
Paano Hangarin ang Katotohanan (1)

Ang Unang Pagsasagawa Para sa Paghahangad sa Katotohanan: Pagbitiw

Matagal-tagal tayong nagbahaginan sa paksang ito ng kung paano hangarin ang katotohanan, at lahat ng napagbahaginan natin ay kinasasangkutan ng isang aspekto ng pagsasagawa tungkol sa kung paano hangarin ang katotohanan: ang pagbitiw. Ibig sabihin, ang nilalaman ng pagbabahaginan natin ay pawang tungkol sa mga bagay na dapat bitiwan ng mga tao sa proseso ng pananampalataya sa Diyos at paghahangad ng katotohanan, na siya ring mga bagay na dapat bitiwan ng mga tao sa buhay nila at sa landas ng buhay na tinatahak nila. Ang mga ito ang ilan mismo sa mga bagay na nakakaimpluwensiya sa paghahangad ng mga tao ng katotohanan. Kaya ano ang unang aytem ng nilalaman natin tungkol sa pagbitiw? (Ang pagbitiw sa iba’t ibang negatibong emosyon ng mga tao.) At ano ang ikalawang aytem? (Ang pagbitiw sa mga paghahangad, adhikain, at pagnanais ng mga tao.) Ang unang aytem ng nilalaman natin sa pagbitiw ay ang pagbitiw sa iba’t ibang negatibong emosyon, at ang ikalawa ay ang pagbitiw sa mga paghahangad, adhikain, at pagnanais ng mga tao. Sumasaklaw ang bawat aytem sa marami-raming maliit na paksa at detalye, tama ba? (Oo.) Anuman ang pinagbabahaginan natin, o anumang mga kategorya at aytem ang nakapaloob sa nilalamang ito, at ilan mang halimbawa ang ibinigay, o ilan mang kalagayan o ilan mang diwa ng mga problema ang inilantad, sa madaling salita, ang lahat ng nilalamang pinagbahaginan natin ay nauugnay sa iba’t ibang problemang kinakaharap ng mga tao sa proseso ng pananampalataya sa Diyos at ng paghahangad ng katotohanan o sa tunay na buhay nila, pati na sa mga landas ng pagsasagawa na dapat piliin ng mga tao at sa mga katotohanang prinsipyong dapat nilang sundin sa tuwing nahaharap sila sa mga problemang ito. Ang iba’t ibang aspektong sangkot sa mga problemang ito ay hindi hungkag at hindi lang umiiral sa mga kaisipan ng tao o sa mga espirituwal na mundo. Sa halip, umiiral ang mga ito sa tunay na buhay ng mga tao. Kaya, kung handa kang maghangad ng katotohanan, anumang uri ng mga problema ang kaharapin mo, umaasa Akong mahahanap mo ang katotohanan at matatagpuan ang mga kaugnay na katotohanang prinsipyo para gawing batayan mo, matutuklasan ang landas ng pagsasagawa, at nang sa gayon ay magkakaroon ka ng landas na susundan sa tuwing nahaharap ka sa mga problemang ito. Isa itong pangunahing layon ng pagbabahaginan tungkol sa lahat ng nilalamang ito. Bagama’t tapos na tayong magbahaginan tungkol sa lahat ng katotohanang ito, kailangan ng mga tao ng ilang panahon para makapasok sa mga katotohanang realidad na ito. Dapat magsimula ang mga tao sa pagbabahaginan tungkol sa mga katotohanang ito, at dapat nilang gawing batayan nila ang iba’t ibang katotohanang prinsipyo, at baguhin ang mga pananaw nila sa lahat ng uri ng bagay, gayundin ang kanilang mga saloobin sa buhay at mga pamamaraan ng pag-iral. Sa ganoong paraan, sa proseso ng pananampalataya sa Diyos o sa proseso ng pamumuhay at pag-iral, sa pamamagitan ng pagtanggap sa mga katotohanang prinsipyong ito, ang mga tao, nang hindi ito namamalayan, ay magagawang baguhin ang iba’t iba nilang walang-katotohanang kaisipan, pananaw, o saloobin at pamamaraan sa pag-iral na dati nang umiiral, luma, at nagmula kay Satanas, at magagawa nilang iwaksi ang mga tiwaling disposisyon nila. Samakatwid, ang mga salitang ito na pinagbahaginan natin noon at ang mga salitang pagbabahaginan natin sa hinaharap ay hindi isang uri ng kaalaman, o isang uri ng akademikong pag-aaral, at tiyak na hindi isang teorya ang mga ito. Sa halip, ginagamit ang mga ito para gabayan, patnubayan, at tulungan ang mga tao na lutasin ang iba’t ibang problema at paghihirap na nararanasan nila sa pang-araw-araw nilang buhay. Sa tuwing nakakaranas ka ng isang problema, o sa tuwing nahaharap ka sa isang sitwasyon, o sa isang tao, pangyayari, o bagay, maaari kang maghanap sa loob ng nilalaman ng pagbabahaginan natin para sa mga katotohanang pamantayan na dapat mong sundin at isagawa, para makakilos ka nang gamit ang katotohanan bilang batayan at pamantayan mo, sa halip na magsagawa ayon sa mga tiwaling disposisyon mo at sa mga luma at maling pananaw mo. Ang layunin ng pananampalataya ng mga tao sa Diyos ay ang hangarin ang katotohanan, pero ang layunin ng paghahangad ng katotohanan ay hindi ang punan ang hungkag na buhay ng mga tao, o ang baguhin ang hungkag na buhay nila, o ang pagyamanin ang mga espirituwal na mundo nila. Ano ang layunin ng paghahangad ng katotohanan? Para sa mga tao, ang layunin ay ang iwaksi ang mga tiwaling disposisyon nila para maligtas sila; siyempre, ang pagwawaksi sa mga tiwaling disposisyon ng isang tao ay para din makapagpasakop sa Diyos, at matakot sa Diyos at umiwas sa kasamaan. Pero para sa Diyos, ang layunin at kabuluhan ng paghahangad ng mga tao ng katotohanan ay hindi labis na ordinaryo; hindi lang ito tungkol sa pagkakaligtas ng isang tao. Sa halip, ito ay tungkol sa pagkamit ng Diyos ng isang taong hindi na naloloko ng mga tiwaling disposisyon ni Satanas, at siyempre, tungkol din ito sa pagkamit ng isang uri ng taong puwedeng maging kaayon ng Diyos; ang mas mahalaga, ito ay tungkol sa pagkakamit ng Diyos, mula sa nilikhang sangkatauhan, ng isang klase ng taong gusto Niya, isang taong kayang pamahalaan ang lahat ng bagay at umiral magpakailanman kasama ang lahat ng bagay. Ang kabuluhang ito ay hindi kasingsimple ng maligtas lang, gaya ng sa mga tao. Samakatwid, para man ito sa mga tao o sa Diyos, napakahalaga ng paghahangad ng katotohanan. Dahil napakahalaga nito, ang nilalaman ng isang aspekto ng pagsasagawa tungkol sa paghahangad ng katotohanan—ang “pagbitiw”—ay napakahalaga para sa lahat ng gustong hangarin ang pagkamit ng kaligtasan. Dahil napakahalaga ng pagsasagawa ng “pagbitiw,” ang iba’t ibang katotohanang prinsipyong nauugnay sa “pagbitiw,” gayundin ang iba’t ibang kalagayan, mga pagbubunyag ng mga tiwaling disposisyon, at mga tiwaling kaisipan at pananaw tungkol sa pagsasagawa ng “pagbitiw” na nalantad na, ay mga bagay na dapat lubusang maunawaan ng mga tao. Kapag sinuri at inunawa ng mga tao ang mga walang-katotohanang kaisipan at pananaw na madalas na nabubunyag sa pang-araw-araw na buhay, pati na rin ang kanilang mga tiwaling disposisyon at mga pagbubunyag ng katiwalian, at nang sa gayon ay makilala ang sarili nila, at maunawaan at matanggap ang isang aspekto ng katotohanan, at pagkatapos ay magsagawa nang ayon sa mga nauugnay na katotohanang prinsipyo, saka lang nila makakamit ang layunin ng paghahangad sa katotohanan. Halos tapos na natin ang pagbabahaginan natin sa yugtong ito ng panahon tungkol sa dalawang pangunahing aytem ng “pagbitiw” na nakapaloob sa kung paano hangarin ang katotohanan. Ano ang unang aytem? Ang pagbitiw sa iba’t ibang negatibong emosyon ng mga tao. Ano ang ikalawang aytem? Ang pagbitiw sa mga paghahangad, adhikain, at pagnanais ng mga tao. Bagama’t tinalakay natin ang maraming nilalaman sa pagbabahaginan natin tungkol sa dalawang aytem na ito, ang mas mahalaga ay kailangan mong maunawaan ang bawat isa sa mga partikular na katotohanang prinsipyong sangkot sa mga paksang ito. Kapag nauunawaan na ng mga tao ang mga katotohanang prinsipyo, saka lang sila makakaasal at makakakilos ayon sa mga katotohanang prinsipyong ito sa pang-araw-araw nilang buhay at sa landas nila sa buhay, unti-unting makakapasok sa katotohanang realidad, at sa proseso ng paghahangad ng katotohanan, unti-unti nilang matatamo ang mga resulta ng pag-unawa at pagkamit sa katotohanan.

Pagbitiw sa mga Hadlang sa Pagitan ng Sarili at ng Diyos at sa Pagkamapanlaban Nila sa Diyos

Ang dalawang aytem ng pagsasagawa ng “pagbitiw” na nakapaloob sa kung paano hangarin ang katotohanan na pinagbahaginan natin dati ay nauugnay sa mga tiwaling disposisyon ng mga tao, sa iba’t iba nilang kaisipan at pananaw, at sa iba’t ibang problemang kinakaharap nila sa pang-araw-araw nilang buhay. Pero may isa pang mas mahalaga, o masasabing mas malaking aytem na nakapaloob sa “pagbitiw” na talagang dapat nating pagbahaginan. Ano ang aytem na iyon? Nauugnay ito sa mga saloobin ng mga tao sa Diyos, sa mga kaisipan at pananaw nila tungkol sa Diyos, at ang mga prinsipyo ng pagsasagawa kung saan nakaayon ang pagtrato nila sa Diyos sa pang-araw-araw nilang buhay. Masasabing ang aytem na ito ay medyo mas mahalaga kaysa sa naunang dalawa. Dahil ang aytem na ito ay direktang nauugnay sa mga saloobin ng mga tao sa Diyos, sa mga kaisipan at pananaw nila sa Diyos, at sa ugnayan sa pagitan ng mga tao at ng Diyos, ito ang huling tatalakayin natin sa ilalim ng aytem na ito ng “pagbitiw,” at siyempre, ito rin ang pinakamahalaga. Ang ilang paksa na nakapaloob sa dalawang aytem na tinalakay natin dati ay nauugnay sa ilang saloobin at pananaw na kinikimkim ng mga tao tungkol sa Diyos, o sa ugnayan sa pagitan ng mga tao at ng Diyos, pero pagdating sa perspektiba na ginamit natin sa pagbabahaginan natin, sa pundamental ay hinimay natin ang iba’t ibang problema ng mga tao mula sa perspektibang pantao—hinimay natin ang iba’t ibang tiwaling disposisyon o mga walang-katotohanang kaisipan at pananaw ng mga tao na nakapaloob sa konteksto ng iba’t ibang uri ng mga problema nila. Ang pagbabahaginan natin ngayon ay may kinalaman sa mga saloobin ng mga tao sa Diyos at sa mga kaisipan at pananaw nila tungkol sa Diyos. Ang mga ito ang pinakamahahalagang bagay na dapat bitiwan ng mga tao sa proseso ng paghahangad ng katotohanan. Hindi rin masyadong simple ang aytem na ito, dahil sinuman sila, o anumang uri sila ng tao, walang tao ang may iisang uri lang ng saloobin sa Diyos o iisang uri ng kaisipan at pananaw tungkol sa Diyos, at siyempre, ang ugnayan sa pagitan ng mga tao at ng Diyos ay hindi lang iisang uri ng ugnayan, at hindi rin ito kinasasangkutan ng iisang uri ng kalagayang pantao. Dahil sa iba’t ibang saloobin ng mga tao sa Diyos, at dahil sa iba’t ibang kaisipan at pananaw na kinikimkim ng mga tao sa pagkakakilanlan, katayuan, at wangis ng Diyos, pati na sa ibang mga dahilan, umuusbong ang iba’t ibang uri ng ugnayan sa pagitan ng mga tao at ng Diyos. Kaya, pagbabahaginan natin ngayon ang aytem na ito at titingnan kung anong malulubhang problema o imposibleng malutas na mga alitan ang umiiral pa rin sa pagitan ng mga tao at ng Diyos, at kung ano pa ba mismo ang kailangang bitiwan ng mga tao. Pagkatapos itong maunawaan, kung isa kang taong naghahangad ng katotohanan, bubuti ang ugnayan mo sa Diyos, at unti-unting magiging malapit sa pagiging tama, positibo, o naaayon sa katotohanan ang pananaw mo tungkol sa Diyos. Ang ikatlong aytem ng nilalaman ng pagbitiw ay dapat ang bitiwan ang mga hadlang sa pagitan ng sarili at ng Diyos, at ang pagkamapanlaban ng isang tao sa Diyos—ito ang ikatlong aytem ng mga bagay na dapat bitiwan ng mga tao. Bago tayo pormal na magbahaginan sa paksang ito, talakayin muna natin nang maiksi kung aling mga problema sa pang-araw-araw na buhay ang kinasasangkutan ng mga hadlang sa pagitan ng mga tao at ng Diyos, at ng pagkamapanlaban ng mga tao sa Diyos. Maliban sa mga subhetibong isyung may kinalaman sa mga tao mismo, hindi ba’t may kung ano-anong problema sa kung paano tinatrato ng mga tao ang Diyos sa proseso ng kanilang pananampalataya sa Diyos at paghahangad ng katotohanan? Ang mga tao ay may kung ano-anong walang-katotohanang kaisipan at pananaw, at maling prinsipyo ng pagsasagawa sa kung paano nila tinatrato ang iba’t ibang pangyayari at bagay, at sa gayunding paraan, may kung ano-ano silang walang-katotohanang kaisipan at pananaw, at maling prinsipyo ng pagsasagawa sa kung paano nila tinatrato ang Diyos. Kung, para sa lahat ng uri ng mga tao, pangyayari, at bagay, nagagawa mong tratuhin ang mga ito at magsagawa batay sa mga katotohanang prinsipyo—ibig sabihin, kung nalalaman mo ang mga walang-katotohanang kaisipan at pananaw na kinikimkim mo tungkol sa lahat ng uri ng mga tao, pangyayari, at bagay, at kasabay nito ay itinutuwid at binibitiwan mo ang mga walang-katotohanang kaisipan at pananaw na ito, at pagkatapos ay hinaharap at nilulutas mo ang iba’t ibang problema ayon sa mga tamang kaisipan at pananaw na sinasabi ng Diyos sa mga tao—kung gayon, ang mga prinsipyo mo ng pagsasagawa sa kung paano mo tinatrato ang lahat ng uri ng tao, pangyayari, at bagay ay medyo maaayon sa mga katotohanang prinsipyo. Maituturing ba itong palatandaan na naligtas na ang isang tao? Kung titingnan ito ngayon, hindi. Kung hindi Ko binanggit ang nilalaman ng pagbabahaginan ngayon, maaaring inisip ng mga tao, “Pagdating sa lahat ng uri ng bagay, nagagawa kong tingnan ang mga ito at magsagawa ayon sa mga katotohanang prinsipyo sa mga salita ng Diyos, kaya tingin ko ay isa akong taong naghahangad ng katotohanan, isang taong nagkamit ng mga resulta sa paghahangad ng katotohanan, at isang taong naligtas.” Kung susuriin batay sa paksang tinalakay Ko ngayon—ang iba’t ibang saloobing kinikimkim ng mga tao sa Diyos—tumutugma ba sa mga katunayan ang ideya nilang ito? (Hindi, hindi ito tumutugma.) Malinaw na hindi ito tumutugma sa mga katunayan. Maaaring mayroon kang partikular na batayan at partikular na positibong saloobin sa kung paano mo tinatrato ang lahat ng uri ng tao, pangyayari, at bagay, pero mayroon pa ring iba’t ibang uri ng hadlang sa pagitan mo at ng Diyos, at mapanlaban pa rin ang saloobin mo sa Diyos pagdating sa iba’t ibang isyu. Malubha ang problemang ito, at ito ang pinakamalaki sa lahat ng problema. Sa panahong sinusundan mo ang Diyos at ginagawa ang tungkulin mo, ang paggampan mo sa lahat ng aspekto ay tila napakadisente para sa iba, at sa panlabas ay mukhang alinsunod sa katotohanan at sa mga prinsipyo. Gayumpaman, maraming kuru-kuro tungkol sa Diyos at mga hadlang sa pagitan mo at ng Diyos sa puso mo, at nagkikimkim ka pa nga rin ng mapanlabang saloobin sa Diyos kapag nahaharap ka sa maraming problema. Napakalubha ng mga isyung ito. Kung umiiral nga ang mga isyung ito sa puso mo, hindi nito pinapatunayan na isa kang naligtas na tao. Dahil marami pa ring hadlang sa pagitan mo at ng Diyos, at nagkikimkim ka pa rin ng mapanlabang saloobin sa Diyos pagdating sa mga pangunahin at mahalagang isyu, hindi ka lang isang hindi naligtas na tao, kundi nasa panganib ka rin. Kahit na naniniwala kang nagagawa mong kumilos ayon sa mga katotohanang prinsipyo kapag nakakaranas ka ng maraming isyu sa buhay, at medyo tugma sa katotohanan ang mga kilos mo, masasabi na ito ay panlabas na anyo lang at hindi nito mapapatunayan na naligtas ka na. Ito ay dahil hindi ka pa nagkamit ng pagiging magkaayon sa ugnayan mo sa Diyos, at hindi ka pa nagpapasakop sa Diyos o natatakot sa Kanya. Samakatwid, sa tuwing nangyayari sa iyo ang iba’t ibang bagay, maaari lang magpakita ang panlabas mong pag-uugali o ang mga kaisipan at pananaw mo na sumunod ka sa mga doktrina, islogan, at regulasyong pinaniniwalaan mong tama sa mga usaping ito, sa halip na sumunod sa mga katotohanang prinsipyo. Maaaring ito ay isang diyalektikong ugnayan, at maaaring komplikado ito pakinggan, pero pagkatapos nating magbahaginan tungkol sa partikular na nilalaman ng pagbitiw sa mga hadlang sa pagitan ng sarili at ng Diyos, at sa pagkamapanlaban ng isang tao sa Diyos, at magsuri ang mga tao nang maingat, mauunawaan nila ang kahulugan ng mga salita Ko.

Bago pormal na magbahaginan tungkol sa paksa ng pagbitiw sa mga hadlang sa pagitan ng sarili at ng Diyos, at sa pagkamapanlaban ng isang tao sa Diyos, talakayin muna natin kung anong mga hadlang ang umiiral sa pagitan ng mga tao at ng Diyos. Anong mga hadlang sa pagitan ng mga tao at ng Diyos, at pagkamapanlaban sa Diyos ang nararamdaman at nababatid mo sa pang-araw-araw mong buhay, o ang nangyayari sa ibang mga tao? Tiyak na umiiral ang mga pagpapamalas na ito. Nangyayari ang mga ito sa paligid ng mga tao araw-araw, at nangyayari ang mga ito sa iyo araw-araw, kaya hindi mo kailangang gumugol ng napakaraming lakas sa pag-iisip—kapag binuka mo ang bibig mo, agad na lalabas ang sunod-sunod na mga problemang ito. Hindi ba’t ganito nga ang nangyayari? (Oo.) Ano mismo ang mga hadlang sa pagitan ng mga tao at ng Diyos? Pag-usapan muna natin kung ano ang saklaw ng terminong “mga hadlang.” Kabilang dito ang alitan, pagtutol, mga kuru-kuro, mga maling pagkaunawa, at iba pang tulad niyon, hindi ba? Magdagdag pa kayo. (Kapag ang isang tao ay nabubunyag o napupungusan habang ginagawa ang tungkulin niya, maaaring magkaroon siya ng ilang maling pagkaunawa tungkol sa Diyos at maging mapagbantay siya laban sa Diyos, iniisip na kapag mas mahalaga ang tungkuling ginagawa niya, mas mabilis siyang mabubunyag. Samakatwid, sa puso niya, magkakaroon ng ilang hadlang sa pagitan niya at ng Diyos, at hindi niya magagawang tanggapin ang ilang tungkulin at atas nang may dalisay at bukas na puso.) Ano ang hadlang dito? (Ang pagiging mapagbantay at mga maling pagkaunawa.) Ang pagiging mapagbantay at mga maling pagkaunawa. Isa itong uri ng hadlang. Sino ang makakapagdagdag doon? Wala bang mga hadlang sa pagitan ninyong lahat at ng Diyos? Malinis at ginawang banal ba ang puso ninyo? Kahit kailan ba ay hindi kayo nagkaroon ng mga negatibong kaisipan tungkol sa Diyos? (O Diyos, may maidadagdag ako. Sa tuwing medyo maayos ang takbo ng mga bagay-bagay sa mga sitwasyong pinamamatnugutan ng Diyos para sa akin, tila medyo normal ang ugnayan sa pagitan ko at ng Diyos. Pero kung sakaling maharap ako sa paghihirap o sa isang bagay na hindi tugma sa mga kuru-kuro ko, nagsisimula akong bumuo ng espekulasyon kung ano ang gagawin ng Diyos, at kung ano ang susunod na mangyayari sa akin, at kung ano ang kalalabasan. Isip ako nang isip, at nagrereklamo pa nga ako, at nanghuhusga at nagkakamali ako ng pag-unawa sa Diyos sa isipan ko, at sa panahong iyon nagsasara ang puso ko. Gusto ko ring talakayin ang isang bagay na nakita ko. Kapag nakakaranas ang ilang tao ng mga hindi kanais-nais na sitwasyon, nakakaramdam sila ng paglaban sa puso nila at sinasabi nila, “Bakit pinaparanas sa akin ng Diyos ang mga sitwasyong ito? Bakit hindi dumating ang mga ito sa ibang mga tao?” Hindi nila magawang magpasakop sa mga sitwasyong inihahanda ng Diyos para sa kanila, at umuusbong ang alitan sa pagitan nila at ng Diyos.) Ang isyu na una mong binanggit ay na may mga hadlang sa pagitan ng mga tao at ng Diyos, na bilang isang nakondisyong reaksyon sa ilang sitwasyon, nagkakaroon ang mga tao ng mga hadlang sa pagitan ng sarili nila at ng Diyos, ng pagiging mapagbantay sa Diyos, at ng mga maling pagkaunawa sa Diyos. Ang ikalawang isyung binanggit mo ay na nagiging mapanlaban ang mga tao sa Diyos dahil masuwayin ang kalooban nila. Sino ang may maidadagdag pang iba? (Sa tuwing pinupungusan ako ng ang Itaas at nabubunyag ang mahinang kakayahan ko, tinutukoy ko ang sarili ko at iniisip kong hindi ako maililigtas, at wala akong motibasyong hangarin ang katotohanan kahit gusto ko. Isa itong uri ng maling pagkaunawa tungkol sa Diyos. Dagdag pa rito, kapag nagkakasakit ang ilang kapatid at nahaharap sa kamatayan, iniisip nila, “Hindi ba natatandaan ng Diyos ang lahat ng pagpapakaabala at paggugol na ginawa ko para sa Kanya?” Sa puso nila, nakikipagtalo sila sa Diyos, nagpoprotesta laban sa Kanya, at lumalaban sa Kanya. Napakakaraniwan ng ganitong uri ng kalagayan.) Pagdating sa mga hadlang sa pagitan ng sarili at ng Diyos, at sa pagkamapanlaban sa Diyos, ang mga problemang ipinapamalas ng karamihan ng tao ay humigit-kumulang pagkamapagbantay at mga maling pagkaunawa, pati na pagtutol at kawalang-kasiyahan na ibinubunyag ng mga tao kapag nahaharap sila sa ilang bagay, na sa madaling salita, ay pagkamapanlaban sa Diyos. Sa pundamental ay iyon na ang lahat. Ang totoo, ang iba’t ibang problema sa mga panloob na saloobin ng mga tao sa Diyos ay lampas sa saklaw ng mga isyung napagbahaginan ninyo. May ilang problemang hindi ninyo batid. Sa isang banda, ito ay dahil hindi sinusuri ng mga tao kung anong mga problema ang umiiral sa sarili nila sa tuwing nararanasan nila ang iba’t ibang sitwasyon. Sa kabilang banda, hindi kailanman maingat na isinaalang-alang ng mga tao kung kumusta ba mismo ang ugnayan nila sa Diyos, o kung ano ba ang mga tamang saloobin at pananaw na dapat mayroon ang mga tao sa Diyos. Kaya, batay sa iba’t ibang pagpapamalas ng mga tao at sa mga panloob na kalagayang ito na kasalukuyang umiiral nga sa mga tao, partikular tayong magbabahaginan ngayon tungkol sa iba’t ibang pagpapamalas ng mga hadlang sa pagitan ng mga tao at ng Diyos, at sa pagkamapanlaban ng mga tao sa Diyos. Ang layon ng pagbabahaginan tungkol sa iba’t ibang pagpapamalas na ito ay ang bigyang-kakayahan ang mga tao na aktibong bitiwan ang mga hadlang sa pagitan ng sarili nila at ng Diyos, at ang pagkamapanlabang kinikimkim nila sa Diyos sa tuwing lumilitaw ang mga bagay na ito sa pang-araw-araw nilang buhay, na magkamit ng matiwasay na ugnayan sa Kanya, at sa huli ay na maging ganap na kaayon Niya. Sa ganitong paraan, ganap nilang maaalis ang mga hadlang sa pagitan ng sarili nila at ng Diyos, at ang pagkamapanlaban nila sa Diyos, at magkakaroon sila ng takot sa Diyos at tunay silang magpapasakop sa Kanya. Ito lang ang normal na ugnayan sa pagitan ng mga tao at ng Diyos, at tanging ang ganitong mga tao ang mga tunay na nilikha.

I. Pagbitiw sa mga Kuru-kuro at Imahinasyon ng Isang Tao Tungkol sa Diyos: Pagbitiw sa mga Kuru-kuro at Imahinasyon ng Isang Tao Tungkol sa Gawain ng Diyos

A. Ang Imahinasyon ng mga Tao na ang Gawain ng Diyos ay Partikular na Higit sa Likas at Malapantasya

Pagdating sa pagbitiw sa mga hadlang sa pagitan ng sarili nila at ng Diyos, at sa pagkamapanlaban nila sa Diyos, ang unang dapat bitiwan ng mga tao ay ang mga kuru-kuro at imahinasyon nila. Isa itong napakahalagang piraso ng nilalaman, hindi ba? (Oo, napakahalaga nito.) Hindi ba’t umiiral sa bawat tao ang mga kuru-kuro at imahinasyon tungkol sa Diyos? (Oo, umiiral ang mga ito.) Walang taong namumuhay nang ganap na hiwalay sa anumang impluwensiya, at walang taong robot. Ang bawat tao ay may malayang kalooban, at nagkikimkim ng iba’t ibang kaisipan at pananaw na nakuha nila mula sa mundo sa labas; siyempre, ang bawat tao ay mayroon ding iba’t ibang kuru-kuro at imahinasyon tungkol sa Diyos na nabuo sa loob ng subhetibo nilang kalooban batay sa sarili nilang mga pangangailangan, kagustuhan, at pagnanais. Ang katunayan na tinatawag ang mga ito na “mga kuru-kuro” at “mga imahinasyon” ay nangangahulugan na tiyak na hindi alinsunod ang mga ito sa katotohanan o sa mga katunayan; kahit papaano man lang, hindi tugma ang mga ito sa mga layunin ng Diyos, sa pagkakakilanlan ng Diyos, at sa diwa ng Diyos. Samakatwid, ang mga kuru-kuro at imahinasyong ito ay ang unang malaking bagay na dapat bitiwan ng mga tao. Kaya, ano ang pangunahing kabilang sa nilalamang nauugnay sa mga kuru-kuro at imahinasyon tungkol sa Diyos? Sa isang banda, kabilang dito ang mga dati nang umiiral na mga kuru-kuro ng mga tao tungkol sa Diyos bago pa sila manampalataya sa Kanya. Sa kabilang banda, kabilang dito ang mga bagong kuru-kurong nabuo ng mga tao tungkol sa Diyos matapos nilang magsimulang manampalataya sa Kanya, at ang mga bagong kuru-kurong ito ay mas partikular at makatotohanang mga kuru-kuro at imahinasyon. Bago manampalataya ang mga tao sa Diyos, puno ang puso nila ng mga imahinasyon tungkol sa Diyos, at ang mga imahinasyong ito ay masasabi ring mga kuru-kurong karaniwan sa lahat ng tao. Katulad ito ng kung paanong tinatawag ng mga Tsino ang Diyos na “ang Matandang Lalaki sa Langit,” kahit hindi naman sila nananampalataya sa Kanya, at kung paanong ang mga taga-Kanluran—na ang nakararami ay talagang nananampalataya sa Diyos—ay tinatawag Siyang “ang Panginoon.” Bagama’t maraming tao ang hindi nananampalataya sa Diyos, naniniwala ang karamihan ng tao na mayroong Diyos at puno sila ng mga imahinasyon tungkol sa Kanya, iniisip na umiiral ang Diyos sa lahat ng bagay at mas mataas sa lahat ng bagay, at na Siya ay nasa lahat ng dako, makapangyarihan sa lahat, at nagtataglay ng mga dakila at kahanga-hangang kapangyarihan. Kaya, sino ba mismo ang Diyos na ito? Walang nakakaalam, pero sa ano’t anuman, alam nila na ang Diyos ang pinakadakila at na pinaghaharian Niya ang lahat ng bagay. Kung gayon, ano ang partikular na wangis ng Diyos? Ang bawat tao, sa isipan nila, ay nagkikimkim ng ideya sa anyo at wangis ng Diyos na nailarawan at natukoy nila sa isip nila. Natalakay na natin dati ang mga pangkalahatang kuru-kuro at imahinasyong ito ng tao, at hindi ang mga ito ang pangunahing nilalaman ng pagbabahaginan ngayong araw. Ang pagbabahaginan natin ngayon ay ang iba’t ibang uri ng mga kuru-kuro at imahinasyong salungat sa Diyos at hindi alinsunod sa Kanyang diwa, na dapat bitiwan ng mga tao, na nakapaloob sa iba’t ibang uri ng mga kuru-kuro at imahinasyong nauugnay sa mga hadlang sa pagitan ng mga tao at ng Diyos at sa pagkamapanlaban nila sa Diyos. Hindi natin pag-uusapan ang tungkol sa mga hungkag, di-totoo, at di-maintindihang mga kuru-kuro at imahinasyon. Masasabi na, batay sa kasalukuyan ninyong tayog, halos hindi naman problema ang mga bagay na iyon at hindi makakaapekto sa paghahangad ninyo sa katotohanan, lalo na sa inyong pagsunod sa Diyos, at na kahit ang ilang indibidwal ay may ilan pa ring malapantasyang imahinasyon sa isipan nila, hindi makakaapekto ang mga ito sa pagsunod nila sa Diyos, at samakatwid ay hindi masyadong malaking problema ang mga iyon. Ang mga kuru-kuro at imahinasyon ng tao na pagbabahaginan natin ay nauugnay sa mga saloobin ng mga tao sa Diyos sa pang-araw-araw nilang buhay, pati na sa paggampan ng mga tao ng mga tungkulin, sa mga landas na tinatahak ng mga tao, at siyempre, lalong nauugnay ang mga ito sa mga paghahangad ng mga tao. Sa iba’t ibang kuru-kuro at imahinasyong mayroon ang mga tao tungkol sa Diyos, una sa lahat, may napakaraming kuru-kuro at imahinasyon ang mga tao tungkol sa Kanyang gawain, na mas labis na makatotohanan kaysa sa iba’t ibang imahinasyong mayroon ang mga walang pananampalataya tungkol sa Diyos, at ang mga ito ay hindi hungkag ni di-maintindihan. Ang mga ito ay mga bagay na umiiral sa isipan ng bawat tao habang sinusundan nila ang Diyos. Ibig sabihin, puno ang mga tao ng maraming malapantasya at di-makatotohanang kuru-kuro at imahinasyon tungkol sa gawain ng Diyos. Halimbawa, nasa imahinasyon ng mga tao na puno ng mga himala ang Kanyang gawain, at puno ng mga kamangha-manghang bagay na hindi kayang makita nang patiuna o makamit ng mga tao. Siyempre, ang mga pinakamalaking kuru-kuro at imahinasyon ng mga tao sa aspektong ito ay na ang gawain ng Diyos ay maaaring magawang ganap ang isang tao sa isang iglap lang, o na, sa pagsasabi lang ng ilang salita o paggawa ng isang himala o kamangha-manghang bagay, kayang baguhin ng Diyos ang isang tao sa isang iglap at gawin itong isang taong nakalaya na mula sa buhay ng laman at sa iba’t ibang praktikal na paghihirap ng laman. Sa imahinasyon nila, ang taong ito ay hindi kumakain ni umiinom, at walang mga pangangailangan ang katawan nito na gaya ng isang robot; higit pa rito, naniniwala sila na ang taong ito ay nag-iisip sa isang dalisay na paraan, nang walang mga makasariling pagsasaalang-alang, at na labis na banal ang kalooban nito. Iniisip nila na para makamit ito, hindi kinakailangang maghangad ng katotohanan, o na pagbahaginan ang katotohanan o tanggapin ang pagkakapungos sa loob ng ilang taon nang walang tigil; sa halip, kayang makamit ng Diyos ang lahat ng ito gamit lang ang ilang salita, dahil matutupad ang anumang sinasalita ng Diyos at magiging matatag ang anumang inuutos Niya. Lalo na sa simula, noong kakatanggap pa lang ng mga tao sa ikatlong yugto ng gawain ng Diyos, mas lalong puno sila ng lahat ng uri ng mga kuru-kuro at imahinasyon tungkol sa Kanyang gawain. Nang marinig ng ilang tao na “malapit nang matapos ang gawain ng Diyos,” hindi nila alam kung sa aling taon, buwan, o araw ito magtatapos, pero nabalisa sila at tinalikuran pa nga ang mga trabaho at pamilya nila. Tumigil ang ilang magsasaka sa pagtatanim, habang tumigil ang iba sa pag-aalaga ng mga baka at tupa. Ibinenta pa nga ng ilang tao ang mga ari-arian at sasakyan nila, kinuha nila ang lahat ng pera nila sa bangko, tinipon ang lahat ng ari-arian nila, at nagsimula silang bitbitin ang ginto, pilak, at mahahalagang kagamitan nila, handang sumunod sa Diyos. Ito ay dahil inakala ng mga tao na matatapos na ang gawain ng Diyos, at na hindi na nila kailangang ipamuhay ang buhay nila, at naniwala silang pinaghiwalay ng Diyos ang mga pamilya at mag-asawa, at na dapat nilang isuko ang mga pag-aasawa, trabaho, at kinabukasan nila, at talikuran ang lahat ng makamundong kasiyahan para sumunod sa Diyos. Kung may magtatanong sa kanila, “Saan ka pupunta dala iyang maleta at ang buong pamilya mo?” sasabihin nila, “Pupunta ako sa kaharian ng langit.” Kung tatanungin naman sila, “Nasaan ang kaharian ng langit?” sasagot sila, “Hindi ko pa alam, pupunta ako saanman ako dalhin ng Diyos.” Kumikilos man sila nang biglaan o nang napag-isipan ito, sa ano’t anuman, ibinubunyag ng mga pagpapamalas na ito ang isang katunayan, na ang mga tao ay may napakaraming imahinasyon tungkol sa gawain ng Diyos. Hindi nila alam kung paano gagawa ang Diyos para iligtas sila, o kung ano ang mararamdaman nila o kung anong uri ng kalagayan at kapaligiran ang papamuhayan nila pagkatapos silang iligtas ng Diyos. Pagdating naman sa kung ano ba mismo ang mga layunin ng Diyos, o kung anong resulta ang gustong makamit ng Diyos sa pamamagitan ng Kanyang gawain sa mga tao, hindi rin nila alam ang anuman sa mga ito. Kaya, ano ang alam nila? Isang pangungusap lang ang naaalala nila: Malapit na ang araw ng Diyos, bumaba na ang mga sakuna, malapit nang matapos ang gawain ng Diyos, at dapat na nating talikuran ang lahat ng bagay at sundan ang Diyos. Ito ang pinagmulan at batayan ng pagkakabuo ng lahat ng kuru-kuro at imahinasyon nila, at sa pamamagitan ng mga kuru-kuro at imahinasyong ito, nakagawa sila ng kung ano-anong pagpili at desisyon. Anong mga pagpili at desisyon ang nagawa nila? Pinili nilang talikuran ang mundo, talikuran ang mga pag-aaral nila, talikuran ang mga propesyon nila, talikuran ang mga buhay may-asawa nila, talikuran ang mga pamilya nila, at talikuran pa nga ang makalamang pagmamahal sa pamilya, at iba pa, at dahil nabitiwan na ang lahat ng bagay na ito, naghihintay sila na matapos na ang gawain ng Diyos. Ano ang pakay nila sa paghihintay na matapos na ang gawain ng Diyos? Ito ay ang madala paitaas at sumunod sa Diyos. Madala paitaas saan mismo? Iniisip nila na saanman sila madala paitaas, o kung sa anong araw man sila mismo madadala paitaas, sa ano’t anuman, hindi sila mapupunta sa impiyerno. Naniniwala sila na kahit hindi man sa langit, papunta sila sa isang mas mataas na lugar, at na kahit hindi man sa langit, o sa isang pisikal na kaharian, hindi sila magkakamali sa pagsunod sa Diyos, at na malamang na madadala sila paitaas kung nasaan man ang Diyos. Bagama’t ang mga kuru-kuro at imahinasyong ito ng mga tao ay ganap, maaari bang magkatotoo ang mga ito? Ang hinihintay ba nilang sandali—ang pagtatapos ng gawain ng Diyos—ay dumating na? (Hindi pa.) At dahil hindi pa nagtatapos ang gawain ng Diyos, nadidismaya o nababalisa ba ang mga tao? Nakakaramdam ba sila ng pagsisisi? Nadidismaya ang ilang tao, tama ba? Nagiging negatibo ang ilang tao kapag nakakaranas sila ng mga paghihirap habang ginagawa ang tungkulin nila, o nakakaramdam sila ng pagsisisi kapag nakakaranas sila ng kapighatian sa buhay nila sa kanilang tahanan o kapag nagdurusa sila sa pang-uusig at hindi sila makaalpas. Siyempre, hindi naging madali para sa ilang tao na makapagtiis hanggang sa kasalukuyang sandali, pero sa puso nila ay balisang-balisa nga sila. Ano ang ikinababalisa nila? Iniisip nila, “Bakit hindi pa nagtatapos ang gawain ng Diyos? Gaano pa ba katagal ang gawain ng Diyos? Dapat na ba akong umuwi at ituloy ang buhay ko? Dapat ba akong bumalik sa trabaho at maghanap ng kinabukasan para sa sarili ko sa mundo? Dapat ko bang bilhing muli ang bahay ko? Hindi tayo sinasagot ng Diyos o binibigyan ng malinaw na sagot tungkol dito! Hindi ba’t dapat sabihan tayo kung kailan ba magtatapos ang gawain ng Diyos, at kung ano pang ibang gawain ang gagawin Niya, para makapaghanda tayo? Hindi sinasabi sa atin ng Diyos ang mga bagay na ito, patuloy lang Siyang nagpapahayag ng mga katotohanan, nakikipagbahaginan tungkol sa mga katotohanan, at nagtatalakay tungkol sa kaligtasan. Hindi Niya kailanman tinatalakay kung ano ang mangyayari kalaunan, o ang tungkol sa hinaharap, o kung kailan papasok ang sangkatauhan sa isang magandang hantungan, o kung kailan magwawakas ang buhay ng laman; pinaghihintay lang Niya tayo nang walang tiyak na katapusan.” Walang kaalaman ang mga tao sa gawain ng Diyos. Sa mas partikular, hindi malinaw sa kanila kung paano inililigtas ng Diyos ang mga tao, kung anong mga pamamaraan ang ginagamit Niya para iligtas ang mga tao, kung anong partikular na gawain ang isinasakatuparan ng Diyos sa lahat ng gawain Niya para bigyang-kakayahan ang mga tao na maligtas, at iba pa. Sa halip, palagi silang namumuhay sa loob ng sarili nilang mga kuru-kuro at imahinasyon, at itinuturing ang gawain ng Diyos bilang isang pormalidad o bilang isang mahiwagang uri ng mahika. Para bang ang Kanyang gawain ay retorika lang at walang anumang partikular na nilalaman—kailangan lang magsabi ng Diyos ng ilang salita at matutupad ang anumang sinasalita Niya, at magiging matatag ang anumang inuutos Niya, at pagkatapos ay magbabago ang mga tao, at magiging katulad mismo ng ipinropesiya sa Aklat ng Pahayag, nagiging mga banal at ginagawang banal. Anuman ang mga malapantasya at hungkag na ideyang mayroon ang mga tao tungkol sa gawain ng Diyos, partikular man ang mga ito o hindi, sa kabuuan, puno ang mga tao ng mga kuru-kuro at imahinasyon tungkol sa Kanyang gawain, at palagi silang namumuhay sa loob ng mga hungkag na kuru-kuro at imahinasyon sa kung paano nila hinaharap ang gawain ng Diyos, at sa kung paano nila hinaharap ang bawat partikular na piraso ng gawaing ginagawa ng Diyos at bawat partikular na bagay na sinasabi Niya para iligtas ang sangkatauhan. Siyempre, ang karamihan ng tao ay mayroon lang isang kuru-kuro at imahinasyon tungkol sa gawain ng Diyos, at iyon ay na sa sandaling matapos na ang gawain ng Diyos, makakaraos na sa wakas ang mga tao, at basta’t kaya nilang maghintay hanggang sa matapos na ang Kanyang gawain at mananatili silang buhay sa panahong iyon, mananalo na sila, at magiging sulit na ang lahat ng tinalikuran at inihandog nila, at ang mga paghihirap na pinagdusahan nila, at ang mga halagang ibinayad nila. Batay rito, sa isang banda, puno ng kung ano-anong imahinasyon ang mga tao tungkol sa gawain ng Diyos. Sa kabilang banda, hindi hinahangad ng mga tao ang katotohanan sa pananampalataya nila sa Diyos; sa halip, may katangian ng pagsusugal sa pananalig nila—isinusugal nila ang buhay nila at ang lahat ng pag-aari nila, ang kinabukasan nila, ang buhay may-asawa nila, at ang lahat ng mayroon sila, at iniisip nilang kailangan lang nilang magtiis hanggang sa matapos ang gawain ng Diyos, at na basta’t buhay pa rin sila kapag pinroklama na ng Diyos na tapos na ang Kanyang gawain, kung gayon ay makikinabang na sila, at mababawi na nila ang lahat ng ibinayad nila. Hindi ba’t ganoon mag-isip ang mga tao? (Oo.) Ngayong marami na tayong napag-usapan tungkol dito, ano ang mga pangunahing kuru-kuro at imahinasyon ng mga tao tungkol sa gawain ng Diyos? (Naniniwala ang mga tao na ang gawain ng Diyos ay puno ng mga himala, at na kayang linisin ng Diyos ang mga tao gamit lang ang ilang salita, at na makakapasok sila sa kaharian ng langit nang hindi na kailangan pang magbayad ng anumang halaga o maghangad ng katotohanan.) Ang mga ito ay mga kuru-kuro at imahinasyon ng mga tao tungkol sa gawain ng Diyos. Ano pa ang ibang mga kuru-kuro at imahinasyon ng mga tao? (Hindi alam ng mga tao kung anong resulta mismo ang gustong makamit ng Diyos sa pamamagitan ng Kanyang gawain sa mga tao, at iniisip nila na basta’t kaya nilang magtiis hanggang sa matapos na ang gawain ng Diyos, magkakaroon sila ng pag-asang makapasok sa kaharian ng langit.) Isa rin itong kuru-kuro at imahinasyon—iniisip ng mga tao na ang gawain ng Diyos ay isang pormalidad at proseso lang. Ano pa ang mayroon? (Sa pananampalataya nila sa Diyos, hindi hinahangad ng mga tao ang katotohanan; sa halip, may katangian ng pagsusugal sa pananalig nila.) Isa ba itong kuru-kuro at imahinasyon? Ito ang diwa ng pananampalataya ng mga tao sa Diyos at ang diwa ng paghahangad nila. Anong mga kuru-kuro at imahinasyon ang nakapaloob dito? Hindi ba’t ito ay na iniisip ng mga tao na basta’t tinatalikuran nila ang lahat ng bagay at ginagawa nila ang isang tungkulin habang sumusunod sa Diyos, mababago sila, na para bang dahil sa mahika? (Oo.) Ang mga kaisipan ng mga tao ay labis na hungkag, kinasasangkutan ng mga bagay na higit sa likas, at malapantasya. Iniisip ng mga tao na hindi nila kailangang tumanggap ng pagkastigo, paghatol, o pagpupungos, o ng pagtutustos ng mga salita ng Diyos, na kailangan lang nilang sumunod sa Diyos sa ganitong paraan, ginagawa ang anumang mga tungkuling pinapagawa sa kanila, at na hangga’t sumusunod sila hanggang sa huli, mababago sila, at sa huli ay makakapasok sila sa kaharian ng langit sa sandaling natapos na ang gawain ng Diyos. Hindi ba’t mga kuru-kuro at imahinasyon ng mga tao ang mga ito? (Oo.)

Ang mga tao ay puno ng lahat ng uri ng kuru-kuro at imahinasyon tungkol sa gawain ng Diyos. Ang pinagbahaginan natin ngayon lang ay tungkol sa mga kuru-kuro ng mga tao tungkol sa mga araw ng gawain ng Diyos. Dagdag pa sa mga kuru-kurong ito, may isa pang uri ng kuru-kuro at imahinasyon. Ito ay na sa tuwing nakakaranas ang mga tao ng ilang tunay na paghihirap, madalas silang umaasa sa subhetibo nilang kalooban na makakakuha sila ng biglaang inspirasyon mula sa Diyos at pagkatapos ay bigla silang may mapagtatanto, nang hindi na nila kailangan pang kumain at uminom ng mga salita ng Diyos, sangkapan ang sarili nila ng katotohanan, o arukin ang mga katotohanang prinsipyo sa mga ordinaryong pagkakataon, at na matutulungan sila ng Diyos na lutasin ang anumang mga isyung kakaharapin nila sa pang-araw-araw na buhay nila, gaano man kalaki o kaliit ang mga ito. Ang pagkaarok at pagkaunawa ng mga tao sa gawain ng Diyos ay labis na malapantasya at hungkag, at puno rin ang mga tao ng mga kuru-kuro at imahinasyon tungkol sa mga pamamaraan ng Diyos ng pagliligtas sa tao. Ayaw ng mga tao na maghanap ng iba’t ibang katotohanan sa gawain ng Diyos at harapin ang bawat usapin sa praktikal na paraan ayon sa mga katotohanang prinsipyo. Sa halip, umaasa sila na sa tuwing makakaranas sila ng anumang uri ng isyu, bibigyan sila ng Diyos ng liwanag at mga paghahayag, tulad ng kung paano Siya nagbigay ng mga paghahayag sa mga propeta, para anuman ang mangyari sa kanila sa tunay nilang buhay, magkakaroon sila ng karunungan at abilidad, at mga pamamaraan para harapin ang lahat ng uri ng mga isyu, nang hindi na nila kailangang magdasal sa Diyos at maghanap sa katotohanan, o kumain at uminom ng mga salita ng Diyos, na para bang namumuhay sila sa isang mundo ng mahika. Ayon sa mga imahinasyon ng mga tao, iniisip nila na sa sandaling magsimula silang manampalataya sa Diyos, magiging matalino at mautak sila. Iniisip pa nga ng ilan na sa sandaling magsimula silang manampalataya sa Diyos, magiging marikit sila, at hindi na sila magkakaroon ng anuman sa mga paghihirap at problema ng laman, o ng paghadlang ng mga tiwaling disposisyon, o ng anumang mga tunay na paghihirap sa pang-araw-araw na buhay nila. Naniniwala sila na basta’t mayroon sila ng kahandaan na mapalugod ang Diyos, bibigyan Niya sila ng lakas at lilikha Siya ng mabubuti at mga nakahihigit na sitwasyon para sa kanila, gagawin Niyang realidad ang lahat ng ito, at isasakatuparan Niya ang lahat ng adhikain at hinihiling nila, at na, lalo na kapag nahaharap sila sa mga bagay na lampas sa kayang makamit ng kanilang kakayahan at likas na gawi, mas lalong tutulong ang Diyos para matalino o madali nilang magagawa ang mga bagay na gusto nilang gawin. May ilang tao rin na may mahinang kakayahan at walang mga kasanayan sa bawat uri ng propesyon na iniisip na kailangan lang ng Diyos na gumawa ng isang himala o kamangha-manghang bagay at bigla na lang magiging mahusay ang kakayahan nila, at bigla silang magiging matalino. Naniniwala rin silang walang mahirap na makamit para sa Diyos, at na matutulungan sila ng Diyos na maisakatuparan ang mga bagay na hindi nila kayang maisakatuparan nang sila lang, at matutulungan silang lutasin ang mahihirap na problemang hindi nila kayang lampasan nang sila lang at na lampas sa mga abilidad nila. Sa pagbubuod, sa gawain ng Diyos, maraming kuru-kuro at imahinasyon ang mga tao. Sa isang banda, puno sila ng iba’t ibang imahinasyon tungkol sa tagal ng gawain ng Diyos, at gumawa na rin sila ng iba’t ibang kilos at nagbayad ng iba’t ibang halaga sa aspektong ito. Kasabay nito, puno rin ang mga tao ng iba’t ibang uri ng kuru-kuro at imahinasyon tungkol sa iba’t ibang paghihirap at problemang nararanasan nila, at maging tungkol sa sarili nilang mga tiwaling disposisyon. Karamihan sa mga kuru-kuro at imahinasyong ito ay hungkag, malabo, at hindi makatotohanan, at higit pa rito, lampas ang mga ito sa kakayahan at isipan ng mga tao, at lumalagpas sa saklaw ng mga likas nilang gawi. Madalas umasa ang mga tao na hindi kikilos ang Diyos batay sa mga aktuwal na paghihirap nila, o batay sa kanilang kakayahan, isipan, at mga likas na gawi, at sa halip ay bibigyang-kakayahan Niya sila na lampasan ang lahat ng ito, at lampasan ang normal na pagkatao nila at ang kakayahan at mga likas na gawi nila na gawin ang ilang bagay. Puno ang mga tao ng mga kuru-kuro at imahinasyon tungkol sa gawain ng Diyos, at ang nilalaman ng mga imahinasyon nila ay sukdulang higit sa likas. Ang mga kuru-kuro at imahinasyong ito ay ganap na kontra at mapanlaban sa mga katotohanang ipinapahayag ng Diyos. Hindi iniisip ng mga tao: Kung ginagawa ng Diyos ang mga higit sa likas na bagay na ito, bakit nagsasabi pa rin Siya ng napakaraming salita at nagtutustos ng napakaraming katotohanan sa mga tao? Hindi na Niya kakailanganing gawin iyon. Ang dahilan kung bakit napakapraktikal ng gawain ng Diyos ay dahil umaasa ang Diyos na maitustos Niya ang lahat ng Kanyang salita at katotohanan sa mga tao at na ikintal ang mga ito sa mga tao, para makapamuhay sila ayon sa mga salita at katotohanang ito. Ang Kanyang layunin ay hindi ang bigyang-kakayahan ang mga tao na lampasan ang normal na pagkatao o ang mga likas nilang gawi, kundi ang bigyang-kakayahan sila, batay sa normal na pagkatao, na panghawakan ang mga katotohanang prinsipyo, at panghawakan ang mga tungkulin at atas na ibinigay sa kanila ng Diyos. Gayumpaman, ang mga kuru-kuro at imahinasyon ng mga tao ay ang mismong kabaligtaran ng gawain ng Diyos, at hindi talaga naaayon ang mga ito sa paraan ng paggawa ng Diyos. Gusto ng Diyos na gumawa sa isang praktikal na paraan, samantalang ang mga imahinasyon ng mga tao tungkol sa gawain ng Diyos ay nauugnay sa mga bagay na higit sa likas, hungkag, at hindi makatotohanan. Siyempre, umaasa ang ilang tao na gagamit ang Diyos ng ilang mas lalong espesyal na pamamaraan para bigyan sila ng mga paghahayag, tustusan sila, suportahan at tulungan sila, at baguhin pa nga sila at bigyang-kakayahan sila na maligtas. Halimbawa, sa tuwing nakakaranas ang ilang tao ng isyu, madalas na hindi sila naghahanap sa loob ng mga salita ng Diyos para sa mga kasagutan o mga landas ng pagsasagawa, kundi sa halip ay lumuluhod, pumipikit, at nagdarasal sila. Hindi nila hinahanap ang katotohanan tungkol sa problema kapag nagdarasal sila, at pagkatapos ay hindi nila hinahanap ang mga nauugnay na salita ng Diyos para lutasin ito. Sa halip, umaasa sila na masasabi sa kanila ng Diyos sa puso nila kung ano ang dapat nilang gawin; o na mabibigyang-liwanag sila ng Diyos gamit ang isang pangungusap, isang ideya, o isang imahe; o na mabibigyang-kakayahan sila na magkamit ng kaunting liwanag at mabibigyan sila ng kaunting motibasyon—gusto nilang maunawaan ang katotohanan sa ganitong paraan. Siyempre, may ilang tao na mas sukdulan ang ginagamit na pamamaraan, at iyon ay na, sa tuwing nakakaranas sila ng isang problema, umaasa sila na mahahayag sa kanila ng Diyos sa isang panaginip ang isang sipi ng Kanyang mga salita, sinasabi sa kanila kung dapat ba nilang gawin ang ganito’t ganoong bagay at kung paano nila ito gagawin, o kung dapat ba silang pumunta sa ganito’t ganoong lugar, o kung dapat ba nilang ipangaral ang ebanghelyo kay Ganito-at-ganyan. Ang ilang tao, kapag nahaharap sa malalaking paghihirap, ay umaasang makatanggap ng isang panaginip o makuha ang kasagutan sa isang panaginip, at umaasa pa nga silang masuri at mabigyang-interpretasyon ang panaginip nila kasama ang mga kapatid o ang mga lider ng iglesia, iniisip nila, “Ano ang kahulugan ng panaginip na ito na ibinigay sa akin ng Diyos? Ano ang gusto Niyang gawin ko? Sinasabihan ba Niya akong magpunta o hindi?” Naniniwala sila na ang gawain ng Diyos ay ang magbigay ng mga paghahayag sa mga tao, akayin ang mga tao, at tustusan ang mga tao gamit ang mga espesyal na pamamaraang ito, at sa gayon ay bigyang-kakayahan silang maligtas. Hindi ba’t isa itong kuru-kuro at imahinasyon? (Oo.) Mayroong ibang mga tao na, kapag nakaharap sila sa isang problema at hindi nila alam kung ano ang gagawin at hindi sila nakakatanggap ng mga kasagutan mula sa Diyos kapag nagdarasal sila, kaya nagdedesisyon sa pamamagitan ng paghahagis ng isang barya. Halimbawa, pagdating sa pagpunta sa isang lugar para ipangaral ang ebanghelyo, kapag nagdarasal sila sa Diyos tungkol sa kung dapat ba silang magpunta o hindi at hindi sila nakakakuha ng kasagutan, ano ang ginagawa nila kung nagkagayon? Naghahagis lang sila ng isang barya para magdesisyon kung magpupunta ba sila o hindi. Iniisip nila na kung babagsak ito nang ulo ang nasa ibabaw, patunay ito na gusto ng Diyos na magpunta sila, samantalang kung buntot ang nasa ibabaw, patunay ito na ayaw ng Diyos na magpunta sila. Hinahagis nila ang barya nang tatlong beses, at halimbawang isang beses na ulo ang pumaibabaw at dalawang beses na buntot ang pumaibabaw, magpapasya sila, “Dalawang beses umibabaw ang buntot, ibig sabihin, ayaw ng Diyos na magpunta ako,” at hindi na sila nagpupunta. Sobrang panatag pa nga sila sa hindi nila pagpunta, iniisip nila na kagustuhan ito ng Diyos, at sinasabi sa sarili nila, “Dapat kong sundin ang patnubay ng Diyos. Desisyon ito ng Diyos, hindi sa akin. Dapat akong magpasakop sa patnubay ng Diyos at hindi magpunta.” Kaya, dapat ba talaga silang magpunta o hindi? Makakakuha ba ng tumpak na kasagutan ang paghahanap sa mga layunin ng Diyos sa ganitong paraan? Tiyak na hindi magiging tumpak ang kasagutan. Kapag nahaharap sa gayong sitwasyon, dapat kang magdesisyon batay sa mga prinsipyo at kung tinutulutan ba ito ng mga sitwasyon—ito lang ang tamang pamamaraan. Ang pangangaral sa ebanghelyo ay tungkulin mo, gampanin mo, at ang gawaing dapat mong gawin ngayon, kaya dapat kang magpunta—tama lang na magpunta ka. Gayumpaman, madalas na hindi naaarok o napapangasiwaan ng mga tao ang gayong mga usapin batay sa mga realidad na ito. Sa halip, madalas nilang hinaharap ang mga ito batay sa ilang kuru-kuro at imahinasyon, at hinuhusgahan nila ang mga ito gamit ang ilang di-karaniwang diskarte at pamamaraan, at sa huli ay gumagawa sila ng mga kakatwa at baluktot na desisyon. Hindi ba’t dulot ito ng mga kuru-kuro at imahinasyon nila? (Oo.) Sa loob ng gawain ng Diyos, kapag hindi nagbibigay ang Diyos ng malilinaw na salita para sabihin sa mga tao kung paano dapat gawin ang bawat bagay o kung anong mga prinsipyo ang dapat sundin sa pagharap sa bawat uri ng isyu, kailangang sumunod ng mga tao sa patnubay ng Banal na Espiritu at sumunod sa gabay na ibinibigay ng Diyos sa kanila sa loob ng mga tunay na sitwasyon. Siyempre, kailangan din nilang makipagtalakayan o magdasal at maghanap kasama ang mga kapatid nila, at sa huli ay pagdesisyunan kung paano haharapin ang kasalukuyang isyu batay sa aktuwal na sitwasyon. Gayumpaman, sa gawain ng Diyos, kapag may malilinaw na salita at tagubilin ang Diyos na sinasabi sa mga tao ang mga prinsipyo ng pagsasagawa para sa iba’t ibang usapin, ang mga dating ginagamit na pormalidad na ito ay maaari nang iwaksi, at hindi na kailangang sundin ng mga tao ang mga ito. Kung patuloy man silang susunod sa mga ito, makakaantala lang ito sa mga bagay-bagay. Halimbawa, ipagpalagay na, sa tuwing may nangyayari at kinakailangang magpunta at kumilos, lumuluhod pa rin ang mga tao at nagdarasal, nagtatanong, “O Diyos, dapat ba akong magpunta o hindi? Kung ayaw Mong magpunta ako, lumikha Ka na lang ng isang sitwasyon para hadlangan ako, o kung gusto Mo akong magpunta, gawin Mo na lang na maging maayos ang takbo ng lahat ng bagay para sa akin.” Ito ay mahigpit na pagsunod sa mga pormalidad at hindi ito ang hinihingi ng Diyos sa mga tao. Kapag may malilinaw na salita ang Diyos tungkol sa Kanyang mga hinihingi at pamantayan, hindi na kailangang dumaan ng mga tao sa anumang mga pormalidad ng paghahanap, pagdarasal, pagsisiyasat, at iba pa. Sa halip, sa isang banda, dapat silang kumilos ayon sa aktuwal na sitwasyon at mga tunay na sitwasyon, at sa kabilang banda, higit sa lahat, dapat silang kumilos ayon sa mga katotohanang prinsipyo—tama ito. Bawat araw, pangasiwaan ang mga bagay-bagay sa wastong kaayusan, gawin ang anumang dapat mong ginagawa, at huwag gawin ang mga bagay na hindi mo dapat ginagawa; harapin ang anumang apurahan at kailangang harapin, ipagpaliban ang anumang puwedeng isantabi muna, at asikasuhin muna ang mga apurahang usapin. Hindi ba’t mga prinsipyo ang mga ito? (Oo.) Mga prinsipyo nga ang mga ito. Dapat mo itong tandaan: Kapag nagdarasal ka sa Diyos at hinahangad mong arukin ang Kanyang mga layunin, dapat mo itong gawin batay sa Kanyang mga salita; sa mga espesyal na sitwasyon, tulad ng kapag walang malilinaw na salita mula sa Diyos na nagbibigay ng tagubilin, dapat mo pa ring malaman na mayroon Siyang malilinaw na salita at mga prinsipyo ng pagsasagawa para sa lahat ng uri ng usapin, at sa gayong mga kaso, dapat kang kumilos nang alinsunod sa iba’t ibang katotohanang prinsipyo na ginamit ng Diyos para tagubilinan ang mga tao noon. Gayumpaman, sa isipan nila, nakabuo na ang mga tao tungkol sa gawain ng Diyos ng maraming kuru-kuro at imahinasyon na katawa-tawa, kakaiba, at may kaugnayan sa mga bagay na higit sa likas, na ginagawang mga dekorasyon at hungkag na doktrina ang mga salita ng Diyos at ang iba’t ibang katotohanang prinsipyo, at kaya hindi maaaring maging mga pamantayan ng mga tao ang mga ito para sa pagharap sa mga bagay-bagay o mga landas ng pagsasagawa kapag nakakaharap sila ng mga problema. Kalunos-lunos ang bagay na ito, at ito ay ganap na dulot ng katunayang nakabuo ang mga tao ng napakaraming kuru-kuro at imahinasyon tungkol sa gawain ng Diyos.

May iba pang mga katawa-tawa, kakaiba, at kakatwang kuru-kuro at imahinasyon ang mga tao tungkol sa gawain ng Diyos na laganap sa pang-araw-araw na buhay nila. Halimbawa, nang gagawin na ng isang tao ang isang gampaning pinakadapat niyang ginagawa, may nangyari na sa tingin niya ay hindi dapat nangyari, tulad ng nanakaw ang telepono niya habang papunta siya para gawin ang gampanin, o tumirik ang kotse niya o natumba siya habang papunta siya roon, o may iba pang naging problema. Ano ang ibig sabihin nito? Ibig bang sabihin nito ay hinahadlangan sila ng Diyos mula sa paggawa ng gampaning ito? Ibig bang sabihin ay hindi naaayon sa mga layunin ng Diyos ang paggawa sa gampaning ito? Ibig bang sabihin ay hindi dapat gawin ang gampaning ito? Dapat ba itong unawain at arukin sa ganitong paraan? (Hindi.) Kung ito ang pinakamahalagang bagay na dapat mong gawin sa ngayon sa paggampan ng tungkulin mo, at nagpunta ka at ginawa mo ito, kung gayon, kahit na makaranas ka ng ilang hadlang at paghihirap sa proseso, o maging ng mga bagay na iniisip ng mga tao na hindi dapat mangyari, hindi masasabi na ang tungkuling ito na ginagampanan mo at ang trabahong ito na ginagawa mo ay hindi nakakalugod sa Diyos, o na hinahadlangan ka ng Diyos mula sa paggawa ng mga bagay na ito—iyon ay isang kuru-kuro at imahinasyon ng tao. Kung gusto kang hadlangan ng Diyos, hindi Niya gagamitin ang mga pamamaraang iyon. Sa halip, direkta Siyang maghahanda ng isang sitwasyon para hindi mo na likas na kailangang magpunta at gawin ang gampaning iyon. Ibig sabihin, gagawing napakalinaw ng Diyos sa isipan mo na may mas mahalagang bagay na dapat mong gawin ngayon, at dahil dito, kailangang iusog sa ikalawa o ikatlong bilang sa listahan mo ang gampaning iyon, at saka na lang ito gawin. Paano ka man magkalkula, matatanto mo na imposibleng maisakatuparan ang gampaning iyon ngayon batay sa aktuwal na sitwasyon. Ito ay paghadlang sa iyo ng Diyos. Pero, anuman ang isipin mo, at anumang mga hadlang o paghihirap ang umusbong sa proseso ng pagsasakatuparan ng gampaning iyon, sa ano’t anuman, kung dapat na gawin ang gampaning iyon ngayon, dapat kang magpunta at gawin ito. Kung hahadlangan ka ng Diyos, gagamit Siya ng mga pinakaangkop at pinakanababagay na pamamaraan para likas mong sukuan ang gampaning iyon—ganito gumawa ang Diyos. Ang paraan ng paggawa ng Diyos ay ang hayaan ang mga tao na gawin ang dapat nilang gawin sa loob ng saklaw ng mga likas na gawi ng pagkatao. Sa isang banda, ito ang saloobing dapat mayroon ang mga tao. Sa kabilang banda, nariyan din ang salik ng mga obhetibong sitwasyon—kung tutulutan ng mga sitwasyon na magawa ang gampanin, dapat itong gawin; kung hindi ito tutulutan ng mga sitwasyon, dapat maghintay muna nang ilang saglit ang mga tao bago ito gawin. Ano ang layunin ng paghihintay? Ito ay ang maghintay para sa tamang oras at mga sitwasyong isinasaayos ng Diyos. Kung ang mga sitwasyon ay palaging hindi angkop at patuloy na nagkakaaberya ang mga bagay-bagay habang sinusubukan mong gampanan ang gampaning ito, hindi mo ito dapat gawin. Nauunawaan mo ba? (Oo.) Sa pang-araw-araw na buhay ng mga tao, hindi na nila kailangang subukang arukin kung ano ang nararamdaman nila sa espiritu nila kapag gumagampan sila ng mga gampanin, anumang uri ng mga gampanin ang mga ito, malaki o maliit man na mga usapin ang mga ito, o personal na usapin man ang mga ito o mga usapin ng iglesia. Kung pinanghihinaan ka ng loob ngayon, at sa puso mo, ayaw mong gumawa ng isang gampanin, tanungin mo ang ibang mga kasama mong gagampan dito kung pinanghihinaan din ba sila ng loob. Kung hindi naman pinanghihinaan ng loob ang iba, at handa sila sa puso nila na gawin ang gampanin, pero pinagpapasyahan mong hindi ito dapat gawin batay sa sarili mong mga damdamin, hindi ba’t masyado kang nagiging subhetibo tungkol dito? (Oo.) Samakatwid, sa tuwing ginagampanan ng mga tao ang isang gampanin, kahit papaano ay dapat nilang maunawaan na hindi nila dapat subukang arukin ang mga damdamin nila o kumilos batay sa mga damdamin nila. Halimbawa, sabihin nang kailangan mong gampanan ang isang gampanin, at medyo kinakabahan ka, kibot nang kibot ang mata mo, at umuugong ang mga tainga mo, at sasabihin mo, “Kumikibot ang talukap ng kanang mata ko, masamang pahiwatig ba iyon? Dapat ko bang gawin ang gampaning ito?” Pagkatapos ay may magsasabi, “Ang pagkibot ng kaliwang mata ay nagbabadya ng magandang kapalaran, subalit ang pagkibot ng kanang mata ay nagbabadya ng sakuna,” at pagkatapos itong marinig, hindi ka nangangahas na magpunta at gawin ang gampanin. Aling mata mo man ang kumikibot, kung isa itong gampaning napagkasunduan na noon, at nakahanda na ang lahat ng salik na kailangan para gawin ang gampaning ito, at tama ang oras at lugar, dapat kang magpunta at gawin ito. Kung magpapasya kang huwag magpunta dahil lang sinabi ng isang tao na ang pagkibot ng kanang mata ay nagbabadya ng sakuna, angkop ba iyon? (Hindi.) Bakit hindi ito angkop? Kung responsabilidad at tungkulin mo ito, at ngayon ay tinutulutan ng mga obhetibong sitwasyon at ng lahat ng kondisyon na magawa ito, at higit pa rito, kailangang magawa nang apurahan ang gampanin, dapat kang magpunta at gawin ito. Ano naman kung kumikibot ang kanang talukap mo? Maaaring umusbong ang ilang maliit na isyu at hindi naging masyadong maayos ang takbo ng mga bagay-bagay, pero nagawa pa rin ang gampanin sa kabila nito. Tanging kapag hinadlangan ito ng Diyos at hindi ito tinulutan ng mga sitwasyon, saka ka lang maaaring hindi magpunta at gawin ang gampanin. May nagsasabi, “Tiyak na may mali kung kumikibot ang kanang talukap mo,” pero may ibang nagsasabi, “Isa itong gampaning napagkasunduan na dati pa, kaya dapat tayong magpunta at gawin ito.” Sa huli, nagpunta pa rin naman kayong lahat para gawin ito, pero hindi inaasahang tumirik ang sasakyan sa kalagitnaan ng biyahe. Sabihin ninyo sa Akin, kapag kumibot ang kanang mata ng isang tao habang papaalis na ang grupo, dapat ba silang magpunta pa rin? Gusto Kong makita kung talaga bang nauunawaan ninyo ang katotohanan o hindi. Ano sa tingin ninyo, tama ba na magpunta at gawin ang gampaning ito? (Oo, tama ito.) Sigurado iyan. Hindi kayo puwedeng humusga kung dapat ba kayong magpunta o hindi batay sa kung kumikibot ba ang kanan o kaliwang talukap ninyo. Una sa lahat, tama ang magpunta para gawin ang gampaning ito. Kung gayon, bakit tumirik ang kotse habang papunta sila roon? Tinulutan ba iyon ng Diyos? Mahirap itong ipaliwanag, hindi ba? (Ang pagtirik ng kotse habang papunta sila roon ay maaaring idinulot ng kapabayaan ng tao, tulad ng kung hindi nasuri ang kotse bago ang biyahe para matingnan kung may anumang mga problema ba rito.) Isang posibleng dahilan iyon. Kung isasantabi natin ang dahilang iyon, normal ba na tumirik ang isang kotse sa kalagitnaan ng biyahe? (Oo.) Kung bumili ka ng segunda-manong kotse na mula sa Tsina na hindi naman masyadong maganda ang kalidad sa simula pa lang, at hindi mo naman ito pinapangalagaan o kinukumpuni nang maayos at minamaneho mo lang ito nang minamaneho, titirik talaga ang kotse sa kalagitnaan ng biyahe. Kung tumirik ang kotse sa kalagitnaan ng biyahe, ang ibig bang sabihin niyon ay hindi talaga puwedeng maisakatuparan ang gampanin? (Hindi naman.) Tumirik ang kotse at inabot ng isa o dalawang oras para kumpunihin ito. Pagkarating ninyo sa destinasyon, sinabi ng mga kapatid doon, “Buti ngayon lang kayo dumating. Kakaalis lang ng mga surveillance agent. Kung napaaga kayo ng dalawang oras, tiyak na nahuli na kayo ng malaking pulang dragon. Muntikan na iyon!” Kita mo, lumabas na isang mabuting bagay ang isang masamang bagay. Tama ba na nagpunta ka at ginawa mo ang gampanin? (Oo.) Mayroon bang mabuting layunin ng Diyos sa pagtirik ng kotse? (Mayroon.) Kaya, senyales ba ng malas o ng suwerte ang pagkibot ng kanang talukap mo? (Hindi ito malas ni suwerte.) Walang nangyari dahil dito. Kung pinutol natin ang kuwento sa punto ng pagtirik ng kotse, kung gayon, ang pahayag na “ang pagkibot ng kanang mata ay nagbabadya ng sakuna” ay magiging tila napakatumpak. Ang pagtirik ng kotse ay isang aksidente, hindi ba? Pero kung titingnan ang panghuling kinalabasan, lumabas na isang mabuting bagay ang pagtirik ng kotse. Kung hindi tumirik ang kotse, malalagay kayong lahat sa panganib sa sandaling marating ninyo ang destinasyon ninyo—hindi lang kayo mabibigong maisakatuparan ang gampanin, maaaresto rin sana kayo. Pero ang nangyari, tumirik ang sasakyan sa biyahe at inabot ng dalawang oras ang pagkumpuni rito, kaya nang nakarating na kayo sa destinasyon, kakalipas pa lang ng panganib at nakaligtas kayo. Pagprotekta ito ng Diyos sa inyo! Pag-isipan ito, kung titingnan mula sa perspektiba ng pagtirik ng kotse, tila hinahadlangan ng Diyos ang pagpunta ninyo, pero ang totoo, nalaman lang ninyo kung ano ang nangyari matapos na makumpuni ang kotse at nakarating kayo sa destinasyon nang wala nang ibang aberya. Paano ninyo tinitingnan ang mga prinsipyo at pamamaraan ng mga pagkilos ng Diyos sa panahon ng buong prosesong ito? Anong uri ng pagkaunawa ang dapat mayroon ang mga tao sa gawain ng Diyos? Suriin ninyo ang mga bagay na ito, may mga katotohanang mahahanap dito, at titingnan Ko kung nagagawa ba ninyong hanapin ang mga ito o hindi. (O Diyos, ang pagkaunawa ko ay na mabubuti o masasamang bagay man ang mangyari sa mga tao, mayroong mabuting layunin ng Diyos dito.) Isang aspekto ito. (May isa pang aspekto, at iyon ay na ang gawain ng Diyos ay hindi higit sa likas o malapantasya, kundi napakapraktikal.) Oo, mabuting pagkaunawa iyan. Ang gawain ng Diyos ay praktikal, at hindi ito malapantasya o higit sa likas; ang sinumang may normal na pagkatao ay kaya itong maramdaman at kaya itong malaman sa pamamagitan ng karanasan, at isa rin itong bagay na kayang arukin ng mga tao. Hindi ba’t ito ang pagkaunawang dapat mayroon ang mga tao tungkol sa gawain ng Diyos? (Oo.) Dagdag pa sa pagkaunawang ito, ano pa ang dapat maunawaan ng mga tao? Dapat nilang maunawaan na ang Diyos ang may kataas-taasang kapangyarihan sa lahat ng bagay. Sa gawain ng Diyos, binibigyang-kakayahan ng bawat partikular na bagay na ginagawa Niya ang mga tao na makita na labis na praktikal ang Kanyang mga kilos. Sa simula, noong papaalis pa lang ang grupo ninyo, nag-usap-usap ang ilan sa inyo kung magpupunta ba kayo o hindi. Hindi kayo hinadlangan ng Diyos; hindi Niya idinulot na ikaw ay mahilo, o magsuka, o magtae. Hindi ka Niya hinadlangan, ni hinikayat na magpunta. Hindi ba’t napakapraktikal nito? Hinayaan Niya ang grupo na pag-usapan ito nang magkakasama. Sinabi ng ilang tao na kumikibot ang kanang talukap nila, samantalang sinabi naman ng iba na hindi komportable ang pakiramdam ng kalooban nila, pero umaasa ka man sa mga damdamin o sa lagay ng loob mo, o sa mga imahinasyon tungkol sa mga bagay na higit sa likas, sa huli ay dapat kang magpunta sa dapat mong puntahan, at hindi ka hinadlangan ng Diyos sa anumang paraan. Hindi ba’t napakapraktikal para sa Diyos na gumawa sa ganitong paraan? (Oo.) Ang mga kilos ng Diyos ay hinding-hindi hungkag; tinutulutan ang lahat ng uri ng pagpapamalas ng tao, na maaari pa ngang kabilangan ng pagkibot ng mga talukap ng ilang tao. Sabihin mo sa Akin, mapipigilan o makokontrol ba ng Diyos ang pagkibot ng mga talukap ng mga tao? Hindi ba’t magiging napakadali para sa Diyos na kontrolin ito? Pero ginawa ba Niya iyon? (Hindi.) Hindi iyon ginawa ng Diyos. Hindi Siya nakialam, binigyan ka Niya ng kalayaan. Kumibot nga ang talukap ng mata mo, pero sa huli, umalis pa rin ang grupo—napakapraktikal ng lahat ng ito. Pero may problema sa destinasyon, at hindi inalis ng Diyos ang panganib na ito dahil lang papunta kayo roon. Hindi iyon ginawa ng Diyos, at nangyari pa rin ang problema gaya ng nararapat. Pero may ginawang matalinong bagay ang Diyos: pinatirik Niya ang kotse ninyo habang nasa kalagitnaan kayo ng biyahe, para sa oras na nakumpuni na ang kotse at nakarating na kayong lahat sa destinasyon, lumipas na ang panganib. Pagprotekta ito ng Diyos sa inyo. Kita mo, dahil sa oras ng pagkaantala na ito, matalino Niyang binigyan ka ng pagkakataon na makaiwas sa panganib. Napakapraktikal ng lahat ng ginagawa ng Diyos, hindi ba? (Oo.) Kaya, ipinapakita nito sa iyo, sa isang napakapraktikal na paraan, na hindi talaga hungkag o higit sa likas ang ginagawa ng Diyos, at likas at hindi maiiwasan ang kaganapan ng bawat bagay, pero naroroon ang pagkamakapangyarihan-sa-lahat ng Diyos. Sa buong panahon ng kaganapan, anuman ang mga imahinasyon ng mga tao, anuman ang mga paghihirap, kahinaan, at problema nila, tama man o mali ang mga pananaw na pinag-usapan nila nang magkakasama, wala sa mga ito ang nakaapekto sa kung ano ang nangyari sa huli, ni hindi rin ito nakaapekto sa di-maiiwasang kinalabasan ng pangyayari. Nangyari nga ang bawat bagay na dapat mangyari, naganap nga ang problemang dapat na maganap, tumirik nga ang kotse na dapat talagang tumirik, at nabunyag din ang mga pananaw ng mga tao, pero nangyari pa rin ang panghuling kinalabasan ng kaganapan ayon sa paraang isinaayos ng Diyos, at ayon sa paunang inorden ng Diyos at sa kung paano nagsagawa ng kataas-taasang kapangyarihan ang Diyos sa pangyayari. Ito ang pagkamakapangyarihan-sa-lahat ng Diyos, hindi ba? (Oo.) Nangyari ang lahat ng ito nang napakapraktikal at napakanormal, tulad lang ng lahat ng bagay na nangyayari sa mga tao bawat araw sa pang-araw-araw na buhay nila; likas itong nangyari at hindi ito higit sa likas, malapantasya, o hungkag. Samakatwid, sa usaping ito, dapat maunawaan ng mga tao na ang gawain ng Diyos ay praktikal at na may kataas-taasang kapangyarihan Siya sa lahat ng bagay. Paano dapat magsagawa ang mga tao? Una sa lahat, dapat nilang maunawaan kung anong mga prinsipyo ang dapat nilang sundin anuman ang mangyari sa kanila. Kung bumabatay lang sila sa mga damdamin ng tao, hindi iyon maaasahan. Hindi sila dapat bumatay sa mga higit sa likas na damdamin, o basta-bastang manghula batay sa mga hungkag na imahinasyon. Sa halip, dapat silang magpunta at gawin nila ang dapat nilang gawin batay sa mga aktuwal na sitwasyon at sa mga tungkuling dapat nilang gawin. Dagdag dito, ang mahalagang bagay ay na magpunta sila at gawin ang dapat nilang gawin batay sa mga katotohanang prinsipyo. Hindi ba’t mas lalong madali ito kung gayon? (Oo.) Samakatwid, anumang mga problema ang nararanasan mo, at anumang yugto ang naabot ng gawain ng Diyos, hindi mo kailangang bumatay sa mga damdamin mo, hindi mo kailangang tingnan kung ang isang petsa ay suwerte ba o hindi, at siyempre, lalong hindi mo kailangang tumingin sa anumang astronomikal na penomeno o makinig sa anumang mga propesiya—gawin mo lang ang dapat mong gawin. Mahilig tumingin ang ilang tao sa mga astronomikal na penomeno o tingnan kung ang mga petsa ay suwerte ba o hindi, sinasabi, “Hindi mainam ang petsa bukas, paano kung magkaaberya ang lahat ng bagay kapag lumabas ako? Mang-aaresto ba ang malaking pulang dragon? Bakit may umiiyak na uwak sa may pinto ko nang gumising ako nang maaga at lumabas kaninang umaga? Nabalitaan kong nakakita ng itim na pusa ang ilang tao nang lumabas sila kagabi. Masasamang tanda ang lahat ng ito! Ano ang dapat kong gawin? May magaganap bang kung anong panganib?” Kung may normal kang pagkatao at normal na pag-iisip ng tao, dapat ay magawa mong husgahan kung anong mga uri ng sitwasyon ang mapanganib at kung anong mga uri ng mga sitwasyon ang medyo ligtas, at dapat mong malaman kung paano harapin at pangasiwaan ang mga ito ayon sa aktuwal na sitwasyon—hindi mo kailangang tingnan ang ibang mga bagay na iyon. Tungkol naman sa kung ano ang dapat mong gawin at hindi dapat gawin araw-araw, sa isang banda, may malilinaw na salita ng Diyos na nagsisilbing mga katotohanang prinsipyo, at sa kabilang banda, may normal kang pagkatao, konsensiya at katwiran, at basta’t ginagawa mo ang dapat mong gawin araw-araw batay sa pagsasaayos ng mga aktuwal na sitwasyon at sa patnubay na ibinibigay ng mga ito, at ayon sa mga aktuwal na pangangailangan ng normal na pagkatao at ng sarili mong mga responsabilidad at obligasyon, ayos lang iyon. Kung haharapin ng mga tao ang pang-araw-araw na buhay nila sa ganitong paraan, hindi ba’t magiging mas lalong simple ang mga bagay-bagay? (Oo.)

B. Ang mga Kuru-kuro at Imahinasyon ng mga Tao Tungkol sa mga Resultang Nilalayong Makamit ng Diyos sa Gawain Niya

Bagama’t ang gawain ng Diyos ay makapangyarihan sa lahat at kamangha-mangha, at bagama’t ang mga salita ng Diyos ay ang katotohanan at buhay, hindi posibleng gawing ganap o baguhin ang mga tao sa loob ng magdamag. Ang ilang tao, batay sa mga kuru-kuro at imahinasyon nila, ay madalas na sinasabi, “Napakaraming taon ko nang nananampalataya sa Diyos, kaya bakit hindi pa rin ako nagbabago? Bakit hindi ko pa rin nakakamit ang pagpapabanal? Bakit mahal ko pa rin ang mundo sa puso ko? Bakit napakapalalo ko pa rin? Bakit may buktot na pagnanasa pa rin ako? Mahilig akong manood dati ng ilang video o nakakalibang na palabas ng mundong walang pananampalataya. Bakit gusto ko pa ring panoorin ang mga ito paminsan-minsan, sa kabila ng katunayan na nananampalataya naman ako sa Diyos hanggang ngayon, kumakain at umiinom ng mga salita ng Diyos sa loob ng napakaraming taon, ginagawa ang tungkulin ko, tinatalikuran ang mga bagay-bagay, at ginugugol ang sarili ko sa loob ng maraming taon, at pakiramdam ko ay nabitiwan ko na ang mga bagay na ito sa puso ko?” Ang mga ito ay ilang kuru-kurong mayroon ang mga tao, hindi ba? Sa partikular, sa pananampalataya nila sa Diyos, palaging naghahangad ang ilang tao ng mga bagay tulad ng pagsupil sa katawan nila, hindi pag-iimbot sa mga kasiyahan ng laman, pagtitiis ng higit na pagdurusa at pagpapakapagod, at pagkakaroon ng kakayahang malampasan ang maraming paghihirap ng katawan. Pero sa kabila ng katunayan na patuloy silang naghahangad sa ganitong paraan, nararamdaman pa rin nila na madalas silang nakokontrol ng mga labis-labis na pagnanais, ng kanilang pag-iimbot sa kaginhawahan, at katamaran ng laman, at kaya madalas silang negatibo at nawawalan ng pananalig sa Diyos, iniisip nila, “Umabot na sa puntong ito ang gawain ng Diyos, kaya bakit masyado akong nakakadismaya at madalas pa rin akong negatibo?” Minsan, kapag nakapagkamit na sila ng ilang resulta sa isang gampanin at nagkamit na ng pagsang-ayon ng lahat, napapanatag sila at iniisip nila, “May pag-asa pa akong maligtas. Napakabuti ng gawain ng Diyos at ng Kanyang mga salita. Talagang makakapagbago ng mga tao ang Kanyang gawain.” Pero pagkalipas ng ilang panahon, pakiramdam nila ay nangungulila pa rin sila sa mga mahal nila sa buhay. Sa partikular, minsan ay inaalala pa nga nila ang mga tao na minsan nilang hinangaan, at inaalala nila nang may sentimyento ang makamundong buhay na ipinamuhay nila noon, at talagang hinahanap-hanap nila ang maluluwalhating araw nila noong nasa mundo pa sila sa labas, kaya naman napapaisip sila, “Bakit hinahanap-hanap ko pa rin ang mga bagay na iyon? Bakit hindi ko pa binibitiwan ang mga kasiyahan ng laman at inihihiwalay ang sarili ko sa mundo bilang isang banal? Bakit hindi pa ako nagbabago?” At sumasama na naman ang loob nila. Madalas nilang binabalikan ang mga kaisipan at pananaw na ito. Ang kalagayan nila ay mabuti minsan at masama minsan, saglit silang mahina at saglit namang malakas, saglit silang negatibo at saglit silang positibo. Madalas nilang tinutukoy ang sarili nila batay sa mga pagpapamalas nila sa pang-araw-araw na buhay. Kung nasa mabuting kalagayan sila, iniisip nilang pakay sila ng pagliligtas; kung nasa masamang kalagayan sila, pakiramdam nila ay wala silang pag-asang maligtas at na hindi na sila matutubos. Sila ay nasa isang dulo ng kasukdulan o kaya ay nasa kabilang dulo. Kapag nasa mabuting kalagayan sila, pakiramdam nila ay isa silang banal at napakalapit nila sa Diyos, na walang anumang mga hadlang sa pagitan nila at ng Diyos, at nararamdaman nila na ang Diyos ay nasa tabi nila mismo. Kapag nasa masamang kalagayan sila, pakiramdam nila ay nalaglag sila sa ikalabing-walong antas ng impiyerno at hindi nila makita o mahawakan ang Diyos, at pakiramdam nila ay napakalayo sa kanila ng Diyos. Bakit ganito? Bakit may mga ganito silang kalagayan? Normal ba o hindi normal ang ganitong mga kalagayan? (Hindi normal.) Kapag nasa mabuting kalagayan sila, ginagawa nila ang anumang isinasaayos ng iglesia na gawin nila, at kaya nilang lampasan ang anumang mga suliranin, tiisin ang anumang paghihirap, at bayaran ang anumang halaga. Pakiramdam nila ay sila ang pinaka-may-kakayahang magpasakop sa Diyos, na sila ay isang tao sa sambahayan ng Diyos na naghahangad sa katotohanan, at na walang suliranin ang magpapabagsak sa kanila. Nagtatrabaho sila nang husto na gawin ang tungkulin nila at handa silang magsikap. Hindi sila nakakaramdam ng pagod, gaano man sila magsalita kapag nakikipagbahaginan sila sa iba, at ayos lang sa kanila na magpaliban ng pagkain, o kulangin ng dalawa o tatlong oras ang tulog nila. Handa silang gugulin ang sarili nila para sa Diyos at ialay ang buong buhay nila sa Diyos. Dahil dito, pakiramdam nila ay nagbago na sila. Hindi na nila iniisip ang pamilya nila, hindi na sila nangungulila sa mga taong minsan na nilang minahal, at hindi na nila inaalala nang may sentimyento ang kaluwalhatian at dangal na mayroon sila noon sa mundo. Iwinawaksi nila ang lahat ng iyon at buong pusong ginugugol ang sarili nila para sa Diyos, sumusunod sa mga prinsipyo, pinupungusan ang sinumang nagdudulot ng mga kaguluhan at pagkagambala, itinataguyod ang pagiging patas sa sambahayan ng Diyos, naninindigan sa panig ng katarungan, ipinagtatanggol ang mga interes ng sambahayan ng Diyos, at itinatatag ang sarili nilang imahe bilang isang estrikto at walang-kinikilingang “hukom.” Mahusay silang gumagampan sa loob ng ilang panahon. Pero malamang na dumating ang panahon na magbubunyag sila ng mga tiwaling disposisyon nila o gagawa sila ng mali, at pagkatapos ay magiging negatibo at mahina sila, iniisip nila, “Ibinunyag ako ng Diyos, hindi na Niya ako mahal.” Mula noon, hindi na sila muling makakabangon. Pakiramdam nila ay wala silang silbi at na wala silang anumang kayang gawin, na may mga makasariling kaisipan at buktot na pagnanasa pa rin sila, na madalas silang nangungulila sa mga taong minsan na nilang minahal at nagustuhan, na madalas silang negatibo at mahina, na lumalaban pa rin sila sa Diyos, na hindi nila kayang isagawa ang katotohanan, na hindi pa rin sila nagbago kahit napakaraming taon na nilang nananampalataya sa Diyos, at iisipin nila, “Hindi ba’t ibig sabihin nito ay katapusan ko na?” Iisipin nila na wala silang pagkakataong maligtas, at na wala na talaga silang pag-asa. Kapag masaya sila, sobrang nagagalak sila, at kapag nasasaktan sila, sobra silang miserable. Palagi silang napupunta sa dalawang sukdulang ito, palipat-lipat sila sa dalawang ito. Bakit ganito? Ang mga kalagayan at pagpapamalas man na ito ay mga positibo o pagkasira ng loob, sa kabuuan, magkakapareho ang uri ng lahat ng problemang ito, tulad ng pagiging puno ng mga kuru-kuro at imahinasyon tungkol sa gawain ng Diyos, at palaging pagtukoy sa sarili at paglalarawan sa sarili batay sa mga lagay ng loob ng isang tao, at batay sa mga pagbubunyag at pagpapamalas ng isang tao sa loob ng isang partikular na panahon, habang kasabay nito ang pagtukoy sa gawain ng Diyos, sa mga resultang nakakamit ng Kanyang gawain sa mga tao, at sa mithiin at layong nakakamit ng Kanyang gawain sa mga tao. Ito ba ang ugat ng problema? (Oo.) Kapag positibo ang mga tao, nagdarasal sila sa harap ng Diyos, ipinapahayag ang kapasyahan nila habang tumatangis, handang ialay ang buong buhay nila sa Diyos nang walang hinihinging anumang kapalit, handang sundan ang Diyos at gugulin ang sarili nila para sa Kanya. Kapag nagdarasal sila at gumagawa ng mga kapasyahan tulad nito, pakiramdam nila ay hindi na mga paghihirap ang lahat ng paghihirap. Napapaluha sila, at naniniwala pa nga silang ang Banal na Espiritu ang umantig sa kanila. Iniisip nila, “Inantig ako ng Banal na Espiritu. Tiyak na labis akong mahal ng Diyos! Hindi ako inabandona ng Diyos!” Nagdarasal sila habang lumuluha at sinasabi nilang inantig sila ng Banal na Espiritu—hindi ba’t isa itong delusyon? (Oo.) Ang totoo, naantig ka sa ganda ng pakiramdam mo sa sarili mo; naantig ka sa sarili mong kapasyahan, mga adhikain, mga kahilingan, at sa sarili mong mga kilos, imbes na sa Banal na Espiritu. Bakit Ko sinasabing naantig ka sa sarili mo? Napakarami mong kuru-kuro at imahinasyon tungkol sa gawain ng Diyos, at napakabaluktot ng mga ito—tingin mo ba ay aantigin ka ng Diyos? Kung nasa ganitong sukdulang kalagayan ka, aantigin ka ba ng Diyos para lalo kang maging mas sukdulan? Kung aantigin ka ng Diyos, lalo ka lang magiging mas sukdulan, at mas lalo kang hahanga at maaantig sa sarili mo, at mas lalo mong gugustuhing gawin ang kapasyahang ito: “Babawasan ko ang pagtulog ko at magdurusa ako ng higit pang paghihirap, kakainin ko ang pagkain, masarap man ito o hindi, ayos lang na kumain ako ng kahit ano, at wala akong pakialam kung nakakabuti man ito sa katawan ko o hindi. Dapat kong malampasan ang mga kagustuhan ng dati kong laman, dapat kong partikular na gamutin ang mga depekto ng dati kong laman, at dapat kong mas pagdusahin ang laman ko at hindi ito hayaang maging komportable. Kung komportable ang pakiramdam nito, hindi ko mamahalin ang Diyos; kung komportable ang pakiramdam nito, magpapasasa ako sa mga kaginhawahan ng laman at hindi ako magsisikap na gawin ang tungkulin ko.” Kung ang Banal na Espiritu ang umaantig sa iyo, magpapatuloy ka lang sa ganitong sukdulan, at lalong magiging mali ang paniniwala mo na napagtagumpayan mo ang laman at nagapi mo na si Satanas, at na naligtas ka na. Kaya sinasabi Ko na hindi ka inantig ng Banal na Espiritu, kundi ng sarili mo. Madalas ba kayong inaantig ng sarili ninyo? (Oo.) Inaantig kayo ng sarili ninyong kapasyahan na gugulin ang sarili ninyo at magdusa ng paghihirap para sa Diyos, at handang-handa kayo sa puso ninyo na magdusa ng paghihirap para sa Diyos, na magdusa ng gaano man karaming paghihirap, o mamatay pa nga, at pagkatapos ay bumubuhos ang luha sa inyong mukha. Ang talagang totoo, hindi naaantig ang Diyos na naaantig ka, ni hindi Siya naaantig sa kapasyahan mo. Ang pagbubulalas mong ito ay isang panandaliang bugso ng damdamin lang, isang panandaliang pag-alab ng damdamin. Sa sitwasyong ito, maaari ka pa ngang magdasal sa Kanya at sabihin mo, “O Diyos, handa akong mamatay para sa Iyo! O Diyos, napakaabala ko sa paggawa ng tungkulin ko ngayong araw na nagpaliban ako ng pagkain. Kahit pa 10 beses akong hindi kumain, handa akong gawin ito! Hindi nabubuhay ang mga tao sa tinapay lang, sa halip, nabubuhay sila sa mga salitang nagmumula sa bibig ng Diyos. O Diyos, handa akong mahalin Ka sa buong buhay ko, magpakailanman at walang katapusan, at hindi kailanman magbabago ang pagmamahal ko para sa Iyo!” Palagi kang inaantig ng mga engrandeng salita mong ito na tumangis, pero hindi nagbabago ang saloobin ng Diyos sa iyo. Bakit? Ito ay dahil inantig ka ng panandaliang bugso ng damdamin, at ang mga luha mo ay hindi mga luha ng pagsisisi, mga luha ng pagkakautang, o mga luha dahil tunay mo nang nakilala ang sarili mo, at lalong hindi mga luha ng kalungkutan ang mga ito para sa kawalan mo ng kakayahang isagawa ang katotohanan at itaguyod ang mga katotohanang prinsipyo. Samakatwid, ikaw lang ang maaantig sa emosyon mong ito, at maaaring makaantig din sa mga nasa paligid mo, pero hindi naaantig ang Diyos dito. Samakatwid, hindi ang Banal na Espiritu ang umaantig sa iyo, bagkus, ikaw ang umaantig sa sarili mo. Tumutulo ang luha mo dahil naantig ka sa sarili mo. Ang mga luha, emosyonal na salita, at maalab na damdamin mo ay mababaw na penomeno lang, isang uri lang ng pag-uugali ang mga ito. Ang mga ito ay hindi isang pagbabago sa diwa at buhay mo, ni isang pagbubunyag ng katotohanan bilang buhay mo. Kapag mayroon kang maalab na damdamin at bugso ng damdamin na gugulin ang sarili mo at magdusa para sa Diyos at labis kang maagap, pakiramdam mo ay ang Banal na Espiritu ang umaantig sa iyo, na nagbago ka na, at na pakay ka ng pagliligtas—isa itong uri ng kuru-kuro at imahinasyong mayroon ka tungkol sa gawain ng Diyos. Kapag naging negatibo ka dahil sa isang pansamantalang pagkabigo at pagbagsak, o dahil nabunyag ang katiwalian at mga kakulangan mo, o dahil pinungusan at ibinunyag ka, nalulungkot at nasasaktan ka, at iniisip mong hindi ka nagbago at na wala kang pag-asang maligtas—isa pa itong uri ng kuru-kuro at imahinasyong mayroon ka tungkol sa gawain ng Diyos. Sa katunayan, anuman ang nakikita ng Diyos—nasa negatibo o positibong kalagayan ka man, o hanggang saan man nasira at bumagsak ang kalagayan mo—paano ka tinitingnan ng Diyos sa buong panahong ito? Iyon talaga ang tayog mo. Tutukuyin ng Diyos kung gaano ka na nagbago at kung gaano karaming katotohanang realidad ang napasok mo batay sa aktuwal na sitwasyon mo, mga aktuwal na pagpapamalas mo, at aktuwal na tayog mo. Ang kasalukuyan mong kawalan ng kakayahan na makabangong muli at ang kasalukuyan mong pagkalugmok sa ganap na pagkasira ng loob ay hindi ang pamantayan ng pagtingin ng Diyos sa iyo o pagtukoy sa aktuwal na tayog mo. Kaya, nasa positibo o negatibong kalagayan ka man, o puno ka man ng nag-aalab na damdamin o nakakaramdam ka man ng pagkasira ng loob, hindi ito makakaapekto sa pagsusuri at paglalarawan ng Diyos sa iyo. Ikaw lang ang nagkakamali sa paglalarawan sa sarili mo batay sa mga pansamantalang pagbubunyag at pagpapamalas mo—bilang isang taong katulad na ni Pedro, o bilang isang taong hindi na matutubos—dahil mayroon kang napakaraming kuru-kuro at imahinasyon tungkol sa gawain ng Diyos. Pero paano ka man tumutukoy, anumang mabubuti o masasamang damdamin ang nararanasan mo, lahat ng ito ay idinulot ng mga kuru-kuro at imahinasyong nabuo mo tungkol sa gawain ng Diyos, at hindi tumutugma ang mga kuru-kuro at imahinasyong ito sa tumpak at praktikal na depinisyon ng isang tao at sa tumpak at praktikal na pagtukoy Niya rito. Hindi ba’t ganito ang nangyayari? (Oo.) Samakatwid, ito man ay ang sarili nilang mga pagpapamalas, ang sarili nilang diwa, o ang panghuling paglalarawan nila sa sarili nila, hindi matutukoy ng mga tao ang mga bagay na ito batay sa sarili nilang mga kuru-kuro at imahinasyon. Sa halip, dapat nilang sukatin ang mga bagay na ito batay sa mga normal na tuntunin ng gawain ng Diyos at sa mga aktuwal na resultang gustong makamit ng Diyos sa Kanyang gawain, o batay sa mga paraan ng paggawa ng Diyos at sa Kanyang mga tumpak na depinisyon ng mga tao. Ano ang mga pangunahing kuru-kuro at imahinasyon ng mga tao tungkol sa gawain ng Diyos dito? Naniniwala ang mga tao na ang aktuwal nilang tayog ay natutukoy batay sa mga pansamantala nilang pagpapamalas, o sa mga pagpapamalas nila sa isang partikular na panahon: Kung nasa mabuting kalagayan sila sa panahong ito, gagawa ang Banal na Espiritu sa kanila, at sila ay magbabago, magtataglay ng buhay, lalago sa tayog, at magagawa nilang magkamit ng kaligtasan; kung nasa masamang kalagayan sila at wala silang anumang tunay na pananalig sa Diyos sa panahong ito, nangangahulugan ito na wala silang anumang tayog. Hindi ba’t ang mga ito ang mga kuru-kuro at imahinasyon ng mga tao? (Oo.) Ang isang kuru-kuro at imahinasyong mayroon ang mga tao tungkol sa gawain ng Diyos ay na hindi ito ginagampanan sa mga tao nang matagalan at tuluy-tuloy, kundi sa halip, na panandalian sila nitong binibigyan ng kaunting kaliwanagan, na nagdudulot sa kanila na magpamalas ng bugso ng lakas at ng panandaliang bugso ng damdamin. Ang isa pang uri ay na naniniwala ang mga tao na higit sa likas ang gawain ng Diyos, na inaantig Niya ang mga tao na magkaroon ng positibong saloobin, at magkaroon ng determinasyong magdusa ng paghihirap at gugulin ang sarili nila para sa Kanya, at na nagkakamit sila ng tayog at nagiging mga taong may katotohanan ng Diyos bilang buhay nila. Naniniwala sila na kung manghihina sila dahil sa isang isyu, tutukuyin ng Diyos na nabigo at nabunyag na sila, at pagkatapos ay kokondenahin sila ng Diyos, at ititiwalag at aabandonahin Niya sila. Hindi ba’t mga kuru-kuro at imahinasyon ng mga tao ang mga ito? (Oo.)

Ano ang mga kuru-kuro at imahinasyon ng mga tao na katatapos lang nating pagbahaginan? (May ilang kuru-kuro at imahinasyon ang mga tao tungkol sa gawain ng Diyos. Naniniwala sila na ang aktuwal na tayog ng isang tao ay napagpapasyahan ng mga pagpapamalas nito sa isang partikular na panahon o ng mga pansamantala nitong pagpapamalas, at iniisip nila na saglit lang na nagaganap ang gawain ng Diyos sa mga tao, sa halip na matagalan at tuluy-tuloy. Naniniwala rin ang mga tao na ang gawain ng Diyos ay napakahigit sa likas at na madalas na inaantig ng Diyos ang mga tao. Kapag ang mga tao ay panandaliang inaantig ng Banal na Espiritu, pakiramdam nila ay malapit na silang magawang perpekto o na mas malapit na nilang makamit ang pamantayan ni Pedro, at kapag nabibigo at nanghihina ang mga tao, natutukoy nila na naitiwalag na sila.) Ano ang mga kuru-kuro at imahinasyon ng mga tao tungkol sa gawain ng Diyos sa aspektong ito? Naniniwala ang mga tao na ang mga pansamantalang pagpapamalas nila ay kumakatawan sa aktuwal nilang tayog, at na tinutukoy ng Diyos ang mga tao batay sa mga pansamantalang pagpapamalas nila. Iniisip ng mga tao na gusto ng Diyos na makitang nagdurusa sa paghihirap at nagbabayad ng halaga ang mga tao, na gusto Niyang makita ang mga tao na madalas magdasal at gumawa ng mga kapasyahan at maantig hanggang sa puntong umiyak sila nang labis, at na gusto Niyang magawang talikuran ng mga tao ang mga bagay at gugulin ang sarili nila at gumawa nang masigasig, at na magawa nilang lampasan ang iba’t ibang suliranin ng laman. Iniisip nila na kumikilos man sila o hindi nang ayon sa mga prinsipyo o nang alinsunod sa katotohanan, basta’t nagagawa nilang madalas na magbayad ng halaga, at, sa paggampan ng tungkulin nila, madalas silang hindi nakakakain at nakakatulog, gumigising nang maaga at nagpupuyat sa gabi, at nagtatrabaho sa gabi at araw, magugustuhan ito ng Diyos. Ipinapahiwatig nito na anumang gawain ang ginagawa ng Diyos o ilang salita man ang sinasabi Niya, umaasa lang Siya na ang lahat ng tao ay magagawang magdusa ng paghihirap at magbayad ng halaga para sa Kanya, hindi kumain ng masasarap na pagkain o magsuot ng magagandang damit, at hindi magkaroon ng anumang bakanteng oras, at na dapat nilang gugulin ang bawat araw alinman sa paggawa ng mga tungkulin nila o sa pagdarasal, at madalas silang gumawa ng mga kapasyahan, ipahayag nila ang determinasyon nila, ituon ang isipan nila, at manumpa. Iniisip ng ilang tao na gustong pigilan ng Diyos ang puso at mga kamay at paa ng mga tao, na hindi Niya binibigyan ang mga tao ng kalayaan at paglaya, at sa halip, na ipinaparamdam Niya sa kanila na nasusupil sila para hindi sila makalaya, at pinagkakaitan Niya sila ng kalayaan ng isang buhay ng normal na pagkatao. Iniisip ito ng mga tao, hindi ba? (Oo.) Ano pa ang ibang iniisip ng mga tao? Na hindi pinapayagan ng Diyos ang mga tao na mabigo, magbunyag ng kahinaan o katiwalian, o magpakita ng mga pagkukulang nila. Naniniwala rin ang mga tao na kung gusto nilang magkamit ng kaligtasan at magawang perpekto, kung gayon, sa proseso ng paggawa ng tungkulin nila ay hindi talaga sila puwedeng maging mahina, o magkaroon ng anumang mga pangangailangan, kakulangan, o kapintasan ng normal na pagkatao, at hindi dapat magbunyag ng anumang mga tiwaling disposisyon. Hindi ba’t mga kuru-kuro at imahinasyon ng mga tao ang mga ito? (Oo.) Sa mga kuru-kuro at imahinasyon ng mga tao, iniisip nila na sa ilalim ng gawain at gabay ng Diyos, dapat silang manatiling bata sa puso nila, manatiling masigasig, at mapuno ng maalab na damdamin para sa gawain nila at magkaroon ng seryosong saloobin dito, gayundin na maging palaging napakahigpit sa sarili at hindi kailanman nagluluwag. Hindi ba’t ito ang iniisip ng mga tao? Ito ba ay isang kuru-kuro at imahinasyong mayroon ang mga tao, o ito ba ay tunay na hinihingi ng Diyos sa mga tao? (Ito ay isang kuru-kuro at imahinasyong mayroon ang mga tao.) Iniisip ng mga tao na kung sila ay medyo negatibo at mahina, o may kaunting paghihirap ng laman, o may ilang kakulangan o kapintasan sa pagkatao nila, o nagbubunyag ng mga tiwaling disposisyon, at paminsan-minsang nag-iimbot ng kaginhawahan ng laman, kung gayon, hindi sila gugustuhin ng Diyos, hindi Niya sila kakausapin o hindi Siya gagawa sa kanila, at sila ay ititiwalag at mawawalan ng pag-asang maligtas. Ganito nga ba ang nangyayari? (Hindi.) Hindi ba’t ang mga ito ay mga kuru-kuro at imahinasyong mayroon ang mga tao? (Oo.) Sa mga kuru-kuro at imahinasyon ng mga tao, naniniwala sila, sa isang banda, na gusto ng Diyos ang mga taong palaging puno ng sigasig at nag-aalab na damdamin para sa gawain nila, at sa kabilang banda, na ayaw ng Diyos sa pagkanegatibo ng mga tao at hindi sila tinutulutang ipakita ang mga kahinaan nila. Sa madaling salita, iniisip ng mga tao na gusto ng Diyos ang mga asetiko, hindi ba? Iniisip nila na kailangang ipamuhay ang buong buhay nila sa karalitaan, na huwag talagang magbigay-pansin sa mga panlabas na usapin, at na basahin ang mga salita ng Diyos araw-araw sa ilalim ng malamlam na liwanag ng malamig na de-langis na lampara; naniniwala sila na parehong kinakailangan ang mga dasal sa umaga at gabi, na dapat nilang pasalamatan ang Diyos kada bago kumain, at na hindi sila puwedeng magkaroon ng anuman sa iba’t ibang pangangailangan ng normal na pagkatao. Naniniwala sila na saka lang sila maituturing na ganap na tapat sa Diyos at ganap na may pananalig sa gawain nila, at na tanging sa pagpapanatili ng ganitong uri ng sigasig sila magugustuhan ng Diyos at magiging isang taong gusto ng Diyos na iligtas at gawing perpekto. Dahil may ganitong mga kuru-kuro at imahinasyon ang mga tao, ang ilan ay labis na nakakaramdam ng pagsaway sa loob nila kapag paminsan-minsan silang nangungulila sa pamilya nila, at hindi rin sila mapalagay sa tuwing paminsan-minsan silang nakikipag-usap saglit, iniisip na sasawayin sila ng Diyos. Kapag ang ilang dalaga ay paminsan-minsang nagbibihis nang maganda at nagsusuot ng medyo makulay at medyo nauuso, naaasiwa sila nang husto, at iniisip nila, “Hindi kaya medyo hindi disente na magdamit ako nang ganito? Hindi kaya medyo mapagpalayaw ito?” Sa katunayan, hindi naman sila nakasuot ng kakaiba o maiksing kasuotan, pero sadyang nakakaramdam sila ng pagkamapagpalayaw at iniisip nila, “Sinasaway ako ng Diyos sa loob ko. Ayaw Niyang ginagawa ko ito.” Kung tingin mo ay ayaw ito ng Diyos, bakit hindi ka magsuot ng mga damit ng isang Budistang monghe o ng isang Taoista? Labis na “elegante” at “disente” iyon! Hindi iyon mapagpalayaw, hindi ba? Ang ilang tao ay paminsan-minsang nagpapasasa sa kaunting banidad at nagpapakitang-gilas, at pagkatapos ay pakiramdam nila ay sinasaway sila at hindi sila mapalagay sa loob nila at iniisip nila, “Hindi na ako gusto ng Diyos. Ayaw na Niya sa akin.” Nagtatakda pa nga ng mga panuntunan ang ilang tao na bawal silang magsuklay, maglagay ng kolorete, o manalamin, at na puwede lang silang maligo minsan sa isang buwan o minsan kada anim na buwan, at iniisip nila na kung maliligo sila nang mas madalas sa minsan sa isang buwan o kada anim na buwan, kapopootan ito ng Diyos at tiyak na hindi sila maliligtas. Nagtatakda sila ng panuntunan na dapat silang bumangon bago mag-alas singko ng umaga, at iniisip nila na kung mahuhuli nang kalahating oras ang pagbangon nila, nagpapasasa sila sa kaginhawahan, at hindi sila mga taong nagmamahal sa Diyos; nagtatakda sila ng panuntunan na dapat silang mahiga kapag pasado hatinggabi na, at iniisip nila na kung mahihiga sila bago maghatinggabi, hindi sila isang taong tapat na gumagawa ng tungkulin nila. Gumagawa ang mga taong ito ng maraming nakatakdang panuntunan para sa sarili nilang pag-uugali, pang-araw-araw na buhay, at mga pangangailangan sa buhay. Hindi nila hinahanap kung ano ang mga hinihingi ng Diyos, ni sinusubukang unawain kung ano ang mga pananaw at saloobin ng Diyos sa mga usaping ito. Sa halip, ganap silang subhetibong naniniwala na sa gawain ng Diyos, hindi pinapayagan ng Diyos ang mga tao na magkaroon ng ganitong mga pagpapamalas, at na kung sakaling taglay nila ang ganitong mga pagpapamalas, ganap silang magiging mapaghimagsik, at kapopootan sila ng Diyos, kaya naman, hindi sila maliligtas. Madalas, dahil lang sa ilang maliit na usaping hindi na karapat-dapat pang banggitin, tulad ng pagsasabi ng maling bagay, paggamit ng maling salita, pagkain ng ilang karagdagang meryenda, o paminsan-minsang panonood ng ilang video na nakakalibang, iniisip ng mga tao, “Katapusan ko na! Ganap na mapaghimagsik ang ginagawa kong ito! Hindi ko alam na puwede akong magkaroon ng gayong mga pag-uugali at gayong mga interes—hindi ko alam na may ganitong mga problema pa rin ako. Malubha ito. Dapat kong pagnilayan nang malalim ang sarili ko, himayin ang sarili ko sa kaibuturan ng kaluluwa ko, at sumailalim ako sa isang rebolusyon. Hindi ko ito puwedeng bitiwan!” Labis na pinapahalagahan ng mga tao ang mga usaping ito na wala namang kaugnayan sa mga katotohanang prinsipyo. Lahat ng ito ay mga kuru-kuro at imahinasyon ng mga tao at kinapopootan ng Diyos ang mga ito. Ayaw ng Diyos na makita ang mga tao na magbunyag ng mga pagpapamalas na ito. Kaya, ano ang mga katotohanang dapat maunawaan ng mga tao sa aspektong ito? Ano ang mga prinsipyong dapat sundin? Dahil ang mga bagay na ito ay mga kuru-kuro at imahinasyon ng mga tao, tiyak na ang mga ito ay hindi ang mga prinsipyong hinihingi ng Diyos sa mga tao, at tiyak na walang kinalaman ang mga ito sa mga hinihingi ng Diyos sa mga tao. At dahil mga kuru-kuro at imahinasyon ang mga ito, ibig sabihin nito, nabuo at napag-ugnay-ugnay ang mga ito sa isipan ng tao—sa madaling salita, nagmumula ang mga ito sa isipan ng mga tao at walang anumang kinalaman sa mga katotohanang realidad na hinihingi ng Diyos na taglayin ng mga tao. Paano man sumusunod ang mga tao sa mga kuru-kuro at imahinasyong ito, hangga’t walang kinalaman ang mga ito sa katotohanan, walang silbi ang pagsunod ng mga tao sa mga ito. Kahit na sumunod ka nga sa mga ito, hindi ka pa rin sumusunod sa mga katotohanang prinsipyo, at hindi ito matatandaan ng Diyos. Sa partikular, labis na hindi mapalagay ang ilang tao at nararamdaman nilang mahigpit silang sinasaway sa loob nila kapag paminsan-minsan silang nagbubunyag ng sarili nilang mga kagustuhan at mga nakagawian ng laman. Paano nagaganap ang pagiging hindi mapalagay at pagsasaway sa sarili na ito? Resulta ba ito ng pag-antig sa kanila ng Banal na Espiritu? (Hindi, may mga kuru-kuro at imahinasyon ang mga tao tungkol sa Diyos, kaya hindi sila mapalagay.) Ang batayan ng mga damdaming ito ay ang mga kuru-kuro at imahinasyon ng mga tao, hindi ang katotohanan. Nakakaramdam agad ang ilang tao ng pagsaway at pagkabagabag sa loob nila, at nagmamadali silang magdasal at magkumpisal ng mga kasalanan nila, at nagmamadali silang magsisi. Ano ang kailangan mong pagsisihan? Ang mga bagay na ito na ginawa mo ay mga karaniwang pag-uugali sa pang-araw-araw na buhay. Hindi mga kasalanan ang mga ito, at tiyak na hindi malalaking pagsalangsang ang mga ito. Huwag mong masyadong palakihin ang gayong mga bagay na hindi naman mahalaga! Kung sa tingin mo ay mali ang mga bagay na iyon, puwede mong piliing huwag gawin ang mga iyon. Pero ang hindi paggawa sa mga iyon ay hindi nangangahulugan na sumusunod ka sa mga katotohanang prinsipyo, at ang pagiging hindi mapalagay ay hindi nangangahulugan na nilabag mo ang mga katotohanang prinsipyo. Bakit ka nagsisisi? Bakit mo itinutuwid ang sarili mo? Dahil ba idinudulot ng mga kuru-kuro at imahinasyon mo na mali mong paniwalaan na hindi mo dapat ginagawa ang ganoong mga asal, o dahil ba iniisip mo na ang mga asal mo ay salungat sa mga salita ng Diyos at sa mga katotohanang prinsipyo? Kung salungat ang mga ito sa mga katotohanang prinsipyo, at talagang hindi ka mapalagay, dapat kang magmadali na magbago ng landas at magsisi sa Diyos. Ang pagiging hindi mapalagay na ito, kahit papaano man lang, ay ang pang-uusig ng konsensiya ng pagkatao. Kung hindi ka mapalagay dahil lang sumalungat ka sa sarili mong mga kuru-kuro at imahinasyon, hindi ba’t nagpapasasa ka sa mga hindi kinakailangang damdamin? (Oo.) Ito ay ganap na pagpapasasa sa mga hindi kinakailangang damdamin at ito ay kalabisan. Bakit naman hindi ka hindi mapalagay kapag sumusunod ka sa mga anticristo? Bakit hindi mo nararamdaman na sinasaway ka dahil doon? Kapag nakikita mo ang masasamang tao na nanggagambala at nanggugulo sa gawain ng iglesia at pinipinsala ang mga interes ng sambahayan ng Diyos, at hindi ka tumitindig para pigilan sila, hindi ka ba napapalagay? Kapag nagsasalita at kumikilos ka nang labag sa mga katotohanang prinsipyo at batay sa sarili mong kalooban, hindi ka ba napapalagay? Kung nilabag mo ang mga katotohanang prinsipyo sa mga usaping ito pero hindi ka kailanman hindi napapalagay tungkol dito, kung gayon, wala ka man lang pagkatao, ni wala kang konsensiya. At kung wala kang konsensiya, anong mga bagay ang magdudulot para hindi ka mapalagay? Ang pagiging hindi mapalagay mo ay ganap na pagpapasasa mo sa mga hindi kinakailangang damdamin. Ang sarili mong mga kuru-kuro at imahinasyon ang nagpapahirap sa iyo at nagdudulot sa iyo na hindi mapalagay—wala kang mapapala riyan. Ano ang magiging panghuling resulta ng pananampalataya mo sa Diyos sa loob ng sarili mong mga kuru-kuro at imahinasyon? Lalo ka lang magiging mas mapagpaimbabaw at lalo ka lang magiging mas katulad ng mga Pariseo. Mapapalayo ka lang nang mapapalayo sa mga salita ng Diyos at sa mga katotohanang prinsipyo, at magiging imposible para sa iyo na makapasok sa katotohanang realidad. Palaging mabuti ang pakiramdam mo tungkol sa sarili mo, pero ano ba mismo ang napakabuti sa iyo? Punong-puno ka ng mga kuru-kuro at imahinasyon, at ang lahat ng nadarama mo ay walang kinalaman sa katotohanan. Ang mga damdamin mo ng pagkaantig at pagkasaway, ang pagkakautang at pagsisising nadarama mo, ang pagsisising sa tingin mo ay dapat mayroon ka, at ang mga panunumpa at kapasyahang ginagawa mo ay pawang nauugnay sa mga kuru-kuro at imahinasyon mo. Ang mga bagay na ito ay batay lang sa mga kuru-kuro at imahinasyon mo at walang kinalaman sa katotohanan. Samakatwid, anumang ginagawa mo—ito man ay pagdurusa ng paghihirap at pagbabayad ng halaga o paghahandog ng mga bagay at paggugol ng sarili mo, at anuman ang ginugugol mo—ay walang saysay kung wala naman itong kinalaman sa katotohanan. Naunawaan mo ba? (Oo.)

Ngayong napagbahaginan at nahimay na natin ang mga kuru-kuro at imahinasyong ito na mayroon ang mga tao tungkol sa gawain ng Diyos, medyo mas malinaw na ba sa inyo kung paano titingnan ang mga pag-uugali na tulad ng kung nagdurusa ba ang mga tao o hindi, kung nagbabayad ba sila ng halaga, at nagpipigil ng sarili nila sa paggawa ng mga tungkulin nila, at kung mahilig ba sila o hindi na kumain ng masasarap na pagkain at magsuot nang maganda, at iba pa, pati na kung ano ang mga prinsipyong hinihingi ng Diyos sa mga tao, at kung ano mismo ang resultang gustong makamit ng Diyos sa mga tao sa Kanyang gawain? Ang resultang gustong makamit ng Diyos sa mga tao ay hindi ang makita ang maalab mong damdamin para sa gawain mo sa lahat ng oras. Ibig sabihin, ang gustong makita ng Diyos ay hindi ang kasigasigan at determinasyon mong magdusa ng paghihirap at magbayad ng halaga. Sa mga mata ng Diyos, kung hindi mo nauunawaan ang katotohanan, ang mga pagpapamalas na ito ay mga panandaliang bugso ng damdamin lamang. Sa madaling salita, sigasig mo lang ang mga ito. Ano ba, sa diwa, ang sigasig? Ito ay ang pagkamainitin mo ng ulo, o sa mas partikular, ito ay isang emosyonal na pagharap sa mga bagay-bagay. Ang gusto ng Diyos ay hindi ang sigasig ng mga tao, ang emosyonal na pagharap nila sa mga bagay-bagay, ang mga pansamantalang bugso ng damdamin nila, o ang ganitong uri ng maalab na kondisyon. Ano ang gusto ng Diyos? (Gusto Niyang maunawaan ng mga tao ang katotohanan.) Kahit papaano man lang, gusto Niyang magawa mong mahalin at maunawaan ang katotohanan, at, kapag nahaharap sa iba’t ibang usapin, huwag mong sundin ang isang regulasyon, isang pormalidad, o isang pag-uugali, bagkus ay sundin ang mga katotohanang prinsipyo; gusto Niya rin, sa tungkuling ginagawa mo at sa lahat ng bagay, na magawa mong hanapin ang mga katotohanang prinsipyo, at magsagawa ka ayon sa mga katotohanang prinsipyo, at na gawing realidad mo ang mga salita at ang katotohanan ng Diyos—ito ang resultang layong makamit ng gawain ng Diyos. Pagdating naman sa personal mong buhay, kung gusto mo mang matulog nang maaga o gumising nang maaga, o matulog nang dis-oras ng gabi o gumising nang tanghali na, o kung anumang uri ng mga kaloob ang mayroon ka o kung gaano ka kahusay magsalita, hindi mahalaga ang mga ito sa Diyos. May determinasyon ka mang magdusa o wala, o gaano man kalaking halaga ang ibayad mo, hindi pinapahalagahan ng Diyos ang mga bagay na ito. Sinasabi ng ilang tao, “Alang-alang sa pananampalataya ko sa Diyos, hindi ako bumili ng magagandang damit sa loob ng ilang taon, at hindi ako nagpa-parlor sa loob ng mahigit sampung taon.” Kahit na hindi ka kumakain ng masasarap na pagkain, hindi nagsusuot ng magagandang damit, at nagdurusa ka ng maraming matinding paghihirap sa buong buhay mo, ano naman? Iyon ba ang gusto ng Diyos? Ang pinakalayunin ba ng Diyos sa pangangaral at pakikipagbahaginan ay ang tustusan ang mga tao ng napakaraming katotohanan para lang maging asetiko ka? Ito ba ay para gawin ka lang na isang kaawa-awang sawimpalad, isang pulubi, o isang galit na kabataan? Hindi. Ang gustong gawin ng Diyos ay ang isagawa sa mga tao ang Kanyang mga salita at mga katotohanang prinsipyo. Samakatwid, kapag naniniwala ang marami na gustong makita ng Diyos ang mga tao na nagdurusa ng mas maraming paghihirap at nagbabayad ng mas malaking halaga, at na gusto Niya silang makita na namumuhay ng labis na matipid, mahirap, at simpleng buhay, na labis na nagtataglay ng determinasyon at mga adhikain, at labis na nag-aalab ang damdamin, o na labis na nagpipigil sa sarili, at na talagang marunong lumugar at umasal nang maayos, mga kuru-kuro at imahinasyon lang nila ang mga ito tungkol sa gawain ng Diyos. Ipagpalagay na, sa loob ng maraming taon ng buhay mo, isang beses ka lang kumakain sa isang araw at tatlong oras lang ang tulog mo sa gabi, at hindi ka nakakakain ng masasarap na pagkain o nakakapagsuot ng magagandang damit, at na ginagawa mo ang sa tingin mo ay dapat mong ginagawa sa loob ng maraming taon, at nagdusa ka na ng napakaraming paghihirap at gumawa ka na ng napakaraming determinasyon. Sa sarili ninyong mga salita, “nananatili kayong tapat sa orihinal ninyong adhikain,” at nagdurusa kayo at gumugugol para sa Diyos at inaalay ang buong buhay ninyo sa Diyos. Gayumpaman, sa kabila ng lahat ng ito, kung hindi mo kailanman pagsusumikapan ang mga salita ng Diyos o ang katotohanan, at hindi mo hahanapin ang mga katotohanang prinsipyo sa lahat ng ginagawa mo, tiyak na aabandonahin ka. Gusto mong magkamit ng kaligtasan sa pamamagitan ng pagdurusa ng paghihirap at pagbabayad ng halaga, at sa pamamagitan ng hindi kailanmang pagbabago sa orihinal mong adhikain, at ng paggugol sa sarili mo para sa Diyos sa buong buhay mo, at ng paghahandog sa Kanya ng lahat ng mayroon ka. Pangarap lang ito—ito ay mapangaraping pag-iisip. Kahit na kumain ka ng giniling na mais at ng putong mais sa buong buhay mo at hindi ka kailanman kumain ng masasarap na pagkain o magtamasa ng magagandang bagay, mawawalan ito ng saysay. Hindi kailanman tumitingin ang Diyos sa pag-uugali ng isang tao, ni tumitingin sa kung anong mga panuntunan ang sinusunod ng isang tao sa panlabas, o kung sa panlabas ba ay namumuhay siya ng isang simple at payak na buhay. Ang gustong makita ng Diyos ay kung nasaang landas ka, kung anong mga prinsipyo ang sinusunod mo sa bawat usaping kinakaharap mo, at kung sumusunod ka ba sa mga katotohanang prinsipyo sa pagharap sa mga problema. Kung hindi mo susundin ang mga katotohanang prinsipyo, gaano mo man kahusay na sinusunod ang mga nakatakdang hinihingi at panuntunan, mawawalan ito ng saysay. Ipapahiwatig lang nito na isa kang taong namumuhay sa loob ng mga kuru-kuro at imahinasyon, isang taong namumuhay sa loob ng mga ganap na personal at magandang kahilingan, na walang anumang kaugnayan sa gawain ng Diyos, at walang kinalaman sa anuman sa mga paraan ng paggampan ng Diyos sa Kanyang pagliligtas sa mga tao—isang taong malayo sa gawain ng Diyos. Samakatwid, kung gusto mong may makamit mula sa gawain ng Diyos, kailangan mo munang pagsumikapan ang katotohanan; hindi mo dapat isagawa o pagsumikapan ang sarili mong mga kuru-kuro at imahinasyon—walang silbi ang paggawa niyon. Tinatanong Ako ng ilang tao: “Tingin Mo, mas mukha ba akong disente at wasto kung mahaba ang buhok ko? O kung maiksi ito?” Tumutugon naman Ako, “Gusto mo bang mahaba ang buhok mo o maiksi?” Sinasabi nila, “Gusto kong mahaba ang buhok ko. Pero sa tingin ko, hindi disente at wasto ang mahabang buhok, at hindi ito gusto ng Diyos.” At sumasagot Ako, “Kailan iyan sinabi ng Diyos? May anumang kinalaman ba ito sa katotohanan?” May ibang nagtatanong sa Akin: “Puwede ba akong magmeryenda?” At sumasagot Ako, “Ang pagmemeryenda ba ay pangangailangan ng normal na pagkatao? Isinaad ba ng Diyos na hindi puwedeng magmeryenda ang mga tao? Kinokondena ba ito ng Diyos?” At sinasabi nila, “Sa tingin ko, kinokondena ito ng Diyos, dahil ang pagmemeryenda ay mapagpalayaw.” Ano ang ibig sabihin ng “imoral”? Kung sa tingin mo ay mapagpalayaw ang pagmemeryenda, nangangahulugan ba ang hindi pagmemeryenda na hindi ka mapagpalayaw? Nangangahulugan ba ang hindi pagmemeryenda na nauunawaan mo ang katotohanan at isinasagawa mo ang katotohanan? Kaya mo itong maunawaan kapag ipinapaliwanag Ko ito sa ganitong paraan, hindi ba? (Oo.) Ang mga kuru-kuro at imahinasyon ay hindi ang katotohanan at walang kinalaman sa katotohanan. Kung matalino ka, dapat kang magmadali na suriin kung anong mga kuru-kuro at imahinasyon ang mayroon ka pa rin, at kung anong mga pagsasagawa, kaisipan, at pananaw ng mga Pariseo ang mayroon ka pa rin, at bitiwan mo ang mga ito kaagad. Ang layunin ng pagbitiw sa mga bagay na ito ay hindi para gawin kang mapagpalayaw o mapagpalayaw sa sarili, kundi para palapitin ka sa harap ng Diyos para hanapin ang mga katotohanang prinsipyo, at kamtin mo ang katotohanan bilang buhay mo. Ayaw ng Diyos na makita kang isang pulubi at na ipinapamuhay mo ang buhay ng isang asetiko. Sinasabi ng ilang tao, “Ayaw ng Diyos na maging pulubi ang mga tao, kaya ibig bang sabihin niyon na gusto Niyang maging mayaman sila?” Ayaw ring makita ng Diyos na maging mayaman ang mga tao. Sinasabi ng ilang tao, “Isang kuru-kuro at imahinasyon ng tao na gusto ng Diyos na magdusa ng pisikal na paghihirap ang mga tao. Kaya, kung ayaw ng Diyos na magdusa ng paghihirap ang mga tao, ibig bang sabihin niyon na gusto Niya silang mamuhay nang komportable?” Mali, kuru-kuro at imahinasyon mo rin ito. Kung gayon, ano ang tamang paraan ng pagkilos? (Gusto ng Diyos na magawang lumapit ng mga tao sa Kanya at hanapin nila ang mga katotohanang prinsipyo, anuman ang mangyari sa kanila.) Kahit kailan, hindi puwedeng kalimutan ang mga katotohanang prinsipyo. Sinasabi ng ilang tao, “Gusto ng Diyos na ang mga tao ay gumawa ng mga determinasyon sa Kanyang harap at magtaglay ng determinasyong magdusa.” Sinasabi ng iba, “Ayaw ng Diyos sa mga taong ayaw magdusa ng paghihirap.” Tama ba o mali na sabihin ang mga bagay na ito? Aling pahayag ang tama at alin ang mali? (Parehong mali ang mga ito.) Palaging nagdurusa ang ilang tao alang-alang sa sarili nilang katayuan, kasikatan, at pakinabang—may matatag silang determinasyon na magdusa ng paghihirap. Nakalulugod ba sa Diyos ang mga pagpapamalas na ito? (Hindi.) Hindi handang magdusa ang ilang tao ng paghihirap pagdating sa mga personal na usapin, pero handa silang magdusa ng paghihirap alang-alang sa paggawa ng tungkulin nila at para sa katotohanan, at handa silang magdusa ng kaunting paghihirap para kumilos ayon sa mga katotohanang prinsipyo. Alin sa mga pagpapamalas na ito ang mas mainam? (Ang pagdurusa ng paghihirap alang-alang sa mga katotohanang prinsipyo.) Ano ang makikita mula sa mga bagay na ito? Na tama ang kumilos nang ayon sa mga katotohanang prinsipyo at ang isagawa ang katotohanan. Ito man ay kaugnay sa mga usapin ng paggawa sa tungkulin ng isang tao, o sa mga usapin sa sariling personal na buhay ng isang tao, kung nagdurusa man ang isang tao ng paghihirap o hindi ay hindi isang pamantayan o prinsipyo. Ano ang mga prinsipyo? Ang mga prinsipyo ay ang mga hinihingi ng Diyos, ang mga salita ng Diyos, at ang katotohanan. Kung magsasagawa ka ayon sa mga katotohanang prinsipyo, kahit na hindi ka magdusa sa paggawa niyon, tama ang ginagawa mo, at sinasang-ayunan ito ng Diyos; kung hindi ka kikilos ayon sa mga katotohanang prinsipyo, kahit na magdusa ka ng napakalaking paghihirap o makaranas ka ng matinding pagkapahiya sa proseso, wala itong saysay, at hindi sinasang-ayunan ng Diyos ang mga kilos mo. Tulad lang ng kung paanong naririnig ng ilang tao ang isang kautusan mula sa isang anticristo at pagkatapos ay ginagawa ang sinabi sa kanila, ipinapatupad ang gawain ayon sa mga kagustuhan ng anticristo, nagsasalita nang nagsasalita at nagdurusa nang nagdurusa, at labis na nagpapakaabala, hanggang sa puntong makuba at malugmok na sila sa labis na kapaguran ng katawan. Sinasang-ayunan ba ito ng Diyos? Tatandaan ba ito ng Diyos? (Hindi Niya ito sinasang-ayunan, at hindi Niya ito tatandaan.) Kaya, ano ang saloobin ng Diyos? (Kinapopootan ng Diyos ang gayong mga tao.) Ano ang sinabi ng Diyos? “Magsilayo kayo sa Akin, kayong manggagawa ng katampalasanan.” Ito ang saloobin ng Diyos, hindi ba? (Oo.) Gaano man karaming paghihirap ang pinagdusahan mo o gaano man kalaking halaga ang ibinayad mo, bagama’t maaari mong gamitin ang mga ito para ipagyabang ang mga ambag mo, hindi tinitingnan ng Diyos ang mga bagay na ito. Tinitingnan lang ng Diyos kung ginawa mo ba ang mga bagay na ito ayon sa mga katotohanang prinsipyo at kung sinusunod mo ba ang mga salita ng Diyos—ginagamit Niya ang prinsipyong ito para sukatin ka. Kung hindi mo sinusunod ang mga salita ng Diyos, kundi sa halip ay kumikilos ka ayon sa sarili mong mga ideya, gaano man karaming paghihirap ang pagdusahan mo o gaano man kalaking halaga ang ibayad mo, mawawalan ng saysay ang lahat ng ito. Hindi lang sa hindi ito tatandaan ng Diyos, kundi kokondenahin din Niya ito. Iyon ay pagdulot sa sarili mong pagkawasak, hindi ba? (Oo.) Ititiwalag ang gayong mga tao sa huli—nararapat sa kanila ito, hindi ba? (Oo.) Libo-libong salita na ang sinabi ng Diyos at sinabi na Niya sa iyo ang mga katotohanang prinsipyo, pero sadyang hindi ka nakikinig. Palagi kang may sariling mga ideya, at mapagnasa mong inaasam na palitan ang katotohanan ng sarili mong mga kuru-kuro at imahinasyon, at sa gayon ay makamit ang pagsang-ayon ng Diyos, makapasok sa kaharian, at mapagpala at magantimpalaan. Hindi ba’t paghahanap ito sa kamatayan? Hindi ba’t kauri ni Pablo ang gayong mga tao? (Oo.) Samakatwid, kung gustong bitiwan ng mga tao ang mga hadlang sa pagitan nila at ng Diyos at ang pagkamapanlaban nila sa Diyos, dapat silang magkaroon ng tumpak na pagkaunawa sa gawain ng Diyos. Hindi sila dapat bumuo ng espekulasyon tungkol sa Diyos, hindi nila dapat sukatin ang Kanyang gawain, o sukatin ang sarili nilang pag-uugali at mga pagsasagawa batay sa mga kuru-kuro at imahinasyon nila, at pagkatapos ay pangasiwaan ang lahat ng bagay batay sa mga kuru-kuro at imahinasyong ito. Ang magiging panghuling resulta ng pagharap na ito ay na mawawalan ito ng saysay, at sa malulubhang kaso, gagambalain at guguluhin nila ang gawain ng iglesia, sasalungatin ang disposisyon ng Diyos, at mapaparusahan sila. Samakatwid, sa pagharap sa gawain ng Diyos, dapat bitiwan ng mga tao ang iba’t iba nilang kuru-kuro at imahinasyon tungkol sa Diyos. Ibig sabihin, dapat nilang suriin at himayin ang sarili nilang mga kuru-kuro at imahinasyon at pagkatapos ay bitiwan ang mga ito, hanapin ang mga layunin ng Diyos at ang katotohanan, at gamitin ang mga katotohanang prinsipyo para palitan ang kanilang mga kuru-kuro, imahinasyon, maling prinsipyo, at pagsasagawa. Sa ganitong paraan ka lang makakatahak sa landas ng kaligtasan. Kung hindi, imposibleng maligtas ka, walang duda! Isang uri ito ng kuru-kuro at imahinasyong mayroon ang mga tao tungkol sa gawain ng Diyos. Tapusin na natin dito ang pagbabahaginan natin.

C. Ang mga Kuru-kuro at Imahinasyon ng mga Tao Tungkol sa Kung Paano Dinadalisay at Inililigtas ng Diyos ang Tao

May isa pang uri ng kuru-kuro at imahinasyon ang mga tao tungkol sa gawain ng Diyos, at iyon ay na sa pang-araw-araw na buhay nila, kapag mahina sila, kapag umuusbong sa kanila ang iba’t ibang uri ng paghihimagsik sa Diyos, o kapag gumawa sila ng mga bagay na naghihimagsik laban sa Diyos at sumasalungat sa Diyos, naniniwala sila sa mga kuru-kuro at imahinasyon nila na dapat silang disiplinahin, ituwid, o parusahan pa nga, sumpain, at iba pa. Halimbawa, minsan ay nasasabi ng mga tao ang maling bagay o nagbubunyag sila ng ilang kuru-kuro, o nagkikimkim sila ng ilang opinyon at kaunting pagtutol tungkol sa isang bagay, at pagkatapos ng ilang sandali, iniisip nila, “Nabunyag ko ang paghihimagsik at pagkakanulong ito, pero bakit hindi ako dinisiplina dahil dito? Walang mga singaw sa dila ko, hindi ako binabangungot sa gabi, at hindi nababagabag ang puso ko. Bakit ganoon? Bakit hindi ko nadarama ang paggawa ng Banal na Espiritu?” Sa mga kuru-kuro at imahinasyon nila, naniniwala sila na dahil pumarito ang Diyos para iligtas sila, at dahil tiyak na ang gawain ng Diyos ay hindi lang sila lulupigin, kundi babaguhin at dadalisayin din sila, at babaguhin ang iba’t ibang kaisipan at pananaw na kinikimkim nila na hindi alinsunod sa katotohanan, kung gayon, kung may ilang bagay sa isipan nila na hindi alinsunod sa katotohanan, o mga bagay na madungis, marumi, o buktot, dapat silang disiplinahin, sawayin, o parusahan pa nga dahil sa mga ito, at iniisip nila, “Paano magbabago ang mga tao at paano sila magagawang banal kung hindi sila madalas na dinidisiplina?” Ano ang mga kuru-kuro at imahinasyon ng mga tao rito? Ito ay na dapat silang madalas na disiplinahin, sawayin, ituwid, parusahan, at kastiguhin at hatulan pa nga at na saka lang sila magkakamit ng disposisyonal na pagbabago. Gayumpaman, sa pang-araw-araw na buhay, kapag nagbubunyag ang mga tao ng kadungisan, kabuktutan, at katiwalian, ginagawa nila ito nang napakanatural, nararamdaman nila ito, at payapa pa nga ang pakiramdam nila sa pamumuhay nang ganito at hindi nila nararamdaman na dinidisiplina o pinaparusahan sila, at tingin nila ay hindi normal ito. Iniisip ng mga tao na kung magbubunyag sila ng katiwalian, kahit papaano ay dapat maramdaman nilang sinasaway sila, o dapat silang magkasakit, o magkaroon ng mga singaw sa bibig nila, o mabulunan sila o makagat nila ang dila nila habang kumakain, at na dapat mamula at mamaga ang mata nila kung may pinanood sila na hindi nila dapat panoorin. Sabihin ninyo sa Akin, ginagawa ba ng Diyos ang mga bagay na ito? (Hindi.) Hinding-hindi ba Niya ginagawa ang mga ito? (Kapag hindi nauunawaan ng mga tao ang katotohanan, maaari silang disiplinahin at sawayin ng Diyos nang kaunti ayon sa tayog nila, para magawa nilang pagnilayan ang sarili nila at pumasok sa katotohanan. Gayumpaman, kapag nauunawaan ng mga tao ang katotohanan at malinaw sa puso nila na mali ang ginawa nila, tiyak na hindi sila didisiplinahin ng Diyos sa kasong iyon, dahil umaasa Siyang mahahanap nila ang katotohanan, at magagamit ang Kanyang mga salita at ang katotohanan para sukatin ang sarili nilang mga kilos at pag-uugali.) Mahusay na napagbahaginan iyan. Sa mga kuru-kuro at imahinasyon ng mga tao, naniniwala sila na sa tuwing nagbubunyag sila ng katiwalian at paghihimagsik, dapat silang disiplinahin ng Diyos, at na sa partikular, kapag gumagawa ng kasamaan ang masasamang tao, dapat agad na dumating sa kanila ang kaparusahan ng Diyos, para tiyak na maparusahan ang masasamang tao. Pero sa tunay na buhay, madalang nilang nakikitang nangyayari ang mga kaparusahang ito. Sa isang banda, kapag nagbubunyag ang mga tao ng iba’t ibang uri ng katiwalian at paghihimagsik, hindi sila nadidisiplina o natutuwid, at sa kabilang banda naman, kapag gumagawa ng kasamaan ang masasamang tao, hindi sila napaparusahan. Dahil dito, umuusbong ang ilang kuru-kuro tungkol sa gawain ng Diyos sa kaibuturan ng puso ng mga tao, at nawawalan pa nga ng pananalig ang ilang tao, at sinusukat nila ang gawain ng Diyos batay sa mga panlabas na bagay na ito, at hinuhusgahan nila ang Kanyang gawain. Ang mga ito ang mga kuru-kuro at imahinasyon ng mga tao, hindi ba? Kapag nagbubunyag ang mga tao ng katiwalian at paghihimagsik, dapat ba silang disiplinahin ng Diyos, o kastiguhin at hatulan? (Hindi.) Sinasabi ng ilang tao, “Kapag inililigtas ng Diyos ang mga tao, dapat Niya silang iligtas nang lubusan. Ano ang layunin ng gawain ng Diyos? Hindi ba’t ito ay para dalisayin ang mga tao? Kaya, kapag nagbubunyag ang mga tao ng katiwalian at paghihimagsik, dapat silang disiplinahin at sawayin ng Diyos—ito ay pagiging responsable sa kanila. Kung hindi, wala Siyang pakialam sa mga tao at hindi Niya talaga sila minamahal o kinakaawaan.” Hindi ba’t ganito mag-isip ang mga tao? (Oo.) Ano ang mga katotohanang dapat maunawaan dito? Ang madisiplina, maituwid, at maparusahan ba ay kinakailangang proseso para maunawaan ng mga tao ang katotohanan at makapasok sila sa katotohanang realidad? Ang mga ito ba ay kinakailangang paraan at gawi para iligtas ng Diyos ang mga tao at baguhin sila? Hindi ito maarok ng ilang tao at iniisip nila, “Kung talagang umiiral ang Diyos at ginagawa Niya ang Kanyang gawain para iligtas ang mga tao, bakit hindi Niya dinidisiplina ang mga tao kapag nagbubunyag sila ng katiwalian o naghihimagsik laban sa Kanya? Bakit hindi pinaparusahan ng Diyos ang masasamang tao dahil sa paggawa ng kasamaan?” Kapag hindi dinidisiplina ng Diyos ang mga tao, o kapag hindi pinaparusahan ang masasamang tao dahil sa paggawa nila ng kasamaan, hindi ba’t dahil dito ay kukuwestiyunin ng ilang tao ang pag-iral ng Diyos at ang mga resulta ng Kanyang gawain? Kung ang madalas na pagdidisiplina at pagpaparusa ay makakapalit sa paghahanap ng mga tao sa katotohanan o makakapagbigay-kakayahan sa kanilang makapasok sa katotohanang realidad, kung gayon, ang pagdidisiplina at pagpaparusa ang magiging pangunahing paraan ng paggawa ng Diyos para iligtas ang mga tao, at isang kinakailangang pamamaraan ng paggawa niyon. Pero batay sa kasalukuyang antas ng katiwalian ng mga tao, maaari bang agad na mabago ang sataniko nilang kalikasan sa pamamagitan ng pagdidisiplina at pagpaparusa ng Diyos? Maaari bang agad na magkaroon ng tunay na pagsisisi ang mga tao? Maaari ba silang agad na makapasok sa katotohanang realidad? (Hindi, hindi maaari.) Hindi nila iyon makakaya. Samakatwid, sa yugtong ito ng gawain ng Diyos, kasabay ng pagpapahayag ng Diyos ng mga katotohanan para tustusan ang mga tao ng buhay, hindi Siya—maliban sa gawain ng Banal na Espiritu ng pagbibigay-liwanag at paggabay sa mga tao—gumagawa ng anumang higit sa likas, at lalong madalang Niyang ginagawa ang mga bagay tulad ng pagtutuwid, pagdidisiplina, o pagpaparusa sa mga tao. Ang pagtutuwid, pagdidisiplina, at pagpaparusa sa mga tao ay hindi isang pangunahing bahagi ng gawain ng Diyos, pero ginagawa pa rin Niya ang mga bagay na ito. Ibig sabihin, sa kaso ng ilang espesyal na tao o espesyal na usapin, o sa ilang espesyal na kapaligiran, alang-alang sa pagkamit ng ilang espesyal na resulta o dahil sa ilang espesyal na dahilan, gagawin ng Diyos ang gawain ng pagdidisiplina, pagtutuwid, o pagpaparusa sa mga tao. Pero sa kabuuan, sa yugtong ito ng Kanyang gawain, ang pangunahing paraan ng Kanyang paggawa ay ang magsalita at magpahayag ng katotohanan para ibigay ang kinakailangan ng mga tao sa landas nila ng paghahangad ng katotohanan, at ang layunin nito ay ang bigyang-kakayahan sila na maunawaan ang mga katotohanang prinsipyo at makapasok sa katotohanang realidad. Ngayong nagpahayag na ang Diyos ng napakaraming katotohanan, madalang na Niyang ginagawa ang gawaing ito ng pagdidisiplina, pagtutuwid, at maging ng pagpaparusa na ginawa Niya noon. Kaya, ang mas dapat pagtuunan ng mga tao ay ang iba’t ibang katotohanang prinsipyong dapat nilang isagawa kapag nahaharap sila sa mga usapin sa pang-araw-araw na buhay, sa halip na tumuon sa kung dinidisiplina o hinahadlangan ba sila ng Diyos, o kung idinudulot ba ng Diyos na maging maayos ang takbo ng mga bagay-bagay para sa kanila sa isang partikular na usapin, at iba pang gayong mga pamamaraan at pagsasagawa. Dahil madalang gamitin ng Diyos ang mga pamamaraang tulad ng pagdidisiplina, pagtutuwid, at pagpaparusa, hindi ito nangangahulugan na hindi Niya kailanman ginagamit ang mga ito, madalang lang Niya talagang gamitin ang mga ito. Ano ang ibig Kong sabihin sa “madalang gamitin ang mga ito”? Paminsan-minsan, sa ilang espesyal na sitwasyon, gagamitin Niya ang mga pamamaraan ng pagdidisiplina, pagtutuwid, o pagpaparusa para—sa isang magaan o kumakatawan o sumisimbolong paraan—gumawa ng kaunting gawaing nakakatulong sa mga taong maunawaan ang katotohanan at magsagawa ayon sa mga katotohanang prinsipyo. Ibig sabihin, ginagamit Niya ang mga paraang ito para tulungan ang mga tao na makapasok sa katotohanang realidad, pero iyon lang iyon. Kung gayon, bakit hindi madalas na ginagamit ng Diyos ang mga paraang ito sa Kanyang gawain? Bakit hindi Siya pangunahing gumagawa sa ganitong mga paraan? Sa isang banda, ito ay dahil sa yugtong ito ng Kanyang gawain, sinabi at tinustos na Niya sa mga tao ang iba’t ibang katotohanang dapat nilang maunawaan, at narinig na nila ang mga katotohanang ito, at mayroon na silang pagkaarok at kaalaman sa mga ito sa saklaw ng pagkaunawa nila. Isang dahilan ito. Ang isa pang dahilan ay nauugnay sa mga subhetibong salik ng mga tao. May konsensiya ng normal na pagkatao ang mga tao, at sa ilalim ng epekto ng konsensiyang ito, susukatin nila kung positibo ba o negatibo ang mga tiwaling disposisyong ibinubunyag nila, o ang sarili nilang mga kilos, kaisipan, at pananaw. Sa loob ng mga tao, kahit papaano man lang, mayroong pamantayan ng konsensiya sa pagsukat sa lahat ng ito. Kung gagamitin mo ang konsensiya mo para sukatin ang isang partikular na bagay at matukoy mo na positibo ito, dapat kang humayo at gawin mo ito, at hindi mo kailangang sawayin ang sarili mo kung medyo mabagal o huli ka na sa paggawa nito. Kung gagamitin mo ang konsensiya mo para sukatin ang bagay na iyon at matukoy mo na negatibo ito at isa itong bagay na hindi dapat gawin, dapat mong pigilan ang sarili mo at huwag mo itong sabihin o gawin. Gayumpaman, kung wala kang mga damdaming inuudyok ng konsensiya at katwiran mo, hindi ka isang tao. Kung wala ka man lang konsensiya at katwiran, imposibleng masukat mo kung ang isang bagay ay tama ba o mali, positibo ba o negatibo, kaya naman magiging walang kabuluhan para sa Diyos na disiplinahin at parusahan ka. Sa madaling salita, hindi gumagawa ang Diyos sa mga hindi nasasailalim sa mga epekto ng konsensiya, at hindi Niya inililigtas ang gayong mga tao. Ano ang nabibilang sa “hindi pagliligtas sa kanila”? Ni ayaw Niyang disiplinahin sila; hindi Niya sila dinidisiplina o itinutuwid. May ilang nagtatanong, “Kung gagawa ng kasamaan ang isang tao, paparusahan ba siya ng Diyos?” Hindi siya direktang paparusahan ng Diyos, dahil may mga atas administratibo ang iglesia. Kung isa siyang masamang taong nagdudulot ng kaguluhan o pagkagambala, ang magiging katapusan nito ay ang pagpapaalis o pagpapatalsik sa kanya. Kahit na hindi siya pasok sa mga kondisyon ng pagpapaalis o pagpapatalsik, ipapadala siya sa grupong B. Kung lulustayin ng isang tao ang mga handog para sa Diyos, mas malubha iyon, at dapat niyang ibalik ang anumang dapat niyang ibalik, at pagkatapos ay dapat siyang pangasiwaan nang naaangkop. Ito ang prinsipyo ng gawain ng Diyos at ang prinsipyo ng pagtrato Niya sa mga tao. Simple ito, hindi ba? (Oo, simple ito.) Iniisip mo ba na ang pagpili ng Diyos sa iyo ay nangangahulugan na dapat ka Niyang gawing ganap, at na hindi Siya titigil hangga’t hindi Niya nagagawa iyon? Iyon ang kaso para lang sa mga may konsensiya at katwiran, at sa mga naghahangad ng katotohanan—ito ang kaso para lang sa mga puwedeng maligtas. Para naman sa mga wala man lang kamalayan ng konsensiya, kailangan lang silang tratuhin at pangasiwaan ayon sa mga atas administratibo ng iglesia—hindi sila didisiplinahin ng Diyos. Ano pa ang saysay ng pagdidisiplina sa kanila? Ang pagdidisiplina sa mga taong walang normal na pagkatao at konsensiya ay katumbas ng pagpilit sa isang isda na mamuhay sa lupa, o sa isang baboy na lumipad, at ito ay pareho ng paghahagis ng mga perlas sa harap ng mga baboy at pagpapakain ng mga banal na bagay sa maruruming nilalang—tiyak na hindi ito ginagawa ng Diyos. Samakatwid, sa usaping ito, hindi dapat isipin ng mga tao, “Hinirang ako ng Diyos, isa ako sa mga tupa ng Diyos, at kahit na makagawa ako ng mga pagkakamali at makagawa ng kasamaan, hindi ako aabandonahin ng Diyos.” Walang batayan ang pahayag na ito—mahirap sabihin kung ikaw ba ay isang tupa o isang lobo. Paano mo sinusukat kung isa ka sa mga tupa ng Diyos? Depende ito sa kung may kamalayan ka ba rito at kung nakadarama ba ang konsensiya mo ng pagsaway o pagkondena kapag may ginawa kang isang bagay na salungat sa pagkatao at konsensiya. Kung nararamdaman nga nito na kinokondena ito, itatama mo ang sarili mo, at kahit hindi mo nauunawaan ang katotohanan, magagawa mong kumilos ayon sa pamantayan ng konsensiya. Kahit papaano man lang, magagawa mong kumilos ayon sa normal na pagkatao. Kung may mga ganito kang pagpapamalas, isa ka sa mga tupa ng Diyos. Kung, kapag nahaharap ka sa isang bagay na salungat sa konsensiya ng normal na pagkatao at labag sa moral na katarungan, wala kang kahit katiting na pagpapahalaga sa katarungan, at wala kang nadaramang pagkapoot o pagkamuhi sa kasamaang ginawa mo, o sa kaguluhang dinulot ng masasamang tao, at hindi talaga nakakaramdam ng anumang pagkondena ang konsensiya mo, kung gayon, hindi ka isa sa mga tupa ng Diyos, isa kang lobo, isa kang hayop, at isa kang diyablo. Ito ang pamantayan para sukatin kung isa ka sa mga tupa ng Diyos o kung isa kang lobo. Kung hindi ka isa sa mga tupa ng Diyos, pero palagi mo pa ring sinusukat ang gawain ng Diyos gamit ang mga ideya, kuru-kuro at imahinasyon tulad ng, “Nagbunyag ako ng katiwalian at paghihimagsik, pero hindi ako dinisiplina ng Diyos; dapat akong disiplinahin ng Diyos,” kung gayon, hangal ka. Hindi ka talaga isa sa mga tupa ng Diyos, at walang layunin ang Diyos na iligtas ka, kaya, kalipikado ka bang sukatin at husgahan ang gawain ng Diyos? Kung hindi ito kahangalan, ano ito? Kaya mong sukatin ang usaping ito, tama ba? (Kaya ko na ngayon.)

Ano ang pamantayan para sa pagkakaroon ng konsensiya? Paano mo susukatin kung may konsensiya ba o wala ang isang tao? (Depende ito sa kung mayroon ba siyang pagpapahalaga sa katarungan sa puso niya kapag nakikita niya ang masasamang taong gumagawa ng kasamaan o kapag nakikita niya ang mga bagay-bagay na nakakapinsala sa mga interes ng sambahayan ng Diyos, at kung nagagawa ba niyang kamuhian ang mga bagay na ito. Kung wala talaga siyang kamalayan sa puso niya, wala siyang konsensiya. Dagdag pa, kung walang kamalayan ang isang tao sa puso niya tungkol sa kasamaang nagawa niya, o tungkol sa mga bagay-bagay na nagawa niya na malinaw na labag sa mga prinsipyo, wala ring konsensiya ang gayong mga tao.) Kung wala kang konsensiya, hindi ka tao. Sa ganoong kaso, ililigtas ka pa rin ba ng Diyos? Kung hindi ka ililigtas ng Diyos, didisiplinahin ka pa rin ba Niya? Ang pagdidisiplina at pagtutuwid ay maliit na bahagi ng gawain ng Diyos. Kapag sinabi Kong “maliit,” ang ibig Kong sabihin ay paminsan-minsan lang ginagamit ng Diyos ang mga pamamaraang ito, pero bahagi pa rin ang mga ito ng gawain ng Diyos. Kung wala ka man lang konsensiya o katwiran, may silbi pa ba ang pagdidisiplina ng Diyos sa iyo? Kung wala kang pagpapahalaga sa katarungan, at wala kang anumang nararamdaman sa lahat ng buktot, sa lahat ng salungat sa katotohanan, sa lahat ng salungat sa moral na katarungan, at maging sa salungat sa konsensiya mo, at hindi mo kinakamuhian ang gayong mga bagay, at kung hindi mo magawang pumanig sa Diyos para ipagtanggol ang mga interes ng sambahayan ng Diyos, at hindi mo magawang tumindig at magsabi ng isang bagay para ipagtanggol ang gawain ng iglesia—maging ng isang patas na pahayag—hindi ka tao. Hindi ka tao, pero labis-labis ka pa ring umaasa na didisiplinahin ka ng Diyos. Talagang itinataas mo ang sarili mo at hindi mo itinuturing ang sarili mo bilang isang tagalabas! May ilang nagsasabi, “Kung ang isang tao ay hindi isa sa mga tupa ng Diyos kundi isang lobo, hindi siya didisiplinahin ng Diyos. Kaya, kung isa siya sa mga tupa ng Diyos, didisiplinahin ba siya ng Diyos?” Sa ilalim ng mga partikular na sitwasyon, paminsan-minsan kang didisiplinahin ng Diyos at pananagutan ka Niya. Kahit na manhid ka at wala kang kamalayan, papaalalahanan, didisiplinahin, at sasawayin ka ng Diyos. Ang gawain ng Diyos ay ginagawa sa angkop na antas at hanggang doon lang iyon. Bakit Siya gumagawa sa ganitong paraan? Dahil kung may konsensiya ka, kapag sinasaway ka ng Diyos sa ganitong paraan, mabilis na magkakaroon ng kamalayan ang konsensiya mo, at sisisihin mo ang sarili mo at makakaramdam ka ng pagkakautang sa Kanya; makakaramdam ka ng pagsisisi, kalungkutan, at dalamhati, at magagawa mong ituwid ang sarili mo at sa huli ay hahanapin mo ang mga katotohanang prinsipyo at magsasagawa ka ayon sa katotohanan—ito ang resultang gusto ng Diyos. Kung may sensitibo kang konsensiya at nauunawaan mo ang maraming katotohanan, at kahit na hindi ka dinidisiplina, itinutuwid, o pinapaalalahanan ng Diyos, nagagawa mo pa ring mapagtanto ang problema, at may kamalayan pa rin ang konsensiya mo, at nakadarama ito ng pagsaway at pagbabawal, kung gayon, mas mainam iyon, at hindi na kailangan ang pagdidisiplina ng Diyos. Kahit na hindi ka dinidisiplina ng Diyos, labis-labis na sensitibo ang konsensiya mo at nakadarama ito ng pagbabawal, at nadarama mo na pinagsasabihan ka, nakadarama ka ng kalungkutan, at pagkakautang sa Diyos, at na naagrabyado mo Siya, binigo mo Siya, at iniwan mo Siyang hindi nasisiyahan, at nagagawa mong aktibong hanapin ang mga katotohanang prinsipyo at kumilos ayon sa Kanyang mga hinihingi. Ito ang epekto sa mga tao ng konsensiya ng normal na pagkatao, at ito rin ang dapat nitong epekto sa mga tao. Samakatwid, ang isang tao man ay isa sa mga tupa ng Diyos o hindi, at maaari man siyang maligtas o hindi, ay depende sa kung mayroon siyang normal na pagkatao at konsensiya. Ito ay napakahalaga at importante. Kung sasabihin mong nauunawaan mo ang maraming katotohanan, kapag ikaw mismo ay mapanghimagsik, o kapag nakakatagpo ka ng masasamang taong gumagawa ng kasamaan, umeepekto ba ang mga katotohanang nauunawaan mo? Nakakamit ba ng mga ito ang epekto ng pangangasiwa sa iyo, pagbibigay-liwanag sa iyo, at pagpaparamdam sa konsensiya mo na ito ay sinasaway at gumagana? Kung wala kang kamalayan sa konsensiya, wala kang konsensiya at normal na pagkatao, at ang nauunawaan mo ay doktrina sa halip na katotohanan. Kung doktrina lang ang nauunawaan mo, hindi mo maisasagawa ang katotohanan, at hindi ka isa sa mga taong maliligtas. Nauunawaan mo ito, tama ba? (Oo.) Samakatwid, sa gawain ng Diyos, pagdating sa ilang pinakapundamental na paraan ng paggawa ng Diyos, hindi dapat limitahan ng mga tao ang mga ito batay sa sarili nilang mga kuru-kuro at imahinasyon. Ikaw man ay nadisiplina, natuwid at naparusahan ng Diyos, o hindi pa kailanman nadisiplina, natuwid, o naparusahan, hindi nito ipinapahiwatig kung gaano karaming katotohanang prinsipyo ang nauunawaan mo, ni hindi nito ipinapahiwatig na isa kang taong hinirang ng Diyos. Maaaring maraming taon ka nang nananampalataya sa Diyos at nadisiplina at natuwid ka na nang napakaraming beses, pero hindi ka kailanman kumilos ayon sa mga katotohanang prinsipyo—kung ganoon, kapag hindi ka naligtas sa huli, ang lahat ng ito ay magiging kasalanan mo at ang mismong nararapat sa iyo. Maaari ding bihira kang nadisiplina at naparusahan sa pananampalataya mo sa Diyos, pero dahil sa konsensiya mo, madalas mong nadarama na pinagsasabihan at sinasaway ka, at kapag gumagawa ka ng mga pagsalangsang, nakakaramdam ka ng pagsisisi at itinutuwid mo ang sarili mo, at nagagawa mong hanapin ang mga katotohanang prinsipyo, isagawa ang katotohanan, at kumilos ayon sa mga katotohanang prinsipyo—sa kasong ito, isa ka sa mga taong maliligtas. Naunawaan mo ba? (Oo.) Nagbanggit Ako ng dalawang sitwasyon. Ano ang mga ito sa partikular? (Ang isang sitwasyon ay kapag nadisiplina at naparusahan nang maraming beses ang mga tao, pero sa huli, hindi pa rin nila magawang kumilos ayon sa mga katotohanang prinsipyo at hindi pa rin nila nakamit ang katotohanan, kaya naman, hindi sila naliligtas, at kagagawan nila ang lahat ng ito. Ang isa pang sitwasyon ay kapag nagagawa ng ilang tao na gamitin ang konsensiya nila para pigilan ang sarili nila nang hindi na nila kailangang madisiplina o matuwid nang maraming beses ng Diyos, at sa tuwing nilalabag nila ang mga prinsipyo o nagbubunyag sila ng paghihimagsik ay nadarama nila na pinagsasabihan sila ng konsensiya nila, at kaya nilang aktibong hanapin ang katotohanan at kumilos ayon sa mga katotohanang prinsipyo, at, kahit papaano man lang, kaya nilang gumawa ng ilang positibong bagay, kaya naman, kasama sila sa mga maliligtas. Kakatalakay lang ng Diyos ang tungkol sa dalawang sitwasyong ito.) Kaya man nila o hindi na kumilos ayon sa mga katotohanang prinsipyo ay ang pamantayan para sa pagsusuri sa dalawang uri ng taong ito. Hindi kayang kumilos ng ilang tao ayon sa mga katotohanang prinsipyo, at gaano man karaming doktrina ang nauunawaan nila o gaano man sila dinidisiplina at pinaparusahan, hindi sila mga pakay ng pagliligtas. Samantala, ang ibang mga tao naman ay bihirang madisiplina at maparusahan ng Diyos o matuwid at masaway Niya, pero madalas nilang nagagawang pagnilayan ang sarili nila, at sa tuwing kumikilos sila nang labag sa mga prinsipyo o nagbubunyag sila ng paghihimagsik, nararamdaman nila na pinagsasabihan at sinasaway sila ng konsensiya nila, at pagkatapos ay nakadarama sila ng pagsisisi at aktibo silang nagsasagawa ayon sa mga katotohanang prinsipyo. Bagama’t bihira silang madisiplina o matuwid ng Diyos, ang ganitong uri ng mga tao ay mga pakay pa rin ng pagliligtas. Ang pagdidisiplina at pagpaparusang tinutukoy Ko rito ay walang kinalaman sa paghatol at pagkastigo ng mga salita ng Diyos; ang mga ito ay ang simpleng itinuturing ng mga tao sa sarili nilang mga kuru-kuro at imahinasyon bilang pagdidisiplina at pagpaparusa. Sa mga kuru-kuro at imahinasyon ng mga tao, naniniwala sila na kung madalas silang dinidisiplina at pinaparusahan, ibig sabihin nito ay na mayroon silang patotoong batay sa karanasan, at na mga espirituwal na tao sila. Madalas ding iniuugnay ng mga tao ang pagdidisiplina at pagpaparusa sa gawain ng Banal na Espiritu, at naniniwala silang nauugnay sila sa daloy ng Banal na Espiritu. May ilang taong madalas na nagsasabi, “Hindi ko ginawa nang maayos ang tungkulin ko, at pinungusan na naman ako. Ngayon ay may mga singaw ako sa bibig at nagkasakit ako—pagdidisiplina ito ng Diyos sa akin.” Maraming tao ang madalas na nagbabahaginan tungkol sa mga karanasang ito, pero dapat mong tingnan kung ano ang mga pagpapamalas nila sa tuwing may nakakaharap silang mga isyu—tingnan mo kung nadarama nilang pinagsasabihan sila ng konsensiya nila tuwing may ginagawa silang mali, at kung nagagawa ba nilang tumindig at itaguyod ang mga katotohanang prinsipyo at ipagtanggol ang mga interes ng sambahayan ng Diyos kapag nakakatagpo sila ng masasamang taong gumagawa ng kasamaan o kapag nahaharap sila sa mga buktot na bagay. Kung hindi, walang konsensiya ang mga taong ito at hindi sila tao! Nagsasabi sila ng mga salitang magandang pakinggan, at tinatalakay nila nang napakahusay ang tungkol sa maraming patotoong batay sa karanasang taglay nila—para bang pinakitaan sila ng Diyos ng labis na biyaya, at gumawa ng labis na gawain sa kanila ang Diyos at nagsabi ng napakaraming salita sa kanila, at tila ipinapahiwatig nito na nagkamit na sila ng kaligtasan. Gayumpaman, sa pang-araw-araw na buhay nila, sa tuwing nakakaranas sila ng mga problemang nauugnay sa mga prinsipyo, hindi nila kailanman itinataguyod ang mga katotohanang prinsipyo, at palagi silang umaatras tulad ng isang pagong na nagtatago sa talukab nito at umiiwas sa isyu. At sa tuwing hinihiling sa kanila na magsalita at magpahayag ng mga pananaw at ng tindig nila, isinusuko nila ang karapatan nilang magpahayag, nagmamaang-maangan, at nananahimik sila. Hindi talaga nila itinataguyod ang mga katotohanang prinsipyo, ni isinasagawa ang katotohanan. Anong mga tao ang mga ito? Mga mapagpaimbabaw sila. Kapag dinidiligan at tinutulungan nila ang iba, tinatalakay nila ang tungkol sa mga espirituwal na teorya sa isang napakasistematiko at lohikal na paraan, at inaabot sila ng ilang oras, napapaluha ang ilang tao, pero hindi nila kailanman isinasagawa ang katotohanan sa sarili nilang mga kilos—mga Pariseo ang mga ito. Gaano man karaming huwad na espirituwal na karanasan at huwad na espirituwal na doktrina ang tinatalakay nila, o gaano man karaming hungkag na salita at eksaheradong salita ang sinasabi nila, hindi sila sinasaway ng konsensiya nila; at pagdating naman sa anumang mga pangunahing isyu ng tama at mali o mga usapin ng prinsipyo, hindi sila pumapanig sa katotohanan o hindi nila itinataguyod ang mga katotohanang prinsipyo, at hindi talaga sila sinasaway ng konsensiya nila, pero pagkatapos, nagagawa pa rin nilang magmayabang nang walang kahihiyan tungkol sa kung paano nila ipinapagtanggol ang mga interes ng sambahayan ng Diyos, at nagagawa pa rin nilang maglitanya ng maraming doktrinang magandang pakinggan—ito ay pagiging mapagpaimbabaw at kawalan ng kamalayan sa konsensiya. Napakaraming beses silang nabibigo na isagawa ang katotohanan, napakaraming beses nilang nilalabag ang katotohanan, napakaraming beses nilang nililinlang at nililihis ang mga tao, pero hindi talaga sila sinasaway ng konsensiya nila, at nagagawa pa rin nilang tahasang magpakitang-gilas—ito ay pagiging walang pagkatao! Kumikilos sila nang presko at nanlilinlang sila sa ganitong paraan kung saan-saan, at hindi man lang sila nahihiya; hindi nila isinasagawa ang katotohanan, pero ipinagmamayabang pa rin nila na mga espirituwal silang tao, na sila ay mga taong naligtas at ginawang perpekto ng Diyos, at na nagmamahal sa Diyos nang higit sa sinupaman—ito ay kawalan ng kamalayan sa konsensiya, at ang mga ito ay hindi mga taong naligtas. Maaari bang walang normal na pagkatao at kamalayan sa konsensiya iyong mga naligtas? Nadarama ng ilang tao na hindi nila masyadong gusto ang katotohanan, at sa tuwing nakakaranas sila ng mga problemang may kinalaman sa mga katotohanang prinsipyo, o ng mga pangunahing isyu ng tama at mali, nagiging mapagpalugod sila ng mga tao, sinusubukan nilang iraos lang ang mga bagay-bagay, at hindi nila kailanman nagagawang itaguyod ang mga katotohanang prinsipyo, kaya naman nadarama nilang sinasaway sila sa puso nila at madalas silang nagdarasal sa harap ng Diyos at nakakaramdam ng pagkakautang sa Kanya. Bagama’t madalas silang mahina at hindi nila magawang lampasan ang hadlang na ito, alam nila sa puso nila na hindi nila naitaguyod ang katotohanan o katarungan, at na hindi sila nanindigan sa patotoo nila sa Diyos, at na mga mapagpalugod lang sila ng mga tao, kaya masyado silang nahihiyang sabihin na mayroon silang anumang patotoo. Ito ay dahil hindi nila naitaguyod ang mga katotohanang prinsipyo at wala silang tunay na patotoong batay sa karanasan, at sila ay naghihirap at bulag at hindi nila natugunan ang mga hinihingi ng Diyos; alam nila ito sa puso nila, at madalas na nakadarama na pinagsasabihan ng konsensiya nila dahil dito, at nadarama nilang may pagkakautang sila sa Diyos at nalulungkot sila. May pag-asa at pagkakataon pa rin para magkamit ng kaligtasan ang mga taong ito. Sa kabaligtaran, may mga taong mukhang nakakaunawa nang husto sa katotohanan sa panlabas, at mukhang kaya nilang diligan, tustusan, at tulungan ang mga tao, pero kapag nakakaranas sila ng mga problemang may kaugnayan sa mga katotohanang prinsipyo, o ng mga pangunahing isyu ng tama at mali, hindi sila kailanman pumapanig sa Diyos at hindi nila kailanman itinataguyod ang mga katotohanang prinsipyo, pero nagmamayabang sila tungkol sa pagiging mga espirituwal na tao, mga taong nagmamahal sa Diyos, at mga taong tapat sa Diyos. Labis na nasa panganib ang ganitong mga tao. Hindi sila naglalakas-loob na harapin ang realidad, hindi sila naglalakas-loob na lutasin ang mga tunay na problema, hindi sila naglalakas-loob na ideklara ang posisyon nila sa malalaking isyu, at hindi sila naglalakas-loob na itaguyod ang mga katotohanang prinsipyo sa isang hayagan at tuwirang pamamaraan, pero pagkatapos nito, walang kahihiyan pa rin nilang ipinagmamayabang na mga espirituwal silang tao, at sinasabi na sila ang pinakanagmamahal sa Diyos at pinakanakakaarok sa mga layunin ng Diyos. Wala talagang kamalayan sa konsensiya ang ganitong uri ng mga tao. Magagawa ba ng isang taong walang kamalayan sa konsensiya na itaguyod ang mga katotohanang prinsipyo? Naglalakas-loob ba siyang ideklara nang hayagan ang posisyon niya at pumanig sa Diyos para harapin ang masasamang tao? Imposible iyon; napakahirap para sa gayong mga tao na isagawa ang katotohanan.

Kung may konsensiya ng normal na pagkatao ang isang tao, aayusin niya ang mga kaisipan, salita, at gawa niya. Ano ang ibig sabihin ng “aayusin”? Ibig sabihin, kapag lumihis ang mga kaisipan at pag-uugali mo palabas sa pamantayan ng normal na pagkatao, huhusga ang konsensiya mo na mali na mag-isip nang ganoon at na hindi mabuting gawin ang bagay na iyon, kaya naman mamumula ka at makakaramdam ka ng pagkabagabag at pagsaway. Pagkatapos maramdaman ang mga ito, medyo mapipigilan ang mga kaisipan at pag-uugali mo, at ang ganitong antas ng pagpipigil ang mag-aayos sa pag-uugali mo at magbibigay sa iyo ng kakayahang iwasan ang paggawa ng mga bagay na malinaw na labag sa mga katotohanang prinsipyo, at ng mga bagay na salungat sa konsensiya mo at sa moral na katarungan. Pero kung wala kang pamantayan ng konsensiya, kapag gumawa ka ng mga bagay, mawawalan ka ng anumang pamantayan para ayusin at pigilan ang mga kaisipan at pag-uugali mo, kaya naman mawawalan ka ng limitasyon, gagawin mo anuman ang maisipan mo, anuman ang gusto mo, at anuman ang nakakatulong at kapaki-pakinabang sa iyo. Sa ilalim ng mga sitwasyong ito ng kawalan mo ng anumang mga pagpipigil, labis na mapapalaki ang mga kaisipan at pag-uugali mo. Ano ang ibig sabihin ng “labis na mapapalaki”? Mawawalan ng anumang regulasyon sa mga ito. Magiging katulad lang ito ng kapag dinadaya ng mga walang pananampalataya ang mga tao—wala sila ng kamalayan sa konsensiya, at kung maloloko ka nila kapalit ng isanlibong salapi, hindi sila makokonsensiya, at kung magagantso ka nila hanggang sa puntong masira ang pamilya mo, hindi rin sila makokonsensiya, at kahit na lumuhod ka at magmakaawa ka sa kanila, hindi ka nila papansinin. Tunay na lubha silang masasamang tao. Bakit nagagawa nilang gumawa ng gayong kasamaan? Ito ay dahil wala silang kamalayan sa konsensiya, o ng pagpipigil na ibinibigay ng isang konsensiya, kaya naman maaari silang maging napakasama at maging mga karumal-dumal na makasalanan. Samakatwid, mahalagang magkaroon ng konsensiya ng normal na pagkatao. Nagagawa ng mga tao na itaguyod ang mga katotohanang prinsipyo, una sa lahat, sa ilalim ng kondisyon na mayroon silang kamalayan sa konsensiya. Ang pagkakaroon ng kamalayan sa konsensiya at ng pagpapahalaga sa kahihiyan ang siyang nagbibigay-kakayahan na maayos ang pag-uugali mo at ang nagbibigay sa iyo ng pagkakataong tumahak sa landas ng paghahanap at pagsasagawa sa katotohanan. Kung wala ka ng kamalayan sa konsensiya para ayusin ang sarili mo, hindi ka magkakaroon ng pagkakataong tumahak sa landas ng paghahangad sa katotohanan. Samakatwid, sa pundasyon lang ng pagkakaroon ng kamalayan sa konsensiya magkakaroon ang mga tao ng pagkakataong maakay sa landas ng pagsasagawa sa katotohanan at pagtataguyod sa mga katotohanang prinsipyo—pero gayumpaman, mayroon lang sila ng ganitong pagkakataon. Sinasabi Ko na mayroon lang sila ng ganitong pagkakataon, dahil kahit na naaayos ng kamalayan sa konsensiya ang mga kaisipan at pag-uugali ng isang tao, maaari pa rin niyang labagin ang mga katotohanang prinsipyo o hindi siya kumilos nang ayon sa mga ito, nagiging neutral, hindi itinataguyod ang mga katotohanang prinsipyo pero hindi rin nakikipagsabwatan sa masasamang tao. Ibig sabihin, sa ilalim ng epekto ng konsensiya, ang medyo mabubuting tao ay kayang isagawa ang katotohanan at itaguyod ang mga katotohanang prinsipyo, samantalang ang mga taong medyo may mas mahinang kakayahan, kahit papaano, ay kayang iwasan ang makontrol o mapuwersa ng masasamang tao, at iwasang sumunod sa mga ito sa paggawa ng kasamaan—pag-abot lang ito sa batayang pamantayan na nagmumula sa pamantayan ng konsensiya. Kahit hindi mo isinagawa ang katotohanan, hindi ka gumawa ng kasamaan. Kahit papaano, matatawag pa rin ang ganitong tao na isang taong may konsensiya, at bagama’t hindi pa siya nagsagawa ng katotohanan, tiyak na hindi siya gagawa ng kasamaan. Ito ang epekto ng konsensiya sa mga tao. Para sa mga nagmamahal sa katotohanan, ang isa sa mga pinakakapaki-pakinabang na epekto ng konsensiya ay na may pagkakataon itong ayusin ang mga salita at pag-uugali nila, at maaari silang akayin ng konsensiya sa landas ng pagsasagawa ng katotohanan at ng pagtataguyod sa mga katotohanang prinsipyo. Samakatwid, para sa mga tao, ang konsensiya ay isang napakahalagang bahagi ng pagkatao nila, at ito ay isang bagay na hindi puwedeng mawala sa kanila. Kaya, ano ang ibig sabihin ng “konsensiya”? Pag-uusapan natin iyan nang detalyado sa susunod kapag may pagkakataon tayo, pero talakayin lang natin ito nang maiksi ngayon. Ang konsensiya ay tumutukoy sa pagkakaroon ng isang tao ng mabuting puso at pagpapahalaga sa katarungan, na siyang dalawang pinakabatayang katangian. Kung taglay mo ang dalawang katangiang ito, isa kang taong may konsensiya; kung hindi mo taglay ang alinman sa dalawang katangiang ito, wala kang konsensiya. Walang normal na pagkatao ang mga taong walang konsensiya, at ang kawalan ng normal na pagkatao ay nangangahulugang wala silang pagpapahalaga sa katarungan at hindi mabuti ang puso nila. Ano ang ibig sabihin ng “walang pagpapahalaga sa katarungan”? Ang ibig sabihin nito ay pagiging baliko at buktot. Ano ang ibig sabihin ng “hindi mabuti ang puso”? Ang ibig sabihin nito ay ang pagiging mapaminsala, malupit, at buktot. Ang mga taong nagtataglay ng mga disposisyong ito ay mga taong walang pagkatao, at dahil dito ay may kakayahan silang gumawa ng anumang uri ng masamang bagay, dahil wala silang konsensiya ng normal na pagkatao, ni wala rin sila ng dalawang diwa ng pagpapahalaga sa katarungan at ng pagiging mabuti ng puso na nakapaloob sa konsensiya ng normal na pagkatao. Wala silang kahihiyan, labis silang baliko, at lubha silang malupit at mapaminsala, kaya may kakayahan silang gumawa ng anumang uri ng masasamang bagay. Ibig sabihin, gaano man kabuktot at kamapaminsala ang mga bagay na ginagawa nila, wala silang nararamdaman—hindi sila nakokonsensiya, at hindi nila nararamdamang sinasaway sila. Bakit may kakayahan silang gumawa ng anumang uri ng kasamaan? Ito ay dahil hindi mabuti ang puso nila at wala sila ng diwa ng pagkatao; anumang kasamaan ang gawin nila, tingin nila ay may katwiran ito at hindi nila nararamdamang masama ito. Halimbawa, kung isa kang taong may kamalayan sa konsensiya, kapag may sinabi kang sumusumpa o bumabatikos sa isa pang tao, hindi mo ito makakayanan. Iisipin mo, “Nakapagsabi ako ng ilang bagay para isumpa siya, at tama na iyon. Talagang sumasama ang loob ng mga tao kapag sinusumpa sila! Sasama rin ang loob ko kung may susumpa sa akin nang ganoon, kaya ngayong may ilang bagay na akong nasabi para isumpa siya upang maibsan ang pagkamuhi ko at makapaglabas ako ng sama ng loob, hanggang doon na lang iyon.” Kaya naman, titigil ka na. Pero hindi ganoon mag-isip ang masasamang tao. Iniisip nila, “Masyadong magaan ang pagsumpa sa iyo. Bubugbugin din kita, sisirain ko ang pamilya mo, at pagdudusahin ko ang mga inapo mo! May katwiran ang anumang mga masama o maling bagay na ginagawa ko sa iyo. Hangga’t natatanggap mo ang nararapat na parusa sa iyo at naiibsan ko ang pagkamuhi ko, handa akong gawin ang anuman!” Maaari ngang hindi ka nila isumpa, at diretsahang gawan ka na lang ng masasamang bagay at paghigantihan ka—ito ang pagiging masama. Ganito ang mga taong walang kamalayan sa konsensiya—may kakayahan silang gumawa ng lahat ng uri ng kasamaan.

Sa loob ng iba’t ibang kuru-kuro at imahinasyong mayroon ang mga tao tungkol sa gawain ng Diyos, ang mga alam ng mga tao ay pangunahing ang mga kuru-kurong madalas nilang tinatalakay na nauugnay sa pagdidisiplina, pagtutuwid, at pagpaparusa. Sa isang banda, nagbahaginan tayo tungkol sa mga kuru-kuro at imahinasyong umuusbong sa mga tao sa loob ng gawain ng Diyos; sa kabilang banda, dapat ding malaman ng mga tao na gumagawa ang Diyos sa mga tao sa marami at iba’t ibang paraan. Depende sa iba’t ibang kapanahunan ng Kanyang paggawa, at depende sa iba’t ibang pamantayang hinihingi Niya sa mga tao, at siyempre, depende sa iba’t ibang resultang gusto Niyang makamit sa mga tao sa pamamagitan ng Kanyang gawain, at depende rin sa iba’t ibang puntirya ng Kanyang gawain at sa iba’t ibang kalikasang diwa ng mga tao, gumagamit ang Diyos ng iba’t ibang pamamaraan at gumagawa Siya sa mga tao sa marami at iba’t ibang paraan. Ang pagdidisiplina, pagtutuwid, at pagpaparusa ay isang maliit na bahagi lang ng Kanyang gawain, at hindi ang mga ito ang mga pangunahing pamamaraang ginagamit Niya sa Kanyang gawain. Dahil, sa ikatlong yugto ng Kanyang gawain, nagpahayag ang Diyos ng napakaraming katotohanan para tustusan ang mga tao at para makamit ang resulta ng pagliligtas sa kanila, napakaliit ng bilang ng gawain ng pagdidisiplina, pagtutuwid, at maging ng pagpaparusang ginagawa Niya sa mga tao. Higit pa rito, depende sa iba’t ibang puntirya ng Kanyang gawain, ginagawa rin ng Diyos ang mga bagay na ito ayon sa mga nauugnay na prinsipyo, at nag-iiba-iba ang Kanyang mga kilos depende sa mga pakay at sa iba’t ibang sitwasyon. Dahil dito, kung ikukumpara, bihira Niyang disiplinahin, ituwid, o parusahan ang mga tao. Samakatwid, dapat tigilan na ng mga tao ang pagkapit sa mga dati nilang kuru-kuro at imahinasyon tungkol sa gawain ng Diyos, at dahil napakarami nang ipinahayag ng Diyos na salita at katotohanan, hindi sila dapat patuloy na umasa sa pagdidisiplina, pagtutuwid, o pagpaparusa sa kanila ng Diyos, pasibong hinahayaan Siya na himukin silang isagawa ang katotohanan at pumasok sa katotohanang realidad—isa itong ideyang hindi dapat taglayin ng mga tao. Ang tamang ideyang dapat taglayin ng mga tao ay na hindi sila dapat pasibong umasa sa pagdidisiplina, pagtutuwid, o pagpaparusa ng Diyos para ipaunawa sa kanila ang Kanyang mga layunin o para palapitin sila sa Kanya, at sa halip ay dapat mas maging positibo at aktibo sila sa paglapit sa Diyos para hanapin ang Kanyang mga layunin at ang mga katotohanang prinsipyo. Kahit kailanman, ang mga salita ng Diyos at ang mga katotohanang prinsipyo ang direksyon ng pag-usad mo, at ang mga ito ang mga prinsipyo at landas na pinakadapat mong itaguyod at isagawa sa pang-araw-araw mong buhay o sa landas ng pag-iral mo, samantalang ang pagdidisiplina, pagtutuwid, o pagpaparusa ng Diyos ay mga paraan lang ng paggawa na ipinapakita Niya sa ilang partikular na sitwasyon at sa mga sitwasyong sa tingin Niya ay kinakailangan. Para sa mga tao, hindi sila dapat pasibong maghintay o pasibong humiling na mangyari ito, iniisip, “Nawa’y disiplinahin, ituwid, at parusahan ako ng Diyos para magawa kong mahalin at isagawa ang katotohanan.” Hindi tama ang pamamaraang ito—gumagawa ang Diyos ayon sa aktuwal na mga pagpapamalas ng mga tao at sa mga pangangailangan ng kanilang buhay. Naririnig ng ilang tao na iyong mga walang konsensiya ay mga hayop at hindi maililigtas, kaya nababalisa sila at iniisip nila, “Kung hindi ako maililigtas, malaking problema iyon. Dahil wala akong kamalayan sa konsensiya ng normal na pagkatao, mas gugustuhin kong disiplinahin at parusahan ako ng Diyos bilang kapalit ng konsensiya ng normal na pagkatao.” Magandang ideya ba ito? Bilang isang nilikha, at bilang isang ordinaryong miyembro ng tiwaling sangkatauhan, kung talagang iniisip mo na wala kang normal na pagkatao at wala kang konsensiya ng normal na pagkatao, malalim mong nararamdaman ang pasakit nito, at umaasa kang hindi ka lilisanin ng pagdidisiplina, pagtutuwid at pagpaparusa ng Diyos, at na bibigyang-kakayahan ka ng mga ito na magbago at manatiling buhay sa huli—kung talagang may ganito kang determinasyon, kung gayon, maaaring mabuting bagay iyon, at may katiting na pag-asa na manatili kang buhay. Pero kung wala ka ng ganoong determinasyon, sinasabi Ko sa iyo: Nasa matinding panganib ka kung wala ka ng kamalayan sa konsensiya ng normal na pagkatao. Kahit na paminsan-minsan kang nakakatanggap ng pagdidisiplina, pagtutuwid, at pagpaparusa ng Diyos, isa iyong bagay na ipinagkaloob Niya sa iyo. Ginagawa ng Diyos ang mga bagay na ito at ginagamit ang mga pamamaraang ito para paalalahanan ka at bigyan ka ng babala, para mas kakaunti ang gagawin mong kasamaan at ang tatanggapin mong pagpaparusa. Sapat na ang pagligtas ng Diyos sa pride mo; dapat kang magpasalamat sa Diyos na gumawa Siya ng eksepsiyon sa pamamagitan ng pagpapakita sa iyo ng biyayang ito, sa halip na hindi malaman kung ano ang nakakabuti sa iyo. Sa mga normal na sitwasyon, hindi gagawa ang Diyos ng anumang gawain o hindi gagamit ng anumang mga paraan ng paggawa sa isang taong walang konsensiya at katwiran ng pagkatao. Kung nakatanggap ka ng pagdidisiplina, pagtutuwid, o pagpaparusa mula sa Diyos, alinman ito, katamtaman man ito o medyo mas malubha, dapat kang magpasalamat sa Diyos para sa lahat ng ito. Sa kolokyal na pananalita ng tao, ito ay pagkakaroon ng Diyos ng pagpapahalaga sa iyo at pagtataas Niya sa iyo. Hinding-hindi ka tinitingnan ng Diyos nang may pagkamapanlaban o hindi ka Niya kinokondena, kaya dapat mo itong tanggapin mula sa Diyos. Kung talagang may pagkakataon kang tanggapin ang pagdidisiplina, pagtutuwid, o pagpaparusa ng Diyos nang lampas sa pagtustos ng katotohanan, pinapatunayan nito na tinatrato ka pa rin ng Diyos bilang isang nilikha at isang miyembro ng tiwaling sangkatauhan. Dapat mong pasalamatan ang Diyos, unawain ito nang tama, at dapat kang magpasakop sa pagdidisiplina, pagtutuwid, o pagpaparusa ng Diyos. Hindi ka dapat magkimkim ng mapanlaban na saloobin sa Diyos dahil dito, ni dapat na mas maghimagsik laban sa Diyos dahil dito. Anumang uri ng disiplina ang natanggap mo, o gaano man kalubha ang parusang natanggap mo, dapat kang magpasakop sa Diyos at pasalamatan mo Siya kaagad, pasalamatan Siya para sa pagpapaalala at pagbibigay-babala sa iyo, at para sa pagbibigay sa iyo ng pagkakataong ito, at para sa pagtutulot sa iyo na magkaroon ng pagkakataong tanggapin ang lahat ng ito mula sa Diyos. Pinapatunayan din nito na may ugnayan ka pa rin sa Diyos at na hindi pa ganap na naputol ang ugnayang ito. Sa gawain ng Diyos ng pamamahala sa sangkatauhan, at sa proseso ng Kanyang pagliligtas sa mga tao, nasa puso ka pa rin ng Diyos; kahit papaano man lang, nakikita ka pa rin ng Diyos—kapag nakikita Niya ang paghihimagsik at katiwalian mo, handa pa rin Siyang disiplinahin ka, ituwid ka, at parusahan ka. Pinapatunayan nito na hindi ka pa Niya ganap na sinukuan; para sa iyo, mapalad ito, at mabuting balita rin ito. Samakatwid, kahit na mapasailalim ka sa kaunting masakit na pagdidisiplina o pagtutuwid, dapat kang lumapit sa Diyos kaagad. Ang layunin ng paglapit sa Diyos ay hindi para yumuko ka sa harap Niya, ni para iparamdam sa iyo na nakakasindak o nakakatakot ang Diyos. Sa halip, dapat mong maunawaan kung ano ang dapat mong gawin para mapalugod ang Diyos, kung ano ang dapat mong gawin para hindi na magalit ang Diyos sa iyo, at kung ano ang dapat mong gawin para mawala ang Kanyang galit. Kahit papaano man lang, dapat mong gawin ang lahat ng makakaya mo, sa loob ng saklaw ng kung ano ang kayang makamit ng kakayahan mo, para maisagawa ang mga katotohanang prinsipyong sinabi ng Diyos sa iyo, at hindi mo dapat galiting muli ang Diyos. Kung paulit-ulit na nagagalit ang Diyos sa iyo, at patuloy kang nagiging labis na manhid, at nagmamatigas ka at matigas ang kalooban mong tinitingnan ang Diyos nang may pagkamapanlaban at lumalaban ka sa Kanya hanggang sa pinakadulo, sa huli, hindi maiiwasan na susukuan ka ng Diyos. Sa oras na hindi ka na dinidisiplina, itinutuwid, o pinaparusahan ng Diyos, ay ang oras na sinukuan ka na ng Diyos. At sa sandaling sinukuan ka na ng Diyos, titigil na Siya sa pagpapaalala sa iyo, at aalisin ka Niya sa Kanyang paningin, ililipat ka sa isang lugar sa labas ng iglesia, sa isang lugar na malayo sa sentro ng Kanyang gawain; kahit papaano man lang, idudulot Niya na hindi ka Niya makita sa panahon ng Kanyang gawain—aayaw na ang Diyos na makita ka. Kung ganito na kalubha ang gagawin mong kasamaan at aabot ka na sa puntong ito, wala ka nang pag-asang maligtas. Nauunawaan mo ba? (Oo.)

Nauugnay ang pagbabahaginan ngayon sa paksa ng pagbitiw sa mga hadlang sa pagitan ng sarili at ng Diyos, at sa pagkamapanlaban ng isang tao sa Diyos. Ito man ay paglalantad sa mga kuru-kuro at imahinasyon ng mga tao tungkol sa Diyos, o paglalantad sa mga saloobin nila sa Diyos, o pakikipagbahaginan tungkol sa kung paano mismo at sa anong mga paraan ginagampanan ng Diyos ang Kanyang gawain sa mga tao, sa ano’t anuman, ang sinasabi ng lahat ng ito sa mga tao sa huli ay na: Ang tamang pananaw na pinakadapat nilang panghawakan sa gawain ng Diyos ay ang tanggapin at magpasakop sa paghatol at pagkastigo ng Diyos, at ang tanggapin ang mga salita ng Diyos at ang bawat katotohanang prinsipyong itinutustos Niya sa kanila, sa halip na ang lumihis mula sa Diyos. Sa tuwing may ginagawa silang anuman, dapat nilang hanapin ang mga katotohanang prinsipyo at dapat silang magsagawa ayon sa mga ito, at maghangad ng pagpasok sa katotohanang realidad, sa halip na pagsumikapan ang panlabas nilang pag-uugali, o ang panlabas na pagdurusa ng paghihirap at pagbabayad ng halaga, at tiyak na sa halip na masilo sa mga kuru-kuro at imahinasyon nila at masyadong tumuon sa mga ito. Pagkatapos ng lahat, anuman ang mga kuru-kuro at imahinasyon mo tungkol sa Diyos, ang resultang layong makamit ng gawain ng Diyos ay ang isagawa ang Kanyang mga salita at ang katotohanan sa mga tao, at ang bigyan sila ng kakayahan na magkaroon ng mga katotohanang prinsipyong susundin at na itaguyod nila ang mga katotohanang prinsipyong ito sa lahat ng nararanasan nila sa pang-araw-araw na buhay nila at sa landas ng pag-iral nila—ito ang nilalayong resulta ng gawain ng Diyos. Ang panghuling resultang nakakamit ng gawain ng Diyos ay na ang katotohanan ang nagiging realidad at buhay ng mga tao, sa halip na naisasakatuparan Niya ang lahat ng ito ayon sa mga kuru-kuro at imahinasyon nila. Nauunawaan mo ito, tama ba? Halos sapat na ang napagbahaginan natin tungkol sa mga paksang ito, hindi ba? (Oo.) Kung gayon, dito na nagtatapos ang pagbabahaginan natin ngayon. Paalam!

Hulyo 8, 2023


Paano Hangarin ang Katotohanan (2)

May ilang panahon na rin nating tinatalakay ngayon ang unang pangunahing aytem sa pagsasagawa ng kung paano hangarin ang katotohanan, ang “pagbitiw.” Noong nakaraan ay nagbahaginan tayo tungkol sa ikatlong aytem tungkol sa “pagbitiw”—pagbitiw sa mga hadlang sa pagitan ng sarili at ng Diyos, at sa pagkamapanlaban ng isang tao sa Diyos—na isang bagong-bagong nilalaman. Hindi lang iisa ang aspekto ng nilalamang ito; kinabibilangan ito ng maraming aytem at maraming nilalaman. Ang mga nilalamang ito ang dinaranas ng mga tao sa proseso ng gawain ng Diyos, at ang mga ito ay direktang nauugnay sa mga buhay at paghahangad ng mga tao, kaya ang unang aspekto na dapat talaga nating pagbahaginan ay ang mga kuru-kuro at imahinasyon ng mga tao tungkol sa Diyos. Isa itong paksa na hindi maiiwasan ng mga tao sa proseso ng pagtahak sa landas ng pananampalataya sa Diyos. Nakipagbahaginan Ako tungkol sa bahagi ng nilalamang ito noong nakaraan. Maaari bang may magsabi sa atin kung ano ang partikular Kong ibinahagi? (Noong nakaraan, nakipagbahaginan ang Diyos tungkol sa pagbitiw sa mga hadlang sa pagitan ng sarili at ng Diyos, at sa pagkamapanlaban ng isang tao sa Diyos. Unang isiniwalat ng Diyos ang ating mga kuru-kuro at imahinasyon tungkol sa gawain ng Diyos. Halimbawa, may mga kuru-kuro at imahinasyon tayo tungkol sa araw ng Diyos, at naniniwala rin tayo na ang gawain ng Diyos ay labis na sobrenatural at na hangga’t gumagawa at umaantig sa mga tao ang Banal na Espiritu, magagawa ng mga tao na malutas ang anumang mga problema at mababago ang kanilang mga tiwaling disposisyon. Habang isinisiwalat ang mga kuru-kuro at imahinasyong ito, sinabi sa atin ng Diyos na ang resultang nilalayon Niyang makamit sa Kanyang gawain ay ang ikintal ang Kanyang mga salita sa loob natin, para kapag sumapit sa atin ang mga bagay-bagay sa pang-araw-araw na buhay, magagawa nating magsagawa nang ayon sa mga salita ng Diyos at sa mga katotohanang prinsipyo—ito ang hinihingi ng Diyos sa bawat isa sa atin.) Sino pa ang makapagdaragdag doon? (Noong nakaraan ay nakipagbahaginan din ang Diyos tungkol sa katunayan na naniniwala ang mga tao na tinutukoy sila ng Diyos batay sa kanilang mga pansamantalang pagpapamalas, at iniisip din nila na sa pamamagitan ng pagsunod sa mga panlabas na regulasyon at panlabas na mabubuting pag-uugali ay pinalulugod nila ang Diyos at kaya nilang magtamo ng kaligtasan—ang mga ito ay pawang mga kuru-kuro at imahinasyon ng mga tao. Dagdag pa, kapag ang mga tao ay mahina at nagbubunyag ng paghihimagsik at katiwalian, naniniwala sila na didisiplinahin at paparusahan sila ng Diyos—isa rin itong kuru-kuro at imahinasyon. Mula sa pagsisiwalat ng Diyos sa mga kuru-kuro at imahinasyong ito ng mga tao, naunawaan natin na ang gusto ng Diyos ay hindi ang panlabas na mabubuting pag-uugali natin, ni ayaw Niya na sumunod tayo sa ilang panlabas na pagsasagawa at regulasyon. Sa halip, umaasa Siya na kapag sumapit sa atin ang mga bagay-bagay, nagagawa nating hanapin ang mga katotohanang prinsipyo at makapasok sa katotohanang realidad.) Ang lahat ng tao ay may ganitong mga kuru-kuro at imahinasyon sa magkakaibang antas, hindi ba? (Oo.) Bago simulan ng mga tao na hangarin ang katotohanan, o kapag hindi nila nauunawaan ang katotohanan at hindi pa nakakamit ang katotohanan, may tendensiya silang gamitin ang mga kuru-kuro at imahinasyong ito para bumuo ng mga hinuha tungkol sa kung paano gumagawa ang Diyos o para basta-bastang bumuo ng mga kongklusyon tungkol sa kung paano gagawa ang Diyos. Kasabay nito, may tendensiya rin silang gamitin ang mga hinuhang ito para tukuyin ang sarili nila, ang sarili nilang kalalabasan, at kung sila ba ay mapagpapala o magdurusa ng kasawiang-palad sa hinaharap. Samakatwid, sa proseso ng paghahangad sa katotohanan, labis nang naging mga balakid ang mga kuru-kuro at imahinasyong ito sa pagtanggap ng mga tao sa gawain ng Diyos, sa kanilang paghahangad sa katotohanan, at sa kanilang pagkakamit sa katotohanan. Ibig sabihin, kung hindi mabitiwan ng mga tao ang mga kuru-kuro at imahinasyong ito, at palagi nilang itinuturing ang mga ito bilang kanilang motibasyon at ugat na sanhi ng kanilang pananampalataya at pagsunod sa Diyos, ang mga kuru-kuro at imahinasyong ito ay labis na makakahadlang sa kanila mula sa paghahangad at pagkakamit sa katotohanan. At sa huli ay magagawa lang nilang gamitin ang kanilang mga kuru-kuro at imahinasyon para matukoy ang sarili nilang halaga, pagkakakilanlan, at katayuan sa harap ng Diyos, at para matukoy kung anong uri ng pagtrato ang matatanggap nila sa sambahayan ng Diyos, kung ano ang magiging hantungan nila at kung anong mga pagpapala ang makakamit nila sa hinaharap, kung gaano kalawak ang magiging awtoridad nila at kung ilang lungsod ang pamamahalaan nila, at kung sila ba ay magiging haligi o pundasyon sa langit, o kung gaano karami ang makakamit nila sa buhay na ito at kung gaano karami ang makakamit nila sa mundong darating. Dahil ang mga kuru-kuro at imahinasyong ito ay nauugnay sa mga buhay at paghahangad ng mga tao, naiimpluwensiyahan ng mga ito ang mga landas na tinatahak ng mga tao at, siyempre, naiimpluwensiyahan rin ng mga ito ang huling kalalabasan at hantungan ng mga tao. Ang mga tao ay namumuhay at naghahangad sa gitna ng kanilang mga kuru-kuro at imahinasyon; kaya, hindi maiwasang tingnan nila ang lahat ng bagay, at husgahan at tukuyin ang tungkol sa lahat ng bagay, batay sa mga kuru-kuro at imahinasyong ito. Kaya, paano man itustos ng Diyos ang katotohanan at sabihin sa mga tao kung anong mga pananaw ang dapat nilang panghawakan at anong landas ang dapat nilang tahakin, hangga’t hindi binibitiwan ng mga tao ang kanilang mga kuru-kuro at imahinasyon, patuloy silang mamumuhay ayon sa mga ito, at ang mga kuru-kuro at imahinasyong ito ay natural na magiging buhay ng mga tao at ang mga batas para manatili silang buhay, at hindi maiiwasan na ang mga ito ang magiging mga gawi at pamamaraan ng pagharap ng mga tao sa lahat ng uri ng pangyayari at bagay. Sa sandaling ang mga kuru-kuro at imahinasyon ng mga tao ay maging ang mga prinsipyo at pamantayan ng pagtingin nila sa mga tao at bagay at ng pag-asal at pagkilos nila, kung gayon, paano man sila manampalataya sa Diyos, o paano man sila maghangad, at gaano mang paghihirap ang pagdusahan nila o gaano mang halaga ang bayaran nila, mawawalan ng saysay ang lahat ng ito. Hangga’t ang isang tao ay namumuhay ayon sa mga kuru-kuro at imahinasyon niya, ang taong ito ay lumalaban sa Diyos at mapanlaban sa Kanya; wala siyang tunay na pagpapasakop sa mga kapaligirang inihanda ng Diyos o sa mga hinihingi ng Diyos. Sa huli, kung gayon, magiging lubhang kalunos-lunos ang kalalabasan niya. Kung maraming taon ka nang nananampalataya sa Diyos, at ginugol mo ang sarili mo para sa Kanya, nagpaparoo’t parito ka at nagbabayad ng malaking halaga, pero ang simula at pinagmulan ng lahat ng ginagawa mo ay ang sarili mong mga kuru-kuro at imahinasyon, hindi ka tunay na tumatanggap at nagpapasakop sa Diyos. Hindi mahalaga kung ang mga kuru-kuro at imahinasyong ito ay nagmumula sa mga aklat, sa lipunan, o sa iyong mga personal na pagnanais at interes, sa madaling salita, basta’t ang mga ito ay mga kuru-kuro at imahinasyon, ang mga ito ay hindi ang katotohanan; at basta’t ang mga ito ay hindi ang katotohanan, mapanlaban ang mga ito sa katotohanan, isang balakid sa pagtanggap ng mga tao sa katotohanan, at isang kaaway ng Diyos at ng katotohanan. Samakatwid, hangga’t namumuhay ka ayon sa iyong mga kuru-kuro at imahinasyon, susukatin at titingnan mo ang lahat ng bagay nang ayon sa mga kuru-kuro at imahinasyong ito, at dahil sa mga ito, sa huli ay tiyak na maghihimagsik ka laban sa mga kapaligirang inihahanda ng Diyos para sa iyo, at maghihimagsik laban sa paggabay o kataas-taasang kapangyarihan ng Diyos sa iyo. Sa madaling salita, walang tunay na pagtanggap at pagpapasakop dito. Bakit ganoon? Dahil kahit gaano karaming paghihirap man ang pagdusahan mo o gaano kalaking halaga man ang ibayad mo, hangga’t namumuhay ka ayon sa mga kuru-kuro at imahinasyon mo, ang mga paghihirap na pinagdurusahan mo at ang halagang ibinabayad mo ay hindi naaayon sa mga katotohanang prinsipyo, at walang kinalaman sa katotohanan; masasabi na ang mga paghihirap na pinagdurusahan mo at ang halagang ibinabayad mo ay nakabatay sa mga kuru-kuro at imahinasyon ng tao, at sa mga kagustuhan mo, at para sa layon ng pagpapalayaw sa mga pagnanais ng iyong laman at pagtugon sa ilang pakay mo. Katulad lang ito mismo ng ipinamalas ni Pablo: Marami siyang ginawang gawain at nagpaparoo’t parito siya nang husto, ipinangangaral niya ang ebanghelyo sa malaking bahagi ng Europa, pero gaano mang paghihirap ang pinagdusahan niya at gaano mang halaga ang ibinayad niya, o gaano man siya nagparoo’t parito, hindi siya kailanman nagkaroon ng mga kaisipan at pananaw na naaayon sa katotohanan, hindi niya kailanman tinanggap ang katotohanan, at hindi siya kailanman nagkaroon ng saloobin at tunay na karanasan ng pagpapasakop sa Diyos—palagi siyang namumuhay sa loob ng sarili niyang mga kuru-kuro at imahinasyon. Ano ang kanyang partikular na kuru-kuro at imahinasyon? Ito ay na kapag natapos na niya ang takbo at nakipagbaka na ng mabuting pakikibaka, may putong ng katuwirang nakahanda para sa kanya—ito ang kuru-kuro at imahinasyon ni Pablo. Ano ang partikular na teoretikal na batayan ng kanyang kuru-kuro at imahinasyon? Na tutukuyin ng Diyos ang kalalabasan ng isang tao batay sa dami ng pagpaparoo’t parito na ginawa niya, sa halagang ibinayad niya, at kung gaano karaming paghihirap ang pinagdusahan niya. Sa ganoon mismong teoretikal na batayan ng kanyang kuru-kuro at imahinasyon na hindi namalayan ni Pablo na tumahak siya sa landas ng mga anticristo. Bilang resulta, nang marating niya ang dulo ng daan, wala siyang anumang pagkaunawa sa kanyang pag-uugali at mga pagpapamalas ng paglaban sa Diyos o sa kanyang diwa ng paglaban sa Diyos, lalong wala siyang anumang pagsisisi. Pinanghawakan pa rin niya ang kanyang orihinal na kuru-kuro at imahinasyon habang nananampalataya sa Diyos, at hindi lang sa wala siyang ni katiting na tunay na pagpapasakop sa Diyos, kundi sa kabaligtaran, naniwala siyang mas may karapatan siyang makatanggap ng mabuting kalalabasan at hantungan mula sa Diyos bilang kapalit. Ang “bilang kapalit” ay magandang pakinggan, sibilisadong paraan ng paglalarawan nito, pero sa katunayan ay hindi ito isang palitan, ni isang transaksiyon—direkta niyang hinihingi sa Diyos ang mga bagay na ito, diretsahang iginigiit ang mga ito sa Diyos. Paano niya hiningi ang mga ito sa Diyos? Tulad lang ng sinabi niya, “Natapos ko na ang aking takbo, nakipagbaka na ako ng mabuting pakikibaka—sa akin na ngayon ang putong ng kaluwalhatian. Ito ang nararapat sa akin at ito ang nararapat na ibigay ng diyos sa akin.” Ang landas na tinahak ni Pablo ay isang landas ng paglaban sa Diyos, na nagdala sa kanya sa pagkawasak, at ang huling kinalabasang sumapit sa kanya ay ang pagpaparusa. Hindi ito maihihiwalay mula sa kanyang kuru-kuro at imahinasyon tungkol sa Diyos. Palagi siyang mahigpit na kumakapit sa kanyang sariling kuru-kuro at imahinasyon; isinantabi at binalewala niya ang sinabi ng Diyos, ang mga katotohanan—ang daan ng buhay—na itinustos ng Diyos sa mga tao, nagpapakita pa nga ng saloobin ng paghamak at pangmamaliit, ni hindi niya kinilala o tinanggap ang katunayan na si Jesucristo ang pagkakatawang-tao ng Diyos. Nang marating na niya ang dulo ng daan, matigas pa rin siyang kumapit sa kanyang kuru-kuro at imahinasyon gaya ng dati, at patuloy na nakipagtagisan sa Diyos, sa huli ay papunta na sa di-maiiwasang kalalabasan ng pagkawasak. Samakatwid, sa proseso ng pananampalataya sa Diyos, kung nagagawa ng mga taong bitiwan ang lahat ng kanilang iba’t ibang negatibong emosyon, at nagagawang bitiwan ang ilang bagay sa tunay na buhay na nakakahadlang sa kanilang paghahangad sa katotohanan, pero hindi makabitiw sa mga hadlang sa pagitan nila at ng Diyos, o sa kanilang pagkamapanlaban sa Diyos, ito ay magiging labis na nakakapanghinayang at kalunos-lunos na bagay, at sa huli, aanihin ng mga tao ang parehong kalalabasan ng pagkaparusa gaya ng nangyari kay Pablo. Tiyak iyon at walang kaduda-duda. Samakatwid, sa pagsasagawa ng “pagbitiw,” ang aytem ng “pagbitiw sa mga hadlang sa pagitan ng sarili at ng Diyos, at sa pagkamapanlaban ng isang tao sa Diyos” ang pinakakritikal at pinakamahalaga at hindi maaaring kaligtaan. Ito ang dapat madalas mong suriin: Sa iyong ugnayan sa Diyos at sa proseso ng pagdanas sa gawain ng Diyos, kung anong mga kuru-kuro at imahinasyon ang mayroon ka pa rin na hindi umaayon sa katotohanan, sa mga pagnanais ng Diyos, o sa mga hinihingi ng Diyos at na humahadlang sa pagitan mo at ng Diyos. Dapat mong suriin ang mga ito, ikumpara ang mga ito sa mga salita ng Diyos, at pagkatapos ay bitiwan ang mga ito. Ang pakay ng pagbitiw ay hindi ang dumaan sa isang proseso, kundi ang tanggapin ang katotohanan, ang tanggapin ang mga katotohanang prinsipyo sa aspektong ito na inilatag ng Diyos sa mga tao, at ang gamitin ang mga katotohanang prinsipyong ito para palitan ang iyong mga kuru-kuro at imahinasyon, at ang baguhin ang perspektiba sa likod ng iyong paghahangad at ang direksyon ng iyong paghahangad, para maging kaayon ka ng Diyos sa buhay mo at sa proseso ng pagsunod sa Diyos, sa halip na maging kaayon ka ng iyong mga kuru-kuro at imahinasyon. Ang gawain ng Diyos ay ang lutasin ang mga kuru-kuro at imahinasyon ng mga tao, at tinutustusan Niya ang mga tao ng katotohanan para lutasin din ang kanilang mga kuru-kuro at imahinasyon. Sa pamamagitan ng paglutas sa kanilang mga kuru-kuro at imahinasyon, binibigyang-kakayahan ng Diyos ang mga tao na magkaroon ng mga tamang kaisipan, pananaw, paninindigan, at perspektiba para sa pagharap sa bawat kapaligirang inihahanda Niya, at para sa pagharap sa bawat usaping hinaharap nila sa buhay. Ginagawa ng Diyos ang Kanyang gawain at tinutustusan ang mga tao ng katotohanan sa pamamagitan ng Kanyang mga salita hindi para tuparin ang kanilang mga kuru-kuro at imahinasyon, kundi para kontrahin ang kanilang mga kuru-kuro at imahinasyon, at sa huli ay para bigyang-kakayahan sila na bitiwan ang kanilang mga kuru-kuro at imahinasyon at magtamo ng pagkilala sa Diyos.

Noong nakaraan ay nagbahaginan tayo tungkol sa ilang kuru-kuro at imahinasyon ng mga tao tungkol sa gawain ng Diyos. Dagdag pa sa mga kuru-kuro at imahinasyong ito, ang mga tao ay may iba ring ilang kuru-kuro at imahinasyon tungkol sa gawain ng Diyos na dapat nilang bitiwan sa proseso ng paghahangad sa katotohanan. Halimbawa, naniniwala ang mga tao na, pagkatapos matanggap ang gawain ng Diyos, kung nagagawa nilang hangarin ang katotohanan, mapapanibago sila nang ganap, at na sa sandaling taglayin nila ang mga salita ng Diyos bilang buhay nila, magkakaroon sila ng ganap na bagong buhay, at isisilang silang muli bilang isang bagong tao. Naniniwala sila na bubuti ang kakayahan nila at na medyo magbabago rin ang kanilang mga likas na gawi, at kaya madalas na mangyayari sa kanila ang mga bagay na hindi nila kailanman inaasahan. Ibig sabihin, bukod sa magagawa nila ang mga bagay na lampas sa sarili nilang kakayahan at mga likas na gawi, magagawa rin nila ang mga ito nang labis na madali at maayos. Higit pa rito, sa proseso ng pananampalataya sa Diyos, madalas pa ngang nadarama ng ilang tao na mula nang magsimula silang maghangad ng katotohanan, bumuti ang kanilang personalidad at pasensiya, mas maningning na ang mga mata nila kaysa dati, at mas malakas na ang pandinig nila kaysa dati. Paminsan-minsan, tumitingin sila sa salamin at nadarama nila na lalo silang nagiging katulad ng mga anghel; nadarama nila na lalo silang gumaganda, at mas lalong masigla kaysa dati. Nadarama pa nga ng ilang tao na ang ilan sa mga nakagawian nila sa buhay ay nagbago na at na nag-iba na ang kanilang mga pattern ng pamumuhay—noon, kapag nagpupuyat sila, walang tigil silang humihikab, pero simula nang umpisahan nilang hangarin ang katotohanan, nawala ang ganitong mga reaksiyon, at malaking himala ito para sa kanila. Sa mga kuru-kuro at imahinasyon ng mga tao, naniniwala sila na sa sandaling simulan nilang hangarin ang katotohanan, gagawa ang Diyos ng ilang gawain sa kanila para sumailalim sila sa mga di-inaasahang pagbabago. Kinabibilangan ito ng pagbuti sa kanilang kakayahan sa loob lang ng isang magdamag—mula sa pagkakaroon ng katamtaman o napakahinang kakayahan, sila ay magiging sobrang matalino, may kakayahan, at may karanasan, magiging isang taong may kakayahan at karunungan, at ang antas ng pag-iisip nila ay aangat din. Kapag unang magsimulang manampalataya sa Diyos ang mga tao at magpasyang hangarin ang katotohanan, mayroon silang mga engrandeng labis-labis at di-makatotohanang imahinasyon tungkol sa paghahangad sa katotohanan, sa madaling salita, wala sa kanila ang talagang umaayon sa realidad. Naniniwala ang mga tao na hangga’t naghahangad sila sa katotohanan, maraming aspekto tungkol sa kanila ang aangat at labis na uusad, at na sa ilang larangan ay mahihigitan pa nila ang mga ordinaryong tao. Samakatwid, pinapangalanan ng ilang tao ang sarili nila na Lyu Chao, ang iba ay Ma Chao, at ang iba naman ay Niu Chao. Ang mga pangalang ito, ayon sa pagkakabanggit, ay nangangahulugan ng pagiging higit sa mga buriko, kabayo, at baka—ibig sabihin, pagiging mas mabilis na makatakbo kaysa sa isang kabayo at pagiging mas malakas kaysa sa isang buriko o baka. Sa pangkalahatan, ang mga buriko ay napakalakas sa paghila ng mga bagay, ang mga kabayo ay may napakalalakas na hita, at ang mga baka ay may napakatibay na katawan, kaya tinatawag ng mga taong ito ang kanilang sarili na Lyu Chao, Ma Chao, at Niu Chao. Kita mo, nagbibigay sila ng espesyal na pagsasaalang-alang sa mga pangalang pinipili nila. Mula sa mga pangalang pinipili ng mga tao para sa sarili nila, makikita na ang mga tao ay may sarili nilang pagkaunawa sa gawain ng Diyos; sa kasamaang-palad, ang pagkaunawang ito ay hindi naaayon sa katotohanan at hindi positibo—isa itong kuru-kuro at imahinasyon ng mga tao. Ang kuru-kuro at imahinasyon mang ito ay baluktot o sukdulan, sa madaling salita, hindi ito tugma sa mga katunayan at sa katotohanan; napakahungkag nito at may kinalaman sa mga sobrenatural na bagay. Ang prinsipyo ng paggawa ng Diyos sa mga tao ay ito: Anumang uri ng kakayahan mayroon ang mga tao, o anumang uri ng kapabilidad sa gawain o abilidad na humarap sa mga bagay ang mayroon sila, anuman ang kanilang mga natural na likas na gawi, at anuman ang kanilang personalidad, mga gawi, mga pattern sa pamumuhay, mga hilig at libangan, o maging anuman ang kanilang kasarian, sa madaling salita, ang gawain ng Diyos ay ang makamit ang resulta ng pagbibigay-kakayahan sa mga tao na maunawaan ang katotohanan, matanggap ang katotohanan, magpasakop sa katotohanan, at pagkatapos ay pumasok sa katotohanang realidad, batay sa kanilang likas na kakayahan, mga likas na gawi, personalidad, mga gawi, sa kanilang mga tamang pattern ng pamumuhay, at pati sa kanilang mga lehitimong hilig at libangan, at iba pa. Kaya, sa anong batayan nakakamit ang resultang ito? Ito ay nakakamit sa batayan ng pagkakaroon ng mga tao ng abilidad na maunawaan at maarok ang katotohanan, at sa batayan ng pagkakaroon nila ng normal na pagkatao. Hindi ito nakakamit sa batayan ng isang diumanong angat na pagkatao, ni hindi ito nakakamit sa batayan ng isang sobrenatural na pagkatao. Samakatwid, alinmang mga aspekto ng katotohanan ang pagbahaginan natin, ang lahat ng ito ay para bigyang-kakayahan ka na makapasok sa mga ito sa batayan na nagtataglay ka ng normal na pagkatao at ng abilidad na maarok ang katotohanan. Gayumpaman, ang mga kuru-kuro at imahinasyon ng mga tao ay ang mismong kabaligtaran nito. Naniniwala ang mga tao na ang resultang nakakamit sa mga tao sa pamamagitan ng gawain ng Diyos at sa Kanyang pagpapahayag sa katotohanan ay salungat sa kanilang likas na kakayahan at mga likas na gawi, at salungat din sa kanilang personalidad, mga gawi, hilig, at libangan. Madalas na umaasa ang mga tao na may himalang mangyayari sa kanila, na ang isang sobrenatural na bagay o isang bagay na hindi inaasahan at lampas sa sarili nilang kakayahan at mga likas na gawi ay mangyayari sa kanila, sa halip na magsikap na hanapin ang katotohanan sa praktikal na paraan. Ano ang pinatutunayan ng katunayang ito? Hindi ba’t ito ay na tinitingnan ng mga tao ang paghahangad sa katotohanan bilang isang bagay na partikular na sobrenatural at hungkag? Hindi ba’t ito ay na tinitingnan nila ang mga paraan ng paggawa ng Diyos sa mga tao bilang partikular na sobrenatural at hungkag? (Oo.) Madalas na umaasa ang mga tao na kapag mas hinahangad nila ang katotohanan, magiging mas mahusay ang kakayahan nila, o na pagkatapos makinig sa maraming sermon at matanggap at maunawaan ang maraming katotohanan, magiging mas mahusay ang kakayahan nila kaysa dati. Isa itong kuru-kuro at imahinasyon, hindi ba? (Oo.) Gamitin nating halimbawa ang pag-aaral ng isang propesyon: Noong nag-aaral ka sa paaralan, kung gusto mong maging dalubhasa sa isang propesyon, kinailangan mong paulit-ulit na kabisaduhin ang kaalaman ng propesyong ito, at mag-aral mula madaling-araw hanggang sa paglubog ng araw, ginugugol ang libre mong oras sa pagsisikap na matutunan ito. Simula nang magsimula kang manampalataya sa Diyos, iniisip mo na hangga’t gumagawa ang Banal na Espiritu, bubuti ang kakayahan ng mga tao, magbabago sila, at mag-iiba sila kumpara sa dati. Kaya, natutukoy mo na paano man gumawa ang Diyos, kailangan lang makipagtulungan ng isang tao, at na hindi na kailangang magsikap sa paghahangad sa katotohanan at pag-aaral ng propesyonal na kaalaman; sapat nang gawin ng isang tao ang kanyang tungkulin—magkakaroon pa rin ng pag-usad ang isang tao sa pananampalataya sa Diyos sa ganitong paraan. Hindi ba’t ganito ito sa imahinasyon ng mga tao? (Oo.) Sabihin ninyo sa Akin, ito ba ang tamang paraan ng paghahangad? Ang paghahangad ba sa ganitong paraan ay maaaring humantong sa isang tunay na pagbabago? (Hindi, hindi ito maaari.) Hindi posibleng magkaroon ng pagbabago. Halimbawa, iniisip ng ilang tao na para gumaling sa pagkanta ay kailangan nilang magsanay mula madaling-araw hanggang paglubog ng araw, nakawin ang mga teknik ng iba, at makinig sa lahat ng uri ng mga awitin para matuto mula sa mga merito ng ibang mga tao, at na sa ganitong paraan lang sila magkakaroon ng mga tagumpay. Sa kabaligtaran, naniniwala ang ilang tao na ang pag-awit ay depende sa talento; iniisip nila na kung ang isang tao ay may kaloob sa pag-awit at mahilig umawit, magiging magaling siya sa pagkanta, at na kung ang isang tao ay walang kaloob sa pag-awit o pagkahilig sa pag-awit, kakailanganin niyang umasa sa pagkaantig sa kanya ng Banal na Espiritu para gumaling siya sa pag-awit, para makaawit nang may emosyon, para masiyahan ang iba kapag narinig nila siyang umawit. Bunga nito, karamihan ng tao ay laging nagkikimkim ng ganitong uri ng delusyon; umaasa sila sa Banal na Espiritu para antigin sila, kung hindi ay hindi nila ibubuka ang kanilang bibig para umawit. Isa itong kuru-kuro at imahinasyon, hindi ba? Iniisip ng ilang tao na hindi na kailangan pang pagsikapan nang husto ang pag-aaral ng propesyonal na kaalaman, at na basta’t hinahangad ng mga tao ang katotohanan, gagawa ang Diyos, at na walang silbi at walang saysay na gawin ng mga tao ang mga sakripisyong iyon na walang halaga. Iniisip nila na sa sandaling gumawa ang Diyos, mas may silbi ito kaysa sa anumang pagsisikap na inilalaan ng mga tao, kaya basta’t sinserong ginagawa ng mga tao ang mga tungkulin nila at handa silang ilaan ang puso nila sa Diyos, gagawa ang Banal na Espiritu sa kanila, at ang kanilang kakayahan at mga abilidad ay agad na aangat, nang lampas sa saklaw ng normal na pagkatao—magagawa nilang maunawaan ang mga bagay na hindi nila naiintindihan dati, at bagama’t dati ay hindi man lang nila mabasa nang sabay ang dalawang linya ng teksto, mababasa na nila nang sabay ang sampung linya at maitatatak ang lahat ng ito sa memorya nila pagkatapos nilang magsimulang manampalataya sa Diyos. Pero gaano man sila magsanay, hindi pa rin nila ito makamit, kaya nagbubulay-bulay sila, “Hindi ba ako pinagkakalooban ng Diyos ng biyaya? Hindi ba ako sapat na masikap at sinsero sa paggawa ng tungkulin ko?” Ganito ba ang kaso? (Hindi.) Iniisip mo na kapag mas lalo mong nakakamit ang sobrenatural, hinihigitan ang saklaw ng sarili mong kakayahan at abilidad, mas napapatunayan nito na gawain ito ng Diyos; na kung mas lalong tumitindi ang sinseridad mo at ang kagustuhan mong makipagtulungan, lalo pang higit na gagawa ang Diyos sa iyo, at mas huhusay ang kakayahan at mga abilidad mo. Hindi ba’t ito ay isang kuru-kuro at imahinasyon ng mga tao? (Oo.) Hilig ba ninyong mag-isip nang ganito? (Oo.) Ano ang resulta ng pag-iisip ninyo sa ganitong paraan? Hindi ba’t palaging kabiguan at kawalan ng pagsasakatuparan? Nagiging negatibo pa nga ang ilang tao, sinasabing, “Ibinigay ko na ang lubos kong sinseridad sa Diyos—bakit hindi ako pinagkakalooban ng Diyos ng mahusay na kakayahan? Bakit hindi ako bigyan ng Diyos ng mga sobrenatural na abilidad? Bakit ba lagi pa rin akong mahina? Hindi pa rin humuhusay ang kakayahan ko, wala akong makilatis na anumang bagay, at nalilito ako kapag nahaharap ako sa mga komplikadong bagay. Ganito na ito dati, bakit ganito pa rin ngayon? Dagdag pa rito, sa paggampan ko ng tungkulin ko at sa pangangasiwa ko sa mga problema, bakit hindi ko kailanman malampasan ang aking laman? Nauunawaan ko ang ilang doktrina, pero, hindi ko pa rin makita nang malinaw ang bagay-bagay, at pagdating sa pagharap sa mga usapin, hindi pa rin ako makapagpasya, at malayo pa rin ako sa mga may mahusay na kakayahan. Mahina rin ang kapabilidad ko sa gawain, at hindi episyente ang pagganap ko sa aking tungkulin. Hindi talaga humusay ang kakayahan ko! Ano ba ang nangyayari? Hindi kaya sapat ang sinseridad ko sa Diyos? O hindi ba ako gusto ng Diyos? Saan ako nagkukulang?” Ang ilang tao ay naghahanap ng iba’t ibang dahilan at sumubok ng maraming pamamaraan para baguhin ang katunayang ito, katulad ng pakikinig sa mas maraming sermon, pagkakabisado ng mas maraming salita ng Diyos, pagsusulat ng mas maraming tala ng espirituwal na debosyon, pati na ang higit na pakikinig sa pagbabahaginan ng mga tao sa katotohanan, at higit na paghahanap, pero nakakadismaya pa rin ang resulta sa huli. Katulad pa rin ng dati ang kanilang kakayahan at kapabilidad sa gawain, hindi humuhusay kahit tatlo hanggang limang taon na silang nananampalataya sa Diyos. Pagkatapos ay tumitingin sila sa sarili nilang personalidad at nakikita na kasingduwag pa rin sila ng dati, kasingbagal ng isang matandang baka, o na mayroon pa rin silang hindi mapagpasensiyang personalidad, pinapangasiwaan ang lahat ng bagay nang nagkukumahog—walang naging pagbabago! Naoobserbahan ng iba na kamakailan ay tila hindi nagbago ang kanilang mga hilig at libangan, at na ang ilan sa kanilang mga depekto, gawi, at kapintasan ay hindi rin nagbago. Napapansin pa rin ng ibang mahilig magpuyat at gumising nang tanghali na nananatili ring hindi nagbabago ang mga gawi sa buhay na ito. Kaya, nagtataka silang lahat, “Ano ba ang nangyayari? Maaari kayang hindi gumagawa sa akin ang Banal na Espiritu? Inabandona na ba ako ng Diyos? Hindi ba nalulugod sa akin ang Diyos? Maling landas ba ang tinatahak ko? Naghahangad ba ako sa maling paraan? Hindi ko ba sapat na isinapuso ang paggawa ko sa tungkulin ko? Hindi ba sapat ang ibinayad kong halaga?” Naghahanap sila ng lahat ng uri ng dahilan, pero sa huli ay wala pa rin silang mga resulta. Ano ang dahilan ng kawalan nila ng mga resulta? (Ito ay dahil palagi silang namumuhay sa sarili nilang mga kuru-kuro at imahinasyon. Iniisip nila na matapos manampalataya sa Diyos, basta’t sinsero sila sa Kanya, kung gayon, sa sandaling gumawa ang Diyos, bubuti ang kanilang kakayahan at kapabilidad sa gawain—ang gayong mga ideya nila ay nagmumula sa kanilang mga kuru-kuro at imahinasyon.) Ang mga kuru-kuro at imahinasyon ng mga tao ang nagpapasya ng mga layon at pamamaraan ng kanilang paghahangad, ng mga landas na tinatahak nila, at sa huli ay ang nagpapasya ng kanilang mga nakakamit at kinalalabasan. Ano ang makakamit ng mga tao kung mayroon silang gayong mga kuru-kuro at imahinasyon? Makakamit ba nila ang katotohanan? Magkakamit ba sila ng tunay na pananalig sa Diyos at ng tunay na pagmamahal para sa Diyos? Magkakamit ba sila ng tunay na pagpapasakop sa Diyos? (Hindi.) Hindi nila makakamit ang anuman sa mga bagay na ito.

Sa pananampalataya sa Diyos, dapat maunawaan ng isang tao kung ano mismo ang nilalayong baguhin ng gawain ng Diyos sa mga tao, kung paano nilulutas ng Diyos ang problema ng katiwalian ng mga tao, at kung ano ang nilalayon Niyang maisakatuparan sa mga tao—ang mga ito ay mga isyung dapat mapagbahaginan nang malinaw, hindi ba? Sa pagbubuod, dapat maunawaan ng isang tao kung ano mismong mga epekto ang nilalayong makamit ng Diyos sa mga tao sa Kanyang gawain. Una, sa yugtong ito ng gawain ng Diyos, ipinapahayag Niya ang katotohanan at nagtutustos Siya ng buhay. Ang gawain ng pagtutustos sa mga tao ng katotohanan ay ang malinaw na pagbabahaginan tungkol sa mga katotohanang prinsipyo na dapat sundin ng mga tao kapag nahaharap sila sa lahat ng uri ng mga tao, pangyayari, at bagay sa tunay na buhay, para pagkatapos nilang maunawaan ang mga ito, magagawa nilang tingnan ang mga tao at bagay, at umasal at kumilos batay sa mga katotohanang prinsipyong ito, at sa batayang ito ay nalulutas ang kanilang mga tiwaling disposisyon, at nabibigyang-kakayahan silang iwaksi ang mga tiwaling disposisyong ito at tunay at ganap na magpasakop sa Diyos. Siyempre, isa rin itong tanda ng pagkakaligtas, at isa itong tunay na pagpapamalas ng pagkakaligtas na maaaring makita sa mga tao sa huli. Sa buong proseso ng pagtutustos ng Diyos sa mga tao ng katotohanan, ano ang mga pangunahing isyu na kailangang malutas? Sa pangunahin ay may dalawang uri ng mga isyu na kailangang lutasin. Ang unang uri ng isyu na dapat lutasin ay ang mga kuru-kuro ng mga tao. Ang iba’t ibang uri ng mga walang-katotohanan, baluktot, at mahigpit na kinakapitang kaisipan at pananaw ng mga tao na nagmumula kay Satanas ay kolektibong tinatawag na mga kuru-kuro ng mga tao. Ang mga maling kaisipan at pananaw na ito ay kumokontrol sa mga kaisipan at pag-uugali ng mga tao, at naging batayang teorya na ng pag-iisip sa kanilang pagtingin sa mga tao at bagay, at sa kanilang pag-asal at pagkilos, at kaya dapat ay lubusang malutas ang mga ito. Isa itong isyung nauugnay sa mga kaisipan ng mga tao na kailangang lutasin. Ang isa pang uri ng isyu na dapat lutasin ay ang mga tiwaling disposisyon ng mga tao. Ang mga tiwaling disposisyon ay isang paksa na madalas na pinagbabahaginan, tinatalakay, at hinihimay sa buhay iglesia. Ang ilang tiwaling disposisyon ay idinudulot ng mga walang-katotohanang kaisipan at pananaw ng mga tao, habang ang ibang mga tiwaling disposisyon ay purong mga satanikong disposisyon. Ang dalawang bagay na nilalayong lutasin ng Diyos sa mga tao sa pamamagitan ng Kanyang gawain at mga salita ay ang kanilang mga kuru-kuro at ang kanilang mga tiwaling disposisyon. Ang nauna ay nauugnay sa kung paano tinitingnan ng isang tao ang mga tao at bagay, samantalang ang ikalawa ay nauugnay sa kung paano umasal at kumilos ang isang tao. Kapag ang dalawang bagay na ito ay nalutas at ang mga tao ay nagtamo ng katotohanan at nagagawang magpasakop sa Diyos at maging kaayon Niya, makakamit ng gawain ng Diyos ang epekto nito, at matatapos na ang gawain ng Diyos. Gayumpaman, sa buong proseso ng gawain ng Diyos—ito man ay ang paraan ng paggawa ng Diyos, ang mga partikular na hakbang ng Kanyang gawain, o ang bawat isa sa mga katotohanang ipinapahayag Niya—wala sa mga ito ang nakapuntirya sa mga aspekto tulad ng mga personalidad, kakayahan, abilidad, likas na gawi, gawi sa buhay at pattern sa pamumuhay ng mga tao, o sa kanilang mga hilig at libangan. Sa madaling salita, ang hangarin, layon, at kabuluhan ng gawain ng Diyos ay hindi ang baguhin ang mga likas na kakayahan at abilidad, mga likas na gawi, mga personalidad ng mga tao, at iba pa. Anuman ang kakayahan at kapabilidad sa gawain na taglay mo, o anuman ang iyong likas na personalidad, mga gawi sa buhay, mga likas na gawi, at iba’t iba pang aspekto, hindi tinitingnan ng Diyos ang anuman sa mga bagay na ito. Tinitingnan lang Niya kung isa ka bang taong may normal na pagkatao, at sa batayang ito ay tinutustusan ka Niya ng katotohanan at gumagawa Siya sa iyo. Anumang mga aspekto ng katotohanan ang itinutustos ng Diyos sa iyo, o anumang uri ng gawain ang ginagawa Niya sa iyo, sa huli, ito ay hindi para baguhin ang iyong likas na kakayahan at mga likas na gawi, hindi ito para itaas ang iyong kakayahan o mga likas na gawi at pagbutihin ang mga ito, o para gawing partikular na sobrenatural ang mga ito—wala sa mga aspektong ito ang mga pakay na gustong baguhin ng Diyos sa Kanyang gawain. Samakatwid, kahit ilang taon ka nang nanampalataya sa Diyos, o kahit ilang sermon na ang napakinggan mo, o kahit gaanong pagsisikap man ang inilaan mo sa mga salita ng Diyos, ang iyong likas na kakayahan ay mananatiling ganoon pa rin at hindi magbabago. Hindi ito magbabago dahil nanampalataya ka sa Diyos sa loob ng maraming taon, nakinig sa mga sermon sa loob ng maraming taon, at nagparoo’t parito at iginugol ang sarili mo sa loob ng maraming taon. Siyempre, gayundin sa iyong personalidad, mga likas na gawi, mga gawi sa buhay, mga hilig, mga libangan, at iba pa; hindi magbabago ang mga ito dahil nanampalataya ka sa Diyos sa loob ng maraming taon at ginawa mo ang tungkulin mo sa loob ng maraming taon. Sa mga kuru-kuro ng mga tao, ang pagbabagong ito ay tiyak na hindi nangangahulugan ng pagbababa, kundi ng pagtataas—ginagawa ang mga bagay na ito na mas mataas at mas mainam kaysa dati. Ibig sabihin, nasaang yugto man ang gawain ng Diyos, o anumang pamamaraan ang ginagamit Niya para gawin ito, ang binabago ng gawain Niya ay hindi ang mga likas na kakayahan, mga kapabilidad sa gawain, mga likas na gawi, mga personalidad ng mga tao, at iba pa. Kaya, kung mahina ang kakayahan mo at hindi mo kasalukuyang taglay ang kakayahan na maging isang lider o manggagawa, o maging isang superbisor para sa isang partikular na aytem ng gawain, hindi mo rin ito tataglayin pagkalipas ng 20 o 30 taon; at kahit na maligtas ka kalaunan dahil sa paghahangad sa katotohanan, hindi mo pa rin ito tataglayin. Hindi magbabago ang kakayahan mo. Magbabago ba ang mga likas mong gawi kung gayon? Ang lahat ay nakakaranas ng pagsilang, pagtanda, pagkakasakit, at pagkamatay, at kapag nahaharap sa malalaking kaganapan, sila ay kakabahan, matatakot, masisindak, at iba pa—hindi rin magbabago ang mga likas na gawing ito. Halimbawa, kapag nakarinig ang mga tao ng partikular na malakas na ingay, lahat sila ay magtatakip ng kanilang ulo at magtatago sa isang ligtas na lugar—likas na gawi ito. Kapag nahawakan ng kamay mo ang apoy o iba pang bagay na mainit, likas mong iaatras ang kamay mo, o kapag nakarinig ka ng hindi magandang balita, likas kang kikilabutan sa loob-loob mo at matatakot ka. Kapag nahaharap ka sa panganib, ang likas na una mong iisipin ay, “Ligtas ba ako? Darating ba sa akin ang panganib na ito?” Ito ay likas na gawi. Dagdag pa, kapag inambahan ka ng isang tao para suntukin ka, likas kang iilag para protektahan ang sarili mo; kapag nalagyan ng alikabok o tubig ang mga mata mo, likas mong isasara ang mga ito; at kapag masakit ang ngipin mo, madalas mong hahawakan ang ngipin mo. Likas kang magkakaroon ng natural na reaksiyon, magkakaroon ng partikular na pagpapamalas, o gagawa ng likas na pagkilos. Ang mga tao ay isinilang nang may ganitong mga likas na reaksiyon. Walang makakapag-alis ng mga ito, at hindi rin babaguhin ng Diyos ang mga ito. Ang mga likas na reaksiyong ito ay itinakda ng Diyos sa mga tao noong nilikha Niya sila, at ang mga ito ay para protektahan ang mga tao. Ang mga ito ay isang bagay na dapat taglayin ng isang nilikhang tao. Hindi aalisin ng Diyos ang mga likas na gawing ito, at hindi rin mawawala sa iyo ang mga ito dahil sa iyong paghahangad sa katotohanan. Ano ang ibig Kong sabihin dito? Ibig Kong sabihin, hindi mangyayari na hindi ka na matatakot kapag may apoy o na hindi mo na mararamdamang napapaso ang kamay mo kapag inilagay mo ito sa isang kawali ng mainit na mantika dahil hinahangad mo ang katotohanan, naunawaan mo ang maraming katotohanan, at mayroon kang tunay na pagpapasakop sa Diyos—imposible ito. Ano ang iisipin mo kung may isang taong nagbigay ng gayong patotoo? Kaiinggitan at hahangaan mo ba siya? Anong uri ng pagsusuri at paglalarawan ng katangian ang mabubuo mo tungkol dito? Sa pinakamababa, isa itong sobrenatural na penomenon, at hindi ito gagawin ng Diyos. Tungkol naman sa mga likas na gawi na nilikha ng Diyos para sa sangkatauhan, hindi aalisin ng Diyos itong mga likas mong gawi dahil hinahangad mo ang katotohanan, ni hindi Niya gagawing mga sobrenatural na kapangyarihan ang mga likas na gawing ito. Halimbawa, sabihin nang nasa madilim na lugar ka at wala kang makitang kahit na ano; likas kang mangangapa para madama mo ang paligid mo, at makikinig kang mabuti gamit ang mga tainga mo para matukoy ang mga tunog sa paligid mo, likas na kinakapa ang iyong daan pasulong. Hindi mo malalagpasan ang laman dahil hinahangad mo ang katotohanan—hindi mangyayari na habang mas dumidilim, mas liliwanag ang pakiramdam ng mga mata mo, at mas malinaw mong makikita ang mga bagay at magiging mas madaling matukoy ang direksyon mo—ito ay sobrenatural, at ito ay isang bagay na hindi ginagawa ng Diyos. Kahit na nakaunawa ka ng maraming katotohanan, at nagagawa mong magpasakop sa katotohanan at isagawa ang katotohanan, kung ang mga likas mong gawi sa aspektong ito ay maaaring manatiling ganoon pa rin at hindi umuurong, ayos na ayos na iyon, pero gusto mo pang maging sobrenatural ang mga ito—imposible iyon! Dagdag pa, ang abilidad ng isang tao na tingnan ang mga bagay at pangasiwaan ang mga bagay at ang abilidad niya na lumutas ng mga problema ay hindi rin ang nilalayon ng Diyos na baguhin sa Kanyang gawain. Ang abilidad ng isang tao na pangasiwaan ang mga bagay ay nakadepende, sa isang banda, sa kanyang kakayahan, at sa kabilang banda, sa kanyang likas na IQ, at kabilang sa kanyang IQ ang kanyang mga kaloob. Ang ilang tao ay isinilang nang partikular na nagtataglay ng ilang abilidad at kaloob para sa pangangasiwa ng mga panlabas na usapin, ibig sabihin, magaling sila sa pag-iisip at pakikipagkapwa-tao, isinilang sila nang may espesyal na abilidad sa pakikipagkapwa-tao, at marunong silang makisalamuha sa mga tao, tumingin sa mga bagay, at mangasiwa ng mga partikular na usapin. Sa isipan nila, mayroon silang partikular na malilinaw na daloy ng pag-iisip pagdating sa lahat ng uri ng bagay, na napakalohikal din. Kapag may tinitingnan silang isang bagay, kaya nilang maarok ang pinakabuod ng usapin, nang walang anumang paglihis o pagkabaligho, at pangasiwaan ang mga problema sa medyo tumpak na paraan. Ang ganitong uri ng tao ay nagtataglay ng abilidad na pangasiwaan ang mga usapin. Ang ilang tao ay hindi isinilang nang may ganitong abilidad, at mahilig lang silang magbasa ng mga aklat, mag-alaga ng mga bulaklak, magtanim ng damo, mag-alaga ng mga ibon, at mga ganoong bagay. Ano ang tawag dito? Ang tawag dito ay pagkakaroon ng pino at maginhawang gawi sa buhay. Ang mga ito ay mga taong naghahangad ng pagiging elegante at pino. Hindi sila magaling sa pakikipagkapwa-tao o pangangasiwa ng mga panlabas na usapin—wala silang ganitong kapabilidad. Kapag kailangan nilang lumabas at mangasiwa ng mga usapin, kumonsulta sa abogado o makisalamuha sa isang personahe, nagiging kimi at takot sila at hindi naglalakas-loob na tingnan sa mata ang taong iyon, at kapag tinatanong sila, nauutal sila at hindi nila alam kung ano ang sasabihin. Wala silang silbi, hindi ba? Kapag ang ganitong tao ay hindi nahaharap sa isang isyu, magaling talaga siyang magyabang, sinasabing, “Ginawa ko ang ganito at ganyang bagay, mayroon akong ganito at ganyang engrandeng nakaraan, minsan akong nakisalamuha sa ganito at ganyang mga tao, at kilala ko sina ganito at ganyang mga sikat na tao….” Gayumpaman, kapag aktuwal siyang pinadala para pangasiwaan ang isang bagay, naglalaho siya nang walang bakas. Lumalabas na ang kaya lang niyang gawin ay magyabang, at wala siyang tunay na talento o kaalaman, at walang abilidad na pangasiwaan ang mga usapin. Ang katunayan ba na ang isang tao ay hindi mahusay sa pangangasiwa ng mga usapin ay mababago ng paghahangad niya sa katotohanan? Sa kasamaang-palad, hindi. Tingnan iyong mga indibidwal na may introverted na personalidad at takot na humarap sa ibang mga tao simula pagkabata. Kapag nasa edad bente o trenta na sila, kabadong-kabado pa rin sila kapag nakikipag-usap sa mga tao o nangangasiwa ng mga usapin na kinasasangkutan ng pakikisalamuha sa mga tao. Kapag nasa katanghalian na sila ng kanilang edad, nahihiya at namumula pa rin sila kapag nagsasalita sa harap ng maraming tao. Ang gayong mga tao ay hindi kailanman magagawang humarap sa mas malawak na mundo sa buong buhay nila. Iba naman ang ibang mga tao, na mahilig na makipag-usap at makisalamuha sa mga tao simula noong mga tinedyer pa lang sila. Kahit anong personahe ang makasalamuha nila, hindi sila matatakot, at anuman ang ginagawa nila, hindi sila nababalisa o natataranta. Matalas ang isip nila, at kaya hindi sila nagdurusa sa stage fright. Kapag mas maraming tao, mas lalo silang sumasaya at sumisigla, at mas lalo nilang gustong magtanghal. Maaari bang mabago ang personalidad ng isang tao at ang kanyang abilidad na mangasiwa ng mga usapin sa pamamagitan ng pagdanas niya sa gawain ng Diyos? (Hindi.) Hindi binabago ng Diyos ang mga bagay na ito tungkol sa mga tao. Alam ng ilang tao na ang kanilang mahinang abilidad na mangasiwa ng mga usapin ay isang depekto sa kanilang pagkatao, kaya nagsisikap silang mapagtagumpayan ito. Maaari na, kapag nasa katanghalian na sila ng kanilang edad o matanda na, pagkatapos makaranas ng deka-dekada ng pagpapanday at makaipon ng malawak na karanasan, Halos nagagawa lang nilang harapin ang ilang agarang usapin; pero hindi pa rin sila magkakaroon ng abilidad na pangasiwaan ang mga kritikal at buhay-at-kamatayan na usapin. Sa partikular, may ilang taong hindi kayang pangasiwaan ang anumang bagay nang sila lang kapag matanda na sila; anuman ang subukan nilang pangasiwaan, labis nila itong nagugulo—sadyang hindi nila ito makayanan—ni hindi nila maako ang pasanin ng pag-aasikaso sa sarili nilang mga usaping pampamilya. At ano ang ginagawa nila? Sa ilang kaso, ang mga anak nila ay mayroong abilidad na pangasiwaan ang mga usapin, kaya hinahayaan ng mga taong ito ang mga anak nila na tulungan sila, habang tinatamasa nila ang mga bagay na nagawa na para sa kanila. Iniisip nila, “May naambag na ako, mayroon akong abilidad na mangasiwa ng mga usapin,” pero sa aktuwal, wala silang kapabilidad na ito. Ang mga anak nila, na ngayon ay malalaki na at kaya nang mamahala, ang umako sa mga usaping ito. Ang mga taong ito ay maaaring hindi na ngayon kasingkabado o kasingmatatakutin kapag humaharap sa mga bagay kumpara noong bata pa sila, pero hindi iyon nangangahulugan na ang abilidad nilang pangasiwaan ang mga usapin ay nagbago na o bumuti. Ano ang ibig sabihin nito? Ang ibig sabihin nito ay na mas matanda na sila, nagkamit na ng karanasan, at hindi na takot sa mga bagay. Ano ang tinutukoy ng “hindi na takot sa mga bagay”? Ito ay na nagagawa na nilang tingnan ang mga usapin nang may mas bukas na isipan dahil naranasan na nila ang maraming bagay at natuklasan na ang pattern ng mga bagay, at kaya kapag talagang naharap sila sa kaunting panganib, hindi na sila matatakot, at iisipin nila: “Buweno, narito ako. Kung gusto mo ng pera, wala akong anumang pera; kung gusto mong kunin ang buhay ko, heto na—gawin mo anuman ang gusto mo!” Nagkaroon ba ng anumang pag-usad ang gayong mga tao? Wala silang naging anumang pag-usad kahit kaunti—napakapabaya at napakagulo pa rin ng isip nila pagdating sa pangangasiwa ng mga bagay. Pabasta-basta at mainipin pa rin sila gaya ng dati. Hindi nila tinatapos ang mga bagay noon, at kahit ngayon ay hindi sila nagbago kahit kaunti. Sadyang ganoon sila. Sabihin ninyo sa Akin, hindi ba’t ganito talaga ang mga bagay? (Oo.)

Iba-iba ang edad ninyo. Hanggang ngayon, kailanman ba ay may naranasan na kayong isang espesyal na bagay—sa proseso ng paghahangad sa katotohanan, ang iyong kakayahan ba ay ganap na nagbago at naging mas mahusay kaysa dati, o nagbago ba ang iyong mga likas na gawi? Nagkaroon ka na ba ng gayong karanasan? (Hindi.) Buweno, may sinuman bang nagsabi na, “Dati ay wala talaga akong silbi. Hindi ako mahusay magsalita, wala akong anumang mga abilidad o kasanayan, at wala akong anumang abilidad sa pakikipagkapwa-tao. Ngayong tinanggap ko na ang gawain ng Diyos, nagagawa ko nang magsalita nang mahusay, mayroon na akong mga abilidad sa pakikipagkapwa-tao, at pagdating sa pangangasiwa ng mga bagay-bagay, matalino ako at may diskarte, at alam ko kung paano harapin ang mga bagay-bagay”? May sinuman bang nagkaroon na ng ganitong uri ng karanasan? (Wala.) Sinasabi ng ilan, “Bagama’t hindi nangyari sa akin ang mga bagay na iyon, sa proseso ng pagdanas sa gawain ng Diyos matapos manampalataya sa Diyos, pakiramdam ko ay nagbago na ang personalidad ko. Dati ay mabagal akong magsalita, at tinatawag ako ng lahat ng tao na ‘makupad magsalita.’ May isa rin akong palayaw, ang ‘usad-pagong.’ Simula nang mag-umpisa akong manampalataya sa Diyos, mas bumilis na ang mga reaksiyon ko kaysa dati, at nagsasalita at kumikilos na ako nang mas mabilis. Pinangangasiwaan ko rin ang mga bagay-bagay nang mas mabilis at mahusay.” Nangyayari ba ang gayong mga bagay? (Hindi.) May isang kaso kung saan maaaring posible ito. Halimbawa, kapag nag-aaral ang ilang tao ng banyagang wika at nagsasanay munang magsalita nito, nagsasalita sila nang napakabagal, paisa-isang salita lang. Iniisip ng iba na ang mga taong ito ay maaaring nagsasalita nang napakabagal dahil siguro ipinanganak sila nang may mabagal na pag-uugali. Makalipas ang tatlo o limang taon, dahil ang mga taong ito ay madalas na nakikisalamuha sa mga nagsasalita ng banyagang wikang iyon, sa huli ay nasasalita na nila ito nang napakahusay, sadyang kasingbilis ng pagsasalita nila ng katutubong wika nila, at ang iba na walang alam ay iniisip, “Nagbago na ang personalidad ng taong iyon. Dati siyang mabagal magsalita at naiinip ang mga tao habang nakikinig sa kanya, pero ngayon ay napakahusay na niyang magsalita—naging mabilis na tao na siya. Batay sa deretsahan at malinaw na paraan ng kanyang pagsasalita, malalaman mong pinangangasiwaan niya ang mga bagay-bagay nang maagap at mayroon siyang mabuting personalidad.” Sa kasong ito, nagkaroon ba ng pagbabago sa kanilang personalidad? (Wala.) Sa katunayan, isa itong normal na pattern. Ito ang proseso ng normal na pag-usad sa pag-aaral ng isang uri ng propesyon—hindi ito isang proseso ng pagbabago ng personalidad. Ito man ay kakayahan, abilidad, at mga likas na gawi, o personalidad, mga gawi, mga hilig, at mga libangan, wala sa mga aspektong ito ang mga bagay na gustong baguhin ng Diyos sa pamamagitan ng Kanyang gawain. Kung lagi kang naniniwala na ang layon ng paggawa at pagsasalita ng Diyos para tustusan ang mga tao ng katotohanan ay para baguhin ang lahat ng likas na katangian ng mga tao, at iniisip na saka lamang maituturing ang isang tao na ganap na isinilang na muli, tunay na isang bagong tao na gaya ng sinabi ng Diyos, kung gayon, ikaw ay nagkakamali nang malubha. Kuru-kuro at imahinasyon ito ng tao. Pagkatapos mong maunawaan ito, bitiwan mo na dapat ang gayong mga kuru-kuro, imahinasyon, haka-haka, o damdamin. Ibig sabihin, sa proseso ng paghahangad sa katotohanan, hindi ka dapat laging umasa sa mga damdamin o ispekulasyon para sumahin ang mga bagay na ito: “Humusay na ba ang kakayahan ko? Nagbago na kaya ang mga likas na gawi ko? Kasingsama pa rin ba ng dati ang personalidad ko? Nagbago na ba ang pattern ng pamumuhay ko?” Huwag mo nang pagnilayan ang mga ito; walang silbi ang gayong pagninilay-nilay, dahil hindi ang mga aspektong ito ang nilalayong baguhin ng Diyos, at hindi kailanman pinuntirya ng mga salita at gawain ng Diyos ang mga bagay na ito. Hindi kailanman nilayon ng gawain ng Diyos na baguhin ang kakayahan, ang mga likas na gawi, personalidad ng mga tao, at iba pa, ni hindi kailanman nagsalita ang Diyos para sa layuning baguhin ang mga aspektong ito ng mga tao. Ang implikasyon ay na nagtutustos ng katotohanan ang gawain ng Diyos sa mga tao batay sa mga likas na kalagayan nila, na naglalayong ipaunawa ang katotohanan sa mga tao, pagkatapos ay para tanggapin ng mga tao ang katotohanan at magpasakop sila rito. Sa madaling salita, kahit ano pa ang uri ng kakayahang mayroon ka, at anuman ang personalidad at mga likas mong gawi, ang gustong gawin ng Diyos ay ang ikintal sa iyong kalooban ang katotohanan, ang baguhin ang mga dating kuru-kuro at tiwaling disposisyon mo, sa halip na baguhin ang iyong likas na kakayahan, mga likas na gawi, at personalidad. Nauunawaan mo na ngayon, tama ba? Ano ang nilalayong baguhin ng gawain ng Diyos? (Nilalayon ng gawain ng Diyos na baguhin ang mga lumang kuru-kuro at tiwaling disposisyon sa loob ng mga tao.) Ngayong naiintindihan mo na ang katotohanang ito, dapat mong bitiwan ang mga imahinasyon at kuru-kurong iyon na hindi makatotohanan at may kaugnayan sa mga sobrenatural na bagay, at huwag mo nang gamitin ang mga kuru-kuro at imahinasyong ito para sukatin ang sarili mo o magtakda ng mga kahingian sa sarili mo. Sa halip, dapat mong hanapin at tanggapin ang katotohanan batay sa iba’t ibang likas na kalagayang ibinigay sa iyo ng Diyos. Ano ang layon nito sa huli? Iyon ay na batay sa mga likas na kalagayan mo, nauunawaan mo ang mga katotohanang prinsipyo, ang maunawaan mo ang bawat isang katotohanang prinsipyo na dapat isagawa sa harap ng iba’t ibang sitwasyong nakakaharap mo, at kaya mong tingnan ang mga tao at bagay, at umasal at kumilos ayon sa mga katotohanang prinsipyong ito. Matutugunan ang mga hinihingi ng Diyos kung gagawin ito. Ito ay dahil ang layon ng mga salita at gawain ng Diyos ay ang ikintal ang mga katotohanan sa loob ng mga tao para ang mga ito ay maging mga prinsipyo at pamantayan nila sa pagsasagawa, at para ang mga ito ang maging mga batayan nila sa pagtingin sa mga tao at bagay, at sa pag-asal at pagkilos, at para ang mga ito ay maging buhay nila, sa halip na gawin nito ang mga tao na mga superhuman o mga taong may mga sobrenatural na kapangyarihan. Ano ang ibig Kong sabihin sa “mga superhuman” at “mga taong may mga sobrenatural na kapangyarihan”? Ang magawa ng isang tao na lagpasan ang kanyang mga likas na gawi, lagpasan ang saklaw ng kanyang abilidad, lagpasan ang kanyang kakayahan, at lagpasan pa nga ang kanyang kasarian, at ang magawang mamuhay nang lagpas sa kanyang kasarian—hindi ba’t ang mga ito ay mga sobrenatural na kapangyarihan? (Oo.) Halimbawa, ang ilang tao ay nakapagsasalita ng ilan o higit pa sa sampung wika nang hindi sumasailalim sa espesyalisadong pag-aaral ng wika. Sobrenatural ba ito? (Oo.) Ang pagiging sobrenatural na ito ay lumalagpas sa kakayahan, abilidad at likas na gawi ng tao, hindi ba? (Oo.) Higit pa rito, kapag sinasalita ang iba’t ibang wika, nagagawa pa nilang pleksibleng gumamit ng iba’t ibang boses ng lalaki at babae. Hindi ba’t mas lalong sobrenatural ito? (Oo.) Gaano karaming wika man ang nasasalita nila, hindi nila napaghahalo-halo ang mga ito, at hindi sila napapagod kahit gaano katagal silang magsalita, at kahit na hindi sila uminom ng tubig, hindi sila nauuhaw. Dagdag pa rito, habang mas nagsasalita sila, mas nagniningning ang mga mata nila, mas nagliliwanag ang mukha nila, at kumikinang ang buong katawan nila. Hindi ba’t sobrenatural ito? (Oo.) Kahit na mabaril sila habang nagsasalita, ayos lang sila at patuloy lang na nagsasalita. Mas lalong sobrenatural iyon, hindi ba? (Oo.) Kapag nakikita nila ang bala, hindi man lang nila ito sinusubukang iwasan, sa halip ay hinaharap nila ito nang direkta. Tumatagos ang bala sa kanilang dibdib, pero tumatayo sila nang matibay at hindi nanghihina. Hindi sila naaapektuhan sa anumang paraan, at ni isang hibla ng buhok nila ay hindi napipinsala. Ito ay paglagpas sa likas na gawi, hindi ba? (Oo.) Ang lahat ng penomenong ito ay lumalagpas sa likas na gawi ng tao. Ang pinakaseryosong bagay sa lahat ay na naging hindi normal na tao na sila, ibig sabihin, isang taong iba sa mga ordinaryong tao, na lagpas sa kakayahan at mga abilidad ng mga normal na tao, at lumalagpas din sa mga likas na gawi ng mga normal na tao. Ang mga pagpapamalas nila sa lahat ng aspekto ay naiiba sa mga ordinaryong tao at partikular na sobrenatural. Problema ito. Normal na tao pa rin ba siya? (Hindi.) Ano sila kung gayon? (Isang masamang espiritu.) Siya ay isang masamang espiritu. Gusto ba ninyong hangarin ito? (Hindi.) Wala sa inyo ang may gusto, kaya sa tingin mo ba ay maaaring baguhin ng gawain ng Diyos ang mga tao hanggang sa ganoong antas? Ang layon ba ng gawain ng Diyos ay gawing mga hindi normal na tao ang mga indibidwal? (Hindi.) Ito ay para tanggapin mo ang katotohanan at para danasin ang mga kapaligirang inihanda Niya para sa iyo sa loob ng saklaw ng normal na pagkatao, para mula rito ay maunawaan mo ang masisidhing layunin sa paggawa ng Diyos sa Kanyang gawain, o ang sarili mong mga kakulangan at kahinaan, o ang sarili mong mga tiwaling disposisyon, at pagkatapos, sa batayan ng pagkaunawang ito, hanapin ang katotohanan at isagawa ito, at unti-unting pumasok sa katotohanan—ang prosesong ito ay mabagal at hindi talaga sobrenatural. Kapag ang ilang tao ay nagiging negatibo, mahilig silang magsabi nito: “Ano ba ang nakamit ko mula sa pananampalataya sa Diyos sa loob ng napakaraming taon?” Sinasabi mong wala kang anumang nakamit, pero dapat mong pag-isipan nang mabuti ang mga sumusunod. Ngayong napakaraming taon mo nang nananampalataya sa Diyos, mayroon ka na ba ngayong malinaw na pananaw sa maraming bagay? Totoo ba na kapag mas matagal ka nang nananampalataya, mas payapa at panatag na ang pakiramdam mo, at mas nadarama mo na ito ang tamang landas sa buhay? Kung ganito nga ang nadarama mo, ibig sabihin ay may nakamit ka na nga. Bagama’t hindi ka nagkamit ng anumang mga materyal na bagay, bagama’t hindi ka nagkamit ng pera, katayuan, kasikatan, pakinabang—mga bagay na kayang mahawakan ng kamay mo o makita ng mga mata mo—nakaunawa ka pa rin ng ilang katotohanan sa puso mo. Nagkamit ka ng kaunting pagkaunawa sa aktuwal na pag-iral ng Diyos at sa Kanyang kataas-taasang kapangyarihan sa lahat ng bagay. Dagdag pa rito, naunawaan mo rin ang mga layunin ng Diyos at ang Kanyang mga hinihingi sa mga tao, at alam mo kung ano ang isang nilikha at kung anong tungkulin ang dapat mong gawin. At kung, sa ngayon, hindi ka pinahintulutang gumawa ng isang tungkulin, maghihinagpis ka at madarama mong hungkag ang buhay mo. Hindi ba’t ipinapakita ng lahat ng ito na may mga nakamit ka na mula sa pananampalataya sa Diyos? Ang nakamit mo ay mas mahalaga kaysa sa anumang materyal na bagay. Ito ang mga epektong nakakamit ng gawain ng Diyos sa mga tao. Hindi Niya nilalayon na bigyang-kakayahan ang mga tao na sumailalim sa ilang sobrenatural at di-makatotohanang pagbabago na lagpas sa pagkatao, mga likas na gawi ng tao, o sa mga normal na pangangailangan at mga normal na pagpapamalas ng laman. Sa halip, nilalayon Niyang bigyang-kakayahan ang mga tao na maranasan ang lahat ng uri ng kapaligiran sa loob ng saklaw ng normal na pagkatao, at sa prosesong ito, na unti-unti at dahan-dahang makamit ang lahat ng uri ng pagkaunawa at mga karanasan. Sa madaling salita, sa buong panahon ng unti-unti at dahan-dahang prosesong ito, ang mga kaisipan at kuru-kuro ng mga tao ay nagbabago nang paunti-unti, ang kanilang mga perspektiba sa pagtingin sa mga tao at bagay ay nagbabago, ang kanilang mga pananaw at paraan ng pagharap sa lahat ng uri ng tao, pangyayari, at bagay ay nagbabago, ang ilan sa kanilang mga tiwaling disposisyon ay hindi na kasinghalata gaya ng dati, at ang kanilang konsensiya at katwiran ay bahagyang nanumbalik. Natatamo nila ang mga tunay na pakinabang na ito, sa halip na iyong mga bagay na di-makatotohanan, mala-ilusyon, hungkag, walang substansya, o sobrenatural pa nga.

Ginagampanan ng Diyos ang gawain ng pagliligtas sa sangkatauhan sa isang unti-unting paraan, at siyempre ay mayroong isa pang mas pangunahing prinsipyo, at iyon ay na sa paggawa ng Kanyang gawain, hinahayaan ng Diyos na natural na tumakbo ang mga bagay. Ang prinsipyong ito na “hayaan ang natural na takbo ng mga bagay” ay maaaring medyo mahirap na maunawaan para sa mga tao. Ano ang ibig sabihin ng hayaan ang natural na takbo ng mga bagay? Ibig sabihin nito na, gumagawa man ang Diyos sa mga tao o kumakausap sa mga tao, hindi Niya kailanman pinupuwersa ang sinuman na gumawa ng mga bagay. Naghahanda ang Diyos ng mga kapaligiran para sa iyo, at tinutustusan ka ng katotohanan gaya lang ng ginagawa Niya para sa ibang mga tao. Tungkol sa kung paano mo dapat tingnan at unawain ang mga kapaligirang inihahanda Niya, at kung anong pananaw at saloobin ang dapat mong gamitin para harapin ang mga ito, may malilinaw na salita ang Diyos at nagsabi Siya sa iyo ng malilinaw na mga katotohanang prinsipyo. Tungkol naman sa kung paano mo haharapin ang mga ito, malayang pagpili mo na iyon. Maaari mong piliing tanggapin ang katotohanan at kilalanin ang sarili mo, o maaari mong piliin na tanggihan ang katotohanan; maaari mong piliin na tanggapin ang pagbubunyag sa iyo ng mga kapaligiran na pinamamatnugutan ng Diyos, o maaari mong piliing balewalain ang gawain ng Diyos—mayroon kang kalayaan na pumili, malaya kang pumili. Halimbawa, pagdating sa tungkuling dapat mong gawin, maaari mong piliin na gawin ito nang buong puso at nang buong lakas mo, o maaari mong piliin na gawin ito nang may pabasta-bastang saloobin. Ito ay ganap na batay sa personal mong pagpili, at siyempre, batay rin ito sa sarili mong kakayahan, mga abilidad, mga likas na gawi, at iba pa. Hindi gumagawa ang Diyos ng karagdagang gawain—ibig sabihin, sa mga normal na sitwasyon, hindi gumagawa ang Diyos ng anumang karagdagang gawain ng panghihikayat, o pamimilit. Ano ang ibig sabihin nito? Ibig sabihin nito na naghahanda ang Diyos ng mga kapaligiran para sa iyo—para lang Siyang naghanda ng isang piging para sa iyo, na may maiinit at malalamig na ulam, kanin at sabaw, mga prutas, mga inumin, at kung ano-ano pa, at pagdating sa kung ano ang pinipili mo, binibigyan ka ng Diyos ng kalayaan—anuman ang piliin mo, may kalayaan kang gawin iyon, at hindi nakikialam ang Diyos, tumutuon lang Siya sa pagpapahayag ng katotohanan para tustusan ang mga tao. Ang ilang tao ay mabilisan lang na tinitingnan ang piging, nang hindi tinitikman mismo kung ano ang aktuwal na lasa ng masasarap na ulam. Nagkokomento lang sila tungkol sa piging, nagsasalita ng ilang doktrina, at pagkatapos ay umaalis na. Ang iba ay pinipili lang na tingnan ang piging, balewalain ang masasarap nitong pagkain, at umalis nang walang anumang saloobin o anumang opinyon. May iba na personal na natikman at naranasan ang masasarap na ulam nito, at natutunan din kung paano gawin ang isa sa masasarap na pagkain. Sa kapaligirang inihanda ng Diyos, anuman ang iyong saloobin—ito man ay ang tanggapin ito, o ang tanggihan o itatwa ito, o ang hamakin ito at maging mapanlaban dito, at iba pa, ang lahat ng ito ay mga saloobin sa mga mata ng Diyos. Paano hinaharap at pinakikitunguhan ng Diyos ang iba’t ibang saloobin ng mga tao? Nang natustusan na Niya ang mga tao ng napakaraming katotohanan, ang saloobin ng Diyos sa kanila ay ang magsubaybay lang at magtala. Tungkol naman sa kung ano ang pinipili ng mga tao o kung ano ang saloobin nila, hindi nakikialam ang Diyos—walang kinalaman sa Diyos ang usaping ito. Kung gayon, saan may kinalaman ang usaping ito? May kinalaman ito sa kung anong landas ang pinipili mo, kung ano ang nakakamit mo sa huli, at sa sarili mong huling kalalabasan. Sa usaping ito, ang Diyos ay hindi gumagawa ng anumang karagdagan at pantulong na gawain, tinutupad lang Niya ang mga responsabilidad at obligasyon na dapat Niyang tuparin. Pagkatapos Niyang itustos sa iyo ang katotohanan at sabihin sa iyo ang mga prinsipyo para sa pagharap sa lahat ng uri ng mga tao, pangyayari, at bagay, maaari din Siyang maghanda ng mga kapaligiran para sa iyo. Gayumpaman, hindi nakikialam ang Diyos sa kung ano mismo ang mga huli mong pagpili o kung anong uri ng landas ang tinatahak mo—hinahayaan ka Niyang pumili para sa sarili mo. Halimbawa, kung ikaw ay nahalal na maging isang lider o manggagawa, maaari mong piliing kumilos nang ayon sa mga katotohanang prinsipyo at sa mga pagsasaayos ng gawain ng sambahayan ng Diyos, o kumilos nang basta-basta at walang pakundangan nang ayon sa sarili mong mga kagustuhan. Kung pipiliin mong pangasiwaan ang lahat ng bagay ayon sa mga katotohanang prinsipyo at gawin ang tungkulin mo ayon sa mga pagsasaayos ng gawain, ang Diyos ay magmamasid at magtatala tungkol dito, at sa huli, makakamit mo ang katotohanan at makapagpapasakop ka sa Diyos—isang kalalabasan ito. Kung gagawin mo ang mga bagay ayon sa sarili mong kalooban, at kikilos ka nang basta-basta at walang pakundangan, nilalabag ang mga pagsasaayos ng gawain ng sambahayan ng Diyos at ang mga katotohanang prinsipyo, isa rin itong pagpili at kinakatawan nito ang landas na tinatahak mo, at pagmamasdan at itatala din ito ng Diyos, at siyempre, alam na agad kung ano ang iyong kalalabasan. Kung nakamit mo ang katotohanan at buhay, bibigyang-kakayahan ka rin nito na makamit ang pagsang-ayon ng Diyos at matitiyak nito ang isang magandang hantungan para sa iyo.

Naniniwala ang mga tao na ang gawain ng Diyos ay kinabibilangan ng Kanyang mga pamamatnugot at pagsasaayos. Kaya, ano ang mga pamamatnugot at pagsasaayos ng Diyos sa mga kuru-kuro at imahinasyon ng mga tao? Ang mga ito ay isang uri ng pagmamanipula, ibig sabihin, palihim na tinatakpan ng Diyos ang mga tao gamit ang isang malaking lambat, minamanipula ang lahat ng kanilang pag-uugali at ang mga kapaligirang kinapapalooban nila, at sinusubaybayan ang lahat ng ginagawa nila. Ang mga ito ay mga kuru-kuro at imahinasyon na mayroon ang mga tao, hindi ba? (Oo.) Dahil dito, nagsisimula ang mga tao na maging mapagbantay at matakot sa Diyos sa puso nila, at ito ay idinudulot ng kanilang mga kuru-kuro at imahinasyon tungkol sa mga pamamatnugot at pagsasaayos ng Diyos. Ang pagiging takot at mapagbantay nila sa ganitong paraan ay hindi tunay na pagpapasakop at pagkatakot sa Diyos, kundi sa halip ay isang anyo ng paghihimagsik at paglaban. Iniisip ng mga tao na ang Diyos ay makapangyarihan sa lahat at nasa lahat ng dako, at na anuman ang gawin nila, tunay na “kapag kumikilos ang tao, nagmamasid ang Langit.” Iniisip nila na palaging sumusubaybay sa kanila ang Diyos at nagmamasid sa kanila, nang may layon na pigilan ang kanilang puso, ang kanilang mga kamay at paa, hindi sila binibigyan ng kalayaang pumili, at pinupuwersa silang isagawa ang katotohanan, pinupuwersa silang baguhin ang kanilang mga kaisipan at pananaw, at pinupuwersa silang gumawa ng mga bagay nang ayon sa mga kagustuhan ng Diyos. Ang mga ito ay pawang mga kuru-kuro ng tao. Sa mahigpit na pananalita, isa itong uri ng paglapastangan laban sa Diyos. Sa katunayan, hindi kailanman nilayon ng Diyos na puwersahin, igapos, o manipulahin ang mga tao. Hindi kailanman nililimitahan o pinipilit ng Diyos ang mga tao, at lalong hindi Niya pinupuwersa ang mga tao. Ang ibinibigay ng Diyos sa mga tao ay sapat na kalayaan—tinutulutan Niya ang mga tao na piliin ang landas na dapat nilang tahakin. Kahit na nasa sambahayan ka ng Diyos, at kahit na pauna ka nang itinadhana at hinirang ng Diyos, malaya ka pa rin. Maaari mong piliing tanggihan ang iba’t ibang hinihingi at pagsasaayos ng Diyos, o maaari mong piliing tanggapin ang mga ito; binibigyan ka ng Diyos ng pagkakataon na pumili nang malaya. Pero anuman ang piliin mo, o paano ka man kumilos, o anuman ang pananaw mo sa pangangasiwa ng isang usapin na nakakaharap mo, o anuman ang mga metodo at pamamaraan na ginagamit mo sa huli para lutasin ito, dapat mong panagutan ang mga kilos mo. Ang iyong huling kalalabasan ay hindi nakabatay sa iyong mga personal na paghusga at depinisyon, at sa halip ay nag-iingat ng isang talaan ang Diyos tungkol sa iyo. Pagkatapos makapagpahayag ng Diyos ng napakaraming katotohanan, at pagkatapos marinig ng mga tao ang napakaraming katotohanang ito, mahigpit na susukatin ng Diyos ang mga tama at mali ng bawat tao at tutukuyin ang huling kalalabasan ng bawat tao batay sa Kanyang sinabi, sa kung ano ang Kanyang hinihingi, at sa mga prinsipyong binuo Niya para sa mga tao. Sa usaping ito, ang pagsisiyasat ng Diyos, at ang mga pamamatnugot at pagsasaayos ng Diyos ay hindi pagmamanipula ng Diyos sa mga tao, o paggapos Niya sa mga tao—ikaw ay malaya. Hindi mo kailangang maging mapagbantay laban sa Diyos, ni hindi mo kailangang matakot o mabagabag. Isa kang malayang tao mula simula hanggang dulo. Binibigyan ka ng Diyos ng isang malayang kapaligiran, ng kalooban na gumawa ng mga malayang pagpili, at ng espasyo na makapili nang malaya, tinutulutan ka na pumili para sa iyong sarili, at anuman ang kalalabasan mo sa huli ay ganap na tinutukoy ng landas na tinatahak mo. Patas ito, hindi ba? (Oo.) Kung, sa huli, maliligtas ka, at isa kang taong nagpapasakop sa Diyos at kaayon ng Diyos, at isa kang taong tinatanggap ng Diyos, iyon ang makukuha mo dahil sa iyong mga tamang pagpili; kung, sa huli, hindi ka maliligtas, at hindi mo magagawang maging kaayon ng Diyos, at hindi ka makakamit ng Diyos, at hindi ka isang taong tinatanggap ng Diyos, iyon ay dahil din sa iyong sariling mga pagpili. Samakatwid, sa Kanyang gawain, binibigyan ng Diyos ang mga tao ng maraming espasyo para pumili, at binibigyan Niya rin ang mga tao ng ganap na kalayaan. Ito ay dahil ginagamit ng Diyos ang katotohanan para sukatin ang lahat ng tao, pangyayari, at bagay, kabilang na ang mga kalalabasan at hantungan ng mga tao. Ang mga kalalabasan at hantungan ng mga tao ay tinutukoy rin gamit ang katotohanan—ito ang prinsipyo ng gawain ng Diyos, na talagang hindi kailanman nagbabago. Hindi ka tatanggapin ng Diyos, hindi ka Niya papakitaan ng biyaya, at hindi ka Niya tutulutang maligtas dahil natatakot ka sa Kanya, mapagbantay ka laban sa Kanya, at naglalakad ka nang kimi at sunud-sunuran hanggang sa dulo ng daan; ni hindi ka tutulutan ng Diyos na maligtas sa huli dahil sa anumang mga ambag na ibinigay mo. Sa madaling salita, walang magiging mga eksepsiyon kung saan ang isang tao ay mauuwi sa isang kalalabasan o mabuting hantungan na hindi nararapat sa kanya—anuman ang kalalabasan ng bawat tao ay tinutukoy ng landas na tinatahak niya. Bibigyan kita ng isang halimbawa. Sabihin na naghanda ang Diyos ng isang kapaligiran para sa iyo, at sa kapaligirang ito, ang dapat mong gawin ay pagnilayan at kilalanin ang sarili mong mga pagsalangsang, at kilalanin ang iyong mga tiwaling disposisyon, walang-katotohanang kaisipan at pananaw, kakapusan at kakulangan, o ang ilan sa iyong mga maling pagkaunawa at mga reklamo tungkol sa Diyos. Dapat mo ring itigil ang pagpapalusot o pagbibigay ng mga tusong argumento para ipagtanggol ang sarili mo at sa halip ay dapat mong magawang magpasakop, hanapin ang mga nauugnay na katotohanan para baguhin ang kasalukuyan mong sitwasyon, at tanggapin ang katotohanan papasok sa iyo at pagkatapos ay kumilos nang ayon sa mga katotohanang prinsipyo. Sa paggawa nito ay makakamit mo ang ninanais na epekto. Kapag muling nangyari sa iyo ang mga kaparehong bagay, natural kang magsasagawa nang ayon sa mga katotohanang prinsipyo, at hindi na kakailanganin pa ng Diyos na maghanda ng mga espesyal na kapaligiran para alalayan ka. Ito ay isang bagay na kayang makamit ng mga tao, at kung kaya nila itong makamit, hindi gagawa ang Diyos ng anumang di-kinakailangang gawain. Pero pagdating sa mga hindi naghahangad ng katotohanan, iba ang saloobin ng Diyos. Ang ilang tao ay hindi hinahanap ang katotohanan o pinagninilayan ang sarili nila kapag sumasapit ang mga bagay sa kanila, kundi sa halip ay patuloy lang silang nagiging negatibo at reklamador, nagrereklamo tungkol sa Diyos at sa ibang mga tao. Hindi lang sila nakakabuo ng mga kuru-kuro tungkol sa Diyos, kundi hinuhusgahan din nila Siya. Kung may isang taong magpupungos at maglalantad sa kanila, maghahanap sila ng mga palusot para pangatwiranan ang sarili nila, at maaari din silang maging pasibo at magpakatamad sa kanilang gawain, o isabotahe ang mga bagay. Ang gayong mga tao ay hindi na matutubos, at sila iyong mga itinataboy ng Diyos. Kung mayroon kang kaunting interes sa katotohanan habang nananampalataya sa Diyos, at handa kang makinig sa mga sermon at magsikap tungo sa katotohanan, at mayroon kang kaunting positibong saloobin, sisiyasatin ng Diyos ang puso mo, at aantigin ka nang kaunti kapag hinanap mo ang katotohanan, at pagkatapos ay sisiyasatin Niya kung nagagawa mong isagawa ang katotohanan. Pero kung pipiliin mong maging negatibo at magpakatamad sa gawain mo, magpalusot at pangatwiranan ang sarili mo, at manggulo kung saan-saan, at hindi mo pipiliing kilalanin ang sarili mo o magsisi, ano ang gagawin ng Diyos at paano ka Niya haharapin? Tahimik lang na magmamasid ang Diyos sa mga pagbabagong magaganap. Hindi ka aantigin ng Diyos, ni hindi ka Niya hihimukin na basahin ang Kanyang mga salita at hanapin ang katotohanan. Hindi makikisangkot o makikialam ang Diyos—hahayaan ka Niyang gumawa ng eksena hangga’t gusto mo. Kapag nagising ang konsensiya mo at naisip mo, “Hindi ko dapat ginawa ito,” o paminsan-minsan kang nakakarinig ng patotoong batay sa karanasan na kahawig ng kasalukuyan mong sitwasyon at nalalaman mo kung paano kumilos ang taong iyon, at bigla mong naramdaman na ang ginawa mo ay hindi naaangkop, hindi makatwiran, at hindi disente, at may bahagyang kirot sa iyong puso, mula sa puntong iyon, hindi ka na magiging negatibo o mahina, at mahihiya ka nang ibuka ang iyong bibig para pangatwiranan ang sarili mo, at ang iyong mga ideya o kilos na nanggugulo at sumasabotahe sa mga bagay ay uunti na nang uunti, at mababawasan na nang mababawasan ang kalubhaan ng mga ito. Gaano man kalayo ang marating nito sa huli, ano’t anuman, ito ay pawang sarili mong pag-uugali. Ang Diyos ay palihim at tahimik lang na nanonood, nang may pakay na makahanap ng ebidensiya na gagamitin para suriin ka sa huli. Katulad lang noong malapit nang mawasak ang lungsod ng Ninive, pinadala lang ng Diyos si Jonas para magparating ng mensahe sa mga taga-Ninive. Hindi sila inantig ng Diyos para ikumpisal nila ang kanilang mga kasalanan, para magsisi sila, o unawain nila ang sarili nilang mga problema—hindi Niya ginawa ang mga bagay na ito. Ipinadala lang ng Diyos si Jonas para iparating ang mensahe, at kasabay nito ay palihim Siyang nagmasid para makita kung anong serye ng mga tugon at kilos ang ginawa nila pagkarinig sa pabatid na ito, at para makita kung ano ang mga plano ng lahat ng iba’t ibang tao mula sa pinakamataas hanggang sa pinakamababa, at kung ano ang mga saloobin nila sa pabatid na ito mula sa Diyos. Ang tanging ginawa Niya ay magmasid nang palihim. Ano ang ibig sabihin ng “magmasid”? Ibig sabihin nito ay pinapanood ng Diyos, tulad ng isang manonood, ang proseso ng kung paano ang nagiging takbo ng mga bagay at ang direksiyon ng pagbabago ng mga bagay, at hindi Siya nakikialam sa anumang paraan. Bukod sa pagpapadala kay Jonas para iparating ang ilang pangungusap na iyon, hindi gumawa ang Diyos ng anumang karagdagang gawain, ni hindi Siya gumawa ng anumang gawain ng panghihikayat sa mga tao, at lalong walang mga karagdagang salita na dapat iparating, iyong kaunting mga pangungusap lang na nagmula sa bibig ni Jonas. Siyempre, ang mga prinsipyo ng gawain ng Diyos sa mga tao ngayon ay nananatiling hindi nagbabago—gumagawa pa rin Siya sa ganitong paraan, at ito ang saloobin ng Diyos sa sangkatauhan mula umpisa hanggang dulo. Gusto man Niyang baguhin ang isang tao o isakatuparan ang isang bagay sa isang tao, ang saloobin, mga prinsipyo, at mga pamamaraan ng Diyos sa Kanyang gawain ay hindi nagbabago. Bakit ganoon? Ang nilikha ng Diyos ay mga buhay na tao, mga nilikhang tao na may malayang kalooban, at hindi mga makina o papet. Kapag ipinapahayag ng Diyos ang katotohanan o gusto Niyang maisakatuparan ang isang bagay, madalas ay naghahanda muna Siya ng isang kapaligiran para bigyan sila ng kakayahan na hanapin na maarok ang Kanyang mga layunin, at minsan ay direkta Niyang sasabihin sa mga tao kung ano ang Kanyang mga layunin at hinihingi; ang natitira ay nakadepende sa mga taong gumagawa ng mga desisyon batay sa malaya nilang kalooban at sa iba’t ibang kondisyon na tinataglay nila. Ito ang saloobin ng Diyos sa mga taga-Ninive, at ang Kanyang saloobin sa mga tao na gusto Niyang iligtas ngayon ay nananatiling hindi nagbabago. Ang mga prinsipyo ng gawain ng Diyos ay hindi nagbago; palaging gumagawa ang Diyos sa ganitong paraan, at ang mga prinsipyo ng Kanyang gawain sa mga tao na nilikha Niya ay palaging ganito. Pagkatapos magbigay ni Jonas ng pabatid sa mga taga-Ninive, naghanap siya ng lugar kung saan siya makakapagpalamig at pinanood niya ang mga tao ng lungsod mula sa gilid para makita kung anong uri ng matinding epekto at aktibidad ang mapupukaw sa gitna ng mga taga-Ninive sa sandaling maiparating ang mensahe ng Diyos mula sa itaas hanggang sa ibaba ng lungsod, at nalaman ng lahat ang balita na wawasakin ng Diyos ang Ninive—ang tanging ginawa niya ay magmasid. Siyempre, tumagal ng ilang panahon ang pagmamasid na ito, at sa gitna ng prosesong ito, pinanonood ng Diyos ang mga pagbabago sa lahat ng bagay na ito. Kung tatakbo ang mga bagay sa mabuting direksiyon, siyempre ay matutuwa ang Diyos; kung tatakbo ang mga bagay sa masamang direksiyon, maaaring maghinagpis Siya, pero depende iyon sa sitwasyon. Maghihinagpis ang Diyos dahil ang mga tao ay nilikha ng Diyos, at naghihinagpis ang Diyos kapag ang mga tao ay nahaharap sa pagkawasak, o kapag ang isang buhay ay mawawala na. Gayumpaman, kapag nahaharap sa mga tiwaling tao na nagiging sobrang manhid at mapurol ang isip, at napakamapaghimagsik, hindi naghihinagpis ang Diyos. Gagawin ng Diyos ang dapat Niyang gawin ayon sa Kanyang orihinal na plano, ayon sa mga paraan ng Kanyang paggawa, at ayon sa mga paraan at prinsipyo ng Kanyang pagharap sa mga nilikha. Walang mga damdamin o emosyon ng tao rito, tanging ang mga prinsipyo at pamantayan ng Lumikha sa paggawa ng mga bagay. Kaya, sa aspektong ito, dapat bitiwan ng mga tao ang sarili nilang mga kuru-kuro at tumpak na arukin ang saloobin at mga pamamaraan ng Diyos para sa pagtrato sa mga tao, sa halip na gamitin ang makitid na isipan ng mga nilikhang tao para gumawa ng mga espekulasyon at hinuha tungkol sa mga kaisipan at ideya ng Diyos. Gumagawa ang Diyos sa iyo, naghahanda ng mga kapaligiran para sa iyo, at nagsasaayos ng mga tao, pangyayari, at bagay para sanayin ka at bigyang-kakayahan ka na magsagawa, at gusto Niyang ikintal ang katotohanan sa iyo—saan nakabatay ang orihinal na layunin ng Diyos sa paggawa ng mga bagay sa ganitong paraan? Nakabatay ito sa prinsipyo ng pagrespeto at pagpapahalaga sa buhay. Hindi ito isang damdamin na mayroon ang Lumikha sa mga nilikhang tao—ang Diyos ay walang mga damdamin. Ang prinsipyo ng orihinal na layunin na ito ay lagpas sa mga damdamin ng makalamang ugnayan ng tao, at siyempre, hindi rin ito kung anong uri ng pagmamahal—lumilitaw ito dahil sa prinsipyo ng pagpapahalaga at pagrespeto sa buhay. Sinasabi ng ilang tao: “Ito ba ang lawak ng isipan ng Diyos? Ito ba ang Kanyang mataas na antas ng pag-iral?” Sa tingin ba ninyo ay ganoon ang kaso? (Hindi.) Maaari ninyong gamitin ang mga terminong “antas ng pag-iral” at “lawak ng isipan” para ilarawan ang mga tao, pero huwag ilapat ang mga ito sa Diyos. Hindi ito lawak ng isipan ni isang antas ng pag-iral. Sa isang banda, masasabing ito ang pagiging kaibig-ibig ng Lumikha, at sa kabilang banda, masasabi ring ito ay isang pagbubunyag ng pagkakakilanlan at diwa ng Diyos. Pinahahalagahan at nirerespeto ng Diyos ang buhay ng anumang nilikha, pero batay sa pagpapahalaga at pagrespetong ito, hindi nakikipagkompromiso ang Diyos tungkol sa Kanyang mga prinsipyo, at ang mga prinsipyong ito ay hindi sa mga damdamin o sa laman. Sa ano nabibilang ang mga ito? Ang mga ito ay mga prinsipyo ng katotohanan, na nabibilang lang sa Diyos. Pag-isipan ito, kung may mga anak ang mga tao, labis-labis nilang kinagigiliwan ang mga ito at mayroon silang malalalim na damdamin para sa mga ito. Hinihiling pa nga nila na makarga nila ang mga anak nila sa bisig nila at makasama ang mga ito buong araw. Walang gayong mga damdamin o pagmamahal ang Diyos para sa mga tao. Dahil sa ugnayan nila sa dugo, nagkakaroon ang mga tao ng ganoong mga uri ng mga damdamin para sa mga anak nila, at dahil sa ganoong mga uri ng mga damdamin ay mawawalan ang mga tao ng kanilang katwiran at mga prinsipyo. Ang mga ito ay mga hindi natural o normal na pagbubunyag ng normal na pagkatao, ni hindi isang pagpapamalas ng pagmamahal. Ang mga ito ay pawang mga damdamin at pagkamainitin ng ulo lang—ang mga ito ay mga damdamin na lumilitaw mula sa mga ugnayan sa dugo. Ang mga damdamin ay hindi mga katotohanan, at ang mga ito ay hindi ang dapat taglayin ng normal na pagkatao; ang mga ito ay mga negatibong bagay. Hindi nagigiliw o nagpapalayaw ang Diyos sa sangkatauhan. Ano ang saloobin ng Diyos sa sangkatauhan? Pinili ka ng Diyos, at may pananagutan Siya sa iyo, at gumagawa Siya sa iyo at nagbabayad ng halaga para sa iyo, at nagbibigkas ng mga salita para tustusan ka ng katotohanan at ng buhay, batay sa prinsipyo ng pagpapahalaga sa buhay ng mga nilikhang tao at ng pagrespeto sa buhay. Pero ang paraan ng paggawa ng Diyos ay hindi tulad ng nasa imahinasyon ng mga tao, ibig sabihin, sa pamamagitan ng pagsunggab sa iyo nang mahigpit, o sa mas kolokyal na pananalita, sa panggigipit sa iyo. Hindi ito ganoon. Hindi ginigipit ng Diyos ang mga tao; hindi Niya kailanman pinipilit ang mga tao na gumawa ng anumang bagay. Para magkamit ng mga pagpapala, sa kanilang pananampalataya sa Diyos ay palaging gusto ng mga tao na gipitin ang Diyos, at palaging gustong puwersahin ang Diyos na bigyan sila ng mga pagpapala, at gusto ring kumapit sa Diyos at gipitin Siya para tulutan Niya silang makapasok sa kaharian ng langit. Hindi ba’t ganito ang kaso? (Oo.) Hindi ka ginigipit ng Diyos. Hindi maganda na gamitin ang kolokyal na terminong ito na “gipitin ka,” pero medyo malinaw ito at madaling maunawaan ng mga tao. Hindi ka sinusunggaban ng Diyos nang mahigpit—malaya ka. Kung pahahalagahan mo ang lahat ng gawaing ito na ginagawa sa iyo ng Diyos dahil nirerespeto, itinatangi, at pinahahalagahan Niya ang buhay mo, hindi mo dapat piliin na maging mapagbantay, magkimkim ng mga maling pagkaunawa, makaramdam ng paglaban, o tumanggi sa Diyos kapag namamatnugot at nagsasaayos Siya ng anumang kapaligiran para sa iyo. Sa halip, dapat mong gawin ang nararapat na gawin ng isang nilikha at ipakita ang saloobin na dapat mayroon ang isang nilikha sa Lumikha—ang pagpapasakop at pagtanggap. Hindi ba’t ganito iyon? (Oo.) Malinaw nang napagbahaginan ngayon ang aspektong ito.

Ang paraan ng pagharap ng mga tao sa gawain ng Diyos ay naglantad na ng isa sa kanilang mga kuru-kuro at imahinasyon. Ano ang kuru-kuro at imahinasyong ito? Binibigyang-kahulugan ng mga tao ang mga pamamatnugot at pagsasaayos ng Diyos bilang pagmamanipula at pagkontrol Niya sa kanila. Ganito ba gumawa ang Diyos? (Hindi.) Sa kaibuturan ng puso ng mga tao, mayroon silang di-tiyak na pagkatakot sa Diyos. Kapag nababanggit pa lang ang Diyos, nadarama na nila na Siya ay nakakatakot at hindi kaibig-ibig. Naniniwala sila na kung hindi ka makikinig sa mga salita ng Diyos at hindi magpapasakop sa Kanyang mga pamamatnugot at pagsasaayos, magagalit Siya sa iyo hanggang sa makinig ka sa Kanyang mga salita at magpasakop ka sa Kanyang mga pamamatnugot at pagsasaayos, at na hindi Siya susuko hanggang magawa ka Niyang ganap. Hindi ba’t isa itong kuru-kuro na mayroon ang mga tao? Ano ba ang nasa imahinasyon ng mga tao tungkol sa Diyos? Hindi ba’t nasa imahinasyon nila na Siya ay isang diktador? Iniisip nila na dapat mong tanggapin ang Kanyang paghahari, tanggapin ang Kanyang mga polisiya, at maging magalang ka sa Kanya at gawin mo ang anumang pinapagawa Niya sa iyo, at na hindi mo Siya puwedeng pag-usapan nang patalikod, at na dapat mong tanggapin ang mga kapaligirang inihahanda Niya para sa iyo, at na kung hindi mo ito tatanggapin, mapaparusahan ka at magdurusa ng ganting-parusa. Talaga bang ginagawa ng Diyos ang mga bagay sa ganitong paraan? (Hindi.) Nirerespeto ka ng Diyos at pinananagutan ka Niya. Pinahahalagahan ng Diyos ang buhay ng mga nilikhang tao. Hindi dapat mabigo ang mga tao na makilala kung ano ang mabuti para sa kanila, o maging hindi mapagpahalaga sa Kanyang kabaitan. Kung pinapahalagahan mo nga ang kabaitan ng Diyos, dapat mong tanggapin ang mga kapaligirang inihahanda Niya at tanggapin ang mga ito mula sa Kanya. Kahit hindi mo tinatanggap ang mga katotohanan na nakapaloob sa mga ito, at hindi nauunawaan ang mga katotohanang prinsipyong nakapaloob sa mga ito, at hindi nauunawaan kung ano ang dapat mong isagawa o baguhin, sa pinakamababa, hindi ka dapat maging mapagbantay laban sa Diyos o magkamali ng pagkaunawa sa Kanya—ito ang dapat mong makamit. Kahit na wala kang anumang makamit mula sa mga kapaligirang ito, huwag magkamali ng pagkaunawa sa mga pagnanais ng Diyos. Hindi hinahangad ng Diyos na magkamit ng anuman mula sa iyo. Isa ka lang munting nilikha, ano naman ang maaaring hangarin ng Diyos na makamit mula sa iyo? Ang iyong buhay at ang lahat ng bagay na tinatamasa mo ngayon ay ibinigay sa iyo ng Diyos, pati na rin ang kaunting doktrinang nauunawaan mo. Ang iyong malayang kalooban, kakayahan, mga kaloob, at mga abilidad at kasanayan, kapwa malaki at maliit, ay pawang ibinigay sa iyo ng Diyos. Ano naman ang hahangarin ng Diyos na makamit mula sa iyo? Kung magkakamit ang Diyos ng kaluwalhatian pagkatapos Niyang ikintal ang katotohanan sa iyo, idinudulot na magpasakop ka sa Kanya at matakot sa Kanya, at iniisip mo na ito ang hinahangad ng Diyos na makamit mula sa iyo, hindi ba’t hinuhusgahan mo Siya batay sa iyong sariling ubod ng samang mga pamantayan? Ito ay paglapastangan laban sa Diyos, hindi ba? (Oo.) Anong kaluwalhatian ang makakamit ng Diyos mula sa mga tao? Sa huli, ang mga tao mismo ang nagtatamo ng mga kongkretong pakinabang. Bago matapos ang Kanyang gawain, nagkamit na ng kaluwalhatian ang Diyos, dahil ang Diyos Mismo ay maluwalhati—ang Kanyang katotohanan at awtoridad ay ebidensiya ng pagkatalo ni Satanas, at ang mga ito ang realidad ng lahat ng positibong bagay. Ang Diyos Mismo ay maluwalhati, kaya, kailangan pa ba Niyang magkamit ng kaunting kaluwalhatian mula sa isang munting nilikhang katulad mo? Hindi hinahangad ng Diyos na magkamit ng anumang bagay mula sa mga tao. Kung hinahangad Niya na magkamit ng anumang bagay, ito ay ang bigyang-kakayahan ang mga tao na matugunan sa huli ang mga hinihingi Niya ayon sa Kanyang plano ng pamamahala, at sa sandaling magtamo ang mga tao ng kaligtasan at nagagawa na nilang maging kaayon ng Diyos, magpapahinga na Siya—dahil sa kaligtasan ng lahi ng tao, makakapagpahinga na ang Diyos bilang kapalit—ito ang hinahangad na makamit ng Diyos. Kaya, hindi ba’t ang mga tao ang siyang nagtatamo ng mga kongkretong pakinabang sa huli? Matatamo ng mga tao ang katotohanan, hindi na nila mararamdaman na naliligaw sila sa buhay—magkakaroon sila ng direksiyon at landas—at magiging kaayon sila ng Diyos at hindi na sila maghihimagsik laban sa Kanya, hindi na sila madadakip ng anumang masamang puwersa, sila ay magiging mga tunay na nilikha, at hindi na sila haharap sa kamatayan—napakalaking karangalan niyon! Ang mga nagtatamo ng pinakamalalaking kongkretong pakinabang ay ang mga tao, iyong mga tumatanggap sa gawain ng Diyos at sa pagliligtas ng Diyos. Malinaw na bang napagbahaginan ang aspektong ito? Ano ang kuru-kuro at imahinasyon ng mga tao sa loob nito? (Binibigyan nila ng kahulugan ang mga pamamatnugot at pagsasaayos ng Diyos bilang Kanyang pagmamanipula at pagkontrol sa mga tao.) Kung hindi natin pinagbahaginan ang tungkol dito, ang mga tao ay palaging magkakaroon ng ilang kaisipan at pananaw sa isipan nila na hindi nila maipahayag o na hindi nabuo bilang isang sistematikong teorya. Bagama’t ang mga bagay na ito ay hindi naglilimita sa kanila sa paggawa ng kanilang mga tungkulin, o nakakaapekto sa kanilang pang-araw-araw na buhay sa isang halatang paraan, malubhang nakakaapekto ang mga ito sa kanilang paghahangad ng katotohanan, sa kanilang saloobin sa Diyos, at sa kanilang ugnayan sa Diyos. Samakatwid, ang mga bagay na ito ay mga bagay na dapat bitiwan ng mga tao. Kapag nalutas na ang problemang ito, nabitiwan mo na ang isang hadlang sa pagitan mo at ng Diyos, at matatanggal ang isang uri ng balakid sa iyong landas ng paghahangad ng katotohanan, kaya magiging mas madali para sa iyo na hangarin ang katotohanan. Kapag nalulutas ang mga totoong paghihirap, mababawasan ang mga hadlang at balakid sa pagitan mo at ng Diyos, kaya magagawa mong gawin ang iyong tungkulin at isagawa ang katotohanan nang mas lalong madali. Para lang itong pagpunta sa isang digmaan—sa tingin ninyo, ano ang mas mainam kapag pumupunta kayo sa isang digmaan, ang magdala ng magaang bitbitin o ang magdala ng mabigat na pasanin? Alin ang mas komportable? (Ang pumunta sa digmaan nang may dalang magaan na bitbitin). Ang pumunta sa digmaan nang may magaang bitbitin, ang magbitbit lang ng sandata sa iyong likuran ay sapat na—ito ay simple at madali sa ganoong paraan. Kung bukod doon ay may dala ka pang mga kaldero at bagahe, o mga kolorete at kagamitan sa pag-eehersisyo, magiging masyadong mabigat ang pasanin; magiging masakit na magdala ng napakaraming bagay sa digmaan, at hindi magiging madali na lumaban. Ang mga kuru-kuro at imahinasyong ito ay tulad ng iba’t ibang uri ng pasanin na dala-dala ng mga tao, at mga abala at sagabal sa kanila saanman sila magpunta. Sa madaling salita, paminsan-minsan, ang mga bagay na ito ay makakaapekto at makakahadlang sa iyo sa paghahangad ng katotohanan at sa pagsasagawa nito. Kapag walang mga kritikal na isyu, magmumukha na wala kang anumang malalaking problema. Pero sa sandaling lumitaw na nga ang mga kritikal na problema ng prinsipyo, magkakaroon ka ng hadlang ng mga bagay na ito na naghihiwalay sa iyo sa Diyos. Kapag lumabas ang mga bagay na ito, madarama mo na may problema sa iyong ugnayan sa Diyos, na may tunggalian sa pagitan mo at ng Diyos; ang iyong puso ng pananampalataya sa Diyos ay hindi na magiging ganoon kadalisay, at magkakaroon ka ng maraming paghihirap. Pero kapag binitiwan mo ang mga bagay na ito, gaganda ang pakiramdam mo, giginhawa at mapapalaya ang puso mo, at hindi na malilimitahan o magagapos. Bagama’t ang mga bagay na ito ay paminsan-minsang lilitaw sa kailaliman ng iyong isipan o sa iyong mga iniisip, sa pangkalahatan ay nalutas mo na ang mga ito, kapag ginawa mong muli ang mga bagay, mas magiging panatag ka na sa paggawa sa mga ito at magagawa mo ang mga ito nang higit na simple. Bagama’t ang mga kuru-kuro at imahinasyong ito ay maaaring mayroon pa ring di-halatang epekto sa kailaliman ng iyong isipan, sa pinakamababa, malinaw mo nang makikilatis sa iyong subhetibong kalooban na ang mga ito ay hindi mga positibong bagay, kaya personal mong bibitiwan ang mga ito at hindi ka na maaapektuhan ng mga ito. Sa ganitong paraan, sa pangkalahatan ay mabibitiwan at malulutas mo na ang hadlang na ito sa pagitan mo at ng Diyos.

Madalas tayong nagbabahaginan sa ganitong paraan tungkol sa paksa ng paghahangad ng katotohanan. Nadarama ba ninyo ang kahalagahan ng paghahangad ng katotohanan? Kapag nakita ninyo ang mga tao sa paligid ninyo na kakilala ninyo na pinangangasiwaan ng iglesia, na ang ilan ay napapaalis o napapatalsik pa nga, nagkaroon ba kayo ng anumang mga kaisipan tungkol dito? Nakakuha ba kayo ng anumang karanasan o mga aral mula rito? Ano ang mga pangunahing problema sa mga nailipat sa mga grupong B at sa mga napaalis? (Nang makita ko ang ilang tao sa paligid ko na kakilala ko na nalilipat sa mga grupong B o napapaalis, napukaw nito ang puso at isipan ko. Bagama’t maraming taon na silang nananampalataya sa Diyos, hindi talaga nila hinahangad ang katotohanan, at kung hindi ko rin hahangarin ang katotohanan at hindi ko hahanapin ang katotohanan sa tuwing sumasapit sa akin ang mga bagay, sa huli ay matitiwalag ako kagaya nila.) Alam ba ninyo kung ano ang mga prinsipyo ng sambahayan ng Diyos sa pangangasiwa sa mga taong ito? Pinaalis ba sila ng sambahayan ng Diyos dahil lang masama ang pagkatao nila at hindi nila hinahangad ang katotohanan, at dahil hindi ito natutuwa sa kanila? (Hindi.) Kung gayon, totoo ba na ang lahat ng hindi napangasiwaan ay walang mga problema sa kanilang pagkatao, na silang lahat ay nagmamahal sa katotohanan, naghahangad ng katotohanan, at kaya nilang magpasakop sa katotohanan, at magmahal at matakot sa Diyos? Ganoon ba ang kaso? (Hindi.) Ang mga taong iyon ba ay napaalis o nailipat ng sambahayan ng Diyos sa mga grupong B dahil lang hindi sila nagmamahal sa katotohanan at tutol sila rito? Napangasiwaan ba sila dahil masama ang pagkatao nila at ganap silang tumututol na tanggapin ang katotohanan, o dahil ba sa kanilang hindi kaaya-ayang hitsura o sa kung anong pansamantalang pagsalangsang? Ito ba ang prinsipyo ng pangangasiwa ng sambahayan ng Diyos sa mga tao? (Hindi.) Ito ba ay dahil hindi hinahangad ng isang tao ang katotohanan kaya pinangangasiwaan siya ng sambahayan ng Diyos, dinidiskalipika siya sa paggawa ng tungkulin, at itinataboy siya? (Hindi.) Kaya, bakit nito pinangasiwaan at itinaboy ang mga taong ito? (Dahil hindi sila kumilos ayon sa mga katotohanang prinsipyo at ginambala at ginulo nila ang gawain ng iglesia, nagdulot ng malulubhang kawalan sa gawain ng sambahayan ng Diyos.) Ito ba ang pangunahing dahilan? (Oo.) Ano pa ang ibang mga dahilan? May sinuman bang naitaboy dahil sa palagiang pagsisinungaling? (Wala.) May sinuman bang naitaboy dahil hindi niya minamahal ang katotohanan at tutol siya sa katotohanan? May sinuman bang naitaboy dahil hindi siya tapat sa paggawa ng tungkulin niya? (Wala.) Sa tingin mo ba ay sayang naman na naitaboy ang mga taong ito? Naagrabyado ba ang sinuman sa kanila? (Hindi.) Wala talagang naagrabyado sa kanila. Ayon sa masasamang gawa na ginawa ng mga taong ito, nararapat silang mamatay nang labingwalong beses pagdating nila sa espirituwal na mundo, at silang lahat ay dapat na maparusahan—mamatay at mabuhay muli, at maparusahang muli, at mamatay muli, at mabuhay muli, at maparusahang muli, at mamatay muli—nararapat sa kanila ang mamatay nang labingwalong beses sa kabuuan. Gumawa sila ng maraming masamang gawa at ang mga kasalanan nila ay karumal-dumal! Bakit pinangasiwaan at pinatalsik ang mga taong ito, kung gayon? Ito ay dahil ang hindi pangangasiwa sa kanila ay hindi isang pagpipilian—hindi nila ginagawa ang mga tungkulin nila, nagdudulot sila ng mga paggambala at panggugulo, at sinasabotahe nila ang mga bagay-bagay! Iniisip pa nga ng ilan na ang mga taong ito ay napangasiwaan dahil mahilig silang magsinungaling at masama ang pagkatao nila, o dahil nakikipag-agawan sila sa katayuan at kapangyarihan at hindi sila tapat sa paggawa ng mga tungkulin nila; sinasabi naman ng ibang mga taong naguguluhan na ito ay dahil hindi nila mahal ang katotohanan at hindi hinahangad ang katotohanan. Kaya, mahal ba ninyo ang katotohanan? Lahat ba ng hindi itinaboy ay nagmamahal sa katotohanan at naghahangad ng katotohanan? (Hindi.) Wala sa mga ito ang mga katunayan. Sa buong aktuwalidad, ang mga taong ito ay pinangasiwaan at pinatalsik dahil sa proseso ng paggawa ng mga tungkulin nila, ginampanan nila ang papel ng pagdudulot ng mga paggambala at panggugulo at pananabotahe sa mga bagay, gumawa sila ng mga bagay na gustong gawin ni Satanas at ng mga diyablo at ng malaking pulang dragon pero hindi magawa ng mga ito, malubhang nilabag ang mga atas administratibo ng sambahayan ng Diyos at labis na ginalit ang Diyos. Tinaboy lang sila dahil ang hindi pagtataboy sa kanila ay sadyang hindi pagpipilian. Hindi sa hindi mapagmahal at malupit ang sambahayan ng Diyos sa mga tao, at hindi sa hindi binibigyan ng Diyos ang mga tao ng mga pagkakataon. Sa halip, sumobra na ang mga taong iyon sa kanilang mga kilos, nagdulot ng mga paggambala at panggugulo, at ang mga kawalang idinulot nila sa gawain ng iglesia ay masyadong malubha. Hindi nila ginagawa ang mga tungkulin nila, ni hindi sila nagtatrabaho; nagdudulot sila ng mga paggambala at panggugulo, at gumagawa sila ng kasamaan. Wala sa hinirang na mga tao ng Diyos ang gusto na may ganitong mga tao sa iglesia. Kung may sasabihin kang mapanuya o kung magsisinungaling ka sa iglesia, personal na pag-uugali mo lang ito, sadyang hindi mo minamahal ang katotohanan at hindi hinahangad ang katotohanan, at basta’t hindi ito nagdudulot ng paggambala o panggugulo, walang mangangasiwa sa iyo; kung minsan ay medyo pabaya ka sa paggawa ng iyong tungkulin, pero kadalasan naman ay epektibo ka, basta’t hindi ka nagdudulot ng paggambala o panggugulo, bibigyan ka ng sambahayan ng Diyos ng pagkakataon na manatili at gumawa ng tungkulin, tinatrato ka ayon sa mga prinsipyo. Gayumpaman, nagdulot ang mga taong ito ng mga paggambala at panggugulo. Walang pakundangan silang gumawa ng mga maling gawa, at lumabag sila sa mga prinsipyo sa bawat aspekto, nagdulot ng matinding kaguluhan; ang lahat ng aspekto ng gawain ng iglesia ay nasabotahe, at ang mga bunga ng mga tungkulin na ginawa ng maraming kapatid ay ganap na nasayang. Ang mga kahihinatnan ng kanilang mga paggambala at panggugulo ay napakalubha, at aabutin ang di-mabilang na tao ng di-mabilang na oras para maituwid ang mga ito, kaya kinailangang itaboy ang mga taong ito! Sa ganitong paraan lang posible na maprotektahan ang mga kapatid para magawa nila ang kanilang mga tungkulin nang normal at makapagkamit sila ng magagandang resulta. Sa pamamagitan lang ng pagpapaalis sa masasamang tao at mga anticristong ito naging posible na makalikha ng naaangkop na kapaligiran sa paggawa at pamumuhay para sa mga kapatid. Kung mananatili sa iglesia ang masasamang tao at mga anticristong ito, magiging salot lang sila, at magkakaroon ng masama at magulong atmospera at kaguluhan saanman sila magpunta. Wala silang ginawa na nakapasok man lang sa pamantayan ng pagtatrabaho. Ang tanging ginawa nila ay manggulo, manabotahe, at mangwasak. Ang lahat ng ginawa nila ay para manggambala at manggulo sa gawain ng iglesia at sa buhay iglesia. Hindi ba’t mga alipin sila ni Satanas? Maaari bang manatili sa iglesia ang gayong mga tao? Hindi sila mga ordinaryong tiwaling tao, kundi mga alipin ni Satanas! Ano ang ginawa ng mga taong ito? Winaldas nila ang mga handog sa Diyos at ibinigay ang mga ito sa mga walang pananampalataya nang walang kondisyon—sukdulan silang mapagbigay sa pamimigay ng pera sa mga walang pananampalataya, pinupuwersa ito sa mga ito kahit na hindi naman ito hiningi ng mga ito. Kapag hiniling nila sa mga walang pananampalataya na gumawa ng kung anong gawain at sinabi ng mga walang pananampalataya na sapat na ang sandaang dolyar, pinipilit nilang magbayad ng tatlong daan, at kapag humingi ang mga walang pananampalataya ng tatlong daang dolyar, pinipilit nilang magbayad ng limang daan, binibigyan pa ang mga walang pananampalataya ng mga karagdagang bonus matapos nilang mabayaran ang sahod ng mga ito. Kahit gaano karaming handog ang magagastos, hindi nila tinatanong ang ang Itaas tungkol dito, at sa halip ay sila na lang mismo ang nagpapasya. Anumang gawain ang ginawa nila, hindi nila ito ginampanan nang ayon sa mga pagsasaayos ng gawain ng sambahayan ng Diyos, o nang ayon sa mga prinsipyong ibinigay ng sambahayan ng Diyos, at siyempre, tiyak na hindi nila ito ginampanan nang ayon sa mga katotohanang prinsipyo. Sinunod lang nila ang sarili nilang mga pagnanais at ginawa ito sa paano mang paraang gusto nila, nang hindi man lang dinidepensahan ang mga interes ng sambahayan ng Diyos. Sa halip, mas pipiliin nilang depensahan ang mga walang pananampalataya kaysa ang mga interes ng sambahayan ng Diyos, at winaldas nila ang mga handog sa Diyos sa kung saan-saan. Iyon ba ay pera na kinita nila? Hindi talaga sila nagpigil pagdating sa pamimigay ng mga bonus at regalo sa mga walang pananampalataya, at walang sinumang puwedeng hindi sumang-ayon sa kanila, at sinasaway nila ang sinumang talagang hindi sumasang-ayon sa kanila. Sa tingin mo, ang ganitong mga tao ba ay mga taong nananampalataya sa Diyos at sumusunod sa Diyos? Mga latak sila, hindi ba? Dapat bang paalisin ang ganitong mga tao? (Oo.) Ano pa ang ibang mga kasamaan na ginawa ng mga taong ito? Sa pangangaral ng ebanghelyo ay nag-ulat sila ng mga maling numero para linlangin ang sambahayan ng Diyos, at walang awa nilang pinahirapan at sinupil ang sinumang hindi nag-ulat ng mga maling numero. Pinuwersa nila ang iba na mag-ulat ng mga maling numero, hindi binibigyan ang mga ito ng pagpipilian kundi ang gawin ito. Anong klaseng mga tao ang mga ito? Mga tao pa ba sila? Kung sasabihin mo na masama lang ang pagkatao nila, hindi sila nagmamahal sa katotohanan, at hindi naghahangad ng katotohanan, may katuturan ba ang pahayag na ito? Hindi ba’t kalokohan ito? (Oo.) Hindi lang nila hindi minamahal ang katotohanan at hindi hinahangad ang katotohanan, kundi hindi pa nga sila nagtataglay ng normal na pagkatao, lalong hindi nila minamahal at hinahangad ang katotohanan—mga diyablo sila! Malinaw mo na itong nakikita ngayon, hindi ba? (Oo.) Ano ang kalikasan ng mga taong ito? (Ang kalikasan ng mga diyablo.) Mayroon silang kalikasan ng mga diyablo. Matapos mapaalis, tutol ang mga taong ito, at nadama pa nga na naagrabyado sila, sinasabing “Inosente ako, hindi ko ginawa iyan!” Nasa harap na nila mismo ang mga katunayan, pero tumanggi silang aminin ito at matigas pa nga silang kumakapit sa kanilang mga palusot at nanatiling tutol hanggang sa huli; hindi ba’t pinatutunayan nito na tama na pinaalis sila? Ano ang magiging mga kahihinatnan kung ang ganitong mga uri ng mga tao ay hindi pinaalis? Magsisisi ba sila? Kahit na bigyan mo pa sila ng pagkakataon na magpatuloy na gumawa ng tungkulin at pupungusan mo lang sila, magagawa ba nilang magsisi at magbago para sa ikabubuti? (Hindi.) Imposible talaga na makapagsisi sila. Anong kalikasang diwa ito? Anong uri ng mga tao ang hindi makapagsisi, at hindi nagsisisi kahit kapag nahaharap sa mga katunayan? (Mga diyablo.) Ang mga diyablo, ang mga taong may diwa ni Satanas, masasamang espiritu, at ang maruruming demonyo ay hindi magsisisi; paano mo man ibahagi ang katotohanan, hindi sila magsisisi. Ni hindi nila kinikilala ang mga katunayan ng paggawa nila ng masama, kaya, matatanggap ba nila ang katotohanan at makikilala ang kanilang sarili? Hinding-hindi nila gagawin iyon! Kung magagawa nilang kilalanin ang mga katunayan ng paggawa nila ng masama, magkakaroon sila ng pagkakataon na tanggapin ang katotohanan, pero ni hindi nila inaamin ang mga katunayan, at hindi nila kinikilala o tinatanggap ang kalikasan ng mga gawa nila—imposibleng makapagsisi ang gayong mga tao. Katulad lang sila ng mga taga-Sodoma—kung sasabihin mo sa mga taga-Sodoma, “Kung hindi kayo magsisisi, wawasakin ng Diyos ang lungsod na ito,” tatanggapin ba nila ito? Ano ang magiging saloobin nila pagkarinig sa mga salitang ito? Kikilos sila na para bang hindi nila narinig ang mga ito at magpapatuloy silang gawin ang mga bagay-bagay ayon sa sarili nilang mga kagustuhan, ginagawa ang anumang gusto nila, nang hindi nagsisisi kahit kaunti. Samakatwid, ang huling kinalabasan nila ay pagkawasak. Tungkol naman sa mga taong ito na nagdulot ng mga paggambala at panggugulo sa iglesia, binigyan sila ng Diyos ng mga pagkakataon pero hindi nila pinahalagahan ang mga ito o hindi sila nagsisi, at pilit silang sumalungat sa Diyos hanggang sa huli. Walang konsensiya o katwiran ang mga taong ito—karapat-dapat ba silang kaawaan? (Hindi.) May sinuman bang nagtanggol sa mga taong ito na hindi karapat-dapat na kaawaan? May sinuman bang humahanga sa kanila, nadarama na nagdusa sila at nagbayad ng halaga sa loob ng maraming taon, at na nagsikap sila nang husto at nang napakasipag, at na ang ilan sa kanila ay may napakahusay na kakayahan at nagtataglay ng mahusay na kapabilidad sa gawain at mga kasanayan sa pamumuno, at na nakakapanghinayang na itinaboy sila? Nakakapanghinayang ba ito? (Hindi.) Hindi ito nakakapanghinayang, na ibig sabihin ay tama na itinaboy sila. Mag-obserba lang at tingnan kung ang mga taong ito ba ay kayang tanggapin ang katotohanan at kung anong landas ang tinatahak nila. Kung nagdudulot man ang mga tao ng mga paggambala o panggugulo habang ginagawa ang mga tungkulin nila, sila ay mga latak ng sangkatauhan! Tama lang na gawin ng mga nilikha ang kanilang mga tungkulin, at anuman ang tungkuling iyon, dapat nilang tuparin ang kanilang responsabilidad. Kahit na ang paggampan nila sa kanilang tungkulin ay hindi pasok sa pamantayan, sa pinakamababa ay hindi sila dapat magdulot ng mga paggambala at panggugulo! Ang pagdulot ng mga paggambala at panggugulo ay isang bagay na ginagawa ni Satanas; hindi ito dapat maging isang bagay na ginagawa ng mga tiwaling tao. Ang mga tiwaling tao ay ginawang tiwali ni Satanas at hindi nila maiwasang labanan ang Diyos; gayumpaman, ang mga taong may normal na pagkatao, konsensiya, at katwiran ay hindi sasadyaing magdulot ng mga paggambala at panggugulo habang ginagawa ang kanilang mga tungkulin. Ito ay dahil pinipigilan sila ng kanilang konsensiya at katwiran, at kaya hindi nila gagambalain, guguluhin, o isasabotahe ang gawain ng sambahayan ng Diyos sa proseso ng paggawa ng kanilang tungkulin. Kahit na hindi magawa ng isang tao ang kanyang tungkulin sa paraang pasok sa pamantayan, pasado nang gawin ito hanggang sa isang katamtamang pamantayan, at kahit papaano ay natutugunan nito ang pamantayan ng konsensiya at katwiran. Gayumpaman, hindi man lang kayang tugunan ng mga taong ito ang pamantayang ito, kaya sa huli ay nauuwi lang sila sa ganitong punto—ang mapaalis o mapatalsik mula sa sambahayan ng Diyos dahil sa kanilang maraming masamang gawa. Sila ang mga latak ng sangkatauhan!

Susunod, pag-usapan natin ang tungkol sa mga problema ng mga kuru-kuro at imahinasyon sa “pagbitiw sa mga hadlang sa pagitan ng sarili at ng Diyos, at sa pagkamapanlaban ng isang tao sa Diyos,” na siyang ikatlong aytem sa “pagbitiw” sa loob ng pagsasagawa ng kung paano hangarin ang katotohanan. Kakatalakay lang natin ng ilan sa mga kuru-kuro at imahinasyon ng mga tao tungkol sa gawain ng Diyos. Kung titingnan ito ngayon, hindi ba’t may ibang mga kuru-kuro at imahinasyon ang mga tao tungkol sa gawain ng Diyos? Makakaapekto ba ang mga kuru-kuro at imahinasyong ito sa kung paano tinatrato ng mga tao ang gawain ng Diyos, kung paano nila dinaranas ang gawain ng Diyos, at kung paano nila nauunawaan at nakikilala ang gawain ng Diyos? Sa iba’t ibang uri ng mga tao na lumilitaw sa iglesia, ang isang uri ay masasamang tao at mga anticristo. Anumang kasamaan ang ginawa nila na nagdulot sa kanila na mapangasiwaan, at anumang mga usapin ang nagdulot sa iglesia na paalisin o patalsikin sila, palaging may ilang tao na may mga partikular na kuru-kuro tungkol sa pag-aalis ng sambahayan ng Diyos sa mga hindi mananampalataya, masasamang tao, at mga anticristo, at ang mga kuru-kuro at imahinasyong ito ay dahil sa katunayan na wala silang anumang pagkaunawa sa gawain ng Diyos o sa kataas-taasang kapangyarihan ng Diyos. Sa mga kuru-kuro at imahinasyon ng mga tao, ang iglesia ay ang lugar kung saan gumagawa ang Diyos sa lupa, kaya ang iglesia ang pinakadirektang lugar para makita ng mga tao ang kataas-taasang kapangyarihan ng Diyos, at masasabi rin na ito ang pinakadirekta at pinakahalatang lugar kung saan naipapamalas ang kataas-taasang kapangyarihan ng Diyos. Gayumpaman, sa lugar na ito, madalas na nakikita ng mga tao na lumilitaw ang ilang tao, pangyayari, at bagay na hindi tugma sa kanilang mga kuru-kuro. Sa mga kuru-kuro ng mga tao ay iniisip nila na, dahil ang iglesia ay isang lugar na may kaugnayan sa gawain ng Diyos, dapat itong maging isang kalmado at payapang lugar na puno ng pagiging palakaibigan at kapayapaan, pagmamahal at pagpaparaya, at kagalakan at kaaliwan. Naniniwala sila na ang mga indibidwal na tulad ng masasamang tao at mga anticristo ay hindi kailanman dapat lumitaw sa iglesia, at na wala dapat na mga kaganapan ng paggawa ng masasamang tao ng kasamaan. At iniisip nila na sa ilalim ng kataas-taasang kapangyarihan ng Diyos, siyempre ay dapat walang mga kaganapan kung saan nalalabag sa iglesia ang mga katotohanang prinsipyo, lalong wala dapat na anumang uri ng mga taong labag sa kautusan o mga bagay na labag sa kautusan, o mga bagay na hindi tugma sa kalooban ng tao, sa mga damdamin ng tao, at sa pagkatao. Naniniwala sila na ang lahat ng bagay ay dapat na payapa, tahimik, kaaya-aya, positibo, optimistiko, at nakapagbibigay-sigla sa iglesia, at dapat ay walang anumang awayan, o anumang kasuklam-suklam o mga pangit na bagay na nangyayari na hindi tugma sa mga pangangailangan ng pagkatao. Lahat ng ito ay mga kuru-kuro ng mga tao. Gayumpaman, ang mga katunayan ay hindi tugma sa mga kuru-kuro at imahinasyon ng mga tao. Anuman ang panahon o yugto ng gawain, sa iglesia, palaging may mga insidente na nagaganap kung saan ang ilang masamang tao at mga anticristo ay nanggugulo at nanggagambala sa gawain ng iglesia, na nagdudulot sa ilang aspekto ng gawain ng sambahayan ng Diyos na masabotahe, na masira at magulo ang kaayusan ng gawain ng iglesia, at iba pang gayong mga bagay. Kapag nangyayari ang ganitong mga bagay, nadarama ng mga tao na hindi ito lubos-maisip, at ang puso nila ay puno ng kawalan ng magagawa, hindi pagkaarok, at pagkalito, at napapaisip sila, “Umiiral ba talaga ang Diyos? Paano nga ba may kataas-taasang kapangyarihan ang Diyos sa sangkatauhan at namamahala sa Kanyang iglesia, namamahala sa Kanyang sambahayan? Talaga bang inaalala ito ng Diyos Mismo o hindi? Nasaan ang Diyos? Bakit kapag nangyayari ang mga bagay na ito na labag sa kautusan at kapag lumilitaw ang masasamang tao at nagdudulot sila ng kaguluhan, walang kumikilos para pigilan sila, at hindi rin kumikilos ang Diyos para pigilan sila? Ano ba mismo ang nangyayari dito? Hindi ba’t ang iglesia ang sambahayan ng Diyos? Hindi ba’t iyong mga sumusunod sa Diyos ay ang Kanyang hinirang na mga tao? Bakit hindi binabantayan o pinoprotektahan ng Diyos ang Kanyang sambahayan? Bakit hindi pinoprotektahan ng Diyos ang Kanyang hinirang na mga tao para makapamuhay sila nang payapa sa isang pugad, sa isang kanlungan?” Ang mga pagdududang ito at ang hindi pagkaarok na ito na mayroon ang mga tao ay dulot ng iba’t ibang kuru-kuro ng mga tao, hindi ba? (Oo.) Kaya, sa pangunahin, tungkol saan ang mga kuru-kurong ito? Hindi ba’t ang mga ito ay tungkol sa gawain ng Diyos at sa kataas-taasang kapangyarihan ng Diyos? Dahil ang gayong mga usapin tulad ng paggawa ng masasamang tao ng kasamaan at pagdudulot ng mga paggambala at panggugulo ay nangyayari sa iglesia, at dahil hindi nauunawaan ng mga tao ang mga usaping ito, mahirap para sa kanila na makilatis ang mga pinagmulan ng mga usaping ito at kung ano ang magiging panghuling resulta ng mga ito. Dahil hindi makilatis ng mga tao ang mga usaping ito, nakakabuo sila ng kung ano-anong ideya at kuru-kuro tungkol sa Diyos. Iniisip ng ilang tao, “Ang sambahayan ng Diyos ay dapat magpakita ng pagmamahal sa masasamang tao at mga anticristo. Kung hindi magpapakita ang sambahayan ng Diyos ng pagmamahal sa kanila, hindi ba’t magiging kapareho ito ng lipunan? Sa lipunan, palaging may isang grupo ng mga tao na nagpapahirap sa kung anong ibang grupo ng mga tao, lahat ay alang-alang sa pakikipag-agawan sa kapangyarihan at impluwensiya. Sa pamamagitan ng pagpapaalis at pagpapatalsik sa masasamang tao, hindi ba’t pinapahirapan din ng sambahayan ng Diyos ang mga tao? Hindi ganoon kaligtas na manatili sa sambahayan ng Diyos! Kung talagang maharap ka nga sa anumang magugulong sitwasyon, maaari kang maagrabyado at mapaalis, at walang maglilinis ng pangalan mo! Nasaan ba mismo ang Diyos? Bakit hindi lumabas ang Diyos at magsalita o gumawa ng isang bagay? Ipakita mo sa amin ang pag-iral mo, ipakita mo sa amin ang pagkamakapangyarihan mo sa lahat, ipakita mo sa amin ang kataas-taasang kapangyarihan mo gamit ang sarili naming mga mata, sa ganoong paraan ay makakampante kami, hindi ba?” Sa iglesia, sa tuwing nararanasan ng mga tao ang ilang pangyayari na para sa kanila ay hindi maarok, ang mga damdamin tulad ng pagkabagabag at pagdududa ay lumilitaw sa ilan sa kanila, kung saan ang ilan ay gusto pa ngang iwasan ang mga pangyayaring ito, at ang iba ay nasasadlak sa pagkanegatibo; ang ilang tao pa nga, dahil nalihis at naloko ng mga anticristo, ay sinusukuan na ang kanilang sarili, at ang ilan, dahil nalihis at sinamantala ng mga anticristo at naging mga kasabwat ng mga ito, ay nabubukod pa nga para sa pagninilay-nilay sa sarili o napapaalis ng iglesia. Kasabay ng impresyon sa lahat ng bagay na ito bilang hindi maarok, pinagdududahan din ng mga tao ang pag-iral ng Diyos. Ito ay dahil ang pangunahing pinagmulan ng pananalig ng maraming tao sa Diyos ay ang paniniwala nila na ang Diyos ay may kataas-taasang kapangyarihan sa lahat ng bagay, sa lahat ng usapin. Ibig sabihin, maraming tao ang naniniwala na ang Diyos ay may kataas-taasang kapangyarihan sa lahat ng usapin, sa lahat ng bagay, at sa kapalaran ng sangkatauhan, at kaya naniniwala sila sa pag-iral ng Diyos, at sa pagkakakilanlan at diwa ng Diyos. Gayumpaman, ang mga bagay na ito na nangyayari sa paligid nila ay nagdudulot sa kanila na magduda at mag-alinlangan sa kanilang pananampalataya sa kataas-taasang kapangyarihan ng Diyos, at pagkatapos ay nagsisimula silang magduda sa katunayan na ang Diyos ang may kataas-taasang kapangyarihan sa lahat ng usapin, at pagkatapos, ang pananalig nila sa Diyos ay nagsisimula ring manghina, at kaya, ang buong serye ng mga problemang ito ay lumilitaw. Ang mga tao ay may lahat ng uri ng mga kuru-kuro at imahinasyon tungkol sa kataas-taasang kapangyarihan ng Diyos, at ang mga kuru-kuro at imahinasyong ito ay tiyak na hindi nakaayon sa katotohanan o sa mga katunayan, at sa halip ay mga walang-katotohanang interpretasyon o maling pagkaunawa ng mga tao. Kaya, susunod ay pagbabahaginan natin ang tungkol sa kung paanong may kataas-taasang kapangyarihan ang Diyos sa lahat ng tao, pangyayari, at bagay sa paligid mo na nakikita at nadarama mo, kung ano ang mga prinsipyo para sa kataas-taasang kapangyarihan ng Diyos sa lahat ng ito, at kung ano ang pakay na nilalayon Niyang makamit.

Ang terminong “kataas-taasang kapangyarihan ng Diyos” ay tumatalakay sa napakalawak na saklaw ng nilalaman. Kung isasantabi muna ang mas malawak na kapaligiran, pagdating sa iglesia, ang katunayan na ang Diyos ang may kataas-taasang kapangyarihan sa lahat ng bagay ay tunay. Ang kataas-taasang kapangyarihan ng Diyos ay hindi isang hungkag na parirala, ni hindi rin ito isang penomenon lang, kundi sa halip ay may mga aktuwal na halimbawa nito at mga aktuwal na resulta. Kaya, ano ang mga prinsipyo ng kataas-taasang kapangyarihan ng Diyos sa iglesia? Pag-isipan muna natin ito: Ang Diyos ba ay may kataas-taasang kapangyarihan at nagsasaayos sa kung sinong mga tao ang tinatanggap sa iglesia? (Oo.) Hindi ito hungkag. Kung sa aling mga tao darating ang ebanghelyo ng Diyos at ang mga salita ng Diyos, at kung sinong mga tao ang nagagawang tumanggap sa gawain ng Diyos, at kung sinong mga tao ang makakapasok sa iglesia—ang lahat ng ito ay inorden ng Diyos. Sa ngayon, huwag nating pag-usapan ang tungkol sa pagkatao ng mga taong ito, at kung sila ba ay masasamang tao; ang katunayan na nagagawa nilang makapasok sa iglesia ay nangangahulugan na inorden ito ng Diyos. Ang pag-orden ba ng Diyos ay aspekto ng kataas-taasang kapangyarihan ng Diyos? (Oo.) Una sa lahat, may isang bagay na makakatiyak tayo, na ang pagpasok ng bawat tao sa iglesia ay inorden ng Diyos. Ang terminong “pag-orden ng Diyos” ay medyo abstrakto pakinggan, kaya sabihin na lang natin na “Ang Diyos ang may huling salita, ang Diyos ang nagbabantay sa pinto.” Ang Diyos ang tarangkahan sa kaharian at ang tarangkahan din sa iglesia. Binabantayan ng Diyos ang pinto pagdating sa kung anong uri ng mga tao ang puwedeng opisyal na maging mga miyembro ng iglesia, ng sambahayan ng Diyos. Sila man ay mga hindi mananampalataya o masasamang tao na nakapasok sa iglesia, o mabubuting tao na interesado sa pananampalataya sa Diyos o na nagagawang tumanggap sa katotohanan at sumunod sa Diyos, kung aanib sila sa iglesia at magiging mga miyembro ng iglesia, hindi ito isang bagay na maaaring pagpasyahan ng sinumang tao—ito ay dahil sa kataas-taasang kapangyarihan, mga pagsasaayos, at pag-orden ng Diyos. Nagkikimkim man sila ng ilang natatagong motibo o layon sa pananampalataya sa Diyos, o kung kumusta man ang kanilang pagkatao, o anuman ang kanilang antas ng pinag-aralan o pinagmulan sa lipunan, ang Diyos ang nagpapasya kung puwede silang umanib sa iglesia at lumapit sa harapan Niya—ang Diyos ang nagbabantay sa pinto. Magagawa ba ng mga tao na bantayan ang pinto nang maayos? (Hindi.) Hindi kayang pagpasyahan ng mga tao ang usaping ito, hindi ito nakadepende sa kalooban ng mga tao. Halimbawa, kapag nakita mo na ang isang taong may matalas na isip at may katayuan sa lipunan, iniisip mo, “Magiging maganda kung pupunta ang taong ito sa sambahayan ng Diyos para maging lider ng iglesia. Kulang sa gayong mga tao ang iglesia namin.” Pero ayaw sa kanila ng Diyos; hindi Niya sila inaantig. Kapag ibang mga tao ang nangangaral ng ebanghelyo at nakikipagbahaginan sa kanila tungkol sa mga salita ng Diyos, hindi nila nauunawaan ang kanilang narinig. Kapag nakikinig naman sila sa ibang bagay, naaarok nila ito; kapag nakikinig sila sa mga salita ng Diyos ay saka lang sila hindi nakakaunawa, at para silang mga hangal—ang gayong mga tao ba ay puwede pa ring pumasok sa iglesia? Bagama’t interesado sila sa pagkakamit ng mga pagpapala, hindi nila magawang patahimikin ang puso nila at hindi sila mapakali kapag nakikinig sa mga salita ng Diyos at pagbabahaginan tungkol sa katotohanan, at pagkatapos makinig sa dalawa o tatlong sermon, tumitigil na sila sa pagpunta. Ang gayong mga tao ay walang tunay na pananalig, kaya magkakaroon ba ng anumang epekto ang iyong mabubuting layunin sa kanila? Magagawa mo ba silang dalhin sa iglesia? Hindi. Ang Diyos ang may huling salita roon. Sinasabi ng Diyos na ayaw Niya sa gayong mga tao, at ito man ay para sa pagseserbisyo o paggampan sa kung anong papel, ayaw Niya sa kanila. Kaya, kahit na, nang may mabubuting intensyon, kaladkarin mo sila, magiging walang silbi ito, at sa huli, kakailanganin pa rin nilang umalis. Imposible na maging mga miyembro sila ng iglesia; kahit sino pa ang kumaladkad sa kanila, magiging walang silbi ito. Isa itong usapin na hindi puwedeng pagpasyahan ng mga tao; ito ay inorden ng Diyos, at binabantayan ng Diyos ang pinto. Ang ilang tao ay walang katayuan sa lipunan, hindi sila mga importanteng personalidad, at mayroon silang katamtamang kakayahan at hindi kapansin-pansin ang hitsura nila, pero napakasimple nila at deretsahan, at interesado sila sa mga usapin ng pananampalataya sa Diyos. Anumang mga paghihirap ang mayroon sila, hindi sila mahihiwalay sa Diyos, at ang kasigasigan nila ay sukdulang matindi—masaya ang mga kapatid na makita ang masigasig na enerhiyang ito, at nalulugod din ang Diyos na makita ito—at sa katunayan, kaya sila labis na masigasig ay dahil inaantig sila ng Espiritu ng Diyos. Matapos nilang makapasok sa iglesia at makita na ang mga tao sa iglesia ay pawang mabubuting tao, kumakain at umiinom ng mga salita ng Diyos at nagbabahaginan tungkol sa katotohanan araw-araw, napapalakas nang husto ang loob nila rito at nadarama nila na ito ang tamang landas ng buhay, kaya nagsisimula silang mangaral ng ebanghelyo at gawin ang mga tungkulin nila at maging mga tagasunod ng Diyos. Sino ang nagpapasya na maaari silang manampalataya sa Diyos? (Ang Diyos ang nagpapasya.) Ang Diyos ang nagpapasya. Maaari lang silang manampalataya sa Diyos dahil tinutulutan ng Diyos na makapasok sila sa iglesia. Kung ang Diyos ay hindi gumagawa at hindi sila inaantig, hindi nila magagawang manampalataya sa Diyos, at kung puwersahan silang dinala sa iglesia, kakailanganin nilang lumisan sa malao’t madali. Ang mga tao ay walang pakultad sa loob ng kanilang mga likas na katangian para sa pagtanggap sa katotohanan; ang katunayan na kaya nilang mahalin ang katotohanan at tanggapin ang katotohanan ay nagpapatunay na gumagawa ang Diyos sa kanila. Kung gumagawa ang Diyos sa kanila, maaari silang maging mga miyembro ng iglesia—isa itong paunang kahingian para sa lahat ng uri ng mga tao na pumapasok sa iglesia, ang paunang kahingian ay na gusto sila ng Diyos. Anumang papel ang ginagampanan nila sa iglesia, ano’t anuman, binabantayan ng Diyos ang pinto sa Kanyang sambahayan. Kung hindi Niya sila tinutulutang pumasok, nasa labas sila ng pinto; kung tinutulutan Niya silang pumasok, nasa loob sila ng pinto. Samakatwid, ang pagiging miyembro ng iglesia ay hindi gayon kasimpleng usapin. Pagdating sa kung anong mga partikular na prinsipyo ang nagsisilbi bilang batayan sa pagtanggap ng Diyos sa mga tao, ang Diyos, siyempre, ay may sarili Niyang mga prinsipyo. Hindi tayo magbabahaginan tungkol sa kung anong uri ng tao ang gusto ng Diyos at kung anong uri ng tao ang ayaw Niya—napakakomplikado nito. Bakit Ko sinasabing komplikado ito? Ang Diyos ay may plano para sa kung sino ang papasok sa iglesia, kung anong papel ang gagampanan niya sa kung anong panahon, at kung anong tungkulin ang gagawin niya o kung anong mahalagang gawain ang papasanin niya sa kung anong panahon, at kung sa anong panahon siya aayon sa mga pangangailangan ng gawain ng sambahayan ng Diyos at sa mga pangangailangan sa mga tauhan nito. Ang Diyos ay nagsasaayos at nagkokontrol sa isang makroskopiko at pangkalahatang antas, sa halip na kumilos lang sa kasalukuyang sandali—isa itong napakakomplikadong usapin, at hindi ito maipapaliwanag nang malinaw gamit lang ang ilang salita, kaya hindi na natin ito idedetalye. Sa madaling salita, kung makakapasok ba ang isang tao sa tarangkahan ng sambahayan ng Diyos ay hindi pinagpapasyahan ng sinumang tao; ang Diyos ang may kataas-taasang kapangyarihan dito at nagsasaayos nito. Pagkatapos makapasok sa sambahayan ng Diyos, ang lahat ng uri ng mga tao ay gumagawa ng lahat ng uri ng mga tungkulin, gumagampan ng lahat ng uri ng mga papel, at tumatahak sa lahat ng uri ng mga landas. Ang lahat ng iba’t ibang uri ng mga taong ito ay may lahat ng uri ng iba’t ibang pagpapamalas, mabuti man o masama, positibo man o negatibo, aktibo man o pasibo—ang lahat ng ito ay nasa ilalim ng kataas-taasang kapangyarihan at pamamahala ng Diyos.

Ang kataas-taasang kapangyarihan ng Diyos ay nangangahulugan na ang lahat ng bagay ay nangyayari at nagaganap ayon sa natural nitong takbo sa ilalim ng Kanyang pamamahala; walang pangyayari ang nagaganap nang nagkataon lang, at ang mga pag-usad at pagbabago kung saan sumasailalim ang anumang pangyayari ay hindi inuumpisahan o tinutukoy ng sinumang tao—ang Diyos ang may kataas-taasang kapangyarihan sa lahat ng ito. Siyempre, ang huling resulta at paglalarawan ng katangian ng anumang pangyayari ay nakabatay rin sa diwa ng uri ng pangyayaring iyon at sa diwa ng uri ng mga taong nasasangkot dito, at ang batayan sa paglalarawan ng katangian ng pangyayari ay ganap na ang mga salita ng Diyos at ang mga hinihinging prinsipyo ng Diyos. Walang uri ng pangyayari ang nagaganap nang nagkataon lang, at ang huling resulta ng anumang uri ng pangyayari ay hindi pinagpapasyahan ng mga tao. Sa katunayan, ang simula ng anumang uri ng pangyayari na nagaganap ay isinasaayos at pinalilitaw ng Diyos. Kapag pinalilitaw ng Diyos ang anumang uri ng pangyayari, isinasaayos Niya ang isang uri ng tao na kumilos dito, at ang uri ng taong iyon ay maaaring gumampan sa papel ng isang tagapagserbisyo o isang hambingan, maaari siyang gumampan ng isang negatibong papel, o maaari siyang gumampan ng isang positibong papel. Pero anumang papel ang gampanan niya, ang simula ng lahat ng bagay na ito ay isinasaayos ng Diyos. May dalawang paliwanag sa pagsasaayos ng Diyos sa aspektong ito. Ang isang paliwanag ay na personal na gumagawa ang Diyos ng ilang positibong pagsasaayos at nagbibigay ng ilang positibong patnubay at pangangasiwa, at pinapasimulan Niya sa ilang positibong tao ang isang pangyayari—ito ay isang paliwanag sa “mga pagsasaayos ng Diyos.” Ang isa pang paliwanag ay na nagpapapunta at nagpapadala ang Diyos ng isang uri ng espiritu para gumawa ng mga partikular na bagay. Ang mga bagay na ito ay negatibo at buktot sa mga mata ng tao, at kaya ang mga negatibo at buktot na karakter na ito ay tiyak na mga negatibong tao, ibig sabihin, ang mga uri ng mga tao na inoorden ng Diyos mula sa umpisa na pumasok sa Kanyang sambahayan bilang mga hambingan at mga negatibong materyal sa pagtuturo. Pinapagampanan sa kanila ng Diyos ang mga papel na ito, dahil sa kalikasang diwa na mayroon sila, ang mga ito lang ang mga papel na maaari nilang gampanan, at hinahayaan Niya sila na gumanap hangga’t gusto nila at na gawin ang nararapat nilang gawin bilang mga hambingan hangga’t gusto nila. Sa buong proseso, ito man ay ang mga pagpapamalas ng mga positibong tao o ng mga negatibong tao, ang prinsipyo ng Diyos sa pagharap at pangangasiwa sa lahat ng usaping ito ay ang hayaan ang natural na takbo ng mga ito. Sa pagtingin at pagharap sa mga usaping ito, ang mga positibong tao ay may ilang positibong pananaw at ilang pananaw na nakaayon sa pagkatao at sa pamantayan ng konsensiya. Bagama’t ang ilan sa kanila ay nagbubunyag ng ilang tiwaling disposisyon—nagtataglay ng ilang pagpapamalas ng pagiging mapagpalugod ng mga tao, o nagbubunyag ng iba pang mga tiwaling disposisyon—sa pinakamababa, sila ay kumakapit sa konsensiya at katwiran ng pagkatao, ibig sabihin, sila ay kumakapit sa pundamental na batayang pamantayan sa pag-asal. At pagdating sa mga negatibong tao, hindi nakikialam ang Diyos o hindi Niya ginagabayan ang anumang ginagawa nila, kundi hinahayaan silang sundan ang natural nilang takbo; gumaganap din sila hangga’t gusto nila, at inilalantad nila ang kanilang pagiging kasuklam-suklam at gumagawa ng ilang bagay hangga’t gusto nila. Matagumpay nilang ginagampanan ang mga papel ng mga negatibong tao na inilalantad ng Diyos, ang masasamang tao at mga anticristo, binibigyang-kakayahan ang iba na makita nang malinaw, sa tunay na buhay, kung anong uri ng mga tao ang mga diyablo, kung anong uri ng mga tao ang masasamang tao, at kung anong uri ng mga tao ang mga anticristo, at kung ano mismo ang kasuklam-suklam na hitsura ng mga anticristo, masasamang tao, mga Satanas, at mga diyablo na inilalantad ng Diyos. Kung ang mga negatibong tao na ito ay hindi ginamit bilang mga buhay na materyal sa pagtuturo sa tunay na buhay, sa iyong isipan, ang mga diyablo at mga Satanas ay hindi magiging kongkreto magpakailanman, at magiging isang haka-haka o isang larawan lang magpakailanman. Pero ngayon ay nasa harap mismo ng iyong mga mata ang mga buhay na halimbawang ito, at ang mga diyablong ito na nakasuot ng balat ng tao ay namumuhay nang totoong-totoo sa harap mismo ng iyong mga mata, at ang kanilang pananalita at pag-asal, ang kanilang bawat salita at kilos, ang mga ekspresyon ng kanilang mukha, at maging ang tono ng kanilang boses, ay pawang lumilitaw nang totoong-totoo sa buhay mo, sa mismong harapan mo, at tumatatak sa isipan mo. Hindi ito isang masamang bagay para sa iyo. Ang ganitong uri ng bagay ay paulit-ulit na nangyayari sa iglesia. Sa unang beses na mangyari ito, hindi ka mapakali at naiisip mo na kailangan mong magdasal sa Diyos. Sa pangalawang beses na mangyari ito, naiisip mo, “Dapat kong matutunan na gamitin ang katotohanan para protektahan ang aking sarili, at sa susunod na makaharap ko ang ganitong uri ng tao, dapat ko siyang iwasan,” at nagsisimula kang mag-isip tungkol sa kung paano poprotektahan ang iyong sarili at lalayo sa masasamang tao. Sa pangatlong beses na lumitaw ang ganitong uri ng tao, pinagbubulay-bulayan mo, “Bakit nagsasalita ang mga taong ito nang mismong katulad ng malaking pulang dragon, ng katulad ni Satanas? Hindi ba’t mapanlihis ang mga bagay na sinasabi nila? Hindi ba’t masasamang tao sila? Tila sinabi ng mga salita ng Diyos na ang mga taong nagpapakita ng ganitong mga pagpapamalas ay mga anticristo. Dapat ko silang kilatisin at ilantad, hindi nila ako maaaring mailihis, at dapat akong lumayo sa kanila.” Sa pamamagitan ng pagdanas sa ganitong uri ng bagay nang paulit-ulit, nagtatamo ka ng mas malinaw at mas lubusang pagkaunawa sa pagkilatis sa mga anticristo, masasamang tao, mga Satanas, at mga diyablo, at kung ano ang mga paggambala at panggugulo. Ang pagkaunawa mo ay hindi na tumitigil sa mga salita at doktrina, at lalong hindi sa mga imahe. Sa halip, mas nagagawa mong tukuyin ang mga bagay na ito sa tunay na buhay, at kasabay nito, nagagawa mong tingnan ang mga taong ito gamit ang katotohanan, at lutasin ang mga bagay na ito na nangyari gamit ang katotohanan. Siyempre, kapag nangyayari ang mga bagay na ito, palagi mo ring itinatama ang iyong mga pananaw at paninindigan, iniisip kung ano mismo ang dapat mong maging paninindigan tungkol sa mga taong ito, kung ano ang dapat mong maging perspektiba tungkol sa kanila, at kung anong uri ng ugnayan ang dapat mong panatilihin sa kanila. Kapag naharap ka sa ganitong mga bagay, hindi mo mamamalayan na pagbubulay-bulayan mo ang mga isyung ito, palagi mong hahanapin ang katotohanan para makakuha ka ng mga sagot at makabuo ng mga kongklusyon, at sa huli ay may makakamit ka. Sa prosesong ito, ang tanging ginagawa ng Diyos ay tustusan ang mga tao ng katotohanan at bigyang-kakayahan sila na maunawaan ang katotohanan, ito man ay sa pagbabahaginan tungkol sa katotohanan o pagbibigay-kakayahan sa mga tao na maunawaan ang katotohanan sa mga bagay na sumasapit sa kanila—sa pagbubuod, hindi agad na itinitigil ng Diyos ang pagsisimula ng sitwasyong ito. Kung dapat na mangyari ang bagay na ito, at kapaki-pakinabang ito sa buhay pagpasok ng hinirang na mga tao ng Diyos at sa gawain ng iglesia, tutulutan ito ng Diyos na mangyari sa mga tao, at hindi Niya ito pipigilan, kundi hahayaan itong umusad sa natural nitong takbo. Ang layon ng Diyos sa paggawa sa ganitong paraan ay, sa isang banda, para itiwalag ang mga tao, at sa kabilang banda, para gawing perpekto ang mga tao. Siyempre, sa pagtitiwalag sa mga tao, tiyak na pinupuntirya Niya iyong mga nagsisilbi bilang mga hambingan at hindi man lang karapat-dapat na magserbisyo, samantalang sa pagpeperpekto sa mga tao, pinupuntirya Niya ang Kanyang mga hinirang—iyong mga handa sa kanila na hangarin ang katotohanan. May dalawang aspekto ang kabuluhan nito. Ang isang kabuluhan ay na sa pamamagitan ng pagganap na ginagawa nila, ang masasamang tao ay nabubunyag, natitiwalag, at napapaalis sa iglesia. Ang isa pa ay na, sa proseso ng unti-unting pagganap ng masasamang taong ito at pagsisilbi bilang mga hambingan, ang hinirang na mga tao ng Diyos ay nabibigyang-kakayahan na matutong kumilatis, at na maunawaan ang katotohanan sa mga salita ng Diyos; sa ganitong paraan, ikinikintal ng Diyos ang katotohanan sa loob ng mga tao sa isang praktikal na paraan—ibig sabihin, tinutulutan ng Diyos ang lahat ng iba’t ibang pagpapamalas ng buktot na diwa ng lahat ng uri ng masasamang tao, mga anticristo, mga Satanas, at mga diyablo na inilalantad Niya para maipakita sa tunay na buhay ng mga tao, at binibigyang-kakayahan nito ang mga tao na magkaroon ng malinaw na pagkaunawa at kaalaman sa iba’t ibang uri ng mga buktot, kasuklam-suklam, at negatibong tao, pangyayari, at bagay. Halimbawa, sabihin na sinasabi sa iyo ng Diyos, “Hindi mo maaaring hawakan ang mga nagbabagang uling gamit ang mga kamay mo; mapapaso ang mga daliri mo at masasaktan ang mga ito.” Hindi mo alam kung ano ang hitsura ng mga nagbabagang uling, hindi mo alam kung ano ang pakiramdam na mahawakan ang mga ito, at pagkatapos Niya itong sabihin sa iyo, ang nauunawaan mo ay isang doktrina. Pagkatapos, ang nasa imahinasyon ng ilang tao ay na ang isang nagbabagang uling ay isang bola o isang mahabang piraso. At ano ang kulay ng mga nagbabagang uling? Ano ang pakiramdam kapag hinawakan ang mga ito? Ano ang pakiramdam ng sakit kapag hinawakan ang mga ito? Hindi mo alam. Ang impresyon mo sa mga nagbabagang uling ay isa lang larawan ng nagagawang buuin ng isipan mo sa iyong imahinasyon, at hindi ito kailanman magkakaroon ng anumang kaugnayan sa tunay na bagay. Kaya, isang araw, kapag naglabas ang Diyos ng isang tray ng mga nagbabagang uling at inilagay ito sa iyong harapan, hindi mo makikilala ang mga ito, at madarama mo lang na tila napakainit ng mga ito. Maingat mong ilalapit ang kamay mo sa mga ito, para makita kung mas maiinitan ba ang iyong mga daliri kapag hinawakan mo ang mga ito. Sinasabi ng Diyos, “Maaari mo itong subukan, pero huwag mo itong hawakan nang masyadong matagal, kung hindi ay mapapaso ang iyong balat.” Ang ilang tao ay hangal—inuunat nila ang lahat ng limang daliri at sinusunggaban ang isang uling, at ang buong kamay nila ay napapaso at nagkakapaltos. Ang iba ay matalino at maingat—inaabot lang nila ang isang daliri at bahagyang hinihipo ang isang uling at agad na umaatras nang wala pang isang segundo, sinasabing, “Aray, masyado itong mainit! Talagang nakakapaso ito!” Gumagamit ka man ng limang daliri o isang daliri para hawakan ito, ano’t anuman, ang nahahawakan mo ay ang tunay na bagay sa halip na isang imahe o mga salita, at sa natitirang bahagi ng buhay mo, hindi mo kailanman malilimutan ang pakiramdam at karanasan ng paghawak sa mga nagbabagang uling, at kung ano ang ibig sabihin sa iyo ng mga nagbabagang uling. Kapag nakakita kang muli ng mga nagbabagang uling, sasabihin mo sa iba: “Maaari mong gamitin ang mga ito para makapagpainit ka, at para makapagpatuyo ng mga damit at makapagtosta ng mga tinapay, pero hindi mo kailanman dapat hawakan ang mga ito gamit ang iyong mga kamay. Mapapaso at magkakapaltos ka kung hahawakan mo ang mga ito.” Maaaring sabihin ng mga tao: “Ano naman ang mangyayari kung mapapaso at magkakapaltos ako?” At sasagot ka: “Sa pinakamababa, hindi mo magagawang hawakan ang mga bagay gamit ang iyong mga kamay, at hindi rin magiging madali para sa iyo na kumain at lalong hindi magiging madali para sa iyo na gumawa ng pisikal na gawain.” Ito ay pagsasalita batay sa karanasan, hindi ba? Matapos ang malalim na karanasang iyon, ang nakakapasong pakiramdam ng maiinit na uling ay malalim na tatatak sa iyong memorya, at kaya hinding-hindi ka na uli basta-bastang hahawak sa mga nagbabagang uling. Ang Diyos ay may kataas-taasang kapangyarihan sa lahat ng bagay at nagsasaayos ng lahat ng uri ng bagay na mangyari sa mga tao para matuto sila ng mga aral at makinabang mula sa mga ito, at para ang mga katotohanan at salita na itinutustos Niya sa mga tao ay tunay na maikintal sa kanila, at nang sa gayon, ang mga salita ng Diyos at ang mga katotohanan ay hindi na mga doktrina, islogan, o regulasyon sa puso ng mga tao, kundi magiging buhay nila, at ang mga prinsipyo at pamantayan na aasahan nila para manatiling buhay, at isang bahagi ng kanilang buhay—sa ganitong paraan, makakamit ng gawain ng Diyos ang epekto nito.

Pagdating sa usapin ng kataas-taasang kapangyarihan ng Diyos, ang dapat makita ng mga tao ay na isinasaayos ng Diyos ang simula ng isang pangyayari, at pagkatapos ay ginagabayan at pinapangunahan ang takbo ng pag-usad nito; tungkol naman sa kung ano ang resulta ng pangyayari sa huli, kung ano ang nakakamit dito ng mga naghahangad ng katotohanan at kung gaano karami ang kanilang nakakamit, kung saan nauuwi ang pangyayaring ito at ang mga tao at bagay na sangkot dito, at kung paano naisasaayos ang mga ito sa wakas, ang mga ito ay tinutukoy rin ng Diyos, siyempre—ito ay isang prinsipyo ng kataas-taasang kapangyarihan ng Diyos sa lahat ng bagay. Pauna lang na itinatakda ng Diyos ang simula, proseso, at resulta ng bawat pangyayari, at tinutulutan Niya ang buong pangyayari na umusad nang malaya sa direksyon na itinakda Niya, at ang layon nito ay para gawing umayon ang lahat ng bagay sa mga batas ng kalikasan, o para hayaan ang lahat ng bagay na gumanap ng papel nito nang hindi sumasailalim sa anumang pagkabaluktot o anumang pagpoproseso, para makamit ang epekto na nilalayon ng Diyos na makamit. Hindi ba’t totoo ito? (Oo.) Halimbawa, kapag isinasaayos ng Diyos na magsimula at maganap ang isang pangyayari, sinisimulan naman Niyang obserbahan ang mga saloobin ng mga tao na nahaharap sa pangyayaring ito, at kung ano ang mga pananaw nila tungkol dito—kung tinitingnan ba nila ito nang mabuti o hindi sila interesado sa pagpansin dito, at kung nakikibahagi ba sila rito nang may puso o tinatanggihan, nilalabanan, at iniiwasan ito—pinagmamasdan ng Diyos ang mga pagpapamalas ng iba’t ibang uri ng mga tao. Kaya, nakikialam ba ang Diyos sa mga pagpapamalas ng iba’t ibang uri ng mga tao? Hindi nakikialam ang Diyos. Binibigyan ka ng Diyos ng karapatan na pumili nang malaya. Maaari mong labis na pahalagahan ang pangyayaring ito at maging labis na taimtim tungkol dito, o maaari kang magkaroon ng saloobin ng pagbabalewala rito at pagiging walang pakialam dito, at siyempre, maaari ka ring magkaroon ng saloobin ng pagtanggi, pag-iwas dito, at hindi pakikilahok dito—tahimik lang na nagmamasid ang Diyos. Pero ang paglitaw at pagdating ng buong pangyayari ay sinimulan ng Diyos. Ito ang pang-unang hakbang ng kataas-taasang kapangyarihan ng Diyos sa isang pangyayari. Kapag nagsimulang umusad ang pangyayaring ito, tungkol sa kung sinong mga tao ang nakikilahok dito, kung sinong mga tao ang nasasangkot dito, at kung sa aling direksyon mapupunta ang pangyayari sa sandaling nakisangkot na sila rito, siyempre, ang Diyos ang nagmamaniobra at nagsasaayos sa lahat ng taong ito, para ang pangyayari ay umusad sa direksyon at nang may epekto na gusto ng Diyos. Sa parehong paraan, kapag ang pangyayaring ito ay naisapubliko at ang buong usapin ay umabot sa rurok, pinapanood pa rin ng Diyos ang mga saloobin, pagpapamalas, opinyon, at pananaw ng iba’t ibang uri ng mga tao. Pinapanood Niya kung talaga bang isinasapuso mo ang pangyayaring ito, kung ikaw ba ay labis na seryoso, metikuloso, at taimtim tungkol sa pangyayaring ito, o kung wala ka bang pakialam dito, binabalewala mo ito, at labis kang manhid tungkol dito, o mayroon ka bang saloobin ng pag-iwas at pagkasuklam dito. Nanonood Siya para makita kung ikaw ba ay isang taong nagmamahal sa katotohanan, at kung ikaw ba ay isang taong taimtim pagdating sa mga salita ng Diyos, sa mga hinihingi ng Diyos, at sa katotohanan. Sa proseso ng pag-usad ng buong pangyayari, lalong nagiging halata ang iyong saloobin, at lalong makikita nang malinaw ng Diyos ang iyong saloobin sa katotohanan, ang iyong saloobin sa mga kapaligirang inilalatag Niya, at malinaw rin Niyang makikita ang iyong saloobin sa paghahangad ng katotohanan. Kapag umusad ang buong pangyayari hanggang sa katapusan nito at nagkaroon na ng di-maiiwasang resulta nito, pinapanood pa rin ng Diyos kung ano ang nakamit mo mula sa buong pangyayari, kung ano ang iniisip mo sa iyong isipan, at kung ano ang iyong kinakalkula. Tinitingnan Niya kung nakatutok ka lang ba sa pagkamit ng karanasan at pagkuha ng mga aral mula sa pangyayaring ito para protektahan ang sarili mo—pagiging isang mapagpalugod ng mga tao—o kung ginagawa mo ba ang mga bagay ayon sa mga katotohanang prinsipyo at hindi ka na naguguluhan tulad ng dati. Titingnan din ng Diyos kung ano ang iyong saloobin sa pangyayaring ito, kung nananatili ka bang tahimik at hindi nagpapahayag ng anumang mga pananaw, dumidistansya mula sa anumang bagay na hindi personal na nakakaapekto sa iyo, o kung kapag nahaharap ka sa pangyayaring ito ay hindi ka lang walang dalisay na pagkaarok, kundi lalo pang lumala ang iyong mga maling pagkaunawa at mga reklamo tungkol sa Diyos, at nagkaroon ka pa ng mas maraming kuru-kuro at imahinasyon tungkol sa Kanya, hanggang sa punto pa nga na gusto mo nang iwasan ito. Ang iba’t ibang uri ng mga tao ay may iba’t ibang kaisipan at pananaw kapag ang lahat ng uri ng mga pangyayari ay nagaganap, at pinagmamasdan at itinatala ng Diyos ang lahat ng ito. Sa anumang taon, sa anumang araw, at sa anumang oras, minuto, o segundo, ang iyong iniisip, sinasabi, kinakalkula, pinaplano, kung anong aspekto ng mga katotohanan ang nauunawaan mo, kung ano ang iyong saloobin kapag nakikipagbahaginan ang isang tao tungkol sa kung anong aspekto ng katotohanan, kung nilalabanan mo ba ito at tutol ka rito at ayaw mong makinig dito, o pinaplano mo ang pagtakas mo—sinisiyasat ng Diyos ang lahat ng bagay na ito. May ilang tao rin na kailanman ay walang anumang saloobin tungkol sa mga tao, pangyayari, at bagay na lumilitaw sa iglesia, sa sambahayan ng Diyos, o sa paligid nila, na manhid at mapurol ang isip na parang mga tuod. Mahigpit lang silang kumakapit sa sarili nilang mga pananaw, iniisip na: “Basta’t hindi ako gumagawa ng kasamaan at hindi nagdudulot ng mga pagkagambala o kaguluhan, o nanghuhusga ng iba, at hindi ako nagkokomento o wala akong anumang saloobin o mga pananaw kapag nahaharap ako sa sinumang mga tao, anumang mga pangyayari, o mga bagay at umaakto lang ako na parang isang robot at ginagawa nang maayos ang tungkulin ko at nagtatrabaho nang maayos sa isang masunuring paraan, sapat na iyon.” Ito rin ay isang uri ng kaisipan at pananaw. Siyempre, pagmamasdan at itatala rin ng Diyos ang ganitong uri ng kaisipan at pananaw. Ang layon ng kataas-taasang kapangyarihan ng Diyos sa lahat ng bagay at pangyayari at sa bawat partikular na bagay na nangyayari sa paligid ng mga tao ay ang maglatag ng mga kapaligiran para sa mga tao at tustusan sila ng mga buhay na materyal sa pagtuturo, para sa harap ng lahat ng uri ng mga bagay, ang iba’t ibang uri ng mga tao ay ipapakita ang kanilang pinakatunay na bahagi, at ipapakita ang kanilang mga pinakatunay na kaisipan at pananaw, at ang kanilang pinakatunay na saloobin sa Diyos at sa katotohanan. Ang mga saloobin na ito na mayroon ang mga tao ay ganap na naipapamalas sa isang kalagayan ng kalayaan at paglaya. Ang Diyos ay hindi kailanman nakikialam, nanghihimasok, o nagmamanipula, tinutulutan lang Niya ang iba’t ibang uri ng mga tao na ipahayag ang kanilang mga kaisipan, pananaw, at saloobin hangga’t gusto nila at ayon sa natural na takbo ng mga ito, at sa huli ay ibinubunyag at tinatrato ang iba’t ibang uri ng mga tao ayon sa kanilang mga pagpapamalas. Sino ang kabilang sa “ang iba’t ibang uri ng mga tao”? Anong mga pagsasaayos ang ginagawa ng Diyos para sa iba’t ibang uri ng mga tao? Binibigyang-kakayahan ng Diyos iyong mga nagmamahal sa katotohanan na matamo ang katotohanan; binibigyang-kakayahan Niya iyong mga hindi interesado sa katotohanan pero handang magtrabaho para mapanatag na gawin iyon; tungkol naman sa mga nasusuklam at tutol sa katotohanan, ibinubunyag Niya ang kanilang saloobin ng pagiging tutol sa katotohanan, pero kung magagawa nilang mapanatag para magserbisyo o kung nababagay sila para sa pagseserbisyo, pipiliin ng Diyos ang mga mas mainam na ito at bibigyang-karapatan ang mga ito na magserbisyo, samantala, kung sila ay hindi nababagay para sa pagseserbisyo, o sila ay tutol sa katotohanan hanggang sa punto na maaari silang magdulot ng mga pagkagambala at kaguluhan, papaalisin sila ng Diyos kapag tama ang panahon at pagkakataon. Ang lahat ng gawaing ito na ginagawa ng Diyos ay hindi tugma sa mga kuru-kuro ng mga tao, hindi ba? (Oo.) Nakikita ba ng mga tao ang pagpaparaya at pagiging kaibig-ibig ng Diyos sa lahat ng ito? (Sa mga bagay na ito, makikita natin na sa pamamagitan ng praktikal na gawaing ito, inaakay ng Diyos ang mga tao na dumanas, at sa likod ng lahat ng gawaing ito ay ang pagmamahal ng Diyos para sa tao.) Sa loob ng gawaing ito ay ang mga masisidhing layunin ng Diyos, ang karunungan ng Kanyang gawain, at ang Kanyang responsableng saloobin sa mga taong nilalayon Niyang iligtas. May isa pang aspekto, iyon ay na ang mga pag-aari ng Diyos at ang Kanyang pagiging Diyos ay hindi mga bagay na mayroon ang mga tao. Ang Diyos ay labis na metikuloso at taimtim sa lahat ng bagay na ginagawa Niya, at hindi kailanman pabasta-basta. Sa partikular, pagdating sa usapin ng pagkakamit ng mga tao sa katotohanan, labis Siyang metikuloso at taimtim; para panagutan ang buhay ng mga tao at ang mga kalalabasan ng mga tao, dapat kumilos ang Diyos nang ganito. Siyempre, para sa Diyos, ganito mismo ang Kanyang diwa at ang Kanyang mga pag-aari at ang Kanyang pagiging Diyos. Anuman ang iyong saloobin sa iyong buhay, at sa iyong kalalabasan at hantungan, ito man ay isang seryoso at metikulosong saloobin o isang pabasta-bastang saloobin, ano’t anuman, para sa Diyos, dahil pinili ka Niya at dahil tinutustusan ka Niya ng katotohanan at gusto ka Niyang iligtas, ganap Niyang aarukin ang iyong bawat salita at kilos, at ang iyong mga saloobin sa lahat ng bagay, at tutukuyin Niya sa huli ang iyong kalalabasan batay sa lahat ng iyong saloobin. At batay sa lahat ng iyong saloobin, titingnan Niya kung sa huli ay ikaw ba ay magiging isang tao na nagtatamo ng katotohanan, at isang taong magagawang magpasakop sa Diyos at maging kaayon Niya. Maaaring hindi ka kailanman naging taimtim tungkol sa usapin ng pagliligtas ng Diyos sa mga tao, hindi mo pa ito kailanman pinagbulay-bulayan nang mabuti, at hindi mo alam kung paano inililigtas ng Diyos ang mga tao. Gayumpaman, bilang ang Lumikha na may kataas-taasang kapangyarihan sa lahat ng nilikhang tao, hindi Siya naguguluhan at nalilito katulad ng mga tao; ginagawa Niya ang gawain ng pagliligtas sa sangkatauhan sa isang seryosong paraan. Nilikha ka Niya at pinili ka Niya. Ipinangako Niya sa mga tao na ililigtas Niya ang mga ito nang lubusan, kaya isasakatuparan Niya ang gawaing ito at magiging responsable Siya hanggang sa huli. Samakatwid, may mga tunay na pagpapamalas at aktuwal na nilalaman ng gawain sa pagsasakatuparan ng Diyos sa Kanyang gawain at pag-ako ng responsabilidad hanggang sa huli. Ganito gumagawa ang Diyos, at ito ang Kanyang sinsero at taimtim na saloobin. Hindi magiging pabasta-basta ang Diyos sa iyo, o hindi ka lolokohin gamit ang kung anong islogan, at ang gawain ng Diyos, sa partikular, ay mas mainam na sumasalamin sa tunay na halagang ibinabayad ng Diyos para iligtas ang mga tao, at sa Kanyang responsableng saloobin sa mga tao.

Sa sandaling maunawaan ng mga tao ang mga prinsipyo at layon ng pagliligtas ng Diyos sa mga tao at ang kataas-taasang kapangyarihan ng Diyos sa lahat ng bagay, hindi ba’t medyo malulutas ang kanilang mga kuru-kuro at imahinasyon tungkol sa Diyos sa aspektong ito? (Oo.) Ano ang dapat maunawaan ng mga tao sa aspektong ito? Ito ay na, ito man ay sa lahat ng uri ng usapin o sa isang partikular na usapin na may kataas-taasang kapangyarihan ang Diyos, ang pakikipagtulungan ng mga tao ay bumubuo sa 80 o maging sa 90 porsiyento, at ang kanilang mga kaisipan at pananaw, at ang kanilang mga saloobin sa naturang usapin ay napakahalaga sa mga mata ng Diyos. Huwag isipin na kung wala kang sasabihin at hindi mo ipapakita ang iyong paninindigan kapag sumapit sa iyo ang mga bagay, hindi ka papansinin ng Diyos at babalewalain ka Niya. Kung gusto mong balewalain ka ng Diyos, mabuti pang huwag ka nang manampalataya sa Diyos. Dahil ikaw ay nasa sambahayan ng Diyos at dahil pinili ka ng Diyos, hinding-hindi ka babalewalain ng Diyos. Ang lahat ng bagay ay sinisiyasat sa mga mata ng Diyos, lalo na ikaw, na isang munting tao. Kahit na isa kang langgam, kung pinili ka ng Diyos, palagi ka pa ring sisiyasatin at aakayin ng Diyos. Dahil sinisiyasat ka ng Diyos, kailangan mo lang tanggapin ang mga bagay na sumasapit sa iyo. Huwag mong iwasan ang mga ito—ang pag-iwas ay hindi isang matalinong pagpili. Dapat mong harapin ang mga ito. Kapag hinarap mo na ang mga ito at mayroon ka nang malinaw na saloobin ay saka ka lang magkakaroon ng pagkakataon, sa mga kapaligirang inilatag Niya para sa iyo, na matamo ang mga katotohanan na hinahayaan ng Diyos na maunawaan mo, samantalang ang pag-iwas sa mga ito ay hindi ka bibigyang-kakayahan na makaunawa ng mga katotohanan sa iyong katahimikan. Bukod sa mga katotohanan tungkol sa mga pangitain, ang ibang mga katotohanan—ibig sabihin, lahat ng uri ng katotohanan tungkol sa buhay at pag-iral ng tao—ay ipinapahayag sa pamamagitan ng isang kapaligiran o sa pamamagitan ng konteksto ng lumilitaw na pag-uugali ng isang uri ng tao. Tunay lang na maaarok ng mga tao ang mga realidad ng mga katotohanang ito matapos nilang magkamit ng tunay na karanasan at pagkaunawa. Karamihan sa mga tao ay hindi makita nang malinaw ang puntong ito, at ang saloobin nila sa iba’t ibang uri ng mga katotohanan ay maligamgam, at palagi rin nilang gustong iwasan ang mga kapaligirang ito, at ayaw nilang hanapin ang katotohanan tungkol sa mga tunay na problema. Hindi nila natututunang makilatis ang iba’t ibang uri ng mga tao at pangyayari batay sa katotohanan, ni hindi sila nagsasanay sa paglalapat ng katotohanan para lutasin ang iba’t ibang problema. Anuman ang sumasapit sa kanila, wala silang saloobin o mga pananaw, at hindi sila nakikilahok sa pagbabahaginan at mga talakayan. Kontento na sila sa pagdarasal lang sa Diyos, pagbabasa ng mga salita ng Diyos, pag-aaral ng mga himno, at pagtupad nang maayos ng kanilang mga tungkulin araw-araw, at iyon na iyon. Sasabihin Ko sa iyo ang isang bagay, at iyon ay na ang mga katangian ng isang trabahador ay na handa lang siyang gumugol ng pagsisikap, at hindi siya interesado sa anumang aspekto ng katotohanan o hindi siya handang maging taimtim tungkol sa anumang aspekto ng katotohanan, at tingin niya ay isang abala ang paggawa niyon—ito ay isang trabahador. Kung hindi ka isang alipin ni Satanas, o masamang tao o anticristo, sa pinakamainam ay maaari ka lang maging isang trabahador. Pero iba ito para sa mga tao ng Diyos na maaaring magtamo ng kaligtasan. Hindi sila kontento sa pagtatrabaho lang at paggugol ng kaunting pagsisikap, kundi natututunan at nauunawaan nila ang iba’t ibang katotohanan sa lahat ng uri ng mga tao, pangyayari, at bagay, at pagkatapos ay tinitingnan at hinaharap ang iba’t ibang uri ng mga tao at pangyayari batay sa mga katotohanang ito. Sa ganitong paraan, ang iba’t ibang katotohanan ay unti-unting naikikintal sa loob nila, at unti-unting nagiging buhay nila at mga prinsipyo sa kanilang mga pagkilos at sariling asal. Tanging kapag ang katotohanan ay nagiging buhay mo ay saka mo lang magagawang magpasakop sa Diyos at matakot sa Diyos at umiwas sa kasamaan; kung hindi, hindi makakamit ang epektong ito. Huwag matakot na maranasan ang mga bagay, at huwag matakot na kilatisin ang mga tao. Hindi isang masamang bagay na nagaganap ang lahat ng uri ng pangyayari, at may kataas-taasang kapangyarihan ang Diyos dito. Dahil ang Diyos ang may kataas-taasang kapangyarihan at ang Siyang gumagawa ng mga pagsasaayos, ano ang dapat mong ikatakot? Dahil ang Diyos ang may kataas-taasang kapangyarihan at ang Siyang gumagawa ng mga pagsasaayos, para sa iyo, ang pagdating ng isang pangyayari, sa pinakamababa, ay hindi mapaminsala o isang tukso. Sa halip, ito ay para matuto ka ng mga aral, para mapatibay at makinabang ka, at para magawa kang perpekto. Kung magagawa mong magpasakop sa mga pamamatnugot at pagsasaayos ng Diyos, kung mahaharap mo ang nangyayari sa iyo bilang mga positibong materyal sa pagtuturo, at hahanapin mo ang katotohanan at matututunan ang mga aral na dapat mong matutunan, natural at di-namamalayang maikikintal sa loob mo ang katotohanan at magiging buhay mo ito. Samakatwid, mali para sa karamihan ng tao na magkaroon ng saloobin ng kawalang-pakialam, pag-iwas, di-pakikilahok, at di-pakikibahagi, at hindi magpahayag ng mga pananaw o makipagbahaginan, kapag nahaharap sila sa iba’t ibang pangyayari—hindi ito marapat. Bakit ko sinasabing mali ito at hindi marapat? Ipinapakita ng saloobing ito sa Diyos na hindi ka interesado sa Kanyang pagliligtas o sa Kanyang mabubuting layunin, at na hindi ka interesado na magawang perpekto ng Diyos, at hindi mo ito pinapansin at tinatanggihan mo ito. Kapag nakita ng Diyos na ito ang iyong saloobin, gugustuhin pa rin ba Niyang iligtas ka? At kahit na gusto ka ngang iligtas ng Diyos, paano ka Niya maililigtas kung hindi ka makikipagtulungan? Gaya ng kasabihan, “Wala nang magagawa,” at ang kasabihang ito ay tumpak na tumutukoy sa ganitong uri ng tao.

Sa loob ng buong plano ng pamamahala ng Diyos, lalo na sa loob ng huling yugtong ito ng Kanyang gawain, nagpahayag na Siya ng napakaraming katotohanan, at narinig mo na ang lahat ng iyon. Gaano man karami sa mga iyon ang naranasan at naunawaan mo na, sa pinakamababa ay alam mo ang mga iyon, kaya hindi na gagawa ang Diyos ng anumang karagdagang gawain ng panghihimasok at pag-agapay. Hinihintay lang ng Diyos ang iyong saloobin, pati na ang iyong pakikipagtulungan sa lahat ng bagay na sumasapit sa iyo—gusto Niyang makita ang iyong saloobin, mga pananaw, mga paghahangad, at ang landas na tinatahak mo. Kung sa tuwing nakakaharap ka ng mga tao, pangyayari, o bagay, itinatala ng Diyos na wala kang saloobin o mga pananaw, at na palagi kang walang nasasabi, sabihin mo sa Akin, hindi ba’t isa kang hangal? Anong mga tao ang palaging walang nasasabi? Hindi ba’t iyong mga bingi, pipi, mangmang, o hangal? Ang itinatala ng Diyos ay na wala kang saloobin, kaya kapag binigyan ka Niya ng puntos sa huli, zero ang makakamit mo na puntos. Kapag may sumasapit sa iyo, tinatanong ng Diyos, “Handa ka bang magbayad ng halaga?” At sinasabi mo, “Oo!” At tinatanong Niya, “Mayroon ka bang determinasyon? Nanumpa ka ba?” At sumasagot ka, “Oo!” Kung mayroon ka lang ganitong determinasyon, pero kapag tinatanong ka kung ano ang nakamit mo mula sa pagdanas sa kapaligirang ito, wala kang masabi, at wala kang nakamit mula sa bawat kapaligirang naranasan mo, sa huli, kapag binigyan ka ng Diyos ng puntos, magiging dalawang puntos lang ito. Bakit dalawang puntos? Ito ay dahil sa maliit mong determinasyon kaya ka magkakamit ng dalawang puntos. Sabihin mo sa Akin, hindi ba’t magiging katapusan mo na kung gayon? Magkakaroon ka pa rin ba ng pag-asa na maligtas? Ang pag-asang maligtas ay natatamo sa pamamagitan ng pagsisikap mo mismo para dito. Ito ang bunga na nakukuha mo kapalit ng pagpili na lumakad sa landas ng paghahangad ng katotohanan. Kaya anuman ang sumapit sa iyo, huwag kang matakot dito o umiwas dito, at huwag takpan ang iyong ulo ng iyong mga kamay at umatras sa iyong talukab gaya ng isang pagong—sa halip, harapin mo ito nang positibo at aktibo. Kung ikaw ay duwag at takot sa mga bagay, at hindi naglalakas-loob na magbigay ng pagtatasa sa anumang bagay—kahit kanino ito nauugnay—sa takot na malantad at makilatis ng iba kapag may nasabi kang mali, at palagi kang natatakot at hindi kailanman nakikilahok, ibig sabihin nito ay pinapalampas mo ang iyong pagkakataon! Maaaring naglaan ka ng maraming enerhiya sa paggawa ng iyong tungkulin, pero ang katunayan ay na matagal mo nang natukoy ang iyong sariling kalalabasan. Sa huli, makakakuha ka lang ng dalawang puntos, kaya hindi ba’t ikaw ay isang walang silbing hangal? Hindi ba’t ang pagkakamit ng dalawang puntos ay kapareho ng pagiging isang walang silbing hangal? At dahil makakakuha ka lang ng dalawang puntos, hindi ba’t mawawalang-saysay ang pananampalataya mo sa Diyos sa buhay na ito? Ito ang huling yugto ng gawain ng Diyos, kung ang iyong pananalig ay walang saysay sa panahong ito, matatakda na ang iyong kalalabasan. Hindi na muling gagawin ng Diyos kailanman ang gawain ng pagliligtas sa mga tao. Ito ang huling pagkakataon—kung hindi mo pa rin ito pagsisikapan at hahayaan mo itong makalampas, at hindi ka makakapagtamo ng kaligtasan, sayang naman iyon! Kahit ilang taon mo nang naranasan ang gawain ng Diyos, kahit papaano ay dapat makakuha ka ng puntos na pasado, kapag nagkagayon ay magkakaroon pa rin ng pag-asa na manatili kang buhay. Kung ang iyong pagtatrabaho ay hindi man lang pasok sa pamantayan, at nagdulot ka rin ng maraming pagkagambala at kaguluhan, wala ka talagang maaaning anumang bunga, at mawawalan ka ng pag-asa na magtamo ng kaligtasan. Sa bawat kapaligirang inihahanda ng Diyos, huwag maging isang tagapanood; maging isang kalahok, maging bahagi nito. Pero may isang prinsipyo na dapat mong sundin sa pinakamababa: Huwag magdulot ng mga kaguluhan. Maaari kang makilahok at magpahayag ng sarili mong mga opinyon at pagtatasa, at kahit na magsalita ka tulad ng isang taong walang kasanayan at bumigkas ka lang ng mga salita at doktrina, hindi ito mahalaga. Gayumpaman, dapat kang makilahok sa bawat usapin nang mayroong prinsipyo at layunin na hanapin ang katotohanan, isagawa ang katotohanan, at magpasakop sa katotohanan—saka lang magkakaroon ng pag-asa ang iyong kaligtasan. Sa anong batayan nakatatag ang pag-asa sa kaligtasan? Nakatatag ito sa batayan ng kakayahan mong magsikap tungo sa katotohanan, magbulay-bulay sa katotohanan, at magsikap para sa katotohanan kapag nangyayari ang bawat usapin. Sa ganitong batayan mo lang mauunawaan ang katotohanan, maisasagawa ang katotohanan, at makakamit ang kaligtasan. Gayumpaman, kung ikaw ay palaging isang tagapanood kapag nangyayari ang mga bagay-bagay—hindi nagbibigay ng anumang mga pagtatasa o paglalarawan, at hindi nagpapahayag ng anumang mga personal na opinyon—at wala kang mga pananaw sa anumang bagay, o, kahit na may mga pananaw ka, hindi mo ipinahahayag ang mga ito, at hindi mo alam kung tama o mali ang mga ito, pero itinatago mo lang ito nang maigi sa isip mo at iniisip ang mga ito, mauuwi kang hindi natamo ang katotohanan. Pag-isipan mo ito, tulad ito ng pagkagutom habang nasa isang masaganang piging. Hindi ba’t kaawa-awa ka? Sa gawain ng Diyos, kung sampung taon ka nang nananampalataya at naging isang tagapanood sa buong panahong iyon, o kung 20 o 30 taon ka nang nananampalataya at naging isang tagapanood sa buong panahong iyon, kung gayon, sa huli, kapag oras na para tukuyin ang kalalabasan mo, ang marka na ilalagay ng Diyos sa talaan mo ay dalawang puntos, at kaya ikaw ay magiging isang hangal na walang halaga, at ang pagkakataon mong matamo ang katotohanan at ang pag-asa mong maligtas ay ganap na masisira ng sarili mo mismo. Sa pinakahuli, mababansagan ka bilang isang hangal na walang halaga, at magiging nararapat lang sa iyo ito, hindi ba? (Oo.) Ano ang sikreto para hindi maging isang hangal na walang halaga? (Ang sikreto ay ang huwag maging isang tagapanood.) Huwag maging tagapanood. Nananampalataya ka sa Diyos, kaya dapat mong danasin ang gawain ng Diyos para makamit mo ang katotohanan. Maaaring itanong ng ilan, “Kaya, hinihiling Mo ba sa akin na makilahok ako sa lahat ng bagay? Pero sinasabi ng mga tao, ‘Huwag kang makialam sa hindi mo problema.’” Ang paghingi sa iyo na makilahok ay nangangahulugan ng paghingi sa iyo na hanapin ang katotohanan at matuto ng mga aral mula sa mga bagay na nagaganap sa iyo. Halimbawa, kapag nakakatagpo mo ang isang partikular na uri ng tao, dapat kang magkamit ng pagkilatis sa pamamagitan ng mga pagpapamalas niya at ng mga bagay na ginagawa niya. Kung nilalabag niya ang katotohanan, dapat mong kilatisin kung ano ang ginawa niya na lumalabag sa katotohanan. Kung sinasabi ng iba na isang masamang tao ang taong ito, dapat mong kilatisin kung ano ang sinabi at ginawa niya at kung anong mga pagpapamalas ng paggawa ng masama ang mayroon siya para mailarawan siya bilang isang masamang tao. Kung sinasabi ng iba na hindi ipinagtatanggol ng taong ito ang mga interes ng sambahayan ng Diyos at tinutulungan ang mga tagalabas sa kapinsalaan nito, dapat kang magtanong-tanong kung ano ang ginagawa ng taong ito. At pagkatapos mong magtanong-tanong, hindi sapat na malaman lang ang mga bagay na ito. Dapat mo ring pagbulay-bulayan: “Magagawa ko kaya ang gayong mga bagay? Kung walang nagpaalala sa akin, maaaring magawa ko rin ang mga parehong bagay, at kapag nagkagayon, hindi ba’t matutulad ng sa taong iyon ang magiging kalalabasan ko? Hindi ba’t magiging mapanganib ito? Buti na lang, inihanda ng Diyos ang kapaligirang ito para ihanda ako, na siyang pinakadakilang proteksiyon para sa akin!” Pagkatapos itong pagbulay-bulayan, napagtatanto mo ang isang bagay: Hindi mo maaaring sundan ang landas na sinusundan ng ganoong uri ng tao, hindi ka maaaring maging ganoong uri ng tao, at dapat mong pagsabihan ang sarili mo. Anumang mga bagay ang makaharap mo, dapat kang matuto ng mga aral mula sa mga ito. Kung may mga bagay na hindi mo lubusang nauunawaan at na pakiramdam mo sa puso mo ay kakatwa, dapat kang magtanong tungkol sa mga ito at alamin ang tungkol sa mga ito, at tiyakin ang tunay na kalagayan ng mga usapin sa pamamagitan ng paghahanap sa katotohanan. Hindi ito pagkamausisa; pagiging taimtim ito. Ang pagiging taimtim ay hindi nangangahulugan ng paggawa nang pabasta-basta o pagsunod sa nakararami—isa itong saloobin ng pag-ako ng responsabilidad. Sa pamamagitan ng pagkakamit ng kalinawan tungkol sa mga problema at pagkatapos ay paghahanap sa katotohanan para lutasin ang mga ito, saka ka lang magkakaroon ng landas ng pagsasagawa, maisasagawa mo ito nang tumpak, at magkakaroon ng pakiramdam ng pagiging payapa at panatag kapag nahaharap sa parehas na uri ng sitwasyon sa hinaharap. Nagiging taimtim ka batay sa prinsipyo ng pagsubok na maunawaan ang tunay na kalagayan ng mga katunayan at mula sa mga ito ay makamit ang katotohanan at matuto kung paano tingnan ang mga tao at bagay, sa halip na sumunod sa ibang tao at sumunod lang sa agos sa lahat ng usapin. Sa pamamagitan ng pagiging taimtim sa mga kilos mo, saka mo lang magagawang isagawa ang katotohanan at kumilos batay sa mga prinsipyo. Iyong mga hindi taimtim ay malamang na sumunod sa ibang mga tao at sumunod sa agos, at sa ganitong paraan, malamang na malabag nila ang mga katotohanang prinsipyo. Halimbawa, sabihin na ang isang tao ay palaging gumagawa ng kanyang tungkulin sa isang pabasta-bastang paraan at kaya nadiskalipika siya mula sa paggawa ng kanyang tungkulin. Sinasabi mo, “Mukha naman siyang maayos sa panlabas. Paanong hindi ko napansin na nagiging pabasta-basta siya? Nailihis ba niya ako? Sa anong mga paraan niya iniraraos lang ang kanyang tungkulin? Anong mga bagay ang ginawa niya sa isang pabasta-bastang paraan?” Kapag sinabi sa iyo ng iba pang tao ang ilan sa mga paraan kung saan umasal nang pabasta-basta ang taong iyon, sinasabi mo, “Talagang magaling ang taong iyon sa pagpapanggap! Mukha siyang maayos sa panlabas, at nagsabi siya ng talagang magagandang bagay. Sinabi niya, ‘Binigyan tayo ng Diyos ng labis na biyaya—hindi puwede na wala tayong konsensiya, dapat nating gawin nang maayos ang ating mga tungkulin!’ Nang marinig kong sinabi niya iyon, inakala ko na ginagawa niya nang tapat ang kanyang tungkulin; hindi ko kailanman naisip na napakapabasta-basta niya! Hindi ba’t nalihis ako? Wala akong pagkilatis sa mga tao, hindi ko tiningnan ang mga tao at bagay o tinrato ang mga tao batay sa mga katotohanang prinsipyo. Bumatay lang ako sa kung gaano kakaaya-aya magsalita ang taong iyon, nang hindi tinitingnan ang mga resultang nakuha niya sa kanyang tungkulin, o sa kanyang partikular na pag-uugali at mga pagpapamalas, o sa kanyang diwa—sa usaping ito ay nagkamali ako. Lumalabas na ang mga taong mukhang mabuti sa panlabas ay maaaring hindi tiyak na tunay na mabuti, at bagama’t nagsasabi sila ng mga bagay na kaaya-ayang pakinggan, maaaring hindi talaga nila ginagawa ang sinasabi nila, at maaaring hindi tiyak na sila ay mga taong may konsensiya at pagkatao. Simula ngayon, dapat kong tingnan ang mga tao batay sa mga salita ng Diyos, at dapat akong matutong kumilatis ng mga tao. Hindi na ako puwedeng malokong muli!” Kita mo, anuman ang mangyari, hangga’t ikaw ay medyo taimtim at naghahanap sa katotohanan, at pagkatapos ay bumubuo ng mga kongklusyon, mayroon kang makakamit. Kung makakamit mo nga ang mga pakinabang na ito, hindi ba’t isa iyong mabuting bagay? (Oo.) Mayroon kang matututunan at medyo makikinabang ka sa usapin ng pagkilatis sa mga tao—ito ang nakakamit mo sa pagiging taimtim at pagsisikap kaugnay sa katotohanan. Ipagpalagay nang hindi ka taimtim sa ganitong paraan. Kapag narinig mo na itinaboy ang isang tao dahil palagi siyang pabasta-basta sa paggawa ng kanyang tungkulin, hindi mo tinatanong, “Bakit siya pabasta-basta? Bakit siya itinaboy?” Sa halip, iniisip mo lang, “Ano ba ang problema sa pagiging pabasta-basta? Ano’t anuman, hindi ako itinaboy, kaya maayos naman ang lahat.” Sa ganoong kaso, makakatanggap ka ba ng kaunting babala, matututo ng kaunting aral, o magkakaroon ka ba ng kaunting pagkilatis mula sa usaping ito? Hindi. Bakit hindi? Dahil hindi ka interesado o seryoso sa gayong mga bagay, at hindi ka talaga nagdadala ng pasanin para sa sarili mong buhay pagpasok o paghahangad ng katotohanan, at hindi ka interesado at hindi nakikilahok sa pakikipagbahaginan ng ibang tao tungkol sa mga usapin ng paghahangad ng katotohanan at sa buhay pagpasok, at sa pinakamainam, pabasta-basta ka lang bumibigkas ng ilang salita ng pagsang-ayon, at iyon na iyon. Marami bang ganitong uri ng mga tao? Kapag sumasapit sa kanila ang mga bagay, partikular silang mahilig na maging pabasta-basta at iraos lang ang mga bagay-bagay, at hindi magdala ng anumang pasanin para sa sarili nilang buhay pagpasok o paghahangad ng katotohanan. Bukod sa pagkahilig na makipag-tsismisan nang kaunti kapag nakikisalamuha sa iba, wala talaga silang anumang interes sa mga bagay tulad ng mga kinasasangkutan ng buhay pagpasok o sa mga aral na dapat matutunan ng mga tao sa mga kapaligirang inihahanda ng Diyos. Pagkatapos nila sa kaunting gawain nila sa kasalukuyan, umuupo sila at tumutulala, gusto na lang matulog o magpahinga saglit, at hindi talaga sila nagdadala ng anumang pasanin para sa sarili nilang buhay pagpasok. Bukod sa kaunting determinasyon at kaunting kahilingan na mayroon sila, ang mga taong ito ay walang makakamit na katotohanan sa dulo, at sa huli, ang kabuuang puntos nila ay maaari lang maging dalawa, hindi nila magagawang iwaksi ang kanilang walang silbing kahangalan, kung kaya, magiging katapusan na nila sa buhay na ito. Kung katapusan mo na sa panahong ito, talagang magiging katapusan mo na, at hindi ka na magkakaroon ng pag-asa na maligtas, dahil maitatakda na ang iyong kalalabasan. Ang puntos na natatanggap ng isang nilikha sa huli ay direktang nauugnay sa kanyang kalalabasan. Kung makakatanggap ka ng puntos na pasado, ang iyong kalalabasan ay na maliligtas ka. Kung hindi ka makakatanggap ng puntos na pasado, hindi ka magkakaroon ng magandang kalalabasan. Ito ang panahon kung kailan matutukoy sa wakas ang mga kalalabasan ng mga tao, at kapag naitakda na ang isang kalalabasan, permanente na ito at hindi magbabago. Hindi na magkakaroon ng isa pang pagkakataon para magsikap para sa isang mabuting kalalabasan at wala nang magiging pagkakataon para baguhin ito—pinal nang matutukoy ang iyong kapalaran. Naunawaan mo ba? Ito ba ay para takutin ka? (Hindi.) Pag-isipan mo ito—ginagawa ng Diyos ang gawain ng pamamahala at pagliligtas sa sangkatauhan, at tinutustos Niya sa mga tao ang iba’t ibang katotohanang dapat nilang taglayin—ilang beses puwedeng gawin ng Diyos ang ganitong uri ng gawain? (Itong isang beses lang na ito.) Hindi pa ito nagawa kailanman noon, at hindi na muling magagawa kailanman. Ito lang ang tanging panahon, at kapag natapos na ito, ganap nang maisasakatuparan ang dakilang gawain ng Diyos. Ano ang ibig sabihin ng “ganap nang maisasakatuparan”? Ibig sabihin ay hindi na Niya ito gagawing muli, at wala na Siyang planong gawin ito. Samakatwid, anuman ang mga huling kalalabasan ng mga tao sa panahong ito, ang mga ito ay mapipinal na at hindi na mababago. Hindi na bibigyan ng Diyos ng pagkakataon ang mga tao na gumampang muli o na ipamuhay muli ang kanilang buhay. Ang oras na lumipas ay hindi na maibabalik kailanman, at hindi na magkakaroon ng anumang pagbabago. Kaya, kung hindi mo susunggaban ang pagkakataong ito, mapapalampas mo ang pagkakataong maligtas. Kung babalewalain mo ang iba’t ibang kapaligiran at ang iba’t ibang tao, pangyayari, at bagay na inihanda ng Diyos, kung ikaw ay manhid at mapurol ang isip pagdating sa mga ito, at tinatrato mo ang mga ito nang walang pakialam, ikaw ay isang walang silbing hangal. Kahit ikaw ay hindi sineseryoso ang sarili mong kalalabasan at hantungan, kaya sino ang papansin sa iyo? Napakaraming beses na itong sinabi sa iyo pero hindi mo ito sineseryoso, kaya ano ka kung hindi isang walang silbing hangal? Wala nang kasinghalaga pa ng usapin ng kaligtasan. Hindi ba’t ganoon ang kaso? (Oo.) Siyempre, gaya ng kakasabi Ko lang, ang huling kalalabasan ng isang tao ay natutukoy ng kanyang mga pangkalahatang pagpapamalas sa iba’t ibang kapaligirang may kataas-taasang kapangyarihan ang Diyos, kaya dapat bigyang-pansin ng mga tao ang kanilang mga pangkalahatang pagpapamalas sa pang-araw-araw na buhay. Ang layunin dito ay hindi ang hilingin sa iyo na magtsismis o masangkot sa mga alitan, kundi ang tulutan ka, batay sa iyong umiiral na kapaligiran at mga kondisyon, at hangga’t maaari, na maunawaan ang katotohanan at makapasok sa katotohanan, na tumahak sa landas ng paghahangad ng katotohanan, at na magsikap, sa humigit-kumulang, na makapasok sa tatlong aytem ng “pagbitiw” na pinagbahaginan natin, bago matapos ang gawain ng Diyos—kapag nagkagayon ay makakapasa ka nang may puntos na 60 o higit pa, at ikaw ay magiging isang tao na naligtas. Gayumpaman, kung hindi ka man lang makakalapit pagdating sa anuman sa tatlong aytem na ito, o kung hindi ka makakapasa sa anuman sa mga ito, at kung wala kang aktuwal na pagpasok sa anuman sa mga ito, hindi ka makakakuha ng puntos na pasado, at hindi ka magiging pakay ng pagliligtas. Naunawaan mo ba? (Oo.)

Ano ang dapat ninyong tutukan lahat na isagawa ngayon? Ang paghahanap sa katotohanan at pagkatuto ng mga aral sa mga kapaligirang inihahanda ng Diyos. Kung araw-araw ay kontento ka na gumugol lang ng pagsisikap at gumampan ng gawain nang hindi talaga hinahangad ang katotohanan, isa ka lang trabahador. Kung gumugol ka ng pagsisikap, dumanas ng iba’t ibang kapaligirang inihanda ng Diyos, at nakaunawa ng ilang katotohanan; at ilang katotohanan man ang iyong nakamit, sa huli ay may mga nakamit ka, malaki o maliit man ang mga ito, marami o kaunti; at kahit abutin ka ng napakatagal para makamit ang mga bagay na ito at mabagal ang pag-usad mo, sa pinakamababa ay nasa daloy ka ng gawain ng Diyos, at ikaw ay isang tao na may mga nakamit; kung gayon ay magkakaroon ka ng pagkakataon na maligtas. Ano ang pinakabatayang bagay na dapat ninyong gawin ngayon? Dapat kayong umalis mula sa lahat ng iba’t ibang uri ng komplikado at walang-kabuluhang usapin at itakda ninyo ang inyong puso sa paghahangad ng katotohanan; dapat ninyong pagsikapan, sa loob ng maikling panahon, na maunawaan nang lubos ang inyong iba’t ibang kalagayan, na kilalanin ang inyong nakapagpapabagsak na kahinaan, ang inyong mga kahinaan, at ang inyong mga problema, at pagkatapos ay hanapin ang katotohanan para lutasin ang mga ito, para mayroon kayong landas na susundan at layon na hahangarin, at malilinaw na katotohanang prinsipyo na susundin sa tungkuling ginagawa ninyo. Dapat kang magkaroon ng malinaw na layon at direksyon na hahangarin kaugnay sa sarili mong mga kakulangan, sa sarili mong tungkulin, at sa sarili mong kapaligiran, sa halip na magpakaabala nang walang direksyon, nauuwi sa kung saan ka man bulag na dinadala ng iyong mga binti, na siyang mapanganib. Kailangan mong iwaksi ang kalagayan at ang kasalukuyang sitwasyon ng iyong buhay kung saan gumugugol ka lang ng pagsisikap pero hindi mo nakakamit ang katotohanan. Huwag maging isang tagapanood, at huwag masangkot sa lahat ng uri ng alitan. Kung ayaw mong masangkot sa mga ito, dapat mong matutunan na pagsikapan ang mga katotohanang prinsipyo. Kung nauunawaan mo ang bawat isa sa mga katotohanang prinsipyo, matatakasan mo ang ganitong mga uri ng alitan. Bakit Ko sinasabi iyon? Kapag naunawaan mo na ang iba’t ibang katotohanan, saka ka lang makakapasok sa mga ito at magkakaroon ng pag-asa na makapasok sa katotohanang realidad. Pagkatapos, kapag lumahok ka sa iba’t ibang bagay, magkakaroon ka ng mga prinsipyo at malalaman mo kung paano harapin ang mga bagay na ito. Kung titigil ka lang na maging isang tagapanood, pero ganap kang naguguluhan tungkol sa bawat katotohanan, at hindi mo nauunawaan ang anumang mga katotohanan, at ang nauunawaan mo lang ay mga doktrina at ilang salita, at hindi mo alam kung paano kumilatis ng iba’t ibang uri ng tao, at kapag nahaharap ka sa mga isyu ay pinag-uusapan mo lang ang takbo ng mga kaganapan, at hinuhusgahan mo kung sino ang tama at kung sino ang mali at wala nang iba pa, at sa huli ay hindi mo nakakamit ang katotohanan, kung gayon ay walang silbi ang pakikilahok mo sa anumang usapin. Ano ang nangyayari sa ganitong uri ng pakikilahok? Pumupukaw ito ng mga alitan. Samakatwid, dapat mong matutunan na pagsikapan ang mga katotohanang prinsipyo, at kapag lalo nang nagiging malinaw sa iyo ang paglapat sa mga ito—at lalong nagiging tumpak ang paggawa mo ng mga ito—magkakaroon ka ng pag-asa na makapasok sa katotohanan, at pagkatapos ay magkakaroon ka rin ng pag-asa na maligtas.

Tungkol sa kung paano matatamo ng mga tao ang katotohanan sa mga kapaligirang inihanda ng Diyos para sa kanila, ilang mga prinsipyo ng pagsasagawa ang kakatapos lang nating pagbahaginan sa kabuuan? Huwag maging isang tagapanood, at ano pa? (Huwag lang magsikap.) Iwaksi ang uri ng kalagayan kung saan kontento ka na sa paggugugol lang ng pagsisikap pero ayaw mong hangarin ang katotohanan. Ano pa ang mayroon? (Huwag masangkot sa lahat ng uri ng mga alitan.) Huwag masangkot sa lahat ng uri ng mga alitan, huwag masangkot sa lahat ng uri ng mga komplikadong usapin—huwag palitan ang pagsunod sa mga katotohanang prinsipyo gamit ang mga bagay na ito. Dapat kayong sumunod sa lahat ng prinsipyong ito. Kung kakapit ka nang mahigpit sa mga ito, hindi ka malalayo sa paghahangad ng katotohanan at hindi magtatagal ay makakapasok ka na sa realidad ng paghahangad ng katotohanan. Madali ba itong isagawa? Nakisalamuha Ako sa mga tao sa iglesia sa loob ng napakaraming taon, pero napakakaunti ng mga taong nagtatanong sa Akin tungkol sa buhay pagpasok o tungkol sa mga katotohanang prinsipyo, at napakakaunti ng mga taong nagtatalakay tungkol sa mga personal nilang kalagayan at pagkatapos ay naghahanap ng mga landas ng pagsasagawa. Sa halip, ang ilang tao ay nagtatanong tungkol sa mga bagay na walang kinalaman sa katotohanan, at gumagamit pa nga sila ng mga salita tulad ng “maghanap.” Kapag naririnig Ko ang salitang “maghanap,” nakikinig Ako nang napakabuti at napakaseryoso, nasa kanila ang buong atensiyon Ko, pero kapag lumalabas na nagtatanong sila tungkol sa isang maliit na panlabas na usapin, nasusuklam Ako. Sinasabi Ko, “Ang usaping itinatanong mo ay walang kinalaman sa gawain ng iglesia o sa buhay pagpasok. Huwag mong gamitin ang salitang ‘maghanap.’ Iniinsulto mo ang salitang ‘maghanap.’” Maaari bang magamit nang hindi wasto ang salitang “maghanap”? (Hindi, hindi maaari.) May nagtanong pa nga sa Akin, “Ang anak ko ay may nunal sa kanyang likod. Sinasabi ng ilang tao na ang nunal na ito ay nangangahulugan na malas siya, at sinasabi ng iba na maaaring may potensyal na panganib ng karamdaman ang bahagi kung saan tumutubo ang nunal. Ano’t anuman, wala akong pakialam kung malas siya o hindi, pero kung talagang mapanganib ito sa kanyang kalusugan, sa tingin Mo ba ay dapat ipatanggal ang nunal na ito?” Kung kayo ang tatanungin nito, paano kayo sasagot? Sa tingin ba ninyo ay may kaugnayan ito sa katotohanan? May kaugnayan ba ito sa gawain ng iglesia? (Wala.) Hindi ito nauugnay sa kahit ano sa mga bagay na ito, kaya obligado ba Akong alalahanin ang usaping ito? (Hindi.) Wala Akong gayong obligasyon. Kaya sinabi Ko, “Ang katunayan na may nunal ang anak mo sa kanyang katawan ay walang kinalaman sa katotohanan. Huwag mo Akong tanungin tungkol dito; magtanong ka sa doktor. Hindi Ako ang doktor ng pamilya mo.” Sa tingin ba ninyo ay dapat Kong alalahanin ang tungkol sa usaping ito? (Hindi, hindi dapat.) Kahit sino ang tanungin mo, walang may gustong alalahanin ang usaping ito. Hindi sa takot silang managot. Sa halip, ito ay na wala silang obligasyon na alalahanin ang gayong mga bagay. Makakaapekto ba sa gawain ng iglesia ang pagtatanggal o hindi pagtatanggal sa nunal ng anak mo? Makakaapekto ba ito sa sarili mong paggampan sa iyong tungkulin? Ang usaping ito ay walang kinalaman sa Akin. Huwag mo itong itanong sa Akin; isa itong walang-saysay na usapin. Wala itong anumang kinalaman sa katotohanan, pero ginagamit mo pa rin ang salitang “maghanap.” Dinudungisan mo ang salitang “maghanap”—kasuklam-suklam ito! May nagtanong din: “Nakapasok ang isang pagong sa bakuran ko, dapat ko ba itong hulihin o hindi? Nais kong maghanap sa Iyo.” Itinanong niya ang tanong na ito para maghanap ng sagot mula sa Akin—sa tingin mo ba ay dapat Ko siyang sagutin? (Hindi.) Sabi niya, “Paano kung malalabag ko ang batas sa paghuli nito? Kung malalabag ko ang batas at hindi Mo ako pipigilan, Ikaw ang mananagot!” Ano ang sasabihin mo? (Ikaw ang nagpasyang hulihin ito gamit ang iyong sariling malayang kalooban—ang paglabag mo sa batas ay walang kinalaman sa akin.) Kung lalabagin mo man ang batas o hindi ay sarili mong usapin, at wala itong kinalaman sa Akin. Maaari mo Akong tanungin tungkol sa mga bagay tulad ng mga prinsipyo ng gawain ng iglesia at mga katotohanang prinsipyo, pero pagdating sa mga legal na usapin, maghanap ka ng abogado—kumonsulta ka sa isang abogado kung nasaang bansa ka namumuhay. Hindi Ako isang abogado, kaya huwag mo Akong tanungin tungkol sa gayong mga usapin. Narito Ako para ipahayag ang katotohanan at gawin ang gawain ng pagliligtas sa sangkatauhan. Itinutustos Ko lang ang katotohanan at nakikipagbahaginan lang Ako tungkol sa mga prinsipyo. Tungkol naman sa kung maaari ka bang maligtas o hindi, wala iyong kinalaman sa Akin; sariling usapin mo iyon. At lalo na tungkol sa mga pribadong usapin sa sarili mong buhay—lalong hindi mo Ako dapat tanungin tungkol sa mga iyon, at hindi Ako obligadong sagutin ka. Ganoon iyon, tama ba? (Oo.)

Itong paksa tungkol sa gawain ng Diyos ay di-hiwalay na nauugnay sa mga huling kalalabasan ng mga tao, kaya hindi puwedeng magdala ng mga kuru-kuro at imahinasyon ang mga tao kapag tinanggap at dinanas nila ang gawain ng Diyos; dapat nilang bitiwan ang mga kuru-kuro at imahinasyong ito mula sa ugat at hindi nila dapat tulutan ang mga ito na umiral sa pagitan ng sarili at ng Diyos. Sa pagharap sa gawain ng Diyos nang may mga tamang kaisipan, pananaw, at saloobin, saka lang magkakaroon ang mga tao ng pagkakataong maunawaan at matamo ang katotohanan; sa pagharap sa gawain ng Diyos nang may mga tamang saloobin at mga tamang kaisipan at pananaw, saka lang tunay na mauunawaan at mararanasan ng mga tao ang gawain ng Diyos, at sa huli, mula sa loob ng gawain ng Diyos, matatamo nila ang mga katotohanan na dapat nilang matamo. Samakatwid, anuman ang bitiwan mo, sa kabuuan, ang lahat ng ito ay para bigyang-kakayahan ka na makalakad sa tamang daan at makatahak sa landas ng paghahangad ng katotohanan, ang huling resulta at layon ay walang iba kundi ang bigyang-kakayahan ka na maunawaan ang mga katotohanang prinsipyo at matamo ang katotohanan. Ito ang pinakalayon ng pagbabahaginan natin tungkol sa nilalamang ito. Anuman ang napagbahaginan natin, ang pinakalayon ay ang bigyang-kakayahan ang mga tao na makapasok sa katotohanang realidad. Kung nauunawaan mo ang katotohanan, at mayroon ka ng mga katotohanang prinsipyo bilang batayan mo sa maraming usapin, at hindi ka na walang direksyon, walang pakay, o naguguluhan sa paggawa ng mga bagay, hindi ibig sabihin nito na umunlad na ang iyong kakayahan, kundi na mayroon ka ng katotohanan ng Diyos, mga salita ng Diyos, bilang ang mga pamantayan para sa iyong mga kilos at sariling asal. Ibig sabihin, batay sa likas mong kakayahan, mga abilidad, at mga talento, naunawaan mo ang katotohanan at mayroon kang mga pamantayan para sa iyong sariling asal, kung kaya’t ikaw ay isang nilikhang tao na nakakapamuhay nang nagsasarili sa mundong ito at sa gitna ng lahat ng bagay. Ang gayong tao lang ang tunay na pasok sa pamantayan bilang isang nilikhang tao—isang pamantayang nilikhang tao. Naunawaan mo ba? (Oo.) Kung gayon, dito nagtatapos ang pagbabahaginan natin ngayon. Paalam!

Paano Hangarin ang Katotohanan (3)

Ang Unang Pagsasagawa Para sa Paghahangad sa Katotohanan: Pagbitiw

Pagbitiw sa mga Hadlang sa Pagitan ng Sarili at ng Diyos, at sa Pagkamapanlaban ng Isang Tao sa Diyos

I. Pagbitiw sa mga Kuru-kuro at Imahinasyon Tungkol sa Diyos: Pagbitiw sa mga Kuru-kuro at Imahinasyon Tungkol sa Gawain ng Diyos

Ilang panahon na nating pinagbabahaginan ang paksa ng paghahangad sa katotohanan. Napakalawak ng nilalamang nasasangkot sa paksang ito, pero gaano man kalawak ang nilalaman, hindi ito maihihiwalay sa ilang isyung nakakaharap ng mga tao sa kanilang pang-araw-araw na buhay na nauugnay sa kung paano nila tinitingnan ang mga tao at bagay, at sa kung paano sila umaasal at kumikilos, hindi ba? (Oo.) Ang mga ito ay mga tunay na isyu sa buhay ng mga tao. Ang mga ito ay hindi hiwalay sa pang-araw-araw na buhay ng mga tao, ni hindi hiwalay sa normal na pagkatao ng mga tao. Ang mga isyung ito ay kinabibilangan ng mga saloobin at pananaw ng mga tao sa iba’t ibang bagay, pati na ng lahat ng uri ng malalaking usapin na nakakaharap ng mga tao sa kanilang pag-iral at sa kanilang mga paglalakbay sa buhay. Ang nilalaman ng huli nating pagbabahaginan ay nauugnay sa isang aspekto ng pagsasagawa sa loob ng “pagbitiw” sa “Paano Hangarin ang Katotohanan”—pagbitiw sa mga hadlang sa pagitan ng sarili at ng Diyos, at sa pagkamapanlaban ng isang tao sa Diyos. Ano ang nasasangkot sa pagsasagawang ito? Nasasangkot dito ang ugnayan sa pagitan ng mga tao at ng Diyos, hindi ba? (Oo.) Ang nilalaman ng ilang nakaraang pagbabahaginan ay nauugnay sa kung paano dapat tingnan ng isang tao ang lahat ng uri ng tao at ang lahat ng uri ng bagay nang ayon sa mga prinsipyo at pamantayan na hinihingi ng Diyos, at kung paano pangasiwaan ang lahat ng uri ng tao at ang lahat ng uri ng bagay. Ang nilalaman ng ating huling pagbabahaginan ay may kinalaman sa ugnayan sa pagitan ng mga tao at ng Diyos, at ipinaalam nito sa mga tao kung paano nila dapat bitiwan ang iba’t ibang kuru-kuro at imahinasyong hindi naaayon sa mga layunin ng Diyos, hindi naaayon sa mga hinihingi ng Diyos, at hindi naaayon sa mga katotohanang prinsipyo. Ang mga ito ay mga tunay na problemang umiiral sa pagitan ng mga tao at ng Diyos sa paglalakbay sa pananampalataya sa Diyos at sa proseso ng pag-iral. Hinati natin ang malaking paksang ito ng “pagbitiw sa mga hadlang sa pagitan ng sarili at ng Diyos, at sa pagkamapanlaban ng isang tao sa Diyos” sa apat na aspekto: Ang una ay mga kuru-kuro at imahinasyon, ang pangalawa ay mga di-makatwirang hinihingi, ang pangatlo ay pagiging mapagbantay at paghihinala, at ang pang-apat ay pagsisiyasat at paniniktik. Sinimulan natin ang pagbabahaginan sa mga kuru-kuro at imahinasyon. Ang unang punto sa loob ng mga kuru-kuro at imahinasyon ay nauugnay sa gawain ng Diyos—ibig sabihin, kung anong mga kuru-kuro at imahinasyon mayroon ang mga tao tungkol sa gawain ng Diyos. Nagbahaginan tayo nang kaunti tungkol dito. Ang pagbabahaginan natin tungkol sa puntong ito ay nauugnay sa kung paano tinitingnan ng mga tao ang gawain ng Diyos, at kung anong mga paglihis, kuru-kuro, at imahinasyon mayroon ang mga tao sa kanilang kaalaman at mga ideya tungkol sa gawain ng Diyos; ang mga kuru-kuro at imahinasyong ito ay mga bagay na dapat bitiwan ng mga tao. Kung bibitiwan ng mga tao ang mga kuru-kuro at imahinasyong ito at hahanapin nila ang katotohanan, makikilala nila ang gawain ng Diyos at magkakaroon sila ng dalisay na pagkaarok sa mga salita ng Diyos. Kapag ang gawain ng Diyos ay hindi umaayon sa mga kuru-kuro at imahinasyon ng mga tao, dapat nilang pagnilayan at subukang kilalanin ang kanilang sarili, at dapat din nilang bitiwan ang kanilang sariling mga kuru-kuro at imahinasyon, sa halip na umasa sila sa mga ito para sukatin kung ano dapat ang gawain ng Diyos, o kung ano ang epektong nilalayong makamit ng Diyos sa mga tao sa Kanyang gawain. Ang mga kuru-kuro at imahinasyon ng mga tao tungkol sa gawain ng Diyos ay mayroong direktang epekto sa buhay pagpasok ng mga tao at sa kanilang saloobin sa Diyos, kaya ang mga kuru-kuro at imahinasyong ito ay mga bagay rin na dapat bitiwan ng mga tao. Halimbawa, nagbahaginan tayo na hindi binabago ng Diyos ang likas na kakayahan, personalidad, at mga instinto ng mga tao, at iba pa, na ang mga likas na katangian na mayroon ang mga tao noong isinilang sila at ang mga instinto ng kanilang laman ay hindi ang mga pakay ng gawain ng Diyos, at na pinapakay ng gawain Niya ang mga tiwaling disposisyon ng mga tao, at ang mga bagay sa loob ng mga tao na naghihimagsik laban sa Diyos at hindi kaayon ng Diyos. Kung ang nasa imahinasyon ng mga tao ay na nilalayon ng gawain ng Diyos na baguhin ang kanilang kakayahan, ang kanilang mga instinto, at maging ang kanilang personalidad, mga nakagawian, mga padron ng pamumuhay, at iba pa, ang bawat isang aspekto ng kanilang pagsasagawa sa pang-araw-araw na buhay ay maiimpluwensiyahan at makokontrol ng sarili nilang mga kuru-kuro at imahinasyon, at hindi maiiwasan na magkakaroon ng maraming baluktot na bahagi o mga sukdulang bagay. Ang mga baluktot na bahagi at sukdulang bagay na ito ay hindi naaayon sa mga katotohanang prinsipyo at magdudulot sa mga tao na lumihis mula sa konsensiya at katwiran ng normal na pagkatao, at humiwalay sa takbo ng normal na pagkatao. Halimbawa, sabihin na sa iyong mga kuru-kuro at imahinasyon, naniniwala ka na gustong baguhin ng Diyos ang kakayahan, mga abilidad, at maging ang mga instinto ng mga tao; kung iniisip mo na ang mga ito ang mga bagay na gustong baguhin ng Diyos, anong uri ng mga paghahangad ang magkakaroon ka? Magkakaroon ka ng mga paghahangad na baluktot at mahigpit na pinanghahawakan—gugustuhin mong maghangad ng superyor na kakayahan, at tutuon ka sa pag-aaral ng iba’t ibang uri ng mga kasanayan at pagiging dalubhasa sa iba’t ibang uri ng kaalaman para magkaroon ka ng superyor na kakayahan at superyor na mga abilidad, at superyor na kabatiran at paglilinang sa sarili, at maging ng ilang kapabilidad na superyor sa mga kapabilidad ng mga ordinaryong tao—sa ganitong paraan, bibigyan mo ng pansin ang mga panlabas na abilidad at talento. Kung gayon, ano ang mga kahihinatnan sa mga tao ng gayong mga paghahangad? Hindi lang sila mabibigong tumahak sa landas ng paghahangad sa katotohanan, kundi sa halip ay tatahakin nila ang landas ng mga Pariseo. Makikipagkompetensiya sila sa isa’t isa para makita kung sino ang may superyor na kakayahan, kung sino ang may superyor na mga kaloob, kung sino ang may superyor na kaalaman, kung sino ang may mas mahuhusay na kapabilidad, kung sino ang may mas maraming kalakasan, kung sino ang may mas mataas na katanyagan sa gitna ng mga tao at tinitingala at iginagalang ng iba. Sa ganitong paraan, hindi lang nila hindi magagawang isagawa ang katotohanan at kumilos nang ayon sa mga katotohanang prinsipyo, kundi sa halip ay tatahak sila sa isang landas na humahantong palayo mula sa katotohanan.

F. Hindi Binabago ng Gawain ng Diyos ang mga Likas na Kondisyon ng mga Tao; Layon Nitong Baguhin ang Kanilang mga Tiwaling Disposisyon

1. Hindi Binabago ng Gawain ng Diyos ang mga Likas na Kondisyon ng mga Tao

Ang gawain ng Diyos ay ang baguhin ang mga tiwaling disposisyon ng mga tao, at ang kanilang iba’t ibang walang-katotohanang kaisipan at pananaw na lumalabag sa katotohanan, sa loob ng saklaw ng kanilang normal na pagkatao, para ang kanilang konsensiya at katwiran ay manumbalik at mapabuti. Sa madaling salita, kapag mas nauunawaan mo ang katotohanan, magiging mas normal ang iyong konsensiya at katwiran, at patuloy ring uunlad ang mga ito sa isang kapaki-pakinabang na direksyon; hindi ito supernatural kahit kaunti. Ano ang ibig Kong sabihin sa salitang ito na “normal”? Kung ang mga tao ay may kamalayan sa konsensiya at pagpapahalaga sa katarungan, magiging mabait sila—kung isasaad ito gamit ang mga salita ng tao, sila ay magiging maunawain, matuwid, makatwiran, at hindi matigas ang ulo at hindi madaling mabaluktot. Ito ang epektong nilalayong makamit ng Diyos hinggil sa pagkatao ng mga tao. Habang mas lalong nauunawaan ng mga tao ang katotohanan, ang kaakibat na epekto ay na mas lalong nagiging normal ang pagkatao nila. Gayumpaman, kung maghahangad ang mga tao ayon sa kanilang sariling mga kuru-kuro at imahinasyon, ang mga kuru-kuro at imahinasyong ito ay magdudulot ng malaking negatibong impluwensiya at negatibong paggabay sa kanilang mga paghahangad, at aakay sa kanila sa lahat ng uri ng baluktot at mapagmatigas na sinusundan, sukdulan, at walang-katotohanang mga landas. Halimbawa, sa mga kuru-kuro at imahinasyon ng mga tao, naniniwala sila na nilalayon ng gawain ng Diyos na itaas ang pagkatao ng mga tao, at na bigyang-kakayahan ang mga tao na lampasan ang mga instinto ng tao, ang kakayahan ng tao, at maging ang edad at kasarian ng tao. Kapag ang mga tao ay may mga kuru-kuro na tulad ng mga ito, sila ay maghahangad, magsusumikap, at mangangapa sa ganitong direksyon. Anong mga bagay ang pagtutuunan nila kung gayon? Sa isang banda, tutuon sila sa kaalaman, mga abilidad, kasanayan, kaloob, at talento; sa kabilang banda, tutuon sila sa pagiging supernatural. Alam ba ninyo kung ano ang mga pagpapamalas ng pagiging supernatural? (Nangangahulugan ba ito na, sa ilang bagay, ang mga tao ay direktang sasailalim sa mga kalitatibong pagbabago nang hindi nagbabayad ng halaga?) Tulad ito ng kapag ang isang tao ay hindi karaniwang nagbabasa ng mga salita ng Diyos, pero may nangyayari sa kanya, at biglang lumilitaw sa isipan niya ang mga salita ng Diyos, o kapag ang isang tao ay hindi kailanman nagawang umawit o sumayaw, pero pagkatapos kasihan ay bigla niyang nagawang umawit at sumayaw, at mahusay pa nga siyang nakakasayaw, o kapag ang isang tao ay hindi kailanman nag-aral ng isang banyagang wika, pero bigla siyang nakakapagsalita ng banyagang wika. Supernatural ba ang mga bagay na ito? (Oo.) Halimbawa, ipagpalagay na kailangan mong lumabas para sa isang apurahang usapin, pero hindi ka marunong magmaneho, at sa pagiging desperado mo ay nagdasal ka, at agad na nag-alab ang damdamin mo, at biglang alam mo na kung paano magmaneho, at ang pagmamaneho mo ay kasingmatatag pa nga ng isang drayber na may karanasan na. May nagtanong sa iyo ng, “Paanong ang husay mong magmaneho?” Sinabi mo na, “Hindi ko rin alam. Lahat ng ito ay gawa ng Diyos; inantig ako ng Banal na Espiritu. Tingnan mo, ang mga kamay kong ito ay hindi ko na sariling mga kamay; ang mga ito ay hinahawakan ng Banal na Espiritu!” Sa aktuwal na katunayan, hindi ito ginagawa ng Banal na Espiritu; sa halip, ibang uri ng espiritu ang pumasok sa iyo at nagmamanipula sa iyo, kaya naging ibang tao ka at hindi mo makontrol ang iyong sarili. Hindi ba’t ito ay paglampas sa mga likas na kapabilidad ng isang tao? Supernatural ito, hindi ba? (Oo.) Ano ang ibig sabihin ng supernatural? Magandang penomenon ba ito? (Hindi, ginagawa nitong hindi normal ang isang tao.) Kung bigla mong nagagawang malaman ang isang wika, kung bigla kang nagkakaroon ng kasanayan, o bigla kang nakakaunawa ng kaunting kaalaman nang hindi nag-aaral sa loob ng ilang panahon o ginagabayan ng sinumang eksperto, iyon ay supernatural. Kung ang buhay disposisyon ng isang tao ay nagbago nang hindi niya kinakailangang hangarin ang katotohanan, maghanap, maghintay, o dumanas ng mga bagay, hindi ba’t ito ay isang katakot-takot na usapin? (Oo.) Kung marami pa ring mga kuru-kuro at imahinasyon sa iyong isipan at sa iyong kubling-malay, dapat mong bitiwan ang mga ito at hindi hangarin ang mga ito, dahil ang mga ito ay hindi tunay na kaalaman sa gawain ng Diyos, at hindi umaayon ang mga ito sa mga pamamaraan at prinsipyo ng gawain ng Diyos. Ang gawain ng Diyos ay tiyak na hindi lalampas sa iyong normal na pagkatao, at ang epektong nakakamit ng gawain ng Diyos sa iyo ay tiyak na hindi ang pagbabago sa iyong normal na pagkatao patungo sa isang mataas at supernatural na pagkatao. Higit pa rito, hindi ka babaguhin ng Diyos mula sa isang normal na tao patungo sa isang di-pangkaraniwang tao. Sabihin na sa proseso ng pagdanas sa gawain ng Diyos, lalong nagiging sensitibo ang iyong konsensiya, at nagkakaroon ka ng higit na pakiramdam ng kahihiyan. Ikaw ay nagiging mabait, nagagawa mong maging mapagsaalang-alang sa mga layunin ng Diyos, at nagagawa mong pangalagaan ang gawain ng iglesia at ang mga interes ng sambahayan ng Diyos. Higit pa rito, ang iyong mga salita at kilos ay hindi sumasalungat sa iyong konsensiya at katwiran, unti-unti mong nagagawang kumilos nang ayon sa mga katotohanang prinsipyo, at nagagawa mong tukuyin ang lahat ng uri ng tao, pangyayari, at bagay batay sa mga salita ng Diyos. Pinapatunayan nito na ang landas na tinatahak mo sa iyong pananampalataya sa Diyos ay tama. Pero ipagpalagay na tumutuon ka pa rin sa kung may maririnig kang tinig kapag ikaw ay nagdarasal, at naghihintay ka sa kung anong inspirasyon, sinag ng liwanag, o supernatural na pagbubunyag kapag naghahanap ka mula sa Diyos at nagsusumamo sa Diyos. Dagdag pa rito, ang iyong konsensiya at katwiran ay hindi napanumbalik o naitama sa anumang paraan, at hindi ka nakapagtaglay ng pagpapahalaga sa katarungan o hindi ka nakapagpasakop sa Diyos. Pinapatunayan nito na may mga problema sa iyong paghahangad at sa landas na tinatahak mo, at masasabi rin na hindi ka talaga tumahak sa landas ng paghahangad sa katotohanan. Madalas mo ring hindi namamalayan na hinahangad mo na maging isang supernatural na tao, at madalas mong nadarama na dapat mong lampasan ang laman—hindi nagugutom kung hindi ka kumakain, at hindi napapagod o inaantok kung hindi ka natutulog o nagpapahinga sa loob ng ilang araw—at hinahangad mo pa nga na biglang makaunawa o maging dalubhasa sa mga bagay na hindi mo nauunawaan o hindi mo natutunan sa proseso ng paggawa ng tungkulin mo kapag apurahan mong kailangan ang mga ito. Ang mga imahinasyong ito tungkol sa mga supernatural na bagay ay pawang nagmumula sa mga kuru-kuro at imahinasyon ng tao. Dahil hindi naranasan ng mga tao ang gawain ng Diyos, likas silang puno ng mga imahinasyon tungkol sa Kanyang gawain. Sa katunayan, ang gawain ng Diyos ang pinakatunay at pinakapraktikal sa lahat ng bagay. Hindi kailanman kumikilos ang Diyos ayon sa mga kuru-kuro at imahinasyon ng mga tao; hindi Niya kailanman ginagampanan ang ganitong uri ng gawain sa mga tao. Ginagawa lang Niya ang kaunting supernatural na gawain sa ilalim ng mga napaka-espesyal na sitwasyon at sa napakakaunting tao, pero ang gawaing ito ay pansamantala lang at isang bagay na kinakailangan sa mga espesyal na sitwasyon—hindi ito isang pamamaraan ng gawain na madalas na naipapamalas sa mga tao sa loob ng pagliligtas ng Diyos. Sa Kanyang gawain ng pamamahala, nilalayon ng Diyos na iligtas ang mga tao, na bigyang-kakayahan sila na iwaksi ang kanilang mga tiwaling disposisyon at magtamo ng kaligtasan, at ang batayang pamamaraan ng paggawa ng Diyos ay ang tustusan ang mga tao ng katotohanan, para magawa nilang magsagawa ayon sa mga katotohanang prinsipyo pagkatapos nilang maunawaan ang katotohanan. Samakatwid, anumang mga kuru-kuro at imahinasyon ang mayroon ka sa iyong isipan at sa iyong kubling-malay, gaano man kalohikal ang iyong mga kuru-kuro at imahinasyon o gaano man natutugunan ng mga ito ang mga espirituwal mong pangangailangan—anuman ang mga dahilan, ang mga ito ay palaging magiging mga kuru-kuro at imahinasyon, at dapat mong bitiwan ang mga ito at huwag kumapit sa mga ito. Hanggang sa anumang antas man ginagawa ang gawain ng Diyos, at gaano man ito tumatagal, ang mga tao ay palaging magiging mga tao at hindi sila magiging mga anghel kailanman. Pumuti ka man mula ulo hanggang paa, nang may puting buhok, nang may mukhang pinintahan ng puti, at puting pang-itaas at puting pantalon, at kahit nagsusuot ka rin ng dalawang pakpak, hindi ka maaaring maging anghel—ang mga tao ay palaging magiging mga tao. Dagdag pa rito, ang mga “tao” rito ay tumutukoy sa mga taong may konsensiya at katwiran ng normal na pagkatao, hindi mga ekstraordinaryong tao, at lalong hindi mga di-pangkaraniwang tao. Ang mga taong ito ay hindi talaga supernatural, pero malinaw na iba sila sa mga walang pananampalataya na hindi nananampalataya sa Diyos, dahil hindi sila gumagawa ng kasamaan, kaya nilang isagawa ang katotohanan sa sandaling naunawaan nila ito, at nauunawaan nila kung paano tingnan ang mga tao at bagay, at umasal at kumilos nang batay sa mga salita ng Diyos, at nang ayon sa mga hinihingi ng Diyos at sa mga katotohanang prinsipyo, sa halip na mamuhay ayon sa kanilang mga tiwaling disposisyon at sa iba’t ibang kaisipan at pananaw na ikinikintal ni Satanas sa mga tao. Kahit gaano na katagal na naghahangad ang mga tao ayon sa sarili nilang mga kuru-kuro at imahinasyon sa proseso ng pananampalataya sa Diyos, at kahit gaano na karami ang nakamit nila sa tingin nila, hindi ito kinikilala sa mga mata ng Diyos, at hindi tinatandaan ng Diyos ang anuman sa mga ito. Ano ang tinutukoy Ko kapag sinasabi Ko ito? Ito ay na kung, batay sa iyong mga kuru-kuro at imahinasyon, pinipigilan mo ang lahat ng iba’t ibang normal na pangangailangan ng iyong laman, o nagsisikap ka nang husto na baguhin ang iyong mga instinto, kakayahan, mga abilidad, personalidad, mga padron ng pamumuhay, at mga gawi sa buhay, gaano mo man pagsikapan na pigilan at baguhin ang mga bagay na ito, kahit na magawa mong makakuha ng ilang resulta, hindi ito nangangahulugan na may nakamit kang anuman sa landas ng pagsasagawa sa katotohanan, at higit pa rito, hindi ito nangangahulugan na isa ka nang tao na naghahangad sa katotohanan—hindi tinatandaan ng Diyos ang mga bagay na ito. Nauunawaan ba ninyo? (Oo.)

Bagama’t ang mga kuru-kuro at imahinasyon ng mga tao ay hindi nakikita at sa panlabas ay tila hindi pinipilit ang mga tao na magsabi o gumawa ng anuman, o tumahak sa anumang uri ng landas, mahigpit na kinokontrol ng mga ito ang mga kaisipan at panloob na sarili ng mga tao, sa kaibuturan ng kanilang puso at ng kanilang kubling-malay. Bakit ganito ang kaso? Ito ay dahil ang mga bagay na minamahal at hinahangad ng mga tao ay akmang-akma sa kanilang mga kuru-kuro at imahinasyon, at ang mga bagay na ito ay nagbibigay-layaw rin sa mga pangangailangan ng laman ng tao at tumutugon sa lahat ng uri ng mga pagnanais at pagkamausisa ng mga tao. Halimbawa, sa mga kuru-kuro at imahinasyon ng mga tao, naniniwala sila na layon ng gawain ng Diyos na gawin silang mga ekstraordinaryong nilikha na naiiba sa mga ordinaryong tao, at na, kapag inantig sila ng Banal na Espiritu, magagawa nilang magsalita ng ilang wika. Malinaw na lumalampas ito sa mga likas na kapabilidad ng mga tao at sa saklaw ng normal na pagkatao, pero labis nitong tinutugunan ang kanilang banidad, pagkamausisa, at pagiging mapagkompetensiya. Sa madaling salita, bago makamit ng mga tao ang katotohanan, gusto nila ang ilang supernatural na bagay, at dahil sa mga bagay na ito ay nadarama nila na importante sila at superyor at naiiba sa mga ordinaryong tao—ito mismo ang minamahal at inaasam ng tiwaling sangkatauhan. Umaasa ang lahat na mamukod-tangi sa gitna ng lahi ng tao, na maging iba sa lahat, na maging katangi-tangi at namumukod-tangi, at na tingalain at hangaan ng iba. Halimbawa, may isang penomenon sa gitna ng tiwaling sangkatauhan na kapag isang aytem lang ng isang bagay ang naprodyus, iyong mga taong mayaman at prominente ay labis na magkokompetensiya para bilhin ito. Hanggang sa anong antas nila ito gagawin? Hanggang sa antas na ang produktong ito ay mabibili sa presyo na ilang beses na mas mataas o higit sampung beses pa ngang mas mataas kaysa sa orihinal nitong presyo. Iniisip ng tao na nakabili nito na, “Tingnan ninyo, nakuha ko ang bagay na ito na nag-iisa sa mundo. Talagang makapangyarihan ako, hindi ba? Mas magaling ako kaysa sa iba, hindi ba? Wala nang iba pa na may kapabilidad ng tulad sa akin!” Sa sariling isipan niya ay nalulugod siya sa kanyang sarili, at nadarama niya na siya ay espesyal, ekstraordinaryo, at may labis na kapabilidad. Anong uri ng disposisyon ito? (Kayabangan.) Ito ay idinudulot ng isang mayabang na disposisyon. Ang ilang tao ay hindi komportable kapag nagsusuot sila ng aytem ng pananamit na kapareho ng sa ibang tao. Kapag nagsusuot sila ng isang aytem ng pananamit na hindi kayang bilhin o hindi pa nakita kailanman ng ibang tao, at naiinggit ang lahat ng nakakakita rito, ano ang nadarama nila? (Nalulugod sila sa kanilang sarili.) Labis silang nalulugod sa kanilang sarili, at iniisip nila na wala silang katulad at mas mataas sa lahat. Anong uri ng disposisyon ang nagdudulot nito? (Kayabangan.) Dulot din ito ng isang mayabang na disposisyon. Kita mo, halos isang daang porsiyento ng mga tao ang may ganitong mentalidad: Kung naging dalubhasa sila sa isang teknikal o propesyonal na kasanayan, iniisip nila na mas magaling sila kaysa sa iba at na walang sinuman ang kasinggaling nila. Kung nagiging dalubhasa rin ang ibang tao sa parehong teknikal o propesyonal na kasanayan, maiinggit sila sa taong iyon at desperado nilang hinihiling na walang makakapantay nila. Bakit sila may gayong mentalidad? (Gusto nila na maging walang katulad.) Kung sila lang ang dalubhasa sa propesyonal na kasanayang ito, superyor sila sa karaniwang tao sa grupo nila. Sa pagkakaroon ng kaalaman sa teknikal o propesyonal na kasanayang ito, natatakot sila na matututunan ito ng iba mula sa kanila. Kung hihingi ng tulong ang iba mula sa kanila, tuturuan ba nila ang mga ito? (Hindi.) Tuturuan ka lang nila ng ilang simpleng bagay; pagdating naman sa mga pinakaimportante at pinakamahalagang bagay, hindi nila ituturo ang mga iyon sa sinuman, at hahayaan nila na ikaw na lang mismo ang umarok sa mga ito. Ano ang aktuwal nilang iniisip? “Kung ituturo ko ito sa iyo, paano ako mamumukod-tangi? Kung kaya itong gawin ng lahat, hindi ba’t magiging isang regular na tao lang ako? Kung wala sa inyo ang nakakaalam kung paano ito gawin, ako ang pinakasuperyor na tao rito, at kailangan ninyong lahat na magpalakas sa akin—sa ganoong paraan ay madarama ko na mahalaga ako, hindi ba? Hindi ba’t ako ang may pinakamataas na katayuan at ang may pinakamahusay na kapabilidad sa inyo? Ako ang pinaka-boss sa inyo, hindi ba?” Sa pagkakaroon ng kaalaman sa isang propesyonal o teknikal na kasanayan, labis silang natatakot na matututunan ito ng iba mula sa kanila, at ayaw nilang maging katulad nila ang iba. Sasama ang loob nila kung may sinuman na may propesyonal o teknikal na kasanayan o espesyalisasyon na katulad ng sa kanila, kaya palagi silang nag-iisip ng mga paraan para matuto ng isang bagay upang mahigitan ang iba. Gusto nilang maging superyor sa iba at palagi nilang gustong mahigitan ang iba para madama na importante sila. Ito ba ang tamang paghahangad? (Hindi.) Dahil mismo may gayong mga pag-aasam at paghahangad ang tiwaling sangkatauhan, natural silang nakakabuo ng lahat ng uri ng kuru-kuro at imahinasyon tungkol sa gawain ng Diyos, at hinahangad nilang maging nakatataas kaysa sa ibang mga tao, na magkaroon ng katayuan at katanyagan, na madama na sila ay importante, na maging walang katulad, at maging superhuman pa nga o ekstraordinaryong mga tao sa mga mata ng iba. Samakatwid, dapat bitiwan ng mga tao ang mga kuru-kuro at imahinasyong ito tungkol sa gawain ng Diyos. Pagdating sa mga detalye, paano ito dapat isagawa? Huwag maghangad ng mga superyor na kaloob o talento, at huwag maghangad na baguhin ang iyong sariling kakayahan o instinto, bagkus, sa ilalim ng iyong likas na mga kondisyon—gaya ng kakayahan, mga abilidad, at mga instinto—gawin mo ang iyong tungkulin ayon sa mga hinihingi ng Diyos, at gawin ang bawat bagay ayon sa hinihingi ng Diyos. Hindi humihingi ang Diyos nang lampas sa iyong mga abilidad o kakayahan—hindi mo rin dapat pahirapan ang iyong sarili. Ayos nang gawin mo lang ang iyong makakaya batay sa nauunawaan mo at kaya mong matamo, at magsagawa ka ayon sa kung ano ang makakaya ng iyong kalagayan. Halimbawa, kung tinutulutan ka lang ng kakayahan at mga talento mo na maging angkop para sa papel ng lider ng pangkat, gumawa ka nang mahusay bilang isang lider ng pangkat, inililista kung anumang mga trabaho at propesyonal na kasanayan ang nasa loob ng saklaw ng papel na ito, isa-isang hinaharap ang mga ito, at ipinapatupad ang mga ito ayon sa mga pamamaraan at prinsipyo na itinuro ng Diyos sa iyo—sa ganitong paraan, mapapalugod mo ang Diyos. Ipagpalagay na sinunod mo ang iyong mga kuru-kuro at imahinasyon, at iniisip mo na, “Dahil may kapabilidad akong maging isang lider ng pangkat, kung mas magsisikap ako na maging mas mahusay, kung magtitiis ako ng kaunting paghihirap at magbabayad ng kaunting halaga at gagawa ang Banal na Espiritu ng malaking gawain sa akin, hindi ba’t magagawa kong maging isang lider ng iglesia o ang lider ng isang grupo ng mga tagapagpasya? Maaaring isipin ng mga tao na hindi ko kaya, pero magsusumamo ako sa Diyos—walang mahirap na makamit para sa Diyos! Ayaw kong maging isang lider ng pangkat. Magdarasal ako sa Diyos, nang hinihiling sa Kanya na hayaan akong magpasan ng mas malaking gawain, na hayaan akong maging isang lider o manggagawa.” Tama ba ang ganitong uri ng paghahangad? (Hindi, mali ito.) Bakit mo sinasabi na mali ito? (Ang gayong mga tao ay palaging gustong gumawa ng mga bagay na lampas sa sarili nilang kakayahan at mga abilidad, at hindi nila magawang tumuon sa sarili nilang gawain batay sa sarili nilang kakayahan at mga talento, nang nananatili sa kanilang wastong lugar.) Hindi naaangkop na palaging gustuhin na maging superhuman; hindi ito ang dapat hangarin ng isang normal na tao.

Madalas na sinasabi ng ilang tao na, “Walang mahirap para sa Diyos”; isang katunayan ang kasabihang ito, at kaya itong maunawaan ng lahat ng tao. Pero ang ilang tao ay may baluktot na pagkaarok, naniniwala sila na ang anumang bagay na imposibleng gawin ng mga tao ay maaaring isakatuparan ng Diyos para sa kanila kung magdarasal lang sila sa Kanya, at na sa pagsandig sa Diyos sa ganitong paraan, maaaring lampasan ng mga tao ang sarili nilang mga instinto at maging superhuman sila. Ito ba talaga ang kaso? (Hindi.) Ang kasabihang “Walang mahirap para sa Diyos” ay malinaw na tumutukoy sa kapangyarihan at diwa ng Diyos, sa pagkamakapangyarihan-sa-lahat ng Diyos, at pati na rin sa kataas-taasang kapangyarihan ng Diyos sa lahat ng bagay—walang bagay na hindi kayang isakatuparan ng Diyos. Gayumpaman, hindi ito nangangahulugan na dapat lumampas ang mga tao sa normal na pagkatao at maging sobrenatural sila; gaano man kamakapangyarihan ang Diyos, ang gawaing ginagawa Niya sa mga tao ay nakabatay sa kanilang normal na pagkatao at ginagawa sa loob ng saklaw ng normal na pagkatao. Pinamamatnugutan at pinapakilos ng Diyos ang lahat ng bagay, pinapakilos Niya ang mga tao, pangyayari, at bagay, para ang mga ito ay magserbisyo sa Kanyang pagsasakatuparan sa lahat ng uri ng bagay, nang isinasakatuparan ang mga katunayan na malapit na Niyang isakatuparan. Sa loob ng panahon kung kailan isinasakatuparan ng Diyos ang lahat ng uri ng mga bagay, ang mga tao ay nasa normal na pagkatao pa rin—walang nagbago tungkol sa kanila, at mga tao pa rin sila. Gaano man kamakapangyarihan ang Diyos, at anumang mga pamamaraan ang ginagamit ng Diyos para isagawa ang kataas-taasang kapangyarihan sa isang bagay o para maisakatuparan ang isang bagay, ang mga nilikhang tao ay palaging mga nilikhang tao; namumuhay pa rin sila sa normal na pagkatao at hindi supernatural sa anumang paraan. Masasabi ba ninyong lahat na mga katunayan ang mga ito? (Oo.) Ano ang ibig sabihin ng “hindi supernatural”? Ibig sabihin nito na, kapag pinamamatnugutan ng Diyos ang mga tao, pangyayari, at bagay, walang magagawa ang mga tao kundi ang mamuhay, manatiling buhay, gawin ang bawat bagay, at mamuhay sa kasalukuyang sandali sa ilalim ng pamamatnugot ng Diyos. Pero kapag namumuhay ka sa kasalukuyang sandali, magulo ba ang iyong kamalayan? (Hindi.) Malinaw pa rin ang isip mo. Kaya, agad bang umunlad o nagbago ang iyong kakayahan? (Hindi.) Kapareho pa rin ito sa orihinal. Agad bang nagbago ang iyong mga instinto, kung gayon? Hindi, hindi rin nagbago ang mga ito. Sa ilalim ng kataas-taasang kapangyarihan, mga pamamatnugot, at mga pagsasaayos ng Diyos, gaano man karaming bagay ang iyong dinaranas, walang anumang pagbabago sa iyong personalidad, mga gawi, mga pattern ng pamumuhay, at sa kakayahan, mga abilidad, at iba’t ibang funsiyon ng iyong normal na pagkatao. Sadya lang na kapag dinaranas ng mga tao ang gawain ng Diyos, dinaranas nila ang lahat ng uri ng mga bagay at tao sa kani-kanilang sariling kapaligiran, na may huling resulta na, sa proseso ng pagdanas sa gawain ng Diyos, nagkakamit sila ng kabatiran at natututo ng ilang aral. Kung sila ay mga taong naghahangad sa katotohanan, nagagawa nilang makakuha ng ani sa usapin ng katotohanan at pagkilala sa Diyos. Sa proseso ng pagdanas sa gawain ng Diyos, normal ang pag-iisip ng mga tao, hindi malabo ang kanilang kamalayan, at ang kanilang kakayahan, mga abilidad, at mga instinto ay nananatiling pareho katulad ng sa orihinal ng mga ito, nang walang anumang pagbabago. Samakatwid, ang “Walang mahirap para sa Diyos” ay tumutukoy sa pagkamakapangyarihan-sa-lahat ng Diyos at sa pamamatnugot ng Diyos sa lahat ng bagay. Hindi ito tumutukoy sa paggawa sa mga tao na maging supernatural o pagbabago sa diwa ng mga nilikhang tao. Hindi binabago ng Diyos ang diwa ng mga tao; ang mga tao ay tao pa rin, at ikaw man ay lalaki o babae, walang anumang pagbabago sa aspektong ito. Pinamamatnugutan ng Diyos ang lahat ng bagay, at ang Diyos ay omnipotente; ito ang mga tinataglay ng Diyos at ang Kanyang pagiging Diyos, at ito ang pag-aari ng Diyos. Ang “Walang mahirap para sa Diyos” ay hindi nangangahulugan na naging sobrenatural ang mga tao, ni hindi rin ito nangangahulugan na ang mga tao ay omnipotente. Kahit na ang ilang indibidwal ay kayang magkamit minsan ng ilang bagay na lampas sa sarili nilang kakayahan o lampas sa mga instinto ng kanilang katawan, ito ay ang gawain ng Banal na Espiritu. Ang Diyos ang nagbigay sa kanila ng kaloob na ito; hindi sa ipinanganak sila na may ganitong abilidad. Ito ay dahil ang mga nilikhang tao ay walang abilidad na baguhin ang lahat ng ito na inorden ng Diyos. Magbibigay Ako ng isang simpleng halimbawa tungkol sa usapin ng instinto ng tao. Halimbawa, kapag nakakarinig ang mga tao ng isang nakakatakot na tunog, matatakot sila at likas na mamamaluktot ang katawan. Kahit gaano ka na katanda, ganito ka na simula pagkabata, at magiging ganito ka pa rin hanggang mamatay ka—ito ay instinto. Ano ang ibig sabihin ng “instinto”? Isa itong likas na funsiyon ng pisikal na katawan at hindi ito kailanman magbabago. Sa pamamagitan lang ng pagtataglay ng mga instinto mapapanatili ng isang normal na tao ang buhay at pananatiling buhay ng normal na pagkatao, kaya ang mga instinto ng tao ay hindi isang bagay na nilalayong baguhin ng Diyos. Naunawaan mo ba ito? (Oo.) Ano ang tinutukoy ng “Ang Diyos ay omnipotente”? (Tinutukoy nito ang sariling awtoridad ng Diyos at ang pagkamakapangyarihan-sa-lahat ng Diyos.) Mayroon ba itong anumang kinalaman sa mga tao? (Wala itong kinalaman sa mga tao, at hindi ito nangangahulugan na kayang gumawa ng mga tao ng mga supernatural na bagay.) Hindi ito nangangahulugan na sa ilalim ng kontrol ng Diyos, ang mga tao ay omnipotente; kahit na ang mga tao ay nasa ilalim ng kontrol ng Diyos, hindi nila kayang magkamit ng pagiging omnipotente. Bakit ganoon? (Dahil ang mga tao ay hindi ang Diyos; ang mga tao ay mga nilikha lang, samantalang ang Diyos ay natatangi.) Tama iyan, ganoon nga ito. Ang mga tao ay palaging magiging mga tao. Hindi sila magiging ibang espesye, at siyempre, lalong hindi sila magiging Diyos; hindi magbabago ang mga katangian ng mga tao. Hindi magbabago ang mga katangian ng mga tao, kaya magbabago ba ang kanilang mga instinto? (Hindi.) Hindi magbabago ang mga instinto ng mga tao, pati na ang kanilang mga gawi sa buhay at mga pattern ng pamumuhay, o ang mga likas na personalidad na ibinigay ng Diyos. Gamiting halimbawa ang mga pattern ng pamumuhay. Ang mga tao, tulad ng karamihan ng nilalang, ay nagtatrabaho pagkatapos sumikat ng araw at nagpapahinga pagkatapos lumubog ng araw. Kapag bumabangon sila sa umaga, at nakapagpahinga nang maayos ang kanilang utak at komportable ang pakiramdam ng kanilang katawan, nagsisimula silang magtrabaho; sa gabi, kapag nagsisimula nang mapagod ang kanilang katawan, at humihikab sila at pagod na pagod na ang kanilang utak, nagsisimula silang pumasok sa isang kalagayan ng pamamahinga—isa itong napakanormal na pattern ng pamumuhay. Isa itong karaniwang katangian ng mga tao, at isa rin itong instinto ng tao, at siyempre, isa rin itong pattern ng pamumuhay na itinatag ng Diyos para sa sangkatauhan. Ang pattern na ito ay natutukoy ayon sa pag-ikot ng araw, buwan, at mga bituin, at sa pagsikat at paglubog ng araw. Kung lalabagin mo ang pattern ng pamumuhay na ito, sa loob ng maiksing panahon ay maaaring walang anumang magiging malalaking problema—kapag paminsan-minsan ay napapagod ka at gusto mong matulog, maaari kang magpigil ng sarili at uminom ng kaunting tsaa o kape, at medyo maiibsan ang labis na pagkapagod ng iyong katawan—pero sa katagalan ay magkakaroon ng mga problema ang iyong katawan. Bakit ito magkakaroon ng mga problema? Dahil nilabag mo ang pattern ng pamumuhay na itinatag ng Diyos para sa mga tao. Kapag nagkakaroon ng mga problema ang katawan mo at nagpapakonsulta ka sa doktor, sasabihin nito na, “Dapat kang matulog nang maaga sa gabi, nagpapahinga na pagdating ng alas diyes, at bumabangon nang alas kuwatro o alas singko ng umaga; sa loob ng ilang buwan, magiging mabuti ka na muli.” Pagkalipas ng tatlong buwan ng pagsunod sa payo ng doktor, ang lahat ng sintomas ng pagiging hindi komportable ng katawan mo ay halos maglalaho, kaya iisipin mo na, “Lumalabas na hindi naman mga seryosong karamdaman ang mga problema sa katawan ko, kundi idinulot ang mga ito ng hindi ko pagsunod sa normal na pattern ng buhay ko.” Kita mo, hindi ba’t masasabi mo na ang mga normal na pattern ng pamumuhay ng mga tao ay hindi puwedeng labagin? (Oo.) Ang pattern na ito ng pamumuhay ng mga tao ay katulad ng sa ibang mga nilalang; lahat ng ito ay nagtatrabaho pagkatapos sumikat ng araw at nagpapahinga pagkatapos lumubog ng araw. Siyempre, may ilang nilalang, tulad ng mga kuwago, na nagpapahinga sa araw at lumalabas at nagiging aktibo sa gabi; ang kanilang pattern ng pamumuhay ay iba kumpara sa mga tao at sa ibang mga nilalang, pero kung gusto mong labagin ang ganitong pattern ng mga ito, magiging imposible iyon. Dagdag pa rito, ang ilang nilalang ay nagha-hibernate kapag taglamig. Ang mga tao ba ay may ganitong pattern? (Wala.) Wala, hindi kailangang mag-hibernate ng mga tao. Ang buhay ng mga tao ay mayroong isang pattern—nagpapahinga sila sa loob ng isa o dalawang araw kada linggo, nagtatrabaho sila pagkatapos sumikat ng araw at nagpapahinga pagkatapos lumubog ng araw, at palagian nilang pinapanatili ang ganitong normal na pattern ng pagtatrabaho at pagpapahinga, at sa ganitong paraan ay maaaring mapangalagaan ang kanilang buhay at mapanatili ang kanilang pananatiling buhay. Ang mga tao ay may sarili nilang mga pattern ng pamumuhay, at ang mga pattern ng pamumuhay na ito ay itinatag ng Diyos. Ang lahat ng ito ay makabuluhan at ang lahat ng ito ay para sa layunin ng pagpapanatili sa normal na buhay at pananatiling buhay ng sangkatauhan. Samakatwid, hinding-hindi lalabagin ng gawain ng Diyos ang mga pattern ng buhay at ng pananatiling buhay ng tao gaya ng nasa imahinasyon ng mga tao, at dapat mo ring bitiwan ang kuru-kuro at imahinasyong ito. Kung pipilitin ng mga tao na labagin ang mga pattern na ito na itinatag ng Diyos para sa kanila, o kung palaging gustong baguhin ng mga tao ang mga ito dahil pinapamahalaan sila ng ilang ideya tungkol sa mga supernatural na bagay, magiging kahangalan iyon. Kung iniisip mo na ang pagbabago sa mga ito ay mag-aangat sa iyong buhay at magpapabuti sa iyong pagkatao, subukan mong baguhin ang mga ito at tingnan mo kung gaano ka katagal na mabubuhay, tingnan mo kung paano magbabago ang mga bagay sa mga susunod na araw, at kung aangat ba ang iyong normal na pagkatao, at kung ikaw ba ay magiging superhuman o isang anghel. Kung naniniwala ka na ang gawain ng Diyos ay dapat na may supernatural na elemento, at na dapat nitong baguhin ang iyong mga pattern ng pamumuhay, at gusto mo ring pilit na baguhin ang mga ito para ikaw ay maging lampas sa karaniwan, maaari mo itong subukan. Maaari na pagkatapos mong sumubok sa loob ng ilang taon, talagang nabago mo nga ang mga pattern ng iyong pamumuhay at pananatiling buhay. May isang sitwasyon lang kung saan maaari itong mangyari, at iyon ay na ang iyong pisikal na katawan ay hindi na iiral, at sa puntong iyon ay tunay kang magiging supernatural at magiging usok, at ikaw ay magiging isang “selestiyal na nilalang” at magiging imortal. Kung gusto mong mapanatiling normal at malusog ang iyong pisikal na katawan, at magawang tanggapin ang gawain ng Diyos at ang Kanyang mga salita habang nasa isang normal na kalagayan, hindi mo dapat hangarin na maging isang diumano’y superhuman o hangarin ang isang diumano’y angat na pagkatao batay sa sarili mong mga kuru-kuro at imahinasyon; sa halip, dapat kang mamuhay sa normal na pagkatao, panatilihin mo ang pattern ng buhay at pananatiling buhay ng iyong normal na pagkatao, at panatilihin mo rin ang mga instinto ng iyong normal na pagkatao. Huwag humingi nang hindi makatwiran sa Diyos; ang mga di-makatwirang hinihinging ito ay pawang nagmumula sa iyong mga imahinasyon at kuru-kuro. Ang iyong mga instinto, mga pattern ng pamumuhay, at iba pa ay hindi ang nilalayong baguhin ng Diyos, at ang mga ito ay hindi rin mga bagay na nilalayon Niyang baguhin sa Kanyang gawain. Ang isang taong naligtas ay tiyak na hindi isang taong puno ng mga kuru-kuro at imahinasyon, at lalong hindi siya isang superhuman o isang di-pangkaraniwang tao. Sa halip, isa siyang taong may normal na pagkatao, at konsensiya at katwiran, isang taong nagagawang makinig sa mga salita ng Diyos, at tingnan ang mga tao at bagay, at umasal at kumilos nang ayon sa mga katotohanang prinsipyo; isa siyang tao na kayang magpasakop sa Diyos sa lahat ng bagay, na hindi supernatural kahit kaunti, at na ang pagkatao niya ay partikular na normal at praktikal.

Ang mga taong namumuhay sa normal na pagkatao ay nalilimitahan din ng maraming instinto ng katawan at ng maraming pangangailangan ng katawan. Halimbawa, minsan ay maaaring inaantala ng mga tao ang paggawa sa kanilang mga tungkulin sa loob ng ilang araw dahil sila ay masyadong pagod o may sakit at nangangailangan sila ng pahinga; minsan, dahil sa isang tensiyonadong kapaligiran, maaaring makaramdam sila ng takot at hindi nila magawang kumalma para gumawa ng kanilang mga tungkulin; o maaaring madalas silang makaramdam ng pagkakautang at kalungkutan sa puso nila dahil, sa kanilang limitadong kakayahan at mga abilidad, hindi nila kayang maging mahusay sa isang partikular na uri ng gawain o tungkulin—ang lahat ng ito ay mga normal na pagpapamalas na nabibilang sa loob ng saklaw ng normal na pagkatao. Kung minsan ay maaaring nalilimitahan ang mga tao ng mga damdamin at pangangailangan ng katawan, at minsan ay maaaring sumasailalim sila sa mga limitasyon ng mga instinto ng katawan, o sa mga limitasyon ng oras at personalidad—ito ay normal at natural. Halimbawa, may ilang tao na labis na introvert mula pa noong bata sila; hindi sila mahilig magsalita at nahihirapan silang makipag-ugnayan sa iba. Kahit nasa hustong gulang na sila sa edad na trenta o kuwarenta, hindi pa rin nila mapangibabawan ang personalidad na ito: Hindi pa rin sila magaling magsalita o mahusay sa mga salita, hindi rin sila magaling sa pakikipag-ugnayan sa iba. Pagkatapos nilang maging lider, medyo nagiging limitasyon at hadlang sa kanilang gawain ang personalidad nilang ito, at dahil dito ay madalas silang nababagabag at nadidismaya, kaya’t nararamdaman nilang nalilimitahan sila. Ang pagiging introvert at hindi pagkahilig na magsalita ay mga pagpapamalas ng normal na pagkatao. Dahil ang mga ito ay mga pagpapamalas ng normal na pagkatao, maituturing ba na mga pagsalangsang sa Diyos ang mga ito? Hindi, hindi mga pagsalangsang ang mga ito, at tatratuhin ng Diyos nang tama ang mga ito. Anuman ang iyong mga problema, depekto, o mga kapintasan, hindi isyu ang mga ito sa mga mata ng Diyos. Tinitingnan lang ng Diyos kung paano mo hinahanap ang katotohanan, isinasagawa ang katotohanan, kung paano ka kumikilos ayon sa mga katotohanang prinsipyo, at sumusunod sa daan ng Diyos sa ilalim ng mga likas na kalagayan ng normal na pagkatao—ang mga ito ang tinitingnan ng Diyos. Kaya, sa mga usaping nauugnay sa mga katotohanang prinsipyo, huwag hayaan na paghigpitan ka ng mga pangunahing kondisyon tulad ng kakayahan, mga instinto, personalidad, mga kagawian, at mga pattern ng pamumuhay ng normal na pagkatao. Siyempre, huwag mo ring igugol ang iyong enerhiya at panahon sa pagsubok na pagtagumpayan ang mga pangunahing kondisyong ito, o sa pagsubok na baguhin ang mga ito. Halimbawa, kung mayroon kang introvert na personalidad, at hindi ka mahilig magsalita, at hindi ka mahusay sa mga salita, at hindi ka magaling makipag-ugnayan at makisalamuha sa mga tao, wala sa mga bagay na ito ang mga problema. Bagama’t mahilig magsalita ang mga extrovert, hindi lahat ng sinasabi nila ay kapaki-pakinabang o naaayon sa katotohanan, kaya ang pagiging introvert ay hindi isang problema at hindi mo kailangang subukang baguhin ito. Maaaring sabihin mo na, “Kung isa akong ordinaryong tagasunod, hindi magiging problema para sa akin na magkaroon ng introvert na personalidad; pero ngayon ay isa na akong lider, kaya hindi ba’t dapat kong baguhin ang introvert na personalidad ko?” Kung talagang gusto mo itong baguhin, maaari mong subukang pag-aralan kung paano makipag-ugnayan sa iba, o gumawa ng tuntunin para sa kung gaano karami ang sasabihin mo, kung gaano karaming usapin ang pangangasiwaan mo, at kung ilang uri ng mga tao ang pakikitunguhan mo sa isang araw. Kung talagang mayroon ka ng abilidad na baguhin ang iyong likas na personalidad, siyempre, hindi awtomatiko na isa itong masamang bagay sa usapin ng paggawa mo sa gawain ng Iglesia. Gayumpaman, kung ipinanganak ka na may introvert na personalidad at hindi ka magaling sa mga salita, at hindi ka mahusay na makihalubilo, at hindi ka marunong makipag-usap o makisalamuha sa iba, walang makapagbabago nito. Ang ilang tao ay may introvert na personalidad, ayaw nilang makisalamuha o makipag-usap sa iba, at dagdag pa rito, wala silang gaanong nasasabi. Palagi nilang nadarama na tama lang na magsabi ng isang bagay na kapaki-pakinabang, at na hindi na kailangang magsabi pa ng mga bagay na hindi kinakailangan, kaya ayaw nilang magsabi ng marami. Para sa ilang tao, maaaring ito ay dahil masyado pa silang bata at walang karanasan sa buhay at salat sa pananalita; para sa ibang mga tao, maaaring hindi na sila bata at mayroon na silang karanasan sa buhay, pero mayroon pa rin silang ganitong introvert na personalidad. Kung susubukan mong baguhin ang ganitong uri ng personalidad at gagamit ka ng lahat ng uri ng pamamaraan para baguhin ito, hayaan mong sabihin Ko sa iyo, hindi mo ito kailanman mababago sa buong buhay mo, dahil hindi ginagawa ng Diyos ang ganitong uri ng gawain. Ang iyong mukha o hitsura man ay kamukha ng sa tatay mo, sa nanay mo o sa sinumang iba pang kamag-anak, hindi magbabago ang hitsurang ito, at higit pa rito, ang personalidad mo, sa partikular, ay hindi magbabago. Sinasabi ng ilang tao na, “Mahirap baguhin ang isang introvert na personalidad, kaya madali bang baguhin ang isang extrovert na personalidad?” Ganoon din kahirap na baguhin ang isang extrovert na personalidad. Mahilig magsalita ang mga extrovert at marami silang gustong sabihin; kung hihingin mo sa kanilang huwag magsalita o na bawasan ang pagsasalita, hindi nila magawang kontrolin ang sarili nila, at kung may sinumang magbabawal sa kanila na magsalita, para bang pinagkaitan mo sila ng kanilang buhay. Kung makikipag-ugnayan ang isang introvert sa isang extrovert, maiimpluwensiyahan ba nila ang isa’t isa? Maaaring medyo maimpluwensiyahan nila ang isa’t isa sa umpisa; alang-alang sa reputasyon, ang dalawang taong ito ay makikisama at magiging mapagparaya sa isa’t isa, o magiging matiisin at maunawain sa isa’t isa. Pero sa paglipas ng panahon, makikilala nila ang isa’t isa at magtatamo sila ng malinaw na ideya sa personalidad ng isa’t isa, at hindi na kailangan pang kumilos nang masyadong matiisin at mapagsaalang-alang sa isa’t isa, kaya mabilis silang babalik sa kanilang mga orihinal na kalagayan. Kung orihinal kang mayroong introvert na personalidad, introvert ka pa rin ngayon; kapag nagsasalita ka at nakikipag-usap, nagbibigkas ka lang ng kaunting salita o pangungusap, at wala ka nang iba pang nasasabi. Kung may magtatanong ng, “Lumabas ka ba?” Sasagot ka ng, “Oo.” Pagkatapos, kung tatanungin niya na, “Kailan ka bumalik?” sasagot ka, “Ngayon lang.” Hindi mo sinasabi kung ano ang nangyari, at hindi mo sinasabi kung ano ang gustong marinig ng taong iyon. Sa kabaligtaran, walang tigil na naglilitanya ng mga salita ang mga extrovert, na parang isang machine gun, at kahit na sumabat ka sa kanila, pagkalipas ng ilang saglit ay magpapatuloy sila sa pagsasalita. Madali bang mabago ang personalidad ng isang tao? (Hindi.) Ito ay isang bagay na mayroon ang bawat nilikhang tao nang ipanganak sila. Wala itong kinalaman sa mga tiwaling disposisyon o sa diwa ng pagkatao ng isang tao; isa lang itong kalagayang nakikita ng mga tao mula sa panlabas, at isang paraan ng pagharap ng isang tao sa mga tao, pangyayari, at bagay. Ang ilang tao ay mahusay sa pagpapahayag ng kanilang sarili, samantalang ang iba ay hindi; ang ilan ay mahilig maglarawan ng mga bagay, samantalang ang iba ay hindi; ang ilan ay mahilig magsarili ng kanilang mga iniisip, samantalang ang iba ay ayaw na magkimkim ng kanilang mga iniisip, bagkus ay gustong ipahayag nang malakas ang mga ito para marinig ng lahat ang mga ito, at saka lang sila nagiging masaya. Ang mga ito ang iba’t ibang paraan ng pagharap ng mga tao sa buhay at mga tao, pangyayari, at bagay; ang mga ito ang mga personalidad ng mga tao. Ang personalidad mo ay isang bagay na taglay mo noong ipinanganak ka. Kung bigo kang baguhin ito kahit pagkatapos ng maraming pagtatangka, hayaan mong sabihin Ko sa iyo, maaari ka nang tumigil ngayon; hindi mo kailangang magpakapagod nang husto. Hindi ito mababago, kaya huwag mo itong subukang baguhin. Anuman ang orihinal mong personalidad, iyon pa rin ang iyong personalidad. Huwag subukang baguhin ang iyong personalidad alang-alang sa pagkakamit ng kaligtasan; ito ay isang walang-katotohanang ideya—anumang personalidad ang mayroon ka, isa iyong obhetibong katunayan, at hindi mo ito mababago. Sa usapin ng mga obhetibong dahilan para dito, ang resultang nais na makamit ng Diyos sa Kanyang gawain ay walang kinalaman sa iyong personalidad. Kung makakamit mo man ang kaligtasan ay wala ring kaugnayan sa iyong personalidad. Dagdag pa rito, kung ikaw man ay isang taong nagsasagawa ng katotohanan at nagtataglay ng katotohanang realidad ay walang kinalaman sa iyong personalidad. Kaya, huwag mong subukang baguhin ang iyong personalidad dahil lang sa gumagawa ka ng ilang tungkulin o naglilingkod bilang isang superbisor ng isang partikular na aytem ng gawain—maling kaisipan ito. Ano ang dapat mong gawin kung gayon? Anuman ang iyong personalidad o likas na mga kondisyon, dapat mong sundin at isagawa ang mga katotohanang prinsipyo. Sa huli, hindi sinusukat ng Diyos kung sumusunod ka sa Kanyang daan o kung makakamit mo ang kaligtasan batay sa iyong personalidad, o sa kung ano ang taglay mong likas na kakayahan, mga kasanayan, mga abilidad, kaloob, o talento, at siyempre ay hindi rin Niya tinitingnan kung gaano mo napigilan ang iyong mga instinto at pangangailangan ng katawan. Sa halip, tinitingnan ng Diyos kung, habang sinusundan mo ang Diyos at ginagawa ang iyong mga tungkulin, isinasagawa at dinaranas mo ba ang Kanyang mga salita, kung mayroon ka bang kahandaan at determinasyong hangarin ang katotohanan, at sa huli, kung nakamit mo ba ang pagsasagawa sa katotohanan at pagsunod sa daan ng Diyos. Ito ang tinitingnan ng Diyos. Naiintindihan mo ba ito? (Oo, naiintindihan namin.)

Kapag kumikilos ang ilang babae, mabilis nilang nagagawa ang mga bagay, kasingbilis at kasinglakas sila ng isang kidlat, at gumagawa sila ng mabibilis at maririing desisyon; ang personalidad nila ay katulad mismo ng sa isang lalaki. Ano ang sikat na terminong ginagamit para ilarawan sila sa panahon ngayon? Malalakas na babae. Ang “malalakas na babae” ay hindi na ang tunggak at malalaking magaspang ang galaw na dating tinutukoy ng mga tao gamit ang terminong ito. Hindi ito isang mapangutyang termino; sa halip, isa itong papuring termino. Pero paano itinuturing ng Diyos ang papuring terminong ito? Kasingbilis at kasinglakas mo ang isang kidlat, at matapang at determinadong mapagpasya ka sa iyong mga kilos, pero ano ang mga prinsipyo ng iyong pagsasagawa at ang batayan sa mga kilos mo? Ito ba ay ang katotohanan? Ito ba ay ang mga salita ng Diyos? Ito ay susi. Kung ang isang lalaki ay mabagal at metikuloso sa kanyang mga kilos, sa mga salita ng mga walang pananampalataya, para siyang isang babae na nakagapos ang mga paa—ang ilan ay gumagamit pa nga ng mapangutyang termino, sinasabi na siya ay “medyo binabae”—pero paano siya tinitingnan ng Diyos? Ang isang tao man ay kasingbilis at kasinglakas ng isang kidlat at matapang at determinadong mapagpasya sa paggawa ng mga bagay, o kumikilos tulad ng isang babaeng nakagapos ang mga paa at medyo binabae sa kanyang mga kilos, mga problema ba ang alinman sa mga bagay na ito? (Hindi.) Ang pagiging kasingbilis at kasinglakas ba ng isang kidlat, at matapang at determinadong mapagpasya ay isang kalakasan? (Hindi, hindi tiyak iyon.) Kaya, isa bang kahinaan ang kumilos nang tulad ng isang babaeng nakagapos ang mga paa? (Hindi rin, hindi tiyak iyon.) Bagama’t ang isa sa dalawang termino na “malalakas na babae” at “medyo binabae” ay papuri at ang isa naman ay mapangutya, ang diwa ng dalawang uri ng pag-uugali o paraang ito ng paggawa ng mga bagay ay hindi dapat husgahan batay sa mga literal na kahulugan ng mga ito. Ano ang dapat gamitin para husgahan ito? (Kung ang isinasagawa ng isang tao ay ang salita ng Diyos o hindi.) Ang batayan ng kanyang mga kilos, at pati na rin ang epektong nilalayon niyang makamit, ay dapat na gamitin para husgahan ito. Kung ang batayan ng kanyang mga kilos ay ang salita ng Diyos at ang mga katotohanang prinsipyo, halos 90 porsiyento ang katiyakan na wala siyang ginagawang mali. Kung bukod sa ginagawa niya ang mga bagay nang ayon sa mga katotohanang prinsipyo, kundi higit pa rito, ang epektong nilalayon niyang makamit ay ang ipagtanggol ang patotoo sa Diyos at ang mga interes ng sambahayan ng Diyos, at ang pagpapatibay sa mas maraming kapatid, makakatiyak tayo nang 100 porsiyento na wala siyang ginagawang mali. Huwag nang isipin kung siya ba ay matapang at determinadong mapagpasya o tulad ng isang babae na nakagapos ang mga paa—huwag nang isipin kung paano siya kumikilos sa panlabas—hindi iyon importante. Ang importante ay kung ang mga katotohanang prinsipyo ang batayan ng kanyang mga kilos, at kung ang layon ba ng kanyang mga kilos at ang epektong nilalayon niyang makamit sa pamamagitan ng kanyang mga kilos ay ang pangangalaga sa mga interes ng sambahayan ng Diyos at sa gawain ng iglesia, at ang pagpapatibay sa mas maraming tao. Kaya, importante ba ang anyo ng kanyang mga kilos? (Hindi.) Ikaw man ay isang malakas na babae o parang isang babaeng nakagapos ang mga paa, hindi ito ang tinitingnan ng Diyos; hindi ito ang pamantayang ginagamit ng Diyos para suriin ang mga tao. Kaya, kung ang isang babae ay tila isang malakas na babae, at sa kanyang mga kilos, siya ay kasingbilis at kasinglakas ng isang kidlat, at matapang at determinadong mapagpasya, karapat-dapat ba itong purihin at hangaan? (Hindi.) Ang pagiging kasingbilis at kasingsigasig ba ng isang kidlat, at pagiging matapang at determinadong mapagpasya ba ay isang prinsipyo para sa paggawa ng mga bagay? (Hindi.) Ikaw man ay isang lalaki o babae, ang pagiging matapang at determinadong mapagpasya at pagiging kasingbilis at kasinglakas ng isang kidlat ay hindi isang prinsipyo para sa paggawa ng mga bagay. Kaya, ano ang isang prinsipyo para sa paggawa ng mga bagay? (Dapat gawin ng isang tao ang mga bagay ayon sa mga katotohanang prinsipyo, at ang epektong nilalayon ng isang tao na makamit ay dapat na ang pangalagaan ang mga interes ng sambahayan ng Diyos at patibayin ang mas maraming tao—ito ay isang prinsipyo.) Isa itong kongkretong prinsipyo. Kung kikilos ka ayon sa prinsipyong ito, isinasagawa mo ang katotohanan; kung hindi ka kikilos ayon sa prinsipyong ito, sa Aking mga mata, ang pagpapahayag na pinakamainam na tumutukoy sa iyong pagiging matapang at determinadong mapagpasya, sa iyong pagiging kasingbilis at kasinglakas ng isang kidlat ay “pagiging walang pakundangan habang gumagawa ng masasamang bagay.” Malinaw na ang pagiging walang pakundangan habang gumagawa ng masasamang bagay ay hindi pagkilos batay sa mga katotohanang prinsipyo; bagama’t mukha kang mapagpasya at hindi nag-aalinlangan sa iyong mga kilos, at na mayroon kang tindig ng isang lider o hari, sa realidad ay wala kang pakundangan habang gumagawa ng masasamang bagay. Ano ang mga kahihinatnan ng pagiging walang pakundangan habang gumagawa ng masasamang bagay? Nagdudulot ito ng mga pagkagambala at kaguluhan, at sinasabotahe nito ang gawain ng iglesia. Kaya, matatandaan ba ito ng Diyos? (Hindi.) Hindi lang ito hindi matatandaan ng Diyos, kundi kokondenahin din Niya ito. Kaya, sinasabi mo na ikaw ay isang malakas na babae, at na sa iyong mga kilos ay kasingbilis at kasinglakas ka ng isang kidlat, at matapang at determinadong mapagpasya ka, pero kapaki-pakinabang ba iyon? (Hindi.) Tanging ang paghahanap sa katotohanan at pagkilos ayon sa mga katotohanang prinsipyo ang matatawag na isang tunay na abilidad; ito lang ang pagsasagawa sa katotohanan at paghahangad sa katotohanan, at ito lang ang dapat gawin ng mga taong may normal na pagkatao. Ipagpalagay nang sinabi mo na, “Sadyang ganito ang personalidad ko at hindi ito mababago, kaya ano ang magagawa ko?” Mayroong madaling solusyon. Isa ka mang taong mabilis o mabagal kumilos ay hindi isang problema; huwag magpalimita rito. Hindi rin kailangan na magsikap ka nang husto para baguhin ang iyong pamamaraan ng paggawa ng mga bagay dahil gusto mong kumilos nang ayon sa mga prinsipyo. Anuman ang iyong pamamaraan, kung ang batayan ng iyong mga kilos ay ang mga katotohanang prinsipyo, at ang epektong nakakamit mo ay ang pagtatanggol sa patotoo sa Diyos, sa mga interes ng Diyos, at sa gawain ng sambahayan ng Diyos, kung gayon ay mabubuting gawa ang mga ito, at matatandaan ng Diyos ang mga ito. Sa kabaligtaran, ikaw man ay kimi sa panlabas at nag-aatubili tulad ng isang babaeng nakagapos ang mga paa, o kasingbilis at kasinglakas ng isang kidlat tulad ng isang lider o hari—anuman ang panlabas na anyo ng iyong mga kilos—kung hindi ka kikilos ayon sa mga katotohanang prinsipyo, nagdudulot ka ng mga pagkagambala at kaguluhan, at ang mga ito ay masasamang gawa, at ang mga ito ay kokondenahin ng Diyos at hindi matatandaan ng Diyos. Ito ang prinsipyo para sa paghusga kung ang isang tao ay mabuti ba o masama. Naiintindihan mo ba ito? (Oo.) Kaya, ngayong natapos na tayong magbahaginan tungkol sa mga bagay na ito, mayroon na ba kayong kaunting pagkaunawa sa kung anong mga kuru-kuro at imahinasyon mayroon ang mga tao tungkol sa gawain ng Diyos? (Mayroon.) Ngayong nauunawaan na ninyo ang mga ito, alam ba ninyo ang ilan sa mga paglihis na mayroon ang mga tao sa kanilang proseso ng pananampalataya sa Diyos at paghahangad sa katotohanan? Malinaw na rin ba sa inyo kung paano kayo dapat magsagawa? (Oo, malinaw na.)

Ang layunin ng pag-unawa sa mga kuru-kuro at imahinasyon ng mga tao, sa isang banda, ay ang pigilan ang mga tao na mamuhay ayon sa mga kuru-kuro at imahinasyong ito at tumahak sa maling landas sa buhay. Sa kabilang banda, ito ay para bigyang-kakayahan ang mga tao—habang binibitiwan nila ang mga kuru-kuro at imahinasyong ito—na mamuhay sa loob ng normal na pagkatao at tuparin ang kanilang mga responsabilidad at tungkulin nang may kaluwagan at kagalakan, at huwag pilitin ang kanilang sarili na gumawa ng mga bagay na hindi nila kayang gawin. Kung may isang bagay na kaya mong makamit at nararapat mong gawin, gawin mo ang lahat ng makakaya mo sa paggawa nito; kung ang isang bagay ay lampas sa iyong kakayahan at abilidad, maghanap ka ng isang tao na makikipagtulungan sa iyo rito o humingi ka ng tulong sa ibang mga kapatid, at gawin mo ito sa pinakaabot ng iyong abilidad—ang mga ito ang mga prinsipyo. Sa pagbubuod, ang dapat maunawaan ng mga tao tungkol sa usaping ito ay na, sa panahon kung kailan gumagawa ang Diyos, ang pagkatao ng lahat ng tao ay unti-unting umuunlad sa isang mabuting direksyon sa proseso ng pagtanggap sa mga salita ng Diyos, at sa loob ng saklaw ng likas na batayang mga kondisyon ng kanilang pagkatao, sa halip na maging baluktot, sobrenatural, o hindi normal. Samakatwid, kung ang tungkuling ginagawa mo ay kinasasangkutan ng isang teknikal o propesyonal na kasanayan, kung gayon, para magawa nang maayos ang tungkuling iyon, dapat kang magsikap para masipag na matutunan at saliksikin ang teknikal o propesyonal na kasanayang iyon. Hindi ka dapat bulag na maghintay na kumilos ang Diyos batay sa mga kaisipan at pananaw gaya ng “Ang Diyos ay omnipotente, at anumang imposibleng magawa ng mga tao ay kayang maisakatuparan ng Diyos kung magdarasal lang tayo sa Kanya” at mga imahinasyon tungkol sa mga supernatural na bagay, nang hindi gumugugol ng pagsisikap para ikaw mismo ang matuto ng kasanayan. Dapat mong ibigay ang iyong buong puso, ang iyong buong lakas, at ang iyong buong isipan sa paggawa niyong nasa loob ng saklaw ng kung ano ang kayang makamit ng iyong kakayahan, at pagdating sa kung ano ang lampas sa iyong kakayahan at mga abilidad, huwag mong pahirapan ang iyong sarili, huwag kang magpabigat sa sarili mo, huwag mong dagdagan ang pasanin mo, o gipitin ang iyong sarili sa anumang paraan, kundi sa halip ay huwag kang mahigpit sa iyong sarili. Gamiting halimbawa ang pag-aaral ng mga kasanayan sa pagkokompyuter. Sabihin nating tumatanda ka na, at batay sa iyong edad, sa iyong kakayahan, at sa iyong mga kasalukuyang kondisyon, ang pag-aaral lang na mag-type ay isa nang malaking tagumpay para sa iyo. Kung kaya mo ring matutong kontakin ang mga kapatid at gumawa ng gawain sa internet, ayos na ayos na iyon. Gayumpaman, hindi ka kailanman nasisiyahan at mayroon ka pa ring pagnanais para sa higit pa—gusto mong matuto kung paano magsulat ng mga program at panatilihin ang seguridad ng network, gumawa ng kung anong gawain na tanging ang mga network engineer at tauhang pang-high-tech ang nakakagawa. Hindi ba’t kahangalan iyon? (Oo.) Hindi mo kayang matutunan ang mga bagay na ito, kaya nagiging negatibo ka at nagrereklamo ka tungkol sa Diyos: “O Diyos, bakit hindi ko matutunan ang mga bagay na ito? Bakit Mo ako binigyan ng ganitong uri ng kakayahan? Napakatanda ko na—bakit hindi Mo ako kayang gawing bata uli? Hindi ba’t omnipotente ang Diyos?” Mali na magkaroon ka ng gayong mga kaisipan at gumawa ng gayong mga paghingi. Ano ang ibig sabihin ng “ginagawa ang anumang nasa kapangyarihan ng isang tao, at hindi lumalampas sa kakayahan, mga abilidad, at mga likas na gawi ng isang tao?” Anuman ang tinutulutan ng iyong kakayahan at mga abilidad na makamit mo, iyon ang hinihingi ng Diyos sa iyo. Anuman ang hindi mo kaya, hindi iyon hinihingi ng Diyos sa iyo, at hindi mo rin iyon kailangang hingin sa sarili mo. Kung hindi mo kayang gawin ang isang bagay, may iba na kaya itong gawin; hindi hinihingi ng Diyos na ikaw ang gumawa nito. Sinasabi mo na, “Matanda na ako—hindi ko alam kung paano mag-upload ng mga video, hindi ko rin alam kung paano panatilihin ang seguridad ng network, at lalong hindi ko alam kung paano magsulat ng mga program,” pero pinipilit mo pa rin na matutunan ang mga bagay na ito—tinanong mo ba kung kailangan ng sambahayan ng Diyos na gawin mo ang gawaing ito? Ginawa mo ba nang maayos ang sarili mong gawain? Ginawa mo ba nang maayos ang gawain na tinutulutan ng iyong kakayahan na makamit mo? Kung hindi mo ito nagawa nang maayos, at pinipilit mo pa ring subukang gawin ang mga bagay na lampas sa iyong maaabot at hindi mo maarok, at na ni hindi mo kailanman magagawang matutunan sa iyong buong buhay, sa tingin mo ba ay nakikibaka ka laban sa iyong sarili, o laban sa Diyos? Hindi ba’t labis itong mapanggulo? (Oo.) Palagi mong gustong higitan ang iyong sarili at maging superhuman, pero hindi hiningi ng Diyos na gawin mo iyon. May iisang dahilan lang kung bakit gusto mong maging superhuman, at iyon ay na gusto mong magpakitang-gilas at hindi ka tatanggap ng pagkatalo o susuko sa katandaan. Hindi ito para sa paggawa ng iyong tungkulin nang maayos kaya ka nagtitiis ng paghihirap at nagbabayad ng halaga; hindi mo ginagawa ang tungkulin mo nang ayon sa prinsipyo ng pag-asal nang may mabuting asal at nang mahigpit na kumakapit sa iyong wastong lugar. Gusto mong patunayan na hindi ka pa matanda sa pamamagitan ng paghamon sa sarili mong kakayahan at mga abilidad. “Kaya ko pa rin ito,” iniisip mo. “Kasinghusay ako ng iba, kaya kong gawin ang anumang kayang gawin ng ibang mga tao!” Makabuluhan ba ito? (Hindi.) Hindi ito makabuluhan. Ang lahat ng iginugugol mong pagsisikap na ito ay walang silbi at walang halaga. Kung ibibigay mo ang iyong buong puso, ang iyong buong isipan, at ang iyong buong lakas sa wastong paggawa ng bagay na siyang tinutulutan ng sarili mong mga kondisyon na makamit, malulugod ang Diyos. Huwag mong hamunin ang sarili mo, ni subukang lampasan ang kakayahan mo. Alam ng Diyos kung kumusta ang kakayahan at mga abilidad mo. Matagal nang paunang itinakda ng Diyos ang kakayahan at mga abilidad na ibinigay Niya sa iyo. Ang palaging pagnanais na higitan ang mga ito ay pagiging mapagmataas at pagkakaroon ng labis na kumpiyansa sa sarili; ito ay paghahanap lang ng gulo at hindi maiiwasang mauuwi ito sa kabiguan. Hindi ba’t pinapabayaan ng gayong mga tao ang kanilang mga wastong gampanin? (Oo.) Hindi sila umaasal sa paraang sumusunod sa tuntunin, at hindi nila pinanghahawakan nang mahigpit ang mga wastong posisyon nila para tuparin nang maayos ang mga tungkulin ng isang nilikha—hindi nila sinusunod ang mga prinsipyong ito sa kanilang mga kilos, kundi lagi nilang sinusubukang magpakitang-gilas. May isang kasabihan na may dalawang bahagi: “Naglalagay ng kolorete ang isang matandang babae—para bigyan ka ng isang bagay na titingnan.” Para saan ang ginagawang ito ng “matandang babae”? (Para magpakitang-gilas.) Gustong ipakita ng matandang babae sa iyo, na para bang sinasabi niyang: “Bilang isang matandang babae, hindi ako ordinaryo—papakitaan kita ng isang espesyal na bagay.” Ayaw niyang hamakin siya, kundi gusto niya na tinitingala at pinagpipitaganan siya; gusto niyang hamunin ang kanyang mga limitasyon at lampasan ang sarili niya. Hindi ba’t pagkakaroon ito ng mapagmataas na kalikasan? (Oo.) Kung may mapagmataas kang kalikasan, hindi ka nananatili sa limitasyon mo, ayaw mong umasal nang naaangkop sa katayuan mo. Gusto mong laging hamunin ang sarili mo. Anuman ang magagawa ng iba, gusto mo ring magawa. Kapag ang iba ay gumagawa ng mga bagay na nagiging dahilan para sila ay mamukod-tangi, nagkakamit ng mga resulta, o nakapag-aambag, at nakakatanggap ng papuri ng lahat, ikaw ay nayayamot, naiinggit, at hindi nasisiyahan. Kaya gusto mong talikdan ang mga kasalukuyang gampanin mo para gawin ang gawaing magpapaningning sa iyo, gusto mo ring tingalain ka. Subalit hindi mo kayang gumawa ng gawaing nagtutulot sa iyo na mamukod-tangi, kaya hindi ba’t pagsasayang lang ito ng oras? Hindi ba’t pagpapabaya ito sa iyong wastong mga gampanin? (Oo.) Huwag mong pabayaan ang mga wastong gampanin, dahil hindi maganda ang kalalabasan ng pagpapabaya sa mga iyon. Hindi lang ito nakakaantala sa mga bagay at nagsasayang ng oras, na nagdudulot na hamakin ka ng iba, kundi nagdudulot din ito na kasuklaman ka ng Diyos, at sa huli, pinapahirapan mo ang sarili mo kaya ka labis na nagiging negatibo. Anuman ang edad ng isang tao—siya man ay bata, nasa katanghaliang edad, o matanda—mayroon siyang mga limitasyon pagdating sa kanyang kakayahan at mga talento; walang taong perpekto. Kalimutan na ang pagiging isang perpektong tao, kalimutan mo ang pagkaalam kung paano gawin ang lahat ng bagay, ang magawa ang lahat ng bagay, at ang maunawaan ang lahat ng bagay—mapanggulo ito kung mayroon kang ganitong uri ng disposisyon.

Sa loob ng gawain ng Diyos, bakit kapag nagsasalita Siya sa lahat ng uri ng mga tao tungkol sa anumang paksa o anumang uri ng isyu, paulit-ulit Siyang nagsasalita tungkol sa parehong bagay nang tinutugunan ang iba’t ibang kalagayan at sitwasyon? Iniisip ng mga walang espirituwal na pang-unawa na, “Ang pagsasalita sa ganitong paraan ay masyadong detalyado at masyadong mahaba; nauunawaan na namin.” Maaaring nauunawaan mo na, pero ang iba ay maaaring hindi pa; at kahit nauunawaan mo na, kaya mo bang lutasin ang mga problema ng iba’t ibang kalagayan? Kung hindi mo kaya, nangangahulugan ito na hindi mo pa ganap na nauunawaan, kaya huwag magpanggap na nauunawaan mo na. Magkakaiba lahat ang mga kalagayan ng mga tao. Sa sandaling natalakay na ang lahat ng kalagayan ng bawat uri ng tao, at kapag natalakay na ang lahat ng iba’t ibang kalagayan—ibig sabihin, sa sandaling natalakay na ang lahat ng kalagayan ng lahat ng uri ng mga tao sa loob ng isang partikular na malaking isyu, at nauunawaan na ng lahat ang aspektong ito ng katotohanan—saka lang naipaliwanag nang malinaw ang isyung ito. Ano ang ibig Kong sabihin dito? Ito ay na nagkakaroon ng iba’t ibang problema ang lahat ng tao habang namumuhay sa ilalim ng sarili nilang mga kondisyon; magkakaiba ang mga problema ng lahat ng tao, at ang mga personalidad ng mga tao, ang kanilang mga kalakasan, at ang mga bagay kung saan sila mahusay, ay magkakaiba rin. Samakatwid, ang lahat ng tao ay may sari-sarili nilang mga personal na kondisyon, sari-sarili nilang mga paghihirap, at sari-sarili nilang magkakaibang kaisipan at pananaw. Gayumpaman, gaano man naiiba ang sariling mga kondisyon ng mga tao, at gaano man naiiba ang kanilang mga abilidad, mga kakayahan, antas ng pagtingin, mga personalidad, at mga gawi, magkakapareho ang mga tiwaling disposisyon at kalikasang diwa ng mga tao. Ibig sabihin, gaano mang magkakaiba ang iba’t ibang kondisyon ng pagkatao ng mga tao, nagtataglay ang mga tao ng pare-parehong mga karaniwang katangian. Bakit nagtataglay ang mga tao ng pare-parehong mga karaniwang katangian? Dahil pare-pareho ang disposisyong diwa na sinasandigan ng mga tao para sa pananatiling buhay. Samakatwid, pagkatapos malantad ang mga kalagayan at problema ng lahat ng uri ng mga tao, ang kailangang gawin ng mga tao ay ang magsagawa ayon sa mga katotohanan at prinsipyong hinihingi ng Diyos, at pagkatapos ay malulutas ang mga karaniwang problema ng sangkatauhan. Anuman ang iyong personalidad o kakayahan, gaano man kahusay ang iyong kapabilidad, at ikaw man ay lalaki o babae, o isinilang ka man sa Kanluran o sa Silangan, o ikaw man ay mula sa Timog o sa Hilaga, hangga’t ang iyong mga tiwaling disposisyon ay nalulutas sa pamamagitan ng pagtanggap sa katotohanan, pagtanggap sa paghatol at pagkastigo ng mga salita ng Diyos, at sa pamamagitan ng pagsasagawa ng katotohanan, malulutas ang mga paghihirap mo. Nangangahulugan ito na ang lahat ng iba’t ibang kalagayan na lumilitaw sa mga tao sa konteksto ng mga karaniwang problema ng mga tao ay maaari ding malutas. Bakit lumilitaw ang iba’t ibang kalagayan sa mga tao? Ito ay dahil magkakaiba ang mga likas na kondisyon ng pagkatao na tinataglay ng bawat tao. Halimbawa, kung naninirahan ka sa Timog, at mayroon kang ilang gawi at padron ng pamumuhay ng mga taga-timog, at nagkakaroon ka rin ng ilang personalidad at estilo ng pamumuhay na partikular sa mga taga-timog, kung gayon, nang may ganitong uri ng pinagmulan, magkakaroon ka ng ilang partikular na kuru-kuro at imahinasyon, mga partikular na kaisipan at pananaw, at mga partikular na kalagayan. Kung isinilang ka sa Hilaga, magkakaroon ka ng personalidad at mga gawi ng pamumuhay ng mga taga-hilaga, o ng ilang kalagayan na lumilitaw mula sa mga kaugalian, kultural na pinagmulan, mga pamamaraan ng edukasyon, at iba pang gayong mga bagay na likas sa mga taga-hilaga. Sa ganitong paraan, ang mga kalagayan na lumilitaw sa mga tao na namumuhay sa Timog at sa Hilaga ay magkakaiba. Gayumpaman, ang ugat na sanhi at diwa ng mga kalagayan na lumilitaw mula sa iisang problema ay magkakapareho, kaya maaaring malutas ang lahat ng ito gamit ang mga parehong katotohanan. Dahil ganito ang kaso, hindi mahalaga kung ikaw ay mula sa Hilaga o sa Timog, o mula sa Silangan o sa Kanluran; hangga’t ikaw ay isang nilikhang tao, lahat ng problema mo ay maaaring malutas gamit ang mga katotohanan. Naunawaan mo ba? Komplikado ba ang isyung ito? (Ngayong narinig ko nang maipaliwanag ito, pakiramdam ko ay hindi na ito komplikado.) Bakit mo nasasabi na hindi komplikado ang isyung ito? (Bagama’t magkakaiba ang sariling mga kondisyon, mga pinagmulan, at mga personalidad ng mga tao, at natural itong nagpapalitaw sa magkakaibang kalagayan, magkakapareho ang ugat na sanhi ng iba’t ibang kalagayang ito, at magkakapareho ang tiwaling diwa ng mga tao. Gaano man karaming tiwaling disposisyon ang ibinubunyag ng mga tao, maaari itong malutas gamit ang mga parehong katotohanan; samakatwid, maaaring malutas ng mga katotohanan ang mga problema ng bawat tao.) Hindi mahalaga kung ang mga tao ay mula sa Timog, sa Hilaga, sa Silangan, o sa Kanluran, hindi mahalaga kung sila ba ay lalaki o babae, bata o matanda, at hindi mahalaga kung ano ang sarili nilang mga kondisyon, magkakapareho ang kanilang mga tiwaling disposisyon, at ang iba’t ibang kalagayan, mga kaisipan at pananaw, at mga saloobin sa katotohanan na pinapalitaw ng mga tiwaling disposisyong ito ay may parehong katangian. Ano ang parehong katangiang ito? Ang lahat ng bagay na lumilitaw mula sa mga tiwaling disposisyong ito ay kay Satanas at hindi nakaaayon sa katotohanan; siyempre, para maging mas partikular, maaaring sabihin na ito ay salungat sa katotohanan. Samakatwid, anuman ang mga pagkakaiba sa pagitan ng mga lahi, relihiyon, o kultura ng tiwaling sangkatauhan, at ang mga tao man ay mayroong dilaw, puti, kayumanggi, o itim na balat, lahat sila ay mga tiwaling tao, at ang lahat ng tao ay may parehong diwa ng paglaban sa Diyos. Isa itong bagay na pare-pareho silang mayroon. Samakatwid, saang bansa man nagmula ang mga tao o anuman ang kanilang lahi, kolektibo silang tinatawag bilang mga tiwaling tao. Ibig sabihin, superyor o mababa man ang mga lahing ito ng mga tao, mahirap o mayaman man ang mga ito sa usapin ng kulay ng kanilang balat, ng kanilang hitsura, mga gawi sa buhay, o kultura ng lahi, at anumang edukasyon ang natanggap nila, ano’t anuman, ang mga tuntuning sinasandigan nila para sa kanilang pananatiling buhay ay nagmumula kay Satanas, hindi tugma sa katotohanan, at lumalaban sa Diyos. Kahit na ang mga tao ay nabibilang sa isang marangya at marangal na lahi na may matayog na relihiyosong pinagmulan, ang diwa nila ay sa mga tiwaling tao pa rin, sila ay sa uri pa rin ni Satanas na lumalaban sa Diyos, mga tiwaling tao pa rin sila, lahat sila ay lumalaban sa Diyos, sila ang lahat ng mga hinahatulan at kinakastigo sa loob ng gawain ng Diyos, at ang mga tao sa kanila na kayang tumanggap sa katotohanan ay ang mga nilalayong iligtas ng Diyos. Ano ang implikasyon nito? Ito ay na bago ka maligtas, gaano man katayog ang iyong kultural na pinagmulan, pinag-aralan, at relihiyosong pinagmulan, ang iyong diwa ay lumalaban pa rin sa Diyos at mapanlaban sa Diyos. Kaya naman, hindi mababago ang diwa ng mga tao dahil sa kanilang kulay ng balat, relihiyon, bansa ng kapanganakan, o sa kanilang pinag-aralan o kultural na pinagmulan. Gayundin, anuman ang lahi ng isang tao, hindi siya magiging marangal o mababa sa mga mata ng Diyos dahil sa kanyang sariling mga kondisyon. Kaya sa mga mata ng Diyos, ano ang pamantayan para sa pagsusuri kung ang mga tao ba ay marangal o mababa? May isang pamantayan lang, at iyon ay kung tinatanggap mo ang katotohanan o hindi. Kung tinatanggap mo ang katotohanan, anuman ang iyong lahi o ang kulay ng iyong balat, marangal ka. Kung hindi mo tinatanggap ang katotohanan, kahit sabihin mo na, “Puti ang aking balat, blond ang aking buhok, at asul ang aking mga mata, at maharlika ang pamilya ko sa loob ng maraming henerasyon,” walang silbi iyon! Kahit na marangal ka sa gitna ng sangkatauhan, kung hindi mo tinatanggap ang katotohanan, sa mga mata ng Diyos ay isa ka pa ring tiwaling tao, katulad ka ng sinumang tiwaling tao—walang pagkakaiba. Ilang miyembro man ng lahi ng tao ang tumitingala sa iyo, nagpipitaganan sa iyo, at nagbibigay ng mga handog sa iyo, wala itong silbi at hindi nito babaguhin ang iyong katayuan, pagkakakilanlan, at diwa sa mga mata ng Diyos. Ang pamantayan ng Diyos para sa pagsusuri sa sangkatauhan—na siyempre ay ang likas na mataas na panukat din at pamantayan ng Diyos para sa pagsusuri sa sangkatauhan—ay ang suriin sila gamit ang katotohanan. Kung minamahal mo ang katotohanan at isinasagawa mo ang katotohanan, marangal ka; kung hindi mo isinasagawa ang katotohanan, ang matandang laman mong ito ay isang tiwaling tao; hindi ito nagkakahalaga ng kahit isang sentimo, at ni hindi ito kasinghalaga ng isang langgam sa lupa. Sa eksepsiyon ng mga mikroorganismo na hindi nakikita ng mga tao, ang mga langgam ay medyo maliit sa gitna ng lahat ng bagay na may buhay. Ang kanilang mga pattern ng pamumuhay, mga tuntunin sa pananatiling buhay, at mga likas na gawi ay ganap na sumusunod sa mga batas na itinakda ng Diyos. Ang kanilang trabaho-at-pahinga na iskedyul ay nagbabago ayon sa klima at sa pabago-bagong temperatura ng apat na season, at hindi nila kailanman aktibong babaguhin ang mga pattern at tuntuning ito. Pero iba ang mga tao. Palaging gusto ng mga tao na baguhin ang kasalukuyang kalagayan ng mga bagay-bagay at ang mundo, palagi silang may mga ambisyon, at palagi silang nakikibahagi sa mga pagkakanulo at paghihimagsik. Bagama’t ang mga langgam ay walang pakultad na tanggapin ang katotohanan, ni kapabilidad na maarok ang katotohanan, sa pinakamababa ay hindi lumalaban sa Diyos ang mga ito. Iba ang mga tao; aktibo silang kikilos para atakihin at labanan ang Diyos. Samakatwid, sa mga mata ng Diyos, ang mga taong hindi nakamit ang katotohanan at hindi naligtas ay walang halaga. Hindi ba’t isa itong katunayan? (Oo.) Ang pagsusuri at paglalarawan sa mga tao batay sa katunayang ito ay ganap na nakaaayon sa mga katotohanang prinsipyo. Sa pamamagitan ng pakikipagbahaginan tungkol sa mga isyung ito, dapat magkaroon ang mga tao ng tamang pananaw at pagkaunawa sa diwa ng sangkatauhan at sa epekto na nilalayong makamit ng gawain ng Diyos. Pagkatapos mong maunawaan ang aspektong ito ng katotohanan, hindi ba’t hindi ka na masyadong malilimitahan kapag ipinapangaral mo ang ebanghelyo sa mga tao o kapag nakikipag-ugnayan at nakikipagbahaginan ka sa kanila, anumang uri sila ng tao—mayroon man silang relihiyosong pinagmulan o wala, mayroon man silang posisyon at katayuan sa lipunan o mababang panlipunang katayuan, at sila man ay puti o taong may kulay? (Oo.) Kung hindi mo nauunawaan ang mga katotohanang ito, ang palagi mong tendensiya ay ang tingalain ang mga taong may ibang lahi, o madama na hindi mo sila maarok, at hindi mo alam kung paano makipagbahaginan o makisalamuha sa kanila. Hindi ba’t ang pagkaunawa sa mga katotohanang ito ay nakakatulong sa inyo sa pakikipag-ugnayan sa mga taong iyon? Tutulungan kayo nito na tingnan ang buong lahi ng tao mula sa tamang paninindigan at mula sa tamang pananaw. Ito ang pakinabang ng pagkaunawa sa katotohanan. Kapag nauunawaan mo ang katotohanan, magiging tama ang perspektiba mo sa mga bagay at ito rin ay magiging medyo malawak, at hindi masyadong makitid. Kung hindi, palagi kang walang kumpiyansa bilang isang lider o manggagawa. Una, madarama mo na wala kang karanasan sa buhay. Ikalawa, madarama mo na hindi pa sapat ang iyong mga naging karanasan. Ikatlo, madarama mo na hindi ka mahusay sa pagsasalita at hindi mo makilatis ang mga kalagayan ng karamihan ng tao; sa partikular, kapag nakakakita ka ng mas matatanda, matatakot at kakabahan ka, at hindi ka maglalakas-loob na magsalita. Sinasabi ng ilang tao na, “Lalo na kapag nakikita ko na ang mga matagal nang relihiyosong mananampalataya ay may kaunting kaalaman sa Bibliya, hindi ko alam kung paano ipangaral ang ebanghelyo sa kanila, at natatakot ako at nadarama ko na mas mababa ako sa kanila.” Nakakaunawa ka ng napakaraming katotohanan, kaya ano ang ikinakatakot mo? Hindi ba’t ito ay kawalan ng abilidad na kumilatis ng mga usapin? Sa sandaling naunawaan na ng mga tao ang katotohanan, dapat magawa nilang lutasin ang mga usapin at problemang ito, at hindi na sila malilimitahan ng mga bagay na ito.

Anong mga aspekto ng katotohanan ang naunawaan ninyo sa pamamagitan ng mga paksang pinagbahaginan natin ngayon? Malinaw na ba sa inyo ang gawain ng Diyos, at kung paano inililigtas ng Diyos ang mga tao, ang mga pamamaraan ng Diyos sa pagliligtas sa mga tao, at ang mga aspekto ng mga tao na binabago ng Diyos? (Oo.) Ngayong malinaw na sa inyo ang mga bagay na ito, hindi ba’t mas nadarama na ninyo ang kahalagahan ng pagsasagawa ng katotohanan at ng pagsusuri sa lahat ng bagay ayon sa katotohanan? (Oo.) Hindi ba’t mas lalo ninyong iniisip na labis na mahalaga na hangarin at unawain ang katotohanan? Kung hindi nauunawaan ng isang tao ang katotohanan, hindi niya kayang makilatis ang anumang usapin, hindi niya kayang makilatis ang lahat ng uri ng mga tao, at hindi niya kayang makilatis ang mga tao mula sa lahat ng bansa at etnisidad, kung kaya’t siya ay isang hangal, isang tunggak. Kapag ang ilang indibidwal ay nakakakita ng mga taong nakasuot ng salamin, ipinagpapalagay nila na ang mga ito ay mga propesor o mga intelektuwal, kung kaya nadarama nila na nalilimitahan sila at hindi sila naglalakas-loob na magsalita, at sa tuwing nakakakita sila ng matatangkad na tao na may magandang hitsura, pakiramdam nila ay mas mababa sila sa mga ito. Pagkatapos maunawaan ang katotohanan, hindi ba’t halos hindi na maaapektuhan ang mga tao ng mga bagay na ito? Sa isang banda, hindi nila lilimitahan ang kanilang sarili; sa kabilang banda—hanggang sa isang partikular na antas—pagbubutihin nila ang kanilang saloobin at pananaw pagdating sa pakikitungo sa mga tao at bagay, at magkakaroon din sila ng kaunting kabatiran tungkol dito. Magiging kapaki-pakinabang ito para sa paggampan sa kanilang tungkulin, lalo na pagdating sa paggampan ng gawain ng mga lider at manggagawa sa lahat ng antas.

2. Paano Harapin nang Tama ang mga Sariling Likas na Kondisyon

Pagkatapos maunawaan ng mga tao ang mga pakay at tunay na kabuluhan ng gawain ng Diyos, paano sila dapat kumilos para harapin ang sarili nilang mga likas na kondisyon nang tama? Ilang prinsipyo ang mayroon? (Ang mga naiisip ko ay na dapat tingnan ng mga tao ang sarili nilang personalidad, kakayahan, at ibang mga kondisyon nang tama, tumigil sa paghahangad ng mga supernatural na bagay at tumigil sa paghahangad na maging superhuman, gawin ang anumang kaya nilang gawin hanggang sa pinakaabot ng abilidad nila, at huwag pilitin ang kanilang sarili na makamit ang hindi nila kayang maabot. Sa ganoong paraan, mas magiging malaya ang kanilang buhay, at lalong magiging mas normal ang kanilang pagkatao.) Una sa lahat, kung gusto mong umiwas sa paggawa ng mga hangal o tunggak na bagay, dapat mo munang maunawaan ang sarili mong mga kondisyon: Kung kumusta ang iyong kakayahan, kung ano ang iyong mga kalakasan, kung saan ka mahusay, at kung saan ka hindi mahusay, pati na kung anong mga bagay ang kaya at hindi mo kayang gawin batay sa iyong edad, kasarian, sa kaalamang tinataglay mo, at sa iyong mga kabatiran at karanasan sa buhay. Ibig sabihin, dapat maging malinaw sa iyo kung ano ang mga kalakasan at kahinaan mo sa tungkuling ginagampanan mo at sa gawaing ginagawa mo, at kung ano ang mga kakulangan at merito ng sarili mong personalidad. Kapag malinaw na sa iyo ang sarili mong mga kondisyon, merito, at pagkukulang, dapat mo namang tingnan kung aling mga merito at kalakasan ang dapat na mapanatili, kung aling mga pagkukulang at kapintasan ang maaaring mapagtagumpayan, at kung aling mga pagkukulang at kapintasan ang hindi talaga maaaring mapagtagumpayan—dapat maging malinaw sa iyo ang mga bagay na ito. Para makamit ang kalinawang ito, sa isang banda, dapat mong hanapin ang katotohanan, pagbulay-bulayan at kamtin ang kaalaman tungkol sa mga bagay na ito sa pamamagitan ng pagkukumpara ng mga salita ng Diyos sa iyong aktuwal na sitwasyon, at kasabay nito, magdasal ka para ibunyag ng Diyos ang mga bagay na ito. Sa kabilang banda, maaari mo ring tanungin ang mga kapatid sa paligid mo at manghingi ka sa kanila ng mga paalala at paggabay. Sa ganoong paraan, magkakaroon ka ng mas malalim na pagkaunawa sa iyong sarili, at magkakaroon ka ng mas maraming ideya at pahiwatig pagdating sa usapin ng pagkilala sa iyong sarili. May ilang problema na hindi kayang lutasin ng mga tao. Halimbawa, maaaring madali kang kabahan kapag nakikipag-usap sa iba; kapag nahaharap sa mga sitwasyon, maaaring may sarili kang mga ideya at pananaw pero hindi mo malinaw na maipahayag ang mga ito. Lalo kang kinakabahan kapag maraming tao sa paligid; hindi malinaw ang iyong pagsasalita at nanginginig ang iyong mga labi. Ang ilang tao ay nauutal pa nga; para sa iba naman, kung may mga miyembro ng kabilang kasarian sa paligid, lalong hindi sila naiintindihan, sadyang hindi alam kung ano ang sasabihin o gagawin. Madali ba itong malampasan? (Hindi.) Sa loob ng maikling panahon, sa pinakamababa, hindi madali para sa iyo na malampasan ang kapintasang ito dahil parte ito ng iyong likas na mga kondisyon. Kung pagkatapos ng ilang buwan ng pagsasagawa ay kinakabahan ka pa rin, ang kaba ay magiging presyur, na negatibong makakaapekto sa iyo dahil natatakot kang magsalita, makipagkita sa mga tao, dumalo sa mga pagtitipon, o magbigay ng sermon dahil dito, at mawawasak ka ng mga takot na ito. Kaya, ano ang dapat mong gawin? Maaari mong pagbulay-bulayan ang isyung ito at talakayin ito kasama ang iba; alamin mo kung ano ang mentalidad ng iba kapag nahaharap sila sa ganitong problema, at kung paano nila ito nilulutas, at pagkatapos ay dapat ikaw mismo ay magsagawa rin sa ganitong paraan. Sabihin natin na sa pagtitipon ngayong araw ay medyo maayos ang kalagayan mo; masiyahin ang lagay ng loob mo, at higit pa rito, naaantig ka rin sa pagbabasa ng mga salita ng Diyos, at nakadarama ka ng partikular na pagnanais na ipahayag ang iyong sarili. Nagkataon lang na ito ay isang maliit na grupo ng pagtitipon na may kaunting mga tao lang, kaya sinusubukan mong magbahagi ng kaunting mga salita at maganda naman ang pakiramdam mo tungkol dito, at hindi ka kinakabahan. Sa sitwasyong ito, kapag hindi ka nakakaramdam ng anumang presyur at hindi ka talaga nakapaghanda, malaya mong naipapahayag ang iyong sarili nang napakahusay, at ang lahat ay talagang naaantig at napapatibay nito. Hindi ba’t pag-usad ito? Magsimula ka lang na magsanay ng pagsasalita at pakikipagbahaginan sa maliliit na grupo ng pagtitipon, kung saan may kaunting mga tao, at unti-unti ay magagawa mong magsalita nang normal, at unti-unting maglalaho ang iyong kaba. Ang pagsasagawa sa ganitong paraan ay magkakamit ng pinakamahuhusay na resulta. Una, pumili ng isang maliit na grupo ng pagtitipon kung saan may kaunting mga tao o ng isang di-pormal na sitwasyon para isagawa ito, nagsasalita at nakikipagbahaginan sa isang paraang hindi pinaghandaan, na para bang nakikipagdaldalan ka lang, para mapagtagumpayan mo ang kapintasan mong ito. Minsan, pagkatapos magsalita sa loob ng isang minuto ay maaaring makaramdam ka ng kaunting kaba, maaaring mabawasan ang kumpiyansa mo habang mas nagsasalita ka, at maaaring mas kaunti ang masabi mo habang mas nagpapatuloy ka; sa gayong mga kaso, huwag ka nang magsalita pa—agad mong tapusin ang iyong sinasabi at tumigil na. Minsan, pagkatapos mong magsalita sa loob ng maikling panahon, ang lahat ay maaaring handang makinig at madama na labis silang napalaya; sa gayong atmospera, ang iyong kaba at stress ay mapapawi nang hindi mo namamalayan. Sa ilalim lang ng gayong mga sitwasyon maaaring unti-unting mapabuti ang kapintasan mong ito—pero hindi ito mapagtatagumpayan. Kung nadarama mo na pagkatapos magsanay nang isang buwan, hindi gaanong bumuti ang iyong kalagayan, at lumilitaw pa nga sa puso mo ang isang uri ng presyur, kaya ikaw ay mas lalong kinakabahan, na nakakaapekto sa iyong normal na gawain, buhay, paggampan ng tungkulin, hindi mo na kailangang magpatuloy sa pagsasanay. Sapat na kung kaya mong gawin nang normal ang tungkulin mo. Tumuon ka na lang sa paggawa nang maayos sa iyong tungkulin—tama ito. Panatilihin sa puso mo ang depektong iyan, ang kapintasang iyan, tahimik na magdasal sa Diyos, at pagkatapos ay humanap ng mga naaangkop na okasyon para magsanay sa pagsasalita at pakikipag-ugnayan sa mga tao, nang ipinapahayag ang gusto mong sabihin sa pamamagitan ng pagbigkas sa bawat salita, nang nagsasalita nang may estruktura at kalinawan. Sa ganitong paraan, ang iyong depekto, ang kapintasang ito, ay unti-unting mapapabuti. Posible na pagkatapos ng isa o dalawang taon, maaaring maging mas nasa hustong isip ka habang tumatanda ka at mas magiging pamilyar ka sa mga tao sa paligid mo, at ang kanilang tingin, mga opinyon, at ang atmosperang nalilikha kapag nagsasama-sama ang lahat ng tao ay maaaring hindi na lumikha ng presyur, paggapos, o paglilimita para sa iyo—kung magkagayon ay maaaring mapagtagumpayan at malutas ang iyong kapintasan sa gitna ng mga taong ito. Ito ang uri ng taong may pinakamalubhang anyo ng kapintasang ito; maaari lang niya itong mapagtagumpayan sa pamamagitan ng pangmatagalang pagpapanday at pagsasanay sa gayong mga kapaligiran. Siyempre, may mga tao rin na unti-unting nilulutas ang kapintasang ito sa loob ng maikling panahon ng tatlo hanggang limang buwan. Hindi sila kinakabahan kapag nakikisalamuha at nakikipag-usap sa iba sa mga ordinaryong sitwasyon, maliban kung nahaharap sa malalaking okasyon. Samakatwid, kung kaya mong mapagtagumpayan ang depektong ito, ang kapintasang ito, sa loob ng maiksing panahon, gawin mo. Kung mahirap itong pagtagumpayan, huwag ka nang mag-abala pa, huwag makipaglaban dito, at huwag hamunin ang iyong sarili. Siyempre, kung hindi mo ito mapagtagumpayan, hindi ka dapat makadama ng pagkanegatibo. Kahit hindi mo ito kailanman mapagtagumpayan sa buong buhay mo, hindi ka kokondenahin ng Diyos, dahil hindi ito ang iyong tiwaling disposisyon. Ang iyong pagkatakot sa harap ng mga tao, ang iyong nerbiyos at takot—ang mga pagpapamalas na ito ay hindi sumasalamin sa iyong tiwaling disposisyon; ang mga ito man ay likas sa iyo o dulot ng kapaligiran sa buhay kalaunan, sa pinakamalala, ito ay isang depekto, isang kapintasan ng iyong pagkatao. Kung hindi mo ito mababago pagkalipas ng mahabang panahon, o maging sa buong buhay mo, huwag mo itong pakaisipin, huwag hayaang limitahan ka nito, at hindi ka rin dapat maging negatibo dahil dito, dahil hindi mo ito tiwaling disposisyon; walang silbi na subukang baguhin o labanan ito. Kung hindi mo ito kayang baguhin, tanggapin mo ito, hayaan itong umiral, at ituring ito nang tama, dahil maaari kang umiral kasama ng depektong ito, ng kapintasang ito—ang pagkakaroon mo nito ay hindi nakakaapekto sa iyong pagsunod sa Diyos at paggawa ng mga tungkulin mo. Hangga’t kaya mong tanggapin ang katotohanan at gawin ang mga tungkulin mo sa pinakaabot ng iyong mga abilidad, maaari ka pa ring maligtas, hindi ito nakakaapekto sa iyong pagtanggap sa katotohanan at hindi nakakaapekto sa pagtatamo mo ng kaligtasan. Samakatwid, hindi ka dapat madalas na malimitahan ng isang partikular na depekto o kapintasan sa iyong pagkatao, hindi ka rin dapat madalas na maging negatibo at panghinaan ng loob, o bumitiw pa nga sa iyong tungkulin at sa paghahangad sa katotohanan, at mawalan ng pagkakataong maligtas, dahil sa parehong dahilan. Ito ay lubos na hindi sulit; iyan ang gagawin ng isang hangal at mangmang na tao.

Kaya lang maabot ng ilang tao ang mga panggitnang nota kapag umaawit sila at hindi nila maabot ang matataas na nota kahit gaano man sila magsanay rito. Kaya, ano ang magagawa tungkol dito? Umawit na lang ng mga nota sa loob ng mga panggitna at mababang saklaw; ayos lang na kantahin nang maganda ang mga notang iyon. Kung palagi mong gustong hamunin ang sarili mo, sinasabing, “Mahusay ako sa pag-awit ng mga panggitnang nota. Gusto kong hamunin ang sarili ko na maabot ang matataas na nota,” kung gayon, kahit na magtagumpay ka sa hamong ito, magiging walang kabuluhan ito, at hindi ito mangangahulugan na nakamit mo ang katotohanan. Sa pinakamainam, mangangahulugan lang ito na nagkamit ka ng karagdagang kasanayan, maaari kang gumawa ng karagdagang tungkulin, maaari kang umawit ng karagdagang mga awitin, at mas maaari kang maging sentro ng atensyon. Pero ano naman? Ang pagiging mas sentro ba ng atensyon ay nangangahulugan na mas isinasagawa mo ang katotohanan? May koneksyon ba ang dalawang bagay na ito? (Wala.) Kung kaya mong umawit ng mga panggitnang nota, awitin mo nang maganda ang mga ito. Kung hindi mo kayang umawit ng matataas na nota nang maganda, pero pinipilit mong banatin ang lalamunan mo para awitin ang mga ito, at sa huli ay hindi mo nagagawang awitin ang mga ito nang tama, at idinudulot mo rin na magkasakit ka dahil sa sobrang pagod, hindi ito tatandaan ng Diyos. Hindi mahalaga kung kaya mo bang umawit ng matataas na nota o ng mga panggitnang nota, hangga’t kaya mong umawit nang maganda, at maging deboto at ibigay ang lahat-lahat mo sa iyong tungkulin, nang hindi nagiging pabasta-basta, o nagiging tuso at nagpapakatamad, o walang pakundangang gumagawa ng mga maling gawa, o naglilitanya ng mga ideyang matayog pakinggan, at nagsisikap ka—sa usapin man ng teknik, emosyon, kalidad ng tono, at mga nota—na kumanta sa isang pasok sa pamantayan at magandang paraan na nakakaantig sa puso, at na kumanta sa isang paraan na nakakaantig sa mga tao, nakakapagpatahimik ng puso ng mga tao sa harapan ng Diyos, at nakakapagpatibay sa mga tao kapag nakikinig sila sa iyo, kung gayon, ito ay paggawa sa iyong tungkulin sa isang paraan na pasok sa pamantayan. Kung palagi mong gustong hamunin ang iyong mga limitasyon, at palagi mong gustong gumawa ng mga personal na malaking pagsulong at higitan ang iyong sarili, ito ay pagbubunyag sa iyong satanikong tiwaling disposisyon, at hindi ito paggawa sa iyong tungkulin. Pagkatapos mong magawa nang maayos ang sarili mong gawain, at magawa ang kung ano ang kaya mong makamit nang maayos, ayos lang na matuto ka ng isang bagay na kapaki-pakinabang para sa iyong tungkulin sa iyong libreng oras, pero hindi ito ang hinihingi ng Diyos. Ipagpalagay na inaawit mo nang maganda ang mga panggitnang nota, at sa libre mong oras ay nagsasanay kang umawit ng matataas na nota. Pagkalipas ng ilang panahon ay nagkaroon ka ng isang malaking pagsulong, at pagkalipas ng dalawa hanggang tatlong taon ng pagsisikap nang husto ay nagagawa mo nang umawit ng matataas na nota nang maganda. Nagagawa mo nang umawit ng kapwa mga panggitna at matataas na nota, at tuparin kapwa ang mga tungkuling ito; nagagawa mo ang parehong mga tungkuling ito nang ayon sa mga katotohanang prinsipyo, at nagagawa mong umawit nang buong puso mo, nang hindi nagiging pabasta-basta, nagiging tuso o nagpapakatamad, o naglilitanya ng mga ideyang matayog pakinggan. Mas lalong mainam ito, isa itong mabuting gawa, at tatandaan ito ng Diyos. Pero sabihin na hindi mo ito kayang makamit, at palagi mo pa ring iniisip na, “Matataas ang mga inaasahan ng Diyos sa akin, hindi ba’t nagiging tuso at nagpapakatamad ako kung aawit lang ako ng mga panggitnang nota? Hindi nalulugod ang Diyos!” Sariling imahinasyon mo iyan. Ikaw ay gumagawa ng espekulasyon tungkol sa Diyos, at nakikibahagi sa pagsasagawa ng “tinitimbang ang marangal batay sa mga pamantayan ng hindi marangal.” Walang ganoong mga hinihingi ang Diyos sa iyo. Ang hinihingi ng Diyos sa iyo ay ang gawin mo nang maayos ang nararapat mong gawin sa loob ng saklaw ng iyong likas na kakayahan at mga abilidad, at kung gagawin mo ito nang maayos ayon sa mga prinsipyong hinihingi ng Diyos, bibigyan ka na ng Diyos ng perpektong marka. Pero kung hindi mo susubukang gawin nang maayos ang kaya mong makamit, at hindi mo ito gagawin nang ayon sa mga prinsipyo, at palagi kang tuso at nagpapakatamad at palagi mong gustong maglitanya ng mga ideyang matayog pakinggan, at hindi mo sasanayin ang iba’t ibang teknik sa pag-awit, pero gusto mo pa ring hamunin ang iyong mga limitasyon, kung gayon, ang pagkilos mo nang ganito ay wala sa katwiran, isa itong pagpapamalas ng kayabangan at kamangmangan, at hindi malulugod ang Diyos. Hinding-hindi Niya sasabihin na, “Kaya ng taong ito na umawit ng mga panggitnang nota at sinusubukan din niyang umawit ng matataas na nota. Bagama’t hindi niya kayang awitin nang maganda ang matataas na nota, napakasinop ng ginagawa niyang ito, at sapat na iyon.” Hindi ka titingnan ng Diyos sa ganoong paraan, kaya huwag kang matuwa sa sarili mo. Pinagmamasdan lang ng Diyos kung umaasal ka nang naaangkop sa katayuan mo, at kung isa ka bang taong maayos na ginagawa ang mga tungkulin ng isang nilikha. Pinagmamasdan Niya kung, sa paggampan mo ng tungkulin mo, ibinibigay mo ba ang buong puso at lakas mo rito ayon sa mga likas na kalagayang ipinagkaloob sa iyo ng Diyos, at kung kumikilos ka ba ayon sa mga prinsipyo at kung nakakamit mo ba ang mga resultang ninanais ng Diyos. Kung kaya mong isakatuparan ang lahat ng bagay na ito, bibigyan ka ng Diyos ng perpektong marka. Ipagpalagay na hindi mo ginagawa ang mga bagay nang ayon sa mga hinihingi ng Diyos, at kahit na pag-igihan mo at magsikap ka, ang ginagawa mo lang ay magpasikat at magyabang, at hindi ka kumikilos nang ayon sa mga katotohanang prinsipyo o hindi mo ibinibigay ang buong puso at lakas mo para palugurin ang Diyos sa paggampan ng tungkulin mo. Kung gayon, ang mga pagpapamalas at pag-uugali mo ay kasuklam-suklam sa Diyos. Bakit kinasusuklaman ng Diyos ang mga iyon? Sinasabi ng Diyos na hindi ka tumutuon sa mga wastong gampanin, hindi mo pa ibinigay ang buong puso, lakas, o isip mo sa paggampan ng tungkulin mo, at hindi ka tumatahak sa tamang landas. Sapat na ang kakayahan, mga kaloob, at mga talentong ibinigay sa iyo ng Diyos—sadyang hindi ka lang kontento, hindi deboto sa tungkulin mo, hindi kailanman nalalaman kung saan ka lulugar, gusto mo laging magsabi ng mga ideyang matatayog pakinggan at magpakitang-gilas, sa huli ay ganap na nagugulo ang iyong mga tungkulin. Hindi mo pa nagagamit ang kakayahan, mga kaloob, at talentong ipinagkaloob sa iyo ng Diyos, hindi ka pa nagsikap nang husto, at hindi ka nagkamit ng anumang mga resulta. Bagaman napakaabala mo, sinasabi ng Diyos na para kang payaso, hindi isang taong marunong lumugar at nakatuon sa mga wastong gampanin niya. Ayaw ng Diyos sa gayong mga tao. Samakatwid, anuman ang iyong mga plano at layon, kung sa huli ay hindi mo gagawin ang tungkulin mo nang ayon sa mga prinsipyong hinihingi ng Diyos nang buong puso mo, nang buong isipan mo, at nang buong lakas mo, batay sa likas na kakayahan, mga kaloob, mga talento, mga abilidad, at iba pang mga kondisyon na ipinagkaloob ng Diyos sa iyo, kung gayon, hindi tatandaan ng Diyos kung ano ang ginawa mo, at hindi mo gagawin ang tungkulin mo, kundi sa halip, ang gagawin mo ay kasamaan.

Naunawaan mo na ba ang prinsipyo ng pagsasagawa para sa kung paano harapin nang tama ang iyong mga likas na kondisyon—ibig sabihin, ang sarili mong mga kondisyon, merito, at pagkukulang? (Oo.) Ano ang unang hakbang? Una, ganap na gamitin nang husto ang likas at umiiral na mga kaloob, abilidad, at kalakasan na ibinigay ng Diyos sa iyo, pati na ang mga teknikal o propesyonal na kasanayan na nagagawa mong matamo at makamit, at huwag kang magpigil. Kung napalugod mo ang Diyos sa usapin ng lahat ng bagay na ito at nadarama mo na kaya mo pa ring maabot ang mas matatayog na antas, tingnan mo kung aling mga teknikal o propesyonal na kasanayan ang kaya mong mapabuti o magawan ng malaking pagsulong, sa loob ng saklaw ng kung ano ang kayang makamit ng kakayahan mo. Maaari kang patuloy na matuto at bumuti batay sa kaya mong matamo gamit ang sarili mong kakayahan. Kaya, paano dapat isagawa ng isang tao ang pagbitiw sa kanyang mga kuru-kuro at imahinasyon tungkol sa gawain ng Diyos? Una sa lahat, kailangan mong maunawaan kung ano ang iyong mga likas na kondisyon, kung ano ang ibinigay ng Diyos sa iyo, kung paano mo dapat gamitin ang mga bagay na ito, at kung paano ilabas ang buong potensyal ng mga ito at ganap na gamitin nang husto ang mga ito, at gawin ang mga ito na mga batayang kondisyon—sa halip na mga hadlang—para magawa mo nang deboto ang iyong tungkulin. Unawain ang sarili mong mga kalakasan at hayaang magamit ang mga ito. Unawain ang sarili mong mga kapintasan at depekto at kung kaya mong baguhin ang mga ito sa loob ng maiksing panahon, gawin mo ito; kung hindi madaling baguhin ang mga ito, huwag mong hayaang maging mga balakid o hadlang ang mga ito sa proseso ng paggawa ng iyong tungkulin, huwag magpalimita o magpaimpluwensiya sa mga ito, at huwag magpatali o magpagapos nang ganap sa mga ito. Halimbawa, sabihin na ipinanganak ka nang may mahinang kalusugan at mahinang pangangatawan, at palagi mong gustong mapagtagumpayan ito, at gusto mong makakain, makainom, at makapagpuyat tulad ng isang normal na tao, pero hindi ka binigyan ng Diyos ng ganoong kapital. Kung gayon ay dapat mong harapin ang bawat araw batay sa iyong sariling mga kondisyon, at gawin mo ang mga bagay nang ayon sa mga prinsipyong hinihingi ng Diyos. Huwag hamunin ang iyong sarili, at huwag hayaan ang sarili mong mga kapintasan at depekto na maging mga balakid at hadlang sa iyong landas ng pagsunod sa Diyos, sa paggawa ng iyong tungkulin, at sa paghahangad sa katotohanan; huwag hayaan na maging dahilan ang mga ito na maging negatibo ka, at higit pa rito, huwag sukuan ang paghahangad ng katotohanan o ang paggawa sa iyong tungkulin, o makaramdam ng inggit at pagkamuhi sa iba dahil lang mayroon kang ilang depekto, kapintasan, at kakulangan—dapat ay wala ang mga ito. Dapat harapin mo nang tama ang sarili mong mga depekto at kapintasan; kung hindi mo kayang baguhin ang mga ito, dapat hayaan mong umiral ang mga ito, at pagkatapos ay hanapin mo ang katotohanan para maunawaan ang mga layunin ng Diyos, at dapat mong magawang harapin ang mga ito nang tama, at hindi ka malimitahan ng mga ito. Bakit kailangan mong gawin iyon? Ito ang katwirang dapat mayroon ang normal na pagkatao. Kung normal ang katwiran ng iyong pagkatao, dapat mong harapin ang iyong mga depekto at kapintasan sa tamang paraan; dapat mong aminin at tanggapin ang mga ito. Ito ay kapaki-pakinabang para sa iyo. Ang pagtanggap sa mga ito ay hindi nangangahulugang nalilimitahan ka ng mga ito, ni ibig sabihin na madalas kang negatibo dahil sa mga ito, bagkus, ibig sabihin nito ay hindi ka nalilimitahan ng mga ito, kinikilala mo na isa ka lang ordinaryong miyembro ng tiwaling sangkatauhan, na may sariling mga kapintasan at depekto, nang walang maipagmamalaki, na ang Diyos ang Siyang nagtataas sa mga tao para magawa nila ang kanilang tungkulin at na nilalayon ng Diyos na ikintal sa kanila ang Kanyang salita at buhay, binibigyang-kakayahan sila na magkamit ng kaligtasan at makatakas sa impluwensiya ni Satanas—na ito ay ganap na pagtataas ng Diyos sa mga tao. Lahat ay may mga kapintasan at depekto. Dapat mong hayaang umiral kasama mo ang iyong mga kapintasan at depekto; huwag iwasan ang mga ito o pagtakpan ang mga ito, at huwag madalas na makaramdam ng pagkasikil sa loob-loob mo, o palaging makaramdam pa nga ng pagiging mas mababa dahil sa mga ito. Hindi ka mas mababa; kung nagagawa mo ang iyong tungkulin nang buong puso, buong lakas, at buong isipan, sa abot ng iyong makakaya, at mayroon kang taos na puso, kung gayon, ikaw ay kasinghalaga ng ginto sa harap ng Diyos. Kung hindi mo kayang magbayad ng halaga at wala kang katapatan sa paggawa ng iyong tungkulin, kahit na ang iyong mga likas na kondisyon ay mas mabuti kaysa sa mga ordinaryong tao, hindi ka mahalaga sa harap ng Diyos, ni hindi ka kasinghalaga ng isang butil ng buhangin. Naunawaan mo ba? (Oo.) Ito man ay ang iyong likas na hitsura, ang iyong likas na kakayahan at mga talento, o ang mga depekto at kakulangan ng ilang aspekto ng pagkatao mo, huwag mong hayaang malimitahan ka nito at makaapekto ito sa iyong katapatan at pagpapasakop sa Diyos, huwag mong hayaang makaapekto ito sa iyong paghahangad ng katotohanan, at siyempre, lalong huwag mong hayaang makaapekto ito sa dakilang usapin ng iyong kaligtasan. Dapat mong harapin nang tama ang iyong mga depekto at kakulangan at hayaan mo ang mga ito na umiral kasama mo, na nangangahulugang hindi mo na dapat subukang baguhin ang mga ito, dahil hindi makakaapekto ang mga ito nang kahit kaunti sa iyong paggampan sa iyong tungkulin nang buong puso, isipan, at lakas mo, at siyempre, hindi rin makakaapekto ang mga ito sa iyong paggampan sa iyong tungkulin nang ayon sa mga prinsipyo, at lalong hindi makakaapekto ang mga ito sa iyong panghabambuhay na paghahangad ng katotohanan sa iyong pananampalataya sa Diyos, o makakaapekto sa kung paano mo tinitingnan ang mga tao o bagay at sa kung paano ka umaasal at kumikilos sa proseso ng paghahangad ng katotohanan. Siyempre, hindi mo dapat palaging pilitin ang sarili mo, iniisip na, “Huwag ipakita ang kapintasang ito, huwag hayaan ang iba na makita ang mga depekto ko, at huwag hayaan ang iba na maliitin ako!” Kung gagawin mo ito, mamumuhay ka ng isang buhay na labis na nakakapagod. Kung tutulutan mo ang iyong mga depekto at kapintasan na umiral kasama mo, hayaan mo ang mga ito na umiral, at kahit na makita ng iba ang iyong mga depekto, maaari pa ngang maging kapaki-pakinabang ito sa iyo, at maging isang proteksyon din, na pipigil sa iyo na maging mayabang at palalo. Siyempre, para sa maraming tao ay kailangan nila ng lakas ng loob para ibunyag ang sarili nilang mga depekto at kapintasan. Sinasabi ng ilang tao na, “Ibinubunyag ng lahat ng tao ang sarili nilang mga kalakasan at merito. Sino ba ang sadyang magbubunyag ng sarili nilang mga kahinaan at depekto?” Hindi sa sadya mong ibinubunyag ang mga ito, kundi tinutulutan mo ang mga ito na mabunyag. Halimbawa, kung kimi ka at madalas kang kinakabahan sa pagsasalita kapag maraming tao ang nasa paligid, maaari kang magkusa na sabihin sa iba na, “Madali akong kabahan kapag nagsasalita; hinihiling ko lang sa lahat na maging maunawain at huwag akong hanapan ng kamalian.” Nagkukusa kang ibunyag ang iyong mga depekto at kapintasan sa lahat ng tao, para sila ay maging maunawain at mapagparaya sa iyo, at para makilala ka ng lahat. Kapag mas nakikilala ka ng lahat, mas napapanatag ang iyong puso, at mas nababawasan ang paglilimita sa iyo ng mga depekto at kapintasan mo. Ang totoo, ito ay magiging kapaki-pakinabang at makakatulong sa iyo. Ang palaging pagtatakip sa iyong mga depekto at kapintasan ay nagpapatunay na ayaw mong umiral kasama ang mga ito. Kung tutulutan mo ang mga ito na umiral kasama mo, kailangan mong ibunyag ang mga ito; huwag mahiya o panghinaan ng loob, at huwag damhin na mas mababa ka kaysa sa iba, o isipin na wala kang silbi at wala kang pag-asang maligtas. Hangga’t kaya mong maghangad ng katotohanan, at kaya mong gawin ang iyong tungkulin nang buong puso mo, nang buong lakas mo, at nang buong isipan mo nang ayon sa mga prinsipyo, at sinsero ang puso mo, at hindi ka nagiging pabasta-basta sa Diyos, may pag-asa kang maligtas. Kung sasabihin ng isang tao na, “Tingnan mo nga kung gaano ka kawalang-silbi at kamahiyain. Masyado ka nang kinakabahan kahit kaunting salita lang ang sinasabi mo, at namumula na ang buong mukha mo,” kung gayon ay dapat mong sabihin na, “Mahina ang kakayahan ko at hindi ako mahusay sa pagsasalita. Kung palalakasin ninyo ang loob ko, magkakaroon ako ng lakas ng loob na magsanay sa pagsasalita.” Huwag isipin na wala kang kuwenta, o na isa kang kahihiyan. Yamang alam mo na ang mga ito ang mga depekto at problema sa iyong pagkatao, dapat mong harapin ang mga ito at tanggapin ang mga ito. Huwag papaapekto sa anumang paraan dahil sa mga ito. Tungkol naman sa kung kailan magbabago ang mga depekto at kapintasang ito, huwag mong alalahanin iyon. Tumuon ka lang sa pamumuhay at paggawa sa tungkulin mo nang normal sa ganitong paraan. Kailangan mo lang tandaan: Ang mga depekto at kapintasang ito ng pagkatao ay hindi mga negatibong bagay o mga tiwaling disposisyon. At hangga’t ang mga ito ay hindi mga tiwaling disposisyon, hindi makakaapekto ang mga ito sa paggampan mo sa iyong tungkulin o sa iyong paghahangad ng katotohanan, at lalong hindi makakaapekto ang mga ito sa iyong pagtatamo ng kaligtasan; siyempre, ang mas mahalaga ay na hindi makakaapekto ang mga ito sa kung paano ka tinitingnan ng Diyos. Hindi ba’t napapanatag niyon ang isipan mo? (Oo.) Kung inaalala mo pa rin na mamaliitin ka ng ibang mga tao, problema iyan ng iyong mayabang na disposisyon, at dapat mong lutasin ang mayabang na disposisyong ito. Ito ang landas ng pagsasagawa para sa tamang pagharap sa sarili mong mga depekto at kapintasan. Hindi ba’t ang pagsasagawa sa ganitong paraan ay nagpapadali para sa iyo na bitiwan ang mga bagay na ito at hindi na malimitahan ng mga ito? (Oo.)

Ang normal bang paggampan sa tungkulin ng isang tao at ang mga depekto at kapintasan ng kanyang pagkatao ay magkakaroon ng epekto sa isa’t isa? (Sa pamamagitan ng pakikipagbahaginan ng Diyos, nauunawaan ko na ngayon na ang mga depekto at kapintasan ng pagkatao ay hindi mga tiwaling disposisyon, at na hindi makakaapekto ang mga ito sa normal na paggampan ng mga tao sa kanilang mga tungkulin. Hangga’t ginagawa ng mga tao ang kanilang mga tungkulin nang ayon sa mga katotohanang prinsipyo, makakakuha sila ng magagandang resulta. Tungkol naman sa mga depekto at kakulangan ng pagkatao, kung magagawa nating mapagtagumpayan ang mga ito, maaari nating gawin iyon. Kung hindi natin kayang mapagtagumpayan ang mga ito sa loob ng maiksing panahon, dapat nating hayaan ang mga ito na umiral, at magawa nating harapin nang tama ang mga ito.) Kung mababa ang antas ng pinag-aralan mo, pero kailangan mong gumamit ng kaalamang pang-akademiko sa iyong tungkulin, hindi ba’t isa itong uri ng kakulangan? (Oo.) Kaya paano malulutas ang ganitong paghihirap? (Sa halip ay maaari akong gumawa ng isang tungkulin na nababagay sa akin batay sa antas ng aking pinag-aralan. O, kung nababagay sa akin ang tungkuling ito, pero nangangailangan ito ng partikular na dami ng kaalamang pang-akademiko, maaari akong maghanap ng ilang kapatid na edukado para makipagtulungan sa akin—maaari naming gamitin ang mga kalakasan ng isa’t isa para punan ang aming mga kahinaan, at tuparin nang magkasama ang tungkuling ito.) Maaari bang punan ng katotohanan ang isang mababang antas ng edukasyon? (Oo, dahil kapag ang isang tao ay mayroong katotohanan, kaya niyang makilatis ang mga bagay.) Ang edukasyon ay isang bagay na nasa antas ng kaalaman. Kahit gaano ka kamaalam, kung hindi mo nauunawaan ang katotohanan, kapag nagsasalita ka o nagsusulat ka ng mga artikulo, magagawa mo lang gumamit ng tamang gramatika, hindi ka makakapagpaliwanag nang malinaw o makakapaglutas ng mga isyu na nauugnay sa katotohanan. Samakatwid, ang edukasyon ay hindi mahalaga; ang katotohanan ay mas mahalaga kaysa sa edukasyon. Siyempre, kung wala kang pundasyon ng edukasyon, at kung ang tungkuling ginagawa mo ay kinasasangkutan ng kaalamang pang-akademiko, hindi ka magiging mahusay rito. Gayumpaman, kung nauunawaan mo ang katotohanan, magagawa mong gabayan ang ibang mga tao—magagawa mong magsagawa ng pagsusuri sa usapin ng mga katotohanang prinsipyo. Kung mababa ang antas ng edukasyon mo at wala kang abilidad na ipahayag ang iyong sarili, at gusto mong mangaral ng mga sermon o makipagbahaginan tungkol sa katotohanan, maaari kang maghanap ng isang edukadong tao para tulungan kang ayusin ang iyong mga borador. Kapag nagkagayon ay magiging madali para sa iyo na magkamit ng mga resulta kapag nakikipagbahaginan o nangangaral ka. Gayumpaman, sa pinakamababa, dapat mong maunawaan ang katotohanan. Kung hindi mo nauunawaan ang katotohanan, at hindi ka rin edukado, hindi mo magagawa ang mga tungkuling kinasasangkutan ng kaalamang pang-akademiko, kung kaya’t dapat kang gumawa ng tungkulin na nababagay sa iyong antas ng pinag-aralan. Hindi ba’t nalulutas nito ang problema? (Oo.) Kaya, ang paghahangad sa katotohanan ang pinakamahalagang bagay, sa alinmang perspektiba mo ito tingnan. Maaari mong iwasan ang mga depekto at pagkukulang ng pagkatao, ngunit hinding-hindi mo maaaring iwasan ang landas ng paghahangad sa katotohanan. Kahit gaano pa kaperpekto o karangal ang iyong pagkatao, o maaari mang mas kaunti ang iyong mga kapintasan at depekto, at nagtataglay ka man ng mas maraming kalakasan kaysa sa ibang tao, hindi ito nangangahulugan na nauunawaan mo ang katotohanan, hindi rin nito mapapalitan ang iyong paghahangad sa katotohanan. Sa kabaligtaran, kung hahangarin mo ang katotohanan, kung marami kang nauunawaan sa katotohanan, at kung may sapat na malalim at praktikal kang pagkaunawa tungkol dito, mapupunan nito ang maraming depekto at problema sa iyong pagkatao. Halimbawa, sabihin na ikaw ay kimi at introvert, nauutal ka, at hindi ka masyadong edukado—ibig sabihin, marami kang depekto at kakulangan—pero mayroon kang praktikal na karanasan, at bagama’t nauutal ka kapag nagsasalita, malinaw mong naibabahagi ang katotohanan, at ang pakikipagbahaginang ito ay nakakapagpatibay sa lahat kapag naririnig nila ito, naglulutas ng mga problema, nagbibigay-kakayahan sa mga tao na makaahon mula sa pagkanegatibo, at pumapawi sa kanilang mga reklamo at maling pagkaunawa tungkol sa Diyos. Kita mo, bagama’t nauutal ka sa iyong mga salita, nakakalutas ng mga problema ang mga ito—napakahalaga ng mga salitang ito! Kapag naririnig ang mga ito ng mga tao na nasa labas ng larangan, sinasabi nila na isa kang taong walang pinag-aralan, at hindi ka sumusunod sa mga tuntunin ng gramatika kapag nagsasalita ka, at kung minsan ay hindi rin talaga naaangkop ang mga salitang ginagamit mo. Maaaring gumagamit ka ng wika na pangrehiyon, o ng pang-araw-araw na wika, at na ang iyong mga salita ay walang sopistikasyon at estilo na kagaya sa mga taong may mataas na pinag-aralan na napakahusay magsalita. Gayumpaman, ang iyong pakikipagbahaginan ay naglalaman ng katotohanang realidad, kaya nitong malutas ang mga paghihirap ng mga tao, at pagkatapos itong marinig ng mga tao, naglalaho ang lahat ng madilim na ulap sa paligid nila, at nalulutas ang lahat ng problema nila. Kita mo, hindi ba’t mahalaga ang pagkaunawa sa katotohanan? (Oo.) Sabihin na hindi mo nauunawaan ang katotohanan, at kahit na mayroon kang kaunting kaalamang pang-akademiko at mahusay kang magsalita, kapag naririnig ka ng lahat na magsalita, iniisip nila na, “Mga doktrina lang ang mga salita mo, walang kahit katiting na katotohanang realidad sa mga ito, at hindi nakakapaglutas ang mga ito ng mga tunay na problema kahit kaunti, kaya hindi ba’t hungkag lahat ang mga salita mong ito? Hindi mo nauunawaan ang katotohanan. Hindi ba’t isa ka lamang Pariseo?” Bagama’t nagsasalita ka ng maraming doktrina, nananatiling hindi nalulutas ang mga problema, at iniisip mo na, “Nagsasalita ako nang napakasinsero at napakataimtim. Bakit hindi ninyo naunawaan ang sinabi ko?” Puro doktrina ang sinabi mo, pero iyong mga negatibo ay nananatiling negatibo, at iyong mga mayroong mga maling pagkaunawa tungkol sa Diyos ay mayroon pa rin ng ganoong mga maling pagkaunawa, at wala sa mga paghihirap na umiiral sa kanilang paggampan ng kanilang mga tungkulin ang nalutas—nangangahulugan ito na ang mga salitang sinabi mo ay puro walang-saysay lang. Kahit gaano karaming depekto at kapintasan mayroon sa iyong pagkatao, kung ang mga salitang sinasabi mo ay naglalaman ng katotohanang realidad, ang iyong pakikipagbahaginan ay kayang maglutas ng mga problema; kung ang mga salitang sinasabi mo ay mga doktrina, at ang mga ito ay wala ni kahit kaunting praktikal na kaalaman, kahit gaano ka magsalita, hindi mo magagawang lutasin ang mga tunay na problema ng mga tao. Paano ka man tinitingnan ng mga tao, hangga’t ang mga bagay na sinasabi mo ay hindi nakaaayon sa katotohanan, at hindi kayang matugunan ng mga ito ang mga kalagayan ng mga tao, o malutas ang mga paghihirap ng mga tao, kung gayon, hindi gugustuhin ng mga tao na makinig sa mga ito. Kaya, alin ang mas mahalaga: ang katotohanan o ang sariling mga kondisyon ng mga tao? (Ang katotohanan ang mas mahalaga.) Ang paghahangad sa katotohanan at ang pag-unawa sa katotohanan ang mga pinakamahalagang bagay. Kaya, anumang mga depekto ang mayroon ka sa usapin ng iyong pagkatao o ng iyong mga likas na kondisyon, hindi ka dapat magpalimita sa mga ito. Sa halip, dapat mong hangarin ang katotohanan, at punan mo ang iyong iba’t ibang depekto sa pamamagitan ng pag-unawa sa katotohanan, at kung makakatuklas ka ng ilang pagkukulang sa iyong sarili, dapat kang magmadali na itama ang mga ito. Ang ilang tao ay hindi tumutuon sa paghahangad sa katotohanan, at sa halip ay palagi silang tumutuon sa paglutas sa mga paghihirap, kapintasan, at depekto sa kanilang pagkatao, at sa pagtutuwid sa mga problema sa kanilang pagkatao, at lumalabas na gumugugol sila ng ilang taon ng pagsisikap nang hindi nakakakuha ng malilinaw na resulta, at dahil dito ay nadidismaya sila sa sarili nila, at iniisip nila na masyadong mababa ang kanilang pagkatao at na hindi na sila matutubos. Hindi ba’t labis na kahangalan ito?

3. Upang Makamit ang Katotohanan at Buhay, Dapat Hangarin ng Isang Tao ang Katotohanan at Lutasin ang Kanyang mga Tiwaling Disposisyon

Ang ilang tao ay mukhang malumanay, mapagparaya, at matiisin; pino ang kanilang pananalita at isinasakatuparan nila ang gawain nang kasingbilis at kasinglakas ng isang kidlat at nang may maawtoridad na presensiya. Tila napakaperpekto ng kanilang pagkatao, at mayroon silang pamantayang tindig ng isang lider. Gayumpaman, wala silang nauunawaang anumang katotohanan, sinusubukan nilang gumamit ng mga doktrina para lutasin ang bawat uri ng problema, at hindi nila kayang gumawa ng anumang makabuluhang gawain o magpatupad ng mga pagsasaayos ng gawain. Hindi ba’t wala silang silbi? Ang mga ito ay mga tipikal na Pariseo. Sa panlabas, ang mga Pariseo ay napakapostura ng pananamit, may dignidad, at maganda ang tindig; sila ay sopistikado, maalam sa etiketa, magalang, mapagmahal, mapagparaya, at mapagpasensiya. Ang kanilang kilos ay namumukod-tanging wasto, at nakikipag-usap sila sa iba nang may partikular na pagkamalumanay, kababaang-loob, at pagpapakumbaba. Hindi ka makakakita ng anumang hindi perpekto, mga kapintasan, o mga depekto sa kanila. Batay sa kanilang pagkatao, tila labis silang maaasahan, may kabatiran, pino, at elegante, tulad lang ng mga sopistikado at eleganteng ginoo na binabanggit ng mga Tsino. Mukhang perpekto ang kanilang pagkatao, at sa panlabas, walang makikitang kapintasan sa kanila, pero nauunawaan ba nila ang mga layunin ng Diyos? Nauunawaan ba nila ang mga prinsipyo para sa paggawa ng lahat ng uri ng bagay? Kaya ng mga taong ito na magsalita nang ilang oras sa bawat pagtitipon, at iyong mga hindi nakakaunawa sa katotohanan ay nagpapatirapa sa paghanga, nang iniisip na ang mga ito ay nagsasalita nang napakahusay at nagpapahayag ng kanilang sarili sa isang napakalinaw at napakalohikal na paraan. Pero iyong mga nakakaunawa sa katotohanan, pagkatapos makinig sa mga indibidwal na ito, ay alam na pawang doktrina ang sinasabi ng mga ito, at na hindi nito nalulutas ang mga aktuwal na paghihirap ng mga tao sa pamamagitan ng pagtugon sa kanilang mga problema. Binabalewala ng mga indibidwal na ito kung ano ang mga tunay na paghihirap ng mga tao, at alam lang nila kung paano mangaral ng mga hungkag na doktrina at magsalita nang walang katapusan tungkol sa mga teorya na matayog at hungkag. Pagkatapos magsalita, natutuwa pa nga sila nang labis sa kanilang sarili, nang iniisip na nauunawaan nila ang katotohanan at nagtataglay sila ng katotohanang realidad. Sa katunayan, ang hinahangad lang nila ay ang pagtakpan ang panlabas na hitsura ng kanilang pagkatao para magmukha itong perpekto at elegante, nang ginagawa itong mukhang matayog at dakila. Gayumpaman, hindi nagbago ni katiting ang kanilang diwa at mga tiwaling disposisyon na lumalaban sa Diyos. Ang kanilang mga kuru-kuro tungkol sa Diyos, ang kanilang paghihimagsik sa Kanya, ang kanilang mga maling pagkaunawa, pagiging mapagbantay, at mga paghihinala tungkol sa Diyos, at lalo na ang kanilang mga di-makatwirang hinihingi at mga labis-labis na pagnanais sa Diyos ay ganap na pumupuno sa kanilang isipan. Hindi nila hinahangad ang katotohanan kahit kaunti, ni hindi nila tinatanggap ang katotohanan kahit kaunti. Kaya, ang paglalarawan sa kanilang pagkatao bilang “perpekto” ay paggamit sa “perpekto” sa isang mapangutyang paraan, dahil walang pagkatao ang perpekto; ang kanilang “pagiging perpekto” ay purong palabas lang at isang pagpapanggap. Ang pagkatao na walang mga depekto ay hindi umiiral; isa itong balatkayo—huwag silang paniwalaan. Kapag mas mukhang perpekto ang isang tao sa panlabas, mas lalo ka dapat maging mapagbantay laban sa kanya, obserbahan mo siya, at kilatisin mo siya. Paano mo siya kikilatisin? Mas makisalamuha sa kanya, mas makipag-usap sa kanya, at tingnan mo kung nauunawaan niya ang kanyang sarili. Ipagpalagay na sinasabi niya na, “Ako ay isang diyablo, ako ay isang Satanas, ako ay lumalaban sa Diyos, ako ay tiwali! Ako ay isang makasalanan, ang pinakamakasalanan, hindi nalulugod sa akin ang Diyos, namumuhi sa akin ang Diyos!” o, “Ako ay bulag at hangal, dukha sa espiritu at kaawa-awa! Ako ay marumi, at ako ay hindi malinis!” Mayroon bang anumang mga aktuwal na katunayan sa mga salitang ito? Mayroon bang anumang makabuluhang pagkaunawa? (Wala.) Wala siyang anumang pagkaunawa sa sarili niyang mga tiwaling disposisyon; ni hindi niya inaamin ang katunayan na mayroon siyang mga tiwaling disposisyon. Natututo lang siyang magsalita ng ilang hungkag na salita at ilang teorya. Ang mga hungkag na salita at mga teoryang ito ay hindi mga pagkaunawa na nagmumula sa kanyang naramdaman o naranasan sa kaibuturan ng kanyang puso; ang mga ito ay mga salita lang na magandang pakinggan, ang mga ito ay pawang balatkayo na ipinipresenta niya. Kung pagkatapos ay hihilingin mo sa kanya na talakayin ang sarili niyang mga karanasan, kung paano niya naunawaan ang sarili niyang mga tiwaling disposisyon, at kung anong pagpupungos ang naranasan niya at kung alin sa mga salita ng Diyos ang binasa niya pagkatapos para lutasin ang kanyang mga tiwaling disposisyon, kumikilos siya na parang hindi ka niya narinig, at muli ay nagsasalita siya ng sandamakmak na mga walang-kuwentang salita: “Ang kakayahan ko ay mahina, ako ay ipinanganak na makasalanan, ako ay isang hamak na taong nasa tambak ng dumi, ako ay hindi karapat-dapat sa pagliligtas ng Diyos! Mayroon akong mga tiwaling disposisyon, at hindi ko nagagawang magpatotoo sa Diyos kung nasaan man ako; gusto ko lang ang pagkakaroon ng katayuan.” Kung tatanungin mo kung paano niya sinubukang lutasin ito, bibigyan ka pa rin niya ng sagot na walang kaugnayan: “Ang mga tao ay hindi dapat magkaroon ng katayuan; sa sandaling magkaroon ng katayuan ang mga tao, katapusan na nila. Ang paghahangad ng katayuan ay isang labis-labis na pagnanais. Subukan na lang na maging ang pinakahindi-importanteng tao, at saan ka man magpunta, umupo ka sa pinakamababang bangkito, umupo ka sa pinakahindi-kapansin-pansing lugar. Ang mga tao ay dapat na maging mapagpakumbaba; ito ay tinatawag na pagpapakumbaba.” Sumailalim ba siya sa anumang makabuluhang pagbabago? Nagkaroon ba siya ng anumang mga tunay na karanasan? (Hindi.) Hindi nangyari ang alinman sa mga bagay na ito. Mayroon ba siyang anumang pagkaunawa sa sarili niyang mga tiwaling disposisyon? (Wala.) Wala siyang pagkaunawa sa mga ito. Kaya, tinatanggap ba niya ang katotohanan o ang mga salita ng Diyos? (Hindi.) Ang mga taong hindi umaamin na mayroon silang mga tiwaling disposisyon ay hindi kailanman tumatanggap sa katotohanan. Kung tinatanggap nga nila ang katotohanan, ikukumpara nila ang bawat salita at kilos nila at ang kanilang mga pagbubunyag ng katiwalian sa mga salita ng Diyos. Kapag nagbunyag sila ng katiwalian, pagninilayan nila ang kanilang sarili, nang itinatanong sa kanilang sarili, sa ganito-at-ganyang konteksto, kung bakit sila nagbunyag ng katiwalian, at kung ano ang iniisip nila at kung ano ang namamahala sa kanila noong panahon na iyon. Sa pamamagitan ng paglalantad ng mga salita ng Diyos at mga pagkukumpara, matutuklasan nila na ito ay isang tiwaling disposisyon, at na sila ay hindi kasingbanal o kasingdalisay gaya ng nasa imahinasyon nila, na lumalabas na sila rin ay nagtataglay ng panlilinlang, mga makasariling intensyon, mga ambisyon, at mga pagnanais, at na sila ay sadyang hindi mga taong nagtataglay ng katotohanang realidad. Nagkaroon ba sila ng gayong mga karanasan? Hindi. Nakapagsabi sila ng maraming salita, pero walang kahit isang katunayan na nagpapatunay na inaamin nila na mayroon silang mga tiwaling disposisyon. Napakaraming taon na nilang nananampalataya sa Diyos, pero wala silang anumang karanasan sa katotohanan. Nagsasalita lang sila ng mga doktrina, pinagbubulay-bulayan lang kung paano maglalagay ng balatkayo at papalamutian ang kanilang sarili para pagtakpan ang mga kapintasan at depekto ng kanilang pagkatao. Pinapalamutian nila ang kanilang sarili ng mga panlabas na pag-uugali, mga kilos, mga ekspresyon ng mukha, tindig, at asal ng huwad na espirituwalidad, habang pinapanatiling mahigpit, mariin, at selyadong nakabalot sa loob nila ang kanilang mga tiwaling disposisyon. Hindi nila tinatanggap kahit kaunti ang anuman sa iba’t ibang isyu ng mga tiwaling disposisyon ng tao na inilalantad ng Diyos, o sa iba’t ibang pahayag na ginagamit ng Diyos para ilantad ang mga disposisyong ito, ni hindi nila binibigyang-pansin ang mga ito o isinasapuso ang mga ito; pinagsisikapan lang nila ang panlabas na hitsura ng kanilang pagkatao. Pagkatapos, kung hihilingin mo sa kanila na talakayin ang kanilang pagkaunawa sa mga salita ng Diyos, kung mayroon man silang anumang tunay na pagkaunawa o kabatiran sa Kanyang mga salita ng pagkastigo at paghatol, sa Kanyang mga salita na naglalantad sa mga tiwaling disposisyon ng sangkatauhan, o sa Kanyang mga salita tungkol sa disposisyon ng Diyos, iniiwasan nila ang mga praktikal na paksang ito at muli silang naglilitanya ng napakaraming espirituwal na teorya: “Ang Diyos ang Lumikha, ang Diyos ang may kataas-taasang kapangyarihan sa lahat ng bagay, kamangha-mangha ang mga gawa ng Diyos! Ang Diyos ay karapat-dapat na purihin at dakilain, ang Diyos ay katangi-tangi, ang awtoridad at kapangyarihan ng Diyos ang pinakamataas!” Sinasabi ng mga tao na, “Kung gayon ay talakayin mo ang sarili mong karanasan. Sa anong usapin mo nakita ang disposisyon ng Diyos at ang kabanalan ng Diyos?” Sumasagot sila, “Ang Diyos ay masyadong dakila, ang tao ay masyadong hindi mahalaga, ang tao ay hindi karapat-dapat! Sa mga mata ng Diyos, ang tao ay mas mababa pa nga kaysa sa mga langgam sa lupa. Itinataas ng Diyos ang tao!” Mayroon ba silang anumang ganitong uri ng pagkaunawa? (Wala.) Wala silang anumang ganitong uri ng pagkaunawa. Anong uri ng tao ito? (Isang mapagpaimbabaw na Pariseo.) Ito ay isang mapagpaimbabaw na Pariseo. Hindi niya tinatanggap ang katotohanan kahit kaunti; ang mga salita ng Diyos at ang katotohanan ay mga islogan at doktrina lang sa kanyang mga mata. Madalas nga siyang nagbabasa ng mga salita ng Diyos, nagsusulat ng mga espirituwal na tala ng debosyon, at dumadalo sa mga pagtitipon at nagdarasal-nagbabasa ng mga salita ng Diyos—ginagampanan niya ang lahat ng proseso na ito nang walang napapalampas na kahit isa o nang walang nakakaligtaan na anuman. Kaya, ano ang naisaisip niya mula sa pagbabasa sa mga salitang ito ng Diyos? Ano ang nakamit niya? Hindi niya binabasa ang mga salita ng Diyos para maunawaan ang katotohanan, lalong hindi para ikumpara ang mga salita ng Diyos sa sarili niyang mga tiwaling disposisyon, sa kanyang mga kuru-kuro at imahinasyon, o sa kanyang baluktot na mga kaisipan at pananaw, para malutas niya ang mga problema niya, at magkaroon ng landas na susundan sa kanyang pagsasagawa. Nagbabasa siya ng mga salita ng Diyos para sangkapan ang kanyang sarili ng mga doktrina para makapaglektura at makapagturo siya sa iba ng mga leksiyon sa mga pagtitipon. Iba-iba ang sinasabi niya sa bawat pagkakataon, at kaya niyang tuloy-tuloy na magsalita sa loob ng mahabang oras, nang pumipili ng iba’t ibang salita ng Diyos na ibabahagi sa iba’t ibang tao, nang nilalayong idulot na hangaan at sambahin siya ng iba. Ang ilang tao ay partikular na mahusay sa pagbabalatkayo ng kanilang sarili—gaano sila kakasuklam-suklam? Kapag nakikinig sila sa mga salitang sinabi Ko at nakikita nilang kapaki-pakinabang ang mga ito, kinakabisado nila ang mga ito, at pagkatapos ay naghahanap sila ng mga pagkakataon para magpakitang-gilas sa mga pagtitipon. Sa partikular, kapag sila ay nasa mga grupo ng mga bagong mananampalataya—mga taong hindi pa nakarinig ng maraming sermon, at na hindi kayang tandaan ang mga salita ng Diyos kahit na may kaunti na silang nabasa—sinasamantala nila ang pagkakataong ito at nagsisimula silang magpakitang-gilas at magpasikat sa mga baguhang iyon. Pagkatapos makinig sa kanila, iniisip ng lahat na, “Ang taong ito ay binigyang-liwanag ng Banal na Espiritu—siya ay espirituwal.” Ang paggamit ng gayong mga pamamaraan para magpasikat upang makuha ang paghanga at pagsamba ng iba—hindi ba’t kasuklam-suklam ito? Hindi ba’t panlilihis ito sa mga tao? (Oo.) Ito ay panlilihis sa mga tao.

Kung sa buong buhay mo, hinahanap mo ang mga katotohanang prinsipyo at hinahanap mo ang mga salita ng Diyos bilang batayan para lutasin ang iyong mga tiwaling disposisyon at ang mga bagay sa iyo na hindi kaayon sa katotohanan, sa huli ay tiyak na ikaw ay magiging isang taong nagtatamo ng kaligtasan. Pero ipagpalagay na sa buong buhay mo, itinutuon mo ang mga pagsisikap mo at naghahanap ka ng mga landas para sa paglutas sa mga kapintasan at depekto ng iyong pagkatao, nang ginagawa ang lahat ng uri ng paraan para iwaksi ang anumang mga kapintasan at depekto mo, upang ikaw ay maging isang taong naiiba sa lahat, perpekto, at walang kamalian. Sinasabi pa nga ng ilang tao na, “Gusto kong maging isang dalisay na tao, isang matayog at dakilang tao, isang taong nahihigitan ang lahat ng normal na pagkatao.” Hayaan mong sabihin Ko sa iyo: Sa paggawa nito, ikaw ay nabigo! Anumang kapintasan o depekto ng pagkatao mo ang sinusubukan mong lutasin, wala itong kinalaman sa iyong kaligtasan, dahil hindi mo hinahangad ang katotohanan para lutasin ang iyong mga tiwaling disposisyon. Kung malulutas mo nga ang mga depekto at kapintasan ng iyong pagkatao, sa pinakamainam ay nangangahulugan lang ito na walang mga kapintasan ng pagkatao ang makikita sa iyo mula sa panlabas, at na mukha kang perpekto at pino sa panlabas. Kalimutan na ang katunayan na ang mga kapintasan at depekto ng iyong pagkatao ay sadyang imposibleng mabago; kahit na mabago ang mga ito, ang iyong mas malalaking kapintasan at depekto—ang iyong mga tiwaling disposisyon—ay natatago pa rin sa loob mo! Habang mas nagbabalatkayo ka at naghahangad ng isang perpektong pagkatao na walang anumang mga depekto, mas malalim at mas mahigpit kang itatali at igagapos ng iyong mga tiwaling disposisyon, nang ginagawa kang mas mayabang, mapanlinlang, buktot, at matigas ang kalooban. At ano ang kahihinatnan nito? Dahil dito ay lalo kang napapalayo mula sa katotohanan at mula sa landas ng paghahangad sa katotohanan. Sa huli, ang kalalabasan mo ay matitiwalag ka, at magiging katapusan mo na. Imposibleng gagawa ng eksepsiyon ang Diyos at ililigtas ka Niya dahil lang perpekto ka sa panlabas o mukha kang dalisay na tao. Sa kabaligtaran, kapag mas naghahangad ka ng isang perpektong pagkatao na walang anumang mga depekto, mas lalo kang kamumuhian ng Diyos at hindi Siya gagawa sa iyo. Gayumpaman, ang ilang tao ay madalas na nakakaramdam ng pagsisisi at kalungkutan dahil nagbubunyag sila ng mga tiwaling disposisyon. Habang nakakaramdam ng pagsisisi, nagkakaroon sila ng determinasyon na hangarin ang katotohanan, nagagawa nilang magdusa ng paghihirap at magbayad ng halaga para makamit ang katotohanan, nagpupursigi sila sa pagbabasa ng mga salita ng Diyos araw-araw, at nagdarasal sila sa Diyos at naghahanap sa katotohanan sa lahat ng usapin. Sa ganitong paraan, lalong nagiging malinaw sa kanila ang tungkol sa katotohanan, nang unti-unti silang nagkakamit ng ilang pagpasok, pakinabang, at aktuwal na pagsasabuhay ukol sa lahat ng aspekto ng katotohanan. Sa huli, kapag nahaharap sa lahat ng uri ng tao, pangyayari, at bagay, mayroon silang mga nauugnay na katotohanang prinsipyo na isasagawa at magagamit para magsakatuparan ng pagsusuri. Pagkatapos ng maraming taon ng karanasan, sa pamamagitan ng pagkastigo at paghatol ng Diyos, pagpupungos, at sa pamamagitan din ng halagang ibinayad nila sa paghahangad sa katotohanan, unti-unti nilang tinataglay ang katotohanan bilang buhay sa kalooban nila. Lalong lumalaki ang pag-asa nilang maligtas, at lalong lumiliit ang posibilidad na maghimagsik sila laban sa Diyos at magkanulo sa Diyos. Bagama’t halos hindi nagbabago ang mga depekto at kapintasan ng kanilang pagkatao at ang mga likas nilang kondisyon, tuloy-tuloy na humuhupa ang kanilang mga tiwaling disposisyon, mas madalang na silang lumalaban at naghihimagsik laban sa Diyos, mas nalulugod sa kanila ang Diyos, mas nakakapagpatibay sila sa iba, at nagiging mas angkop na gamitin. Kung ang ganitong mga tao ay magpapatuloy sa ganitong landas, tiyak na sila ang mga magtatamo ng kaligtasan; ang mga ito ang nilalayong iligtas ng gawain ng Diyos. Pagmasdan ang mga tao sa paligid ninyo. Tingnan kung sino ang palaging nagpupursigi na pagsikapan ang mga panlabas na anyo, ang mga depekto, kapintasan, at kahinaan ng kanilang pagkatao, ginagawa ang pinakamakakaya nila para pagtakpan ang sarili nila at magbalatkayo para makamit ang paggalang, paghanga, at pagsamba ng iba, at para magkaroon ng katayuan sa puso ng mga tao—ang ganitong uri ng mga tao ay mga Pariseo. Ang mga Pariseo ay may iisa lang na pinal na resulta: ang mamatay kasama ang daga. Kaya, sinasabi Ko na katapusan na ng ganitong uri ng mga tao at matitiwalag sila.

Mula umpisa hanggang sa wakas, ang gawaing ginagawa ng Diyos ay hindi para baguhin ang mga depekto at kapintasan sa pagkatao ng mga tao; ito ay ang ipanumbalik lang ang konsensiya at katwiran ng normal na pagkatao. Ang gustong baguhin ng Diyos ay ang mga tiwaling disposisyon ng mga tao. Siyempre, madalas ding binabanggit ng Diyos ang pagwawaksi sa mga tiwaling disposisyon ng mga tao at sa gayon ay nabibigyang-kakayahan sila na magtamo ng kaligtasan. Kaya, sa anong pundasyon itinatayo ang pagpapanumbalik sa normal na pagkatao? Itinatayo ito sa pundasyon ng pagwawaksi ng mga tao sa kanilang mga tiwaling disposisyon. Ang unti-unting panunumbalik ng normal na pagkatao ng mga tao ay nangangahulugan na ang kanilang konsensiya ay nagkakaroon ng pakiramdam, ang kanilang katwiran ay nagiging mas normal, at nagagawa nilang gumawa ng mga tamang bagay at magsabi ng mga tamang salita mula sa perspektiba ng normal na pagkatao; hindi sila nagdudulot ng mga pagkagambala o kaguluhan, ang kanilang pananalita at mga kilos ay hindi pabigla-bigla, bulag, o mainitin ang ulo, kundi ganap na nakabatay sa mga prinsipyo ng mga salita ng Diyos, ang kanilang katwiran ay partikular na normal, at ang kanilang pagkatao ay partikular na matuwid at mabait. Kaya, sa anong batayan maaaring makamit ang mga bagay na ito, at maaaring maabot ang ganitong antas ng pagpapanumbalik? Nakakamit ito sa batayan ng pagbabago ng mga tiwaling disposisyon ng mga tao, sa pagwawaksi ng mga tao ng kanilang mga tiwaling disposisyon sa pamamagitan ng pagsasagawa sa katotohanan at pagtanggap sa paghatol at pagkastigo ng Diyos. Gayumpaman, kung ang iyong mga tiwaling disposisyon ay hindi nagbabago o hindi naiwawaksi, kahit na ang iyong pagkatao ay medyo mabuti at nagtataglay ka ng kaunting konsensiya at katwiran, kung wala ang katotohanan bilang buhay mo, hindi puwedeng mamahala ang iyong konsensiya at katwiran, at madalas ka pa ring maiimpluwensiyahan, masusulsulan, at mauudyukan ng iyong mga tiwaling disposisyon na gumawa ng mga bagay na salungat sa iyong konsensiya at katwiran. Samakatwid, kahit na nagtataglay ka ng kaunting pagpapahalaga sa katarungan, isa lang itong uri ng kagustuhan at determinasyon. Mayroon ka lang ng kaunting mabait na pagkatao, pero dahil ang iyong mga tiwaling disposisyon ay ang buhay mo at ang kumokontrol sa iyo mula sa loob, ang kaya mo lang makamit ay ang hindi paggawa ng kasamaan at hindi pagkukusa na dayain at pinsalain ang iba, na siyang mahusay naman na. Sa madaling salita, kaya mo lang tiyakin na hindi ka gagawa ng kasamaan kapag hindi naaapektuhan ang sarili mong mga personal na interes, at sa sandaling maapektuhan ang iyong mga personal na interes, lilitaw ang iyong mga tiwaling disposisyon para supilin ang iyong konsensiya at katwiran, na nagtutulak sa iyong ipagtanggol ang sarili mong mga interes at karapatan, kung kaya magiging napakahirap para sa iyo na hayaang mamahala ang konsensiya at katwiran. Bakit ganoon? Ito ay dahil ang katotohanan ay hindi ang iyong buhay; sa halip, ang mga tiwaling disposisyon ni Satanas ang iyong buhay. Samakatwid, maaari ka lang magpakita ng kaunting konsensiya o katwiran ng pagkatao mo kapag ang iyong mga interes ay hindi napipinsala. Sa sandaling mapinsala o manganib ang iyong mga interes, agad na lilitaw ang mga tiwaling disposisyon mo para supilin ang konsensiya at katwiran mo, na nagtutulak sa iyo na gumawa ng mga bagay na salungat sa konsensiya at katwiran—ibig sabihin, mga bagay na labag sa moralidad at moral na katarungan—at maaari pa ngang magkaroon ka ng kapabilidad na gumawa ng anumang bagay. Siyempre, masasabi na ang lahat ng kilos na ito ay salungat sa katotohanan; hindi ito maiiwasan. Samakatwid, ang isinasabuhay ng isang tao ay hindi nakasalalay sa mga kondisyon ng kanyang pagkatao, bagkus ay sa kung ano ang kanyang panloob na buhay diwa. Kung tunay na mayroon siyang katotohanan bilang kanyang buhay, ang kanyang buhay ay naglalaman ng katotohanan, ng mga salita ng Diyos, at ng daan ng pagkatakot sa Diyos at pag-iwas sa kasamaan. Pagkatapos, ang kanyang konsensiya at katwiran ng normal na pagkatao ay mananatili sa pinakamainam na kalagayan at magagawang gumana ang mga ito, na siyang nagbibigay-kakayahan sa kanya na isagawa ang katotohanan at kumilos nang ayon sa mga prinsipyo. Gayumpaman, kung ang buhay diwa ng isang tao ay ang kanyang mga tiwaling disposisyon, ang kanyang konsensiya at katwiran ay napapababa sa pinakamababang pamantayan, ibig sabihin, hindi lang siya bumabagsak sa ilalim ng pinakamababang hangganan ng pagkatao. Ano ang pinakamababang hangganan na ito? “Hindi ako aatake maliban na lang kung inatake ako; kung inatake ako, siguradong gaganti ako ng atake”; “Ngipin sa ngipin, mata sa mata”; “Igigisa ang iba sa sarili nilang mantika.” Ano pa? “Mas mabuti nang maging tunay na kontrabida kaysa sa isang huwad na maginoo.” Ito ang pinakamababang hangganan sa kung paano umaasal ang maraming walang pananampalataya. Para sa isang walang pananampalataya, ang magawang magsagawa sa ganitong paraan ay medyo mahusay na. Ano ang naunawaan ninyo mula rito? Kung hindi mo hinahangad ang katotohanan, hindi maiwawaksi ang iyong mga tiwaling disposisyon, hindi magbabago ang iyong buhay diwa, at kung hindi magbabago ang iyong buhay diwa, ang iyong konsensiya at katwiran ng normal na pagkatao ay hindi mapapanumbalik sa diwa, at sa anyo ay hindi lang babagsak ang mga ito sa ilalim ng pinakamababang hangganan ng pagkatao. Gayumpaman, kung naiwaksi na ang mga tiwaling disposisyon mo at nagbago na ang diwa ng iyong buhay, sa isang partikular na antas, ang konsensiya at katwiran ng iyong normal na pagkatao ay mapapabuti at maitataas. Ano ang tinutukoy rito ng “mapapabuti” at “maitataas”? Nangangahulugan ito na ang iyong konsensiya at katwiran ay gumagana nang normal—hindi ito ang kaso na hindi lang lumalampas ang mga ito sa pinakamababang hangganan, bagkus ay naaabot ng mga ito ang pamantayan ng pagsasagawa sa katotohanan. Ang diumano’y mabubuting tao sa gitna ng mga walang pananampalataya ay nagpapakita lang ng kaunting konsensiya at katwiran, hindi gumagawa ng halatang masasamang gawa, at hindi lumalampas sa pinakamababang hangganan ng moral na katarungan. Medyo mahusay na ito; maaari silang maituring bilang napakabubuting tao. Gayumpaman, ang mga tao na mayroong katotohanan bilang kanilang buhay ay lumalampas dito; mayroon silang abilidad na makilatis ang tama mula sa mali, at kaya nilang tukuyin ang iba’t ibang uri ng tama at mali, at tukuyin ang iba’t ibang uri ng tao. Kaya ano ang batayan nila? Ito ay ang mga katotohanang prinsipyo. Taglay nila ang mga katotohanang prinsipyo—hindi ba’t labis na mas mataas ito kaysa sa pamantayan ng konsensiya at katwiran? (Oo.) Dahil nauunawaan nila ang katotohanan at mayroon silang katotohanan bilang kanilang buhay, at ang batayan ng kanilang pagtukoy sa iba’t ibang usapin ay labis na mas mataas kaysa sa pamantayan ng mga ordinaryong tiwaling tao, magpupursigi sila sa pagkilos ayon sa mga katotohanang prinsipyo kapag nahaharap sa mga komplikadong usapin. Pagkatapos maarok ang mga katotohanang prinsipyo, hindi magiging magulo ang isip nila at ang pag-iisip nila ay magiging malinaw. Ano ang ibig sabihin ng malinaw? Ang ibig sabihin nito ay makatwiran. Gaano man kakomplikado ang mga usaping nakakaharap nila, nakatatak sa puso nila ang mga katotohanang prinsipyo para sa pagsasagawa; tumpak at lubusan nilang naaarok ang katotohanan, at naging buhay na nila ito. Sa harap ng lahat ng uri ng mga komplikadong tao, pangyayari, at bagay, mayroon silang batayang pamantayan, at iyon ay ang sumunod sa mga katotohanang prinsipyo. Binibigyang-kakayahan sila ng mga katotohanang prinsipyong ito na makilatis ang diwa ng iba’t ibang komplikadong bagay at kung ano ang realidad ng isyu; kaya nilang matukoy ang mga bagay na ito. Ito ang kanilang pagkamakatwiran. Hindi ba’t ang pagkamakatwirang ito ay mas mataas kaysa iyon ng sa mga ordinaryong tao? (Oo.) Pagkatapos maabot ang antas na ito, hindi ba’t naitaas at napabuti na ang kanilang pagkamakatwiran? (Oo.) Ang ganitong uri ng normal na pagkatao ang gusto ng Diyos; ayaw ng Diyos sa mga tao na naguguluhan. Sinasabi ng ilang tao na, “Ako ay taong totoo at duwag, at palagi akong inaapi,” habang sinasabi naman ng iba na, “Napakahina ng kakayahan ko, at wala akong anumang abilidad o talento.” Sinasabi ng Diyos na hindi mahalaga ang mga bagay na ito, at na ang mahalaga ay kung nauunawaan mo ba ang mga katotohanang prinsipyo. Kung nauunawaan mo ang mga katotohanang prinsipyo, at ikaw ay nagsasalita at kumikilos ayon sa mga pamantayan at prinsipyo ng pagiging isang matapat na tao, kahit na kutyain ka ng mga walang pananampalataya bilang hangal, hindi ito tunay na kahangalan. Bakit? Ito ay dahil, sa sandaling maunawaan mo ang mga katotohanang prinsipyo, nagiging matino at napabuti ang katwiran mo, na mas mataas kaysa sa iyon ng mga ordinaryong tao. Kapag nakakaharap mo ang anumang usapin, hindi ka naguguluhan; mayroon kang mga tamang prinsipyo, paninindigan, at layon bilang batayan para sa pangangasiwa rito. Maliwanag ang isipan mo at malinaw ang mga kaisipan mo. Kumikilos ka, nang nagsisikap na matugunan ang mga prinsipyo at pamantayang iyon, at tiyak na hindi ka sumasalungat sa mga layunin ng Diyos; tiyak na kumikilos ka nang naaayon sa Kanyang mga layunin. Pagkatapos mong mapangasiwaan ang usapin, nakilatis man ito o hindi ng mga tao noong oras na iyon, kapag lumipas na ang sapat na panahon at nauunawaan na ng mga tao, lahat sila ay lubusang makukumbinsi, at malalaman nila na lubos na kapaki-pakinabang ang naging pangangasiwa mo rito. Kaya, ano ang ugat na sanhi ng pagkakamit ng gayong epekto? Ito ay na mayroon kang katotohanan bilang iyong buhay. Saka ka lang mabibigyang-kakayahan ng iyong pagkamakatwiran na magkaroon ng tumpak na mga paghusga, tumpak na mga paglalarawan, at tumpak na mga kongklusyon tungkol sa sinuman at anuman, pati na ng tumpak na mga prinsipyo ng pagsasagawa, at siyempre, ng tumpak na mga prinsipyo para sa pagtulong at paggabay sa mga tao. Hindi ba’t kung gayon ay naitaas at napabuti ang iyong pagkamakatwiran? Saan nakukuha ng normal na pagkatao ang gayong pagkamakatwiran? (Sa katotohanan.) Ang mga tao na mayroong katotohanan bilang kanilang buhay ay ang sangkatauhang gusto ng Diyos. Marahil ikaw ay hangal, totoo, duwag, at hindi mahusay, marahil ay hindi ka popular at inaapi ka ng mga tao sa mundo, pero hindi mahalaga ang anuman sa mga ito; hindi ito ang tinitingnan ng Diyos. Marahil ay napakahusay ng kapabilidad mo sa mundo, partikular kang mahusay sa pagbabasa sa mga tao, pagkilatis ng mga kalakaran, at pagsabay sa agos, pero wala rin itong silbi; hindi ito katumbas ng pagiging matino ng iyong pagkamakatwiran. Kapag tinanggap mo na ang katotohanan, naunawaan mo na ang katotohanan, at naarok, naisagawa, at nagkamit ka na ng karanasan sa lahat ng katotohanan, at ang katotohanan ang naging buhay mo, saka lang magiging tumpak ang iyong pagtukoy, paghusga, at paggawa ng desisyon tungkol sa iba’t ibang usapin.

Tungkol sa konsensiya—ano ang sinabi natin dati na tinutukoy nito? Ito ay ang pagpapahalaga sa katarungan at kabaitan ng normal na pagkatao. Ang isang tao ay dapat na matuwid at mabait para masabing may konsensiya siya. Kaya, paano mapapabuti at maitataas ang pagiging matuwid at mabait ng normal na pagkatao pagkatapos manampalataya ng isang tao sa Diyos? Dapat itong itayo sa pundasyon ng pagkaunawa sa katotohanan. Ibig sabihin, pagkatapos maunawaan ng isang tao ang katotohanan, ang mga pamantayan ng kanyang pag-asal at pagkilos ay magiging isang positibong layon, na magkakaroon ng positibong epekto, halaga, at kabuluhan para sa kanyang sarili at para sa lahat. Kapag nauunawaan na niya ang katotohanan, titingnan at pangangasiwaan niya ang lahat ng bagay batay sa mga katotohanang prinsipyong itinuro ng Diyos. Sa mga mata ng iba, ang gayong tao ay napakamatuwid. Ano ang ibig sabihin ng pagiging matuwid? Ang pagiging matuwid ay nangangahulugan ng hindi pagkiling sa kaliwa o sa kanan, hindi pagkiling sa pagkamainitin ng ulo, sa mga damdamin, sa mga pribadong interes o sa mga ugnayan, o sa mga personal na intensyon, kundi sa halip ay ang pagsasagawa tungo sa pinakatama at pinakawastong layon, na siyang pinakakarapat-dapat sa pagrespeto, paghanga, at labis na pagpapahalaga ng mga tao—o, maaaring sabihin, ang pagsasagawa tungo sa isang layon na nakikita ng Diyos bilang mabuti at Kanyang sinasang-ayunan. Hindi ba’t superyor ito sa “pagiging matuwid” gaya ng tingin ng ordinaryong tiwaling sangkatauhan? (Oo.) Ano ang ibig sabihin ng pagiging matuwid na ito? Ganap itong alinsunod sa mga katotohanang prinsipyo, ganap na nakabatay sa mga salita ng Diyos, at itinayo sa pundasyon ng konsensiya. Kapag nauunawaan ng isang tao ang katotohanan, nagtataglay siya ng mga paraan at prinsipyo para lutasin ang mga problema at pangasiwaan ang mga usapin, kaya hindi ba’t napakaperpekto ng konsensiya ng taong ito? Hindi ba’t napabuti ito? (Oo.) Kung gayon, hindi ba’t ang isang tunay na tao, ang isang tunay na nilikha, ay dapat magtaglay ng gayong konsensiya? Hindi ba’t dapat siyang magtaglay ng pagiging matuwid sa ganitong kahulugan? (Oo.) Ang isang tunay na tao ay dapat magtaglay ng pagiging matuwid sa kahulugang ito na nakaaayon sa katotohanan, sa halip na kung ano ang sinasabi ng mga tao—pagiging matatag na matuwid at walang kinikilingan, bukas at hayagan, o “ang isang tunay na lalaki ay walang itinatago at palaging naninindigan sa kanyang mga kilos.” Iyon ay pagkamainitin ng ulo, wala itong aktuwal na nilalaman, at ito ay ganap na pagpapanggap ng mga tao. Ang pagiging matuwid ay mayroong katotohanan bilang batayan nito; mayroong mga aktuwal na isinabuhay na pagsasagawa rito. Nangangahulugan ito na ang isang tao na may normal na pagkatao ay mayroong katotohanan bilang ang kanyang pinagmulan at panimula, at nagagawa niyang tratuhin at pangasiwaan ang iba’t ibang usapin nang ayon sa mga salita ng Diyos—ito ay tinatawag na pagiging matuwid. Higit pa rito, ang kabaitan ay hindi na kailangang ipaliwanag pa; sa pinakamababa, nahihigitan nito ang pamantayan ng konsensiya at katwiran. Sa loob ng kabaitan, walang pagpapaimbabaw, lalong walang kalupitan. Ito ay pagkilos nang ganap na batay sa mga paraan na kapaki-pakinabang at nakakapagpatibay sa mga tao, at na kasabay nito ay naaayon din sa mga hinihingi ng Diyos; ito ay pagkilos nang ganap na batay sa layon at mga pamantayan ng pagkatakot sa Diyos at pag-iwas sa kasamaan, pagpapalugod sa Diyos, at pagsunod sa daan ng Diyos. Ito ang pinakamabait at pinakamagandang bagay sa ilalim ng langit, sa buong sansinukob. Ang isang tao na mayroong mga salita ng Diyos o katotohanan bilang ang kanyang buhay ay tiyak na mayroong pinakamabait na puso, dahil nagagawa niyang tanggapin ang katotohanan, at ganap nitong natutugunan ang pamantayang hinihingi ng Diyos sa mga tao. Dahil nagtataglay siya ng ganitong uri ng pagkatao, angkop na sabihin na siya ay matuwid, at angkop ding sabihin na siya ay mabait. Ito ay dahil nagagawa niyang tanggapin at isagawa ang katotohanan, at hindi niya sinusunod ang kanyang mga damdamin o wala siyang mga ambisyon o pagnanais sa kanyang paggampan sa tungkulin, at hindi niya kinikimkim sa loob niya ang mga lason ng tradisyonal na kultura, at ang kanyang pamantayan para sa pagsukat ng moralidad at pagkatao ay hindi narurumihan ng anuman sa mga pilosopiya, kaisipan, o pananaw ni Satanas—ganap itong naaayon sa katotohanan. Kaya sabihin mo sa Akin, hindi ba’t ang pagkatao na naglalaman ng gayong konsensiya at katwiran ay lubos nang napabuti? (Oo.) Dahil ang ganitong uri ng tao ay nagtataglay ng katotohanan, at dahil ang diwa ng buhay na kanyang isinasabuhay ay ang katotohanan, ang kanyang pagkatao na nagtataglay ng gayong buhay diwa ay perpekto. Kung ayaw ninyong marinig ang salitang “perpekto,” maaari Ko rin itong tawagin bilang “napabuti.” Sa pinakamababa, sa mga mata ng Diyos, siya ay napabuti at minamahal ng Diyos. Ginagamit ng Diyos ang kaunting kamalayan sa konsensiya, katwiran, at pakiramdam ng kahihiyan na mayroon ang mga tao para ikintal ang Kanyang mga salita at katotohanan sa kanila. Kapag ikinikintal sa iyo ang katotohanan ng mga salita ng Diyos, hindi lang napapahina o natatago ang iyong konsensiya at katwiran, bagkus ay nagiging mas normal at napapabuti ang mga ito. Gayon ang sangkatauhan na gusto ng Diyos. Huwag nating sabihing perpekto, sabihin nating napabuti. Bakit hindi sasabihing perpekto? Kung sasabihin Kong perpekto, ang ilang taong walang espirituwal na pang-unawa ay magsasabi na, “Hindi ba’t sinabi Mo na huwag maging mga perpektong tao?” Kaya kailangan Kong iwasan ang salitang ito, sakaling magkamali ng pagkaunawa ang ilang tao. Ang totoo, kapag ang isang bagay ay napabuti sa mga mata ng Diyos, sa gitna ng nilikhang sangkatauhan ay masasabi na ito ay perpekto. Ang pagiging perpektong ito ay hindi ang pagiging perpekto sa mga imahinasyon ng mga tao, bagkus ay isang maganda at mabuting bagay, isang puwersa ng katarungan, at isa ring positibong bagay, na karapat-dapat sa papuri, pag-aasam, pagmamahal, pagrespeto, at pagpapahalaga ng mga tao. Samakatwid, kung gusto mo na ang iyong konsensiya ay hindi lang manatili sa hindi pagtawid sa pinakamababang hangganan ng pagkatao sa iyong sariling asal, pero gusto mong gawing mas sensitibo at mas may kamalayan ang konsensiya mo, at ang iyong katwiran na tumugon sa mga hinihingi ng Diyos, kung gayon ay may iisang landas ka lang. Ang landas na ito ay hindi ang malampasan ang iba’t ibang kapintasan at depekto ng pagkatao, kundi ang paghahangad sa katotohanan, pagsusumikap sa iba’t ibang katotohanan na itinuturo ng Diyos sa mga tao, at pag-unawa sa kung ano ang mga hinihinging pamantayan ng Diyos para sa iyo pagdating sa iba’t ibang tao, pangyayari, at bagay, at kung paano mo dapat tingnan, tratuhin, at pangasiwaan ang mga tao, pangyayari, at bagay na ito. Ang Diyos ay may mga hinihinging prinsipyo at pamantayan para sa lahat ng aspektong ito. Ano ang iyong gampanin? Ito ay ang magsagawa tungo sa direksyong ito, sa layong ito, ayon sa mga pamantayang ito. Una, hanapin at unawain kung ano ang mga pamantayan para sa pagsasagawa sa katotohanan. Susunod, humingi sa iyong sarili ayon sa mga pamantayang hinihingi ng Diyos, habang kasabay nito ay binibitiwan mo ang iba’t ibang kaisipan, pananaw, tuntunin, regulasyon, at iba pa sa iyong mga kuru-kuro at imahinasyon na hindi naaayon sa mga salita ng Diyos o sa katotohanan. Pagkatapos, hayaan ang mga salita ng Diyos na unti-unting maging mga prinsipyo mo ng pagsasagawa. Habang natututong bumitiw, huwag kalimutan: Ang layon ng pagbitiw ay hindi para gawin kang isang taong hungkag ang puso; gusto ng Diyos na ang buhay mo ay magkaroon ng nilalaman. Ano ang tinutukoy ng nilalamang ito? Tinutukoy nito ang mga hinihinging prinsipyo ng Diyos para sa iba’t ibang usapin. Siyempre, ayaw ng Diyos na gawin ng mga tao na mga hungkag na teorya ang iba’t ibang prinsipyo ng pagsasagawa, nang pinag-uusapan lang ang mga ito pero hindi isinasagawa ang mga ito. Sa halip, umaasa Siya na magagawa ng mga tao na mariing gawin ang mga katotohanang prinsipyong ito bilang bahagi ng kanilang buhay, at dalhin ang mga salita ng Diyos sa kanilang tunay na buhay. Gamiting halimbawa ang paggawa ng isang tungkulin—anong pamantayan ang hinihingi ng Diyos sa mga tao sa aspektong ito? Ito ay ang umasal sila sa isang praktikal na paraan at nang ayon sa kanilang wastong posisyon. Ibig sabihin, sa paggawa ng tungkulin mo, dapat kang maging praktikal, hindi ka dapat maging pabasta-basta o padalos-dalos, hindi mo dapat na iraos lang ang mga bagay-bagay, o gampanan ito para makita ng iba, at hindi ka rin dapat magpakitang-gilas; siyempre, ang lalong mas mahalaga ay na dapat kumilos ka ayon sa mga katotohanang prinsipyo. Dapat kang kumilos sa paraang sinasabi sa iyo ng Diyos, at dapat kang umiwas sa paggawa sa mga bagay na sinasabi ng Diyos na huwag mong gawin. Kung hindi mo magawang ganap na umiwas sa paggawa sa mga bagay na iyon, magsimula ka sa pagbabawas sa paggawa ng mga iyon, maghimagsik ka laban sa sarili mong mga pagnanais at sa sarili mong mga kagustuhan, at unti-unti mong ganap na iwasan ang paggawa ng mga ito—hindi ba’t madali itong makamit? (Oo.) Sa proseso ng paghahangad ng kaligtasan, dapat mong lutasin at bitiwan ang iba’t ibang tiwaling disposisyong inilalantad ng mga salita ng Diyos. Siyempre, ang pagbitiw sa mga tiwaling disposisyong ito ay hindi ang pinakalayon. Ang pinakalayon, sa paunang kondisyon ng pagbitiw sa mga tiwaling disposisyong ito, ay ang tanggapin ang mga salita ng Diyos at ang mga hinihingi ng Diyos. Ang pagtanggap sa mga ito ay hindi alang-alang sa pagbabago ng iyong lagay ng loob, ni hindi ito alang-alang sa pagbibigay-kakayahan sa iyo na mamuhay nang may dignidad; ito ay alang-alang sa pagwawaksi sa iyong mga tiwaling disposisyon. Ito ang pinakalayon, dahil magagawa mo lang magtamo ng kaligtasan pagkatapos mong maiwaksi ang iyong mga tiwaling disposisyon.

Ang pinakamalaking balakid sa pagtatamo ng mga tao ng kaligtasan ay ang kanilang mga tiwaling disposisyon. Ang iyong mababang pinag-aralan, katandaan, o hindi matatas na paraan ng pagsasalita at kawalan ng abilidad na ipahayag ang iyong sarili—wala sa mga ito ang pinakamalalaking balakid sa kaligtasan. Ang iyong mahinang mga propesyonal na kasanayan sa iyong tungkulin at ang iyong kawalan ng abilidad na maintindihan ito—hindi rin ito ang pinakamalaking balakid sa iyong kaligtasan. Kung gayon ay ano ang pinakamalaking balakid sa kaligtasan? Ito ay ang mga tiwaling disposisyon mo. Siyempre, ang iba’t ibang tiwaling disposisyon ng tao na inilalantad sa mga salita ng Diyos ay hindi madaling lutasin para sa mga tao. Ito ay hindi dahil ayaw ng mga tao na bitiwan ang kanilang mga tiwaling disposisyon, ni hindi dahil lipas na ang kanilang mga kaisipan at pananaw, at siyempre, lalong hindi ito dahil sa mga depekto o kapintasan sa kanilang pagkatao, ni hindi rin dahil ang mga tao ay manhid, mabagal ang reaksiyon, at iba pa—wala sa mga ito ang ugat ng problema. Kung gayon ay bakit? Ito ay dahil lamang sa ang mga tiwaling disposisyon ng mga tao ay nag-ugat na sa kanilang puso, hindi dahil lamang nais ng mga tao ay magagawa na nilang iwaksi ang mga ito, kung kaya ang kanilang mga tiwaling disposisyon ay madalas na lumalabas para magdulot ng mga kaguluhan at mga problema habang ginagawa nila ang kanilang mga tungkulin. Halimbawa, ipagpalagay na isa kang lider ng iglesia, at may ginawa kang mali at pinungusan ka. Sa ganoong kaso, dapat mo itong tanggapin, aminin mo na may ginawa kang mali, maging handa kang magsisi, at baligtarin mo ang maling pamamaraang iyon at kumilos ka nang ayon sa mga katotohanang prinsipyo. Isa itong napakasimpleng usapin, pero hindi mo ito kayang gawin. Pinagbubulay-bulayan mo na, “Pinungusan ba ako nang ganito dahil hindi sila nalulugod sa akin at gusto nila akong tanggalin?” Lumilitaw sa puso mo ang mga reklamo at maling pagkaunawa, at sinusubukan mo pa ngang makipagtalo sa Diyos na, “Dahil hindi Ka nalulugod sa akin at gusto Mo akong tanggalin at itiwalag, sige, linawin natin ito. Nagsimula akong manampalataya sa Diyos sa edad na labingwalo, naging lider ako sa lahat ng mga taon na ito, tinalikuran ko ang pamilya at propesyon, at isinuko ko ang pag-aasawa at pagpapamilya—paano mabibilang ang mga ito?” Habang mas nagkakalkula ka, mas lalo kang nag-iinit. Ito ba ay kawalan lang ng abilidad na bumitiw? Hindi. Bakit hindi mo magawang bitiwan ang mga bagay na ito? May ugat na problema rito. Kapag pinupungusan ka, pakiramdam mo ay naagrabyado ka, nagrereklamo ka at nakakaramdam ka ng pagtutol sa iyong puso, at sinusubukan mo ring makipagtalo at pangatwiranan ang sarili mo, at hinihiling mo pa nga sa iba na ipagtanggol ka. Bakit ka kumikilos nang ganito? (Dahil mayroon kaming mga tiwaling disposisyon.) May iisang dahilan lang, iisang ugat na sanhi: May mga tiwaling disposisyon ka na hindi pa nalulutas. Sasabihin ng ilan sa inyo na, “Dahil ba ito sa hindi sapat ang aking likas na kakayahan at abilidad at hindi ko kayang gawin ang gawain?” Posible na, para sa ilan sa inyo, isa ito sa mga dahilan; dahil sa mahinang kakayahan ay hindi mo kaya ang gawain, at hindi mo rin nauunawaan ang katotohanan, kaya gumagawa ka ng mga bagay na nagdudulot ng mga paggambala at panggugulo. Talaga bang dahil lang ito sa mahina ang kakayahan mo? Isang aspekto lang iyon. Ang ugat na problema ay na may isyu sa iyong konsensiya. Ang isyung ito sa iyong konsensiya ay direktang nauugnay sa iyong mga tiwaling disposisyon. Gumawa ka ng mga bagay na nagdulot ng mga paggambala at panggugulo at pinungusan ka—paano mo dapat harapin ito? Paano mo hinaharap ang usapin ng kawalan mo ng kakayahan para sa gawain? Kung kaya mong isagawa ang katotohanan, hindi mga problema ang mga ito, at kaya mong harapin ang mga ito nang tama. Pero paano umaasal ang karamihan ng tao kapag nahaharap sila sa ganitong mga bagay? Sinusubukan nilang makipagtalo, nagrereklamo sila, nagiging negatibo sila, at nagsasalita pa nga sila nang may pagkamainitin ang ulo, “Hindi ba’t dahil lang ito sa iniisip mo na mahina ang kakayahan ko at na wala akong kapabilidad? Hindi ba’t ibinigay sa akin ng Diyos ang kakayahang ito? Pero nagrereklamo ka na hindi ko kayang gawin ang gawain! Kung hindi ka nalulugod sa akin, dapat ay sinabi mo nang maaga pa lang!” Kung ginamit ang medyo mas malulupit na salita habang sila ay pinupungusan, iniisip nila na, “Wala na ba akong pag-asa na magkamit ng mga pagpapala? Nanganganib ang katayuan ko sa buhay na ito, at marahil ay wala na rin akong pag-asa sa mundong darating.” Mayroon ba silang anumang intensyon na hanapin ang katotohanan? Kaya ba nila sa puso nila na magpasakop? Hindi madali para sa kanila na magpasakop. Sa pinal na pagsusuri, ang lahat ng pagpapamalas na ito ay dahil may mga tiwaling disposisyon ang mga tao. Mahina ang kakayahan mo at hindi mo kayang gawin ang gawain—isa lang iyon sa mga likas na kapintasan o depekto ng pagkatao; hindi iyon isang problema. Kahit na matindi ang mga likas mong kapintasan at depekto at hindi mo kaya ang gawain, hindi ka inaayawan o kinamumuhian ng Diyos kahit kaunti. Pero, bukod sa hindi mo kaya ang gawain, hindi mo nakikilala ang sarili mong mga problema, at nagrereklamo ka rin, at nakadarama ka ng paglaban, at sa huli ay nagiging negatibo ka at tinatalikuran mo ang gawain mo—ano ito? Ito ay mga tiwaling disposisyon. Ito ang kailangan mong lutasin. Tama ba? (Oo.) Pagkatapos malutas ang mga tiwaling disposisyon mo, magiging angkop kang gamitin sa gawain na kaya ng iyong kakayahan at ng mga kondisyon ng iyong pagkatao. Pero, kung hindi mo lulutasin ang mga tiwaling disposisyon mo, at hindi mo kayang magsagawa ayon sa katotohanan, hindi mo magawang magpasakop sa pagpupungos, o magpasakop sa paglalantad, gaano man kahusay ang kakayahan mo, gaano man kasuperyor ang mga kondisyon ng pagkatao mo, hindi ka magiging angkop na gamitin. Nauunawaan mo ba? (Nauunawaan.) Sabihin sa Akin, ano ang punto ng pinagbahaginan natin ngayon lang? (Sa pananampalataya sa Diyos, ang pinakamahalagang bagay ay ang makilala ang sariling mga tiwaling disposisyon ng isang tao. Ang dapat na bigyang-diin ay ang paglutas sa mga tiwaling disposisyon ng isang tao, hindi ang mga panlabas na depekto o kakulangan ng pagkatao ng isang tao. Kapag nahaharap tayo sa mga sitwasyon, palagi tayong nagiging abala sa mga panlabas na usapin, sa pundamental ay hindi natin magawang lutasin ang mga esensiyal na problema, at hindi rin natin magawang makamit ang pagpapasakop sa pagpupungos o ang pagpapasakop sa mga kapaligirang inihahanda ng Diyos.) Kung malulutas ang mga tiwaling disposisyon mo, at sa mga usaping nakakaharap mo, naaarok mo ang mga katotohanang prinsipyo, at alam mo kung paano pangasiwaan ang mga ito ayon sa mga prinsipyo, magiging angkop kang gamitin sa paggawa ng tungkulin mo. Mataas man o mababa ang kakayahan mo at gaano man karami ang talento mo, kung hindi malulutas ang mga tiwaling disposisyon mo, kahit saang posisyon ka ilagay, hindi ka magiging angkop na gamitin. Sa kabaligtaran, kung limitado ang iyong kakayahan at mga abilidad, pero nauunawaan mo ang iba’t ibang katotohanang prinsipyo, kabilang na ang mga katotohanang prinsipyong dapat mong maunawaan at maarok sa loob ng saklaw ng gawain mo, at nalutas na ang iyong mga tiwaling disposisyon, ikaw ay magiging isang taong angkop na gamitin. Nauunawaan mo ba? Maaaring kailangan muna ninyong pagbulay-bulayan ang mga salitang ito nang ilang panahon para ganap na maunawaan ang mga ito.

Sa kasalukuyan, ang karamihan ng tao ay umaasa pa rin sa mga kaloob at sumusunod pa rin sa mga regulasyon sa paggawa ng kanilang tungkulin. Basta’t hindi sila nagkakasala o gumagawa ng kasamaan, naniniwala sila na natupad na nila ang kanilang tungkulin. Hindi sila tumutuon sa paghahangad sa katotohanan at sa pagninilay sa kanilang sarili para lutasin ang kanilang mga tiwaling disposisyon. Ang karamihan ng tao ay nagiging abala lang at naiipit sa mga pamamaraan at pag-uugali, pero hindi sila tumutuon sa paghahanap sa katotohanan at sa pagkilos nang ayon sa mga prinsipyo. Kontento na sila sa paggawa lang ng kung ano ang kaya nila, nang sinusubukang huwag magdulot ng mga paggambala o panggugulo, o na huwag manabotahe ng mga bagay, at iyon na iyon. Ang karamihan ng tao ay hindi pa nakakaranas ng pagpupungos o paglalantad, ni hindi pa sila nakakaranas ng pagkastigo at paghatol, lalong hindi pa nila nararanasan ang yugto ng matitinding pagsubok, kaya ang mga tiwaling disposisyon ng karamihan ng tao ay hindi pa nagsisimulang magbago. Hindi ito magandang balita, pero isa itong katunayan. Magbibigay Ako ng isang halimbawa, at pagkatapos ay malalaman ninyo kung ano ang nangyayari. Tingnan mo, karamihan ng taong gumagawa ng mga tungkulin ngayon ay mga ordinaryong tagasunod; wala silang katayuan, at wala pa sila sa punto kung saan ginagampanan nila ang isang aytem ng gawain habang mayroong katayuan at kapangyarihan. Ang batayang prinsipyong isinasagawa ng karamihan ng tao ay ang maging masunurin at mapagpasakop. Iniisip nila na, ano’t anuman, ang mga lider ay nakikipagbahaginan ayon sa mga pagsasaayos ng gawain ng ang Itaas, kaya ginagawa lang nila kung ano ang hinihingi ng mga lider, sa paraang hinihingi sa kanila ng mga lider na gawin ito, at iniisip nila na hindi na kailangang kilatisin ang tama o mali o na siyasatin kung ito ba ay naaayon sa katotohanan, at na basta’t hindi sila nakakagawa ng mga pagkakamali, ayos lang ito. Ito ba ay pagkakaroon ng mga katotohanang prinsipyo bilang ang buhay ng isang tao? (Hindi.) Kung gayon ay sa ilalim ng anong mga sitwasyon matitiyak na mayroon kang katotohanan bilang iyong buhay? Ito ay kapag napili ka bilang isang lider para gumawa ng gawain ng iglesia; ito ang pinakanagbubunyag sa mga tao. Kung ikaw man ay may mga prinsipyo sa pangangasiwa ng mga usapin at gaano man karami sa iyong mga tiwaling disposisyon ang naibubunyag mo ay makakapagpatunay kung mayroon ka bang katotohanang realidad, at kung ikaw ba ay nababagay na maging isang lider o manggagawa. Kung magbubunyag ka ng mga tiwaling disposisyon, paano mo ito dapat tratuhin? Dapat mo bang buksan ang sarili mo at magbahagi ka tungkol sa katotohanan, o itago ang sarili mo at magbalatkayo? Ito rin ang panahon kung kailan pinakanabubunyag ang mga tao. Karamihan ng tao sa iglesia ay hindi magawang tingnan ang mga bagay ayon sa mga katotohanang prinsipyo; sa halip, tumitingin at nagkokomento sila sa mga bagay ayon sa sarili nilang mga kuru-kuro at imahinasyon, at batay sa kanilang mga kagustuhan. Iniisip ng karamihan ng tao na, “Hangga’t hindi ako nakakagawa ng malalaking pagkakamali sa aking tungkulin, at pinapanatili kong tumatakbo ang gawain gaya nito, sapat na iyon. Kung makakagawa ako ng malaking pagkakamali at mabubukod ako para sa pagninilay-nilay sa sarili o malilipat sa isang grupong B, sadyang malas lang ako kung ganoon.” Ano ang inilalarawan ng sitwasyong ito? Bagama’t nagagawa mong maging masunurin at mapagpasakop sa proseso ng paggawa ng tungkulin mo, nang ginagawa ang anumang ipinapagawa, hindi ito nangangahulugan na mayroon kang katotohanan bilang buhay mo, at hindi ito nangangahulugan na isa kang taong nagpapasakop sa Diyos. Kapag ikaw ay napili bilang isang lider at natamo mo ang ganoong katayuan, mabubunyag ka. Bakit? Kapag may katayuan ka na, gagawin mo ang anumang gusto mo, ikaw ang mamamahala sa lahat ng bagay, igigiit mo ang ganap na pangingibabaw, at magtatatag ka ng nagsasariling kaharian; kikilos ka batay sa pagkamainitin ng ulo, batay sa iyong mga tiwaling disposisyon, at batay sa sarili mong mga pagnanais at ambisyon. Kaya, hindi ka pa rin angkop na gamitin. Hanggang ngayon, masasabi na siyamnapu’t siyam na porsiyento ng mga tao ang nasa ganitong uri ng kalagayan at kondisyon. Bagama’t karamihan ng tao ay ginagawa ang kanilang tungkulin sa loob ng maraming taon at sa panlabas ay naging medyo masunurin at mabuti ang asal, nangangahulugan ba ito na wala na silang mga tiwaling disposisyon? (Hindi.) Ang kanilang pag-uugali ay hindi na imoral, sa panlabas ay mabuti ang asal nila, at mukha silang may kaunting anyo ng isang banal, pero hindi nagbago kahit kaunti ang kanilang mga tiwaling disposisyon dahil hindi nila aktibong hinahanap ang katotohanan para lutasin ang sarili nilang mga tiwaling disposisyon. Kapag lumilitaw ang mga problema sa kanilang gawain, sila man ay pinupungusan ng mga lider o ng ang Itaas, ang pinakamaiisip nila, “Sige, kung sasabihin nila sa akin na itama ito, itatama ko ito. Magtitiis na lang ako ng kaunti pang paghihirap, gugugol ng kaunti pang panahon, at magmamadali akong gawin itong muli.” Mayroon lang silang ganitong uri ng saloobin at mentalidad. Hindi ito kumakatawan sa pagpapasakop sa katotohanan, at hindi ito kumakatawan sa tunay na pagpapasakop. Saan nagmumula ang ganitong mentalidad? Nagmumula ito sa katunayan na, sa kanilang pananampalataya sa Diyos, ang mga tao ay may positibong pag-aasam, pag-aasam na maging mabubuting tao, pag-aasam na maging mga nilikhang pasok sa pamantayan. Ang hangaring ito ay nagdudulot ng ganitong uri ng mentalidad sa pang-araw-araw na buhay ng mga tao at sa kanilang paggampan sa kanilang tungkulin; sa pananalita ng tao, ito ay: “Huwag magdulot ng gulo, umasal tayong lahat nang mabuti.” Ano ang tinutukoy ng “umasal nang mabuti”? Isa ba itong katotohanang prinsipyo? Hinihimok ka lang nito na sumunod, tumalima sa mga tuntunin, at huwag magdulot ng gulo. Ito ang pinakamababang hinihingi sa mga tao, at malayo ito sa pagiging isang katotohanang prinsipyo. Kung gayon ay ano ang katotohanang prinsipyo? Ito ay na dapat mong aktibong hanapin ang mga layunin ng Diyos. Kapag nagbubunyag ka ng mga tiwaling disposisyon, kapag mayroon kang mga makasariling pagnanais o nagbubunyag ka ng pagkamainitin ng ulo, kapag ang mga tiwaling disposisyon ay nagdudulot na lumitaw sa loob mo ang isang kalagayan, dapat aktibo mong ikumpara ang mga pagpapamalas na ito sa mga salita ng Diyos. Nang may kaliwanagan, gabay, pagtulong, pagsuporta ng Diyos at maging ng mahigpit na paghatol at pagkastigo ng mga salita ng Diyos, unti-unti, nababago mo ang saloobin mo sa mga salita ng Diyos, tumataas nang tumataas ang antas ng pagtanggap mo sa mga salita ng Diyos, at mas kinikilala mo at nagsasabi ka ng Amen sa mga salita ng Diyos. Pagkatapos ay tinatanggap mo ang mga salita ng Diyos sa sarili mo, binibitiwan mo ang mga walang-katotohanang kaisipan at pananaw, at hindi ka na kumakapit sa pamana ng tao; nagagawa mong tanggapin ang katotohanan, at nagagawa mong pangasiwaan ang mga tao, pangyayari, at bagay sa paligid mo, at baguhin ang iyong perspektiba, paninindigan, at pananaw sa mga tao, pangyayari, at bagay, ayon sa mga salita ng Diyos at sa mga katotohanang prinsipyo. Ito ang landas sa paglutas sa iyong mga tiwaling disposisyon. Kung gayon, mayroon na ba kayo ngayong ganitong uri ng aktibong pagsasagawa? Tingin Ko, siyamnapu’t siyam na porsiyento ng mga tao ay wala nito. Ang mga artikulo ng patotoong batay sa karanasan ng karamihan ng tao ay tungkol sa pagdanas ng isang kapaligirang pumilit sa kanila na kumilos sa isang partikular na paraan at sa pagkakamit ng “pagpapasakop sa Diyos” sa mga kilos nila. Tuwang-tuwa sila sa sarili nila, iniisip nilang mayroon silang katotohanang realidad. Bagama’t nagsulat ka ng isang artikulo ng patotoo, ang totoo ay tungkol ito sa pagyayabang, pagpapatotoo sa sarili mo, at pagtatatag sa sarili mo: “Tingnan ninyo, may patotoo ako. Hindi ko binigo ang Diyos. Pinanghawakan ko ang tungkulin ko sa kapaligirang ito!” Ang mga artikulo ng patotoong batay sa karanasan ng ibang tao ay tungkol sa kung paanong, pagkatapos na mapungusan, nagnilay-nilay sila at nagkaroon ng pagkatanto, napagtanto nila na pabasta-basta sila at na hindi nila napalugod ang Diyos, at ngayon ay handa na silang magsisi. Kahit na may panahon ng pagpapakita ng pagsisisi, kung saan tila hindi na sila nagiging pabasta-basta, nagbago ba ang mga tiwaling disposisyon nila? Hindi. Kapag walang nakakakita, napakayabang pa rin nila at mapangdikta. Ang paninindigan, perspektiba, at mga pananaw nila sa pagtingin at pagharap sa mga tao at bagay ay hindi talaga batay sa mga salita ng Diyos. Kaya hindi pa talaga nagsisimulang magbago ang mga tiwaling disposisyon nila! Kaya, ano ang pagbabagong binabanggit mo? Pagbabago lang ito sa pag-uugali, estilo ng pamumuhay, at maaaring sa tono, paraan ng pagpapahayag, at estilo ng pakikitungo mo sa iba at pangangasiwa sa mga usapin. Lumakas din ang pananalig mo; nagagawa mong hanapin ang katotohanan pagkatapos na dumaan sa maraming pagkakataon ng pagkakapungos sa iba’t ibang kapaligiran, at ngayon ay nauunawaan mo na ang maraming katotohanan, at mas matatag na kaysa dati ang determinasyon mong sumunod sa Diyos—nagbago na ang lahat ng aspektong ito. Dahil sa mga pagbabagong ito, ang mga tao ay nagkakaroon ng higit na kumpiyansa na magkamit ng kaligtasan, nagiging mas handang hangarin ang katotohanan, at nagkakaroon ng higit na pag-asa at nagiging mas positibo tungkol sa pagsunod sa Diyos. Anumang mga pagsubok o kapighatian ang makaharap nila, hindi sila magiging masyadong negatibo na tatalikuran na nila ang pananalig nila. Gayumpaman, ang mga ito ay mga pagbabago lang sa kung ano ang panlabas na isinasabuhay sa normal na pagkatao. Ang mga medyo positibo at maagap na kaisipan at pananaw na ito ay unti-unting umookupa sa puso ng mga tao. Ang mga pagbabagong ito ay mga tanda na nagigising at muling nabubuhayan ang puso nila. Ibig sabihin, ang mga tao ay nagiging mas maagap at mapagmithiin, at mas nag-aasam ng mga positibong bagay, nagiging mas tiwala sa paghahangad sa mga salita ng Diyos, sa Kanyang gawain, at sa Kanyang mga hinihingi. Natural na mayroon din silang mas malinaw na konsepto tungkol sa pinakamahalagang gawaing ginagawa ng Diyos—ang gawain ng pagliligtas sa mga tao. Batay sa mga kondisyong ito, maraming tao ang gumagawa ng mga tungkulin nila sa mas praktikal na paraan, sa paraang mas tumatalima sa mga tuntunin, at mas masunurin kaysa dati. Bumubuti ang kahusayan sa mga tungkulin nila, partikular na sa teknikal na gawain, na umuusad na nang mas mabilis ngayon. Hindi na sila kasingbagal ng dati, noong inaabot ng isang linggo o higit pa ang mga gampaning pang-ilang araw lang dapat—ngayon ay may mga resulta na sa loob lang ng ilang araw. Siyempre, mabuting balita ito. Pero ano ang masamang balita? Ito ay na ang mga ibinubunyag at ipinapakita ninyo ay mga pagbabago lang sa pag-uugali, kaisipan, at mentalidad, at ilang tanda ng medyo positibo, maagap, at optimistikong elemento na napukaw sa inyong isipang di-malay. Gayumpaman, ang mga tandang ito ay hindi nangangahulugan na nagsimula nang magbago ang mga tiwaling disposisyon ninyo. Hindi masyadong maganda ang balitang ito, hindi ba? (Hindi.) Bagama’t hindi ito masyadong maganda, isa itong di-maiiwasang proseso para magkamit ng kaligtasan ang tiwaling sangkatauhan. Ganito kakaawa-awa at kahirap ang mga tao, ganito sila kawalang-gulang, at ganito kabagal ang pag-usad ng kanilang buhay pagpasok at ang pagwawaksi nila ng mga tiwaling disposisyon. Ang pundamental na dahilan sa mabagal na pag-usad na ito ay dahil ang gayong sangkatauhan ay walang pakultad na tanggapin ang katotohanan, at ganito sila kamanhid sa katotohanan, sa mga positibong bagay, at sa anumang bagay na nagmumula sa Diyos.

Ang ilang tao ay nananampalataya sa Diyos nang higit sa sampu, dalawampu, o tatlumpung taon na, pero ngayon lang nila napagtatanto na pagkatapos ng lahat ng taon na ito, medyo nagbago lang ang kanilang panlabas na pag-uugali at nakaranas lang sila ng kaunting pagkamulat sa kanilang puso, pero walang naging pundamental na pagbabago sa kanilang mga tiwaling disposisyon. Ang ilan, pagkakita ng ilang pagbabago sa pag-uugali sa kanilang sarili, ay iniisip na isa itong pagbabago sa buhay disposisyon at ipinagyayabang pa nga nila sa iba na, “Tingnan ninyo, hindi ba’t nagbago ang aking buhay disposisyon?” Sa realidad, nagbago ka lang sa pag-uugali; wala kang mga aktuwal na pagpapamalas ng disposisyonal na pagbabago at hindi ka nakapagsabuhay ng normal na pagkatao. Kung gayon ay paano malalaman ng isang tao kung nagkaroon ba ng pagbabago sa iyong disposisyon? Hindi ito pagbabasa ng mukha; hindi ito malalaman ng isang tao sa pagtingin sa iyong panlabas na hitsura, ni sa pakikinig sa iyong sinasabi, lalong hindi sa pamamagitan ng pakikinig sa iyong pagpapahayag ng mga resolusyon at kahilingan—ang mga resolusyon at kahilingan ang mga pinakahungkag na bagay. Paano malalaman ng isang tao, kung gayon? Malalaman ng isang tao sa pamamagitan ng pagtingin, nang walang sinumang nang-uudyok, nangangasiwa, o sumusuporta at tumutulong pa nga sa iyo, kung mayroon ka bang landas at abilidad na tingnan at pangasiwaan ang bawat usapin nang ayon sa mga salita ng Diyos, at kung mayroon ka bang mga salita ng Diyos bilang iyong buhay sa loob ng iyong puso para pigilan ka sa lahat ng ginagawa mo. Kung hindi mo pa naaabot ang ganitong antas, pag-usapan natin ang isang mas mababang antas: kung mayroon ka bang kamalayan na gamitin ang mga salita ng Diyos bilang prinsipyo para sa lahat ng ginagawa at sinasabi mo. Kung hindi mo ito kayang makamit, sa kasamaang-palad, wala kang katotohanan bilang buhay mo. Ang iyong mga tiwaling disposisyon ay ang buhay mo pa rin; maaari ka pa ring kontrolin ng mga ito sa anumang oras, sa anumang lugar, nang pinapangibabawan ang iyong kamalayan at ang iyong mga kaisipan at pananaw. Sa anumang oras, sa anumang lugar, tatratuhin at pangangasiwaan mo ang sinumang tao, anumang pangyayari, o anumang bagay batay sa sarili mong mga emosyon, lagay ng loob, mga kagustuhan, paghusga, perspektiba, at mga hilig. Nasa malaking panganib ka pa rin; hindi mo pa rin kayang tuparin nang maayos nang nagsasarili ang iyong tungkulin, at hindi mo nagagawang mamuhay nang nagsasarili—palagi mong kailangang umasa sa iba, at kung wala ang suporta ng iba, babagsak ka. Nangangahulugan ito na masyadong mababa ang tayog mo; pinapatunayan nito na hindi mo nakamit ang katotohanan bilang iyong buhay. Ano ang ibig sabihin ng hindi pagkamit sa katotohanan bilang buhay? Nangangahulugan ito na mayroon ka lang ng isa o dalawang prinsipyo na pumipigil sa iyo mula sa paggawa ng masasamang bagay o paggawa ng malalaking pagkakamali. Ibig sabihin, kapag ang iyong pagkamakatwiran ay normal, at walang umuudyok sa iyo o sumusulsol sa iyo, hinding-hindi mo sadyang lalapastanganin ang Diyos, isusumpa ang Diyos, o gagambalain at guguluhin ang gawain ng iglesia. Gayumpaman, sa katunayan na hindi mo iyon gagawin nang sadya ay hindi nangangahulugan na hindi mo iyon kayang gawin; maaaring hindi mo ito gawin nang aktibo, pero maaari mo pa rin itong gawin nang pasibo. Ano ang tinutukoy rito ng pasibo? Nangangahulugan ito na maaaring lumitaw ang iyong mga tiwaling disposisyon sa anumang oras para kontrolin ka at para ipasabi at ipagawa sa iyo ang anumang bagay, at idulot sa iyo na tingnan ang isang tao o usapin nang may walang-katotohanang mga pananaw sa anumang oras, at pagkatapos ay gamitin ang iyong mga tiwaling disposisyon para pangasiwaan ang isang usapin o harapin ang isang uri ng tao. Halimbawa, ipagpalagay na may nagawa kang mali at iniisip mo na hindi mo puwedeng hayaan ang ang Itaas, ang mga lider, o ang sinuman na malaman ito. Anuman ang dahilan sa likod nito, ano’t anuman, may sarili kang mga maladiyablong ideya, kaya itinatago mo ito at wala kang sinasabi. Ang iyong mga tiwaling disposisyon ba ang namamahala rito, o ang katotohanan ba ang namamahala? Malinaw na ang mga tiwaling disposisyon mo ang namamahala. Pinapangibabawan ka ng mga tiwaling disposisyon mo, idinudulot na itago mo ito at wala kang sabihin, at hindi ka makaalpas. Ano ang ibig sabihin ng hindi makaalpas? Ibig sabihin nito na bagama’t handa kang isagawa ang mga katotohanang nauunawaan mo, wala kang lakas para gawin iyon; sadyang hindi mo kayang mapagtagumpayan ang iyong mga tiwaling disposisyon. Nangangahulugan ito na may problema ka; hindi mo kayang isagawa ang katotohanan. Kung gusto mong itago ang mga bagay at linlangin ang iba, ganap na may kapabilidad kang gumawa ng mga gawa ng pagtatago at panlilinlang, lalo na patungkol sa ang Itaas, nang iniuulat lang ang mabubuting balita pero hindi ang masasama, nililinlang pa nga ang mga nasa itaas at nagtatago ng mga bagay mula sa mga nasa ibaba. Sinasabi mo na, “Talagang minamahal ko ang katotohanan, at isa akong taong nagsasagawa ng katotohanan. Maingat kong itinatala, pinagbubulay-bulayan, at ibinubuod ang bawat katotohanang sinasabi ng Diyos, at pagkatapos ay isinasagawa ko ito sa tunay na buhay.” Ganito ka mag-isip, mayroon kang ganitong kahilingan, pero hindi ito nangangahulugan na isinagawa mo ang katotohanan. Bakit? Dahil marami kang walang-katotohanang kaisipan at pananaw sa loob mo na umokupa na sa puso mo. Dahil dito, naging buhay mo ang mga tiwaling disposisyon. Namamahala ang mga tiwaling disposisyon mo, nang pinapangibabawan ang mga kaisipan at kilos mo. Kahit na gusto mong isagawa ang katotohanan, wala itong silbi; hindi mo maitulak ang sarili mo na gawin ito. Samakatwid, kung hindi malulutas ang mga tiwaling disposisyon mo, kahit na ginagawa mo ang tungkulin mo, imposible para sa iyo na kumilos ayon sa mga prinsipyo—sapat nang mahusay kung kaya mong iwasan na aktibo at hayagang husgahan, labanan, o lapastanganin ang Diyos. Gayumpaman, dahil may mga tiwaling disposisyon na namumuno sa iyong puso, hindi mo maiwasang maghimagsik at lumaban sa Diyos. Marahil ay iniisip mo na sinusubukan mo lang na linlangin ang ang Itaas at magtago ng mga bagay mula sa ang Itaas at linlangin ang Diyos sa mga sitwasyon kung saan ikaw ay pasibo o sa mga sandali ng pagkadesperado, at na sinusupil mo lang ang mga tao o nagbubunyag ka lang ng pagkamainitin ng ulo sa mga sandali ng pagkadesperado. Talaga bang ito ay dahil sa mga pansamantalang sandali ng pagkadesperado? Hindi, ito ang resulta ng pamamahala ng malalim na nakaugat na mga tiwaling disposisyon mo. Hindi ito maiiwasan. Bakit hindi ito maiiwasan? Dahil ang mga katotohanang nauunawaan mo ay isang uri lang ng kagustuhan, isang uri lang ng pananampalataya para sa iyo; hindi pa naging buhay mo ang mga ito. Mayroon ka mang kaalaman o mataas man o mababa ang iyong kakayahan, sa pinakamababa, ang katotohanan ay hindi naging buhay mo. Ibig sabihin, ang katotohanan ay hindi ang namamahala sa loob mo; ang namamahala sa loob mo ay mga satanikong disposisyon at mga pilosopiya ni Satanas. Kapag napapangibabawan ka ng mga satanikong disposisyon, namumuhay ka ayon sa mga satanikong disposisyon, at namumuhay ka pa rin sa ilalim ng impluwensiya ni Satanas. Kapag hindi napipinsala ang iyong mga interes at pride, kapag hindi nasasangkot ang iyong katayuan, kasikatan, at pakinabang, handa kang magsagawa ng kaunting katotohanan. Pero sa sandaling masangkot ang iyong kasikatan, pakinabang, katayuan, o hantungan, mariin at mahigpit kang sinasakmal at kinokontrol ng mga tiwaling disposisyon mo. Wala ka pa ring tunay na pagpapasakop sa Diyos; isang daang porsiyento pa rin ang posibilidad na ipagkanulo mo ang Diyos at ang katotohanan. Batay sa mga penomenong ito, nalutas na ba ang mga tiwaling disposisyon mo? Naiwaksi na ba ang mga ito? Naging buhay mo na ba ang katotohanan? Kapag may nangyayari, kung ang mga katotohanang nauunawaan mo ay hindi kayang mapagtagumpayan ang mga tiwaling disposisyon mo, hindi kayang mapagtagumpayan ang iyong mga pagpili at kagustuhan, hindi mapagtagumpayan ang iyong mga pagnanais, ambisyon, katayuan, at reputasyon, kung gayon ay ang mga katotohanang nauunawaan mo ay hindi ang iyong buhay. Kapag ang katotohanan ay naging iyong buhay, natural mong magagawa na mapagtagumpayan ang mga tiwaling disposisyong ito. Kung hindi mo kayang pagtagumpayan ang iyong mga tiwaling disposisyon, ipinapakita nito na ang katotohanan ay hindi pa namamahala sa iyo, at na hindi pa ito naging buhay mo. Sinasabi mong minamahal mo ang katotohanan, pero ito lang ang iyong pag-aasam at ang iyong kahilingan; hindi ito kumakatawan sa iyong buhay. Ang mga taong may normal na pagkatao ay pawang may mga positibong pag-aasam. Ang pag-aasam ba na maging isang mabuting tao ay nangangahulugan na isa kang mabuting tao? (Hindi.) Ang pagmamahal ba sa katotohanan, pagiging patas, at pagiging matuwid, ay nangangahulugan na tinataglay mo ang katotohanan, pagiging patas, at pagiging matuwid? Hindi—hindi mo tinataglay ang mga bagay na ito, inaasam mo lang ang mga ito. Ano ang tinutukoy ng pag-aasam? (Isang kahanga-hangang kahilingan ng isang tao.) Tama, isa lang itong kahilingan. Wala itong kinalaman sa kung paano ka aktuwal na umaasal, hindi ba? (Wala nga.)

Mayroon na ba kayo ngayong katotohanan bilang inyong buhay? (Wala.) Paano malalaman ng isang tao kung mayroon kang katotohanan bilang iyong buhay? Malalaman ito ng isang tao sa pamamagitan ng pagtingin sa kung ang mga katotohanang nauunawaan mo ay kayang mapagtagumpayan ang mga tiwaling disposisyon mo kapag ang iyong mga interes ay sumasalungat sa katotohanan, kapag ang iyong mga interes ay magdurusa na ng mga kawalan o malalagay na sa banta. Kung kaya ng mga ito, ikaw ay isang taong mayroong katotohanan bilang iyong buhay. Kung hindi, pinapatunayan nito na napakababa ng tayog mo. Gaano kababa? Wala kang katotohanan bilang iyong buhay. Ito ang realidad. Sinasabi ng ilang tao na, “Kung wala kaming katotohanan bilang aming buhay, bakit nagagawa pa rin naming talikuran ang lahat ng bagay para gawin ang mga tungkulin namin sa sambahayan ng Diyos? Bakit nagagawa pa rin naming magdusa at magbayad ng halaga para sa Diyos?” Sinasabi pa nga ng ilang tao na, “Nagtataglay na ako ng kaunting debosyon; naging mananagumpay na ako.” Ang totoo, ang gayong mga pahayag ay narurumihan ng mga kuru-kuro at imahinasyon ng mga tao. Hindi mali para sa mga tao na magkaroon ng mga resolusyon at adhikain. Ang pag-aasam ng mga tao para sa liwanag, para sa katarungan, at ang pag-aasam din nila para hangarin ang katotohanan, magtamo ng kaligtasan, at iba pa—ang mga kahanga-hangang kahilingang ito ay maaaring makapagbago sa ilan sa kanilang kamalayan, sa direksyon ng landas na tinatahak nila, at siyempre, sa ilan sa kanilang mga pag-uugali, at sa panlabas, sa ilang aspekto ng kanilang tindig at ng kanilang paraan ng pamumuhay. Ano ang tinutukoy rito ng pagbabago? Halimbawa, ipagpalagay na kasalukuyan kang may pananalig, napakaganda ng kalagayan mo, hindi ka negatibo, at partikular na maayos ang takbo ng tungkulin mo. Dahil dito, nadarama mo na ikaw ay napakatapat, at na may pag-asa kang maisakatuparan ang kahilingan mong magkamit ng kaligtasan, at ayos lang sa iyo na magtiis ng anumang paghihirap. Pero hindi nagtatagal ang magagandang panahon. Sa proseso ng paggawa ng tungkulin mo, nahaharap ka sa ilang hadlang at pagkabigo, napupungusan ka, lumilihis ka nang maraming beses, at naililigaw at nasusupil ka pa nga ng mga anticristo, nang nagdurusa ng maraming pagkaagrabyado. Pagkatapos ay nakadarama ka ng pagiging hindi komportable sa puso mo. Hindi mo nauunawaan ang katotohanan, hindi mo alam kung bakit nangyari ang mga bagay na ito, at hindi ka nakakakuha ng anumang mga kasagutan mula sa pagdarasal sa Diyos, kaya nababagabag ka. Sa isang malaking antas, ang paglitaw ng ganitong mga bagay ay nagdudulot ng partikular na dagok at pagkawasak sa kapasyahan mo ng pag-aasam sa katotohanan at sa liwanag. Pagkatapos magdusa sa pagkawasak na ito, ayaw mo nang gawin ang tungkulin mo, nang nadarama mo na wala itong saysay. Ano ang nangyayari dito? Paanong nagbago ka nang napakabilis? Bakit tila ganap na ibang tao ka na kumpara dati? Kung mayroon kang tayog, at mayroon kang katotohanan bilang iyong buhay, hindi magbabago ang debosyon mo. Pero dahil wala kang katotohanan bilang iyong buhay, ang iyong panloob na kalagayan, mentalidad, at ang iyong motibasyon na manampalataya sa Diyos at gugulin ang sarili mo ay palaging hindi matatag at pabago-bago sa pagitan ng mainit at malamig. Sa mga panahon kung kailan maayos ang takbo ng lahat ng bagay at maganda ang lagay ng loob mo, mayroon kang motibasyon, marami kang nasasabi sa tuwing nagdarasal ka, handa kang basahin ang mga salita ng Diyos, labis kang nagsisikap sa iyong tungkulin, at ayos lang sa iyo na maging abala o mapagod, at na magtiis ng anumang paghihirap. Pero sa sandaling maging medyo di-paborable ang mga bagay, nagiging negatibo at mahina ka, nang nawawala ang motibasyon na gawin ang tungkulin mo. Kapag napapalampas mo ang isang pagkain o nababawasan nang kaunti ang pagtulog mo, pakiramdam mo ay napakalaking paghihirap nito, at lumilitaw ang mga reklamo sa puso mo: “Bakit ako dapat magdusa? Ni hindi nga ako kumikita ng pera mula sa paggawa ng tungkulin ko, hindi ito sulit!” Kita mo na, ganap na iba ang mentalidad mo. Bakit nangyari ang gayon kalaking pagbabago? Ito ay dahil wala kang katotohanan bilang buhay mo, at umiiral pa rin sa loob mo ang mga tiwaling disposisyon. Kapag masigasig ang mga tao, nadarama nila na wala silang mga ambisyon o pagnanais, o mga hinihingi sa Diyos. Sa realidad, namamahala pa rin sa loob nila ang kanilang mga tiwaling disposisyon; nananatiling hindi nagbabago ang mga bagay na ito. Kapag positibo ang mga tao, labis silang masigasig at partikular na masigla, at walang makakapigil sa kanila. Kapag negatibo sila, lugmok na lugmok sila, at walang sinumang makakapagpabangon sa kanila. Palagi silang umaabot sa mga sukdulan, at ganap silang hindi matatag. Ipinapakita nito na may kulang sa kanilang normal na pagkatao. Ano ang wala sa kanila? Wala silang katotohanan bilang kanilang buhay—iyon ang kulang. Ang iyong kalagayan ay pabago-bago sa pagitan ng mainit at malamig, negatibo sa isang sandali at positibo naman sa susunod. Ano ang nagdudulot nito? Ito ay ang mga tiwaling disposisyon mo na nagdudulot ng gulo. Ngayon ay ipinapaisip ng mga ito sa iyo ang isang bagay, bukas naman ay isa pang bagay; ano’t anuman, ang mga kaisipang ito ay palaging umaayon sa iyong mga kagustuhan, sa iyong pagkamainitin ng ulo, at sa iyong kasalukuyang kalagayan, lagay ng loob, at mga emosyon. Pero iba ito kapag ang mga tao ay mayroong katotohanan sa loob nila. Kung ang katotohanan ay magiging buhay mo, palagi kang bibigyang-kakayahan nito na magkaroon ng tumpak at tunay na depinisyon sa iyong ginagawa, at hindi ito kailanman magbabago. Hindi ka magiging mainit at malamig, at hindi ka magiging negatibo at mananatiling lugmok dahil sa isang kabiguan at pagbagsak, o dahil sa kaunting pagpupungos o kaunting hadlang. Hindi ka rin magiging labis na positibo na kumikilos ka na parang isang masigasig na kabataan, na nananatiling gising sa loob ng tatlong araw at gabi. Sa halip, magkakaroon ka ng normal na pagkamakatwiran. Tama ba? (Oo.) Sa sandaling nauunawaan na ng mga tao ang katotohanan at ang katotohanan ay naging buhay nila, nagiging malinaw sa kanila ang mga pangitain. Alam nila kung bakit nila kailangang sumunod sa Diyos, kung bakit nila kailangang gawin ang kanilang tungkulin, kung anong mga resulta ang dapat nilang makamit sa paggampan ng kanilang tungkulin, at ang layunin, kabuluhan, at kahalagahan ng pagtitiis ng mga paghihirap na ito. Nauunawaan nila ang lahat ng katotohanang prinsipyong ito nang lubusan sa kanilang puso, nang walang kalituhan o kalabuan. Kung kaya, nagdurusa sila nang kusang-loob at nang walang reklamo, mayroon silang mga tuntunin at prinsipyo sa lahat ng ginagawa nila, at hindi sila kailanman nawawalan ng pananalig sa Diyos; kapag nakadarama sila ng pagkanegatibo, hindi sila nagrereklamo tungkol sa Diyos o hindi nila Siya tinatalikuran, at kapag nakadarama sila ng pagkapositibo, wala silang mga karagdagang hinihingi sa Diyos, at normal na normal ang kalagayan nila. Ganito ba kayo ngayon? (Hindi.) Ano ang dapat gawin kung gayon? (Mula ngayon, dapat kaming tumuon sa paghahangad sa katotohanan para lutasin ang aming mga tiwaling disposisyon; wala nang iba pang landas.) Wala nang iba pang landas maliban sa paghahangad sa katotohanan. Hayaan mong sabihin Ko sa iyo: kung hindi mo hinahangad ang katotohanan, at kung ang mga tiwaling disposisyon mo ay palaging nananatiling namamahala bilang iyong buhay, hindi ka magkakaroon ng magandang hantungan; sa pinakamainam, ikaw ay magiging isang trabahador. Pero kung hinahangad mo ang katotohanan, magiging malaki ang pag-asa mo na magtamo ng kaligtasan, at magiging malaki rin ang mga pagpapala na matatanggap mo sa huli. Kung hinahangad mo ang katotohanan, makakaalpas ka mula sa gapos ng mga tiwaling disposisyon, ang mga tiwaling disposisyon ay hindi na magiging buhay mo, at dahil dito ay tunay kang makakakita ng pag-asa na magtamo ng kaligtasan. Kung hindi mo hinahangad ang katotohanan, at nananatiling hindi nalulutas ang iyong mga tiwaling disposisyon, at gusto mong umasa lamang sa pagpipigil sa sarili at sa kalakasan ng kalooban para gumawa ng mabubuting bagay at huwag gumawa ng kasamaan, mahirap sabihin kung magagawa mo bang makarating sa dulo ng landas. Naunawaan mo ba? (Naunawaan ko.) Ano ang pinakamalaking problema na kailangang lutasin ng mga tao sa pananampalataya sa Diyos? (Mga tiwaling disposisyon.) Ang paglutas sa mga tiwaling disposisyon ang pinakamahalagang bagay. Huwag isipin na, “Full-time na akong gumagawa ng tungkulin sa sambahayan ng Diyos ngayon, full-time na ginugugol ang sarili ko, kaya isa na akong mananagumpay!” Sinasabi ng Diyos ang tungkol sa pagbubuo ng isang grupo ng mga mananagumpay—ano ang ibig sabihin ng mga mananagumpay? “Ang mga ito’y ang nagsisisunod sa Kordero saan man Siya pumaroon” (Pahayag 14:4). Ang mga ito ay mga mananagumpay sa simpleng kahulugan ng salita. Ang isang tao ay hindi maaaring makontento sa pagiging isang mananagumpay lang. Ang pagiging mananagumpay sa ganitong simpleng kahulugan ay hindi nangangahulugan na ang mga tiwaling disposisyon ng isang tao ay naiwaksi na, at hindi ito nangangahulugan na ang isang tao ay mayroong katotohanan bilang kanyang buhay. Iyong mga naliligtas sa huli ay hindi lang mga mananagumpay—hindi ito ganoon kasimple. Ang mga mananagumpay ay iyon lamang mga napagtatagumpayan ang sekular na mundo, si Satanas, ang masasamang kalakaran, at ang masasamang rehimen—ito ang mga mananagumpay. Kung nakakaunawa ka lang ng ilang katotohanang prinsipyo, at kaya mong pansamantalang mapagtagumpayan ang laman at mga damdamin, o hindi ka nalilimitahan ng iba’t ibang walang batayang tsismis, o hindi ka nagugulo ng masasamang tao o ng mga hindi mananampalataya, hindi pa rin nito natutugunan ang pamantayan ng isang mananagumpay. Ang pagkakaroon lamang ng kaunting maliliit na karanasang ito ay hindi labis na mahalaga. Ano ang mahalaga? Ang pagkakaroon ng katotohanan bilang buhay ng isang tao ay ang pinakamahalagang bagay. Paano magagawa ng isang tao ang katotohanan bilang kanyang buhay? May iisang landas lang: Dapat mong higit pang basahin ang mga salita ng Diyos, at higit pang isagawa at danasin ang mga salita ng Diyos. Sa ganitong paraan mo lang makakamit ang katotohanan mula sa mga salita ng Diyos at na magkakaroon ka ng katotohanan bilang iyong buhay. Kung gagamitin mo ang katotohanan para gabayan ang buong buhay mo, ang pang-araw-araw mong buhay, at ang mga prinsipyo ng iyong pagkilos at pag-asal—kung magsasagawa ka sa ganitong paraan—magkakaroon ka ng katotohanang realidad. Kapag taglay mo ang katotohanang realidad, ang iyong mga dating satanikong disposisyon ay maisasantabi. Bago ka magdesisyon kung paano kikilos, pagbulay-bulayan mo muna, “Ang iniisip ko ay hindi kumakatawan sa mga katotohanang prinsipyo. Dapat kong makita kung ano ang sinasabi ng mga salita ng Diyos.” Kung magbubulay-bulay ka sa ganitong paraan sa bawat pagkakataon, at kung magsasalita at magsasagawa ka ayon sa mga salita ng Diyos sa bawat pagkakataon, hindi ba’t unti-unting papasok sa iyong buhay ang katotohanan? Ang maraming maliliit na patak ay bumubuo ng isang karagatan. Hayaan ang katotohanan na unti-unting pumasok sa puso mo para baguhin ang iyong pang-araw-araw na buhay, ang iyong mga pananaw, ang iyong kasalukuyang katayuan ng pag-iral, at ang iyong kalagayan. Habang unti-unting nagbabago at napupunta sa mabuting direksyon ang kalagayan mo, patuloy na mababawasan ang posibilidad ng paggawa mo ng kasamaan at pagdudulot ng mga pagkagambala at kaguluhan, patuloy na mababawasan ang posibilidad na magpakitang-gilas ka, habang patuloy na madaragdagan ang iyong mga patotoo ng pagsasagawa ayon sa mga katotohanang prinsipyo. Kapag lumitaw ang mga kritikal na usapin ng tama at mali, napagtatagumpayan ng mga katotohanang prinsipyo ang iyong mga satanikong tiwaling disposisyon, at ang iyong mga personal na kagustuhan, hilig, at plano. Saka ka lang magiging isang tunay na mananagumpay, isang tao na mayroong katotohanan bilang kanyang buhay, at isang tao na kayang magtamo ng kaligtasan. Kung hindi, kung kikilos ka lang batay sa mga kagustuhan mo, iniisip na, “Mabuti ang pagkilos sa ganitong paraan, ginagawa ko ang mga bagay na ito nang masaya at kusang-loob at wala akong mga reklamo,” ano ang silbi niyon? Wala kang mga reklamo, pero ano ang mga prinsipyo ng iyong pagsasagawa? Ang pagsasagawa mo ay ganap na nagmumula sa mga kagustuhan ng iyong mga tiwaling disposisyon, nagmumula sa mga maling kaisipan at pananaw, nagmumula sa mga makasariling intensyon, nagmumula sa mga ambisyon at pagnanais, nagmumula sa mga damdamin, at nagmumula sa pagkamainitin ng ulo—ganap itong ginagabayan ng iyong mga tiwaling disposisyon. Ito ay isang buhay na nagbubunyag ng mga tiwaling disposisyon, hindi isang buhay na nagbubunyag ng katotohanan. Bukod sa hindi ito tinatandaan ng Diyos, kokondenahin din Niya ito. Dapat mong subukan ang lahat ng magagawa mo para ang isinasabuhay mo, ang mga salitang sinasabi mo at ang mga bagay na ginagawa mo, at ang mga kaisipan at pananaw na ibinubunyag mo ay pawang naaayon sa katotohanan; para ang mga walang-katotohanang kaisipan at pananaw na iyon na nabubuo ng mga tiwaling disposisyon ay mabawasan nang mabawasan sa iyong puso; at para ang iniisip mo sa iyong puso at ang iyong mga pananaw tungkol sa mga usapin ay pawang nauugnay sa katotohanan, at pawang naaayon sa katotohanan. Dapat kang maghangad at tumuon sa aspektong ito, at pagkatapos ay dadami nang dadami ang mga pagbabago sa loob mo, at bubuti nang bubuti ang kalagayan mo. Sa panahon ngayon, maraming tao ang kayang magsalita ng mga salita at doktrina, nang binibigkas ang mga ito nang malinaw at lohikal, pero pagdating sa pagsasalita tungkol sa katotohanang realidad, wala silang nasasabi, at hindi nila magawang magpahayag kahit kaunti ng praktikal na pagkaunawa. Ano ang nangyayari dito? (Wala kaming katotohanan.) Ang iyong buhay ay ang buhay pa rin ng mga tiwaling disposisyon, ang buhay ni Satanas, at hindi ito ang buhay ng katotohanan.

Naunawaan ba ninyo ang kakatapos lang nating pagbahaginan? Kung tunay ninyong kinikilala na ang inyong mga tiwaling disposisyon ay hindi pa naiwaksi at na namumuhay pa rin kayo ayon sa mga tiwaling disposisyon, magiging negatibo ba kayo? (Ngayon lang, nang marinig kong sinabi ng Diyos na hindi pa nagbabago ang aming mga tiwaling disposisyon, nakaramdam ako ng malaking agwat sa puso ko, nang iniisip na palagian kong kinakain at iniinom ang mga salita ng Diyos sa lahat ng taon na ito, at tumuon ako sa pagsasagawa sa katotohanan sa mga partikular na sitwasyon—kaya paanong hindi pa rin nagbabago ang mga tiwaling disposisyon ko? Medyo nadismaya at naging negatibo ako. Pero sa pamamagitan ng unti-unting pagbibigay-gabay at pakikipagbahaginan ng Diyos, naunawaan ko na nagpapakita lang ako ng ilang panlabas na mabuting pag-uugali, pero namamahala pa rin sa kalooban ko ang mga tiwaling disposisyon ko; talaga ngang wala pang naging anumang pagbabago. Sinabi ng Diyos na kapag gumagawa ng mga bagay, dapat munang magbulay-bulay ang mga tao, at na gaano man kaganda ang mga ideya nila, hindi kinakatawan ng mga ito ang mga katotohanang prinsipyo, at na dapat nilang makita kung ano ang sinasabi ng katotohanan sa mga salita ng Diyos, at magsanay sila sa paghahanap sa katotohanan at pagsasagawa ayon sa mga salita ng Diyos sa tuwing may ginagawa sila, at pagkatapos ay unti-unting magbabago ang kalagayan nila. Pagkatapos kong marinig ang pakikipagbahaginan ng Diyos, tila nakakita uli ako ng pag-asa, at nadama ko na mayroong landas, at hindi na ako negatibo.) Mali ang maging negatibo; hindi ka dapat maging negatibo sa ilalim ng anumang mga sitwasyon. Ang pagwawaksi sa mga tiwaling disposisyon ay ang dakilang usapin ng pagtatamo ng kaligtasan. Habang mas tiwaling disposisyon ang isang bagay, mas dapat kang tumuon sa paglutas nito. Dapat gawin mo ang lahat ng makakaya mo at ibigay mo ang buong atensiyon mo rito. Hindi ka maaaring maging negatibo, at hindi ka maaaring sumuko. Bagama’t nagsisimula na kayo ngayon na tumuon sa paghahangad sa katotohanan, minsan ay hindi pa rin ninyo alam kung paano magsagawa. Ang pakikipag-usap sa inyo ngayon tungkol sa landas ng pagsasagawa ay mas kapaki-pakinabang para sa inyong buhay pagpasok, at kasabay nito, maaari itong magdulot na lumitaw ang isang pakiramdam ng krisis sa inyo, at magbigay-kakayahan sa inyo na tumuon sa katotohanan, at maunawaan ang katotohanan at makapasok sa katotohanang realidad sa lalong madaling panahon. Huwag maging kampante, at huwag makontento sa kasalukuyan ninyong sitwasyon. Naging masunurin at maganda lang ang asal ninyo, at medyo mas makatwiran na kayo kaysa dati, pero malayo pa rin kayo sa pagwawaksi sa mga tiwaling disposisyon ninyo! Madaling makita ang mga katunayan, kaya ano ang silbi ng pagiging negatibo? Ang pagiging negatibo ay hindi nakakapaglutas ng mga aktuwal na problema. Dapat ninyong hanapin kung saan nagmumula ang problema at simulan ninyong subukan na lutasin ito mula roon. Hindi pa huli na magsimula ngayon. Kailan magiging huli na ang lahat? Magiging huli na ang lahat kapag nagwakas na ang gawain ng Diyos. Mayroon ba kayong determinasyon na pumasok sa katotohanang realidad at makamit ang katotohanan bilang inyong buhay? (Ngayon ay mayroon na kaming ganitong determinasyon.) Ang totoo, hindi mahirap ang pagpasok sa katotohanang realidad. Pag-isipan ito, nasabi na ang maraming salita ng pagbabahaginan tungkol sa katotohanan, at labis na detalyado at partikular ang mga ito. Tila marami ang nilalaman, pero hindi nagbabago ang mga prinsipyo, at hindi nagbabago ang landas ng pagsasagawa. Kapag nagbubunyag ka ng isang tiwaling disposisyon, sadyang sunggaban ang ideya o kaisipang iyon, at magbulay-bulay sa iyong puso, “Isa itong tiwaling disposisyon, kaya paano ko ito dapat lutasin? Hindi ko pa ito nalutas dati. Nananampalataya ako sa Diyos sa loob ng napakaraming taon na, pero tumuon lang ako sa mga panlabas na kilos at sa pagpapakitang-gilas, at hindi ko kailanman pinagbulay-bulayan ang katunayan na mayroon pa rin akong mga tiwaling disposisyon. Ngayon ay bigla kong natuklasan na mayroon akong gayong kaisipan sa loob ko. Saan nagmula ang kaisipang ito? Mula sa isang tiwaling disposisyon. Kung gayon ay paano dapat lutasin ang tiwaling disposisyong ito?” Magdasal sa Diyos at hanapin ang katotohanan, at magtanong-tanong din sa mga tao sa paligid mo na mayroon nang mga karanasan; aakayin ka nila na hanapin ang katotohanan at lutasin ang problema. Kapag magkakasama ang lahat, dapat ninyong suportahan at tulungan ang isa’t isa, at maging maunawain kayo sa isa’t isa. Magkakapareho ang tayog ng lahat ng tao, at walang dapat tumingala o mangmaliit sa sinumang iba. Kung ang lahat ay nagtutulungan at sumusuporta sa isa’t isa tulad nito, at unti-unting lumalago ang tayog ng lahat, sa huli, kayong lahat ay magkakasamang magtatamo ng kaligtasan at makakapasok sa kaharian, hindi ba’t magiging mabuti iyon? (Oo.) Sige, dito na natin tapusin ang pagbabahaginan ngayong araw. Paalam!

Paano Hangarin ang Katotohanan (4)

Ang Unang Pagsasagawa Para sa Paghahangad sa Katotohanan: Pagbitiw

Pagbitiw sa mga hadlang sa pagitan ng sarili at ng Diyos, at sa pagkamapanlaban ng isang tao sa Diyos

I. Pagbitiw sa mga Kuru-kuro at Imahinasyon Tungkol sa Diyos: Pagbitiw sa mga Kuru-kuro at Imahinasyon Tungkol sa Gawain ng Diyos

F. Hindi Binabago ng Gawain ng Diyos ang mga Likas na Kondisyon ng mga Tao; Layon Nitong Baguhin ang Kanilang mga Tiwaling Disposisyon

Noong huling pagtitipon, patuloy tayong nagbahaginan tungkol sa paksa ng “paano hangarin ang katotohanan.” Ano ang pangunahing nilalaman ng pagbabahaginan? Nagbahaginan tayo tungkol sa mga pagkakaiba sa pagitan ng mga likas na kondisyon ng mga tao at ng mga tiwaling disposisyon nila, at partikular din tayong nagbahaginan tungkol sa dalawang aspektong ito. Sa pamamagitan ng pagbabahaginan, mayroon ba kayong partikular na pagkaunawa sa gawaing nilalayong gawin ng Diyos at sa kung anong mga aspekto ng mga tao ang gustong baguhin ng Diyos sa pagliligtas sa mga tao? (Oo. Sa pamamagitan ng huling pakikipagbahaginan ng Diyos, naunawaan ko na ang layong baguhin ng Diyos sa Kanyang gawain ay ang mga tiwaling disposisyon ng mga tao.) Sa pagliligtas sa mga tao, layon ng Diyos na alisin sa kanila ang mga tiwaling disposisyon nila; hindi Niya layon na baguhin ang mga likas na kondisyon nila, tama ba? (Tama.) Nagpapahayag ang Diyos ng katotohanan at nagtutustos sa mga tao ng katotohanan, at gumagamit ng iba’t ibang pamamaraan ng paggawa—ang pakay ng lahat ng ito ay ang mga tiwaling disposisyon ng mga tao. Sa pamamagitan ng Kanyang gawain, binibigyang-kakayahan ng Diyos ang mga tao na iwaksi ang mga disposisyong inaasahan nila para manatiling buhay, na ginawang tiwali ni Satanas. Sa ganitong paraan, ang mga salita ng Diyos at ang katotohanan ay ginagawa sa loob ng mga tao, na nagiging buhay nila. Ito ang panghuling resulta na layong makamit ng gawain ng Diyos. Ano ang naarok ninyo mula sa pagbabahaginan tungkol sa aspektong ito? Anong nilalaman ang nag-iwan ng pinakamalalim na impresyon sa inyo? Pag-isipan muna ninyo ito sandali. (Tinulungan ako ng huling pakikipagbahaginan ng Diyos na ituwid ang walang-katotohanang pananaw na mayroon ako noon. Noon, inakala ko na babaguhin ng Diyos ang likas na kakayahan, mga abilidad, at personalidad ng mga tao, pero sa pamamagitan ng pakikipagbahaginan ng Diyos, naunawaan ko na hindi gumagampan ang Diyos ng sobrenatural na gawain. Ang gawain ng Diyos ay ang baguhin ang mga tiwaling disposisyon ng mga tao at ang iba’t iba nilang walang-katotohanang kaisipan at pananaw, na mga bagay na kay Satanas. Sa pagsasagawa sa mga salita ng Diyos, napapanumbalik ang normal na pagkatao ng mga tao, at unti-unting nagiging normal ang konsensiya at katwiran nila. Kasabay nito, naunawaan ko rin ang kahalagahan ng paghahangad sa katotohanan. Sa pamamagitan lang ng paghahangad sa katotohanan at pagsasagawa sa katotohanan malulutas ang mga tiwaling disposisyon namin; kapag naging buhay namin ang mga salita ng Diyos, nakakamit namin ang maligtas ng Diyos. Nag-iwan sa akin ng malalim na impresyon ang dalawang aspektong ito ng pakikipagbahaginan ng Diyos.) Ang nilalaman ng huling pagbabahaginan ay kinabibilangan ng isang katotohanang nauugnay sa mga pangitain; kinabibilangan ito ng ilang partikular na aspekto ng gawain ng Diyos, ng mga pakay ng gawain ng Diyos, at ng mga resultang layon nitong makamit. Batay sa nilalamang napagbahaginan, lumitaw ang ilang partikular na katanungan. Kabilang sa mga tanong na ito ang kung aling mga pagpapamalas sa pang-araw-araw na buhay ang maituturing na mga likas na kondisyon ng isang tao, kung aling mga pagpapamalas ang sumasalamin sa karakter o pagkataong diwa ng isang tao—ibig sabihin, ang karaniwan nating tinutukoy bilang ilang pagpapamalas ng kung mabuti ba o masama ang pagkatao ng isang tao—at kung aling mga pagpapamalas ang mga pagbubunyag ng mga tiwaling disposisyon. Mga partikular na katanungan ang mga ito, tama ba? Bagama’t nagbigay tayo ng ilang halimbawa noong pinagbahaginan natin ang paksang ito noong nakaraan, hindi masyadong tutok o partikular ang mga ito. Ngayon, partikular nating pagbabahaginan ang isyung ito para mapag-iba natin ang mga pagpapamalas na ibinubunyag ng mga tao na mga likas na kondisyon, iyong mga tumutukoy sa karakter nila, at iyong mga nakakategorya bilang mga tiwaling disposisyon, pinag-iiba ang mga partikular na pagpapamalas ng tatlong aspektong ito. Sa ganitong paraan, magiging mas malinaw kung paano dapat iugnay ng mga tao ang samu’t saring isyung nararanasan nila sa pang-araw-araw na buhay nila sa tatlong aspektong ito batay sa mga salita ng Diyos at sa katotohanan. Kabilang dito kung alin sa mga pagbubunyag ng mga tao ang mga likas na aspekto ng normal na pagkatao na hindi na kailangang harapin o pigilan; kung aling mga aspekto ang mga pagbubunyag ng mga problema sa pagkatao ng mga tao, at kung paano nila dapat baguhin at ituwid ang mga ito, o lutasin ang mga ito sa pamamagitan ng paghahanap sa katotohanan; at kung aling mga pagpapamalas ang makakategorya bilang mga tiwaling disposisyon, at kung paano dapat unawain ng mga tao ang diwa ng mga disposisyong ito at lutasin at iwaksi ang mga ito sa pamamagitan ng pagtanggap at pagsasagawa sa katotohanan. Ang lahat ng ito ay may mga partikular na pagpapamalas, at siyempre, mayroong mga partikular na landas ng pagsasagawa na nasasangkot. Ayon sa iba’t ibang pagpapamalas ng mga tao, pagbabahaginan natin ang mga prinsipyo at landas ng pagsasagawa para maunawaan ng mga tao kung paano harapin at lutasin ang mga isyung ito, at para magkaroon ng mga mas kongkretong saloobin at landas ng pagsasagawa ang mga tao para sa iba’t ibang problema. Mainam ba ang pagbabahaginan sa ganitong paraan? (Oo.)

4. Kung Ano ang mga Likas na Kondisyon

Dalawang beses na nating napagbahaginan dati ang tatlong isyu ng mga likas na kondisyon, ng pagkatao, at ng mga tiwaling disposisyon. Bagama’t hindi natin partikular na ipinaliwanag sa tutok na paraan kung alin sa tatlong isyung ito nabibilang ang mga pagpapamalas at pagbubunyag ng mga tao, nagbigay naman tayo ng ilang halimbawa noong pinagbahaginan natin ang bawat isyu. Sa mga nakaraang pagbabahaginan, kapag tinatalakay ang tatlong isyung ito, nagbabahaginan din tayo tungkol sa diwa ng mga isyung ito o sa mga landas at prinsipyo ng pagsasagawa na nasasangkot. Ngayon, tungkol sa tatlong isyung kakabanggit Ko lang, gusto Ko munang talakayin ng lahat kung ano ang tinutukoy na mga likas na kondisyon. Maaari kayong magbahaginan nang pangkalahatan tungkol dito para magkaroon muna kayo ng batayang konsepto. (O Diyos, ang mga likas na kondisyon ba ay tumutukoy sa kakayahan, mga abilidad, likas na personalidad, at mga instinto ng isang tao?) Napagbahaginan na natin dati ang nilalamang ito, kaya dapat ay pamilyar na kayong lahat dito. May dagdag pa ba? Ang mga kalakasan at hitsura ba ay itinuturing na mga likas na kondisyon? (Oo.) Paano naman ang pinagmulang pamilya ng isang tao? (Oo, likas na kondisyon din ito.) At ang mga pang-araw-araw na ginagawa at gawi sa pamumuhay, tama ba? May iba pa ba? (Ang mga hilig at libangan din.) May kaunting pagkakaiba sa pagitan ng mga hilig at libangan at ng mga kalakasan. Ang pagdaragdag ng mga hilig at libangan ay nagbubukas ng higit na mga partikular na detalye. Ilista natin ang mga ito nang sunod-sunod: Ang una ay pinagmulang pamilya. Ang ikalawa ay hitsura. Ang ikatlo ay personalidad. Ang ikaapat ay mga instinto. Ang ikalima ay kakayahan. Ang ikaanim ay mga kalakasan. Ang ikapito ay mga hilig at libangan. Ang ikawalo ay mga abilidad. At pagkatapos ay mga gawi sa pamumuhay at mga pang-araw-araw na ginagawa sa pamumuhay. Ang huling dalawang ito ay magkatulad pero may ilang partikular na pagkakaiba. Sa kabuuan ay sampu ang lahat ng ito. Sige at basahin ninyo ang mga ito. (Una: pinagmulang pamilya. Ikalawa: hitsura. Ikatlo: personalidad. Ikaapat: mga instinto. Ikalima: kakayahan. Ikaanim: mga kalakasan. Ikapito: mga hilig at libangan. Ikawalo: mga abilidad. Ikasiyam: mga gawi sa pamumuhay. Ikasampu: mga pang-araw-araw na ginagawa sa pamumuhay.) Ang lahat ng ito ay mga likas na kondisyon ng mga tao. Hindi ba’t dapat din tayong partikular na magbahaginan tungkol sa mga likas na kondisyon? Kung walang pagbabahaginan, magagawa ba ninyo ang mga wastong pag-iiba nang kayo-kayo lang? (Hindi.) Sa anong mga sitwasyon ninyo hindi magagawa ang mga pag-iiba-iba? (Minsan, kapag nakakakita kami ng ilang partikular na pagpapamalas sa isang tao, hindi namin matukoy kung sumasalamin ba ang mga iyon sa personalidad o mga instinto ng taong iyon, o kung ang mga iyon ba ay mga pagbubunyag ng mga tiwaling disposisyon.) (Isa pa, ang mga gawi sa pamumuhay at ang mga pang-araw-araw na ginagawa sa pamumuhay—inakala ko dati na nabubuo ang mga ito batay sa nakuhang mga kondisyon at kalagayan ng pamumuhay; hindi ko napagtanto na maaaring mga likas na kondisyon ang mga ito.) Kita mo, kapag hinimay natin ang ilang detalyado at partikular na nilalaman sa loob ng isang pangunahing tema, sa panlabas, tila alam mo ang mga partikular na detalyeng ito, pero sa tunay na buhay, medyo napaghahalo-halo mo ang mga ito; hindi pa rin lubos na malinaw sa iyo kung paano pag-ibahin ang mga ito, tama ba? (Tama.) Kailangan pa rin nating partikular na magbahaginan tungkol sa isyung ito.

5. Ang Pagkakaiba at Kaugnayan sa Pagitan ng mga Likas na Kondisyon, Pagkatao, at mga Tiwaling Disposisyon

Tungkol sa tatlong aspektong kakabanggit lang natin—mga likas na kondisyon, pagkatao, at mga tiwaling disposisyon—maglista tayo ng ilang partikular na nilalaman para sa mga likas na kondisyon at isa-isa nating pagbahaginan nang detalyado ang mga ito. Hindi na natin ililista ang pagkatao at mga tiwaling disposisyon. Habang nagbabahaginan tungkol sa mga partikular na nilalaman at pagpapamalas ng mga likas na kondisyon, tatalakayin din natin ang ilang pagpapamalas ng pagkatao at ang mga pagbubunyag ng mga tiwaling disposisyon. Kapag pinagbahaginan natin ang mga ito, matutukoy at mapag-iiba ninyo kung nabibilang ba ang mga ito sa mga likas na kondisyon, na hindi kailangang baguhin, o kung nabibilang ba ang mga ito sa mga problema sa karakter ng mga tao o sa mga tiwaling disposisyon nila, na kailangang lutasin sa pamamagitan ng paghahanap sa katotohanan. Sa pamamagitan ng partikular na pagbabahaginan gamit ang mga partikular na halimbawa at isyu, magiging mas malinaw ang mga kaibahan, tama ba? (Oo.)

Unang Halimbawa: Paglaki Nang Mahirap at Paglaki Nang Mayaman

Ang ilang tao ay nagmula sa mahihirap na pamilya at hindi maalwan ang pamumuhay. Namumuhay sila sa gipit na sitwasyon; palagi silang kinakapos at kailangan nilang kalkulahin at planuhin ang bawat paggastos. Ang pamamaraan nila pagdating sa paggastos ng pera ay ang tipirin ang bawat barya hangga’t maaari. Isinilang sila sa gayong mga pamilya at sa ilalim ng gayong mga kondisyon. Alin sa tatlong aspektong ito na napagbahaginan natin ang kinabibilangan nito? Ito ba ay isang likas na kondisyon, pagkatao, o isang tiwaling disposisyon? Isa itong aspekto ng pinagmulan nilang pamilya, na isang likas na kondisyon, tama ba? (Oo.) Mabuti ba o masama ang pinagmulang pamilyang ito? (Sa perspektiba ng tao, masama ito.) Nahihirapan silang makaraos, napakahirap ng pamilya nila, hindi maalwan o masagana ang pamumuhay nila—ang lahat ng ito ay mga isyung may kinalaman sa pinagmulan nilang pamilya. Bagama’t ang ganitong uri ng tao ay isinilang sa isang mahirap na pamilya, hindi pa kailanman nakakain ng caviar, hindi kailanman nakapagsuot ng damit na may tatak, hindi kailanman nakaranas ng iba’t ibang luho, at hindi pa kailanman nakagamit ng anumang bagay na mamahalin o nakaugnayan ang sinumang mayayamang indibidwal o mga sikat na tao, nagtataglay naman siya ng konsensiya at katwiran. Kapag nakikisalamuha sa iba, hindi siya kailanman nananamantala. Kapag nakikita niya ang isang taong nagtatamasa ng magagandang bagay o kapag nakakakita siya ng mayamang tao, bagama’t nakakaramdam siya ng inggit, hindi niya kailanman naiisipang nakawin o kamkamin ang mga pag-aari ng iba. Aling aspekto ang tinutukoy ng pagbubunyag ng ganitong uri ng tao? (Ang karakter niya, ang pagkatao niya.) Tumutukoy ito sa pagkatao niya. Mabuti ba o masama ang pagpapamalas ng pagkatao niya sa aspektong ito? (Mabuti at matuwid ang pagkatao niya.) Hindi pa ito maituturing na matuwid; nangangahulugan lang ito na hindi niya sinasamantala ang maliliit na pakinabang at hindi niya binobola ang mayayaman. Nagagawa niyang tratuhin nang tama ang gayong mga usapin. Kumusta ang pagkatao ng ganitong uri ng tao? (Medyo mabuti ang pagkatao niya.) Isa itong obhetibong pahayag; medyo mabuti ang pagkatao niya, ibig sabihin, sa usapin ng karakter niya, medyo may integridad at dignidad siya. Bagama’t mahirap at hindi mataas ang pinagmulan niyang pamilya, hindi niya hinahamak ang mahihirap at pinapaboran ang mayayaman, ni sinasamantala ang iba. May isa pang uri ng tao: Isinilang siya sa isang mayamang pamilya, o gaya ng sinasabi ng mga walang pananampalataya, “isinilang nang may pilak na kutsara sa bibig.” Hindi niya kailanman kinailangang mag-alala tungkol sa pagkain o pananamit, at nakukuha niya ang lahat ng bagay; nakakain niya ang anumang pagkaing gusto niyang kainin. Lubhang mabuti ang kalagayan ng pamilya niya, at napakaganda ng pagtrato sa kanya ng mga magulang niya. Aling aspekto ang tinutukoy nito? (Tumutukoy rin ito sa pinagmulan niyang pamilya.) Ang pinagmulang pamilya ng isang tao ay isang likas na kondisyon. Bagama’t ang ganitong uri ng tao ay may lubhang mabuting pinagmulang pamilya, nang may maalwan na buhay at walang alalahanin tungkol sa pagkain o pananamit, at nakakita na ng magagandang bagay at naranasan na ang mga maibibigay ng mundo, kapag nakikisalamuha sa iba, kung may makikita siyang isang taong mas mahusay at mas may kakayahan kaysa sa kanya, o kaya ay kapansin-pansin na bihasa sa isang larangan, o kaya ay may katanyagan sa mga tao, nagseselos siya at pinipiga niya ang utak niya kakaisip kung paano mamaliitin ang taong ito. Aling aspekto ang tinutukoy ng mga pagpapamalas na ito? (Tingin ko, tumutukoy ang mga ito kapwa sa mga tiwaling disposisyon at sa pagkatao.) Tama iyan. Ang mga pagpapamalas na ito ay tumutukoy kapwa sa pagkatao at sa mga tiwaling disposisyon niya. Kapag nakakita ang ganitong uri ng tao ng isang taong mas magaling kaysa sa kanya, siya ay nagseselos, namumuhi, at gusto niyang supilin, pahirapan, at ibukod ito; gusto niya itong higitan. Kung may ganito lang siyang mga kaisipan pero hindi naman siya kumikilos batay sa mga ito, isa siyang taong may di-mabuting pagkatao—masama ba ang pagkatao niya? (Oo.) Kung, batay sa masamang pagkatao na ito, nakakaramdam siya ng pagtutol kapag may nakikita siyang mas mahusay kaysa sa kanya, hinuhusgahan niya ito nang patalikod, at kumikilos pa siya nang tuso para supilin ito, ang mga ito ay mga partikular na pagpapamalas ng isang tiwaling disposisyon. Ano ang diwa ng tiwaling disposisyong ito? Ito ay kalupitan. Tumutukoy ang mga pagpapamalas na ito kapwa sa pagkatao at sa isang tiwaling disposisyon. Bagama’t maganda ang kalagayan ng pamilya ng ganitong uri ng tao at kumakain at nagdadamit siya nang maayos, at maaaring asahan mo na nagtataglay siya ng kabatiran at nagpaparaya sa iba, kapag nakikisalamuha sa mga tao, palagi niya silang gustong samantalahin at palagi siyang masyadong mapagkalkula. Kapag lumalabas siya kasama ang ibang mga tao, palagi niyang binubusisi kung sino ang gumastos nang mas malaki at kung sino ang nagbayad para sa mga gastusin sa biyahe, ayaw niyang gumastos ng kahit isang karagdagang barya. Kapag gumagawa kasama ang iba, palagi niyang kinakalkula kung sino ang may mas maraming ginawa at kung sino ang mas kaunti ang ginawa, at palagi siyang nag-iisip ng mga paraan para magpakatamad. Aling aspekto ang tinutukoy nito? (Tumutukoy ito sa pagkatao niya.) Aling aspekto ng pagkatao? (Pagkamakasarili at pagiging mababang uri.) Pagkamakasarili at pagiging mababang uri, pagkahilig na manamantala ng iba, kawalan ng integridad at dignidad—tumutukoy ito sa karakter niya. Kapag nakikisalamuha sa mga tao, mapagkalkula siya at mahilig siyang manamantala ng iba, kahit na isang barya lang naman ang makakamit na pakinabang, at naghahanap siya ng bawat pagkakataon para makalamang. Ito man ay galing sa isang pampubliko o pampribadong pinagmulan, o mula man sa mga bata o matatandang tao, sinasamantala niya ang lahat ng tao. Sinuman ito, hindi siya nagpapapigil, at nananamantala siya sa tuwing may pagkakataong lumilitaw. Labis siyang mahigpit at mapagkalkula sa mga pakikisalamuha niya sa iba. Halimbawa, noong huling beses ay hiningan mo siya ng pabor, at ngayon, pakiramdam niya ay may pagkakautang ka sa kanya. Susubukan niya ang lahat para itulak kang suklian ang naging pabor niya sa iyo, at dapat ay mas malaking pabor ito kaysa sa ginawa niyang pabor para sa iyo; saka lang niya madarama na patas na kayo. Hindi ba’t ito ay pagiging masyadong mapagkalkula? (Oo.) Ito ay pagiging masyadong mapagkalkula, lubhang mahigpit sa iba, at labis na mapagpakana. Bagama’t wala na siyang mahihiling pa pagdating sa pagkain at pananamit, at nagtatamasa siya ng mas magandang buhay sa lahat ng aspekto kung ikukumpara sa iba, sa tuwing nakikita niya ang isang taong may gamit na hindi pa niya nakikita noon, gusto niyang gamitin ito saglit at subukan ito. Pakiramdam niya ay kailangan niyang magkaroon ng anuman ang mayroon ang ibang tao. Kung wala siya nito, hindi komportable at hindi balanse ang puso niya, hanggang sa puntong nawawalan siya ng ganang kumain at hindi na siya makatulog; kapag napasakanya na ang bagay na ito ay saka lang siya nasisiyahan. Anong uri ng isyu ito? (Isa pa rin itong isyu ng pagkatao.) Ang mga partikular na pagpapamalas na ito ay mga isyu ng pagkatao niya, hindi ng mga likas na kondisyon niya. Ang mga likas na kondisyon ay tumutukoy lang sa pinagmulan niyang pamilya at sa mga sitwasyon ng pamilyang nagagawa niyang matamasa, samantalang ang mga paraan niya ng pag-asal at pagharap sa mga bagay-bagay ay tumutukoy sa pagkatao niya. Ang mga pagbubunyag at pagpapamalas niya, tulad ng kanyang mga saloobin, pamamaraan, at motibasyon sa kanyang pag-asal at pagharap sa mga bagay-bagay, ay tumutukoy sa isyu ng karakter niya; hindi pa ito umaabot sa antas ng mga tiwaling disposisyon. Siya ay makasarili, mahigpit, masyadong mapagkalkula, mapagpakana, at mahilig manamantala ng iba—ang mga ito ba ay mga pagpapamalas ng mabuti o masamang pagkatao? (Ang mga ito ay mga pagpapamalas ng masamang pagkatao.) Ang lahat ng ito ay mga pagpapamalas ng mababang karakter at masamang pagkatao. Nakikita at nadarama ba ng iba ang mga pagpapamalas na ito ng masamang pagkatao? (Oo.)

Ikalawang Halimbawa: Magandang Hitsura at Matataas na Pang-akademikong Kalipikasyon

Ang ilang tao ay may magandang mukha at ipinanganak nang may mga malaki, maningning, at matalinong mata na mukhang buhay na buhay at puno ng damdamin. Simula pagkabata, labis na silang kinagigiliwan. Sa aling aspekto ito napapasailalim? (Tumutukoy ito sa hitsura nila.) Ang hitsura ay nabibilang sa mga likas na kondisyon, tama ba? (Oo.) Ang pagkakaroon ng malalaking mata at magandang mukha, likas na nagtataglay ng kalamangan ng magandang hitsura—isa ba itong aspekto ng mga tiwaling disposisyon? (Hindi.) Tumutukoy ba ito sa mga isyu ng pagkatao? (Hindi.) Hindi ito tumutukoy sa pagkatao o sa mga tiwaling disposisyon, kaya walang kailangang baguhin. Ang mga likas na kondisyon ay taglay na mula pagkasilang; ipinanganak sila nang may ganitong hitsura, at hindi sila nagpaganda o nagpabago ng hitsura. Sadyang ganito na sila. Bagama’t likas silang maganda, palagi silang naguguluhan kapag nahaharap sa masasalimuot na isyu sa pang-araw-araw na buhay at hindi nila alam kung paano pangasiwaan ang mga ito. Wala rin silang pagkilatis tungkol sa mga tao, pangyayari, at bagay. Hindi malinaw sa kanila kung sino ang puwede nilang makaugnayan at kung sino ang dapat nilang iwasan. Hindi nila alam kung sino ang masama at kung aling mga ugnayan ang maaaring magdulot ng problema. Sa edad na bente anyos o higit pa, hindi nila alam ang mga bagay na ito, at kahit trenta o kuwarenta anyos na sila, kahit na may kaunti na silang karanasan sa buhay, hindi pa rin nila alam. Kahit na malaki at puno ng damdamin ang mga mata nila, napakagulo ng isip nila. Anong uri ng problema ito? (Problema ba ito sa likas na kakayahan nila?) Hindi masyadong mahusay ang likas na kakayahan nila. Hindi nila kailanman mahanap ang mga prinsipyo kapag nakikisalamuha sila sa iba at humaharap sa mga bagay-bagay, at hindi nila makilatis ang iba’t ibang uri ng mga tao. Madalas silang nadadaya, nagagantso, at napaglalaruan ng iba. Kumusta ang kakayahan ng ganitong uri ng tao? (Medyo mahina ang kakayahan niya.) Hindi mahusay ang kakayahan niya. Ang pagkakaroon ng mga matang puno ng damdamin ay hindi tiyak na nangangahulugan na marunong ang isip niya. Bagama’t sa usapin ng likas na kondisyon niya ay maganda ang hitsura niya, hindi naman mahusay ang kakayahan niya. Gayumpaman, mayroong isang bagay: Noong nasa paaralan pa siya, mahusay siya sa pag-aaral ng mga kaalaman mula sa mga aklat-aralin; kaya niyang makabisado nang mabilis ang literatura at kapag nag-aaral ng matematika, pisika, at kimika, o ng isang bagong wika, mabilis niyang naaarok ang paksa. Madali siyang nakapasok sa unibersidad, kumuha siya ng master’s degree, at nagkamit siya ng Ph.D. Saan dapat ito mapasailalim? Puwede ba itong mapasailalim sa mahusay niyang kakayahan? (Hindi.) Kung gayon, saan ito napapasailalim? (Napapasailalim ito sa mga kalakasan niya, na siyang mga likas na kondisyon niya.) Tumpak iyan. Ang ganitong uri ng tao ay mahusay sa pag-aaral, pagkuha ng kaalaman, at mga pang-akademikong paksa. Mabilis siyang umarok ng kaalaman mula sa mga aklat-aralin at ng mga bagay na teoretikal at batay sa mga regulasyon, tulad ng mga aspektong nauugnay sa mga propesyonal na kasanayan at teknolohiya o mga pormula at regulasyon para sa matematika, pisika, at kimika, at natatandaan niya nang mabuti ang mga ito. Ang ganitong uri ng tao ay mahusay sa pag-aaral ng mga bagay na ito at may angking galing siya sa mga ito. Kaya niyang maunawaan ang mga ito sa isang sulyap lang, at partikular siyang mahusay sa mga pagsusulit at pagsagot ng mga tanong; pagdating sa pagsagot ng mga tanong, madali niya itong nagagawa—sa ganito niya pinakamahusay na magagamit ang mga kalakasan niya. Masasabi mo na ang ganitong uri ng tao ay panatag sa karagatan ng kaalaman. Kumakatawan ba sa kakayahan niya ang mga pagpapamalas na ito? (Hindi.) Kinakatawan lang ng mga ito na mayroon siyang partikular na kalakasan. Ang ganitong uri ng tao ay nagpapakita ng partikular na mahusay na paggampan sa larangan ng kaalaman, hinahayaan ang mga tao na makita na namumukod-tangi ang kalakasan niya sa larangang ito. Dahil may ganito siyang kalakasan, at dahil nagkamit na siya ng ilang tagumpay—nakapagkamit ng master’s at doctorate degree, at nakapagtamo ng mataas na antas ng edukasyon—kumpara sa ibang mga tao, nakikita niya ang sarili niya bilang maalam na indibidwal, iskolar, at intelektuwal na mataas ang antas. Kapag mas marami siyang nababasang aklat, mas lalo niyang nararamdaman na isa siyang bantog na indibidwal, isang nakahihigit na tao, at na ang iba pang mga tao ay ordinaryo, walang kaalaman, hindi makaunawa o makakilatis sa isip niya, at hindi niya kapareho ng antas. Dahil dito, madalas niyang nadarama na nakahihigit siya sa iba at itinuturing niya ang sarili niya bilang natatangi at ekstraordinaryo. Anong pagpapamalas ito? (Isang tiwaling disposisyon). Aling aspekto ng mga tiwaling disposisyon? (Pagmamataas.) Dahil sa mayabang na tiwaling disposisyon niya, lalo niyang hinahamak ang masa at ang mga tao mula sa iba’t ibang kalagayan ng pamumuhay pagkatapos niyang magkamit ng mataas na antas ng edukasyon. Dahil sa kanyang mataas na pinag-aralan at diploma, pagkatapos manampalataya sa Diyos, palagi niyang gusto na siya ang may huling salita sa iglesia at inaasam niyang maging isang lider. Sa tuwing may halalan, umaasa siyang mahalal siya. Kung hindi siya mahahalal, nagiging negatibo siya at sumusuko siya sa kawalan ng pag-asa. Anuman ang sabihin ng mga lider at manggagawa, ayaw niya itong pakinggan at gusto niya itong labanan. Anumang tungkulin ang italaga sa kanya, nasusuklam siya sa pagtatalagang ito at nanghuhusga siya nang palihim. Sa puso niya, iniisip niya, “Wala ka naman masyadong kaalaman. Walang lohika ang mga salita mo. Sa kaibuturan ng puso ko, hinahamak kita bilang isang lider ng iglesia. Hindi ako papayag na mapasailalim sa iyo! Huwag mong isiping mas magaling ka kaysa sa akin. Magkumpara tayo—tingnan natin kung sino ang mas magaling. Tingnan natin kung sino ang kayang bumigkas ng mas maraming salita ng Diyos at kung sino ang kayang magbahagi ng mas mahusay na pagkaunawa. Kung hindi kasinghusay ng sa akin ang pakikipagbahaginan mo, hindi ako papayag na mapasailalim sa iyo! Kahit na nahalal ka bilang lider, hindi ko kailangang pakinggan, ipatupad, o sundin ang lahat ng iniuutos mo sa akin!” Anong pagpapamalas ito? (Isang tiwaling disposisyon.) Isa itong partikular na pagbubunyag ng isang tiwaling disposisyon. Tumutukoy ba ito sa pagkatao? Dahil ang ganitong uri ng tao ay may likas na kalakasan at, batay sa pundasyong ito, nag-aaral nang husto, nagtatamo ng maraming kaalaman, at nagkakamit ng katayuan sa lipunan, nadarama niya na siya ay nakahihigit sa iba, bukod-tangi, at gusto niyang magsalita mula sa posisyon na mas mataas kaysa sa lahat at kumilos nang mapaghari-harian; sa gitna ng mga tao, gusto niya palagi na siya ang namumuno, na pakinggan siya ng iba—may problema ba ang ganitong uri ng tao sa kanyang konsensiya at katwiran? (Oo, mayroon.) Anong uri ng problema ito? Dahil sa kalakasan niya, naging napakadali para sa kanya na magtamo ng mataas na antas ng edukasyon sa pamamagitan ng pag-aaral. Problema ba ang mismong kalakasang ito? Ang kalakasan bang ito mismo ay isang aspekto ng mga tiwaling disposisyon? Isa ba itong pagpapamalas ng di-mabuting pagkatao? (Hindi.) Gayumpaman, dahil may ganito siyang kalakasan, nagtamo siya ng maraming kaalaman at nagkamit ng mataas na antas ng edukasyon, umaayon sa pagsusuri at depinisyon ng lipunan para sa katayuan. Dahil dito ay naniniwala siyang dapat siya ang may huling salita sa iglesia, maging nakatataas sa gitna ng anumang grupo ng mga tao, at maging mas mataas sa lahat. May anumang katwiran ba ang gayong pagkatao? Mabuti ba ang gayong pagkatao? (Hindi mabuti ang pagkatao niya.) Sa anong mga paraan hindi mabuti ang pagkatao niya? (Wala siyang katwiran at konsensiya; palagi niyang gustong maging mas mataas kaysa sa iba.) Ang palaging pagnanais na maging mas mataas kaysa sa iba, sa isang banda, ay dahil sa isang tiwaling disposisyon. Sa kabilang banda, mula sa perspektiba ng pagkatao, hindi ba’t medyo walang hiya ito? (Oo.) Ang sambahayan ng Diyos ay hindi ang lipunan. Kinukumpara ba ng sambahayan ng Diyos ang mga pang-akademikong kalipikasyon kapag naghahalal ng mga lider? (Hindi.) Saan ibinabatay ng sambahayan ng Diyos ang halalan ng mga lider? Batay ito sa mga katotohanang prinsipyo, hindi ba? (Oo.) Sa sambahayan ng Diyos, ang halalan ng mga lider ay batay sa mga katotohanang prinsipyo, hindi sa kung sino ang may mas matataas na pang-akademikong kalipikasyon. Alam ba niya ang mga prinsipyo para sa paghahalal ng mga lider? Alam niya, pero tinatrato niya ang mga prinsipyong ito bilang mga burukratikong pahayag lang at bilang mga teorya lang, at hindi niya alam kung paano isagawa o ilapat ang mga ito sa pang-araw-araw na buhay. Palagi niyang ipinapakalat ang ideya na tanging ang mga may mataas na pang-akademikong kalipikasyon lang ang may mahusay na kakayahan, nakakaunawa sa katotohanan, at nakakapamuno sa iba. Dahil mayroon siyang matataas na pang-akademikong kalipikasyon, may ilang kaalaman, at katayuan sa lipunan, dahil iniisip niya na kumikilos ang sambahayan ng Diyos katulad ng sa lipunan, ginagamit niya ang kanyang kaalaman at matataas na pang-akademikong kalipikasyon bilang kapital para subukang magkaroon ng huling salita sa sambahayan ng Diyos. Gusto niyang palitan ang mga prinsipyo para sa paghahalal sa mga lider sa sambahayan ng Diyos gamit ang sarili niyang mga paraan ng pagtingin sa mga tao at pagharap sa mga bagay-bagay at gamit ang sarili niyang mga pamamaraan, perspektiba, at pananaw sa posisyon at katayuan sa lipunan. Hindi ba’t wala itong katwiran? (Oo.) Ano ang isa pang paraan para ilarawan ang kawalan ng katwiran? (Ang pagiging walang kahihiyan.) Sa madaling salita, ito ay kawalan ng kahihiyan; ang isa pang paraan para ilarawan ito ay na ang ganitong uri ng tao ay may napakahinang pagkamakatwiran. Kita mo, bagama’t nakatanggap siya ng diumano’y mas mataas na edukasyon at nakapagbasa ng maraming aklat, wala sa mga aklat na iyon o sinumang guro o edukador ang nagturo sa kanya kahit kailan kung paano kumilos para magkaroon ng katwiran. Pagkatapos matuto ng maraming bagay mula sa mga aklat, sa halip ay nadarama niyang nagkamit siya ng kapital at na nakahihigit siya sa mga ordinaryong tao. Bagama’t ang kalakasan niya ay hindi isang negatibong bagay at isa itong likas na kondisyon, ang kalakasang ito ay madaling hahantong sa isang partikular na kahihinatnan—dahil dito, siya ay nagiging mayabang at palalo, nawawalan ng kanyang katwiran, at nagiging labis na mapangahas at walang kahihiyan. Kahit na marami na siyang nabasang aklat at marami na siyang natamong kaalaman, hindi niya nauunawaan ang kahulugan ng salitang “kahihiyan.” Samakatwid, pagkatapos magkamit ng ilang pang-akademikong kalipikasyon, ginagamit niya ito bilang kapital para magpakitang-gilas kahit saan, at gusto niya itong gamitin para magkamit siya ng katayuan sa sambahayan ng Diyos at maging siya ang may huling salita. Iniisip niya, “Mayroon akong matataas na pang-akademikong kalipikasyon at mabilis kong natututunan ang mga bagay-bagay, ibig sabihin, may mahusay akong kakayahan. Dagdag pa rito, labis akong maalam, marami na akong naranasan sa mundo, at mabilis akong mag-isip, kaya kalipikado akong pamunuan ang iba.” Ang ipinapahiwatig nito ay na ang kaalaman at mga kalakasan niya ang katotohanan. Ang lahat ng ito ay mga pagpapamalas ng kawalan ng katwiran. Ang ganitong uri ba ng tao, na walang katwiran, ay may integridad? May dignidad ba siya? (Wala.) Ang kawalan ng integridad at dignidad—isa ba itong pagpapamalas ng mabuting pagkatao o ng kasuklam-suklam at napakababang pagkatao? (Isa itong pagpapamalas ng kasuklam-suklam na pagkatao.) Walang mabuting pagkatao ang gayong mga tao. Ang pinakapinapahalagahan nila ay ang kanilang mga pang-akademikong kalipikasyon, katayuan sa lipunan, personal na halaga, at posisyon. Gamit ang mga ito bilang kapital nila, sukdulan ang kanilang pagiging mayabang at palalo, at gusto nilang sila ang may huling salita. Isa itong pagpapamalas ng kasuklam-suklam na pagkatao. Ang isyung ito ay kinabibilangan ng dalawang aspekto: Ang isa ay tumutukoy sa pagkatao nila at ang isa pa ay sa tiwaling disposisyon nila. Ang perspektiba nila sa mga isyu at ang kanilang saloobin at mga pananaw sa pangangasiwa ng mga isyu ay nauugnay sa pagkatao nila. Dahil sa ganitong uri ng pagkatao, nakakabuo sila ng mga partikular na pagkilos, pagpapamalas, at pagbubunyag, na siyang mga pagpapahayag ng isang tiwaling disposisyon.

Ikatlong Halimbawa: Pagiging Hindi Palasalita

Ang ilang tao ay likas na hindi palasalita; mula pagkabata, hindi na sila gaanong mahilig magsalita. Kapag nakikisalamuha sa iba, nagsasalita sila gamit ang mga simple at maiksing termino, at kapag maraming bagay ang nangyayari sa kanila, wala silang masyadong naiisip, ni wala silang masyadong wika para ipahayag ang mga ito. Kahit na magpahayag man sila, napakasimple lang nito. Anong klaseng problema ito? (Isa itong problema tungkol sa personalidad nila.) Isa itong problema sa personalidad nila, na bahagi ng mga likas na kondisyon nila. Likas na hindi palasalita ang personalidad nila. Sila ay gumagamit ng simpleng wika, walang masyadong komplikadong iniisip, at nag-aatubiling magsalita kapag nakikisalamuha sa iba. Kapag pinagbabahaginan ang katotohanan sa mga pagtitipon, nakikinig lang sila sa pagsasalita ng iba, at ayos na kung makapagbigay sila ng isang simpleng tugon matapos magsalita ang iba. Kung tatanungin mo sila, “Ano ang pagkaunawa mo rito?” sasabihin nila, “Katulad ng sa iyo ang pagkaunawa ko.” Kung sasabihan mo sila na maging partikular, sasabihin nila, “Kaparehas ng sa iyo ang iniisip ko,” at pagkatapos ay wala na silang masasabi pa. Sadyang ganito ang personalidad nila; kung hihilingin mo sa kanilang magsalita pa, wala na silang masasabi pa. Bahagi ito ng mga likas na kondisyon nila. May isa pang uri ng tao, bagama’t mukhang wala siyang masyadong masasabi at madalas siyang hindi palasalita sa panlabas, na mahilig magtanong-tanong ng tsismis sa pribado, nagsasabi ng mga bagay tulad ng: “Saang pastoral na nasasakupan galing si brother o sister Ganito-at-ganyan? Nabalitaan kong walong taon na siyang nananampalataya sa Diyos—naging lider na ba siya? Ilang taon na siya? Totoo bang nakipagdiborsiyo siya at may anak siya?” Anong uri ng pagpapamalas ito? Sa panlabas, hindi siya palasalita at ayaw niyang magsalita kapag nasa publiko. Hindi masyadong malawak ang bokabularyo niya, at hindi niya alam ang mga salita para makipag-usap nang normal sa iba. Gayumpaman, sa ibang mga usapin, marami siyang nasasabi at mahilig siyang mag-usisa tungkol sa iba, nagsasabi ng mga bagay tulad ng: “Nagpa-double eyelid surgery ba ang taong iyon? Napakaputi ng balat niya—madalas ba siyang nagpupunta sa mga beauty salon?” o “Nakikita ko na palaging ang pinakabagong computer ang ginagamit ni Ganito-at-ganyan, at may tatak at talagang mamahalin ang lahat ng damit niya. Maykaya ba ang pamilya niya? Ano ang negosyo ng pamilya niya? Opisyal ba ang tatay niya?” Anong mga problema ang kinasasangkutan ng mga pagpapamalas na ito? (Kinasasangkutan ng mga ito ang mga problema sa pagkatao niya.) Ang pagkahilig na magtanong tungkol sa tsismis, ang pagkolekta ng mga impormasyon tungkol sa maliliit na personal na usapin, at ang kasiyahang makipagkuwentuhan tungkol sa mga usapin ng ibang mga tao—ang mga ito ay mga pagpapamalas na nauugnay sa pagkatao ng isang tao. Mabuti ba ang mga pagpapamalas na ito? (Hindi.) Sa anong mga paraan hindi mabuti ang mga pagpapamalas na ito? Anong mga problema ng pagkatao ang nasasangkot sa mga ito? Wala siyang napinsala o pinahirapan, ni hindi niya napinsala ang mga interes ng iba, kaya bakit itinuturing na masama ang mga pagpapamalas na ito? (Palagi niyang gustong malaman ang mga usapin ng ibang mga tao, palagi niyang palihim na inaalam ang mga usapin ng ibang mga tao kapag nakatalikod sila. May problema sa katwiran ng pagkatao niya.) May kinalaman ito sa katwiran ng pagkatao niya. Kung matapat at diretsahan niyang tatanungin, halimbawa, “Brother Ganito-at-ganyan, ilang taon ka na?” normal na pagpapamalas ba ito ng pagkatao? (Oo.) Hindi ba’t bukas at tuwiran ang pagtatanong sa ganitong paraan? Hindi ba’t wasto ito? (Oo.) Kung gayon, bakit hindi nagtatanong o nagsasabi nang diretsahan ang ilang tao sa mga nasasangkot? Bakit pinipili nilang kumilos nang tuso kapag nakatalikod ang ibang mga tao? Kung ang isang paksa ay puwedeng itanong o pag-usapan nang personal, dapat itong sabihin nang hayagan. Bakit pa magbubulungan ng mga sekreto kapag nakatalikod ang ibang mga tao? Hindi ba’t kinasasangkutan ito ng isang partikular na saloobin at pamamaraan ng pag-asal at pagharap sa mga bagay-bagay? Mabuti ba ang saloobin at pamamaraang ito? (Hindi.) Bakit hindi itinuturing na mabuti ang saloobin at pamamaraang ito? Ang mga tao bang ito na mahilig na mag-usisa nang palihim tungkol sa mga bagay-bagay ay nasisiyahan sa paghuhukay ng mga pribadong bagay tungkol sa iba at sa pagsisiyasat sa mga tao kapag nakatalikod ang mga ito? (Oo.) Bakit mahilig silang magsiyasat ng mga tao kapag nakatalikod ang mga ito? Kung may mga katanungan sila, bakit hindi nila direktang itanong ang mga ito? Mahirap bang magtanong nang harap-harapan? Pakiramdam nila, hindi madali o posible na magtanong nang direkta, kaya nag-uusisa sila kapag nakatalikod ang ibang mga tao. Hindi ba’t ito ang dahilan kung bakit sila kumikilos sa ganitong paraan? (Oo.) Ang totoo, may ilang bagay na puwede namang itanong nang direkta, tulad ng pagtatanong sa isang tao ng mga bagay tulad ng: “Ilang taon ka nang nananampalataya sa Diyos? Nagkolehiyo ka ba? Ano ang tinapos mo sa pag-aaral? Ilang taon ka na?” Ang lahat ng ito ay puwedeng itanong nang harap-harapan. Kung may ilang tao na ayaw magsabi sa iyo, huwag ka nang magtanong, at huwag ka ring mag-usisa kapag nakatalikod sila. Kung sa tingin mo ay magiging handa silang magbahagi ng ilang bagay sa iyo, o kung pamilyar kayo sa isa’t isa at pinagkakatiwalaan ka naman niya para magsabi sa iyo, puwede mo siyang tanungin nang direkta. Bakit ipipilit mo pang mag-usisa kung kani-kanino kapag nakatalikod sila? Kailangan ba talaga iyon? Hindi ba’t tila napakababa naman niyon? Hindi naglalakas-loob ang mga taong ito na magtanong nang direkta dahil nangangamba silang hindi magsasabi sa kanila ang taong iyon. Pero gustong-gusto nilang alamin at tuklasin ang tungkol sa mga bagay na ito. Kung hindi nila matutuklasan ang mga ito, hindi sila mapapakali, pero sa sandaling makuha na nila ang impormasyon, napapanatag na ang kalooban nila, na para bang nagtamo sila ng isang napakahalagang kayamanan. Anong uri sila ng tao? Ang pagiging masaya sa pag-uusisa at pag-arok sa mga pribadong usapin o personal na impormasyon ng iba—ang gayong mga tao ay may tendensiya na magtsismis at manghusga ng iba, hindi ba? (Oo.) Kung naniniwala kang magiging handa ang ibang tao na sagutin ang mga tanong mo, puwede mo siyang tanungin at direkta mong alamin ang mga bagay na ito. Kung pakiramdam ng taong iyon na ang ilang tanong mo ay labis-labis at lampas na sa dapat mong itanong, at tumanggi siyang sagutin ka, ayos lang iyon. Kung ayaw ka niyang sagutin o ayaw niyang malaman mo ang ilang bagay, huwag ka ring mag-usisa kapag nakatalikod siya. Kung ipipilit mong malaman ang impormasyon o mga pribadong usapin ng isang tao, sa isang banda, magsisimula siyang maghinala sa iyo: “Bakit gusto mong malaman ang mga bagay na ito? Bakit sinusubukan mong alamin ang tungkol sa akin kapag nakatalikod ako? Pakay mo bang kontrolin ako, pahirapan ako, o ipagkanulo ako?” Isang aspekto iyon. Sa kabilang banda, bakit mo ba kailangang alamin ang tungkol sa ibang mga tao? Ano ang karapatan mo na malaman ang mga bagay-bagay tungkol sa kanila? Gusto mo bang kumalap ng impormasyon tungkol sa lahat ng tao? Kailangan mong malaman ang lahat ng bagay—bihasa ka ba sa pangongolekta ng impormasyon? Ito ba ang trabaho mo? Hindi binigyan ng sambahayan ng Diyos ang sinuman ng gayong atas. Kung palagi mong sinusubukang mag-usisa tungkol sa mga pribadong usapin ng ibang mga tao, nag-uusisa tungkol sa mga bagay na ayaw nilang malaman mo, nagiging dahilan ito ng labis nilang pagkainis sa iyo. Kumusta ang pagkatao ng isang taong kinaiinisan ng iba? Kahit papaano man lang, walang kahihiyan ang taong ito. Ano ang tawag ng mga walang pananampalataya sa gayong tao? Isang mapangahas na tampalasan. Mababang-uri ang pagkatao niya, wala siyang dignidad, at gusto niyang mag-usisa sa lahat ng bagay, umaasal nang hindi wasto. Hindi ba’t ganito siya? (Oo.) Mabuti ba o masama ang pagkatao ng ganitong uri ng tao? (Masama ang pagkatao niya.) Kahit papaano man lang, hindi mabuti ang pagkatao niya. Ito ay isang pagpapamalas sa loob ng kategorya ng kawalan ng mabuting pagkatao—umaasal nang hindi wasto at palaging kumikilos nang tuso. Sa panlabas, mukha siyang magalang, may respeto, at mapitagan sa iyo, mukhang maayos at wasto sa pag-asal niya. Gayumpaman, kapag nakatalikod ka, kumikilos siya nang tuso, inuusisa ang iyong edad, pinagmulang pamilya, at iba pang mga aspekto tungkol sa iyo, nang hindi hayagang nakikipag-usap o nagtatanong sa iyo nang direkta. Kapag nakikisalamuha at nakikipagkuwentuhan sa iba, hindi siya matapat o diretsahan; sa halip, palagi siyang kumikilos nang tuso kapag nakatalikod ang ibang mga tao, gumagawa ng mga bagay na hindi maaaring isiwalat. Palagi niyang pinagninilayan ang mga pribadong usapin ng ibang mga tao at kung ano kaya ang iniisip ng iba, palaging okupado ng gayong mga usapin ang isipan niya. Hindi mabuti ang pagkatao ng ganitong uri ng tao, at sa anumang grupo, inaayawan ng lahat ang gayong mga tao. Hindi dahil sa ayaw ng mga tao na malaman mo ang mga personal na bagay o na may itinatago sila mula sa iyo; inaayawan ka ng iba dahil sa pagkatao mo at sa pamamaraan mo ng pag-asal at pagharap sa mga bagay-bagay. Kaya ka inaayawan ng mga tao ay dahil ang pamamaraan mo ng pag-asal at pagharap sa mga bagay-bagay ay medyo madumi; ang mga taktikang ginagamit mo ay mababang-uri at ubod ng sama, sa halip na wasto at tuwiran. Tila walang isyu ang ilang tao kapag nakikisalamuha sa ibang mga tao nang harap-harapan, pero kapag nakatalikod ang mga ito, palagi silang gumagawa ng mga bagay nang palihim. Kapag umalis na ang ibang tao, mabilis nilang binubuksan ang computer nito para alamin kung sino ang kausap nito, kung ano ang pinag-usapan ng mga ito, kung ano ang isinulat nito sa talaarawan nito, at kung ano ang mga kabatiran nito. Minsan, kapag may password ang computer ng isang tao, sinusubukan nilang manlansi para alamin ito at sinasabi nila, “Binago mo ba ang password ng computer mo? Ginawa ko nang 1234567 ang password ko, siguro ay dapat mo na ring baguhin ang sa iyo.” Ano ang layunin ng pagsasabi nito? “Sinasabi ko sa iyo ang password ko—dapat mo ring sabihin sa akin ang sa iyo, para magkaroon ako ng pagkakataong matingnan ang computer mo.” Nangangahas pa nga ang ilang tao na halughugin ang mga bag at mga pag-aari ng ibang mga tao kapag wala ang mga ito. Halimbawa, kapag nakikita nilang may suot na bagong headphones ang isang tao at gusto nilang malaman kung kumusta ang kalidad ng tunog nito, maaari silang mangahas na kunin ang headphones at gamitin ito kapag wala ang may-ari. Kung hayagan mong hihiramin ang headphones ng taong iyon, at pumayag siya, may karapatan kang subukan ito. Kung hindi siya papayag, hindi mo dapat subukan ito. Hindi ba’t iyon ang wastong paraan ng pangangasiwa rito? Pumayag man o hindi ang iba, dapat mong pangasiwaan nang hayagan ang mga bagay-bagay sa harap nila, hindi kapag nakatalikod sila. Sadyang hindi iyon magawa ng ganitong uri ng tao—palagi siyang kumikilos nang tuso. Hanggang saan? Sa sandaling umalis ka, agad niyang hahalughugin ang mga gamit mo, tinitingnan niya kung ano ang isinulat mo sa talaan mo ng espirituwal na debosyon at kinokopya niya ito kaagad, takot na may hindi siya makopya. Sa panlabas, tila nag-aasam siya sa katotohanan, pero ubod ng sama ang mga kilos niya kapag walang nakakakita. Kapag nakikita niyang bumili ka ng bagong computer, nagseselos siya. Sa panlabas, sinasabi niya na maganda at mabilis ang bagong computer, pero sa loob-loob niya, iniisip niya, “Mabilis? Sana masira iyan balang araw!” Isang araw, binanggit mo na ang bagong computer ay hindi gumagana nang maayos at mabagal, at palihim siyang natutuwa: “Dapat lang sa iyo iyan dahil gumamit ka ng bago! Hindi pa nga ako nakakagamit ng ganyan, kaya mas mainam kung hindi ka rin makagamit!” Ang isipan niya ay puno ng mga mababang-uri at ubod ng sama na kaisipan na hindi puwedeng masiwalat. Nakikita ng ilang tao na may magandang damit ang isang tao, at gusto rin nila itong isuot. Pero sa halip na magtanong nang direkta, sadyang naghihintay sila ng pagkakataon para palihim na isuot ito kapag wala ang taong iyon. Nananalamin sila, iniisip na maganda ang hitsura nila, pero sa sandaling marinig nila ang mga yapak na pabalik na ang taong iyon, mabilis nila itong hinuhubad at ibinabalik sa lagayan nito. Bagama’t ang mga tusong kilos ng ganitong uri ng tao at ang mga paraan niya ng pangangasiwa sa mga bagay ay hindi kinasasangkutan ng isang tiwaling disposisyon o hindi kasinglubha ng isang tiwaling disposisyon, kasuklam-suklam at kamuhi-muhi nga ang kanilang saloobin sa pag-asal at pagharap nila sa mga bagay-bagay at ang paraan nila ng pagtrato sa mga tao, at nakakaapekto ito sa normal na buhay ng iba sa isang antas. Samakatwid, masasabing ang ganitong uri ng tao ay may malulubhang isyu sa pagkatao niya. Gaano kalubha? Hindi wasto ang pag-asal niya, kumikilos siya nang tuso kapag walang nakakakita, at madumi at ubod ng sama ang paraan niya ng pangangasiwa sa mga bagay. Palagi siyang masekreto; hindi siya kailanman gumagawa ng mga bagay nang hayagan, at palagi siyang gumagawa ng mga bagay-bagay kapag nakatalikod ang mga tao. Kapag wala ang ibang mga tao, kapag nasa iba ang atensiyon ng mga ito, o kapag walang makakakita o makakatuklas sa ginagawa niya, palihim niyang ginagawa ang mga bagay-bagay. Hindi mabuti ang pagkatao ng ganitong uri ng tao. Palagi siyang namumuhay sa madidilim na sulok, nababalot ng kadiliman, hindi makaharap sa liwanag o sa ibang mga tao. Mababang-uri at ubod ng sama ang pagkatao niya. Instinto ba ang mga pagpapamalas na ito ng napakababang pagkatao niya? (Hindi.) Nahihiya siyang gumawa ng mga bagay sa harap ng iba; mas gusto niyang gawin ang mga ito kapag nakatalikod ang iba, at kapag kumikilos habang nakatalikod ang iba, wala siyang anumang pagpipigil. Mayroon ba itong anumang kinalaman sa personalidad niya? (Wala.) Kung sasabihin mo na ang mga tusong pagkilos na ito o ang ibinubunyag at isinasabuhay niya sa pagkatao niya ay nauugnay sa isang partikular na aspekto ng mga tiwaling disposisyon, hindi iyon tumpak. Gayumpaman, palagian ang mga tusong pagkilos niya. Sa panlabas, tila wala siyang ginawang anumang malalaking pagkakamali, at kapag itinatalaga siya ng iglesia sa isang tungkulin, kadalasan ay ibinibigay niya ang buong puso niya rito at masunurin siya; mukha pa nga siyang wasto sa panlabas. Pero kapag walang nakakakita, iba na ang nangyayari—tulad ng isang daga, sa sandaling wala nang nakatingin, nagsisimula na siyang kumilos nang tuso at kahina-hinala. Hindi ba’t katulad mismo ng mga daga ang mga taong ito? Pag-isipan mo ito—kung ito ang pagkatao nila at ang paraan nila ng pakikisalamuha sa iba at pagharap sa mga bagay, kung ganito ang uri ng moral na karakter ng pagkatao nila at mayroon sila ng ganitong klase ng pagkataong diwa, paano nila tinatrato ang Diyos at ang katotohanan? Ang pagtrato ba nila sa Diyos at sa katotohanan ay parehas ng pagtrato nila sa mga tao? (Oo.) Kumikilos din sila nang tuso kapag walang nakakakita, hindi ba? Sinusubukan nila ang lahat ng posibleng paraan para maiwasan ang pangangasiwa ng mga lider at manggagawa, iba ang ikinikilos nila sa harap ng mga ito kumpara sa ikinikilos nila kapag nakatalikod ang mga ito. Hindi nila tinatanggap ang pagsisiyasat ng Diyos, ni tinatanggap ang katotohanan sa kaibuturan ng puso nila. Anuman ang sinasabi ng mga salita ng Diyos, hinaharap nila ang mga ito sa sarili nilang paraan, kumikilos sila nang tuso at gumagawa ng ilang bagay para magpakitang-tao, para sa panlabas, walang makakakita ng anumang mga problema o maling paggawa. Sa panlabas, tila wala silang ginagawang mali at tila isinasagawa nila ang katotohanan, pero kapag walang nakakakita, kumilos na sila nang tuso, at palihim nang nagawa ang mga kamalian, nang walang nakakaalam. Hindi nila pinaniniwalaan o tinatanggap ang pagsisiyasat ng Diyos, kaya naman, hindi nila tinatanggap ang katotohanan. Ano ang nasasangkot dito? Nasasangkot dito ang mga tiwaling disposisyon. Kapag tinatrato nila ang Diyos, ang katotohanan, at ang tungkulin nila nang may ganitong uri ng pagkatao at nang may ganitong paraan ng pakikisalamuha sa iba at pagharap sa mga bagay, ang mga partikular na pagpapamalas ng pagkatao nila na ibinubunyag nila ay kinasasangkutan ng mga tiwaling disposisyon. Ano ang nasasangkot sa mga tiwaling disposisyong ito? Kahit papaano man lang, nasasangkot dito ang panlilinlang. Kung ang mga kilos nila ay higit na mas masekreto at mapanlinlang, ano ang nasasangkot dito? (Umaangat ito sa antas ng kabuktutan.) Nasasangkot dito ang panlilinlang at kabuktutan sa loob ng mga tiwaling disposisyon nila. Dagdag pa rito, sa kaibuturan ng puso nila, palagi silang nagkikimkim ng mga pagdududa tungkol sa katotohanan at sa pagsisiyasat ng Diyos. Malalim itong nakaugat sa kanila. Iniisip nila, “Walang nakakaalam kung ano ang ginagawa ko kapag walang nakakakita. Hindi ko nakita ang Diyos kahit saan, kaya tiyak na wala ring alam ang Diyos—ako lang ang nakakaalam.” Hindi ba’t kinasasangkutan din ito ng isang tiwaling disposisyon? Sa aling aspekto ng mga tiwaling disposisyon ito nauugnay? (Katigasan ng kalooban ba ito?) Mayroon nga silang disposisyon ng katigasan ng kalooban sa loob nila. Kaya, ang diwa ba ng mga kaisipang ito ay isang pagtutol sa katotohanan? (Oo.) Ang saloobin nila sa katotohanan ay saloobin ng paglaban at pagsalungat. Bukod sa pagiging matigas ang kalooban, partikular din silang tutol sa katotohanan, kaya nagiging malubhang isyu ito. Sa sandaling kasangkutan ito ng isang tiwaling disposisyon, mas malubha na ito kaysa sa masamang pagkatao. Nasasangkot dito ang paghihimagsik laban sa Diyos, pagsalungat sa Diyos, at ang diwa ng pagsalungat sa katotohanan. Nasasangkot dito ang saloobin ng isang tao sa Diyos at sa katotohanan. Sa sandaling kasangkutan ito ng isang tiwaling disposisyon, nasasangkot na rito ang mga katotohanang prinsipyo at ang pangangailangang lutasin ang mga tiwaling disposisyon gamit ang katotohanan.

Ikaapat na Halimbawa: Pagpapahalaga sa Panlabas na Hitsura

Ang ilang tao ay likas na matangkad at may magandang hubog ng katawan, at, dagdag pa rito, maganda, malinis, at mayumi ang mukha nila na nakakalugod sa ibang mga tao. Anuman ang suotin nila, hinahangaan sila ng mga tao, sinasabi, “Para talaga siyang naglalakad na magazine ad—napakaguwapo, napakaganda, labis na nakakabighani!” Napapasailalim ba ito sa mga likas na kondisyon nila, sa pagkatao nila, o sa mga tiwaling disposisyon nila? (Ito ang likas nilang hitsura.) Ipinanganak silang may magandang hitsura. Dahil likas silang kaakit-akit at maganda ang katawan nila, simula pagkabata, pinupuri na sila ng mga nakakatanda sa kanila, kinaiinggitan sila ng mga kaklase nila, at labis silang kinagigiliwan ng mga magulang nila. Araw-araw, binibihisan sila ng mga magulang nila, at bago sila magtatlo o limang taong gulang, isang araw ay nakadamit sila ng pambatang babae, at sa susunod na araw naman ay nakadamit sila ng pambatang lalaki. Sa madaling salita, minahal sila na parang isang minamahal na maliit na laruan. Habang lumalaki sila, nagiging lubhang mahilig silang magmukhang maganda. Dahil pinalaki sila sa isang moderno at maalwan na kapaligiran ng pamumuhay, naging gawi nila ang magbihis nang maganda. Lalo na matapos makakita ng iba’t ibang kabatiran sa fashion, nagsisimula silang mawili sa pagtutugma ng mga kulay, sukat, at estilo; nagbibihis sila nang napakaganda, at mukha silang elegante. Maging ang simpleng T-shirt at maong na pantalon ay iba ang dating sa kanila, at kapag pinarisan ng sapatos na nababagay ang kulay, lalong nagiging kahanga-hanga ang estilo nila—labis silang nakakabighani at napakaguwapo. Nakakabusog na sa mata ang makita lang sila. Sa tuwing nakikita sila sa mga pampublikong lugar o sa mga lansangan, tiyak na napapalingon sa kanila ang mga tao. Dahil isinilang sila nang may magandang hitsura at may ganitong likas na kondisyon, at marunong silang magbihis nang maganda, mukha silang elegante kahit ano ang suotin nila, ang kapwa mga kapareho at kasalungat nila ng kasarian ay lubhang nasisiyahan sa pakikisalamuha at pakikipag-ugnayan sa kanila. Nasasabik ang mga tao na tumabi sa kanila at makipag-usap at makipagkuwentuhan sa kanila, at makisalamuha sa kanila nang malapitan, para makapagdulot ng kagalakan sa mga ito ang kagandahan nila. Kasalanan ba nila ito? (Hindi.) Dahil sa paborable nilang likas na kondisyon, palaging mapagparaya ang mga tao sa anumang mga problema, kapintasan, o depekto na maaaring mayroon sila. Kaya, saanman sila magpunta, lubha silang nagugustuhan ng mga tao at popular sila. Kahit na may masabi silang hindi kaaya-aya, nasisiyahan pa rin ang iba na marinig ito. Kapag mainit ang ulo nila o kapag nagmamaktol sila, ayos lang ito sa mga tao o hindi sumasama ang loob ng mga tao—pakiramdam pa nga ng mga tao na isa itong gantimpala mula sa kanila. Habang naiipon ang mga karanasang ito, ang likas na kondisyon nila ay nagbibigay sa kanila ng pakiramdam na nakahihigit sila. Nagsisimula silang mag-isip, “Ang pagiging maganda, elegante, at maganda manamit ay nagtutulot sa akin na maging popular saanman ako magpunta—ang saya nito! Ang lipunang ito, ang sangkatauhang ito, ay talagang nagpapahalaga rito. Tila itong likas na kondisyong ibinigay ng mga magulang ko sa akin ang kapital ko. Mas madali ang humanap ng trabaho, at sa mga pagsusulit, kung gusto kong mangopya sa papel ng isang tao, ang kailangan ko lang gawin ay tingnan siya, at iaalok na niya sa akin ang sagot niya.” Maraming tao sa kasalungat na kasarian ang nanliligaw sa kanila, at sa mga nasa kaparehong kasarian, marami rin ang tumatrato sa kanila nang maayos at palagiang pumupuri sa kanilang ganda at kaakit-akit na hitsura. Sa paglipas ng panahon, dahil dito, lalo nilang natatamasa ang kalamangang ito. Dahil sa kalamangang ito, nakakaranas sila ng maraming kaginhawahan, maraming pakinabang, at maraming espesyal na pagtrato, na nagtutulot sa kanilang magtamasa ng maraming bagay. Kaya, sa ganitong uri ng kapaligiran, nagkakaroon sila ng ilang kahingian para sa sarili nila. Hindi sila umaalis ng bahay nang hindi naglalagay ng kolorete, at kung magkakaroon sila ng kahit isang taghiyawat, hindi sila naglalakas-loob na magpakita. Maingat sila sa pagkain nila, iniiwasan nila ang maaanghang na pagkain at toyo, at nag-aalala sila: “Kailan ba mawawala ang taghiyawat na ito? Hindi ko ito puwedeng tirisin—natatakot ako na baka magpeklat ito. Pero kung hindi ko ito titirisin, kapag nakita ba ito ng mga miyembro ng kasalungat na kasarian na dating humahanga sa akin, iisipin ba nilang hindi na ako kaakit-akit, hindi na ako ang taong pinapangarap nila? Magsisimula na ba silang mawalan ng pakialam sa akin? Ano ang dapat kong gawin? Siguro ay kailangan kong maghintay hanggang sa mawala ang taghiyawat bago ako lumabas. Hinding-hindi ko puwedeng hayaan ang mga tao na makita ako nang ganito; masisira nito ang perpektong imahe ko sa isipan nila.” Ang ilang tao ay kailangang maperpekto ang pagtutugma ng mga kulay, sukat, at estilo ng mga pananamit nila. Bago lumabas, kailangan nilang tingnan ang sarili nila sa salamin mula sa bawat anggulo, at ang ilan ay nagse-selfie para tiyakin na perpekto ang hitsura nila sa liwanag ng araw at sa artipisyal na ilaw, tinitiyak na ang mga aspekto tulad ng balat, kalagayan ng balat, estilo ng buhok, pananamit, at panlabas na pag-asal ay kaaya-aya sa mata at nagugustuhan ng iba, at saka lang sila nagiging handa na lumabas. Kahit pagkatapos na magsimulang gumawa ng tungkulin, pinapanatili pa rin nila ang ganitong estilo ng pamumuhay. Kung, dahil sa mga espesyal na sitwasyon, hindi sila nakaligo noong araw na iyon at lumapit sa kanila ang isang miyembro ng kasalungat na kasarian, agad nilang iniiwasan ito. Pakiramdam nila, kung hindi sila nakaligo, hindi sila dapat makita. Dahil napakarami nilang hinihingi sa hitsura at panlabas na pag-asal nila, nakakaapekto ito sa pang-araw-araw na buhay nila. Kung magpupunta sila sa isang lugar kung saan hindi sila makakaligo, nababalisa sila at labis na nagdurusa, at hindi sila makakain o makatulog nang maayos. Iniisip nila, “Ano ang gagawin ko kung hindi ako makakaligo? Hindi pa ako umabot nang higit sa tatlong araw nang hindi naliligo. Kung magsisimula akong mangamoy, mamaliitin ba ako ng mga tao? Hindi na ba magiging perpekto ang imahe ko? Hindi na ba ako ang papangarapin ng ibang mga tao? Ano ang dapat kong gawin?” Kung mapupunta sila sa isang lugar na may mahirap na kondisyon ng pamumuhay at mga pagkain na hindi sapat na masustansiya o balanse, nagsisimula silang mag-alala: “Makakaapekto ba ito sa balat ko? Gagaspang o tatanda ba ang balat ko? Mangungulubot ba ako? Hindi ako puwedeng manatili sa lugar na ito—kailangan kong makaalis dito!” Ang pakiramdam ng pagiging nakahihigit na dala ng likas na kondisyon nila ay nagdudulot na maging labis na masalimuot ang buhay nila, na nagdudulot sa kanila na mamuhay sa paraang labis na nakakapagod at napipigilan. Labis silang nag-aalala tungkol sa mga opinyon ng iba sa kanila, partikular na sa kung paano sinusuri ng iba ang kanilang pananamit, panlabas na asal, at tindig, masyadong inaalala kung ano ang tingin sa kanila ng iba—hanggang sa anong antas ito umaabot? Hanggang sa antas na nakakaapekto na ito sa normal nilang buhay, gawain, at paggampan ng tungkulin. Dahil sa pakiramdam ng pagiging nakahihigit na nagmumula sa hitsura nila, sila ay naging labis na mababaw, labis na nag-aalala sa hitsura nila, at labis na nag-aalala sa kung ano ang tingin sa kanila ng iba. Anong uri ng problema ito? Ang lahat ba ng pagpapamalas na ito ay isang tamang saloobin para sa pangangasiwa ng mga isyu sa pang-araw-araw na buhay? (Hindi.) Ang mga ito ba ay mga baluktot na pananaw na nabuo nila sa buong pang-araw-araw na buhay nila? (Oo.) Kung gayon, saan nauugnay ang mga pagpapamalas na ito? (Nauugnay ang mga ito sa pagkatao nila.) Sa aling aspekto ng pagkatao nila ito nauugnay? Ano ang isyu sa pag-asal nila? Ito ba ay pagiging mababaw? (Oo.) Ang pagiging mababaw ay isang isyu sa loob ng pagkatao nila. Ano pa? Banidad, pag-aalala sa kung ano ang tingin sa kanila ng iba, ang pagnanais na maging ang pinakaperpektong tao sa mga mata ng iba, at isang partikular na karupukan at kawalan ng abilidad na magtiis ng paghihirap. Dagdag pa rito, nariyan din ang pagiging makasarili. Para mapanatili ang kanilang imahe, idinudulot nila ang lahat na paglingkuran sila at magserbisyo sa kanila, habang tumatanggi silang magtiis ng kahit katiting na paghihirap. Ang pakiramdam ng pagiging nakahihigit na dala ng likas na hitsura nila ay nagdudulot sa kanila na gustuhing sila ang maging sentro ng lahat ng tao. Ang sentro ng pang-araw-araw na buhay ng mga ito at ang layon na pakay nilang makamit ay ang mapanatili ang panlabas na hitsura nila. Sa isang pagkakataon, halimbawa, habang kumukuha ng litrato, may nakapansin na may piraso ng letsugas na nakaipit sa ngipin nila nang ngumiti sila. Mula noong sandaling iyon, tumigil na sila sa pagkain ng mga berdeng dahon. Kahit kapag iyon lang ang mapagpipilian at wala silang magagawa kundi kainin ito, agad silang nagmumumog ng tubig pagkatapos kumain at talagang tumitingin sila sa salamin para makitang walang nakaipit sa ngipin nila bago sila maglakas-loob na lumabas at makipagkita sa iba. Isa ba itong isyu sa loob ng pagkatao nila? (Oo.) Ang mga pangkaraniwang isyung ito sa pang-araw-araw na buhay ay nasa loob ng saklaw ng pagkatao at hindi pa umangat sa antas ng isang tiwaling disposisyon. Ang mga isyung kinakaharap nila ay pawang nauugnay lang sa mga aspekto ng buhay ng tao—sinusubukan nilang mapanatili ang kanilang kagandahan at mataas na atensiyon mula sa iba sa pamamagitan ng pagtutok sa kanilang pisikal na hitsura at mga panloob na hinihingi. Anuman ang ginagawa nila—ito man ay pagkain, pagbibihis nang maganda, o pagtitiis ng hirap at pagbabayad ng halaga—sa pangangasiwa ng mga isyung ito, ang mga pananaw at saloobin nila ay pawang nakatutok sa pagpapanatili ng panlabas na imahe nila para palagi silang mukhang kaaya-aya sa paningin, tinitiyak na maganda ang impresyon sa kanila ng iba at na nakakaakit sila ng mataas na antas ng atensiyon. Nasasangkot ba rito ang pagkatao nila? (Oo.) Nasasangkot ang pagkatao nila sa lahat ng pagpapamalas na ito—ipinapakita nila na labis na mababaw ang pagkatao nila.

Ikalimang Halimbawa: Sadyang Pang-aakit sa Kasalungat na Kasarian

May isa pang uri ng tao na bigay-todo sa pagpapakitang-gilas sa tuwing nasa paligid ang mga miyembro ng kasalungat na kasarian, sinusubukang manamit nang mas espesyal at maglagay ng kolorete para magmukhang mas kaakit-akit. Halimbawa, normal pa rin ang pag-uugali at hitsura nila kapag kasama nila ang mga kapatid na lubos nang pamilyar sa kanila, pero sa sandaling may lumitaw na isang tao mula sa kasalungat na kasarian na halos kaedad nila, nasasabik nang husto ang kalooban nila at pakiramdam nila ay kailangan nilang magbihis at mag-ayos nang espesyal. Ang ilang babae ay agad-agad na naglalagay ng lipstick para maging mas matingkad ang mga labi nila, nag-aayos ng kilay nila, at kung may oras pa, nagdadagdag ng pampapula ng pisngi. Karaniwang naka-ponytail ang buhok nila, pero sa sandaling makaharap nila ang isang tao mula sa kasalungat na kasarian na gusto nila o kaakit-akit para sa kanila, pinapaganda nila ang imahe nila sa paglulugay ng buhok nila hanggang balikat. Samantala, ang ilang lalaki naman ay pinapakintab ang buhok nila, inaayos ito sa gupit na estilong Koreano, Hong Kong, o Kanluranin, inaahit ang balbas o bigote nila, nagsusuot ng salamin, nagpapalit ng mas maayos na kasuotan, at kung may pagkakataon, nagpapabango sila—ang lahat ng ito ay para akitin ang kasalungat na kasarian. Kapag nakikipag-usap sa mga miyembro ng kasalungat na kasarian, madalas silang gumagamit ng ilang magarbong salita para magpakitang-gilas, layon nilang ipakita ang kanilang kultural na pagkapino, pagiging elegante, katalinuhan, at galing sa pagpapatawa. Labis nilang sinasadya ang layunin nila sa lahat ng kilos na ito—ginagawa nila ito para lang akitin ang kasalungat na kasarian. Ang ilang tao, kapag nasa paligid ng isang taong mula sa kasalungat na kasariang gusto nila, o ng isang taong mula sa kasalungat na kasarian na halos kaedad nila, ay nagiging mas masigla, mas madaldal, at mas mahusay na naipapahayag ang sarili nila, at nagiging mas buhay ang mga mata nila, at hindi na malamlam at walang sigla ang mga ito, at nagiging mas makulay rin ang mga ekspresyon ng mukha nila. Ano ang nangyayari dito? Bakit nagmumukha silang labis na apektado at hindi natural kapag nakakakita ng kasalungat na kasarian? Kapag unang nagkikita ang mga miyembro ng magkasalungat na kasarian, kadalasan ay medyo nahihiya pa sila, pero pagkatapos ng ilan pang pagkikita, nagiging mas pamilyar sila, at kumikilos sila nang mas natural. Gayumpaman, nagiging lubos na masigla at sabik ang ilang tao tuwing nakikita nila ang kasalungat na kasarian. Anong uri ng isyu ito? (Ito ay tungkol sa pang-aakit, na umaangat sa antas ng isang tiwaling disposisyon.) Anong uri ng tiwaling disposisyon ito? (Kabuktutan.) Hindi ba’t may problema sila sa pagkatao nila? (Mayroon.) Sa mahigpit na pananalita, isa itong problema sa pagkatao ng gayong mga tao. Anong aspekto ng pagkatao nila ang may problema rito? Isa itong problema tungkol sa mga pakikisalamuha sa kasalungat na kasarian. Paano ito inilalarawan ng mga walang pananampalataya? Tinatawag nila itong isang problema ng asal sa pakikipag-ugnayan sa iba, hindi ba? (Oo.) Kung ito ay kinasasangkutan ng isang tiwaling disposisyon, katanggap-tanggap na tawagin ito bilang kabuktutan; pero kung mas angkop itong ilalarawan, isa itong problema ng asal sa pakikipag-ugnayan sa iba sa pagitan ng mga lalaki at babae na may kinalaman sa pagkatao ng isang tao. Kapag nahaharap sa kasalungat na kasarian, nagiging lubhang masigla, at lubhang positibo at aktibo ang ilang tao. Ang ipinapamalas ng “mga lubha” na ito ay isang problema ng asal sa pakikipag-ugnayan sa iba na may kinalaman sa pagkatao ng isang tao. Normal ba o hindi normal ang asal sa pakikipag-ugnayan sa iba na ito? (Hindi normal.) Kung gayon, maaari ba itong ilarawan bilang buktot? Angkop bang sabihin na buktot ito? Ayos lang bang sabihin na medyo ubod ito ng sama? (Oo.) Ang gayong mga tao ay medyo ubod ng sama. Sa tuwing may isang tao mula sa kasalungat na kasarian na gusto nila, lumalapit sila sa grupo ng taong iyon, pilit na umuupo sa tabi nito, at pisikal na nakikilapit at nakikipagtinginan dito. Sumasalamin ito sa isang problema sa karakter nila—sila ay walang disiplina, masama ang asal, at ubod ng sama. Kung mababaw ang isang tao, dapat pareho ang mga pagpapamalas niya kung nasa harap man siya ng kaparehong kasarian o ng kasalungat na kasarian—gusto lang niyang magmukhang maganda, at magustuhan, hangaan, at pahalagahan ng iba. Isa itong problema ng pagiging mababaw sa pagkatao niya. Gayumpaman, kung ang layunin niya ay ang akitin at guluhin ang kasalungat na kasarian, nagiging isyu ito ng asal sa pakikipag-ugnayan niya sa kasalungat na kasarian. Kung ang isang tao ay lubhang mababaw hanggang sa naaapektuhan na ang normal niyang pamumuhay, isa lang itong kapintasan o isyu sa isang aspekto ng pagkatao niya. Pero kung partikular na nagbibihis ang isang tao para akitin ang mga miyembro ng kasalungat na kasarian, para magmukhang seksi at nakakabighani, at para mapalingon sa kanya ang mga tao, kung gayon, iyon ay buktot, ubod ng sama, at nagpapahiwatig ng maling asal sa pakikipag-ugnayan sa iba. Lalong nagiging ubod ng sama ang ilang tao kapag mas maraming tao ang nasa paligid, palaging naghahanap ng pagkakataon na makaugnayan ang kasalungat na kasarian at magpakitang-gilas sa harap ng mga ito. Anuman ang uso sa mga walang pananampalataya, ganoon sila mananamit. Lalo na kapag dumadalo sa mga pagtitipon o humaharap sa kamera, kapag mas maraming miyembro ng kasalungat na kasarian ang naroroon, mas lalong gusto nilang magbihis nang maganda. Ang ilang babae ay nagsusuot ng manipis na pang-itaas, inilulugay ang buhok nila, naglalagay ng matingkad na lipstick, at nagdadagdag ng pampapula ng pisngi. Ang ilan pa nga ay nagko-contour ng ilong nila, naglalagay ng eye shadow, at nagsusuot ng kung ano-anong alahas. Nagbibihis sila sa anumang paraang makakaakit sa kasalungat na kasarian. Mas malubha ito kaysa sa pagiging mababaw. Kung ang pagiging mababaw ay isang depekto o kapintasan sa isang aspekto ng pagkatao ng isang tao, at isang maliit na isyu, ang mga buktot at ubod ng samang aspekto ng mga ugnayan ng magkasalungat na kasarian ay isang malaking isyu. Hindi nangangahulugang gumagawa ng kahalayan ang isang mababaw na tao, pero sa mga kapwa buktot at ubod ng sama, mahigit siyamnapung porsiyento ang posibleng masangkot sa kahalayan. Bakit Ko sinasabi iyon? Kung ang isang tao ay nagbibigay ng labis na pagpapahalaga sa mga pakikisalamuha niya sa kasalungat na kasarian, at lubhang nasisiyahan na magpakitang-gilas at magpapansin sa harap ng mga miyembro nito, may malaking posibilidad na maakit ng gayong tao ang mga miyembro ng kasalungat na kasarian. Ano ang layunin ng pang-aakit sa mga miyembro ng kasalungat na kasarian? Ito ay para makipagrelasyon nang hindi wasto. Kung nagagawa niyang kaswal na akitin ang isang taong mula sa kasalungat na kasarian, hindi ba’t ipinapahiwatig nito na napakakaswal niya pagdating sa pakikipagrelasyon sa kasalungat na kasarian? (Oo.) Walang dignidad ang gayong mga tao; kaswal silang nakikipaglandian sa iba at sila pa nga ang nangungunang magpakita ng motibo. Kapag mas maraming tao silang nilalandi, nagiging mas masaya sila, at hindi nila kailanman tinatanggihan ang sinuman hangga’t gusto nila ito. Anong uri ng tao ito? Kung isasantabi muna sa ngayon kung anong mga tiwaling disposisyon ang mayroon sila, mabuti ba ang ganitong uri ng pagkatao? (Hindi.) Anumang mga merito o kakulangan ang maaaring mayroon sila sa ibang mga aspekto ng pagkatao nila, kung sila ay labis na kaswal, hindi seryoso, at maluwag sa usapin ng kanilang asal sa pakikipag-ugnayan sa kasalungat na kasarian, sapat na ito mismo para ipakita na hindi mabuti ang pagkatao nila. Kung nagagawa nilang gumawa ng mali o ng hindi dapat sa anumang oras o lugar, hindi ba’t isa itong malubhang problema? (Oo.) Maaasahan ba ang gayong tao? (Hindi.) Ano ang ugat ng pagiging hindi nila maaasahan? Ito ay nasa buktot nilang kalikasan. Nagagawa nilang mag-isip ng kahalayan sa anumang oras at lugar, at nagagawa nilang akitin ang kasalungat na kasarian sa anumang oras at lugar—okupado lang ng ganitong mga bagay ang isipan nila. Kung hindi tutulutan ng kapaligiran o mga kondisyon, o kung wala silang sapat na oras para magbihis nang maganda, nakakahanap pa rin sila ng paraan; sumusulyap sila nang mapang-akit at ipinapangalandakan ang katawan nila o ang mga ekspresyon nila, nakikipagtinginan sa iba para akitin ang mga ito. Walang silbi ang gayong mga tao; talagang hindi sila maaasahan! Sila ay hindi seryoso, mapagpalayaw, at kaswal, at sa anumang oras at lugar ay magagawa nilang akitin ang iba na magkasala at gumawa ng mga pagsalangsang; walang pakiramdam ng kahihiyan ang gayong mga tao sa pagkatao nila, at hindi sila matutubos. Nakakatakot ba ang gayong mga tao? (Oo.) At hindi nila iniisip na kahiya-hiya ang mga bagay na ito; gaano man karaming tao ang nasa paligid, hayagan silang nagbibihis at nagpapakitang-gilas nang tulad nito, kumikilos nang maluwag at nang-aakit ng iba sa ganitong paraan. Ni hindi alam ng iba kung ano ang nangyayari—habang nakatutok pa rin ang iba sa normal na gawain nila, nakikipagdaldalan, o nag-uusap-usap, ang mga indibidwal na ito ay nagsimula nang makipaglandian sa isang tao sa pamamagitan ng pagsulyap dito nang mapang-akit. Tingnan mo kung gaano kasuklam-suklam at kakila-kilabot ang gayong mga tao! Wala silang anumang kahihiyan, hindi ba? Patuloy na gumagawa ng mga pagsalangsang ang mga taong walang kahihiyan, at ano ang kalalabasan nila sa huli? (Sa huli ay paparusahan sila sa impiyerno.) Ano ang sinasabi ng mga salita ng Diyos? “Ang mga Pagsalangsang ay Magdadala sa Tao sa Impiyerno.” Samakatwid, kung napakalubha ng mga isyu sa pagkatao mo, lubha kang nasa panganib. Kung ang masamang pagkatao ng isang tao sa isang aspekto ay isang depekto, maaaring may mga pagkakataon para ituwid ito. Gayumpaman, kung masama ang ilang aspekto ng pagkatao niya dahil likas siyang walang pakiramdam ng kahihiyan, at nagagawa niyang akitin ang iba sa anumang oras at lugar, at—kahit na hindi siya nagbunyag ng malinaw na tiwaling disposisyon—maaari pa rin siyang gumawa ng malulubhang pagsalangsang na humahantong sa malulubhang kahihinatnan, ang gayong mga tao ay walang mga limitasyon sa pag-asal nila, lubhang masama ang karakter nila, at kung gagawa sila ng ilang pagsalangsang, maaari nilang ikasira ito. Tungkol sa mga isyu ng pagkatao, hinarangan nila ang sarili nilang landas pasulong. Ito ay dahil napakasama ng pagkatao nila at napakarami ng mga pagsalangsang nila na sapat na ito para ipadala sila sa impiyerno, at magiging katapusan na ng mga bagay para sa kanila bago pa sila magkaroon ng anumang pagkakataong tahakin ang landas ng paghahangad ng katotohanan at pagkamit ng kaligtasan. Ang kawalan ng pakiramdam ng kahihiyan ay isang napakalubhang isyu na may kinalaman sa pagkatao ng isang tao. Sa mahigpit na pananalita, hindi ito umaangat sa antas ng isang tiwaling disposisyon; isa lang itong paraan, isang saloobin, na ginagamit ng isang tao sa pag-asal at pagharap sa ilang usapin. Ang saloobing ito ay may kinalaman sa pagkatao niya at maaaring humantong sa mga pagsalangsang, na nagpapalubha sa problema.

Ika-anim na Halimbawa: Pagturing sa Sariling mga Kalakasan Bilang Kapital

Ang ilang tao ay mahilig sumayaw at talagang mabilis matuto ng mga galaw sa sayaw. Pagkatapos ipakita ng guro nang tatlong beses, halos lubusan na nilang natutunan ang ritmo at mga galaw ng sayaw at kaya na nila itong isayaw nang tumpak. Napakagaling din nilang sumayaw, nanalo na sila ng mga parangal, at umaasa silang maghangad ng propesyong may kaugnayan sa pagsasayaw—marahil bilang isang guro ng sayaw o isang mananayaw. Sa anong aspekto ito nauugnay? (Nauugnay ito sa mga hilig at libangan nila.) Ito ang kalakasan nila; isa itong hilig at libangan nila. Napakabilis nilang matuto ng sayaw, na nagpapakita na napakagaling nila sa pagsasayaw; likas nilang naaarok nang tumpak ang ganitong uri ng bagay at madali nila itong natututunan. Isa itong kalakasan, hindi ba? (Oo.) May kalakasan sila sa aspektong ito. Pagkatapos nilang matutong sumayaw, nagagalak din sila sa pagsasayaw, sabik silang sumayaw; at higit pa rito, nagpaplano silang maghangad ng propesyong may kaugnayan sa pagsasayaw sa hinaharap, at layon nilang maging bahagi ng buhay at landas nila sa hinaharap ang pagsasayaw—nauugnay ito sa mga hilig at libangan nila. Ang pagsasayaw ay parehong kanilang kalakasan at kanilang hilig at libangan—isa itong likas na kondisyon nila. May ganitong likas na kondisyon ang ilang tao, at pagkatapos nilang magsimulang manampalataya sa Diyos, nagagalak din silang manood ng mga video ng pagsasayaw. Dahil dito, tinatanggap nila ang tungkulin ng pagsasayaw sa sambahayan ng Diyos, umaasang magagamit nila ang natutunan nila sa paggawa ng tungkulin nila at maging kapaki-pakinabang ito sa sambahayan ng Diyos, at na makakapaghanda sila ng sarili nilang mabubuting gawa na matatandaan ng Diyos. May matibay silang pundasyon sa pagsasayaw, at mabilis din silang natututo ng iba’t ibang uri ng sayaw. Habang gumagawa ng mga programa sa pagsasayaw ayon sa mga hinihingi ng sambahayan ng Diyos, handa silang ituro sa iba ang lahat ng natutunan nila nang walang pag-iimbot. Kahit na mas marami silang natutunang uri ng sayaw kaysa sa iba at mas bihasa sila sa propesyon nila, hindi sila nagmamataas. Nakakasundo nila nang maayos ang iba at buong tiyaga nilang itinuturo ang natutunan nila sa mga kapatid. Ano ang ipinapamalas nito? (Isa itong pagpapamalas ng pagkatao nila.) Mabuti ba o masama ang pagkatao nila? (Mabuti ang pagkatao nila.) Sa anong mga paraan ito mabuti? (Nagagawa nilang ituro sa iba ang lahat ng nalalaman nila nang walang pag-iimbot, tinutulutan ang iba na makamit din kung ano ang mayroon sila—ito ay mabuting pagkatao.) Nagagawa nilang ituro sa iba ang lahat ng natutunan nila nang walang pag-iimbot. Ano pa ang ibang mga kalakasan nila? Hindi talaga sila nagpapakitang-gilas. Mabuti ang pagkatao ng ganitong uri ng tao. Dahil mayroon siyang kalakasan sa pagsasayaw, tumatanggap siya ng isang tungkuling may kaugnayan sa pagsasayaw sa sambahayan ng Diyos. Pero makalipas ang ilang panahon, dahil sa mga pangangailangan ng gawain, nagsasaayos ang sambahayan ng Diyos na gumawa siya ng ibang naaangkop na gawain. Iniisip niya, “Sinayang ko ba ang dalawampung taong ginugol ko sa pag-aaral ng sayaw? Ngayong pinapagawa ako ng gawaing walang kinalaman sa pagsasayaw, labis akong hindi kontento! Bakit hindi na lang ako hayaang gamitin ang kalakasan ko, kung saan ako magaling, sa halip na gawin akong isang lider ng pangkat o superbisor? Hindi ito ang kalakasan ko, at hindi ko alam kung paano ito gawin. Isa itong bagay na hindi ko kailanman inasahan.” Bagama’t sa panlabas ay sinasabi niya, “Ang lahat ng ito ay bahagi ng mga pagsasaayos ng Diyos, at handa akong magpasakop,” ang totoo, anuman ang sabihin ng mga lider, ayaw niya itong tanggapin at hindi niya ito tinatanggap. Iniisip niya, “Wala kayong propesyonal na kaalaman, pero kayo ang namumuno sa amin. Ang ginagawa lang ninyo ay magsalita tungkol sa doktrina. Hindi naman kayo mas magaling kaysa sa akin!” Ano ang ipinapamalas nito? (Panloob na pagsalungat.) Anong uri ng isyu ito? Isa ba itong pagbubunyag ng isang tiwaling disposisyon? (Oo.) Bagama’t sa pangkalahatan ay katanggap-tanggap naman ang pagkatao niya—handa siyang makipagtulungan sa iba, maging mabait, at maging isang mabuting tao, hindi nanggagambala at nanggugulo o nagdudulot ng perwisyo o problema—at sa usapin ng personal niyang pagnanais, handa siyang magpasakop sa mga pagsasaayos ng sambahayan ng Diyos at gawin nang maayos ang tungkulin niya, pagdating sa katayuan niya, o sa mga usaping hindi umaayon sa sarili niyang mga kuru-kuro at pagnanais, may pagpapasakop ba siya? Nagpapakita ba siya ng anumang mga pagpapamalas ng paghahanap sa katotohanan? (Hindi.) Kung gayon, ano ang ipinapamalas niya? (Ang ipinapamalas niya ay paglaban, pagrereklamo, at kawalan ng pagpapasakop sa mga pagsasaayos ng sambahayan ng Diyos.) Tama iyan. Kaya, paano maibubuod ang uri ng problema ng mga pagpapamalas na ito? (Isang tiwaling disposisyon.) Bagama’t sa panlabas ay tila mabait ang pagkatao niya at hindi siya hayagang sumasalungat, nagpoprotesta, o nanghuhusga sa mga lider, ang saloobin niya tungkol sa mga usaping ito ay isang pagbubunyag sa tiwaling disposisyon niya. Anong uri ng tiwaling disposisyon ang ibinubunyag niya? (Isang mayabang na disposisyon.) Tama iyan, kayabangan. Iniisip niya na may kasanayan siya sa isang partikular na larangan at na mabuti naman ang pagkatao niya, kaya ginagamit niya ito bilang kapital para labanan ang pagpapasakop sa mga pagsasaayos ng mga lider ng iglesia. Hindi niya hinahanap ang katotohanan at gusto niyang gawin ang anumang tungkuling gusto niya. Kahit na itinatalaga siya ng iglesia sa isang naaangkop na tungkulin, hindi niya ito matanggap, at kung may isang bagay na hindi umaayon sa mga kuru-kuro at imahinasyon niya, kahit na isa itong pagsasaayos ng sambahayan ng Diyos, tumatanggi siyang magpasakop. Ang mga ito ay mga pagbubunyag ng paghihimagsik at ng isang mayabang na disposisyon. Tingnan ang seryeng ito ng mga pagpapamalas na ipinapakita niya: Mula sa mga kalakasan ng mga likas na kondisyon niya, hanggang sa pagkatao niya, at sa wakas ay sa tiwaling disposisyon niya—sumasaklaw ang mga pagpapamalas niya sa tatlong magkakaibang aspektong ito. Ang mga kalakasan ng mga likas na kondisyon niya ay isang bagay na taglay na niya mula nang isinilang siya, at walang dapat punahin doon. Anuman ang kasanayan niya, hindi ito nangangahulugan na wala siyang tiwaling disposisyon, ni hindi nito maipapakita kung mabuti ba o masama ang karakter niya. Gayumpaman, ang pakiramdam ng pagiging nakahihigit ng isang tao na dulot ng mga partikular na likas na kondisyon, o ang pagpoposisyon at paglalarawan na ipinapataw sa kanya ng makamundong pampublikong opinyon, ay maaaring magbaluktot sa pagkatao niya. Ano ang ibig sabihin ng pagbabaluktot na ito? Nangangahulugan ito na dahil nagtataglay ang isang tao ng ilang likas na kondisyon na tinitingnan nang medyo paborable ng iba, at nakakatanggap siya ng paghanga at pagpapahalaga mula sa ilang tao sa lipunan, nakakabuo siya ng maling paglalarawan sa sarili niyang halaga at posisyon. Iniisip niya na napakagaling niya, na nakahihigit siya sa iba, at nagsisimula siyang mangmaliit ng mga tao, palaging naniniwala na tama siya at na lahat ng tungkol sa sarili niya ay mabuti, at gusto niyang pakinggan at sundan siya ng ibang mga tao. Kung gayon, mali ang lahat ng pananaw at posisyon niya sa mga bagay. Kung may ganitong mga maling pananaw at posisyon, susundan ng isang tao ang mundo at ang masamang sangkatauhan. Ano ang ipinapahiwatig ng pagsunod sa masamang sangkatauhan at sa masamang mundo? Ang ipinapahiwatig nito ay na mamumuhay ka ayon sa mga walang-katotohanang kaisipan at pananaw na nagmumula sa masamang mundong ito at sa masamang sangkatauhang ito, at na gagamitin mo ang mga walang-katotohanang kaisipan, pananaw, at kasabihang ito para pag-ibahin at ilarawan ang lahat ng bagay. Halimbawa, sabihin nating may hitsura ka, maganda ang mukha at katawan mo—mga likas na kondisyon ang mga ito, na ipinagkaloob ng Diyos. Walang mali rito; sadyang isa itong katunayan. Gayumpaman, sa ilalim ng maling pagpoposisyon ng lipunang ito at ng masamang sangkatauhang ito, dahil sa katunayang ito ay maaari kang maging mayabang at maluwag, mababaw, at mapagmalaki. Ibig sabihin, dahil sa pagtataglay ng mga likas at nakahihigit na kondisyon, na sinamahan ng pagkondisyon, panunukso, at paghubog ng iba’t ibang walang-katotohanang kaisipan at pananaw mula sa lipunan at sangkatauhang ito, nagiging baluktot ang pagkatao mo. Ano ang ibig sabihin ng “baluktot”? Ang pagtataglay mo ng mga likas na kondisyong ito ay ganap na normal—ang pagiging maganda ay hindi naman ekstraordinaryo; hindi ito nangangahulugan na nauunawaan mo ang katotohanan, ni nangangahulugan na marangal ka. Ang ibig sabihin lang nito ay maganda ang hitsura mo, mukha kang presentable, at na maaaring gustuhin ng mga tao na mas sulyapan ka pa; hindi ka nakakainis o hindi kaaya-aya sa iba, at iyon lang iyon. Gayumpaman, sa isang panlipunang kapaligiran kung saan ang mga kaisipan ng pagiging maganda, pagiging kaakit-akit, at elegante at sosyal na estilo ay iniidolo, sukdulan kang itinutulak ng kalakarang ito, ginagawang mapagmalaki, maluwag, at mababaw ang pagkatao mo. Ang pagkakaroon ng magandang hitsura ay isang likas na kondisyon. Ipinagkaloob sa iyo ng Diyos ang likas na kondisyong ito hindi para gawin kang mapagmalaki, maluwag, o mababaw, kundi sa halip, nais Niyang tingnan mo ito nang normal: “Salamat sa Diyos sa pagkakaloob sa akin ng likas na kondisyong ito, ng hitsurang ito. Ito ay biyaya at kaloob ng Diyos. Dapat akong maging mapagpasalamat sa Diyos. Wala akong maipagyayabang.” Nang may gayong likas na kondisyon, ang dapat gawin ng isang tao ay ang tingnan ang mga tao at bagay, umasal, at kumilos nang ayon sa mga turo ng Diyos. Gayumpaman, matapos tumanggap ng iba’t ibang kaisipan at pananaw mula sa lipunan at kay Satanas, nakikita niya ang pagiging maganda at kaakit-akit bilang isang anyo ng kapital. Pagkatapos ay ginagamit niya ang kapital na ito para magkamit ng pabor mula sa bawat tao sa bawat grupo, sinasamantala ang likas at batayang kondisyong ito para matamo ang gusto niya. Ginagamit pa nga ng ilan ang likas na kondisyong ito para gumawa ng mga bagay na labag sa batas, labag sa mga limitasyon ng moralidad, o salungat sa pagkatao. Ang dahilan kaya naglalaman ng ilang baluktot at sukdulang bagay ang pagkatao ng isang tao ay dahil sa nagpapalalang impluwensiya ng ilang maling pananampalataya, maling kaisipan, at maling pampublikong opinyon mula sa lipunan at sa masamang sangkatauhan. Dahil ang mga tao ay likas na walang katotohanan at abilidad na kumilatis, likas nilang tinatanggap ang mga pampublikong opinyon, kasabihan, at teoryang ito na mula sa lipunan at sa masamang sangkatauhan. Tinatanggap nila ang mga negatibong bagay na ito na para bang tama ang mga ito, at sa ilalim ng gabay ng mga walang-katotohanan at masamang kaisipan at pananaw na ito, hindi naiaangat o nadadalisay ang konsensiya at katwiran nila, kundi sa halip ay nababaluktot at napipinsala. Kung hindi pupurihin o hahangaan ng lipunang ito ang mga guwapong lalaki at magagandang babae, at kung walang mga panlabas na kaisipan na tumutukso o humuhubog sa iyo—kung, saan ka man magpunta, walang humahanga sa iyo dahil sa maganda mong hitsura, walang tumatrato sa iyo nang espesyal, o walang tumutukso o gumigipit sa iyong gumawa ng iba’t ibang bagay—makikita mo na ang pagkakaroon ng likas na magandang hitsura ay ganap na normal at hindi nararapat na ipagyabang. Ang ibig sabihin nito ay gagawin mo ang mga bagay na dapat mong gawin batay sa iyong likas at pundamental na kondisyon, at hindi mo gagawin ang mga bagay na hindi mo dapat gawin dahil lang mayroon ka ng ganoong nakahihigit na likas na kondisyon. Gayumpaman, dahil sa tukso at katiwalian ng panlabas na kapaligiran, naniniwala kang ang pagkakaroon ng likas na magandang hitsura ay isang ekstraordinaryong bagay at na ginagawa ka nitong mas mahusay kaysa sa sino pa man. Dahil wala kang anumang pagpipigil sa sarili, ginagamit mo ang nakakaakit mong hitsura para akitin ang iba, umaalpas ka sa pagpipigil ng konsensiya at katwiran at lumalampas sa mga limitasyon ng sariling asal. Sa iba’t ibang kapaligiran, nagagawa mong magbunyag ng iba’t ibang tiwaling disposisyon, sinasamantala ang nakahihigit mong likas na kondisyon at gumagamit ng iba’t ibang taktika para matamo ang mga pakinabang na ninanais mo. Ito ang ugnayan sa pagitan ng mga likas na kondisyon, pagkatao, at mga tiwaling disposisyon. Minsan, may partikular na ugnayan sa pagitan ng tatlong aspektong ito, at siyempre, minsan ay may kinakailangang ugnayan sa pagitan ng unang dalawa o ng huling dalawa. Nauunawaan mo ba? (Mas nauunawaan na namin ngayon nang kaunti.) Ano ang dapat mong malaman bilang pinakabatayan? Ang anumang likas na kondisyon ay hindi naman mali; isa lang itong batayang kondisyon ng pagkatao ng isang tao. Pagdating sa mga pagkatao ng mga tao, may mabuti at masama, positibo at negatibo. Kaya, paano umuusbong ang isang tiwaling disposisyon? Umuusbong ito kapag, batay sa kanilang mga natural at likas na kondisyon, nakokondisyon ang isang tao ng iba’t ibang kaisipan at pilosopiya ni Satanas, at humahantong ang pagkokondisyong ito sa pagbubuo ng iba’t ibang maling pananaw, na siyang nagiging isang uri ng buhay diwa na inaasahan ng tao para manatiling buhay. Ito ang isang tiwaling disposisyon.

Kanina lang, nagbahaginan tayo tungkol sa iba’t ibang pagpapamalas ng mga likas na kondisyon, pagkatao, at mga tiwaling disposisyon. Naglista tayo ng sampung likas na kondisyon, at nagbahaginan din tayo kanina tungkol sa iba’t ibang pagpapamalas na nauugnay sa pagkatao. Ngayon naman, magbuod tayo: Anong iba’t ibang pagpapamalas ng pagkatao ang pinagbahaginan natin? (Sa usapin ng pagkatao, may mga pagpapamalas ng mabuting pagkatao at ng masamang pagkatao. Kakabigay lang ng Diyos ng ilang halimbawa. Ang ilang tao ay likas na may partikular na kalakasan sa isang partikular na larangan at may kasanayan sa isang partikular na teknikal na propesyon, at nagagawa nilang turuan ang iba nang walang anumang pag-iimbot. May ilan ding taong hindi nananamantala ng iba. Ang mga ito ay mga pagpapamalas ng medyo mabuting pagkatao. Nagbigay rin ang Diyos ng mga halimbawa ng mga pagpapamalas ng masamang pagkatao. Halimbawa, ang pagkakaroon ng mababang-uri at ubod ng sama na pagkatao, at palagiang pagkahilig na mag-usisa para tsumismis kapag nakatalikod ang iba; at, sa usapin ng asal sa pakikipag-ugnayan sa kasalungat na kasarian, pagiging kaswal, at kawalan ng dignidad at integridad; at ang pagiging makasarili at mababang-uri, at pagkahilig na manamantala ng iba, pati na pagiging labis na mapagkalkula sa mga pakikisalamuha sa iba, nang walang kahit katiting na konsensiya o katwiran—ang lahat ng ito ay mga pagpapamalas ng masamang pagkatao.) Sa mga pagpapamalas ng masamang pagkatao, ano ang pinakamalubha? Aling uri ng tao ang pinakahindi ninyo gusto? (Iyong mga walang pakiramdam ng kahihiyan at labis na kaswal sa mga pakikisalamuha nila sa kasalungat na kasarian.) Kaswal, mapagpalayaw, at walang pakiramdam ng kahihiyan. Ang isang mas edukadong paraan ng pagsasabi nito ay na “hindi marunong mahiya” ang mga taong ito. Sa madaling salita, sila ay “walang kahihiyan,” o ang mas tumpak, “ganap na walang pakundangan.” Walang may gusto sa gayong mga tao.

Ikapitong Halimbawa: Pagkahilig Kumain ng Maaanghang na Pagkain

Ang ilang tao ay isinilang sa isang lugar kung saan pangkaraniwan na ang pagkain ng sili; marahil ay dahil sa klima, o dahil may gawi ang pamilya nila at mahilig kumain ng sili, kinakain nila ito araw-araw, at madalas na nangingibabaw ang maaanghang na lasa sa pang-araw-araw nilang diyeta. Malinaw na isa itong likas na kondisyon. Alin ito sa mga likas na kondisyon? (Isang gawi sa pamumuhay.) Ang gawi nila sa pamumuhay ay na hindi puwedeng walang maaanghang na lasa sa pang-araw-araw nilang diyeta; dapat may anghang ang lahat ng kinakain nila. Gaano katindi ang pagkahilig nilang ito? Nagdadagdag pa nga sila ng anghang sa matatamis na pagkain, kumakain sila ng mga hamburger at pizza na may maaanghang na lasa, at naglalagay pa nga sila ng sili sa tsaa at kape—ganito katindi ang pagkain nila ng maaanghang na pagkain. Isa itong gawi sa pamumuhay. May tama o mali ba rito? (Wala.) Ang pagkahilig sa maaanghang na pagkain ay dulot ng kapaligiran sa pamumuhay at mga gawi sa pamumuhay ng isang tao; walang tama o mali rito. Ang ilang tao ay labis-labis ang pagkain ng maaanghang na pagkain; kung walang maanghang na pagkain, hindi sila kakain. Matatanggap mo man ito o hindi, ipinipilit nilang kumain ng maanghang na pagkain, at walang makakapagbago nito. Sa madaling salita, ang pagkahilig sa pagkain ng sili ay isang gawi sa pamumuhay, walang problema rito, at wala itong kinalaman sa katotohanan. Sinasabi ng ilang tao, “Napakasukdulan naman ng gawi sa pamumuhay na ito; dapat ba itong ituring na isang negatibong bagay? Dapat ba itong punahin o kontrolin? Dapat ba tayong magtaguyod ng ilang kaalaman sa kalusugan, at ipalaganap ang ideya na ang mga prinsipyo sa pagkain at mga gawi sa pamumuhay ay dapat unahin ang kalusugan?” Makakatiyak ka ba na ang pagkain ng sili at maaanghang na pagkain ay hindi maganda sa kalusugan? Ganito sila kumain sa loob ng maraming taon, sa loob ng ilang henerasyon, at malusog talaga sila. Sa partikular, ang mga tao sa ilang lugar ay kumakain ng sili hanggang sa puntong nahihirapan na itong tanggapin ng iba. Kapag nakikita ng mga tao kung gaano kaanghang ang pagkain nila, naaasiwa ang mga ito, pero ang mga indibidwal na ito ay malakas, malusog, at maganda ang pangangatawan, mayroon sila ng lakas at tibay ng katawan na gumawa ng pisikal na gawain. Pinapatunayan nito na hindi nakakapinsala at hindi nakakaapekto sa kalusugan ang pagkain ng sili; at tila umaayon din sa mga prinsipyo sa kalusugan ang maanghang nilang diyeta. Ang pagkahilig na kumain ng sili ay isang instinto sa pamumuhay. Gusto man ito o kaya man itong tanggapin ng iba o hindi, hangga’t nasisiyahan ang isang tao rito at hindi ito nakakaapekto sa buhay o diyeta ng iba, maaari itong ipagpatuloy. Walang tama o mali rito; hindi ito isang malaking isyu, at hindi gumagawa ng anumang mga paghatol ang sambahayan ng Diyos tungkol dito. Sinasabi ng ilang tao, “Masama sa tiyan ang pagkain ng sili.” Kung nag-aalala ka na makakasama ito sa tiyan mo, maaaring piliin mo na lang na huwag nang kumain ng mga ito. Kung matagal nang kumakain ng maaanghang na pagkain ang iba at sumakit ang tiyan nila, sila mismo ang makakaramdam nito at gagawa sila ng sarili nilang desisyon. Kaya, ang bawat tao ay may kanya-kanyang panlasa—mahilig man sila sa matamis, maasim, mapait, o maanghang na lasa, isa itong personal na usapin. Paano ka man kumain o gaano katindi ka man kumain, hindi mo kailangang makonsensiya. Hangga’t tinutulutan ito ng mga kondisyon at ng kapaligiran, maaari mong isantabi ang lahat ng alalahanin at maaari kang kumain nang walang pag-aalinlangan. Kung Ako ang tatanungin, walang anumang tagubilin tungkol dito. Kung may sinumang may masasabi tungkol dito, puwede kang tumugon na, “Kalayaan ko ito, karapatan ko ito, at hindi mo kailangang makialam. Kahit na sili lang ang kainin ko, wala ka nang pakialam doon. Kung nakakapinsala man ito sa tiyan ko o hindi ay sarili ko nang responsabilidad, hindi sa iyo.” Ayos lang bang magsalita nang ganito? (Oo.) Sariling usapin mo na iyan; wala itong kinalaman sa iba, at wala rin itong kinalaman sa Akin. Bakit Ko ito sinasabi? Dahil walang kinalaman sa katotohanan ang usaping ito, wala itong kinalaman sa isang tiwaling disposisyon, at hindi ito isa sa mga isyung layong lutasin ng Diyos sa pagliligtas sa mga tao. Samakatwid, pagdating sa mga isyu ng mga gawi sa pamumuhay, puwede nating isantabi ang mga ito. Hindi ito isang bagay na positibo, pero hindi rin ito isang bagay na negatibo—isa lang itong pagkahilig na mayroon ang ilang tao.

Mahilig kumain ng sili ang ilang taong nagpapatuloy sa bahay, at gusto nilang may maanghang na pagkain sa tatlong beses na pagkain nila sa isang araw. Kaya, kapag nagluluto sila, naghahanda sila ng maaanghang na pagkain tuwing oras ng pagkain. Ang ilang taong hindi pa nakakakain ng sili ay nahihirapang kainin ito at sa gayon ay nagmumungkahi na magluto na lang ng hindi maaanghang na pagkain. Gayumpaman, ayaw itong tanggapin ng nagluluto at sinasabi nito, “Hindi puwede iyan. Sanay ako sa pagkain ng maanghang; kung hindi ko ito aanghangan, hindi ako masasarapan. Dapat sanayin mong kumain ng maanghang na pagkain; pagkatapos mo itong kainin sa loob ng ilang panahon, masasanay ka na at hindi ka na matatakot sa anghang.” Ano ang problema rito? (May problema sa pagkatao niya.) Anong uri ng problema mayroon ang pagkatao niya? (Ipinipilit niya ang mga bagay sa iba.) Hindi mabuti ang pamimilit ng mga bagay sa iba. Hindi ba’t pamumuwersa ito sa iba na gawin ang ayaw gawin ng mga ito? Sinusubukan ng gayong mga tao na sila ang maging sentro ng lahat ng ginagawa nila, naniniwalang ang gusto nila ang pinakamainam, at na dapat itong tanggapin ng iba. Kung gusto nila ang isang bagay, sinusubukan nilang pilitin ang iba na magustuhan din ito; dapat palugurin sila ng lahat ng tao. Hindi ba’t makasarili at mababang-uri ito? Hindi lang nila ipinipilit ang mga bagay sa iba, pero mayroon ding kaunting pagiging mapaminsala rito. Mabuti ba ang pagkatao ng ganitong uri ng tao? (Hindi.) Ang mga taong may masamang pagkatao ay hindi makakapagdulot ng pakinabang sa iba; maaari lang silang makapagdulot ng pasakit, at sa malulubhang kaso, maaari pa nga silang makapinsala. Masyadong makasarili at mababang-uri ang gayong mga tao, at magaspang din ang ugali nila nang wala sa katwiran. Kung may katwiran ang isang tao, maaari niyang sabihin, “Mahilig akong kumain ng maaanghang na pagkain, pero ang ilang tao ay hindi. Kaya, kapag nagluluto ako, hindi puwedeng sarili ko lang ang iisipin ko. Kailangang maghanda ako kapwa ng maaanghang at di-maaanghang na pagkain, para masiyahan kapwa ako at ang iba pa. Ang prinsipyong sinusunod ko kapag ginagawa ang tungkulin ko ay ang palugurin ang lahat, tinitiyak na nakakakain nang mabuti ang lahat, at ang huwag tumuon sa sarili ko lang. Dapat kong gawin nang maayos ang tungkuling ito ayon sa mga prinsipyo.” Ano ang tingin mo sa ganitong uri ng tao? (Medyo mabuti ang pagkatao niya.) Sa anong mga paraan ito mabuti? (Marunong siyang magmalasakit at mag-alaga sa iba. Hindi lang niya pinapalugod ang sarili niya.) Medyo mabait siya, tama ba? Ang mabuting pagkatao ay naglalaman ng kabaitan—ang pagiging mapagsaalang-alang sa iba at pag-aalaga sa mga ito. Nauugnay ba rito ang pagkatao ng isang tao? (Oo.) Anuman ang edad, kasarian, o pag-uugali ng isang tao, kung may mabuti siyang pagkatao, makikinabang ang mga tao sa paligid niya at ang mga nakakasalamuha niya. Sa mas partikular, makakatanggap ang ilang tao ng suporta at tulong mula sa kanya, habang pagmamalasakitan naman niya ang iba sa pang-araw-araw na buhay. Isa itong pagpapamalas ng mabuting pagkatao.

May ilang tao rin na napakahilig sa maaanghang na pagkain na kahit kapag lumalabas sila para gawin ang tungkulin nila, partikular silang naghahanap ng mga lugar na naghahain ng maaanghang na pagkain kapag oras na ng kainan. Kung walang maanghang na pagkain, naaasiwa sila: “Hindi talaga kasiya-siya na gawin ang tungkulin ko dahil hindi ako makakain ng maanghang na pagkain dito. Gusto ko nang umuwi, kung saan makakakain ako ng maanghang na pagkain tuwing kainan—iyon ang talagang sakto sa panlasa! Kapag walang sili, walang lasa ang kahit na ano; kahit ang adobong baboy ay nawawalan ng lasa. Ano ang dapat kong gawin?” Kaya, patuloy silang naghahanap ng mga lugar kung saan sila makakakain ng sili. Kalaunan, natuklasan nila ang isang restawran na kilala sa maaanghang na pagkain, pero higit isang oras ang layo nito. Sinasabi nila, “Kahit gaano pa ito kalayo, kailangan kong makapunta! Kung hindi ako makakakain ng maanghang ngayon, hindi ko gagawin ang tungkulin ko. Kung hindi ako makakakain ng maanghang, hindi ako mapapanatag, at sadyang hindi ako makakaraos sa araw na ito!” Sinabihan sila ng isang tao, “Mapanganib sa ngayon ang kapaligiran sa labas, at napakagulo ng lugar na ito! Huwag tayong magpunta roon para kumain.” Pero hindi sila nakikinig, at sinasabi nila, “Ano ba ang dapat nating ikatakot? Ang pagkain ang mahalaga! Hindi ba’t madalas ka rin namang lumalabas? Huwag kang matakot, walang mangyayari—poprotektahan tayo ng Diyos!” Pagkatapos kumain, nasisiyahan sila. Basta’t nagagawa nilang kumain ng sili at masasarap na pagkaing hinahanap-hanap nila, nagiging maayos na ang pakiramdam nila sa lahat ng bagay, at napakasaya na nila na hindi nila mapigilang ngumiti, kahit sa pagtulog nila. Anong uri ng pagkatao ito? (Isang makasarili at mababang-uri na pagkatao.) Dagdag pa sa pagiging makasarili at mababang-uri, may isa pang katangian: Hindi nila isinasaalang-alang ang obhetibong kapaligiran o ang mga kondisyon kapag may gusto silang gawin. Basta’t nagagawa nilang tugunan ang sarili nilang mga pagnanais at kagustuhan, iyon lang ang mahalaga. Handa silang magbayad ng anumang halaga para lang sa isang kagat ng anumang pagkaing gusto nilang kainin—kahit na kailangan nilang magsumikap nang husto, gagawin nila anuman ang kinakailangan para makamit ang layon nila. Ito ba ay pagiging makasarili at mababang-uri lang? Hindi ba’t kasutilan din ito? (Oo.) Ito ay sukdulang kasutilan! Ang sinumang kasama nila ay kailangang magbayad ng halaga para sa kasutilan nila at magtiis ng mga hinanakit dahil dito. Nasusunod ang anumang sabihin nila, at nangyayari ang anumang gusto nilang gawin. Ngayon, masama ang lagay ng loob nila, kaya ayaw nilang kumain. Kapag tinanong sila kung bakit hindi sila kumakain, sinasabi nila, “Galit ako ngayon, masama ang lagay ng loob ko, kaya wala akong ganang kumain.” Kalaunan sa gabi, kapag oras na para magpahinga, hindi rin sila natutulog, sinasabing hindi sila makatulog at gusto nilang kumanta para maipahayag ang mga emosyon nila. Sinusubukan silang kumbinsihin ng isang tao, sinasabi nito, “Makakaapekto ka sa pagtulog ng iba kung kakanta ka.” Tumutugon sila, “Masama ang lagay ng loob ko ngayon. Gusto kong kumanta. Hindi ko na problema kung makakatulog man kayo o hindi. Masama ang lagay ng loob ko, pero walang nagpapagaan ng loob ko o nagmamalasakit sa akin—napakamakasarili ninyong lahat!” Hindi ba’t kasutilan ito? Talagang napakasutil nila; hindi sila umaasal nang maayos, at ginagawa nila anuman ang gusto nila. Kapag masaya sila, hindi sila nababagabag sa sinasabi ng iba, at sinasabi pa nga nila, “Isa akong taong malawak ang kaisipan. Hindi ko hilig na mamroblema sa mga bagay-bagay.” Pero kapag hindi sila masaya, kailangang maging labis na maingat ang lahat sa pananalita, hinahangad na huwag mapasama ang loob nila dahil maaari itong humantong sa malaking problema. Maaari silang mag-alboroto, magsira ng mga gamit, at tumanggi pa ngang kumain. Sa mas malulubhang kaso, maaaring gustuhin nilang isuko ang tungkulin nila, tumigil na lang bigla sa paggawa at umuwi, habang sinasabi, “Wala sa inyo ang tumatrato sa akin nang maayos; inaapi ninyo akong lahat. Walang mabubuting tao sa mundo!” Hindi ba’t kasutilan ito? (Oo.) Ang kasutilan ba ay problema sa pagkatao ng isang tao? (Oo.) Talagang napakasutil nila—kailangan silang pagbigyan ng lahat, at kapag hindi umaayon sa gusto nila ang mga bagay-bagay, agad silang nagiging mapanlaban, at sumasabog ang init ng ulo nila. Walang puwedeng kumontra sa kanila, at kailangan silang suyuin ng lahat. Kahit na hindi na sila bata, nananatiling wala sa hustong gulang ang pagkatao nila, tulad ng sa isang bata. Saanman nila ginagawa ang tungkulin nila, hindi sila kailanman sumusunod sa mga pampublikong panuntunan. Kapag masaya sila at gusto nilang magsalita, kailangang makinig ang lahat, at kung may hindi nakikinig, nagtatanim sila ng sama ng loob sa taong iyon. Kapag kinakausap mo sila, kailangan mong ngumiti; kung wala kang ipapakitang ekspresyon at tila hindi ka ganoon kahandang makinig, nagagalit sila at umiinit ang ulo nila. Sa iglesia, ginagawa nila anuman ang gusto nila, kailanman nila gusto, nang walang pagsasaalang-alang sa kung paano ito nakakaapekto sa normal na kinaugalian sa buhay ng iba. Basta’t komportable sila at maganda ang lagay ng loob nila, iyon lang ang mahalaga sa kanila, at hindi puwedeng gumawa ng anumang pagtutol ang iba. Kung may sinumang tututol para magpakita ng pagkainis o kawalang-kasiyahan, magagalit sila, at hindi nila ito papalampasin. Ang ilang taong ganito ay bata pa at may pagkatao na wala pa sa hustong gulang, pero ang iba ay nasa edad kuwarenta na, singkuwenta na, o setenta o otsenta pa nga, at ganito pa rin ang pagkatao nila sa pagtanda nila—lubhang napakasutil. Tinutulutan man ito o hindi ng kapaligiran o ng mga kondisyon, ginagawa nila anuman ang gusto nila. Halimbawa, dumating sila sa isang lugar kung saan hindi tinutulutan ng mga kondisyon ang pagligo, pero nagpupumilit silang makaligo, sinasabi nila, “Sa bahay, araw-araw akong naliligo; hindi puwedeng hindi ako makaligo.” Gayumpaman, wala sa lugar na ito ang mga wastong kondisyon; maging ang pagligo nang isang beses sa isang linggo ay mahirap. Kaya, ano ang gagawin mo? Ang isang taong may normal na pagkatao ay alam kung paano harapin at pangasiwaan ang sitwasyong ito. Kung malagkit at mainit ang panahon, ang pagkuha ng isang batya ng tubig at simpleng pagpunas sa katawan sa gabi para makatulog siya ay sapat na—isa itong paghihirap na kayang tiisin. Hindi ito imposibleng malampasan. Gayumpaman, hindi ito mapangasiwaan ng ganitong uri ng tao; kung hindi siya makakaligo, hindi siya makakatulog, makakakain, at nadarama pa nga niyang hindi niya kayang manatiling buhay, na para bang nagtitiis siya ng isang malaking kahihiyan. Gaano ba talaga siya kasutil? Napakasutil niya na hindi niya magawa nang normal ang tungkulin niya, hindi niya magawang makisalamuha sa iba o makitungo sa mga ito nang normal, at ni hindi niya kayang mamuhay nang tulad ng isang normal na tao. Para sa iba, tila may problema sa pag-iisip ang ganitong uri ng tao. Kung may maganda siyang ugnayan sa isang tao, hindi sila mapaghiwalay, na para silang iisang tao. Pero kung may masama siyang ugnayan sa isang tao o kung napasama man ang loob niya ng isang tao kailanman, kaya niyang hindi kausapin ang taong iyon habambuhay. Kapag nakikita niya ang taong iyon, napapairap siya, at agad na nagdidilim ang mukha niya, na para bang nahaharap siya sa isang kaaway—talagang sukdulan na ito. Normal ba ang pagkatao ng ganitong uri ng tao? (Hindi.) Napakasutil ng ganitong uri ng tao, at hindi normal ang pagkatao niya. Ano ang ibig sabihin ng “hindi normal”? Ang ibig sabihin nito ay wala siyang normal na pagkatao. Maaari bang magkaroon ng mga normal na pakikisalamuha at pakikipagtulungan sa iba ang gayong mga tao? Kaya ba nilang mamuhay nang normal kasama ang mga tao? Kaya ba nilang gawin nang maayos ang tungkulin nila? (Hindi.) Hangga’t gusto nilang makamit ang layon nila—ito man ay pagkain, pagtatamasa ng magandang pagtrato, o paggawa ng isang bagay na gusto nilang gawin—dapat itong matupad. Kung hindi, pakiramdam nila ay bumabagsak na ang langit, para bang magwawakas na ang mundo nila. Nababahala sila at nagsisimula silang maghimutok, nagrereklamo tungkol sa iba, nagrereklamo tungkol sa kapaligiran, at nagrereklamo pa nga sila tungkol sa Diyos, sinasabi nila, “Anong uri ng kapaligiran ang inihanda ng Diyos para sa akin, na labis akong pinagdurusa? Bakit hindi pa naranasan ng iba ang gayong mga kapaligiran at nagdusa nang ganito? Bakit ako ang nagdurusa? May pagkiling ang Diyos!” Kita mo, lumitaw na ang malademonyong kalikasan nila, hindi ba? Pasok ba sa pamantayan ang ganitong uri ng pagkatao? (Hindi.) Kailangang harapin ang gayong mga tao. Paano dapat harapin ang ganitong uri ng tao? (Ipadala siya sa isang ordinaryong iglesia.) Kung umabot siya sa puntong hindi na niya magawa ang tungkulin niya, nagdudulot lang ng mga paggambala at panggugulo kapag ginagawa niya ang tungkulin niya, kaya nasusuklam at naiinis ang lahat ng nakakakita sa kanya, at hindi siya mapakitunguhan ng iba, kung gayon, dapat siyang ipadala agad sa ibang lugar—ang ganitong uri ng tao ay katulad ng mabahong dumi ng aso. Ang kasutilan ay kinasasangkutan ng pagiging makasarili, mababang-uri, at pagiging magaspang ng ugali nang wala sa katwiran. Minsan, kinasasangkutan din ito ng pagiging labis na mapagkalkula, mabagsik, at maging ng pagiging malupit at mapaminsala. Kapag ginagawa ng ganitong uri ng tao ang tungkulin niya sa loob ng ilang panahon, lubhang napipinsala ang lahat ng tao, at natatakot ang sinumang nakakakita sa kanya. Kung susubukan mo siyang iwasan at hindi galitin, may masasabi pa rin siya: “Ano ba ang pinagtataguan mo, isang magnanakaw? Paano ko pinasama ang loob mo para iwasan mo ako?” Pero kung lalapitan mo siya at susubukan mong magsalita, hindi pa rin siya makikipag-usap nang normal sa iyo. Wala siyang normal na pagkatao, at ang mga nakikisalamuha sa kanya ay nagdurusa hindi lang ng pasalitang pinsala kundi pati na rin ng pinsala sa integridad nila, emosyonal na pinsala, at maging ng ilang pisikal na pinsala. Tunay na kasuklam-suklam ang gayong mga tao! Angkop ba silang ikategorya bilang may masamang pagkatao? (Oo.) Ang ganitong uri ng tao ay may masamang pagkatao at sutil. Ang isang sutil na tao ay hindi lang nabibigong mapatibay ang iba, kundi dahil sa kanya ay naiinis at nasusuklam din ang mga ito, at hindi niya mapakitunguhan ang sinuman. Sabihin ninyo sa Akin, kaya bang tanggapin ng isang sutil na tao ang katotohanan? (Hindi.) Kung gayon, anong uri ng disposisyon ang mayroon siya sa loob niya? (Katigasan ng kalooban.) Malinaw ang katigasan ng kalooban niya, pero mayroon ding isa pang bagay—ano ito? (Ang pagiging tutol sa katotohanan.) Tama iyan. Ang pagkakaroon ng mga tiwaling disposisyon ng pagiging matigas ang kalooban at tutol sa katotohanan—ang mga ito ay dalawang katangian ng mga sutil na tao. Ang ganitong uri ng tao ay hindi lang sutil kundi makasarili rin at magaspang ang ugali nang wala sa katwiran. Ang pagiging magaspang niya nang wala sa katwiran ay kinasasangkutan ng isang elemento ng pang-aabala sa iba nang wala sa katwiran at nang basta-basta. Kapag nakikisalamuha ka sa kanya, hindi umuubra ang pagsasalita nang mabait—iniisip niya na mayroon kang mga lihim na motibo. Kung magsasalita ka nang istrikto, iisipin niyang inaapi mo siya, pero pagkatapos makapinsala sa iba ang kasutilan niya, sasabihin pa rin niya, “Hindi ko sinasadyang saktan ka. Kung nasasaktan ka, humihingi ako ng tawad.” Bagama’t magandang pakinggan ang mga salitang ito, kapag hindi siya pinatawad ng taong nasaktan at pinuna pa siya nito, nagagalit ang sutil na tao at sinasabi niya, “Sadyang hindi mo ito mabitiwan—hindi ba’t sinasamantala mo lang ang paghingi ko ng tawad? Tingin mo ba ay madali akong kayan-kayanin dahil humingi ako ng tawad? At ngayon, tinutukoy mo pa ang mga kapintasan ko! May mga kapintasan ba ako? Kalipikado ka bang tukuyin ang mga iyon?” Hindi ba’t isa itong kaso ng hindi pagtanggap sa katotohanan? (Oo.) Sangkot dito ang tiwaling disposisyon niya. Ang mga katangiang ito sa pagkatao niya ay likas ding napapamalas sa ilang katangian ng mga tiwaling disposisyon—magkakaugnay ang mga ito. Ang mga katangian ng mga tiwaling disposisyon sa ganitong uri ng mga tao ay kinasasangkutan ng katigasan ng kalooban, pagtutol sa katotohanan, at kaunting kalupitan. Ang mga aspektong ito ay ang mga katangian ng mga tiwaling disposisyon nila.

Ikawalong Halimbawa: Mga Instinto ng Tao

Ang mga likas na kondisyon ay kinabibilangan ng isa pang aspekto, at iyon ay ang instinto ng tao. Halimbawa, pagkatapos manampalataya ng ilang tao sa Diyos, nakikita nila ang matinding pang-aapi, mga pang-aaresto, at malupit na pagtrato ng gobyerno ng CCP sa hinirang na mga tao ng Diyos, at kinikilabutan, nababagabag, nangangamba, at natatakot sila. Minsan, nanghihina pa nga ang mga binti nila, at palagi nilang gustong magbanyo. Ano ang ipinapamalas nito? (Instinto.) Isa itong likas na reaksyon. Sa loob ng normal na pagkatao, pagdating sa ilang kagimbal-gimbal na kaganapan, mga sitwasyong kinasasangkutan ng sariling buhay ng mga tao, o mga usaping maaaring magdulot ng panganib sa sarili nila, ito man ay sa pagkarinig ng impormasyon o kapag nahaharap sa realidad, magkakaroon sila ng ilang likas na reaksyon—mangangamba at matatakot sila. Kasabay nito, likas na magpapakita ng ilang normal na reaksyon ang katawan nila, tulad ng pagiging hindi mapakali, mga pagkibot ng kalamnan, pansamantalang pagkabingi o pagkabulag, pati na ng pagkatuyo ng bibig, panghihina ng mga binti, labis na pagpapawis, kawalan ng kontrol sa pag-ihi o pagdumi. May posibilidad bang mangyari ang mga reaksyong ito? (Oo.) Ang mga reaksyong ito, na kontrolado man ng nervous system o dulot ng iba pang dahilan, sa ano’t anuman, ay mga pagtugon sa laman na dulot ng panlabas na salik, at ang mga reaksyong ito ay sama-samang tinatawag bilang instinto. May mga limitasyon ang abilidad ng katawan na magtiis; kapag lampas na ito sa mga limitasyon ng tapang ng isang tao, magpapakita ang katawan ng ilang likas na reaksyon. Maaaring makita ng iba ang mga reaksyong ito bilang mga kahinaan, o maaaring magmukhang katawa-tawa, kaawa-awa, o karapat-dapat sa simpatya ang mga ito, pero hindi mapagkakaila na ang mga ito ay mga pagpapamalas ng mga instinto ng isang tao. May mga tao rin na, kapag nahaharap sa panganib, ay hahawak sa ulo nila at iiyak, luluha, o hihiyaw pa nga nang malakas; ang iba ay maaaring mamaluktot sa isang madilim na sulok para magtago—ang lahat ng gayong pagtugon ay mga likas na reaksyon. Ang mga likas na reaksyong ito, ito man ay pag-iyak, pagtawa, o labis na pagkatakot kaya gumagawa na sila ng kahiya-hiyang bagay—may anuman bang tama o mali sa mga ito? (Wala.) Kung gayon, para sa mga natatakot kapag nababalitaan nila ang tungkol sa pang-aaresto ng gobyerno sa mga mananampalataya, maaari ba nating sabihin na duwag at walang pagkatao ang mga taong ito? (Hindi.) Tama ba ang pahayag na, “Ang pananampalataya sa Diyos ay dapat may kasamang pananalig; hindi dapat matakot ang isang tao!” (Hindi.) “Kahinaan ito, isang pagpapamalas ng karuwagan at kawalang-kakayahan. Nagpapakita ito ng kawalan ng pananalig sa Diyos, at ipinapakita nito na hindi sila marunong umasa sa Diyos. Hindi isang mananagumpay ang gayong tao!” Maaari ba nating sabihin ito? (Hindi.) Bakit hindi? (Isa lang itong pisyolohikong reaksyon na nagaganap kapag nahaharap ang isang tao sa mga panlabas na sitwasyon.) Isa itong normal na pisyolohikong reaksyon, hindi isang pagpapamalas na itinutulak ng isang tiwaling disposisyon. Nangangahulugan ito na kapag may ganitong mga pagpapamalas at pagbubunyag ang mga tao sa gayong mga sitwasyon, hindi ito dahil sa impluwensiya ng isang tiwaling disposisyon, ni hindi rin ito dahil napapangibabawan sila ng kung anong kaisipan o pananaw sa loob ng pagkatao nila. Ang mga reaksyong ito ay hindi isang bagay na pauna mo nang naisip; hindi ito ang kaso na kapag nahaharap sa gayong mga sitwasyon, bigla kang nagkakaroon ng kung ano-anong mga kaisipan, at pagkatapos, habang mas pinag-iisipan mo ito, natataranta ka, nanginginig ang katawan mo, o nawawalan ka pa nga ng kontrol sa pag-ihi o pagdumi mo. Hindi iyon ang dahilan sa likod ng mga reaksyong ito. Sa halip, ito ay dahil pagkatapos marinig ang tungkol sa mga kaganapan o balitang ito, nang hindi mo napag-iisipan, nang walang anumang pagpili o pagproseso ng impormasyon sa isipan, ang katawan mo ay natural na gumagawa ng ilang likas na pisyolohikong reaksyon. Kaya, ang ganitong uri ng natural na reaksyon ay dulot ng mga instinto ng laman. Wala itong tama o mali, walang kaibahan sa pagitan ng kalakasan at kahinaan, at tiyak na walang pagkakaiba sa pagitan ng positibo at negatibo. Sinasabi ng ilang tao, “Paano man mang-aresto ang gobyerno, hindi ako natatakot!” Kung gayon, sasabihin Ko na isa kang hangal dahil diyan. Kapag pinahirapan ka ng malaking pulang dragon, tingnan natin kung matatakot ka o hindi—sa panahong iyon, magiging imposible para sa iyo na hindi sumigaw. Ano ang iisipin mo kapag umabot na sa rurok ang pasakit? “Mas gugustuhin kong mamatay na lang. Kung mamamatay ako, makakalaya na ako, hindi na ako masasaktan.” Ang lahat ng ito ay mga likas na reaksyon ng laman, at hindi isyu ang anuman sa mga ito. Maaaring sabihin ng ilang tao, “Hindi ako natatakot; kung may hahampas sa akin, hahampasin ko rin siya, at kung hindi ako mananalo, tatakbo na lang ako palayo.” Pero kapag tumakbo ka at may tumutok ng baril sa iyo, manghihina ang mga binti mo, maduduwag ang puso mo, at hindi ka na makakasigaw ng “hindi ako natatakot.” Kapag buhay mo na ang nakataya, matatakot ka ring mamatay—ito ang likas na reaksyon mo. Dahil mga likas na reaksyon ang mga ito, anuman ang mga pagpapamalas ng isang tao, o anumang mga pagbubunyag ng kahinaan ng tao mayroon ang isang tao, hindi ito maituturing na mali, ni hindi rin ito kahiya-hiya, at hindi ito kinokondena ng Diyos. Natural, hindi mo dapat subukang pigilan ang mga reaksyong ito, at hindi rin dapat kutyain ng mga nanonood ang mga ito, dahil pare-parehas lang ang lahat ng tao—ang lahat ay binubuo ng laman at dugo. Ganito ang mga likas na reaksyon ng laman at dugo; ganito ka, ganito sila, ganito ang lahat. Tulad ito ng kapag nakatagpo ng isang lobo ang isang tao; ano ang una niyang likas na reaksyon? “Takbo! Tumakbo ka nang napakabilis!” At habang tumatakbo, lumilingon siya para tingnan kung naabutan na ba siya ng lobo, nag-aalala siya: “Paano kung maabutan ako nito? Paano kung kagatin nito ang leeg ko—mamamatay ba ako? Kung may baril o bakal na pamalo lang sana ako.” Naiisip lang niya ang mga bagay na ito habang tumatakbo siya. Pero anuman ang naiisip mo, ang una mong likas na reaksyon ay tiyak na ang mabilis na takasan ang panghahabol nito, ang tumakbo nang mabilis sa pinakamalayo hangga’t makakaya mo, ang umiwas na maabutan at malapa. Likas na reaksyon ang lahat ng ito. Ano ang iyong likas na reaksyon? Ito ay tungkol sa pagligtas sa sarili mo, pagprotekta sa sarili mong buhay, at pagtiyak na hindi nalalagay sa panganib ang buhay mo. Mukha mang duwag, hindi katanggap-tanggap, o kahiya-hiya ang mga likas na reaksyong ito sa isang nanonood, ang totoo ay hindi kahiya-hiya ang mga ito, dahil ang mga ito ang mga normal na pagpapamalas ng mga tao na sa laman at dugo; mga natural na pagbubunyag ang mga ito. Ang isang likas na reaksyon ay sadyang isang natural na pagbubunyag, at walang kahiya-hiya rito. Halimbawa, tatawa ka kapag nakarinig ka ng isang biro. Kahit na may pagkain o tubig sa bibig mo, tatawa ka pa rin, dahil isa itong likas na reaksyon. Ang likas na reaksyon ay isang likas na funsiyon na ipinagkaloob ng Diyos, na natural na mangyayari at magaganap kapag tama ang mga kondisyon. Kaya, pagdating sa mga likas na reaksyon, mga natural na pagbubunyag ang mga ito. Maaaring ang mga ito ay mga pagbubunyag ng isang kahinaan o depekto ng pagkatao, o maaaring ang mga ito ay mga pagbubunyag ng isang natural na pagpapamalas ng laman mo. Sa ano’t anuman, dahil isa itong likas na reaksyon, walang tama o mali. Kung nahihiya ka, ipinapakita nito na wala kang kabatiran at na medyo mababaw ang pagkatao mo—gusto mong mag-iwan ng magandang impresyon sa iba. Kung susubukan mong pigilan ang mga likas mong reaksyon, pinapatunayan nito na hangal ka at na may isyu sa katwiran mo. Sa mga espesyal na mapanganib na kapaligiran at sitwasyon, kahit na labis ka nang takot na nakaihi ka na sa pantalon mo, hindi mo ito dapat tingnan bilang isang kahiya-hiyang bagay. Sa katunayan, isa itong pagpapamalas ng normal na pagkatao. Magkakaroon ang sinuman ng mga pagpapamalas na ito sa gayong mga sitwasyon—maging ang mga sikat o dakilang tao ay hindi natatangi. Sa malulupit na sitwasyon, walang mga superman—isa ka lang ordinaryong tao, hindi ka katangi-tangi, at hindi maipagyayabang. Kahit na takot na takot ka kaya nakaihi ka na sa pantalon mo, at malaman ito ng iba, hindi ito isang kahiya-hiyang bagay, dahil sa ganitong paraan, hindi ka titingalain o iidolohin ng mga tao, at kahit papaano man lang, magiging ligtas ka. Dapat ay malinaw na ito ngayon, tama ba? Ang mga likas na reaksyon ng tao ay napakanormal at natural. Halimbawa, kapag marumi ang buhok mo at nangangati ang anit mo, likas mo itong kakamutin. Kahit na mapuno ng dumi ang mga kuko mo pagkatapos at isipin ng mga tao na hindi ka kaaya-aya o na marumi ka, ano ang magagawa mo? Kapag marumi ang buhok mo, mayroon itong dumi, dahil ikaw ay laman at dugo, gawa sa alikabok, at dapat mong kilalanin ang katunayang ito. Sinasabi lang sa iyo ng sitwasyong ito na marumi ang buhok mo at kailangan na itong hugasan. Kapag nangangati ang anit mo, likas na reaksyon ang pagkakamot. Ang likas na reaksyon ay isang natural at normal na pagtugon, isang normal na pagpapamalas sa ilalim ng mga likas na kondisyon at ng nervous system na nilikha ng Diyos. Kahit na minsan ay maaaring makadama ka ng pagkapahiya, pagiging hindi kaaya-aya, o kawalang-dignidad dahil sa mga pagpapamalas, hindi mo dapat subukang baguhin o pigilan ang mga ito. Sa isang banda, ang paggawa niyon ay nakakatulong sa iyo na tratuhin nang tama ang mga instinto ng tao; sa kabilang banda, nakakapagpatibay at kapaki-pakinabang din ito sa pag-asal mo. Sa sandaling makapagkamit ka ng partikular na pagkaunawa at kamalayan sa aspektong ito, kapag nakikisalamuha at humaharap sa iba, kung ang ilang aspekto ng instinto ng laman ng tao ay natural na napapamalas at nabubunyag, hindi mo kailangang sadyang pagtakpan ang mga iyon. At kung, minsan, talagang lumilitaw ang isang kahiya-hiyang sitwasyon, hindi na kailangang magpaliwanag, o magkunwari o magpanggap, dahil isa itong pagbubunyag ng normal na pagkatao, at isa rin itong likas na reaksyon ng tao—ang lahat ng ito ay nasa saklaw ng kung ano ang kayang tanggapin ng isang normal na tao. Halimbawa, kapag kumakain ang mga tao ng munggo, natural na naglalabas ng hangin ang katawan nila, at likas silang didighay o uutot. Isa itong napakanatural na bagay. Madalas maramdaman ng mga kabataang lalaki at babae na kahiya-hiya ang gayong mga pagpapamalas, pero ang totoo ay wala namang kahiya-hiya rito. Isa lang itong normal na likas na reaksyon ng katawan, at wala itong kinalaman sa mga prinsipyo ng pag-asal o pagkilos. Bagama’t maaaring hindi ito maunawaan ng ilang tao o hindi sila masiyahan dito, tiyak na hindi ito umaabot sa antas ng kawalan ng mga limitasyon sa sariling asal ng isang tao, pagiging hindi napalaki nang maayos, pagiging magulo, sutil, makasarili, o pagkakaroon ng katakot-takot o masamang pagkatao—hindi na ito kailangan pang paabutin sa ganitong antas. Ang isyung ito ay hindi kinasasangkutan ng sariling asal, at tiyak na wala itong kinalaman sa isang tiwaling disposisyon. Hindi na kailangan pang palakihin ang usapin. Dapat na harapin nang tama ang mga bagay na ito.

Ikasiyam na Halimbawa: Hindi Pagpapahalaga sa Kalinisan

Ang ilang tao, dahil ipinanganak sila sa mga hindi maunlad na bansa o kapaligiran, o sa mga pamilyang may mahirap na kondisyon, ay hindi masyadong partikular sa mga bagay sa buhay nila. Maaaring hindi sila metikuloso sa kalinisan ng pagkain, maaaring hindi sila magpalit ng damit sa loob ng mahabang panahon nang hindi nilalabhan ang damit na ito, at maaari pa ngang hindi nila mapansin na amoy-pawis na ang damit nila. Anong uri ng pagpapamalas ito? (Isa itong pagpapamalas ng mga gawi sa pamumuhay ng isang tao.) Isa itong usapin ng mga gawi sa pamumuhay; hindi ito pagbibigay ng labis na pansin sa kalinisan. Iisang tuwalya ang ginagamit ng ilang tao kapag naghuhugas sila ng mukha at paa, at ito rin ang pinampupunas nila ng pawis kapag lumalabas sila para magtrabaho sa umaga. Minsan, kung may makita silang isang taong nasugatan, ginagamit pa nila ang parehas na tuwalya para takpan ang sugat. Wala talaga silang pakialam sa kalinisan. Anong isyu ito? May partikular na kaugnayan ito sa mga kondisyon ng pamilya kung saan sila isinilang. Ang ilang tao ay nagmula sa mga pamilyang may mabuting kondisyon ng pamumuhay, kung saan ang bawat tao ay may maraming tuwalya at tuwalyang panligo, nang may malinaw na kaibahan kung alin ang ginagamit para sa mukha at alin ang para sa paa. Araw-araw silang naliligo at naghuhugas ng mukha nila, at araw-araw ding nilalabhan ang mga tuwalya at tuwalyang panligo, kaya tila labis silang maselan. Paano nabubuo ang gayong mga gawi? Ang mga ito ay ang resulta ng pagkakaroon ng partikular na pang-ekonomikong pundasyon at mga pinansiyal na kondisyon sa pamilya, na humahantong sa mga pinong gawi sa pamumuhay na ito. Dahil dito, nagmumukhang napakaingat sa kalinisan at kagalang-galang ang isang tao. Sa panlabas, tila napakaselan nila, pero ang totoo, sa likod ng lahat ng ito ay ang mga likas na kondisyon na nagdulot nito. Kung gayon, bakit hindi maingat ang ilang tao sa mga bagay na ito? Ang ilang tao ay natural na walang tendensiyang magbigay ng labis na pansin sa gayong mga usapin, at kahit na may kakayahan sila, hindi nila masyadong sineseryoso ang mga bagay na ito—hindi ito isang malaking isyu. Para naman sa iba, ito ay dahil sa mga kondisyon at kapaligiran ng pamilya nila. Sa isang pamilya na may pito o walong tao, maaaring iisang tuwalya lang ang ginagamit nilang lahat sa paghuhugas ng mukha at paa nila, at sunod-sunod sila sa paggamit nito. Humihiga pa nga sa kama ang ilang tao nang hindi naghuhugas ng paa at nakakatulog pa rin sila nang mahimbing. Hindi ito nakakaapekto sa pang-araw-araw na buhay nila o sa sariling asal nila. Maaaring sabihin ng maseselan, “Pero may mga mikrobyo sa mga paa mo—napakarumi ng mga ito!” Na maaari namang sagutin ng iba, “Hindi marumi ang mga paa; buong araw na nakabalot ang mga ito at hindi dumidikit ang mga ito sa mundo sa labas, kaya walang anumang mga mikrobyo, kaunting pawis lang ng paa. Iniisip ng mga tao na marumi ang pawis ng paa, pero ang totoo ay hindi. Sa ilang lugar, ginagamit pa nga ang mga paa sa paggawa ng pagkain. Malay mo, ang pagkaing binili mo sa palengke ay maaaring ginamitan ng mga paa para haluin ang harina. Hindi mo nakikita iyon, at kinakain mo ito—pero iniisip mo pa rin na napakaselan mo!” Partikular man o hindi ang isang tao, ang lahat ng ito ay mga gawi o paraan sa pamumuhay na hinubog ng mga likas na kondisyon. Wala itong anumang kinalaman sa pag-asal niya. Kaya, anong mga uri ng mga pagpapamalas ang kinasasangkutan ng pag-asal ng isang tao? Halimbawa, kapag nahaharap sa isang mapanganib na sitwasyon, kapag tinutugis ng malaking pulang dragon, ang lahat ay tensiyonado at natatakot, at magkakaroon sila ng ilang likas na reaksyon. Gayumpaman, maaaring sabihin ng ilang tao, “Gaano man tayo katensiyonado at kanatatakot sa ngayon, dapat tayong kumalma at harapin natin ang mga problema ng sitwasyon. Dapat muna nating protektahan ang mga lider at manggagawa, at ang mga kapatid mula sa ibang mga rehiyon, para makaalis sila kaagad.” Pero maaaring iba ang isipin ng iba: “Protektahan sila? Paano naman ako? Paano kung hindi ako makatakas sa huli? Kailangan kong mauna sa pagtakbo! Ang sinumang mauunang tumakbo ay hindi mahuhuli, at hindi masesentensiyahan o mapapahirapan.” Kita mo, kapag nahaharap sa panganib, bagama’t pare-parehas ang lahat na may likas na reaksyon ng pagkatakot, inuuna ng ilang tao ang pagprotekta sa iba at isinasantabi nila ang seguridad ng sarili nilang buhay—nagpapakita ng pagmamahal at kabaitan ang gayong mga tao. Gayumpaman, ang iba naman ay sarili nila ang unang iniisip, tumatakas na sila nang walang pagsasaalang-alang sa iba—ito ay pagkamakasarili. Sa aktuwal, sa pakiramdam ng konsensiya ng pagkatao nila, alam ba ng huling grupong ito na dapat muna nilang protektahan ang mga lider at manggagawa at ang mga kapatid mula sa ibang mga rehiyon? Sa usapin ng katwiran, naiintindihan ba nila ito? (Oo.) Kapag pantay-pantay ang pagkaunawa ng lahat sa katwirang ito at mayroon silang mga likas na reaksyon, nagkakaiba-iba ang mga tao sa usapin ng mga pagpapamalas nila. Sumasalamin ito sa mga pagkakaiba sa pagkatao sa pagitan ng mga indibidwal. Ang ilang tao ay makasarili at mababang-uri, sarili lang ang inaalala nila at binabalewala nila ang iba, habang ang iba ay may mabuting puso, nagagawa nilang maging hindi mapag-imbot at maging mapagsaalang-alang sa iba, inuuna ang pagprotekta sa mga ito at hindi kumikilos nang makasarili. Sumasalamin ba ito sa iba’t ibang uri ng pagkatao? (Oo.) Ginagawa nitong malinaw ang kaibahan. Kaya, sa mga uring ito ng mga tao, sa dalawang uri nila ng pagkatao, aling uri ng tao ang nagagawang tumanggap sa katotohanan at iwaksi ang tiwaling disposisyon niya? (Ang uri ng tao na may mabuting pagkatao ay nagagawang tanggapin ang katotohanan at madaling iwaksi ang tiwaling disposisyon niya.) Paano naman ang mga makasariling tao? (Hindi madali para sa kanila na isagawa ang katotohanan; kahit na nauunawaan nila ito, hindi nila ito maisagawa, kaya mahirap para sa kanilang iwaksi ang tiwaling disposisyon nila.) Mismo. Kaya, habang maaaring magbunyag ang lahat ng isang tiwaling disposisyon, kung magkakaiba ang mga pagkatao ng mga tao, magkakaiba rin sila sa kung magagawa ba nilang iwaksi ang tiwaling disposisyon nila. Kapag may magkakaibang uri ng pagkatao ang mga tao, tumutugon sila sa parehong sitwasyon nang may magkakaibang saloobin at pagharap. Tinutukoy nito kung kaya ba ng isang tao na tanggapin sa huli ang katotohanan at mga positibong bagay, kung kaya ba niyang tahakin ang landas ng paghahangad sa katotohanan, kung kaya ba niyang iwaksi ang kanyang tiwaling disposisyon. Napakahalaga ng pagkatao ng isang tao, hindi ba? Kapag nahaharap sa panganib, magkakaroon ng ilang likas na reaksyon ang lahat ng tao—lahat sila ay nakadarama ng pagkatakot, pagkataranta, at pagkagimbal, at hindi sila nakakatiyak, takot silang mamatay, at gusto nilang tumakbo palayo. Sa gayong kakritikal na sitwasyon, ang isang taong may mabuti at mabait na pagkatao ay unang maiisip ang pagprotekta sa mga lider at manggagawa, at sa mga kapatid mula sa ibang mga rehiyon—ang una niyang naiisip ay ang seguridad ng iba. Bagama’t mayroon din siyang mga likas na reaksyon—pagkatakot, pagkataranta, pagkagimbal—at natural na nagtataglay rin ng instinto para sa pagprotekta sa sarili, ang paraan niya ng pangangasiwa sa sitwasyon ay hindi ang protektahan muna ang sarili niya kundi ang protektahan ang iba. Ganito umasal ang isang taong may mabait na pagkatao. At paano naman ang paraan ng pag-asal ng isang makasariling tao? Maaaring isipin niya ang iba, pero hindi niya pinoprotektahan ang mga ito—una niyang pinoprotektahan ang sarili niya. Samakatwid, ang mga taong may mabait na pagkatao, na nagagawang makisimpatya at magprotekta sa iba, ay malamang na tumanggap sa katotohanan. Ang konsensiya at katwiran ng pagkatao nila ay umaayon sa mga kondisyong kinakailangan para tanggapin ang katotohanan at iwaksi ang tiwaling disposisyon nila. Pagdating naman sa makasariling uri ng tao, kahit na nauunawaan niya ang katotohanan, hindi niya ito tinatanggap ni isinasagawa. Kapag nahaharap sa panganib, nagpapamalas ang pagkatao niya ng pagprotekta sa sarili at pagkamakasarili. Samakatwid, batay sa pagkataong ito na ipinapamalas niya, malinaw na wala siya ng mga batayang kondisyong kinakailangan para tanggapin ang katotohanan at iwaksi ang tiwaling disposisyon niya. Nangangahulugan ito na sa mga sitwasyon kung saan hinihingi ang pagsasagawa sa katotohanan, nawawalan ng papel ang konsensiya at katwiran niya. Kumikilos siya laban sa konsensiya at katwiran niya. Hindi niya pinipiling hanapin ang katotohanan at gawin ang mga makatarungang bagay na dapat niyang gawin, kundi sa halip ay pinipili niyang sumalungat sa konsensiya at katwiran niya, at sumasalungat pa nga siya sa moral na katarungan at sa katotohanan, ganap na tinutugunan ang kanyang mga makasariling pagnanais at ang mga pangangailangan ng mga interes niya para protektahan ang sarili niya at pangalagaan ang lahat ng interes niya. Samakatwid, hindi magiging madali para sa ganitong uri ng tao na tahakin ang landas ng paghahangad ng katotohanan o ang landas ng kaligtasan. Ang implikasyon nito ay na napakahirap iwaksi ng tiwaling disposisyon niya. Sa mas maingat na pananalita, imbes na sabihing hindi niya magawang iwaksi ang tiwaling disposisyon niya, sasabihin natin na napakahirap para sa kanya na gawin iyon. Kaya, kung titingnan ang isyu ngayon, ganap bang nakasalalay sa mga likas na kondisyon ng isang tao kung kaya ba niyang iwaksi ang tiwaling disposisyon niya at magkamit ng kaligtasan? (Hindi.) Saan ito nakasalalay? (Sa pagkatao niya.) Nakasalalay ito sa karakter niya, at kung ang konsensiya at katwiran ng pagkatao niya ay gagana ba kapag nahaharap siya sa iba’t ibang tao, pangyayari, at bagay. Sa madaling salita, nakasalalay ito sa kung kumikilos ba siya ayon sa konsensiya at katwiran niya kapag may mga nangyayari. Kung kikilos ang isang tao sa ilalim ng patnubay ng konsensiya at katwiran niya, pipiliin niya ang mga positibong bagay at ang katotohanan. Gayumpaman, kung kikilos siya nang labag sa konsensiya at katwiran niya, gaano man karaming katotohanan ang nauunawaan niya o mataas man o mababa ang kakayahan niya, lalabag siya sa moral na katarungan, lalabag sa mga katotohanang prinsipyo, at isusuko pa nga niya ang pagkatao niya. Ano ang nililinaw nito sa iyo? Napakahalaga ba ng pagkatao? (Oo.) Kung ang isang tao, anuman ang sitwasyon, ay kikilos nang salungat sa konsensiya at katwiran niya at nang labag sa moral na katarungan sa tuwing nauugnay ito sa mga interes niya, isusuko niya ang pagkatao niya. Gagawin niya ang anumang bagay para matiyak at maprotektahan ang sarili niyang mga interes. Kaya, kapag nahaharap sa isang sitwasyon, hindi niya pipiliing kumilos nang ayon sa konsensiya at katwiran niya. Sa halip, sasalungat siya sa mga ito alang-alang sa sarili niyang mga interes, sinasakripisyo ang integridad at dignidad niya para makamit ang mga layon niya. Kung titingnan ito mula sa perspektibang ito, gaano man kabuti sa karaniwang pag-asal ang ganitong uri ng tao, wala siyang ibang hinahangad kundi ang sarili niyang mga interes—napakahirap iwaksi ng tiwaling disposisyon niya. Hindi niya tinatanggap ang katotohanan—kapag mas kritikal ang sandali, at kapag mas nahaharap siya sa realidad, mas pinipili niyang sumalungat sa kanyang konsensiya, katwiran, at sa katotohanan; at kapag mas kritikal ang sandali, mas lalo niyang ibinubunyag ang kanyang tiwaling disposisyon ng pagiging tutol sa katotohanan at ang kanyang makasarili at napakababang pagkatao. Samakatwid, para sa ganitong uri ng tao, napakahirap na iwaksi ang tiwaling disposisyon niya. Sa puntong ito, malinaw na ba na isang pundamental na kondisyon ang pagkatao ng isang tao para sa pagwawaksi ng isang tiwaling disposisyon? Ang uri ng pagkatao na mayroon ang isang tao ay nagtatakda sa kung maiwawaksi ba niya sa huli ang tiwaling disposisyon niya, kung matatahak ba niya sa huli ang landas ng paghahangad ng katotohanan, at kung magkakamit ba siya ng kaligtasan sa huli.

Ikasampung Halimbawa: Pagiging Natural na Hindi Palasalita

Ang ilang tao ay natural na hindi palasalita, may personalidad na banayad at mapagparaya. Madalang silang mamroblema nang husto sa mga bagay-bagay o makipag-alitan sa iba, ni hindi sila labis na maingay. Hindi mapagmagaling ang pananalita nila, at malumanay ang boses nila. Sa panlabas, mukha silang labis na banayad, at ginagawa nila ang mga bagay sa metodikal at di-nagmamadaling paraan. May ilan pa ngang mahiyaing tao na hindi mahilig makipag-usap sa iba at ayaw makisalamuha nang masyado sa mga tao. Saanman sila magpunta, halos wala silang pakiramdam ng presensiya. Sa anong uri ng isyu nauugnay ang ganitong mga pagpapamalas? (Isa itong isyung may kaugnayan sa personalidad nila.) Isa itong isyu sa likas na personalidad nila. May ganitong uri ng personalidad sa panlabas ang mga taong ito, at sa panloob ay napakasimple rin ng mga iniisip nila. Medyo mabait sila sa iba, nakikisalamuha sa iba nang medyo patas, hindi sila nananamantala ng iba, at kapag nakakatanggap sila ng mga pabor o tulong mula sa iba, sinusuklian nila ang mga ito, at tinatandaan din nila ang kabaitan ng iba sa puso nila. Sa panlabas, mukhang may mabuting pagkatao ang mga taong ito: Hindi sila nakakapinsala kapwa sa mga tao at sa mga hayop; sila ay mapagparaya, sensitibo sa iba, at hindi nila pinoproblema nang husto ang mga bagay-bagay kasama ang iba; hindi sila nasasangkot sa mga alitan, ni hindi sila nakikipagtsismisan tungkol sa iba; hindi sila nanghuhusga ng mga tao kapag nakatalikod ang mga ito, at hindi nila kailanman aktibong binabatikos o pinipinsala ang iba; kapag nahihirapan ang isang tao, hangga’t kaya nilang tumulong, hindi sila kailanman tatanggi, at hindi sila humihingi ng anumang kapalit. Sasabihin ng nakararami na napakadaling pakisamahan ng mga indibidwal na ito. Kung gayon, sa panlabas ba ay mukhang may mabuting pagkatao ang mga taong ito? (Oo.) Pero sa isang pagkakataon, tinatanong sila ng sambahayan ng Diyos kung kumusta ang mga bagay-bagay: “Kumusta ang gawain ng mga lider sa iglesia ninyo? Ano ang tingin ng mga kapatid sa kanila? Nagkaroon ba ng anumang resulta ang gawain ng ebanghelyo sa panahong ito? Mayroon bang sinumang nanggambala o nanggulo sa gawain ng iglesia?” Pinag-iisipan nila ito: “Bakit nila ako tinatanong tungkol dito? Ano ang gusto nilang palabasin? Ipinapahiwatig ba nila na dapat kong sabihing hindi gumagawa nang maayos ang mga lider? Pakay ba nilang tanggalin ang mga lider namin? Sinusubukan nila akong pagsalitain at kumuha ng kumpirmasyon mula sa akin. Puwes, wala akong sasabihin. Kung balang araw ay matatanggal ang mga lider, at malalaman nila na iniulat ko ang mga isyu nila, hindi ba’t magtatanim sila ng sama ng loob laban sa akin?” Kaya tumutugon sila, “Napakaayos ng paggawa ng mga lider kamakailan; wala akong napansing anumang mga isyu.” Iyon lang ang sinasabi nila. Kapag tinanong silang muli, “Talaga bang wala kang napansing anumang mga isyu?” tumutugon sila, “Tanungin mo kaya si Sister Ganito-at-ganyan, dahil madalas siyang nakikisalamuha sa mga lider. Madalas silang mag-ugnayan at kilalang-kilala niya ang mga ito. Hindi ko sila masyadong kilala.” Pero ang totoo, iniisip nila: “Kahit na talagang alam ko, hindi ako puwedeng magsalita. Kung magsasalita ako at matatanggal ang mga lider kalaunan, hindi ba’t magtatanim sila ng sama ng loob laban sa akin? Kahit na hindi sila matanggal, kung malalaman nilang may sinabi akong masama tungkol sa kanila, hindi ba’t gigipitin nila ako? Maaari kaya nila akong pahirapan? Tatanggalan ba ako ng tungkulin? Hindi ako puwedeng magsalita!” Anong uri ng pagpapamalas ito? (Isa itong pagpapamalas ng panlilinlang.) At sa anong uri ng problema ito nauugnay? Sa isang tiwaling disposisyon. Sa panlabas, tila may natural na mabuting personalidad at mabuting pagkatao ang ganitong uri ng tao, pero tuwing pagdating sa pagsusuri sa iba at pag-uulat ng mga isyu, sasabihin niyang hindi niya alam, sasabihin niyang saglit pa lang siyang naging mananampalataya at hindi niya nauunawaan ang katotohanan, na masyado siyang hangal para makakilatis ng mga bagay. Kaninong mga problema man ang napapansin niya, hindi niya ito kailanman iniuulat o binabanggit. Kapag may nanghuhusga sa mga lider kapag nakatalikod ang mga ito o kapag may gumagawa ng tungkulin nang pabasta-basta, nagpapanggap siyang hindi niya ito napapansin o nalalaman at wala siyang iniuulat kailanman. Kapag tinatanong ng mga lider, “Matagal mo nang nakasama si Ganito-at-ganyan; kumusta sa pangkaraniwan ang paggampan niya ng tungkulin? Nagagawa ba niyang magtiis ng paghihirap at magbayad ng halaga?” tumutugon siya, “Ano, nakikita ko na maaga siyang bumabangon sa umaga at dis-oras ng gabi na siya nahihiga.” Ang totoo, matagal na niyang napapansin na ang taong ito ay madalas nang nanonood ng mga video mula sa mundong walang pananampalataya at hindi nagbabayad ng halaga sa paggawa ng tungkulin nito, pero hindi niya sinasabi ang totoo; palagi niyang pinapanatili ang isang paimbabaw na katiwasayan sa lahat ng tao. Sa panlabas, tila maayos ang likas na personalidad niya, at mukha ring mabuti ang pagkatao niya, pero ano ang natatago sa ilalim ng anyong ito ng mabuting pagkatao? Mapagpalugod siya ng mga tao; mapagpalugod siya ng mga tao na walang sinumang pinapasama ng loob, walang sinumang pinipinsala kailanman, hindi nananamantala ng iba kailanman, at walang nagiging kaaway kailanman. Ano ang prinsipyo niya para sa pag-asal? (Ang walang mapasama ng loob.) Wala siyang pinapasama ng loob, walang pinipinsala, at hinahangad lang niyang protektahan ang sarili niya. Pagiging tuso ba ito? (Oo.) Kahit na kapag taos-pusong nakikipagbahaginan sa kanya ang isang tao, sinasabi, “Tayo ang pinakamatagal na magkasama sa paggawa ng mga tungkulin natin. Pakiusap, tukuyin mo ang anumang mga isyung nakikita mo sa akin. Ipinapangako kong tatanggapin ko ito at magbabago ako. Pakiusap, makipagbahaginan ka rin sa akin tungkol sa mga prinsipyo ng pagsasagawa sa aspektong ito”—kahit na napakataimtim ng kausap niya, hindi pa rin niya sinasabi ang katotohanan. Sa halip, sinasabi niya nang hindi taos-puso, “Mas magaling ka kaysa sa akin. Ang totoo, walang nakakatanto sa inyo, pero talagang mahina ako. Nagiging negatibo ako, at mapaghimagsik din ako.” Kahit na gaano siya kataos-puso na tanungin ng iba, wala pa rin siyang sinasabi. Hinding-hindi talaga niya pasasamain ang loob ng sinuman at hindi siya kailanman magsasabi ng kahit isang makatotohanang pahayag. Hindi niya sasabihin ang katotohanan sa sinuman, ibinabaon sa puso niya ang lahat ng bagay. Mula rito, makikita na hindi sa wala siyang mga kaisipan, dahil hindi siya robot, at hindi siya namumuhay nang hiwalay sa mga tao. May mga opinyon siya tungkol sa iba’t ibang tao at usapin, pero hindi niya kailanman ipinapahayag ang mga ito o ibinabahagi o ipinaparating ang mga ito sa sinuman. Sinasarili lang niya ang lahat ng bagay; sa isang banda, ito ay dahil ayaw niyang makilatis siya ng iba, at sa kabilang banda, dahil ayaw niyang mapasama ang loob ng sinuman. Kaya, ano ang prinsipyo niya para sa pag-asal? Wala ba siyang mga prinsipyo? (Wala.) Wala siyang mga prinsipyo. Hindi niya kailanman hinahanap ang katotohanan o itinataguyod ang mga prinsipyo. Nakatutok lang siya sa pagtatanggol at pangangalaga sa sarili niya. Basta’t hindi siya nasasaktan, wala siyang pakialam sa kung ano ang hinihingi ng Diyos. Wala siyang mga prinsipyo o limitasyon sa pag-asal niya, at wala siyang pinapasama ng loob—sadyang mapagpalugod siya ng mga tao. Samakatwid, sa mga mata ng iba, nakikita rin siya bilang mabuting tao dahil madalas nakakatanggap ng tulong niya iyong mga nakakasalamuha niya, at sa tuwing may hinihiling sa kanya ang iba, hindi siya kailanman tumatanggi, kaya napapaniwala ang mga tao na mabuti siyang tao. Gayumpaman, kung susuriin mong mabuti ang mga prinsipyo niya para sa pag-asal, makikita mo na wala siyang mga prinsipyo para sa pag-asal. Pagdating sa mga isyung may kinalaman sa mga tiwaling disposisyon, hahanapin ba niya ang katotohanan para lutasin ang mga ito? Magsasagawa ba siya ayon sa mga katotohanang prinsipyo? (Hindi.) Ang sagot ay tiyak na hindi. Ang mga taong ito ay kumakapit sa sarili nilang personal na pagkaunawa, naniniwalang mayroon silang mabuting pagkatao at mabait na puso. Iniisip nila na hindi sila kailanman nagkikimkim ng masasamang intensyon sa ibang mga tao, o kahit papaano man lang, hindi nila aktibong ipapahamak ang iba o pipinsalain ang mga interes ng mga ito. Sa tuwing may anumang kahilingan o pangangailangan ang iba, palagi silang tumutugon. Sa pagkaunawa nila, naniniwala silang nagiging mabubuting tao sila kapag hindi nila pinapasama ang loob ng sinuman o pinipinsala ang sinuman. Kapag wala silang nakakaaway, naniniwala silang hindi nila mailalagay ang sarili nila sa anumang mapanganib na sitwasyon, at walang makakakita sa kanila bilang isang kaaway. Sa ganitong paraan, hindi sila masasaktan at mananatili silang ligtas. Ano ang layon ng ganitong uri ng mga tao sa pag-asal nila? Ang tanging pakay nila ay ang pagprotekta sa sarili; para sa kanila, sapat nang mamuhay sa pinaniniwalaan nilang ang pinakakomportable at pinakaligtas na lugar at comfort zone. Wala silang layuning baguhin ang mga prinsipyo at limitasyon sa pag-asal nila, o ang direksyon ng pag-asal nila, at tiyak na wala silang layuning iwaksi ang mga tiwaling disposisyon nila. Ang mga taong ito ay mga mapagpalugod ng mga tao at mga umiiwas sa problema. Paano man makipagbahaginan ang iba tungkol sa mga katotohanang prinsipyo o tungkol sa mga limitasyon at prinsipyo ng kung paano umasal, hindi nila babaguhin ang paraan ng pag-asal nila. Kung gayon, may mabuting pagkatao ba ang ganitong mga tao? (Wala.) Kaya ba ng mga taong ito na tanggapin ang katotohanan o itaguyod ang mga prinsipyo? (Hindi.) Bakit hindi nila kayang itaguyod ang mga katotohanang prinsipyo? Dahil sa isipan nila, ang pamantayan nila para sa pag-asal ay ang maging mga mapagpalugod ng mga tao. Pagdating sa anumang usaping humihingi ng opinyon o paninindigan, nananahimik sila, nagpapanatili ng isang saloobing walang pakialam, at hindi sila nakikisali, nananatiling mapagwalang-bahala at hindi interesado na para bang wala itong kinalaman sa kanila. Dahil dito, wala silang paninindigan sa pag-asal at pagkilos nila; para silang isang taong tuso. Wala silang pakialam sa mga tao at pangyayari sa paligid nila. Gaano man kahalaga ang mga isyu sa anumang kapaligiran o sa sinumang tao, wala silang interes sa pagmamalasakit, pagtatanong, o pag-alam tungkol sa mga ito. Naniniwala silang hangga’t wala itong kinalaman sa kanila, hindi nila kailangang mag-alala. May isang kasabihan para dito, ano ito? “Huwag humanap ng biyaya, kundi umiwas na masisi.” Isa rin itong prinsipyo ng pag-asal ng mga mapagpalugod ng mga tao. Ano ang mga katangian ng mga tiwaling disposisyon ng gayong mga tao? Panlilinlang, kabuktutan, katigasan ng kalooban, pagtangging tanggapin ang katotohanan—taglay nila halos lahat ng katangian ng mga tiwaling disposisyon. Sa panlabas, maaaring hindi sila gumawa ng kasamaan at bihira silang gumawa ng mga pagsalangsang, pero kung oobserbahan mo ang mga prinsipyo at paraan ng pag-asal nila, ang pinakakapansin-pansing katangian ay na hindi nila kailanman itinataguyod ang mga katotohanang prinsipyo at wala silang mga limitasyon sa kung paano sila umasal. Kahit na iniinsulto sila ng isang tao o sinasaktan nito ang dignidad nila, kaya nila itong tiisin at pagtawanan na lang, hindi kailanman ibinubunyag o ipinapamalas ang mga panloob na kaisipan nila. Sa panlabas, sila ay tila napakamapagparaya, may mabait na pagkatao, at hindi nagpapakita ng layuning mambatikos o maghiganti. Gayumpaman, hindi sa wala silang mga kaisipan—natatandaan nila ang ginawa mo, at sa tamang sandali, lalabas sila at poprotektahan at ipagtatanggol nila ang sarili nila, binibigyan ka ng partikular na kontra-atake na maaaring hindi mo man lang mapansin. Hindi nila itinataguyod ang mga katotohanang prinsipyo; ang mga prinsipyo at limitasyon sa pag-asal nila ay para lang ipagtanggol ang sarili nilang mga interes, seguridad, at reputasyon. Para sa ganitong mga tao, tama na ilarawan sila bilang buktot, at ilarawan sila bilang matigas ang kalooban, mapanlinlang, at tutol sa katotohanan. Maaaring sabihin ng ilang tao, “Hindi nila pininsala ang mga interes ng iba o hindi sila gumawa ng anumang masama, kaya paano mo nasasabing may ganito silang mga tiwaling disposisyon? Ano ang pinagbabatayan mo rito?” Batay ito sa kanilang mga kaisipan, pananaw, at saloobin pagdating sa kung paano nila tinitingnan ang mga tao at bagay at kung paano sila umaasal at kumikilos. Napansin na ba ninyo ito? (Ngayon ay nakikita na namin ito.) Bakit hindi mo ito makita dati? Ano sa mga ito ang nakalihis sa iyo? (Naisip namin na napakadali nilang pakisamahan sa kanilang pananalita at mga kilos, at sa kung paano sila nakikisalamuha at nakikipagtulungan sa iba, at wala silang sinasaktan, kaya ipinagpalagay naming may mabuti silang pagkatao. Nalihis kami ng panlabas nilang anyo.) Ang panlabas na pagkakaroon ng banayad na personalidad at hindi kailanman pambabatikos sa mga tao at pananakit ng mga hayop ay hindi nangangahulugan na may mabuting pagkatao ang isang tao. Anong uri ng mga pagbubunyag ng pagkatao ang kumakatawan sa tunay na mabuting pagkatao? (Sa isang banda, ang hindi pamiminsala sa iba o pananamantala sa kanila. Dagdag pa rito, kapag lumilitaw ang panganib, ang unang naiisip ng isang tao ay ang protektahan ang mga lider at manggagawa, pati na ang mga kapatid na naghahangad sa katotohanan, nang hindi isinasaalang-alang ang sarili niyang kaligtasan, at ang magawang iuna ang mga interes ng sambahayan ng Diyos sa bawat sitwasyon. Lahat ng ito ay mga pagpapamalas ng mabuting pagkatao.) Ang magkaroon ng mabait na puso, ang maging mapagmahal, mapagpasensiya at mapagparaya, magalang sa iba, handang isaalang-alang ang iba, ang hindi manamantala sa mga tao, ang maging medyo matuwid, pati na ang maging mapagpakumbaba, hindi agaw-pansin, at hindi dominante: ang pagtataglay sa mga katangiang ito ng pagkatao, na sinamahan ng abilidad na itaguyod ang mga katotohanang prinsipyo at pangalagaan ang mga interes ng sambahayan ng Diyos—ito ay mabuting pagkatao. Kung ang isang tao ay nagtataglay sa panlabas ng mga katangian ng pagkatao tulad ng pagpaparaya, pagpapasensiya, kabaitan, hindi pananamantala sa iba, pagiging sensitibo sa iba, pagmamalasakit para sa iba, pero pagdating sa mga interes ng sambahayan ng Diyos, agad-agad nilang isusuko ang mga ito at aktibo pa ngang ipinagkakanulo ang mga ito—may mabuti ba silang pagkatao? (Wala.) Nangangahulugan ito na hindi mabuti ang pagkatao nila. Paano nasusukat ang mabuting pagkatao? Ano ang pinakamababang hinihingi? (Sa pinakamababa, ang magawang pangalagaan ang mga interes ng sambahayan ng Diyos.) Ang magawang pangalagaan ang mga interes ng sambahayan ng Diyos; at pagkatapos, sa pundasyong ito, ang magawang makipagtulungan sa iba nang may pagkakasundo, ang pagiging mabait ang puso at mapagparaya, ang hindi pananamantala sa iba, at ang magawang maging mapagpasensiya at unawain ang mga kahinaan ng iba, ang pagiging sensitibo sa iba, ang magawang maging mapagmahal, ang magawang tulungan at suportahan ang iba, at pagmalasakitan ang mahihina, at iba pa—ang lahat ng ito ay mga katangian ng mabuting pagkatao. Sa kabaligtaran, ang pagiging makasarili, mababang-uri, sakim, malupit at labis na mapagkalkula sa iba, ang pagkahilig sa pagtsitsismis at pang-aapi sa mga tao, ang pagiging sutil, pasikat, labis na mababaw, buktot, mapagpalayaw, walang pakundangan, at walang pakiramdam ng kahihiyan—anong uri ng mga pagpapamalas ang mga ito? (Ang mga ito ay mga pagpapamalas ng masamang pagkatao.) Magagawa pa rin ba ng isang taong may ganitong mga pagpapamalas na pangalagaan ang mga interes ng sambahayan ng Diyos? (Hindi.) Ang taglayin ang mga pagpapamalas ng mabuting pagkatao, kasama ang abilidad na mapangalagaan ang mga interes ng sambahayan ng Diyos—ito ang tunay na mabuting pagkatao.

Ikalabing-isang Halimbawa: Pagiging Mukhang Mabait Ngunit Pagwawaldas ng mga Handog

Mukhang napakabait ng ilang tao sa panlabas; nagagawa nilang maging mapagpasensiya at mapagparaya sa iba, at taglay nila ang lahat ng katangian ng mabuting pagkatao. Pero pagdating sa gawain ng iglesia, mga handog para sa Diyos, o sa mga interes ng sambahayan ng Diyos, nagagawa nilang ipagkanulo ang lahat ng ito. Masasabi ba ninyo na may mabuting pagkatao ang ganitong uri ng tao? (Hindi.) Halimbawa, kapag namimili ng mga bagay-bagay para sa mga kapatid, pinipili ng ilang tao ang mga piraso na may magandang kalidad, mura ang presyo, at praktikal. Pero pagdating sa paggastos ng mga handog para bumili ng mga bagay-bagay, pinipili nila ang mga mamahaling bagay. Kahit na isa lang itong traktora, gusto pa nilang bumili ng may navigation. Anuman ang binibili nila, palagi nilang pinipili ang pinakamainam, ang pinakamahal, at ang mga bagay na high-tech, ayaw nilang ikonsidera ang anumang mas mura. Karaniwan, tila nakakasundo nila nang normal ang iba; hindi sila nananamantala ng mga tao, napakamapagparaya nila, at maayos nilang tinatrato ang iba sa lahat ng paraan. Pero pagdating sa paggastos ng mga handog, lumilitaw ang walang-awang katangian nila, at lumalabas ang masamang mukha nila. Maituturing ba silang may mabuting pagkatao? (Hindi.) Talaga bang tunay ang mabuting pagkatao nila? Panlabas na pagpapanggap at pagkukunwari lang ito—pawang pagbabalatkayo. Pagdating talaga sa mga usaping may kinalaman sa mga interes ng sambahayan ng Diyos, lalo na pagdating sa paggastos ng mga handog, lumilitaw ang kasakiman nila, at nabubunyag ang kanilang masamang mukha, maladiyablong anyo, at mabagsik na pag-uugali. Mabuting pagkatao ba ito? (Hindi.) Halimbawa, nag-a-apply ang isang tao para sa karapatang-sipi ng Ang Salita ay Nagpapakita sa Katawang-tao, at sinasabi niya, “Kung mag-a-apply tayo sa pangalan ng iglesia bilang isang organisasyon, makakatipid tayo nang malaki. Pero kung mag-a-apply tayo sa pangalan ni Cristo na nagkatawang-tao, mapapamahal tayo nang husto. Dapat tayong magtipid ng pera dito; hindi dapat gastusin nang walang ingat ang mga handog!” Tama ba ang pahayag na ito? May mga prinsipyo ba sila sa pangangasiwa sa ganoong kahalagang usapin? Sino ba mismo ang nagpahayag ng mga salitang ito, ang Diyos o ang iglesia? (Ang Diyos ang nagpahayag ng mga ito.) Kung gayon, sino dapat ang magmay-ari sa karapatang-sipi? Sino ba ang mas angkop na magmay-ari nito: ang Diyos o ang iglesia? (Ang Diyos ang mas angkop na magmay-ari nito.) Isa itong napakahalagang isyu. Ano ang mga kahihinatnan ng pagtuon sa pagtitipid ng pera sa ganoong kakritikal na usapin? Anong mga problema ang puwedeng umusbong? Maaaring hindi lubos maisip ang mga kahihinatnan! Kung babalewalain mo ang mga interes ng sambahayan ng Diyos at isasaalang-alang mo lang ang pagtitipid ng pera, magiging anong uri ka ng tao? May konsensiya o pagkatao ba ang gayong mga tao? (Wala silang pagkatao.) Gaano man kamukhang mabait o mapagparaya ang gayong mga tao sa panlabas, tunay bang may pagkatao sila? (Wala.) Sa iglesia, ang lahat ng gastusin para sa pagkain, inumin at pang-araw-araw na pangangailangan ay ganap na sakop ng mga handog para sa Diyos. Kahit kailan ba ay naging maramot Ako sa inyo tungkol sa mga gastusing ito? Ang tanging hinihingi ay na iwasan ninyo ang mag-aksaya, pero kahit kailan ba ay siniyasat Ko ang mga normal ninyong paggastos? (Hindi.) Sa lahat ng aspekto, naging maalalahanin Ako sa inyo at hindi Ko kailanman siniyasat ang mga paggastos ninyo, pero nagiging baligtad ang saloobin ninyo at tinitipid pa ninyo Ako. Hindi ba’t kawalan ito ng pagkatao? (Oo.) Gaano man kamukhang mabait o mapagparaya sa mga tao ang isang taong walang pagkatao, isa lang itong pagbabalatkayo. Pagdating talaga sa mga sandali kung saan dapat pinapairal ang konsensiya at katwiran, nabubunyag sila bilang ganap na walang pagkatao. Tao pa ba sila? (Hindi.) Hindi sila matatawag na tao. Kapag namimili Ako, namimili rin Ako nang maingat at matipid, isinasaalang-alang Ko kung aling mga piraso ang may diskwento at ang mga naaangkop na paraan sa pagbili ng mga ito, at kung ang isang bagay ay praktikal, naaangkop, at makatwiran ang presyo, bibilhin Ko ito. Pero hindi Ako bumibili nang basta-basta, hindi Ako gumagastos sa mga gamit na hindi naman sulit. Gayumpaman, may ilang gastusin na hindi maaaring iwasan at dapat gastusan, at sa ganoong mga kaso, gumagastos Ako nang ayon sa mga prinsipyo. Sinusubukan Ko ring maging matipid sa sarili Kong pagkain, pananamit, at mga pang-araw-araw na pangangailangan. Hindi ito tungkol sa pagbili ng kung anumang gusto Ko; kailangan Kong maingat na isaalang-alang ang mga binibili Ko. Kita mo, nananamit Ako nang simple, angkop, at presentable. Ang paggastos Ko ay sumusunod sa mga prinsipyo: binibili Ko kung ano ang kinakailangan at praktikal, at hindi Ako bumibili ng hindi kinakailangan o praktikal. Huwag magwaldas o mag-aksaya ng pera; huwag gastusin ang perang hindi dapat gastusin; tipirin kung ano ang nararapat, at iwasan ang mga hindi kinakailangang gastos—ito ang mga prinsipyo. Gayumpaman, kapag nakakakita ang ilang taong walang pagkatao ng pagkakataon na gastusin ang mga handog para sa Diyos, nanlalaki ang mga mata nila. Hangga’t may kinalaman ito sa paggastos sa pagkain, pananamit, tirahan, o transportasyon ng mga tao, agad-agad silang umaaksiyon. Lalo na pagdating sa pagbili ng mga damit para sa iba at pamamahagi ng mga gastusin sa pamumuhay, labis silang nagiging sabik at mapagbigay. Sa puso nila, iniisip nila, “Buweno, hindi ko naman pera ang ginagastos. Ang pera ng Diyos ang ginagastos, at nakakatulong ito sa reputasyon ko, kaya bakit hindi?” Kaya, sinasamantala nila ang oportunidad na magwaldas. Sa puso nila, nagkikimkim sila ng masasamang intensyon, wala silang ibang gustong gawin kundi ang pinsalain ang sambahayan ng Diyos! Pero kung sariling pera nila ito, kakalkulahin nila ang lahat ng bagay, tumatanggi silang gastusin maging ang isang kusing na higit sa kinakailangan. Gaano man sila kabait tingnan sa pangkaraniwan, walang mabuting pagkatao ang gayong mga tao. Sa pananaw Ko, maraming nabubunyag ang saloobin nila sa mga handog para sa Diyos. Ang katunayan na nagagawa nilang waldasin ang mga handog at na ganap na wala silang may-takot-sa-Diyos na puso ay nagpapakita, kahit papaano, na hindi sila mabait, na mababang-uri sila, at may masama silang pagkatao. Hindi ba’t ito ang totoo? (Oo, ito nga.)

Maraming pagpapamalas ang nauugnay sa mga likas na kondisyon, pagkatao, at mga tiwaling disposisyon ng isang tao. Pinasadahan natin ngayon ang ilang bahagi nito; malamang na mayroon pang ibang mga pagpapamalas, na puwede nating talakayin sa mga pagbabahaginan sa hinaharap. Dito na natin tapusin ang pagbabahaginan natin para sa araw na ito. Paalam!

Setyembre 23, 2023


Paano Hangarin ang Katotohanan (5)

Karagdagang Babasahin: Paano Harapin ang mga Tsismis

May ilang tao bang nakarinig ng ilang negatibong walang batayang tsismis kamakailan? (Oo.) Ano ang reaksiyon ninyo nang marinig ninyo ang mga tsismis na ito? Natakot ba kayo? Naging mausisa ba kayo? Gusto ba ninyong malaman kung tungkol saan ang mga tsismis na ito? (Ayaw naming malaman, dahil alam na namin na ang malaking pulang dragon ay madalas mag-imbento ng mga tsismis nang wala namang basehan. Anuman ang sinasabi nito, ito ay huwad. Samakatwid, hindi kami interesado sa mga detalye ng mga tsismis na ito at hindi namin gustong alamin ang mga maladiyablong salitang sinasabi nito.) Ang malaking pulang dragon ay nag-iimbento ng lahat ng uri ng tsismis para ilihis at gawing tiwali ang mga tao, at maraming tao ang nalilihis pagkatapos marinig ang mga tsismis. Ang ilang tao ay natatakot at hindi nangangahas na tanggapin ang tunay na daan; ang ilang tumanggap nito ay nagiging mapagduda at ayaw nang manampalataya sa Diyos. Bago marinig ang mga tsismis ng malaking pulang dragon, ang mga taong ito ay tila may pananalig sa Diyos nang walang anumang mga pagdududa at handang sumunod sa Diyos at gawin ang kanilang tungkulin. Pero pagkatapos marinig ang mga tsismis, agad silang nagkakaroon ng mga pagdududa at ayaw na nilang sumunod sa Diyos at gawin ang kanilang tungkulin. Sa partikular, ang ilan sa mga naaaresto ng malaking pulang dragon, sa ilalim ng pamumuwersa ng malupit na pagpapahirap nito, ay sumusuko at itinatatwa ang pangalan ng Diyos, at ang ilan sa mga taong iyon ay pinipirmahan ang “Tatlong mga Pahayag” at napupuwersa pa ngang insultuhin ang Diyos nang pasalita. Marami-rami ang gayong mga tao. Kayong lahat ay nakarinig na ng maraming tsismis at negatibong propaganda at nakita na rin ninyo na pagkatapos arestuhin ng malaking pulang dragon ang mga mananampalataya sa Diyos, bini-brainwash sila nito—marami-rami na ngang tao ang nalihis. Dagdag pa rito, ginagamit din nito ang mga nagkakanulo sa Diyos para magserbisyo rito, pinasusubaybayan sa mga ito ang iglesia at pinasusundan at pinabubuntutan ang mga mananampalataya sa Diyos. Para mapuksa ang relihiyosong pananampalataya at maalis ang iglesia ng Diyos, itinuturing ng malaking pulang dragon ang panunupil at pag-aresto sa hinirang na mga tao ng Diyos bilang mahalagang pambansang gawain, bilang isang pampolitikang misyon, at isinasakatuparan ito nang napakamasinsinan at nang may matinding pagsisikap. Idinudulot nito na maraming mananampalataya sa Diyos ang matakot, kaya hindi sila naglalakas-loob na manampalataya sa Diyos at hindi naglalakas-loob na gawin ang kanilang tungkulin. Lalo na pagkatapos marinig ang mga tsismis na inimbento ng malaking pulang dragon, maraming tao ang nalilihis. Tungkol naman sa mga tsismis na ito, matagal nang ibinuod at kinilatis ng sambahayan ng Diyos ang mga ito, kaya hindi na kailangang talakayin ang mga ito rito. Kung talagang mahaharap ka sa pagkaaresto, at gagamitin ng malaking pulang dragon ang mga tsismis na ito para subukan kang i-brainwash, puwersahin kang magdeklara ng posisyon, at puwersahin kang pumirma sa “Tatlong mga Pahayag”, ano ang dapat mong gawin? Alam na ninyo ngayon na ang mga tsismis na inimbento ng malaking pulang dragon ay pawang huwad, mapanlihis, at mapanlinlang. Bagama’t ang inyong saloobin ay ang huwag makinig, huwag tumingin, at huwag maniwala sa mga ito, kung ilalagay sa harapan mo ang mga tsismis na ito, na magdudulot sa iyo na marinig ang mga ito, makita ang mga ito, at maisip pa nga na totoo ang mga ito, mayayanig ka ba? Ano ang iisipin mo sa puso mo? Gugustuhin mo bang malaman ang totoo tungkol sa mga katunayan? Gugustuhin mo bang iberipika ang mga ito? Tungkol naman sa pag-iimbento ng mga tsismis ng malaking pulang dragon para ilihis at takutin ang mga tao, o sa paggamit ng mga tsismis at ng ateismo para i-brainwash ang mga tao at magsagawa ng ideolohikal na gawain, kailangan ba nating makipagbahaginan sa katotohanan para bigyan ng imyuniti ang mga tao? Isa ba itong kinakailangang aytem ng gawain? Sinasabi ng ilang tao, “Napakaraming taon nang nag-iimbento ng mga tsismis tungkol sa atin ang malaking pulang dragon, lalo na ng mga tsismis tungkol kay Kristo, tungkol sa taong ginagamit ng Banal na Espiritu, at tungkol sa iglesia at sa gawain ng iglesia. Hindi natin kailanman nilinaw ang mga ito, hindi tayo kailanman kumilos para linawin ang ating saloobin o pananaw, hindi kailanman dumepensa—angkop ba ito?” Ang ilang tao, mula sa oras na nagsimula silang manampalataya sa Diyos hanggang ngayon, ay hindi kailanman nagawang malinaw na kilatisin ang iba’t ibang tsismis ng malaking pulang dragon at ng mundo ng relihiyon. Sa puso nila, palagi silang may tandang pananong tungkol sa mga bagay na ito. Ang tandang pananong na ito ay hindi nangangahulugan ng ganap na hindi paniniwala, o ng ganap na paniniwala; sa halip, nangangahulugan ito na nasa gitna lang sila kapag tinitingnan ang mga usaping ito, iniisip na ang mga bagay na ito ay maaaring puro tsismis na inimbento ng malaking pulang dragon, o na maaaring katunayan ang mga ito. Ang “maaari” bang ito ay sumasalamin sa isang perspektiba ng paghahanap sa katotohanan? (Hindi.) Isa itong perspektiba ng paniniwala na ang mga tsismis ay kailangang beripikahin at kumpirmahin, o isang perspektiba ng paghihintay at pagmamasid, paghihintay na magsiwalat ng ilang tunay na sitwasyon ang mga taong nakakaalam. Sabihin ninyo sa Akin, ano ang mga magiging kahihinatnan ng pagkakaroon ng mga tao ng alinman sa dalawang perspektibang ito? Nasa panganib ba ang gayong mga tao? Alin sa dalawang perspektibang ito ang magbibigay-kakayahan sa mga tao na makapanindigan? (Wala sa dalawang perspektibang ito ang makapagbibigay-kakayahan sa mga tao na makapanindigan. Kung ang isang tao ay mayroong ganitong “maaaring” kaisipan, ipinapakita nito na hindi pa rin siya nakatitiyak tungkol sa tunay na daan at mayroon pa ring mga elemento ng pagdududa sa loob niya. Sa ganitong kaso, nagiging isang malaking tukso para sa kanya ang mga tsismis. Kung hindi makatiyak ang mga tao tungkol sa tunay na daan, kung hindi sila makapanampalataya sa katotohanan, at kung hindi nila makilatis ang diwa ng malaking pulang dragon, ang totoo ay nasa malaking panganib sila.) Hanggang ngayon, ang mga taong ito ay hindi pa rin nakakatiyak tungkol sa tunay na daan. Ano ang kanilang diwa? (Sa diwa, sila ay mga hindi mananampalataya.) Sila ay mga hindi mananampalataya. Marami bang tao na may alinman sa dalawang perspektibang ito? Tiyak iyon, marami-rami sila. Kapag nakakarinig ang mga taong ito ng mga tsismis, nagkakaroon sila ng mga pagdududa tungkol sa Diyos sa kanilang puso at gusto nilang alamin ang puno’t dulo ng mga tsismis, para alamin kung totoo ba o hindi ang mga ito. Gayumpaman, dahil hindi nila alam kung paano hanapin ang katotohanan para lutasin ang usapin, sa huli, hinahayaan na lang nila na hindi ito nalulutas. Sa katunayan, umiiral pa rin ang problemang ito sa kanilang puso, at hindi nalulutas. Kapag naririnig ninyo ang mga tsismis na ito, hinahanap ba ninyo ang katotohanan? Hinahanap ba ninyo ang katotohanan para himayin at kilatisin ang mga tsismis, o isa-isa ba ninyong sinisiyasat ang mga tsismis para tukuyin kung ang mga ito ay tama ba o hindi at para tingnan kung ang mga ito ay totoo ba o hindi? Pagkatapos ninyong marinig ang mga tsismis, iniisip lang ninyo sa puso ninyo na hindi totoo ang mga ito, na ito ay ganap na pag-iimbento ng mga tsismis ng malaking pulang dragon at pagsasakatuparan ng isang kampanya ng paninirang-puri, pero hindi ninyo pinabubulaanan ang mga ito batay sa katotohanan at sa mga katunayan, at ang totoo ay mayroon pa rin kayong ilang pagdududa sa puso ninyo at ginagamit lang ninyo ang mga doktrinal na pahayag na ito para lutasin ang mga pagdududa ninyo. Ang ganito bang pag-iisip ay magbibigay-kakayahan sa inyo na makapanindigan? Ito ba ay paghahanap sa katotohanan? Ipinapakita ba nito na nauunawaan ninyo ang katotohanan at na nakamit ninyo ang katotohanan? Nalutas ba ang ugat ng problema? (Hindi.) Kaya, gusto ba ninyong gamitin ang katotohanan para lutasin ang problemang ito, para makilatis ninyo ang mga tsismis na ito, hindi kayo malihis, hindi kayo magkaroon ng anumang mga tanong sa inyong puso, at ganap na mapawi ang inyong mga pagdududa, paghihinala, at pagiging mapagbantay laban sa Akin? Iniisip ng ilang tao, “Mula nang magsimula kaming manampalataya sa Diyos hanggang ngayon, nakikinig na kami sa Iyong mga sermon at tinatanggap na namin ang Iyong pagdidilig at pagpapastol, at may kaunti na kaming nakamit at pag-usad. Pero hindi kami aktuwal na namuhay kasama Mo o nagkaroon ng totoong pakikisalamuha sa Iyo bilang isang tao. Kaya, ganap kaming nasa dilim at walang alam tungkol sa kung anong uri Ka ng tao, kung ano ang Iyong personalidad at karakter, at kung anong klase ng buhay ang ipinapamuhay Mo.” Ibig sabihin, pagdating sa iba’t ibang pagpapamalas at pagbubunyag ng pagkatao ng laman na ito, pati na sa buhay Ko, at sa saloobin Ko at mga partikular na pagpapamalas sa pakikitungo sa mga tao at usapin, palagi nang kinakabitan ng tandang pananong ng mga tao ang mga bagay na ito at palagi na silang nagkikimkim ng mga pagdududa tungkol sa mga ito. Sa isang banda, ang pagkikimkim ng mga tao ng mga pagdududa ay nagmumula sa pagiging hindi nila isandaang porsiyentong nakatitiyak tungkol sa pagkakatawang-tao ng Diyos, at sa kabilang banda ay nagmumula ito sa pagkaimpluwensiya ng mga tao sa mga tsismis ng mundo ng relihiyon o ng malaking pulang dragon dahil masyadong mababaw ang kanilang pagkaunawa sa katotohanan. Kaya, marami kayong mga haka-haka tungkol sa Akin. Siyempre, ang nilalaman ng mga haka-hakang ito ay tiyak na hindi positibo o wasto; tiyak na naglalaman ito ng ilang madilim at negatibong elemento. Ang pagkikimkim ng mga haka-hakang ito—isa ba itong mabuting bagay o masamang bagay para sa inyo? Isa ba itong hadlang, gapos, o isang pang-uudyok? Ano sa tingin ninyo? (Kung may ganitong mga negatibong haka-haka sa kanilang puso ang mga tao, hindi ito isang mabuting bagay kundi isang hadlang. Idudulot nito na ang mga tao ay maging mapagbantay sa Diyos; wala itong anumang magagawa para tulungan ang kanilang pananampalataya sa Diyos.) Ano ang epekto ng mga negatibong bagay na ito sa inyo? Ano ang mga kahihinatnang idudulot ng mga ito? Sa ilang kapaligiran, mapanganib ba ang mga bagay na ito para sa iyo? (Oo.) Dahil ang mga bagay na ito ay isang hadlang at hindi isang mabuting bagay para sa iyo, dapat mo bang gamitin ang katotohanan para lutasin ang mga ito? O dapat mo bang isantabi ang mga ito, huwag intindihin ang mga ito, at huwag isipin ang mga ito, naghihintay hanggang sa may isang isyu na aktuwal na lumitaw para tugunan ang mga ito? Ano ang inyong saloobin? (Nang makarinig ako ng mga tsismis, isinantabi ko nga ang mga ito at hindi ko nga pinansin ang mga ito. Pero ngayon lang, sa pamamagitan ng pakikipagbahaginan ng Diyos, napagtanto ko na kapag lumilitaw ang mga problemang ito, dapat lutasin ang mga ito gamit ang katotohanan. Kung hindi, hindi mabibitawan ng isang tao ang hadlang na ito sa kanyang puso, at sa mga partikular na sitwasyon, maaari itong humantong sa masasamang kahihinatnan, sa pagiging mapaghinala pa nga sa Diyos at pagtatatwa sa Diyos, na napakamapanganib.) Bagama’t hayagan mong sinasabi na mga tsismis ang mga ito, kung hindi mo kailanman tunay na kinikilatis ang mga tsismis na ito o kailanman ay wala kang tamang saloobin sa mga ito, at palagi mong dala-dala ang mga negatibong bagay na ito sa iyong puso, madalas kang malilimitahan ng mga ito. Ang mga tsismis na ito ay magiging isang bombang sasabog na para sa iyo, handang sumabog sa anumang sandali at sa anumang lugar. Ang mga kahihinatnan nito ay walang duda na magiging wala sa hinagap, at sasabog ka hanggang sa magpira-piraso. Hindi ba’t ang mga pumipirma sa “Tatlong mga Pahayag” ang mga nagpasabog ng bomba at sumabog hanggang sa magkapira-piraso? Pagkatapos nilang pirmahan ang “Tatlong mga Pahayag”, hindi pa rin tumitigil ang malaking pulang dragon. Iginigiit nito na dapat silang magsabi ng ilang bagay na nang-iinsulto sa Diyos, at saka lang makokonsiderang tapos na ang usapin. Bagama’t sa puso nila ay ayaw nila, pakiramdam nila ay wala silang mapagpipilian, at nagpapailalim sila kay Satanas para makaiwas sa pagkakakulong. Pagkatapos insultuhin ang Diyos nang pasalita, pakiramdam nila ay wala na silang pag-asa na makatanggap ng mga pagpapala, na ganap nang katapusan nila. Hindi na nila kailangang isipin kung totoo ba o hindi ang mga tsismis na ito, at ganap na naglalaho ang mga pagkabalisa, pag-aalala, pagkatakot, at pangamba na dala-dala nila sa loob ng maraming taon ng pananampalataya sa Diyos. Kasabay nito, nawawasak din ang pag-asa nila na maligtas. Sabihin ninyo sa Akin, kahit pa ang mga tao ay mapaghinala sa nagkatawang-taong Diyos o sa daloy na ito, dapat ba nilang insultuhin ang Diyos? (Hindi.) Kapag sinasabihan ka ng malaking pulang dragon na insultuhin ang Diyos, bakit mo ito sinusunod? Kahit sino pa ito, kahit pa itinatatwa ng isang tao ang tunay na daan, itinatatwa ang daloy na ito, hindi pa rin niya dapat insultuhin ang Diyos. Anong uri ng mga tao ang nang-iinsulto sa Diyos? (Ang mga taong kayang insultuhin ang Diyos ay mga taong may masamang pagkatao at mga tao ring may matinding pagkamuhi sa katotohanan at nagpapasakop sa impluwensiya ni Satanas.) Sabihin ninyo sa Akin, kung ang mga tao ay tunay na nananampalataya sa puso nila na umiiral ang Diyos, naniniwala na ang Diyos ang Lumikha, na ang sangkatauhan ay nilikha ng Diyos, na ang buhay ng tao ay ipinagkaloob ng Diyos, at na ang Diyos ang may kataas-taasang kapangyarihan sa lahat ng bagay, iinsultuhin ba nila ang Diyos? (Hindi.) Hindi nila kailanman gagawin iyon. Anuman ang mga sitwasyon, hindi nila iinsultuhin ang Diyos. Kahit pa mapaghinala sila sa pangalang Makapangyarihang Diyos o sa daloy na ito na siyang gawain ng Makapangyarihang Diyos, hinding-hindi nila kailanman iinsultuhin ang Diyos. Kaya, ang uri ng tao na kayang insultuhin ang Diyos ay hindi lamang itinatatwa ang daloy na ito at itinatatwa ang Makapangyarihang Diyos na nagkatawang-tao kundi itinatatwa rin ang gawain ng Diyos at ang katotohanang ipinahayag ng Diyos. Kung gayon ay saang kategorya nabibilang ang ganitong uri ng mga tao? (Sila ay mga diyablo; sila ay mga taong nagtatatwa sa Diyos sa puso nila.) Ang ganitong uri ng mga tao ay bahagi ng pangkat ni Satanas at ng mga diyablo; hindi sila hinirang na mga tao ng Diyos, hindi mga tupa ng Diyos—sila ay hindi tao. Pagkatapos maaresto ng malaking pulang dragon ang ilang tao, dahil hindi nila nauunawaan ang katotohanan at wala silang pagkilatis, sila ay nagiging mapagduda kapag nakakarinig sila ng mga tsismis. Nagkakaroon sila ng mga pagdududa tungkol sa Diyos na nagkatawang-tao, at sa ilalim ng mga pagbabanta, pang-aakit, at pamumuwersa ng malupit na pagpapahirap, itinatatwa nila ang pangalan ng Diyos, itinatatwa ang daloy na ito na siyang gawain ng Banal na Espiritu, at itinatatwa ang iglesia. Katumbas na ito ng pagkakanulo sa Diyos. Pero ang ilang tao ay kaya pa ngang insultuhin ang Diyos—ito ay ganap na kawalan ng konsensiya at katwiran, wala itong kapatawaran, at ito ay paggawa ng kasalanan na hindi mapapatawad. Kapag nang-iinsulto ka ng mga tao, o kapag inaatake, hinuhusgahan, o sinisiraan mo sila, sa mga legal na termino, sa pinakamalala ay matutukoy ito bilang pagkakasala ng paninirang-puri, o sa pinakamalulubhang kaso, isa itong personal na pag-atake. Hindi ito masyadong malubha at hindi nagreresulta sa kamatayan. Gayumpaman, kapag kaya ng isang tao na insultuhin ang Diyos, nag-iiba ang kalikasan ng problema. Hindi na ito simpleng pang-iinsulto sa Diyos—ito ay paglapastangan sa Diyos! Ano ang ibig sabihin ng paglapastangan? Ibig sabihin nito ay direktang pag-atake, paninirang-puri, pang-iinsulto, o paninira sa mga positibong bagay, sa katotohanan, o sa Diyos—ang lahat ng ito ay maituturing na paglapastangan. Ang Diyos ay banal, ang Diyos ang pinakamataas, ang Diyos ang may kataas-taasang kapangyarihan sa buong sangkatauhan, ang Diyos ang Siyang nagtutustos ng buhay para sa sangkatauhan, at ang Diyos ang pinagmumulan ng buhay ng tao. Ang diwa, pagkakakilanlan, at katayuan ng Diyos ay pinakamataas. Ang Diyos ay perpekto, mabuti, at banal, Siya ay walang kapintasan at hindi masusumbatan. Dahil mismo ang Diyos ay banal, perpekto, at pinakamataas, at dahil ang Diyos ang pinagmulan na nagtutustos ng buhay sa sangkatauhan, ang anumang paninira, pag-atake, o pang-iinsulto sa Diyos ng nilikhang sangkatauhan ay maituturing na paglapastangan. Dapat ay nauunawaan na ninyo ngayon kung ano ang “paglapastangan”, hindi ba? (Ang anumang pag-atake, pang-iinsulto, o paninira sa Diyos ay maituturing na paglapastangan.) Kung ipapaliwanag ang salitang “paglapastangan”, ibig sabihin nito ay paninira, paghusga, o pagkondena sa mga positibong bagay, at lalong ito ang paninira, paghusga, o pagkondena sa katotohanan o sa Diyos. Ito ay tinatawag na paglapastangan. Kaya, ang salitang “paglapastangan” ay maaari lang gamitin para ilarawan ang paninira, pang-iinsulto, pag-atake, o paghusga ng sangkatauhan sa Diyos—medyo naaangkop ito. Kapag ang mga tao ay nanghuhusga, nang-iinsulto, nang-aatake o kumokondena ng ibang tao, kung ito ay hindi naaayon sa mga katunayan, sa pinakamalubha, ito ay paninirang-puri. Kung ito ay naaayon sa mga katunayan, hindi ito maituturing na paninirang-puri. Gayumpaman, ang paghusga at pagkondena ng mga tao sa Diyos ay pagbabaluktot sa mga katunayan at paggawang huwad sa katotohanan—ito ay maituturing na paglapastangan. Ano ang kalikasan ng mga tao na nangangahas na kondenahin ang Diyos? May kasalanan ba ang Diyos? (Wala.) Ang Diyos ay banal, ang Diyos ay walang kasalanan, kaya ang anumang paninira, pag-atake, paghusga, o pang-iinsulto sa Diyos ay tinatawag na paglapastangan. Iniisip ng mga nang-iinsulto sa Diyos, “Hangga’t magsasabi ako ng ilang bagay na nang-iinsulto sa diyos, maaari akong makalaya at makatakas sa panganib. Dahil sa mga sitwasyon, hindi ito tatandaan ng diyos.” Mula sa perspektiba ng isang tao, kaunting pang-insulto lang ito, na tila hindi isang malaking problema. Pero paano tinitingnan ng Diyos ang usaping ito? Na kaya mong insultuhin ang Diyos ay nagpapakita na itinatwa mo na ang Diyos sa iyong puso. Tanging dahil nagkikimkim ka ng pagkamuhi sa Diyos sa iyong puso kaya nagagawa mo siyang insultuhin. Nagkukusa ka mang insultuhin ang Diyos o pinupuwersa ka ng iba na insultuhin Siya, isa itong pagpapamalas ng pagtatatwa sa Diyos at pagkamuhi sa Diyos. Samakatwid, ang ganitong pag-uugali at kilos ay isang ganap na paglapastangan.

Ang ilang tao ay hindi kailanman mabitawan ang iba’t ibang tsismis, palaging iniisip na maaaring totoo ang mga ito. Palagi nilang gustong iberipika kung totoo ba ang mga tsismis na ipinapakalat ng malaking pulang dragon, na siyang namumunong partido, ng mundo ng relihiyon, at ng mga walang pananampalataya—lalo na ang mga tsismis at komento na naka-post online. Kung hindi kailanman ipapaalam ng Diyos ang Kanyang tindig o kung hindi kailanman magbibigay ng anumang paglilinaw ang Kanyang sambahayan, ganap silang maniniwala na totoo ang mga tsismis na ito, at itatatwa at ipagkakanulo nila ang Diyos—ano ang problema rito? Sa anong batayan ba sila nananampalataya sa Diyos? Kung ang pananampalataya nila ay batay sa kung totoo ba ang mga tsismis, iyon ay isang malaking pagkakamali. Sa katunayan, maraming tsismis na ang napakalinaw na hinimay at napabulaanan sa mga sermon at pagbabahaginan, at sa mga pelikula ng sambahayan ng Diyos; hindi Ko na kailangang magdetalye rito. Kaya, aling mga uri ng tsismis ang gusto pa rin ninyong iberipika? Isiwalat natin ngayon ang paksang ito. Kung gusto ninyong magberipika ng mga tsismis, sasabihin Ko sa inyo kung ano ang masasabi Ko tungkol sa mga ito, para hindi patuloy na mag-isip ang ilang tao na, “May itinatago Ka ba sa amin na ayaw Mong malaman namin? Palagi naming nadarama na parang hindi Ka namin ganap na maintindihan. Bagama’t sumusunod kami sa Iyo at nakarinig na kami ng napakaraming katotohanan, hindi pa rin kami nakatitiyak sa puso namin kung totoo ba o hindi ang mga tsismis, kaya palagi kaming may ideya at kaisipan na iberipika ang mga ito.” Kung gusto ninyong iberipika ang mga ito, sabihin ninyo ito nang lakas-loob. Hayagan nating pag-usapan ang usaping ito. Sasabihin Ko sa inyo kung ano ang masasabi Ko tungkol sa mga ito—walang kailangang itago. May sinuman ba na nais na iberipika ang mga ito? (Wala.) Ang dahilan ba kaya ayaw ninyong iberipika ang mga ito ay naitatag sa pundasyon na hindi kayo naniniwala sa mga tsismis ng malaking pulang dragon, o dahil mayroon kayong saloobin na, “Ayaw kong mag-abala pa sa usaping ito—hahayaan ko na lang ito”? O dahil ba natatakot kayo na pagkatapos iberipika ang mga tsismis, kayo ay madidismaya at hindi ninyo magagawang harapin ang resulta, at hindi ninyo alam kung magagawa ninyong manindigan, at ayaw ninyong harapin ang gayong mga kahihinatnan? Anuman ang nilalaman ng mga tsismis na ito, gusto man ninyo o hindi na iberipika ang mga ito, gusto man ninyo o hindi na marinig kung ano ang masasabi Ko tungkol sa mga tsismis na ito o ang komento Ko sa mga ito, anuman ang saloobin ninyo, mayroon lang Akong iisang saloobin: Kung nauunawaan ninyo ang katotohanan, likas na magagawa ninyong kilatisin ang mga tsismis na ito; kung hindi ninyo nauunawaan ang katotohanan at hindi ninyo hinahanap ang katotohanan, wala Akong komento. Ito ay dahil nakapagsabi na Ako ng napakaraming salitang nagpapahayag ng katotohanan; hindi Ko kailangang ipaliwanag ang mga tsismis na ito sa inyo—hindi ito ang gawain na dapat Kong gawin. Hindi pa rin ba ninyo kayang kilatisin ang mga tsismis kahit pagkatapos makinig sa napakaraming sermon? Kung hindi ninyo kaya, ibig sabihin nito ay hindi ninyo nauunawaan ang katotohanan. Kahit gaano karami ang sabihin sa isang taong hindi nakakaunawa sa katotohanan, wala itong silbi—para itong pakikipag-usap sa mga walang pananampalataya; kahit gaano karami ang sabihin mo, hindi sila makakaunawa. Samakatwid, wala Akong komento pagdating sa anumang mga tsismis! Ayaw Kong ipaliwanag ang anumang bagay, ayaw Ko ring magsabi ng anuman, ayaw Ko ring pangatwiranan o depensahan ang anumang bagay. Anuman ang sinasabi sa mundo sa labas, wala Akong komento! Malinaw ba ninyong narinig ito? (Oo.) “Walang komento”—isa itong uri ng saloobin. Dagdag pa rito, ano ang nais Kong sabihin sa inyo tungkol sa usaping ito? Ito ay na, kahit kailan, ang pagkakakilanlan at diwa ng Diyos ay hindi magbabago, ang katayuan ng Diyos ay hindi magbabago, ang disposisyon ng Diyos ay hindi magbabago, ang awtoridad at kapangyarihan ng Diyos ay hindi magbabago, ang katunayan na ang Diyos ang may kataas-taasang kapangyarihan sa sangkatauhan at ang nagtutustos ng buhay para sa kanila ay hindi magbabago, ang katunayan ng pagkakatawang-tao ng Diyos ay hindi magbabago, at ang katunayan na ang Diyos ang katotohanan, ang daan, at ang buhay ay hindi kailanman magbabago. Sapat na ba ang mga salitang ito para lutasin ang mga pagdududa ninyo? (Oo.) Ito lang ang masasabi Ko sa inyo tungkol sa usaping ito. Kung nauunawaan ninyo, tanggapin ninyo ito. Kung hindi ninyo nauunawaan, maglaan kayo ng oras para pagbulay-bulayan ito. Kung mayroon ka pa ring mga pagdududa sa puso mo at hindi malulutas ng mga salitang ito ang mga pagdududa mo, wala na Akong magagawa pa. Hayaan na lang ang natural na takbo ng mga bagay. Ito lang ang lahat ng kaya Kong sabihin at gawin para sa iyo. Angkop ba ang pamamaraang ito? (Oo.) Maaari bang magkaroon ng partikular na epekto sa mga tao ang mga salitang ito? Kapag nahaharap sa iba’t ibang komplikadong usapin, kung lilitaw ang isang lamat sa ugnayan mo at ng Diyos, o kung magkakaroon ka ng mga seryosong pagdududa tungkol sa Diyos, at hindi kayang lutasin ng mga salitang ito ang problemang kasalukuyan mong hinaharap, kung gayon ay isa kang hindi mananampalataya. Ang tinatanggap mo ay hindi ang katotohanan kundi ang mga kasinungalingan ni Satanas at kung anumang maladiyablong mga salitang sinasabi ni Satanas. Katulad lang ito kay Adan at Eba noong simula—sinabi ng Diyos, “Maaari kayong kumain mula sa lahat ng puno sa hardin, pero hindi kayo maaaring kumain mula sa puno ng kaalaman ng mabuti at masama, dahil sa araw na kainin ninyo ito, tiyak na kayo ay mamamatay.” Pinanghawakan nila ang mga salita ng Diyos sa kanilang puso pagkatapos makinig sa mga ito. Pero nang sabihin sa kanila ni Satanas na, “Sinabi ng Diyos na hindi kayo dapat kumain ng bunga ng puno ng kaalaman ng mabuti at masama—hindi ito tiyak na totoo. Kung kakainin ninyo ito, hindi tiyak na kayo ay mamamatay,” agad na nagduda si Adan at si Eba. Inabandona nila ang mga salita ng Diyos at pinaniwalaan nila ang mga salita ng ahas. Pinaghinalaan nila na isang kasinungalingan ang sinabi ng Diyos. Dahil sa sinabi ng ahas, hindi na sila naniwala sa Diyos o sumunod sa Diyos kundi ganap nang sumunod sa mga kasinungalingan ng ahas. Malinaw na nakikita kung ano ang huling kinahinatnan nito. Habang pinaniniwalaan at tinatanggap kung ano ang sinabi ng ahas sa kanila, itinatatwa rin nila kung ano ang sinabi ng Diyos, iniisip na isang kasinungalingan ang sinabi ng Diyos. Hindi na sila naniwala na totoo ang mga salita ng Diyos, at hindi na sila naniwala sa pagkakakilanlan at diwa ng Diyos. Sa halip, naging mapaghinala sila sa Diyos, pinaghihinalaan na mayroon Siyang mga lihim na motibo sa kanila at na nililinlang Niya sila gamit ang mga kasinungalingan. Sa kabaligtaran, naniwala sila na totoo ang sinabi ng ahas at na para sa kapakanan nila ang sinabi ng ahas. Ang huling kinahinatnan ay naakit sila ng ahas at nagawang tiwali ni Satanas. Lumihis sila mula sa pangangalaga ng Diyos, nawalan ng proteksiyon ng Diyos, at tumahak sa landas na wala nang balikan.

Nalutas na ba para sa inyo ang mga problema ng mga tsismis? Kung hindi pa nalutas ang mga ito, unti-unti ninyong iproseso ito nang kayo mismo. Tungkol naman sa kung paano tatratuhin ang mga tsismis, napakarami Ko nang naibahagi. Kung may mga tao pa rin na hindi kayang malinaw na makaunawa ng iba’t ibang tsismis at hindi makakilatis sa mga ito, magbahaginan kayo tungkol dito at lutasin ninyo ito nang kayo-kayo lang. Bagama’t ang usaping ito ay hindi maituturing na isang malaking usapin, sa pang-araw-araw na buhay ng mga tao ay isa itong bagay na maaaring madalas na makagulo sa kanilang isipan at makagulo sa kanilang buhay. Bagama’t ang ilang tsismis ay hindi umaabot sa punto na kukuhain agad ang iyong buhay, ang mga ito ay isa ring uri ng panliligalig sa iyo, katulad ng isang nakakainis na langaw na hindi nangangagat ng mga tao pero pinandidirian nila—lumilitaw ang mga ito paminsan-minsan para guluhin ka. Lalo na kapag ikaw ay mahina, kapag ikaw ay nahaharap sa pagkabigo o mga problema, o kapag ikaw ay negatibo, lilitaw ang mga tsismis at maladiyablong salitang ito para guluhin ka, para pahirapan ka sa iyong puso, hinihila ka pabalik, unti-unti kang pinalulubog. Sa ganitong paraan mismo umatras at tumigil sa pananampalataya ang ilang tao. Kita mo, ang mga taong ipinadala sa mga grupong B o sa mga ordinaryong iglesia ay nasa malaking panganib—pero wala ba sa panganib ang mga taong gumagawa ng tungkulin nang full-time? Ang ilan sa kanila ay nasa malaking panganib din. Aling grupo sa kanila? Ang grupo ng mga tao na patuloy na nabibigong maunawaan ang katotohanan. Kahit gaano karami na ang mga salita ng Diyos na narinig nila, hindi nila nauunawaan ang mga ito. Sa puso nila, palagi silang puno ng pagdududa: “Bakit hindi ko matukoy kung alin sa mga salita ng Diyos ang katotohanan? Sinasabi ng lahat na ang katotohanan ang daan, ang buhay—bakit hindi ko nadarama na ito ang buhay? Narinig ko na rin ang marami sa mga salita ng Diyos, pero ang buhay sa loob ko ay hindi nagbago; ako pa rin ito, hindi ako nagbago!” Hindi nila kailanman nauunawaan kung ano ang katotohanan, hindi kailanman nauunawaan ang gawain ng Diyos, at palaging hindi malinaw sa kanila ang tungkol sa mga pangitain. Ang gayong mga tao ay nasa panganib. Kapag nakakarinig ng mga tsismis ang ganitong uri ng mga tao, hindi nila kailanman hinahanap ang katotohanan para kilatisin ang mga ito; ang alam lang nila ay iwasan at tanggihan ang mga tsismis. Kung nagagawa nilang iwasan ang mga ito, suwerte silang nakakaiwas sa sakuna; kung hindi nila nagagawang iwasan ang mga ito, nadadagit sila ni Satanas. Sabihin ninyo sa akin, nagkataon lang ba na ang gayong mga tao ay maaaring madagit ni Satanas? (Hindi.) Ang mga hindi kailanman nakakaunawa sa katotohanan, ang mga hindi kailanman nakakaunawa kung ano ang pananampalataya sa Diyos—mga tupa ba ng Diyos ang mga taong ito? Kaya ba nilang maunawaan ang mga salita ng Diyos? (Hindi.) Ang mga taong ito ay hindi kailanman nauunawaan ang mga salita ng Diyos, hindi rin nila hinahanap ang katotohanan; at palagi nilang inaalala ang: “Kailan darating ang araw ng Diyos? Kailan tayo makakapasok sa kaharian ng langit?” Pagdating sa mga bagay na dapat maunawaan ng mga tao sa pananampalataya sa Diyos, wala silang nauunawaan sa mga ito. Napakagulo ng kanilang isipan! Sabihin ninyo sa Akin, kapag nakikipag-usap Ako sa ganitong uri ng taong magulo ang isip, anong damdamin ang mayroon Ako sa Aking puso? Ito ba ay karangalan o kapighatian? O isa ba itong damdamin ng labis na pagkagalit? Naiirita Ako kapag nakikita ang mga taong ito. Ano bang mapapala ng mga taong ito na magulo ang isip na hangal mula sa pananampalataya sa Diyos? Pagkatapos silang arestuhin at i-brainwash ng malaking pulang dragon, sila ay nabubunyag at natitiwalag. Hindi nauunawaan ng mga taong ito ang katotohanan kahit kaunti, at ayaw ng sambahayan ng Diyos sa gayong mga tao. Sila ay nabubunyag at natitiwalag sa pamamagitan ng malaking pulang dragon. Sabihin mo sa Akin, ito ba ay hindi mapagmahal? (Hindi.) Kung ang gayong mga tao ay hindi naaresto ng malaking pulang dragon, at kung wala ang mga tsismis na ito na naglilihis sa kanila, palagi ba silang kakapit sa iglesia? Anong mga sitwasyon ang maaaring magdulot na umatras sila? ( Ito ay sa pamamagitan mismo ng mga tsismis ng malaking pulang dragon. Pagkatapos nilang marinig ang mga tsismis at maniwala sa mga ito, umaatras sila.) Sa pamamagitan mismo ng mga malademonyong kuko ng malaking pulang dragon, ng hambingang ito, kaya sila ay nadadagit at sa huli ay hindi na sila nananampalataya. Sa katunayan, hindi kayang maarok ng mga taong ito ang katotohanan, hindi nila kayang gumawa ng anumang tungkulin, at hindi nila kayang magbigay ng anumang serbisyo. Sa sambahayan ng Diyos, pandagdag lang sila sa bilang, palamunin at naghihintay ng kamatayan. Ang bawat isa sa kanila ay nasa kaawa-awang kalagayan, pero sinasabi nila na sila ay mga tagasunod ng Diyos, na sila ay hinirang na mga tao ng Diyos—hindi ba’t kahiya-hiya sila? Sa pinakamababa, ang mga sumusunod sa Diyos ay dapat na mga tao, hindi mga patay na tao na walang espiritu, hindi mga hayop. Dapat sila ay mga tao na kayang maunawaan ang mga salitang sinasabi ng Diyos. Tanging ang mga kayang maunawaan ang mga salita ng Diyos at maunawaan ang katotohanan ang mga tupa ng Diyos. Tanging ang mga tupa ng Diyos ang kayang sinserong gawin ang kanilang tungkulin at sumunod sa Diyos. Ang mga hindi tupa ng Diyos ay hindi mga sinserong tagasunod. Pinapasok nila ang iglesia nang may pakay, iyon ay ang magkamit ng mga pagpapala. Wala ang Diyos sa kanilang puso. Kahit ilang taon pa silang manampalataya, imposible na kailanman ay magkaroon sila ng may-takot-sa-Diyos na puso. Ang mga diyablo, mga Satanas, at ang mga sinasapian ng maruruming espiritu at masasamang espiritu ay alam din na ito ang tunay na daan, at nagnanais din sila ng mga pagpapala. Pero gusto ba ng Diyos ang gayong mga tao? (Hindi.) Sinasapian ng iba’t ibang masasamang espiritu at maruruming espiritu ang mga hayop, at pagkatapos nilang sumailalim sa maraming taon ng paglilinang at maging mahihiwagang nilalang, palagi nilang gustong maging tao. Ayaw nilang manatili bilang maruruming espiritu, masasamang espiritu, o iba’t ibang espiritu ng hayop; gusto nilang umangat sa isang mas mataas na antas—ang maging tao. Gayundin, ang mga hangal na ito na magulo ang isip ay gusto ring iangat ang kanilang ranggo, gustong maging hinirang na mga tao ng Diyos. Sabihin mo sa Akin, gusto ba ng Diyos ang gayong mga tao? Hindi. Kahit pa pasukin nila ang iglesia, wala itong saysay; dapat silang paalisin anuman ang mangyari. Kapag napaalis na sila, magiging dalisay ang sambahayan ng Diyos, at magiging dalisay ang iglesia. Sa pinakamababa, ang mga nananatili ay dapat na mga taong kumikilala sa pagkakakilanlan at diwa ng Diyos, kumikilala na ang Diyos ang katotohanan, ang daan, at ang buhay, at handang magserbisyo para sa Diyos. Kaya ba itong makamit ng mga hangal na iyon na magulo ang isip? Napakalayo na makamit nila ito. Lahat sila ay mga patay na tao na walang espiritu, pero palagi nilang gusto ng mga pagpapala, palaging gustong makapasok sa kaharian, palaging gustong makapunta sa langit. Hindi maliit ang kanilang ambisyon at pagnanais, pero hindi man lang nila tinitignan kung ano sila—masyadong mataas ang tingin nila sa kanilang sarili! Tama na itiwalag ang gayong mga tao. Pakiramdam ba ninyo ay sayang ito? (Hindi.) Mula sa simula, sinabi ng Diyos, “Ang ninanais Ko ay ang kahusayan ng mga tao, sa halip na malaking bilang nila.” Ito ang hinihinging pamantayan ng Diyos sa Kanyang hinirang na mga tao, pati na ang hinihingi at prinsipyo tungkol sa bilang ng mga tao sa iglesia. “Ang ninanais Ko ay ang kahusayan ng mga tao”—dito, ang “kahusayan” ba ay tumutukoy sa mabubuting sundalo ng kaharian o sa mga mananagumpay? Hindi tumpak ang alinman sa mga ito. Sa tumpak na pananalita, ang “kahusayan” ay tumutukoy sa mga nagtataglay ng normal na pagkatao, sa mga tunay na tao. Sa sambahayan ng Diyos, kung kaya mong gumawa ng mga tungkulin na dapat gawin ng isang tao, kung maaari kang gamitin bilang isang tao, at kung kaya mong tuparin ang mga responsabilidad, tungkulin, at obligasyon ng isang tao nang hindi ka hinihila, kinakaladkad, o itinutulak ng iba, at hindi ka walang silbing basura, hindi isang palamunin, hindi isang batugan—kaya mong pasanin ang mga responsabilidad at obligasyon ng isang tao at pasanin ang misyon ng isang tao—ito lang ang pagiging pasok sa pamantayan bilang isang tao! Ang mga batugan ba at ang mga hindi nag-aasikaso sa mga wastong gampanin ay kayang pasanin ang misyon ng isang tao? (Hindi.) Ang ilang tao ay ayaw magpasan ng responsabilidad; ang ilan ay hindi ito kayang pasanin—sila ay mga walang kuwentang basura. Ang mga hindi kayang magpasan ng mga responsabilidad ng isang tao ay hindi matatawag na tao. Tingnan mo ang mga may kapansanan sa pag-iisip, mga estupido, may cerebral palsy, o paralisado ang katawan—maaari ba silang tawaging mga taong pasok sa pamantayan? (Hindi.) Bakit hindi? Ang gayong mga tao ay walang abilidad na mamuhay, walang abilidad na manatiling buhay, at walang abilidad na pangalagaan ang kanilang sarili. Ganap silang umaasa sa iba para sa tulong at pangangalaga, namumuhay nang walang abilidad na suportahan ang kanilang sarili, at hindi nila kayang pasanin ang mga responsabilidad at obligasyon ng isang tao. Ang mga hindi kayang pasanin ang sarili nilang tungkulin sa sambahayan ng Diyos ay mga hindi normal na tao, at ayaw sa kanila ng Diyos. Ikaw man ay isang lider o manggagawa, o gumagawa ng partikular na gawain na kinasasangkutan ng mga propesyonal na kasanayan, dapat magawa mong pasanin ang gawaing responsabilidad mo. Bukod sa kakayahang pamahalaan ang sarili mong buhay at pananatiling buhay, ang iyong pag-iral ay hindi lang tungkol sa paghinga, tungkol sa pagkain, pag-inom, at pagsasaya, kundi tungkol sa kakayahang magpasan ng misyon na ibinigay ng Diyos sa iyo. Ang gayong mga tao lang ang karapat-dapat na tawaging mga nilikha at karapat-dapat na tawaging tao. Ang mga nasa sambahayan ng Diyos na palaging gustong maging palamunin at palaging sinusubukang manlinlang, umaasang magagawa nilang patusong maabot ang wakas at magkamit ng mga pagpapala, ay hindi kayang magpasan ng anumang gawain o ng anumang responsabilidad, lalo na ng anumang misyon. Ang gayong mga tao ay dapat na matiwalag, at hindi ito sayang. Ito ay dahil ang natitiwalag ay hindi isang tao—hindi sila kalipikado na matawag na tao. Maaari mo silang tawaging mga taong walang silbi, mga batugan, o mga tambay; ano’t anuman, hindi sila karapat-dapat na matawag na tao. Kapag itinatalaga mo sila sa isang gawain, hindi nila ito kayang tapusin nang sila lang; at kapag itinatalaga mo sila sa isang gampanin, hindi nila kayang pasanin ang responsabilidad nila o tuparin ang obligasyon na dapat nilang tuparin—katapusan na ng gayong mga tao. Hindi sila karapat-dapat na mabuhay; nararapat silang mamatay. Ang hindi pagbawi ng Diyos sa buhay nila ay biyaya na Niya, ito ay isang katangi-tanging pabor.

Tungkol sa paksa ng mga tsismis, titigil na tayo rito. Kung mayroon pa rin kayong anumang mga problema, maaari ninyong banggitin ang mga ito at magbahagi tungkol sa mga ito o hanapin ang katotohanan para lutasin ang mga ito nang kayo-kayo lang. Hindi na natin ito pag-uusapan pa, okey? Mayroon bang anumang pagtutol ang sinuman? (Wala.) Kung mayroong anumang mga problema na hindi Ko natalakay, maaari kayong mag-isip ng paraan para lutasin ang mga ito nang kayo-kayo lang. Sa usaping ito, natupad Ko na ang Aking responsabilidad. Ipagpalagay nang may nagsasabi, “Hindi pa namin nakukuha ang sagot na gusto namin; totoo ba o hindi ang mga tsismis na iyon? Pakiusap, bigyan Mo kami ng malinaw na sagot.” Kahit pa bigyan Ko kayo ng isang malinaw na sagot, anong problema ang malulutas nito? Kaya Ko sinasabi na dapat ninyong hanapin ang sagot na ito nang kayo-kayo lang. Wala Akong komento rito. Lahat ng ito ay nakadepende sa kung kayo ba ay may pagkilatis. Ang mga nagkamit ng katotohanan ay hindi kailanman malilihis. Sa katunayan, ang mga tsismis na ito ay nagbunyag na ng maraming tao. Ang mga taong maraming taon nang nananampalataya sa Diyos pero hindi nagkamit ng katotohanan ay nabunyag nang lahat—ito ang karunungan ng Diyos. Ito ang sagot Ko. Nauunawaan mo ba? (Oo.) Kaya, ano ang gusto Kong sabihin sa inyo? Ang lahat ng gusto Kong sabihin ay nasa mga aklat ng Ang Salita ay Nagpapakita sa Katawang-Tao at nasa lahat ng sermon. Ang mga salitang ito ang siyang nais Kong sabihin sa inyo. Hindi ba’t sapat na ang mga ito? (Oo.) Kung iginigiit pa rin ng ilang tao, sinasabi na, “Kung gayon, tungkol sa mga tsismis, mayroon Ka bang anumang sagot?” ang sinasabi Ko ay wala, wala pa rin Akong komento. Nasabi Ko na ang marami sa gusto Kong sabihin sa lahat ng sermon. Kung handa kayong hanapin ang katotohanan, at kaya ninyong tanggapin at sundin ang mga salitang ito, malulutas ang mga problema ninyo. Kung hindi ninyo tinatanggap ang mga salitang ito, ang mga problema ninyo ay mananatiling mga problema magpakailanman. Natupad Ko na ang Aking responsabilidad; wala na itong kinalaman pa sa Akin. Malinaw ba ninyong narinig? (Oo.)

Ang Unang Pagsasagawa Para sa Paghahangad sa Katotohanan: Pagbitiw

Pagbitiw sa mga hadlang sa pagitan ng sarili at ng Diyos at sa pagkamapanlaban nila sa Diyos

I. Pagbitiw sa mga Kuru-kuro at Imahinasyon Tungkol sa Diyos: Pagbitiw sa mga Kuru-kuro at Imahinasyon Tungkol sa Gawain ng Diyos

F. Hindi Binabago ng Gawain ng Diyos ang mga Likas na Kondisyon ng mga Tao; Layon Nitong Baguhin ang Kanilang mga Tiwaling Disposisyon

Ipagpatuloy natin ang pagbabahaginan tungkol sa paksa na “Paano Hangarin ang Katotohanan.” Sa panahong ito, tinatalakay pa rin natin ang nilalamang may kaugnayan sa “pagbitiw” na nasa loob ng “Paano Hangarin ang Katotohanan”, pinag-uusapan ang tungkol sa malaking paksa na “pagbitiw sa mga hadlang sa pagitan ng sarili at ng Diyos at sa pagkamapanlaban nila sa Diyos.” Ang unang aspekto ng paksang ito ay ang pagbitiw sa mga kuru-kuro at imahinasyon ng isang tao tungkol sa Diyos. Sa aspektong ito, tinalakay natin ang mga kuru-kuro at imahinasyon ng mga tao tungkol sa gawain ng Diyos, na kinasasangkutan ng isang medyo komplikadong isyu: ang mga pagkakaiba sa pagitan ng mga likas na kondisyon, ng pagkatao, at ng mga tiwaling disposisyon. Maraming detalye rito. Kapag nahaharap ang mga tao sa mga isyu sa pang-araw-araw na buhay, palagi silang nalilito sa mga konsepto at hindi nila malinaw na matukoy kung sa aling kategorya ba nabibilang ang isang isyu o kung paano makita ang kaibhan sa pagitan ng mga ito. Halimbawa, tungkol sa ilang pagpapamalas, hindi matukoy ng mga tao kung ang mga ito ay may kaugnayan ba sa pagkatao o sa mga likas na kondisyon. At para sa ibang mga pagpapamalas, hindi matukoy ng mga tao kung ang mga ito ay mga isyu ba na may kaugnayan sa mga tiwaling disposisyon o sa pagkatao. Hindi makita ng mga tao ang mga kaibhan ng mga usaping ito sa isa’t isa. Madalas na itinuturing ng mga tao ang ilang problema at kapintasan ng mga likas na kondisyon bilang mga tiwaling disposisyon, o itinuturing ang ilang depekto at problema ng pagkatao bilang mga tiwaling disposisyon. Minsan, kahit na ito ay isang pagbubunyag ng isang tiwaling disposisyon, itinuturing nila itong isang pagbubunyag ng isang likas na kondisyon na hindi mababago. Samakatwid, madalas na labis na nalilito ang mga tao tungkol sa mga isyu ng likas na kondisyon, pagkatao, at mga tiwaling disposisyon sa proseso ng pananampalataya sa Diyos, at hindi nila makita ang kaibhan ng mga ito sa isa’t isa. Noong nakaraan, nagbahaginan tayo tungkol sa isang bahagi nito at siyempre ay nagbigay tayo ng ilang halimbawa, pero pakiramdam Ko ay hindi ito sapat na partikular. Ngayon, kukunin natin ang mga isyu sa loob ng tatlong kategoryang ito at pagbabahaginan natin ang mga ito nang mas partikular. Tatalakayin Ko ang ilang partikular na pagpapamalas at mga halimbawa, at pagkatapos ay kikilatisin ninyo kung sa aling kategorya nabibilang ang mga ito: mga likas na kondisyon, pagkatao, o mga tiwaling disposisyon. Kung hindi ninyo makilatis ang mga ito, sama-sama nating sisiyasatin ang mga ito. Ano sa palagay ninyo? (Mabuti iyon.) Noong nakaraan, nagbahaginan tayo nang kaunti pa tungkol sa mga likas na kondisyon, kaya siyempre, ang inyong pagkilatis sa usaping ito ay medyo mas malinaw. Gayumpaman, may ilang bagay pa rin na medyo nasa may hangganan o na kahalintulad sa mga aspekto na nasa pagkatao, at hindi pa rin matukoy ng mga tao kung ang mga ito ay dapat bang ikategorya sa ilalim ng mga likas na kondisyon o ng pagkatao. Magmumungkahi Ako ng ilang pagpapamalas o ng ilang pag-uugali at kilos, at pagkatapos ay sasabihin ninyo kung sa aling aspekto dapat ikategorya ang mga ito. Ano ang pakinabang ng pagbabahaginan sa ganitong paraan? Kapag nalaman mo na kung sa aling aspekto nabibilang ang isang pagpapamalas, malalaman mo kung paano ito haharapin at pangangasiwaan.

6. Iba’t Ibang Pagpapamalas ng mga Likas na Kondisyon, ng Pagkatao, at ng mga Tiwaling Disposisyon

Kasigasigan sa Paggawa ng mga Bagay at Katamaran

Simulan natin sa unang pagpapamalas: ang pagiging masigasig sa paggawa ng mga bagay, na ibig sabihin ay napakasipag ng isang tao. Sa aling aspekto ito nabibilang? (Isa itong pagpapamalas ng pagkatao ng isang tao.) Kung gayon, isa ba itong merito o isang depekto ng pagkatao? (Isang merito ng pagkatao.) Ang pagiging napakasigasig at napakasipag ay isang merito ng pagkatao. Ang pagkahilig sa kaayusan at kalinisan, at pagpapanatili ng kalinisan—anong uri ng pagpapamalas ito? (Isang merito ng pagkatao.) (Isa itong mabuting gawi sa pamumuhay, nabibilang ito sa mga likas na kondisyon ng isang tao.) Isa ba itong likas na kondisyon? Hindi ba’t isa itong merito at isang kalakasan ng pagkatao ng isang tao? (Oo.) Ngayon lang ay may nagsabi na isa itong likas na kondisyon; hindi ito tama. Kinasasangkutan ito ng pagkatao ng isang tao, pati na ng mga gawi sa pamumuhay; siyempre, isa rin itong merito at kalakasan ng isang pagkatao. Ang susunod na pagpapamalas: Ang ilang tao ay tamad; mahilig sila sa kaginhawahan at namumuhi sa pagtatrabaho, at ayaw nilang gumawa. Kapag hindi gumagawa, panatag na panatag ang pakiramdam nila, pero kapag nagsisimula na silang gumawa, sumasama ang lagay ng loob nila—sila ay nababagabag, naiirita at nagagalit. Kapag may gawaing kailangang gawin, mabigat ang katawan nila, wala silang sigla, at ayaw nilang gumawa. Gayumpaman, pagdating sa pagkain, pag-inom, at pagsasaya, walang hangganan ang enerhiya nila. Katamaran—anong uri ng problema ito? (Masamang pagkatao.) Sa pinakamababa, isa itong depekto ng pagkatao, isang kapintasan at isang malaking problema sa pagkatao. Hindi pa ito umaabot sa antas ng masamang pagkatao. Kung ang gayong mga tao ay mahilig mag-utos at magsamantala sa mga tao, pinapagawa sa iba ang gawain samantalang sila mismo ay walang anumang ginagawa, anong uri ng problema ito? (Masamang pagkatao.) Kapag sinasabihan silang gumawa ng kaunting gawain, naghahanap sila ng lahat ng uri ng dahilan at palusot para iwasan ito; sadyang ayaw nilang gumawa. Hindi nila hayagang ipinapahayag ang mga layunin nila kundi sa halip ay gumagamit sila ng iba’t ibang pamamaraan, taktika, o kasinungalingan at pandaraya, sinusubukang ipagawa sa iba ang gawain samantalang iniiwasan nila ito para magpakatamad. Anong uri ng problema ito? (Isang tiwaling disposisyon, isang buktot na disposisyon.) Isa lang ba itong tiwaling disposisyon? Una sa lahat, ang mga taong mahilig magsamantala sa iba at mag-utos sa iba ay mayroong masamang pagkatao at ubod ng samang karakter. Ikalawa, ang mga tusong pamamaraan nila ng pag-uutos sa iba ay naglalantad ng kanilang mapanlinlang at buktot na disposisyon. Ang kanilang mga pagpapamalas ng pagkahilig na magsamantala at mag-utos sa iba ay nagpapakita na kapwa mayroon silang masamang pagkatao at na ang kanilang tiwaling disposisyon ay malubha—mapanlinlang at buktot. Kita mo, ang ilang pagpapamalas ay sumasalamin lang sa masamang pagkatao o sa isang partikular na pagkukulang sa pagkatao ng isang tao, at hindi umaabot sa antas ng tiwaling disposisyon. Gayumpaman, ang ilang pagpapamalas, batay sa pundasyon ng ubod ng samang pagkatao, ay direktang kinasasangkutan ng mga tiwaling disposisyon. Samakatwid, walang pagpapamalas ang ganoon kasimple. Ang ilang pagpapamalas ay hindi lang kinasasangkutan ng isang isyu, kundi ng dalawa.

Pagiging Superpisyal

Ang pagiging superpisyal—sa aling aspekto ito nabibilang? (Isa itong depekto ng pagkatao.) Tama, isa itong depekto ng pagkatao. Kung tungkol lang ito sa pagkahilig na mag-ayos nang todo-todo, para magmukhang maganda, at pagkahilig na makatanggap ng mga papuri tungkol sa pagiging kaakit-akit, maganda, gwapo, o mukhang bata—sa kagustuhang magkaroon ng mataas na pagtingin o positibong pananaw ang iba tungkol sa hitsura ng isang tao—kung gayon ay limitado ito sa pagiging isang isyu ng pagkatao. Anong uri ng isyu ng pagkatao? Malinaw na hindi ito isang merito kundi isang depekto. Maaaring sabihin ng ilang tao, “Ang lahat naman ay may pagmamahal para sa kagandahan—paanong isa itong depekto?” Kaya bakit Ko sinasabi na ang pagiging superpisyal ay isang depekto ng pagkatao? Dahil ang pagiging superpisyal ay isang depekto, hindi lehitimo ang mga pagpapamalas nito. Ang pagiging superpisyal ay hindi tungkol sa pagmumukhang maayos, may dignidad, deboto, o seryoso, na nagbibigay sa iba ng impresyon na may dignidad at disente ang taong ito; wala ito sa antas ng pagmumukhang maayos, sa halip ay mas labis-labis ito at mas matindi kaysa sa isang lehitimong pagtuon sa pagmumukhang maayos. Kapag mababaw ang mga tao, partikular silang nagbibigay-pansin sa pag-aayos nang todo-todo at pangangalandakan ng kanilang sarili, hinihikayat ang iba na tumuon sa kanilang imahe, hanggang sa punto pa nga ng pagiging walang kahihiyan—sa madaling salita, ang mga taong ito ay naiimpluwensiyahan at nalilimitahan ng hitsura sa maraming usapin. Isa itong depekto ng pagkatao. Halimbawa, nahihiyang lumabas ang ilang tao kapag walang makeup. Nahihiya silang makipagkita sa iba maliban na lang kung nakapagpabango sila. Palaging okupado ang isip nila ng mga usaping ito, palaging gustong mag-ayos at magbihis nang maganda at nang labis-labis para maging mataas ang tingin sa kanila ng ibang mga tao at magustuhan sila ng mga ito. Ito ay pagiging labis-labis na superpisyal—sa puntong ito, ito ay nagiging isang depekto. Ang depektong ito ay lumampas na sa saklaw at mga hinihinging pamantayan ng normal na pagkatao. Ang pagiging masyadong superpisyal ay isang depekto ng pagkatao. Dito nagtatapos ang ating talakayan tungkol sa pagpapamalas na ito.

Pagkahilig na Maging Bida

Ang susunod na pagpapamalas ay ang pagkahilig na maging bida. Anong uri ng pagpapamalas ito? (Isa itong pagkukulang ng pagkatao ng isang tao; ito ay pagkahilig na maging sentro ng atensyon, pagkahilig na magpakitang-gilas.) Kung gayon ay mayroon bang isang tiwaling disposisyon sa loob nito? (Mayroon, dahil kung mahilig ang isang tao na maging bida, gusto niyang magpakitang-gilas, gustong mamukod-tangi.) Ang pagkahilig na maging bida at kagustuhan na palaging ipangalandakan ang sarili—anong uri ng problema ito? Ito ba ay dahil mayroon silang abilidad sa pamumuno, o dahil nauunawaan nila ang katotohanan at mayroon silang pagpapahalaga sa pasanin? Kung mayroon silang pagpapahalaga sa pasanin, mayroong mga kapabilidad sa gawain, at kaya nilang umako ng aytem ng gawain, hindi ito pagkahilig na maging bida. Kung gayon ay anong uri ng problema ang pagkahilig na maging bida? Sa isang aspekto, isa itong depekto ng pagkatao ng isang tao. Ang ganitong uri ng mga tao ay mahilig maging bida. Saanman sila magpunta ay mahilig silang magpakitang-gilas, natatakot na hindi sila makita ng iba. Nagsasalita rin sila sa isang paraan na nagpapakitang-gilas, eksaherado, at malakas. Habang mas maraming tao ang naroroon, mas nasasabik silang magsalita, palaging gustong magkaroon ng puwang sa gitna ng karamihan. Ang pagkahilig na maging bida ay hindi makokonsiderang isang pagpapamalas ng masamang pagkatao. Hindi ito kinasasangkutan ng karakter ng isang tao, at isa lang itong depekto ng pagkatao, isang uri ng kapintasan o problema. Bakit Ko sinasabi na isa itong kapintasan o problema ng pagkatao? Dahil isa itong pagpapamalas ng kawalan ng katwiran. Ang mga taong ito ay palagiang naghahangad na maging bida, pero talaga bang may kapabilidad sila na pasanin ang gawain? Bakit palagi nilang gustong maging bida? Ito ba ay dahil itinutulak sila ng ambisyon at pagnanais? Ito ba ay dahil gustong-gusto nila ang katayuan, ang maitaas, at ang maging sentro ng atensiyon? Ito ba ay dahil mahilig silang magkaroon ng katanyagan sa gitna ng mga tao, maging superyor sa iba, at mahilig silang pamunuan ang iba? (Oo.) Hindi ba’t nalalantad ang pagkatao ng ganitong uri ng tao? Anong uri ng pagkatao ito? Wala itong katwiran. Hindi ba’t isa itong depekto ng pagkatao? (Oo.) Sa isang banda, isa itong depekto ng pagkatao. Sa kabilang banda, ang ganitong uri ng tao ay hindi lang paminsan-minsang nagpapapansin o nagpapakitang-gilas; sa halip, dahil siya ay itinutulak ng ambisyon at pagnanais, mahilig sa katayuan, kapangyarihan, at pagkakaroon ng huling desisyon, mahilig siyang maging bida. Kaya, hindi ba’t kinasasangkutan din ito ng isang tiwaling disposisyon? (Oo.) Anong uri ng tiwaling disposisyon ito? (Isang mayabang na disposisyon.) Ito ay kayabangan. Ano ang nagbibigay sa kanya ng karapatan na maging bida? Ano ang nagbibigay sa kanya ng karapatan na magkaroon ng huling desisyon at pamunuan ang iba? Sinasabi ng ilang tao, “Nauunawaan ko ang katotohanan at mayroon akong pagpapahalaga sa pasanin.” Kahit na mayroon kang pagpapahalaga sa pasanin, kailangan pa ring tingnan kung kaya mo bang gumawa ng totoong gawain. Hindi ito ang kaso na dahil lang mayroon kang pagpapahalaga sa pasanin at gusto mong gawin ito ay kaya mo na talaga itong gawin nang maayos. Walang lohikal na koneksiyon sa pagitan ng dalawang bagay na ito. Ang kagustuhang gawin ito at pagkahilig na gawin ito ay hindi nangangahulugan na kaya mo itong gawin o na may kakayahan ka sa gawain ng pamumuno. Mahilig kang maging bida, mahilig ka sa katayuan—ibig sabihin ba niyon ay dapat kang ihalal ng lahat? Ano ang mga prinsipyo sa paghahalal ng mga lider ng iglesia? (Dapat ay nakabatay ito sa kung ang isang tao ay may kapabilidad ba sa gawain, kung siya ay isang tao bang naghahangad ng katotohanan, at kung siya ay isa bang tamang tao.) Kahit papaano man lang ay dapat na isa kang tamang tao. Dapat ay mayroon kang espirituwal na pang-unawa, may abilidad na maarok ang katotohanan, at mayroon ding kapabilidad sa gawain. Saka mo lang matutugunan ang mga kondisyon para malinang at maging kandidato para sa paglilinang. Dapat ay matugunan mo ang lahat ng kondisyong ito. Kung hindi mo matutugunan ang anuman sa mga kondisyong ito, ihahalal ka ba ng lahat na maging isang lider dahil lang mahilig kang maging bida? Hindi kailanman mangyayari iyon. Kaya kung palagi kang mahilig na maging bida, palaging mahilig na magpakitang-gilas, hindi ba’t kayabangan ito? (Oo.) Ito ay kayabangan at labis-labis na pagtingin sa sarili. Ang kayabangan, mula sa perspektiba ng pagkatao, ay kawalan ng katwiran. Kung susukatin gamit ang katotohanan, isa itong tiwaling disposisyon, at isa itong satanikong disposisyon. Ang pagpapamalas ng pagkahilig na maging bida ay kapwa isang depekto ng pagkatao at isang tiwaling disposisyon, na kinasasangkutan din ng dalawang isyu. Bagama’t ang pagkahilig na maging bida ay hindi umaabot sa antas ng pagkakaroon ng mahina o masamang pagkatao, isa pa rin itong partikular na pagpapamalas ng kawalan ng katwiran at isa ring pagpapamalas ng isang mayabang na disposisyon. Kung ang isang tao ay mahilig lang na maging bida, at hindi niya sinusupil o pinapahirapan ang mga tao, at hindi niya ginagamit ang mga pamamaraan ng masasamang tao para maghasik ng alitan o magpangkat-pangkat, isa lang itong depekto ng kanyang pagkatao. Gayumpaman, kung nagpapakita siya ng mga pagpapamalas ng masasamang tao o ng mga anticristo, at nagsasagawa rin siya ng ilang masamang gawa, kung gayon ay tumataas ang depekto ng pagkataong ito—ano ang nagiging resulta nito? Ang mahina, terible, at masamang pagkatao—ang mga aspektong ito ay ginagamit para ilarawan ang gayong pagkatao. Dagdag pa rito, ang mga pagpapamalas ng mga tiwaling disposisyon na ibinubunyag ng gayong mga tao ay kinabibilangan ng kapwa kayabangan at kalupitan; siyempre, may ilan ding mas partikular pang mga pagpapamalas. Kaya, ang pagkatao ng gayong mga tao ay dapat na ilarawan batay sa antas ng kanilang pagbubunyag sa mga tiwaling disposisyong ito. Kung mahilig lang silang maging bida, at hindi sila nagpapakita ng mga pagpapamalas ng masamang pagkatao—hindi sinusupil o pinapahirapan ang mga tao, hindi nagpapangkat-pangkat at palihim na nagtatatag ng nagsasariling kaharian, o gumagamit ng mga hindi pangkaraniwang pamamaraan para ilihis ang mga tao at pasunurin ang mga ito—kung gayon, ang pagkahilig na ito na maging bida ay isa lang depekto ng pagkatao. Pero kapag nagawa na ang gayong masasamang gawa, hindi na ito isang depekto lang ng pagkatao. Kung gayon ay ano nang uri ng problema ito? (Ito ay mahina, terible, at masamang pagkatao.) Mismo. Hindi na ito isang depekto ng pagkatao lamang, kundi sa halip, ito ay masamang pagkatao. Ang pagkahilig na maging bida ay isa lamang depekto ng pagkatao. Kung ang gayong tao ay may espirituwal na pang-unawa, isang partikular na kakayahan, at kapabilidad sa gawain, pipiliin ba ninyo siya bilang isang lider? (Oo.) Bakit ninyo siya pipiliin? (Dahil hindi siya isang masamang tao.) Ang kanyang pagkahilig na maging bida ay isa lamang pagbubunyag ng isang tiwaling disposisyon. Walang elemento ng kasamaan sa kanyang pagkahilig na maging bida, at hindi siya isang masamang tao. Hangga’t natutugunan niya ang mga kondisyon ng pagiging isang lider, maaari siyang mahalal at higit na malinang. Bagama’t ang pagkahilig na maging bida ay isang pagpapamalas ng pagkakaroon ng mahinang katwiran sa pagkatao, dahil kaya niyang gawin ang gawain, mayroon siyang kapabilidad sa gawain, mayroong espirituwal na pang-unawa, may abilidad na maarok ang katotohanan, at dagdag pa rito ay handa siyang gumawa ng ilang gawain at maging isang superbisor, maaari siyang ihalal. Bakit siya maaaring ihalal? Dahil ang pagkatao niya ay pasok sa pamantayan, gayundin ang kanyang kakayahan. Basta’t hindi siya isang masamang tao o isang anticristo, hindi niya pahihirapan o susupilin ang mga tao, at hindi siya susubok na magtatag ng isang nagsasariling kaharian, maaari siyang ihalal bilang isang lider. Pero kung ang kanyang pagkahilig na maging bida ay naglalaman ng mga elemento ng masamang pagkatao, dapat bang ihalal ang gayong tao? (Hindi.) Bago pa siya mahalal bilang isang lider, nagsisimula na siyang gumamit ng mga tusong paraan, palihim na nagpapangkat-pangkat, dinadaya ang mga boto. Para makamit ang kanyang mga layon, gumagamit siya ng mga kaduda-dudang pamamaraan, at may kapabilidad pa nga siya na mag-imbento ng mga tsismis at magsabi ng masamang bagay tungkol sa ilang mabubuting tao na medyo taimtim sa kanilang paghahangad sa katotohanan at na ginagawa ang kanilang mga tungkulin. Gumagawa siya ng maraming bagay na salungat sa katotohanan at sa moralidad ng tao, gumagawa ng ilang masasamang gawa. Maaari ba ninyong ihalal ang gayong tao bilang isang lider? (Hindi.) Bakit hindi? (Dahil masama ang pagkatao niya.) Sa mas partikular, ito ay dahil isa siyang masamang tao; hindi niya natutugunan ang mga prinsipyo ng sambahayan ng Diyos para sa paggamit ng mga tao. Hindi gumagamit ang sambahayan ng Diyos ng masasamang tao. Ano ang mga kahihinatnan kung ang hinirang na mga tao ng Diyos ay mapasakamay ng masasamang tao? Sa isang banda, sila ay pahihirapan at susupilin. Sa kabilang banda, ang iglesia ay magkakawatak-watak na parang buhaghag na buhangin at magiging magulo. Sa ganitong kaso, hindi mo ginagawa ang mga tungkulin mo kundi ay naglilingkod ka sa masasamang tao, nakokontrol ng masasamang tao, at sumusunod sa masasamang tao. Ano ang magiging mga kahihinatnan nito? Mawawasak ang pag-asa mo na magkamit ng kaligtasan. Nauunawaan mo na ba ngayon? (Oo.) Kaya, kung ang dalawang tao ay parehong mahilig maging bida at parehong may mayayabang na tiwaling disposisyon, sa anong batayan mo pipiliin ang isa sa kanila na maging isang lider? (Batay sa kanilang pagkatao.) Tama iyan, batay sa kanilang pagkatao. Ang mga pagbubunyag ng iba’t ibang tiwaling disposisyon, tulad ng kayabangan, panlilinlang, at katigasan ng kalooban ay unibersal; pare-pareho ang lahat ng tao sa aspektong ito. Kaya, nasaan ang pagkakaiba? Nasa pagkatao ng mga tao. Sa panlabas, ang ilang tao ay mas hindi napipigilan, habang ang ilan ay mas konserbatibo; ang ilan ay medyo magulo ang isip at walang ingat, habang ang iba ay medyo matalas at metikuloso. Ang iba ay mas extroverted at mas masayahin, habang ang iba ay mas introverted. Magkakaiba ang mga panlabas na pagpapamalas ng mga personalidad ng mga tao, at tiyak ding hindi magkakapareho ang kanilang pagkataong diwa. Ang ilang tao ay nalilimitahan ng kanilang konsensiya at moralidad, habang ang iba ay hindi. Ang ilan ay masama pa nga, walang awa, at malupit—pumapatay sila nang hindi kumukurap at nilalamon nila ang mga tao, pati ang mga buto ng mga ito. May kapabilidad silang gumawa ng anumang bagay. Samakatwid, para sa masasamang tao, ang pagpapahirap sa iba ay wala lang sa kanila. Kung mapapasakamay kayo ng masasamang tao, magiging katapusan na ng magagandang araw ninyo at pagkatapos ay mamumuhay na kayo sa kadiliman. Kung ang isang tao ay mapapasakamay ng masasamang tao, katulad ito ng pagiging napasakamay ng malaking pulang dragon. Naranasan na ba ninyo ito? (Oo.) Ang pinakaprominente at pinakahalatang mga pagpapamalas ng masasamang tao sa usapin ng kanilang pagkatao ay kasamaan, kalupitan, kawalang awa, at pagiging hindi nalilimitahan ng moralidad, at kawalan ng mga pamantayan ng konsensiya. Batay sa kanilang saloobin sa Diyos at sa katotohanan, wala silang may-takot-sa-Diyos na puso kahit kaunti. Sila ay mapangahas at walang ingat, nangangahas na gawin ang anumang bagay, nang hindi nalilimitahan ng konsensiya. Pagdating sa katotohanan, hindi nila ito tinatanggap kahit kaunti. Sa panlabas, kaya nilang magsumikap at magtiis ng paghihirap sa kanilang mga tungkulin, at kaya rin nilang magbigay ng mga abuloy. Gayumpaman, wala sila ni katiting na takot sa kung paano nila tinatrato ang Diyos at ang katotohanan. Pagdating sa pagpapatotoo sa Diyos, pagpapatotoo sa nagkatawang-taong Diyos, pagpapatotoo sa pagkakakilanlan at diwa ng Diyos, pagpapatotoo sa mga gawa ng Diyos, o pagpapatotoo sa kung paanong nagbabayad ng halaga ang Diyos para sa sangkatauhan at kung paanong ginagamit ng Diyos ang dugo ng Kanyang puso at ang Kanyang buhay para iligtas ang sangkatauhan, wala silang nasasabi at ayaw nilang magsalita. Sa puso nila ay hinahamak nila ang Diyos. Pero kapag nagpapatotoo sila sa kanilang sarili, marami silang nasasabi at walang katapusan silang nagsasalita. Ang pagkahilig na maging bida ay isa lamang depekto ng pagkatao. Kung ang gayong mga tao ay hindi gumagawa ng kasamaan, at nalilimitahan sila ng konsensiya at moralidad, kung gayon ay basta nauunawaan nila ang ilang katotohanan, sa pangkalahatan ay kaya nilang timbangin ang mga usapin ayon sa mga paglilimita ng kanilang konsensiya; gumagana ang kanilang konsensiya. Halimbawa, kung may magugustuhan silang isang tao na kasalungat ng kasarian nila at gusto nila itong lapitan, dahil nalilimitahan sila ng kanilang konsensiya sa kanilang pagkatao at mayroon silang integridad at kahihiyan, natural na pipigilan nila ang sarili nila. Gayumpaman, ang masasamang tao ay walang pakialam sa gayong mga bagay. Kung gusto nila ang isang tao, puwersahan nilang lalapitan ito; kung hindi sumasang-ayon ang kabilang partido, gagawa sila ng lahat ng uri ng paraan para pahirapan, supilin, o guluhin ang taong ito. Ang mga taong nalilimitahan ng konsensiya ay napipigilan ng kanilang konsensiya; may mga partikular na pagsalangsang na hindi nila gagawin at mga partikular na limitasyon na hindi nila lalampasan dahil mayroon silang integridad at kahihiyan. Kung nauunawaan nila ang katotohanan, at ang pagtanggap nila rito ay medyo malalim at malakas, magkakaroon sila ng may-takot-sa-Diyos na puso. Dahil pinangangambahan at kinatatakutan nila ang Diyos, sa pangkalahatan ay hindi nila lalampasan ang ilang partikular na limitasyon. Samakatwid, ang pagkakaroon ng isang tao na nalilimitahan ng konsensiya bilang isang lider ay labis na kapaki-pakinabang para sa inyo. Kahit papaano, hindi ka niya sasaktan, lalong hindi ka niya hahadlangan o pipinsalain, at maaari rin niya kayong bigyan ng kaunting panustos at tulong. Gayumpaman, ang masasamang tao ay naiiba. Hindi lang sila gumagamit ng mga salita para ilihis ka; gumagamit din sila ng iba’t ibang paraan para pahirapan ka, apihin ka, at tapak-tapakan ka. Kung hindi mo sila susundin, kung hindi ka makikinig sa kanila, o kung makikipagtalo ka sa kanila tungkol sa isang bagay, hindi ka lang nila aatakihin kundi kokondenahin ka rin nila, ipapahiya ka, at hahangarin pa nga na supilin ka. Sa ganitong paraan, ganap kang mapapasakamay nila. Ang pinakamalaking pagkakaiba sa pagitan ng mga ordinaryong tiwaling tao at ng masasamang tao ay makikita sa kung ang kanilang pagkatao ay mabuti ba o masama, at sa kung gumagana ba ang kanilang konsensiya. Ang masasamang tao ay walang konsensiya, kaya wala rin silang integridad o kahihiyan at may kapabilidad silang gumawa ng anumang uri ng masamang gawa. Ang mga ordinaryong tiwaling tao, bagama’t ang kanilang pagkatao ay mayroon ding mga depekto at kapintasan, ay napipigilan ng konsensiya at katwiran, kaya maraming uri ng limitasyon ang hindi nila kayang lampasan. Kahit pa hindi sila nananampalataya sa Diyos, hindi sila gagawa ng mga partikular na malilinaw na kasamaan; halimbawa, hindi nila kayang gumawa ng mga akto gaya ng seksuwal na imoralidad o pagnanakaw. Pag-isipan mo ito: bago ka nanampalataya sa Diyos, habang nasa mundo ka, magagawa mo bang makibahagi sa kahalayan kung hahayaan ka ng isang tao? Ano ang tinutukoy ng kahalayan? Tinutukoy nito ang pagkakaroon ng maraming seksuwal na kapareha, o pagkakaroon pa nga ng sabay-sabay na relasyon sa ilang tao na may kasalungat na kasarian, nang hindi nakakaramdam na may ginagawang mali o ng panunumbat ng kalooban. Kaya ba ninyong gawin ang gayong bagay? (Hindi.) Tingnan ninyo ang mahahalay na babaeng iyon, ang mga kalapating mababa ang lipad, ang malalaswa—kaya nilang gawin ang gayong mga bagay. Hindi ba’t naiiba kayo sa mga taong ito? (Oo.) Nasaan ang pagkakaiba? Ito ay makikita sa kung ang isang tao ay may konsensiya at katwiran ba ng pagkatao. Ang konsensiya at katwiran ay nagbibigay sa iyo ng integridad at kahihiyan, kaya hindi ka gagawa ng kahalayan at mayroon kang pamantayan: “Ang pag-asal sa ganoong paraan ay hindi mabuti; hindi ako magiging ganoong uri ng tao. Magtatakda ako ng malinaw na limitasyon sa mga taong iyon. Kahit pa patayin ako sa bugbog, hindi ako makikibahagi sa kahalayan.” Kung mabebenta sa ganoong uri ng sitwasyon, sinasabi ng ilang tao, “Mas gugustuhin ko pang mamatay kaysa maging ganoong uri ng tao!” Ang ilang tao ay nagtitiis ng kahihiyan at kawalan ng katarungan, labag sa loob na umaayon dito, pero sa puso nila ay ayaw nila at susunggaban nila ang anumang pagkakataon para makaalis sa naturang sitwasyon. Gayumpaman, ang iba ay sila mismo ang maghahanap ng ganoong kalagayan, kahit pa subukan silang pigilan ng iba. Ginagawa nila ito kahit na wala silang kitaing pera mula rito—sadyang nasisiyahan lang sila sa pakikibahagi sa kahalayan, at wala silang anumang pakialam kung mapagkakakitaan ba ito o hindi. Hindi ba’t magkaiba ang dalawang uri na ito ng mga tao? (Oo.) Ito mismo ang pagkakaiba sa pagitan ng pagkatao ng mga tao. Napakahalaga ng pagkakaiba sa pagkatao. Kung kaya ninyong makilatis ang mga pagkakaiba sa mga pagpapamalas ng pagkatao ng iba’t ibang uri ng tao, magagawa ninyong makilatis ang mga tao. Samakatwid, ang pagsusuri sa isang tao ay hindi puwedeng ganap na batay sa kanyang tiwaling disposisyon o sa kanyang mga pagpapamalas at pagbubunyag sa loob ng maiksing panahon o sa isang insidente. Sa halip, ang kanyang tunay na uri bilang isang tao ay dapat na suriin batay sa kanyang pagkatao at sa kanyang kalikasang diwa. Dito nagtatapos ang ating talakayan tungkol sa pagpapamalas ng pagkahilig na maging bida.

Paggawa ng mga Bagay Nang Metodikal, Nang May Balangkas sa Isipan, at sa Isang Maayos na Paraan

Pag-usapan naman natin ang isa pang pagpapamalas. Ang ilang tao ay ginagawa ang mga bagay nang metodikal, nang may balangkas sa isipan, at sa isang maayos na paraan; kaya nilang matukoy kung ano ang unang gagawin at kung ano ang gagawin kalaunan sa pamamagitan ng pag-iisip at pagsasaalang-alang. Sumusunod sila sa mga hakbang at mayroon silang mga plano sa halip na gawin ang mga bagay nang pabigla-bigla. Anuman ang kanilang ginagawa, sumusunod sila sa mga hakbang, kahit sa pinakasimpleng gampanin gaya ng paglalaba ng mga damit. Pinaghihiwalay nila ang mga damit batay sa kulay, magkahiwalay na nilalabhan ang matitingkad at mapupusyaw na damit; alam nila kung gaano karaming tubig at sabon ang gagamitin batay sa dami ng labahan, nakakaiwas sa pag-aaksaya—ang lahat ng ito ay planado, labis na organisado, metikuloso, at matipid. Anong uri ng pagpapamalas ito? (Isa itong merito at kalakasan ng pagkatao.) Kung gayon ay makakatawan ba ng meritong ito na ang ganitong uri ng tao ay mayroong mabuting pagkatao? (Hindi.) Isa lamang itong merito at kalakasan ng kanilang pagkatao. Hindi ito umaangat sa antas ng pagsasangkot ng karakter ng isang tao o ng mga prinsipyo ng sariling asal, hindi rin ito kinasasangkutan ng isang tiwaling disposisyon. Isa lang itong nakagawiang estilo ng pamumuhay o isang saloobin sa buhay. Ang ilang tao ay ginagawa ang mga bagay nang may balangkas sa isipan, nang may plano; kaya nilang umarok ng mga pattern, at kapag tapos na ang gampanin, nasisiyahan ang iba rito. Ang mga ito ay mga taong may mahusay na kakayahan. Pero para sa mga may mahinang kakayahan, iba ito—ginagawa nila ang lahat ng bagay nang wala sa ayos at nang napakagulo, nang walang balangkas sa isipan o pagpaplano, sa isang ganap na magulong paraan na nauuwi sa malaking kalat. Anong uri ng problema ito? (Isang depekto ng pagkatao.) Ano ang nasasangkot sa depektong ito ng pagkatao? (Napakahinang kakayahan.) Ang gayong mga tao na may napakahinang kakayahan ay tinatawag lang na walang utak. Ang ilang tao, kapag sinasabi Ko sa kanila, “Utak-biya ka ba? Paanong hindi mo nauunawaan ang gayon kasimpleng bagay?” ay sumasagot, “Wala akong utak.” Ano ang ibig sabihin ng pagiging “walang utak”? Ang ibig sabihin nito ay kawalan ng kakayahan o pagkakaroon ng mahinang kakayahan—isa itong problema sa kakayahan. Saan nabibilang ang isyung ito? Hindi ba’t isa itong likas na kondisyon? (Oo.) Kung ang isang tao ay likas na walang utak, may silbi ba ang pagsasanay sa kanya? Ang gayong mga tao ay hinaharap ang lahat ng bagay nang walang pagpaplano o balangkas sa isipan. Inaabot sila ng buong araw sa isang simpleng gampanin, na nakakaantala sa mahahalagang usapin. Ito ay kawalan ng kakayahan o pagkakaroon ng mahinang kakayahan. Madalas na inilalarawan ng mga walang pananampalataya ang mga taong may masamang pagkatao bilang walang kakayahan. Halimbawa, kapag nakita ng isang tao na ang isa pang tao ay nagkakalat, hindi malinis, o malakas na sumisigaw sa publiko, ginugulo ang iba na nag-aaral o nagpapahinga, maaaring sabihin niya na ang taong iyon ay walang kakayahan. Para sa Akin, ito ay hindi pagkaunawa sa mga pamantayan ng pag-asal at kawalan ng pagkatao—paano ito matatawag na kawalan ng kakayahan? Ang “kawalan ba ng kakayahan” ay tumutukoy rito? Ano ang tinutukoy ng “kakayahan”? Tumutukoy ito sa pagiging episyente at epektibo sa paggawa ng mga bagay—ito ay tinatawag na kakayahan. Kaya, ang mga tao bang gumagawa ng mga bagay nang walang balangkas sa isipan ay mahina ang kakayahan? (Oo.) Isa rin itong depekto ng pagkatao. Likas ba ang depektong ito? Madali ba itong baguhin? Maaari ba itong mabago sa pamamagitan ng pagsasanay? Mapapaakyat ba ng puno ang isang baboy? Hindi iyon kaya ng isang baboy—wala itong ganoong kakayahan. Ang kawalan ng balangkas sa isipan sa paggawa ng mga bagay ay isang problema sa kakayahan.

Pagsisimula Nang Magaling sa Paggawa ng mga Bagay Pero Hindi Na sa Huli

Ang paggawa ng mga bagay nang magaling sa simula pero hindi na sa huli—sa anong uri ng isyu ito nabibilang? (Isang depekto ng pagkatao ng isang tao.) Isa itong depekto ng pagkatao ng isang tao. Kapag nagsisimula ng isang proyekto, ang ilang tao ay pinaplano ito nang napakaayos, nagsisimula ng ilang malalaking pagkilos, nagtitipon ng isang grupo ng mga tao, lumilikha ng mga ulat, nagtatalaga ng mga gampanin, at gumagawa pa nga ng malalaking pagpapahayag ng determinasyon, pero habang nagpapatuloy sila, lahat ng ito ay naglalaho, at hindi nila sinusubaybayan, pinangangasiwaan o sinisiyasat kung ano ang nangyayari. Kung wala roong taong nakakaunawa sa katotohanan para mangasiwa at gumabay, maaaring ganap na matigil ang proyekto, o maaari pa ngang lumitaw ang hindi kanais-nais na mga kahihinatnan, na ganap na gugulo sa gawain. Mayroon ding mga tao na kayang magsalita ng mga doktrina nang napakaliwanag at napakalinaw, pero pagdating sa aktuwal na paggawa ng mga bagay, wala silang ideya kung paano magpapatuloy at wala silang kongkretong plano. Kapag lumilitaw ang mga espesyal na sitwasyon o mga hindi inaasahang sitwasyon, hindi nila alam kung paano pangasiwaan ang mga ito, at hindi rin sila nakikipagbahaginan sa iba, o nagtatanong o kumokonsulta sa mga nasa itaas nila. Kapag nagsisimula silang gumawa ng isang bagay, tila may kumpiyansa sila at magaling sila sa simula, na para bang magsasakatuparan sila ng isang napakahalagang bagay, pero habang nagpapatuloy sila, nawawalan sila ng sigla at agad na tumatakas—na para bang naglalaho sila na parang bula. Kapag may nagtatanong sa kanila, “Ano ang ginagawa mo ngayon? Kumusta na ang takbo ng gampaning iyon?” ay sumasagot sila, “Hindi ito magagawa.” Pero nabibigo silang iulat nang maaga na hindi nila kayang gawin ang mga bagay, na nakaaantala sa mga bagay sa loob ng dalawa o tatlong buwan nang walang mga resulta. Hindi ba’t nakakagalit ito? (Oo.) Ang gayong mga tao ay tunay na kamuhi-muhi! Ang ganitong uri ng tao ay may isa pang problema bukod pa sa paggawa ng mga bagay nang magaling sa simula pero hindi na sa huli: Ang lahat ng ginagawa nila ay gumugulo nang gumugulo habang mas ginagawa nila ito. Sa simula, maaaring mayroon silang balangkas sa isipan, ilang ideya, at kaunting estruktura, pero habang nagpapatuloy sila ay nagiging magulo ang mga naiisip nila. Nalilimutan niya kung bakit niya sinimulan ang gampanin o kung anong mga resulta ba ang dapat niyang makamit. Kapag may nagpapayo sa kanya na medyo maghanap, sinasabi niya, “Hindi kailangang maghanap ng anuman. Patuloy lang nating gawin ito sa ganitong paraan—ano’t anuman, wala namang taong walang ginagawa.” Kita mo, nagsisimula siyang gawin ang mga bagay nang masiglang-masigla, tulad ng sunod-sunod na pagkulog. Pero habang nagpapatuloy siya, unti-unting nauuwi sa wala ang mga bagay. Ang lahat ng ito ay pawang kulog lang pero walang ulan—walang anumang resulta. Kung hindi ka magtatanong, magsusubaybay, o magsisiyasat sa gampanin, hahayaan niya itong unti-unting matigil nang hindi natatapos, nang hindi man lang nagbibigay ng ulat. Saan napunta ang determinasyon na ipinahayag niya sa simula? Nalimutan na ito. Paano naman ang inisyal na plano na isinulat niya? Nawala nang parang bula. At paano naman ang mga ideyang iyon na mayroon siya sa simula? Naglaho na ang mga ito; nakalimutan na ang mga ito. Sadyang ganitong uri ng nilalang siya! Ang ganitong uri ng tao, kapag nakikita mo ang kaniyang sigla sa simula ay tila isang taong tunay na gumagawa. Pero ang totoo, ganap siyang walang silbi; sadyang hindi siya isang tao na gumagawa ng mga bagay sa isang praktikal na paraan; isa siyang tao na hindi mapanatag. Gusto lang niyang maging bida, pero ayaw niyang magtiis ng paghihirap at natatakot siyang umako ng responsabilidad. Ang lahat ng ginagawa niya ay naiiwang hindi tapos. Anong uri ng pagkatao mayroon ang gayong mga tao? (Mababang pagkatao.) Sabihin ninyo sa Akin, ang ganitong uri ba ng tao ay kayang magsakatuparan ng anumang bagay? (Hindi.) Palagi siyang magaling sa simula pero hindi na sa huli, ganap na magulo—ito ang kanyang estilo. Anumang tungkulin ang kanyang ginagawa, nagsisimula siya nang napakasigla, nakikinig sa musika at sumasabay sa pagkanta. Pero pagkalipas ng kaunting panahon, nawawalan na sila ng interes at binibitawan na lang ang gawain at umaalis. Anong uri ng mga nilalang sila? Hindi ba’t kamuhi-muhi ang gayong mga tao? (Oo.) Walang kapararakan silang umaako ng mga gampanin na alam naman nila na baka wala silang kapabilidad na maisakatuparan, sinusubukang ipakita ang kanilang kakayahan, nagmamalaki, at gumagawa ng malalaking pahayag—hindi ba nila alam ang sarili nilang mga kapabilidad? Kung hindi nila kayang gawin ang trabaho o maghatid ng mga resulta, bakit hindi na lang sila magsabi? Hindi nila dapat antalain ang mga bagay! Sa halip ay nananahimik sila, inaantala ang gawain mo habang sinusubukan kang lokohin. Hindi ba’t mababa ang karakter nila? (Oo.) Masyadong mababa ang kanilang karakter! Maaari bang pagkatiwalaan ang gayong mga tao sa pangangasiwa ng mga bagay? (Hindi.) Karapat-dapat ba silang pagkatiwalaan? (Hindi.) Ang gayong mga tao ay hindi mapagkakatiwalaan. Kung may ipapangako sila sa iyo, maglalakas-loob ka bang paniwalaan sila? (Hindi.) Anong uri ng mga tao sila? Hindi ba’t mga manloloko sila? (Oo.) Bagama’t hindi ka nila nililinlang para sa pinansyal na pakinabang o para sa mga seksuwal na pakay, ang paraan nila ng pag-asal at pangangasiwa ng mga bagay ay labis na kamuhi-muhi at kapoot-poot. Kaya, ano ang ugat na dahilan kung bakit labis na kapoot-poot ang mga taong ito? Mababa ang karakter nila, wala sila sa lugar sa kanilang sariling asal, mahilig silang magsalita nang mayabang, mahilig ipakita ang anumang kakayahan na pinaniniwalaan nilang mayroon sila, mahilig silang maging bida, at mahilig silang magpakitang-gilas. Hindi nila kailanman tinatapos ang anumang ginagawa nila. Kasabay nito, masyadong mataas ang tingin nila sa kanilang sarili, at hindi nila alam ang sarili nilang tayog at kung anong uri ng mga gampanin ang kaya nilang pangasiwaan. Pero sinusubukan pa rin nilang ipakita ang kanilang kakayahan, mapangahas na inaako ang anumang uri ng mahalagang gawain. Pagkatapos itong akuin, kahit kapag hindi nila ito ginagawa nang maayos o inaantala nila ang malalaking usapin, nananatili silang walang pakialam; basta’t sila ang bida, ayos lang iyon para sa kanila. Hindi ba’t sila ay napakababa at hamak na mga tao? (Oo.) Kung gayon, hindi ba’t napakababa ng pagkatao ng mga taong ito? (Oo.) Kung makakatagpo kayo ng gayong tao, maglalakas-loob ba kayong pagkatiwalaan siya ng malalaki o mahahalagang bagay? (Hindi.) Halimbawa, kung kailangan mong lumabas para ipangaral ang ebanghelyo at kailangan mo ng isang tao para bantayan ang iyong batang anak, anong uri ng tao ang dapat mong hanapin para makatulong? Maglalakas-loob ka bang pumili ng isang taong ganito, na walang pagpapahalaga sa responsabilidad, hindi kayang manatili sa landas, at hindi katiwa-tiwala? (Hindi.) Bakit hindi? Dahil maaari niyang maiwala ang iyong anak. Kung tatanungin mo siya kung paano nawala ang iyong anak, sasabihin niya, “Hindi ko alam. Nakaidlip lang ako saglit, at nawala na ang bata. Paano mo ako masisisi roon? May mga binti iyong bata at kaya niyang maglakad mag-isa—hindi siya nakatali sa akin. Hindi mo ako maaaring sisihin!” Umiiwas pa siya sa responsabilidad! Hindi ba’t isa itong walang kahihiyang tampalasan? (Oo.) Ang mga usapin ng buhay at kamatayan ay hinding-hindi maaaring ipagkatiwala sa gayong mga tao. Sa kanilang sariling asal, sila ay hindi mapanatag, at wala silang integridad o dignidad. Kapag lumilitaw ang mga problema, may lakas ng loob silang maging walang hiya at magtatwa ng mga bagay. Bagama’t ang paggawa ng mga bagay nang magaling sa simula pero hindi na sa huli ay isa lamang depekto ng pagkatao, ang partikular na depektong ito ay isang napakalubhang isyu—isa itong isyu ng integridad. Ang ilang tao ay mahilig maging bida, at masigasig silang umaako ng mga gampanin, pero hindi sila nangangahas na umako ng responsabilidad. Sa sandaling maharap sila sa mga paghihirap, agad silang umiiwas sa responsabilidad at dumidistansya mula sa sitwasyon. Ganap silang iresponsable. Partikular din silang hindi mapanatag at hindi nila natatapos ang anumang ginagawa nila. Kapag ganito na ito kalala, hindi na ito isang depekto lamang ng pagkatao—isa na itong pagkakaroon ng napakababang karakter at napakababang pagkatao. Bakit Ko sinasabi na ang gayong mga tao ay may mababang pagkatao? Ito ay dahil hindi sila mapagkakatiwalaan—hindi ka maglalakas-loob na pagkatiwalaan sila ng anumang bagay. Anumang gampanin ang ipagkatiwala mo sa kanila, agad-agad silang sumasang-ayon, pero sa sandaling tumalikod ka, naglalaho sila, at wala kang ideya kung ano ang ginagawa nila. Maaari pa ngang abutin ng ilang araw bago mo sila makitang muli. Kung hindi mo sila tatanungin kung kumusta na ang pag-usad ng gampanin, hindi sila mag-uulat sa iyo, umaakto na para bang walang nangyari. Anong uri ng mga nilalang sila? Ganap silang iresponsable! Bumabagsak pa nga sila sa pagsubok at hindi sila mapagkakatiwalaan pagdating sa isang bagay na ganito kaliit. Ano pa sa tingin mo ang kaya nilang maisakatuparan? (Wala ni anuman.) Kung pagkakatiwalaan mo sila na bantayan ang isang bata, maaaring lumitaw ang mga problema sa anumang sandali. Maaaring madapa ang bata at masaktan, makakain ng isang bagay na hindi niya dapat kainin, o kapag lumalabas para maglaro, maligaw o madukot ng masasamang tao—ang lahat ng ito ay mga posibleng kalalabasan. Dahil sila ay iresponsable at napakababa ang karakter, at hindi sila nalilimitahan ng konsensiya nila sa lahat ng ginagawa nila at kumikilos lang sila para tugunan ang sarili nilang mga makasariling pagnanais, binabalewala ang lahat ng iba pa. Kapag pinagkakatiwalaan mo sila ng isang gampanin, pakiramdam nila na ang pagtanggi ay maaaring ikapahiya mo; bilang pagsasaalang-alang sa sarili nilang pride at para matugunan ang kanilang banidad, sumasang-ayon sila, pero pagkatapos, wala silang inaakong anumang pananagutan. Mayabang silang magsalita pero nabibigo namang maayos na isakatuparan ang gampanin. Ito ang ibig sabihin ng pagiging hindi mapagkakatiwalaan. Mabuti ba ang gayong mga tao? (Hindi.) Ang mga tao bang magaling sa simula pero hindi na sa huli ay maaaring ihalal bilang mga lider? (Hindi.) Bakit hindi? (Maaari nilang mapinsala ang gawain ng sambahayan ng Diyos.) Mismo. Kapag nagsasalita sila at nangangako, tila may kakayahan silang gawin ang kinakailangan, at handa ang mga tao na pagkatiwalaan ang mga mayabang magsalita. Pero pagdating sa aktuwal na paggawa ng mga bagay, hindi mahulaan ang mga ikikilos nila. Kahit pa pumalpak sila, hindi nila ipapaalam sa iyo; at kung lumitaw man ang anumang mga problema, hindi ka nila bibigyan ng paliwanag tungkol sa kung ano ang nangyari. Sabik kang umaasa na pangangasiwaan nila nang maayos ang mga bagay, pero sa huli ay nagugulo nila ito at ganap pa nga silang walang pakialam tungkol dito, hindi nila sineseryoso kahit kaunti ang ipinagkatiwala mo sa kanila. Sa kanilang mga kilos, may tendensiya sila na hindi mapanatag. Ang ilan sa kanila ay ginagawa ang mga bagay batay lang sa sarili nilang mga interes, libangan, at pagkamausisa; ang ilan sa kanila ay mahilig magpapansin at ginagawa lang ang mga bagay para magpapansin at makita. Ang gayong mga tao ay hindi mapanatag at iresponsable, at wala silang kapabilidad na gawin ang mga bagay nang praktikal. Ito ay labis na mapanggulo. Hindi pa natatalakay rito kung mayroon ba silang espirituwal na pang-unawa, kung kaya ba nilang tanggapin ang katotohanan, kung sila ba ay mapagpasakop, o mga taong naghahangad sa katotohanan—hindi pa nito natatalakay ang mga aspektong ito. Sa usapin lamang ng kanilang pagkatao, ang gayong mga tao ay hindi mapagkakatiwalaan. Ang gayong mga tao ba ay maaaring ihalal bilang mga lider? (Hindi.) Ang mga tao na ang pagkatao ay hindi pasok sa pamantayan ay hindi man lang karapat-dapat na linangin. Bakit? Dahil masyadong mababa ang kanilang karakter—wala silang kahit pundamental na integridad at dignidad. Samakatwid, hindi sila kalipikado na maging mga lider o na malinang bilang mga lider.

Pagiging Maingat sa Paggawa ng mga Bagay

Sunod, talakayin naman natin ang pagiging maingat sa paggawa ng mga bagay. Anong uri ng pagpapamalas ito? (Isa itong merito ng pagkatao.) Ang pagiging maingat sa paggawa ng mga bagay, ang hindi pagiging walang pakundangan, at ang kakayahang harapin nang kalmado ang mga usapin at hanapin ang katotohanan kapag may lumilitaw na mga usapin—isa itong merito ng pagkatao. Sa masamang lipunang ito, sa gitna ng iba’t ibang grupo ng mga tao na may mga komplikadong pinagmulan, kailangan mong harapin nang may pag-iingat ang paglitaw ng iba’t ibang tao, pangyayari, at bagay. Kahit kapag ginagawa mo ang tungkulin mo sa sambahayan ng Diyos, may ilang komplikadong sitwasyon sa gitna ng iba’t ibang bagay na nakakaharap mo, at dapat mong harapin ang mga ito nang may pag-iingat. Halimbawa, kapag nakakaharap ka ng masasamang tao na nagdudulot ng mga panggugulo habang ginagawa mo ang iyong tungkulin, dapat ay matuto ka munang kumilatis, at pagkatapos ay harapin mo ang sitwasyon ayon sa mga katotohanang prinsipyo. Isa itong saloobin na dapat mayroon ka sa iyong tungkulin. Ano ang nasasangkot sa pagiging maingat sa paggawa ng mga bagay? Nasasangkot dito ang katwiran ng isang tao. Kapag nakakaharap ka ng mga usapin na hindi mo makilatis, kailangan mong maging maingat. Kahit pa nakakaunawa ka ng ilang katotohanan, kapag hindi mo pa rin makilatis ang natatagong diwa at ang ugat na dahilan ng ilang espesyal na usapin, kailangan mo bang maging maingat? (Oo.) Ang gayong mga sitwasyon ay lalong nangangailangan na maging maingat ka. Ang pagiging maingat ay hindi pagiging konserbatibo o paggawa ng maliliit na hakbang, at hindi rin ito hindi pangangahas na kumilos o pagiging takot na umako ng responsabilidad—hindi ito tumutukoy sa mga bagay na ito. Ang pag-iingat na binabanggit dito ay tumutukoy sa isang merito ng pagkatao. Ano ang mga partikular na pagpapamalas ng pag-iingat? Ito ay kapag ginagawa ang isang bagay, hinahanap mo muna ang mga katotohanang prinsipyo, at pagkatapos ay hinahanap mo ang mga partikular na hakbang ng pagsasagawa, partikular na landas ng pagsasagawa, at ang mga ninanais na kalalabasan para sa gampaning iyon o sa gawaing iyon. Ibig sabihin, hinaharap mo ang mahahalagang usapin at ang sarili mong tungkulin nang may maingat at mapagbantay na puso. Siyempre, ang ilang tao ay partikular na maingat din kapag humaharap sila sa iba’t ibang isyu na nakakatagpo nila sa kanilang pang-araw-araw na buhay; hindi sila walang ingat, kundi ay napakamaingat. Hindi ito isang masamang bagay; maaari din itong tawaging isang merito ng pagkatao, hindi isang pagkukulang. Ang pag-iingat ay maaaring sabihin na isang merito ng pagkatao; ang pagkakaroon ng isang maingat na saloobin ay maaari lang maging kapaki-pakinabang sa mga tao, at hinding-hindi ito maglilimita o gagapos sa mga tao sa anumang paraan. Kung hindi ka naglalakas-loob na magsalita kapag lumilitaw ang mga usapin, kung hindi ka naglalakas-loob na gumawa ng anumang bagay o makisalamuha kaninuman—kung natatakot kang malaglagan ng isang nalalagas na dahon sa ulo—ito ay pagiging labis na maingat. Ang pamumuhay sa sarili mong maliit na mundo sa lahat ng oras, pagpapalipas ng iyong mga araw sa isang labis-labis na mapagbantay na paraan—ito ba ay pag-iingat? (Hindi.) Ang pagiging natatakot na kapag lumabas ka para mamili ay madadaya ka, natatakot na kapag nagbukas ka ng tindahan ay malulugi ka, natatakot na kapag bumili ka ng bahay ay magkakaroon ito ng masamang reputasyon, natatakot na kapag bumili ka ng computer ay magkakaroon ito ng mga virus—ang pagiging nagagapos ng labis-labis na takot kaya hindi ka naglalakas-loob na gumawa ng anumang bagay at nahihirapan ka na humakbang nang kahit isang hakbang—ang mga ito ay tiyak na hindi mga pagpapamalas ng uri ng pag-iingat na tinatalakay natin dito. Ang mga pagpapamalas na ito ay nagpapahiwatig na ang isang tao ay mangmang, walang silbi at matatakutin, kulang sa gulang, at walang abilidad na mamuhay nang nagsasarili. Ang mga ito ay mga pagpapamalas ng mahinang kakayahan. Ibig sabihin, kapag ang gayong mga indibidwal ay nahaharap sa masamang lipunang ito at sa mga komplikadong grupo ng mga tao, wala silang anumang mga kontra-hakbang. Palagi silang nag-aalala, natatakot, at labis na nangangamba kung kaya’t umaatras sila at hindi naglalakas-loob na umabante. Takot sila na malansi at madaya, o kaya naman ay takot sila na mapinsala o mapatay. Hindi sila naglalakas-loob na makisalamuha kaninuman o mangasiwa ng anumang usapin. Kapag pumupunta sila sa trabaho, natatakot sila na hindi sila pasusuwelduhin. Ang ilang babae ay hindi pa nga naglalakas-loob na magtrabaho sa takot na baka mamaltrato sila. Ang ilang tao ay hindi pa nga naglalakas-loob na umalis ng kanilang bahay, natatakot na baka makatagpo sila ng masasamang tao, at natatakot sila na kung bibili sila ng mga bagay ay mananakaw sa kanila ang mga ito. Sa madaling salita, takot sila sa lahat ng bagay. Hindi ba’t ito ay labis-labis na pag-iingat? Ito ay pagiging labis-labis na mapagbantay. Hindi ba’t baliw sila? Ang ilang tao ay may ganitong uri ng mentalidad, buong araw silang nag-aalala tungkol sa ganito at ganyan, at ang resulta ay hindi sila naglalakas-loob na pangasiwaan ang anumang usapin o lumabas para tagpuin ang mga tao, at nagagawa lang nilang manatili sa bahay. Anong uri sila ng tao? (Isang baliw na tao.) Baliw sila; hindi sila normal, hindi sila tao. Walang anumang abilidad na gumawa ng mga paghusga, walang mga prinsipyo o pinakamababang mga pamantayan sa anumang bagay na ginagawa nila, ang ganitong uri ng tao ay isang nagreinkarnasyon na hayop, wala silang normal na pagkatao, at ang kanilang labis na pagiging mapagbantay ay hindi pag-iingat. Ano ang tinutukoy ng pag-iingat? Ang ibig sabihin ng pag-iingat ay paggawa ng mga bagay sa isang paraang ayon sa pamantayan, metodikal, at sumusunod sa tuntunin, at batay sa pundasyon ng prinsipyong ito, pagkilos nang metikoloso, at kapag may nangyayari ay pagiging kalmado, hindi nagpapadalos-dalos, walang pakundangan, o nagpapadala sa bugso ng damdamin, at pagkakaroon ng kakayahan na hanapin ang mga katotohanang prinsipyo at humanap ng matatalinong paraan. Ito ay tinatawag na pag-iingat, at tanging ang pag-iingat na ito ang isang merito ng pagkatao.

Pagkahilig na Magsalita Nang Mayabang at Magmalaki

Pagkahilig na magsalita nang mayabang at magmalaki—maraming gayong tao. Isa rin itong kalakaran ng masamang lipunan. Maraming tao ang nagsasalita nang eksaherado, nag-iimbento ng mga bagay-bagay nang walang pakundangan, at basta na lang nagbubulalas ng kung ano-ano. Ang sinasabi nila ay talagang hindi naaayon sa mga katunayan at marami silang sinasabi na wala namang saysay. Naniniwala pa rin sila na mayroon silang kapabilidad, dahil wala silang anumang integridad at kahihiyan. Karapat-dapat bang pagkatiwalaan ang gayong mga tao? (Hindi.) May integridad o dignidad ba ang gayong mga tao? (Wala.) Ang gayong mga tao ay walang integridad at dignidad, hindi karapat-dapat na respetuhin, at hindi mapagkakatiwalaan, Kung gayon ay mapagkakatiwalaan ba sila na mangasiwa ng mahahalagang usapin? (Hindi.) Kaya, anong uri ng problema ang pagkahilig na magmalaki? (Isa itong depekto ng pagkatao.) Isa itong depekto ng pagkatao, pero kailangan mo ring tingnan ang pagkatao ng taong ito—kung masama ba ang kanyang pagkatao at kung kaya ba niyang tumanggap ng mga positibong bagay. Kung salanggapang lang siya at dahil naiimpluwensiyahan ng kanyang buhay-pamilya o ng kapaligirang panlipunan sa loob ng maraming taon ay nagkaroon siya ng masamang gawi na mahiligan na magmalaki at magsalita nang mayabang, nagsasalita nang iresponsable at nang walang pagsasaalang-alang sa mga kahihinatnan, isa lang itong depekto ng kanyang pagkatao. Hindi siya masama; nasa antas lang siya ng pagiging sobrang salanggapang. Kung ang gayong tao, maliban sa pagkahilig na magmalaki, ay kumikilos din sa isang labis na dominante at malupit na paraan sa pakikisalamuha sa iba, at ang pakay niya sa pagsasalita nang mayabang at sa pagmamalaki ay para supilin ang iba at para pagmukhain ang mga bagay na ipinagmamalaki niya at ikinukwento niya nang eksaherado na maging tila mas matayog, mas mahusay, at napakataas kumpara sa mga bagay na ginawa o tinaglay ng ibang mga tao, hindi na ito isang problema ng pagiging salanggapang niya. Anong uri ng problema ito? (Ito ay problema ng masamang pagkatao.) Ito ay problema ng masamang pagkatao. Kung gayon, may tiwaling disposisyon bang nasasangkot dito? (Mayroon.) Anong uri ng tiwaling disposisyon? (Isang malupit na tiwaling disposisyon.) Mayroon siyang mayabang at malupit na disposisyon. Ang ilang tao ay mahilig magmalaki dahil lang labis silang salanggapang. Ito ay idinudulot ng mga gawi nila sa pamumuhay at ng kapaligirang pinamumuhayan nila. Sadyang hindi nila nauunawaan kung ano ang ibig sabihin ng pagsasalita nang tapat, pagsasalita nang mula sa puso, pagtalakay ng mga tunay na sitwasyon, o pagsasalita tungkol sa buhay at mga wastong usapin. Wala silang ganitong kamalayan. Ang gayong edukasyon ay wala sa kanilang pamilya at paaralan, at lalong wala iyon pagkatapos nilang pumasok sa lipunan. Bilang resulta, napakalubha ng kanilang likas na pagiging salanggapang. Sila ay hindi seryoso at walang wastong asal, at mahilig lang magsalita nang mayabang at mapagmalaki para makapagpakitang-gilas at tingalain sila ng iba. Sa puso nila, wala silang ibang mga ambisyon, pagnanais, o pangangailangan. Kung nagpapakita lang sila ng mga pagpapamalas na ito, pagiging salanggapang lang ito; isa itong depekto ng kanilang pagkatao. Pero kung may pakay ang kanilang pagmamalaki, at sa pamamagitan ng pagmamalaki ay ipinepresenta nila ang kanilang sarili bilang may mataas na kapabilidad at napakahusay, at saka superyor, naiiba, at mas mataas kaysa sa mga ordinaryong tao, hindi na ito isang problema ng pagiging salanggapang. Ang pagkahilig nilang magmalaki ay ginagabayan ng partikular na pag-iisip, na itinutulak ng pagkauhaw sa katayuan, ambisyon, at pagnanais. Ginagamit nila ang pagmamalaki bilang isang paraan para supilin at pahangain ang iba, ipinapadama sa iba na mas mababa ang mga ito sa kanila at hindi kasinggaling nila, at na dapat gumalang at sumunod ang mga ito sa kanila. Ito ang kasamaan ng kanilang pagkatao. Ang pagkahilig nilang magmalaki ay may pakay na magkaroon ng bentaha: “Anuman ang mayroon ka ay mayroon din ako. Anuman ang kaya mong gawin ay kaya ko ring gawin. Anuman ang alam mo ay alam ko rin. Anuman ang nakita mo ay nakita ko rin. Hindi ako mas mababa sa iyo!” Nangyayari pa nga na kapag nakakain ka ng isang partikular na pagkain, kahit na halata namang hindi pa nila ito nakakain ay sasabihin nilang nakakain na sila nito—at hindi lang iyon, sasabihin nila na mas marami na silang nakain nito, at na ang pagkaing nakain nila ay mas masarap kaysa sa pagkaing nakain mo. Ipagmamalaki nila kahit ang mga bagay na hindi naman nangyari. Ano ang pakay ng pagmamalaki nila? Ito ay para masapawan ka, para makipagkompetensiya sa iyo, at para ipadama sa iyo na mas magaling sila kaysa sa iyo, na kasinghusay mo sila sa lahat ng aspekto. Itinutulak sila ng ambisyon at pagnanais. Kaya, ang pagpapamalas ba ng pagkatao na itinutulak ng gayong ambisyon at pagnanais ay pagiging salanggapang lang, o ito ba ay masamang pagkatao? (Ito ay masamang pagkatao.) May tiwaling disposisyon bang nasasangkot dito? (Mayroon.) Ang matulak ng ambisyon at pagnanais—isa itong tiwaling disposisyon. Anong uri ng tiwaling disposisyon? (Kayabangan at kalupitan.) Mismo. May dalawang uri ng tiwaling disposisyong ito: kayabangan at kalupitan. Dagdag pa rito, mayroon ding kaunting kabuktutan. Ibig sabihin, anuman ang sabihin mo, palagi nila itong pinagbubulay-bulayan sa kanilang puso, palaging sinusubukan na baluktutin ito, at palagi itong hinaharap nang may mga buktot na kaisipan at labis-labis na mga ideya. Halimbawa, kung sasabihin mo, “Toyota ang kotse ng pamilya namin; isa itong kotse mula sa Japan,” sasabihin nila, “Walang kwenta ang mga kotse mula sa Japan. Mas maganda ang mga kotse mula sa Germany. Ang kotse mula sa Germany na dati kong minamaneho ay hindi lang napakahusay ng takbo kundi mahigit sampung taon din itong tumakbo nang hindi nasisira—hindi hamak na mas mahusay iyon kaysa sa kotse mo!” Kailangan talaga nilang sapawan ka. Kapag sinabi mo, “Ni hindi ako nakagradweyt ng hayskul,” sasabihin nila, “Nakagradweyt ako ng hayskul. Naiinggit ka sa akin, hindi ba?” Ang totoo, ni hindi sila nakatapos ng middle school, pero gusto ka pa rin nilang sapawan. Nasisiyahan sila sa pakiramdam na kinaiinggitan, tinitingala, at hinahangaan sila ng iba. Kita mo, ang tugon nila sa impormasyong natatanggap nila mula kaninuman ay palaging buktot at sukdulan. Wala silang pag-iisip ng normal na pagkatao. Kapag naririnig ng isang normal na tao na ang iba ay mayroong isang magandang bagay, maaari niyang sabihin, “Maganda na mayroon ka niyan. Maaari mo bang sabihin sa akin ang mga partikular na katangian at bentaha nito? Nais kong malaman ang higit pa tungkol dito.” Ang isang taong may normal na pagkatao ay tutugon nang ganito. Pero ang mga taong mahilig magmalaki ay walang normal na pagkatao. Iniisip nila, “Bakit mayroon ka niyon at ako ay wala? Kahit na wala ako niyon, kailangan ko pa ring sabihin na mayroon ako niyon, at higit pa rito, kailangan kong sabihin na mas maganda iyong akin kaysa sa iyo!” Kung sasabihin mo sa kanila na ilabas ito at ipakita sa iyo, sasabihin nila, “Hindi ko ito ipapakita sa iyo!” pero ang totoo ay wala talaga sila nito. Buktot ba ito? (Oo.) Sa madaling salita, kapag may anumang nangyayari sa kanila, o kapag nakakakita o nakakatanggap sila ng anumang impormasyon, ang tugon nila ay palaging sukdulan, hindi tugma sa pagkatao, at buktot, kaya mayroon ding kaunting kabuktutan sa kanilang disposisyon. Sa ibang salita, kapag normal kang nakikipag-usap o nakikipagbahaginan sa kanila, at pakiramdam mo naman ay wala kang nasabing anuman na maaaring makapukaw ng hindi makatwirang mental na reaksiyon, ang kanilang isip ay puno na agad ng napakaraming kaisipan. Naiinggit na sila sa iyo, at tutol at namumuhi sa iyo, habang gusto ka ring supilin. Ang isipan nila ay okupado ng mga bagay na ito. Hindi ba’t masasabi mo na buktot ito? (Oo.) Ang mga buktot na tao ay hindi dalisay. Ang karamihan sa mga pagpapahayag, salita, at kilos na ibinubunyag nila ay hindi tugma sa konsensiya at katwiran ng normal na pagkatao. Posible na may kaunting agresyon sa kanilang mga salita; bukod pa sa pagkakaroon ng agresyon, ang ilan sa kanilang mga sinasabi ay maaaring hindi totoo, at ang ilan ay maaaring mga pagyayabang. Ito ay dahil may mga buktot na kaisipan sila sa loob nila, at sa tulak ng mga buktot na kaisipang ito, ang mga salitang sinasabi nila ay pawang mga kasinungalingan, nagmumula kay Satanas at sa mga diyablo. Ang gayong mga tao ay walang pagkatao; sila ay hindi mga tao. Ang mga taong mahilig magsalita nang mayabang at magmalaki ay maaaring hatiin sa dalawang uri. Dapat silang ilarawan batay sa diwa ng kanilang pagkatao. Ibig sabihin, dapat tingnan ng isang tao kung sila ba ay salanggapang at kung ang pagkatao ba nila ay masama para mahusgahan kung anong problema ang mayroon sila. Kung mayroon silang masamang pagkatao at labis silang salanggapang, may kapabilidad na gumawa ng maraming masasamang gawa, hindi sila mabubuting tao at dapat silang ilarawan bilang masasamang tao. Gayumpaman, kung medyo nagsasalita lang sila nang mayabang at mayroon lang silang kaunting pagiging salanggapang, pero hindi nila kayang gumawa ng anumang masasamang bagay, mayroon pa rin silang kaunting konsensiya at katwiran, at kaya rin nilang gumawa ng ilang mabubuting bagay, maituturing pa rin silang mga taong may mabuting pagkatao. Hindi ito isang malaking isyu, at kung mahusay ang kakayahan nila, maaari pa nga silang ihalal na maging mga superbisor o lider o manggagawa. Bagama’t ang dalawang uri ng mga taong ito ay pawang nagsasalita nang mapagmataas at mahilig magmalaki, ang mahalaga ay kung mabuti ba o masama ang kanilang pagkatao. Kung salanggapang lang sila, isa itong depekto ng kanilang pagkatao at hindi kinasasangkutan ng isang tiwaling disposisyon. Gayumpaman, kung ang pagmamalaki nila ay may intensyon at ambisyon sa likod nito, nagpapahiwatig ito ng masamang pagkatao, at kinasasangkutan nga ito ng isang tiwaling disposisyon. Sa usapin ng kanilang pagkatao, ito ay masama; ang mga tiwaling disposisyong nasasangkot dito ay kayabangan, kabuktutan o kalupitan. Kinasasangkutan ito kapwa ng mababang karakter at ng mga tiwaling disposisyon, hindi ba? (Oo.)

Pagiging Walang Ingat

Talakayin natin ang isa pang pagpapamalas: ang pagiging walang ingat. Ang pagiging walang ingat sa lahat ng bagay na ginagawa ng isang tao—sa anong aspekto ito nabibilang? (Isang depekto ng pagkatao.) Ang gayong mga tao ay tinitingnan ang lahat ng bagay sa isang di-masinsinan at pangkalahatang paraan, hindi maarok ang mahahalagang punto. Ang lahat ng ginagawa nila ay pabasta-basta. Hindi nila kayang gumawa ng metikulosong gawain, gaya ng gawaing nakabatay sa teksto o pamamahala ng dokumento. Hindi rin nila kayang pangasiwaan ang mga gampanin na nangangailangan ng katumpakan. Kapag gumagawa ng mga damit, kung minsan ay itinatahi nila ang mga hita ng pantalon sa bahagi na dapat ay sa mga manggas, kung minsan ay ginagawang maiikling manggas ang mahahabang manggas, o ginagawang 24 na pulgada ang baywang na dapat ay 26 na pulgada. Masyadong malaki o masyadong maliit ang ginagawa nilang damit. Anuman ang ginagawa nila, palagi silang pabaya, walang pakundangan, at labis na padaskol-daskol na hindi nila magawa nang maayos ang anumang bagay. Gaano ba sila kawalang-ingat? Kapag lumalabas para asikasuhin ang isang bagay, nakakalimutan pa nga nila ang mga bagay na dapat nilang dalhin. Halimbawa, kapag makikipagtagpo sa isang abogado para sa isang kaso, nalilimutan nilang dalhin ang kanilang ID card, pati na ang ebidensya na hinihingi ng abogado. Naiiwan nila ang maraming bagay. Kung minsan ay hindi pa nga nila alam kung saan nila nailagay ang mahahalagang gamit at hindi sila nagsisikap na maalala ito. Bilang resulta, madalas silang nakawawala at nakalilimot ng mga bagay, at ang mga bagay na ginagawa nila at ang kanilang pang-araw-araw na buhay ay ganap na magulo. Ang gayong mga tao ay hindi kailanman taimtim sa kanilang pagtrato sa kanilang gawain o sa kanilang tungkulin. Ang anumang ginagawa nila ay palaging pahapyaw at pabasta-basta—nagkakaroon lang sila ng hindi masinsinang impresyon sa mga usaping pinagmamasdan nila, nagkakaroon lang sila ng hindi masinsinang pagkaunawa sa mga salitang naririnig nila, nagsasabi lang sila ng mga bagay sa di-masinsinan at pangkalahatang paraan, at natatandaan lang nila ang isang hindi masinsinang balangkas ng mga bagay sa kanilang memorya. Bilang resulta, hindi nila magawang pangasiwaan ang mahalaga o kumpidensiyal na gawain; hindi sila nababagay sa gayong mga gampanin. Kung ang kanilang pagiging walang ingat ay kinasasangkutan lang ng kanilang personal na buhay o kalinisan sa katawan, nang hindi naaapektuhan ang ibang mga tao o ang anumang mahahalagang usapin, isa lang itong depekto ng kanilang pagkatao—anumang mga problema ang lumitaw, puwedeng sila na lang ang umako ng pananagutan at iyon na iyon. Gayumpaman, kung kinasasangkutan ito ng tungkulin, ng mahalagang gawain, ng kapalaran at kinabukasan ng isang tao, ng kung mananatili ba o aalis ang isang tao, at iba pa, ang gayong mga tao ay hindi naaangkop na pangasiwaan ang mga usaping ito dahil masyado silang walang ingat. Sa isang banda, hindi sila metikuloso sa mga usaping ito; tinitingnan lang nila ito nang hindi masinsinan, masyadong tamad para gamitin ang kanilang utak o para gumamit ng isip at enerhiya para pangasiwaan ang mga ito. Sa kabilang banda, ang kanilang estilo at pamamaraan sa paggawa ng mga bagay ay palagiang pahapyaw at pabasta-basta, at madalas silang nakakawala at nakakalimot ng mga bagay. Kung kinasasangkutan lang ito ng personal nilang buhay, hindi ito isang malaking problema. Gayumpaman, kung kinasasangkutan ito ng mahalagang gawain o ng mga kumpidensiyal na usapin, maaari silang makagulo ng mga bagay-bagay o magdulot pa nga ng isang malaking sakuna. Halimbawa, apurahang kailangan na pumunta sa Paris ang isang tao, pero dahil sa kanyang pagiging walang ingat, nakabili siya ng tiket sa eroplano na papunta sa Roma. Tuwang-tuwa pa nga siya, sinasabi na, “Napakamura ng tiket na nabili ko ngayon!” Titingnan ito ng iba at sasabihin nila, “Siyempre mura ito—sa Paris ka dapat pupunta, bakit ka bumili ng tiket na papuntang Roma?” Ito ay pagiging masyadong walang ingat! Ang gayong mga tao ay tinitingnan ang lahat ng bagay nang may pangmamaliit at pabasta-bastang saloobin. Isang beses lang nilang sinusulyapan ang isang bagay para makakuha ng hindi masinsinang ideya tungkol dito at iyon na iyon. Ito mismo ang uri ng iresponsableng saloobin na mayroon sila. Siyempre, ang saloobing ito ay nailalarawan din ng pag-ayaw na isapuso ang anumang bagay at ng katamaran—masyado silang tamad para isapuso ang anumang bagay, para gamitin ang kanilang utak o para mag-isip kapag nangangasiwa ng anumang bagay. Ang mga taong ganito na walang ingat ay hindi naaangkop para sa mahalagang gawain, lalo na sa mga gampaning kinasasangkutan ng gawaing nakabatay sa teksto, pamamahala ng dokumento, o sa gawaing kinasasangkutan ng kumpidensiyal na mga propesyonal na kasanayan. Kung gayon, kapag naging lider ang gayong mga tao, kakayanin ba nila ang gampanin? (Hindi. Ang gawain nila ay hindi kailanman nagagawa nang maayos; palagi itong nagagawa nang hindi masinsinan at nang pabasta-basta, palagi itong naiiwan na hindi tapos. Hindi nila kayang gumawa ng tunay na gawain.) Ang gayong mga tao ay hindi detalyado sa kanilang paggawa; palagi silang pahapyaw at padaskol-daskol, pinapangasiwaan ang mga bagay sa isang mababaw at pabasta-bastang paraan. Ang mga salita nila ay palaging malabo, at may tendensiya silang gumamit ng mga termino gaya ng “parang,” “marahil,” “malamang,” o “posible”. Ang gayong mga tao ay walang kayang isakatuparan. Ang maraming aytem ng gawain sa sambahayan ng Diyos, gaya ng administratibong gawain, gawain ng mga tauhan, gawaing may kinalaman sa buhay iglesia, at gawain ng ebanghelyo, ay kinasasangkutan ng mga partikular na detalye. Kapag nahaharap sa detalyadong gawain, ang gayong mga taong walang ingat ay sumasakit ang ulo at nalilito, at pakiramdam nila ay nasasakal sila; ayaw nilang makibahagi sa gayon kadetalyadong gawain. Mayroon silang tamad na saloobing ito, kaya pagdating sa paggawa ng gawain, palagi nilang iniisip, “Ayos lang na gumawa ng isang hindi masinsinang trabaho; kung tutuusin, malapit na ito sa kung ano ang sinasabi ng mga pagsasaayos ng gawain.” Palagi nilang pinananatili ang ganitong “puwede na iyan” na saloobin—maayos bang magagawa ang gawain kung ganito? (Hindi.) Kapag sinusuri nila ang mga tao, ginagawa rin nila ito nang hindi masinsinan—sinusuri nila ang mga lider at manggagawa nang hindi masinsinan, at sinusuri din nila ang mga superbisor ng bawat pangkat nang hindi rin masinsinan. Kapag may nagtatanong, “Gaano katagal nang nananampalataya sa Diyos ang superbisor na iyon?” ay sumasagot sila, “Tila mahigit tatlong taon na.” Pero ang isang taong tatlong taon nang nananampalataya sa Diyos ay maaaring hindi pa nakapagtatag ng isang pundasyon—ang gayong tao ba ay maaaring maasahan bilang isang superbisor? Sadyang hindi ito makilatis ng mga taong walang ingat. Iyon ang dahilan kung bakit ang pananalita nila ay palaging puno ng mga termino gaya ng “parang,” “malamang,” “marahil,” “posible,” at “tila”; sadyang hindi sila kailanman gumagamit ng tumpak na pananalita. Kapag may nagtatanong, “Kailanman ba ay nagsilbi na siya bilang isang lider habang nananampalataya sa Diyos?” ay sumasagot sila, “Tila hindi pa, dahil hindi ko pa narinig na binanggit niya ito.” Kita mo, hindi nila kailanman mabusising tinatrato ang anumang bagay. Kung igigiit mo na magbigay sila ng mga detalye, aasa lang sila sa mga damdamin at impresyon. Hindi nila sasabihin, “Agad akong magtatanong tungkol dito at kukumpirmahin ko.” Sadyang hindi nila ito tinatrato nang mabusisi. Sa lahat ng bagay, itinuturing nila itong ayos na hangga’t ito ay “parang tama na” o “ayos na”. Sinasabi ng ilang tao, “Bakit ba kailangang mamuhay ng isang tao nang napakametikuloso?” Bagama’t totoo ito sa isang aspekto—para sa mga usaping may kaugnayan sa buhay ng laman, maaari kang maging medyo hindi masinsinan—pagdating sa gawain ng iglesia, hindi ka maaaring maging hindi masinsinan. Ang pagiging hindi masinsinan sa gawain ay nakakaapekto sa mga resulta nito. Ang magagandang resulta sa anumang aytem ng gawain ay nakakamit lamang dahil sa detalyadong pagpaplano, mga pagsasaayos, mga pagsusubaybay, pangangasiwa at panghihimok. Kung isinasakatuparan ang mga gampanin sa isang di-masinsinan at pahapyaw na paraan, walang gawain na magkakaroon ng mga resulta kailanman. Samakatwid, ang pagiging walang ingat ay isang depekto ng pagkatao ng isang tao, at ang gayong mga taong walang ingat ay hindi kaya ang mahalagang gawain; sa partikular, hindi nila kayang gawin ang gawain ng mga lider at manggagawa. Anuman ang usapin, nakaririnig lang ang gayong mga tao ng isang hindi masinsinang balangkas at pagkatapos ay ipinagpapalagay na nila na nauunawaan nila ito. Halimbawa, sa gawain ng pagtatatag ng mga iglesia, kung paano magtatag ng isang iglesia, kung ilang katao ang kinakailangan para magtatag ng isang iglesia, kung ilang iglesia ang bumubuo sa isang distrito, kung ilang distrito ang bumubuo sa isang rehiyon—ang mga pagsasaayos ng gawain ng sambahayan ng Diyos ay may mga partikular na tuntunin para sa lahat ng ito, at may mga karagdagan ding partikular na tuntunin para sa mga espesyal na sitwasyon. Gayumpaman, ang mga taong walang ingat ay hindi naghahanap ni sinusubukan na matutunan ang tungkol sa mga tuntuning ito, pero sinasabi pa rin nila na alam nila kung paano magpapatuloy. Kapag hinihiling sa kanila na magbigay ng mga detalye, tumutugon sila, “Pagtatatag lang ito ng mga iglesia. Kapag may partikular na bilang na ng mga tao, magtatatag ka na ng isang iglesia.” Pero kapag tinanong sila, “Paano mismo ito dapat itatag?” hindi nila alam at hindi sila makapagbigay ng mga detalye. Kung sila ay bagong lider at hindi pa nila alam kung paano magtatag ng isang iglesia, magiging kauna-unawa iyon. Ang problema ay na hindi nila alam pero hindi rin sila mabusisi tungkol dito, at hindi sila nag-aaral, at hindi rin naghahanap. Ang gayong mga tao ba ay maayos na makagagawa ng gawain ng iglesia? (Hindi.) Para sa gayong mga tao, may dalawang salita lamang tayo—“magbitiw na!” Hindi nila kaya ang gawain ng pamumuno. Walang gawain ang mas komplikado kaysa sa gawain na kinasasangkutan ng mga tao. Kung wala kang maingat at responsableng puso, at ang iyong gawain ay hindi masinsinan at hindi ginawa nang metikuloso, kahit gaano pa kahusay ang kakayahan mo, hindi mo pa rin kakayanin ang gampanin. Ang pagiging masyadong walang ingat, paggawa ng lahat ng bagay nang hindi masinsinan, pagtuon lamang sa balangkas, pagtuon lamang sa paggawa nang pabasta-basta, hindi pagtuon sa mga detalye, hindi pagkaalam kung paano mabusising tratuhin ang mga bagay—lahat ng ito ay nangangahulugan na hinding-hindi mo talaga kaya ang gawain ng mga lider at manggagawa. Nauunawaan mo ba? (Oo.)

Pagiging Metikuloso at Masinsinan sa Paggawa ng mga Bagay

Ang pagiging walang ingat ay isang depekto ng pagkatao. Kung gayon, ang pagiging metikuloso at masinsinan sa paggawa ng mga bagay, at pati ang kakayahang maarok ang buod, mahahalagang punto, ang kakayahang matukoy kung nasaan ang mga problema at makilatis ang diwa ng mga problema—isa ba itong merito ng pagkatao? (Oo.) Ang saloobin ng mga metikulosong tao sa paggawa ng mga bagay-bagay ay medyo wasto; napakametikuloso at napakataimtim sa paggawa ng mga bagay, nagagawa nilang patahimikin ang kanilang isipan at hindi maging padalos-dalos—isa itong merito ng pagkatao. Bagama’t ang isang taong nagtataglay ng meritong ito ng pagkatao ay kayang umako ng gawaing full-time, kung masyado siyang mabagal sa paggawa ng mga bagay at hindi mataas ang pagiging episyente ng kanyang gawain, hindi gaanong magiging maganda ang mga resulta. Ano ang nasasangkot dito? Nasasangkot dito ang kakayahan, ang isa sa mga likas na kondisyon. Sa tingin mo ba, ang sinumang metikuloso ay tiyak na kayang gumawa ng mahusay na gawain? Hindi tama ang pananaw na ito. Ang ilang tao ay masyadong metikuloso sa paggawa ng mga bagay, hanggang sa punto ng pagiging medyo neurotic. Halimbawa, kapag naghuhugas ng mga gulay, hinuhugasan nila ang harap ng mga dahon at pagkatapos ay ang likuran, tinatanggal ang bawat dilaw na dahon, at tinatanggal ang bawat butas ng insekto, tinitiyak na ang mga gulay ay nahuhugasan nang ganap na malinis. Ang pagiging napakametikuloso sa paggawa ng mga bagay ay isang merito ng pagkatao, pero kung ang isang tao ay labis na metikuloso hanggang sa punto ng pagiging walang prinsipyo, at paggawa ng napakaliliit na bagay, ito ay nagiging hindi na kinakailangan at hindi episyente. Nagpapahiwatig ito ng isang mahinang kakayahan, ng kawalan ng kakayahan na magsakatuparan ng mga bagay, at kawalan ng kapabilidad na magpasan ng gawain. Ang ilang tao na metikuloso sa paggawa ng mga bagay ay naaarok ang mga prinsipyo, naaarok ang buod, ang mahahalagang punto, kumikilos nang mabilis at maliksi, nang may maagap na paghusga, at nagagawang lutasin nang mabilis ang mga problema—ito ay pagkakaroon ng mahusay na kakayahan. Ang pagiging metikuloso sa paggawa ng mga bagay ay hindi katumbas ng pagiging episyente sa paggawa ng mga bagay, hindi rin ito katumbas ng pagkakamit ng magagandang resulta sa paggawa ng mga bagay. Nangangahulugan lang ito ng kakayahan na manatiling nakatuon nang pasensyoso, pagiging tahimik, hindi pagiging padalos-dalos at hindi pagiging papansin at hindi pagiging walang ingat. Sa pinakamainam, isa lang itong merito ng pagkatao, at malayo ito sa mahusay na kakayahan. Ang ilang tao ay napakametikuloso sa paggawa ng mga bagay, nagmumukhang napakamaingat, hindi nagmamadali o natataranta, at napakatahimik. Gayumpaman, hindi sila episyente sa pangangasiwa ng mga usapin, hindi nila magawang bigyang-priyoridad ang mga bagay batay sa kahalagahan at kaapurahan. Kumakapit sila sa kung anong hindi mahalagang gampanin at pinagtatrabahuhan nila ito nang walang katapusan, kaya ang iba ay nakadarama ng pagkabalisa at labis na pagkayamot, gustung-gusto na sipain sila nang malakas. Masyado silang mabagal gumawa, nang hindi episyente kahit kaunti—sadyang wala silang kuwenta! Ang isang taong may normal na abilidad na mabuhay ay gumagawa ng sampu o dalawampung beses na mas mabilis kaysa sa kanila. Ginagawa nila ang mga bagay nang masyadong mabagal, at gaano man karami ang gawin nila, hindi sila makahanap ng isang pamamaraan, hindi makahanap ng mga prinsipyo, wala silang diskarte at hindi sila episyente. Ang isang gampanin na dapat ay abutin lang ng isang oras ay maaaring abutin sila ng isang buong araw, ang isang gampanin na dapat ay abutin lang ng isang araw ay maaaring abutin sila ng limang araw, at ang isang gampanin na dapat ay abutin lang ng limang araw ay maaaring abutin sila ng sampung araw, kaya kapwa ka nagagalit at labis na nayayamot sa panonood sa kanila. Ang ilang babae ay mabigat ang katawan sa pangangasiwa ng mga usapin. Kahit na alam na alam nila na kailangan nilang lumabas para mag-asikaso ng isang bagay sa lalong madaling panahon, ipinipilit pa rin nilang hugasan ang kanilang buhok. Sa paghuhugas ng kanilang buhok, hindi sila makahanap ng pamamaraan. Sa halip na hugasan ang kanilang buong buhok, hinuhugasan nila ang kada hibla nito, at pagkalipas ng kalahating oras ay hindi pa rin sila tapos. Hindi ba’t baliw sila? Dahil sa paghuhugas ng kanilang buhok, sa huli ay naaantala nila ang mga wastong usapin. Habang mas apurahan ang mga usapin, mas lalong hindi nila nararamdaman na dapat silang magmadali, at mas tumutuon pa nga sila sa pangangasiwa sa hindi mahahalagang usaping iyon, inaantala ang mahahalagang usapin nang hindi nakakaramdam ng pagkabalisa o pagkairita. Kung hihimukin mo sila, napakarami pa nilang mga palusot: “Paanong iiwanan ko na lang nang hindi tapos ang mga wastong bagay na ito?” Kapag nakakakita ka ng gayong mga tao, ano ang naiisip mo? Gugustuhin mo talagang sipain sila. Hindi ba’t karapat-dapat na sipain ang gayong mga tao? (Oo.) Para sa ganitong mga tao, kahit pa may gawaing kailangang gawin, hindi kailangang ipagawa sa kanila ito. Masyado silang mabagal gumawa at masyado silang walang kakayahan! Kapag nakakakita kayo ng gayong mga tao, na gumagawa ng mga bagay na kasingbagal ng suso, nababalisa ba kayo? (Oo.) Sinasabi nila, “Metikuloso ako sa aking gawain!” Sinasabi Ko naman, “Ano ang silbi ng iyong pagiging metikuloso? Ang iba ay hindi naman labis na mas hindi metikuloso kaysa sa iyo, pero mas marami silang nagagawang gawain kaysa sa iyo at mas nagagawa nila ito nang maayos. Nakapagkakamit ba ng mga resulta ang pagiging metikuloso mo? Ito ang susi. Kung metikuloso ka sa paggawa ng mga bagay at episyente ka rin at nagkakamit ng magagandang resulta, may halaga ang pagiging metikulosong iyon. Pero kung metikuloso ka lang sa paggawa ng mga bagay at sa huli ay hindi ka nagkakamit ng mga resulta ni episyente, kapaki-pakinabang ba iyon? Wala itong silbi!” Ang ilang tao ay labis na metikuloso sa paggawa ng mga damit, pero hindi kailanman tama ang kanilang sukat. Hindi nila kayang tumpak na husgahan kung kakasya ba ang mga damit sa magsusuot nito, hindi nila matukoy kung ang mga manggas ay masyado bang mahaba o masyadong maiksi, o kung ang mga damit ay masyado bang masikip o masyadong maluwag, hindi nila alam kung ano ang standard na lapad ng laylayan ng manggas, at hindi nila alam kung naaangkop ba ang kwelyo. Ang mga damit na ginawa ng gayong mga tao ay tiyak na hindi magiging pasok sa pamantayan. Kung ang isang tao ay kapwa metikuloso at may prinsipyo, ito ay tunay na isang merito ng pagkatao. Pero kung ang isang tao ay metikuloso lang at walang mga prinsipyo, hindi magawang maarok ang mahahalagang punto, at palaging pinalalaki ang hindi mahahalagang usapin at walang silbing pinag-iisipan nang husto ang mga ito, ito ay nakakainis. Ang salitang “metikuloso”, sa pangkalahatan, ay itinuturing na isang positibong termino ng karamihan ng tao, pero hindi lahat ng kaso ng pagiging metikuloso ay mga merito. Depende ito sa sitwasyon. Ang ilang tao ay metikuloso sa isang pikit-matang paraan nang walang anumang mga prinsipyo. Ito ay hindi pagiging metikuloso kundi pagiging neurotic at hindi magawang maarok ang mahahalagang punto; nagpapahiwatig ito ng mahinang kakayahan, at ito ay kawalan ng kakayahang makahanap ng diskarte para gumawa ng mga bagay-bagay at kawalan ng kakayahang maarok ang mga prinsipyo. Samakatwid, sa Aking pananaw, bagama’t ang pagiging metikuloso bilang isang pagpapamalas o paraan ng paggawa ng mga bagay ay isang merito ng pagkatao, kailangan mo ring tingnan ang kakayahan ng tao. Kung hindi isasaalang-alang ang kakayahan, mabuti pa rin ang pagkakaroon ng isang metikulosong saloobin sa paggawa ng mga bagay. Kung ang isang tao ay kapwa may kakayahan at episyente sa paggawa ng mga bagay, at kayang sumunod sa mga prinsipyo, at higit pa roon ay metikuloso, ang pagiging metikuloso na ito ay tunay na magandang bonus at isang tunay na merito ng pagkatao.

Pagkahilig na Magpasikat

Pag-usapan natin ang tungkol sa isa pang pagpapamalas: ang pagkahilig na magpasikat. Sa anong uri ng isyu ito nabibilang? (Mga tiwaling disposisyon.) Halimbawa, ang ilang tao ay kayang mag-type nang napakabilis. Para maipaalam sa iba na mayroon silang ganitong kalakasan, sadya nilang tinitipa ang keyboard nang napakalakas, na para bang gusto nilang sabihin, “Pakinggan mo ang ritmo ng pagta-type ko, at malalaman mo kung gaano ako kabilis mag-type!” Ang ilang tao ay mga nagsipagtapos mula sa unibersidad, kaya nakagawian na nilang magsabi ng mga bagay tulad ng, “Noong nasa unibersidad pa kami,” “ang mga propesor namin sa unibersidad,” “ang kampus ng unibersidad namin,” at iba pa. Anong uri ng pagpapamalas ito? (Pagpapasikat.) Ito ay tinatawag na pagpapasikat. Ang ilang tao ay bumibili ng bagong kotse at natatakot na hindi malalaman ng iba na mamahaling sikat na tatak ito. Pagkatapos lumabas sa kotse, hindi sila umaalis kundi sa halip, sa isang sandali ay tinitingnan nila kung may mga bakas ba ng daliri sa mga bintana, at sa susunod na sandali ay tinitingnan nila kung mayroon bang mga gasgas ang pintura. Bakit sila patuloy na tumatambay sa paligid ng kotse? Ito ay para lang ipaalam sa iba na sa kanila ang kotse. Anong uri ng pagpapamalas ito? (Pagpapasikat.) Ang ilang tao ay may mamahaling telepono. Para maipakita ito sa iba, kahit wala nang charge ang telepono, nagpapanggap pa rin sila na may kausap sa telepono. Ano ang tawag dito? (Pagpapasikat.) Bakit sila nagpapasikat? Hindi ba’t banidad ang nangyayari dito? Ang ilang tao ay nagsusuot ng mink coat, at kahit na pagkatapos pumasok sa isang silid na sakto ang init, hindi nila ito hinuhubad. Kapag may nagtatanong sa kanila, “Hindi ka ba naiinitan?” sumasagot sila, “Hindi. Mink ang suot ko—sakto ang init nito!” Ipinagpapalagay nila na walang alam ang iba tungkol dito! Kapag hinuhubad ito, sinisiguro nila na maipakita ang tatak nito, ipinaparada ito sa mga tao: “Hindi lang ito mink coat, mula rin ito sa Ganito-at-ganyan, isang mamahalin na sikat na tatak. Ni hindi mo ito alam!” Kung hindi ito alam ng iba, bakit ka pa nagpapasikat? Hindi ba’t walang silbi ang pagpapasikat na iyon? Ipinaparada pa nga ng ilang tao ang kanilang sarili sa Akin, sinasabi na, “Nakasuot Ka ng duck down jacket? Dapat ay magsuot Ka ng mink coat—sakto ang init nito!” Sinasabi Ko, “Sakto nga ang init nito, pero napakabigat naman ng coat na iyon!” Nagsusuot sila ng mink coat at ipinaparada pa nga ang kanilang sarili sa harap Ko. Sabihin ninyo sa Akin, hindi ba’t mababaw ang gayong mga tao na mahilig magpasikat? Sa usapin ng kanilang pagkatao, mayroon silang dalawang problema. Ang isa ay na labis silang superpisyal. Pagdating sa mga panlabas na pag-aari at mga materyal na bagay tulad ng pagkaing kinakain nila, ang mga damit na isinusuot nila, at ang mga bagay na ginagamit nila, gusto nilang ibida ang lahat ng ito. Hindi nila mapigilan ang pagnanais na magpasikat at palagi nilang gustong ipakita sa iba ang mga bagay na ito, ipinapaalam sa iba na ang mga damit na isinusuot nila at ang mga bagay na ginagamit nila ay pawang mamahalin at katangi-tangi. Ano naman kung malaman ng iba? Kahit pa makita ito ng iba at hindi sila tingalain ng mga ito, nagpapasikat pa rin sila. Hindi ba’t mababaw ito? (Oo.) Sila ay mababaw at parang bata—ito ang isa pang problema sa mga taong mahilig magpasikat. Sabihin mo sa Akin, ano ang makakamit nila mula sa pagpapasikat nang ganoon? Ito ba ay para lang iparamdam ang presensya nila? Kailangan ba ito? Hindi ba’t hindi ito kinakailangan? (Oo.) Noong 1980s at 1990s, kung ang mga suwelas ng balat na sapatos na sinusuot ng isang tao ay naluma nang hindi pantay, papakuan nila ang mga ito ng mga iron tap, na maingay ang tunog kapag naglalakad. Kinailangan ng ilang tao na magpako ng mga iron tap sa mga bagong balat na sapatos bago pa man nila suotin ang mga ito, para lang ipaalam sa iba na nagmamay-ari sila ng isang pares ng balat na sapatos. Binigyan sila nito ng kumpiyansa at nagparamdam ito sa kanila ng kasiyahan. Naniwala silang, “Ang makuha ang atensiyon ng iba ay isang mabuting bagay. Pinatutunayan nito na kaakit-akit ako at na may saysay ang aking pag-iral. Kaya kailangan kong ibahagi sa lahat ang aking mga kahusayan, kalakasan, at ang magagandang bagay na pag-aari ko.” Talaga bang pagbabahagi ito? Ito ay tinatawag na pangangalandakan. Hindi ba’t napakaraming tao sa mundong ito na mahilig mangalandakan? (Oo.) Iniisip ng lahat ng tao na napakanormal nito, hindi ba? Walang nanghahamak sa gayong mga tao, ni tumitingin sa kanila nang kakaiba, dahil ang mundo ay puno ng gayong mga tao na nahuhumaling sa lahat ng uri ng kasiyahan na dulot ng materyal na bagay at salapi, at ng mga kasiyahang dulot ng katayuan. Samakatwid, niluluwalhati ng mundong ito ang mga bagay na ito. Sa sambahayan ng Diyos, ang iba ay nasusuklam at nanghahamak sa gayong mga tao. Bakit? Ang mga nananampalataya sa Diyos, mula sa simula ng pagtatatag ng pundasyon hanggang sa unti-unting pagkaunawa sa katotohanan at sa halaga at kabuluhan ng pagiging tao, ay nagsisimulang hindi na masyadong pahalagahan ang mga materyal na kasiyahan at ang ilang superpisyal na bagay sa mundo. Nababawasan ang panloob na sigasig nila na maghangad ng mga panlabas na pag-aari, nagbabago ang mga layon at direksiyon ng kanilang paghahangad, at nag-iiba ang mga pangangailangan ng kanilang panloob na mundo. Nagkakaroon sila ng ibang perspektiba sa mga materyal na pangangailangan, nadarama na ang gayong mga bagay ay pawang hungkag at hindi matutugunan ang mga pangangailangan ng kanilang puso. Samakatwid, ang tendensiya nilang magpasikat at mangalandakan ng lahat ng uri ng bagay ay nababawasan. Sa pinakamataas, ano ang ilang bagay na ipinapasikat o pinangangalandakan ng mga mananampalataya ng Diyos? Maaaring ipangalandakan nila ang mga bagay tulad ng kanilang mga kasanayan o kalakasan. Halimbawa, ang ilang taong mahilig kumanta ay palaging gustong iparinig sa iba ang kanilang boses. Sinasabi nila, “Pakinggan ninyo kung gaano kaganda ang boses ko!” Natatakot sila na hindi malalaman ng iba na magaling silang kumanta, at palagi nilang gustong magpasikat sa ganitong aspekto. Sa pagbubuod, ang pagkahilig na magpasikat ay isang depekto ng pagkatao. Isa itong pagpapamalas ng pagiging immature, pagiging isip-bata, at pagiging mababaw ang pagkatao. Kapag ang mga tao ay nakakaunawa lang ng ilang salita at doktrina at hindi sila tunay na nagkamit ng katotohanan o nakapasok sa katotohanang realidad, mataas ang posibilidad na ipakita nila ang kapintasan na pagkahilig na magpasikat, at ang depektong ito ng pagkatao ay hindi madaling mapagtagumpayan. Ito ay dahil, bago makamit ng mga tao ang katotohanan, ang mga bagay na kaya nilang ipasikat at ipangalandakan ay ang kanilang kapital at kumpiyansa sa sarili para sa pamumuhay. May kumpiyansa ka sa iyong sariling asal at motibasyon sa paggawa ng mga bagay dahil lang umaasa ka sa mga bagay tulad ng hitsura, tindig, mga kalakasan, antas ng edukasyon, mga kalipikasyon, o mga propesyonal na kasanayan para mabuhay. Samakatwid, ang karamihan ng tao, sa magkakaibang antas, ay nagpapakita ng kapintasan na pagkahilig na magpasikat, at hindi ito madaling mapagtagumpayan, hindi madaling paghimagsikan. Kapag ang mga tao ay nakakaunawa sa katotohanan at nakakapasok sa katotohanang realidad, mayroon silang ilang tayog, at nababawasan ang pakialam nila sa mga bagay na walang kaugnayan sa katotohanan, nakikita nila na hindi kailangang magpasikat o mangalandakan, at na ang mga bagay na ito ay hindi kumakatawan na ang isang tao ay may pagkatao, o na ang isang tao ay may tayog; at siyempre, higit pa rito, hindi kinakatawan ng mga ito na ang isang tao ay naligtas o nagagawang magpasakop sa katotohanan at sa Diyos. Samakatwid, para sa ilang tao na dating mahilig magpasikat, habang nauunawaan nila ang katotohanan at nakakapasok sila sa katotohanang realidad, unti-unting naglalaho ang pagnanais na ito, at hindi namamalayan na napagtatagumpayan at naglalaho ang depektong ito ng pagkatao. Gamitin nating halimbawa ang isang tao na nagsusuot ng medyo mamahaling T-shirt. Kapag aksidente itong nadumihan nang kaunti, labis siyang nababalisa. Sinasabihan siya ng isa pang tao, “Bakit labis kang nababalisa? Hindi ba’t magiging maayos naman ito kung lalabhan mo lang ito?” Sumasagot siya, “Alam mo bang nagkakahalaga ng 200 yuan ang T-shirt na ito?” Pinipilit niyang banggitin ang presyo para ipaalam sa iba; saka lang siya nasisiyahan. Kung nauunawaan ng taong iyon ang katotohanan, kaya niyang harapin nang tama ang gayong mga usapin kapag nakaharap niya muli ang mga ito. Hindi niya babanggitin ang presyo, at sa puntong ito, medyo mapipigilan ang kanyang banidad. Hindi ba’t ipapakita nito na ang kanyang pagkatao ay medyo gumulang na at hindi na masyadong mababaw o parang bata? (Oo.) Kung gayon, ang kanyang pagkahilig na magpasikat, ang depektong ito ng kanyang pagkatao, ay mapagtatagumpayan na.

Paghamak sa Mahihirap at Pagpabor sa Mayayaman

Ang susunod na pagpapamalas ay ang paghamak sa mahihirap at pagpabor sa mayayaman. Ang ilang tao, kapag nakakakita ng isang mayamang tao, ay agad na sumisipsip dito, nagsasabi ng mga bagay tulad ng, “Ang ganda ng balat mo. Ang ganda ng hitsura mo. Napakarangal mo, kahit ang dura mo ay mas mahal pa kaysa sa aming mahihirap na tao!” Kapag nakikipag-usap sa mayayamang tao at sa mga may posisyon at katayuan, labis silang malumanay. Pero kapag nakakakita sila ng isang magsasaka, palagi nilang gustong pagtawanan ito, at ang kanilang mga salita, direkta man o hindi direkta, ay nangmamaliit dito. Ganap na iba ang mga saloobin nila sa mahihirap at sa mayayaman. Handa silang tugunan ang mga pangangailangan ng mayayaman, hanggang sa puntong handa silang maging alipin ng mga ito. Pero sa mahihirap, iba ang istorya—kapag ang mahihirap ay nahaharap sa mga suliranin at nanghihingi ng tulong, binabalewala nila ang mga ito. Ang pagtrato nila sa mga tao na may mababang posisyon at mababang katayuan sa lipunan ay ganap na iba sa pagtrato nila sa mga may mataas na katayuan sa lipunan. Ito ay paghamak sa mahihirap at pagpabor sa mayayaman. Anong uri ng problema ito? (Isang depekto ng pagkatao.) Isa ba itong depekto ng pagkatao? Anong uri ng problema sa loob ng pagkatao ito? (Pagkakaroon ng mababang karakter.) Isa itong problema ng karakter sa loob ng pagkatao—ang pagkakaroon ng mababang karakter. Kapag nakakakita sila ng mayayamang tao, sila ay nagiging mga mapagpasakop na alipores, kumikilos sa paraang labis na nagpapakaalipin. Kapag nakakakita sila ng mahihirap na tao, gusto nilang kumilos na parang sila ang amo. Anong uri ng mga nilalang sila? Ang pagtrato sa mga tao sa ganitong paraan ay nagpapakita na wala silang mga prinsipyo! Ang mahihirap na tao ay medyo kulang lang sa pera at medyo may masahol na mga kondisyon sa pamumuhay—paano ka nila ginalit? Ang mahihirap na tao ba ay tiyak na may masamang pagkatao? Ang mayayamang tao ba ay tiyak na may mabuting pagkatao? Ang mga tao ba na nanghahamak sa mahihirap at nagpapabor sa mayayaman ay sinusukat at tinitingnan ang iba batay sa mga katotohanang prinsipyo? Malinaw na hindi. Naniniwala sila na ang sinumang may pera ay marangal at dakila, at ang sinumang mahirap ay hamak at mas mababa. Ang pamantayan ng pagsukat nila sa mga tao ay pera. Ang gayong mga tao ba ay mabubuting tao? Kumusta ang kanilang pagkatao? (Masama ang kanilang pagkatao.) Kapag nakakakita sila ng isang mayamang tao, ngumingiti sila para sumipsip; kapag nakakakita sila ng mahirap na tao, agad na sumisimangot ang kanilang mukha—napakabilis magbago ng kanilang mukha! Handa pa nga silang magbitbit ng arinola para sa isang mayamang tao, pero ni ayaw nilang magsalin ng isang basong tubig para sa isang mahirap na tao. Anong uri ng mga nilalang sila? Hindi ba’t mababa ang karakter nila? (Oo.) Mabuti ba na maging mga lider ang gayong mga tao? (Hindi.) Bakit hindi? Sa anong mga paraan sila hindi nababagay sa posisyon ng mga lider? (Wala silang mga prinsipyo sa kanilang pagtrato sa mga tao, at ang kanilang pagpili at paggamit ng mga tao ay hindi batay sa mga katotohanang prinsipyo kundi sa halip ay batay sa kung ang isang tao ay may katayuan sa lipunan at may pera. Kung magiging lider sila, iaangat nila ang mga may katayuan at pera. Kung ang mga taong ito na naaangat ay masasamang tao, ang masasamang tao ay magkakaroon ng kapangyarihan sa iglesia, at iyon ay magiging isang sakuna.) Ang gayong mga tao ay hindi nababagay na maging lider. Sa isang banda, mababa ang karakter nila, at wala silang pamantayan ng konsensiya sa kanilang ginagawa. Sa kabilang banda, kung magiging lider sila, itutulad nila ang iglesia sa isang bagay na tulad ng lipunan—ang iglesiang pinamumunuan nila ay magiging isang grupong panlipunan. Iaangat nila ang mga mayayaman at maimpluwensiya, ang mga may posisyon, katayuan, at mga koneksiyon, at ang mga namamayani sa lipunan, gagawing mga lider ng pangkat at superbisor ang mga ito, habang tinatapak-tapakan ang mga magsasaka, mahihirap na tao, at ang mga mababa ang pinag-aralan at hindi mahusay magsabi ng mga salitang kaaya-ayang pakinggan na may mabuting pagkatao, may kakayahan, at naghahangad sa katotohanan pero mababa ang katayuan sa lipunan. Hindi ba’t dahil dito ay magiging katulad lang ng lipunan ang iglesia? Ano pa ang magiging pagkakaiba? Sa lipunan, hindi ba’t ang mayayaman at mga may katayuan ang mayroong kapangyarihan? Hindi ba’t ang mga may posisyon, koneksiyon, kapangyarihan, at impluwensiya ang may katayuan at nagiging bida sa lahat ng antas, larangan, at grupo sa lipunan? Kung ang sambahayan ng Diyos ay tulad ng lipunan, magiging sambahayan pa rin ba ito ng Diyos? Hindi na ito magiging sambahayan ng Diyos at hindi na ito matatawag na isang iglesia—ito ay magiging isang grupong panlipunan. Ito mismo ang kahihinatnan ng pagiging lider ng mga taong nanghahamak sa mahihirap at nagpapabor sa mayayaman. Ang gayong mga tao ay nagiging alipores ng sinumang may katayuan. Sabihin mo sa Akin, ang mga tao bang kumikilos bilang mga alipores ay mayroong anumang mga prinsipyo? Mayroon ba silang mga hangganan sa kanilang sariling asal? (Wala.) Ang gayong mga tao ay walang mga prinsipyo o hangganan sa kanilang sariling asal. Kapag nahaharap sa isang mapanganib na kapaligiran, maaari silang maging Hudas. Kung babagsak ang kanilang bansa, magiging mga traydor sila. Kung magiging lider sila ng gobyerno, sila ay magiging mga traydor sa bansa. Ganito sila mismong uri ng nilalang! Samakatwid, hindi sila nababagay na maging lider. Ito ay dahil hindi sila gagawa ng tunay na gawain at pipinsalain nila ang mga kapatid, tinatapakan ang lahat ng mga tunay na naghahangad sa katotohanan at may pagkatao habang inaangat ang mga may masamang pagkatao, ang mga may katayuan at prominente at maimpluwensiya sa lipunan; ito ay direktang salungat sa mga prinsipyo ng sambahayan ng Diyos para sa pag-aangat ng mga tao. Kung ang gayong mga tao ang mamumuno at magkakaroon ng kapangyarihan sa sambahayan ng Diyos, makakausad ba nang maayos at walang hadlang ang gawain ng iglesia? (Hindi.) Ang gawain ng iglesia at ang hinirang na mga tao ng Diyos ay masisira sa kamay ng mga taong ito. Ang mga taong ito ay magsasabwatan, maggagamitan, at magsusuportahan. Ang mga kapatid na naghahangad sa katotohanan ay isasantabi at ibubukod—maaari pa nga na lahat sila ay maitalaga sa mga grupong B o mapaalis, kaya wala na silang malalabasan. Hindi ba’t maaaring maging ganito ang kaso? (Oo.) Paano ba ang mga ugnayan sa pagitan ng mga taong ito? Kapag nagsasama-sama sila, tinatawag nila ang isa’t isa na brother, inaakbayan nila ang isa’t isa, at nagyayabang sila tungkol sa maluluwalhating kasaysayan sa lipunan, pinag-uusapan kung ano ang magagawa nila para sa isa’t isa at pagkatapos ay itinatanong kung ano ang magagawa noong isa para sa kanila, kapwa naggagamitan. May pagkakaiba pa ba ang mga taong ito mula sa mga tao sa lipunan? Kapag magkakasama sila, hindi nila kinakain at iniinom ang salita ng Diyos, hindi sila nagbabahaginan sa katotohanan, hindi sila nagbabahaginan tungkol sa kanilang personal na pagkaunawang batay sa karanasan, hindi nila pinag-uusapan ang pagkilala sa sarili, at hindi hinihimay ang kanilang mga tiwaling disposisyon. Sa halip, pinag-uusapan lang nila kung gaano naging matagumpay ang takbo ng mga bagay para sa kanila sa lipunan, ang mga bagay na ginawa nila para maging bida sila, ang maluluwalhati nilang kasaysayan, kung sinong mga opisyal ang nakasama na nila sa pagkain at pag-inom, kung kaninong mga opisyal na sila sumipsip—ang mga ito lang ang pinag-uusapan nila. Ang mga tao bang ito ay mga mananampalataya ng Diyos? Nakikipagkompitensiya sila sa isa’t isa tungkol sa katayuan, pinagmulan, mga abilidad, mga pamamaraan, habang nagsasabwatan at naggagamitan din—ganito ang kanilang ugnayan. Kung isa kang ordinaryong tao o isang magsasaka na walang anumang magagawa para sa kanila, ang tingin nila sa iyo ay walang halaga, isang tao na ganap na hindi kapansin-pansin para sa kanila, at ikaw ay isinasantabi. Ano ang pinag-uusapan nila kapag magkakasama sila? Tinatalakay nila kung aling tatak ng damit ang naglabas ng bagong aytem, kung anong bagong kotse ang inilabas, kung sino ang bumili ng diamante na may maraming karat, kung kaninong pag-aari ang nasubasta, kung kaninong stock ang bumaba o tumaas, kung kaninong kompanya ang naisapubliko, kung sino ang sumipsip sa mga opisyal ng gobyerno, kung sino ang nakipagsabawatan sa kung anong gang, o kung sino ang nagbigay ng kung ilang regalo at gumastos ng kung gaano kalaking pera para maisagawa ang isang bagay—itong mga bagay lang na ito. Sabihin mo sa Akin, hindi ba’t kasuklam-suklam ito? Kung palagi nilang pinag-uusapan ang ganitong mga bagay sa iglesia, hindi ba’t magugulo at masisira nila ang buhay iglesia at ang gawain ng iglesia? Sabihin mo sa Akin, ang gayong mga tao ba ay maaaring mapili bilang mga lider? (Hindi.) Sila ay mga oportunista. Kapag natuklasan ninyo ang gayong mga tao sa iglesia, dapat ninyo silang ilantad at paalisin—hindi pinapanatili ng sambahayan ng Diyos ang gayong mga tao. Ang mga oportunista sa sambahayan ng Diyos ay naroon lang para iraos ang mga bagay-bagay at patusong makakuha ng mga pagpapala. Hindi nila tinatanggap ang katotohanan kahit kaunti at hindi sila tumatanggap ng anumang mga positibong bagay. Dagdag pa rito, ginagawa ng mga taong ito ang kanilang tungkulin nang walang anumang sinseridad; ayaw nilang gumugol kahit kaunti at gusto lang nilang magkamit ng mga pakinabang. Kung walang mga pakinabang, wala silang anumang gagawin. Habang ang mga kapatid ay nakatuon sa paggawa ng kanilang mga tungkulin at paggawa nang masigasig, isinasantabi nila ang kanilang mga tungkulin at nagpapakaabala sila sa mga personal na usapin, nagpapakasasa pa nga sa pagkain, pag-inom, at pagsasaya. Madalas din silang mag-online at gumugol ng maraming oras sa pagsasaliksik ng mga bagay na hilig nila o pinakagusto nila, tulad ng fashion, pagpapaganda at pag-eestilo ng buhok, at mga mamahaling produktong pangkalusugan. Saanman sila magpunta, kumikilos sila nang arogante at nililinlang nila ang iba; hinahanap nila ang mga taong kauri nila, at kapag nakakakita sila ng isang taong katulad nila, agad nila itong nakakasundo. Hindi nila makasundo ang mga tunay na kapatid, at sa iglesia ay itinuturing silang kakatwa at hindi sila mga tao. Kapag nakakakita kayo ng gayong mga tao, dapat ninyo silang layuan. Higit pa rito, kung ang karamihan ng tao o ang inyong mga lider ay walang pagkilatis at itinuturing pa rin sila bilang mga tunay na nananampalatayang kapatid, dapat kayong kumilos para ilantad sila at paalisin sila. Nauunawaan na ba ninyo ngayon? Bakit dapat paalisin ang gayong mga tao? (Dahil ang gayong mga tao ay madaling nagdudulot ng mga pagkakagulo sa iglesia, nagdadala ng isang negatibong atmospera, at kayang makaimpluwensiya sa iba sa paggawa ng kanilang tungkulin at paghahangad sa katotohanan.) Mismo, sinisira nila ang atmospera ng iglesia. Sila mismo ay hindi naghahangad sa katotohanan at iniimpluwensiyahan din nila ang iba, pinipigilan ang mga ito. Para sa paggawa ng gawain na nagkakahalaga ng isang dolyar, iginigiit nila na pasahurin sila ng sampung dolyar. Ang paggamit sa gayong mga tao ay hindi man lang kasingsulit ng pag-aalaga sa isang aso. Kahit papaano, ang isang aso ay kayang magbantay ng bahay at maging tapat sa may-ari nito! Wala itong mga kahina-hinalang pagmamaniobra kapag walang nakatingin, at hindi mo kailangang mag-alala na magdudulot ito ng problema kalaunan. Ano ang magiging mga kahihinatnan kung pahihintulutan ng iglesia ang mga tao na hinahamak ang mahihirap at pinapaboran ang mayayaman? Matutulungan ba nila ang hinirang na mga tao ng Diyos? Maaari ba silang maging kapaki-pakinabang sa iba? (Hindi.) Sa sandaling mabunyag at makilatis sila ng iba, dapat silang paalisin. Kung papayagan silang manatili, manggugulo at manggagambala lang sila, magdudulot lang ng problema, at magdadala lang ng kalamidad sa iglesia. Kung maghihintay ka hanggang sa magdulot sila ng isang malaking sakuna, at pagkatapos ay saka mo lang aayusin ang kaguluhan, magiging isang napakalaking problema iyon. Ayaw natin ng problema; mas gusto nating huwag na tayong maabala. Maraming gampanin at tungkulin ang dapat gawin ng mga tao—huwag nang imbitahan ang mga problemang ito.

Pagsipsip sa mga May Kapangyarihan

May isa pang uri ng tao: iyong mahihilig sumipsip sa mga may kapangyarihan. Mabuti ba o masama ang mga taong sumisipsip sa mga may kapangyarihan? (Masama sila.) Sa anong mga paraan sila masama? Ang ganitong uri ng tao ay labis na matapobre. Kapag nakakakita sila ng isang taong may katayuan, palagi silang nagsusumikap nang husto para sumipsip dito; nagkukusa sila na makipag-usap sa kanya at magbukas sa kanya, hainan siya ng pagkain, ipaglaba siya ng damit, at ipaglinis siya. Walang bagay na hindi sila handang gawin. Kung wala kang katayuan, nagpapanggap silang hindi ka nakikita, at kung magkukusa kang harapin sila, kapag nakita ka nila, agad na sumasama ang ekspresyon ng mukha nila. Mabuti ba ang gayong mga tao? Sa anong aspekto nabibilang ang ganitong uri ng problema? (Ang ganitong uri ng tao ay mababa ang karakter at may masamang pagkatao.) Ang kanilang pagkatao ay masama at ang kanilang karakter ay mababa. Gaano kasama ang kanilang pagkatao? (Wala silang integridad o dignidad.) Mabubuting tao ba ang mga taong aktibong sumisipsip sa mga may kapangyarihan? (Hindi.) Kung gayon ay anong uri ng mga tao sila? Ano ang karakter ng mga taong mahilig sumipsip sa mga may kapangyarihan? Mayroon silang dalawang magkaibang mukha kapag nakikitungo sa iisang tao. Hindi sila natatakot na makilatis ng iba at malaya pa nga nilang ipinapakita ang mga bahagi nilang ito. Ang mga taong ito ba ay may anumang integridad o kahihiyan? (Wala.) Ang mga taong ito ba na walang integridad o kahihiyan ay maaaring ikategorya bilang masasamang tao? (Oo.) Bakit sila maaaring ikategorya bilang masasamang tao? Mayroon silang dalawang magkaibang mukha pagdating sa kung paano nila tinatrato ang iba. Suriin natin ang ugat ng dalawang magkaibang mukhang ito. Mahal na mahal ng mga taong ito ang katayuan, at mahal nila ang mga taong may posisyon at kapangyarihan. Kapag nakakakita sila ng mga taong may katayuan, ngiting-ngiti sila, ganap na masunurin; mapaglangis at sumisipsip sila sa mga ito nang walang anumang pakundangan, at walang kahihiyan nilang binobola ang mga ito. Ang pakay man nila ay sumipsip sa mga taong ito, o mayroon man silang natatagong motibo na gusto nilang mapahalagahan at maangat, ang saloobin nila sa iba ay problematiko at lumalabag sa mga katotohanang prinsipyo. Kung gayon, bakit sila mayroong ganitong uri ng saloobin sa mga taong may katayuan? (Alang-alang sa sarili nilang mga interes.) Pinatutunayan nito na mahal na mahal nila ang katayuan. Sila mismo ay walang abilidad, o walang mga kalipikasyon, mga kondisyon, o mga oportunidad para magtamo ng katayuan. Gayumpaman, sa pamamagitan ng pagsipsip at pakikipaglapit sa mga may katayuan, nagagawa nilang tugunan ang pagnanais nila para sa katayuan. Samakatwid, kaya nilang sumipsip sa iba at bolahin ang mga ito nang walang anumang pakundangan o kahihiyan. Napakababa ng karakter nila. Wala silang pakialam kung anong uri ng tao ang taong may katayuan, at hindi rin nila kinikilatis kung mabuti ba o masama ang pagkatao ng taong ito, o kung ang taong ito ba ay masama. Basta’t ang taong ito ay may katayuan o pera, kahit pa masamang tao ito, sisipsip pa rin sila sa taong ito. Hindi ba’t ganap silang walang mga prinsipyo? (Oo.) Para sa kanila, anuman ang sabihin ng mga taong may katayuan ay tama at mabuti, at paano man magsalita ang mga ito ay katanggap-tanggap. Basta’t ang isang tao ay may katayuan, mabuti sila sa taong iyon. Ganap silang walang mga prinsipyo at hindi normal silang mabuti sa taong iyon. Talagang wala silang integridad o kahihiyan na masasabi. Wala silang pakialam kung ano ang tingin o pagkakasuri sa kanila ng iba. Hindi mahalaga sa kanila kung ano ang iniisip sa kanila ng iba. Iniisip nila, “Gusto ko lang ang mga taong may katayuan. Gusto ko lang maging mabuti sa kanila. Ano ang mali sa pagkakaroon ng katayuan? Kayong mga walang katayuan ay hindi karapat-dapat sa kabaitan ko!” Ang ganitong mga tao ay walang mga prinsipyo o dignidad. Wala silang pakialam kung ano ang tingin sa kanila ng iba, ni kung ano ang pagkakasuri sa kanila ng Diyos. Ang mga taong ito ay may mababang karakter. Sa pagkilos sa ganitong paraan, walang nadarama ang konsensiya nila, at ang katwiran nila ay walang pamantayan para sa paghusga. Wala silang pinakamabababang pamantayan, at wala silang gulugod sa kung paano sila umasal. Kapag nakakatagpo ng isang taong may katayuan, agad silang nanliliit at nagpapakasipsip at nagiging tulad ng isang alipin, pumoposisyon bilang mapagpasakop na alipores nito. Ang sinumang may katayuan ay nagiging amo nila. Ang gayong mga tao ba ay may integridad o dignidad? (Wala.) May kapabilidad pa nga sila na makibahagi sa pinakakasuklam-suklam na pambobola sa mga taong may katayuan, at nangangahas silang gawin iyon sa harap ng gaano man karaming tao. Wala silang pakialam sa mga pananaw ng iba o kung ano ang tingin sa kanila ng mga ito, at ang pakay lang nila ay ang tugunan ang sarili nilang mga pagnanais. Ganito sila kumilos sa mga taong may katayuan. Pero ano ang nangyayari kapag nawalan ng katayuan ang taong may katayuan? Nagbabago ang kanilang mukha kapag nagkagayon. Kapag nagkagayon ay paano na nila tinatrato ang taong ito? (Agad silang nagsisimula na balewalain ito.) Agad na nagdidilim ang kanilang mukha, at ang saloobin nila ay nagiging ganap na iba: “Nawala na ang katayuan mo, at gusto mo pa rin na maging mabuti ako sa iyo? Mangarap ka!” Kung ang isang taong nawalan ng katayuan ay hiniling sa kanila na magsalin ng isang baso ng tubig, binabalewala nila ito. Kung hinihiling sa kanila nito na tulungan ito, binabalewala nila ito. Kung gusto nitong makipag-usap sa kanila nang taos-puso, sinasabi nila, “Karapat-dapat ka ba? Mayroon ka ba ng mga kalipikasyon para makipag-usap sa akin? Sino ka ba sa tingin mo?” Napakalupit ng kanilang disposisyon! Krimen ba na hindi magkaroon ng katayuan? Nagbabago ba ang isang tao kapag natanggal na siya sa kanyang opisyal na posisyon? Hindi ba’t parehong tao pa rin naman siya? Bakit ngayon ay hindi na siya karapat-dapat na makipag-usap sa gayong mga tao? Bakit hindi siya matulungan ng gayong mga tao? Kahit pa hayop iyon na nahihirapan at nangangailangan ng tulong ng tao, dulot ng konsensiya, ang mga tao ay dapat pa ring tumulong, alagaan ito nang banayad, at pagmalasakitan ito—kung gayon ay paano pa kapag para sa isang tao? Pero wala sila kahit ng katiting na kabaitang ito ng tao. Bukod pa sa mga pagpapamalas na ito, mas masahol pa ang ilang tao. Iniisip nila, “Dati ay mabait ako sa iyo dahil may katayuan ka. Ngayong nawala na ang katayuan mo, inaasahan mo pa rin na irerespeto kita at tutulutan kitang huwag mapahiya, na iiwas akong ilagay ka sa mga nakakaasiwang posisyon sa mga pag-uusap, at na susundin ko ang mga utos mo tulad ng dati? Asa ka pa! Dapat nga magpasalamat ka na hindi kita tinatapak-tapakan!” Anong uri ng nilalang nga ba sila? Kapag ang isang tao ay nahihirapan, bukod sa binabalewala nila ito, tinatapak-tapakan din nila ito kapag nakatalikod ito, naghahanap sila ng mga oportunidad para apihin at supilin ito. Anong uri ng tao sila? (Sila ay masasamang tao.) Ang kanilang tunay na mukha bilang masasamang tao ay lumilitaw sa ganitong paraan, hindi ba? Sa mga taong may katayuan, umaasal sila na parang mga mapagpasakop na alipores, metikulosong disente, binabati ang mga ito nang may ngiti. Magaling sila sa sipsip na pagsang-ayon sa ibang mga tao. Kung sasabihin ng kung sinong opisyal na maaaring itanim sa buwan ang mga patatas, sasabihin nila, “Ang sarap ng mga patatas na itinanim sa buwan!” Pero kapag ang opisyal na iyon ay nawalan ng katayuan, ganap na nagbabago ang kanilang saloobin. Anuman ang sabihin ngayon ng dating opisyal, kahit pa tama ito, hindi sila makikinig. Kahit pa may tunay na pagkaunawa ang dating opisyal na ito, babalewalain nila ito at tatanggi silang tanggapin ito, nakikita lang ang opisyal na ito bilang hindi kaaya-aya. Sa puso nila ay iniisip nila, “Wala kang katayuan, kaya walang halaga ang anumang sinasabi mo. Kahit pa tama ang sinasabi mo, ano ang silbi nito? Kahit pa mayroon kang katotohanang realidad, ayaw ko pa rin sa iyo. Nasisiyahan lang ako na tapakan ang mga taong walang katayuan—kung hindi ko sila tatapakan, sayang ang pagkakataon!” Anong uri sila ng nilalang? Kung wala kang katayuan, hindi ka kaaya-aya para sa kanila. Kahit gaano ka kabuti sa kanila, wala itong silbi. Paano mo man sila ituring na kapantay mo at paano mo man sila tratuhin ayon sa mga prinsipyo, hindi nito mababago ang saloobin nila sa iyo. May pagkatao ba ang gayong mga tao? (Wala.) Ano ang pagpapamalas ng kawalan nila ng pagkatao? Hindi ba’t ito ay kalupitan? (Oo.) Ang disposisyon ng mga taong mahilig sumipsip sa mga may kapangyarihan ay labis na malupit, at para sa Akin ay labis na kasuklam-suklam ang gayong mga tao. Sa mga mata ng gayong mga tao, kapag may katayuan ka, ang iyong mga kapintasan at depekto ay nakikitang lahat bilang mga merito at mga kalakasan. Pero kapag wala kang katayuan, ang mga kalakasan at merito mo ay nakikitang lahat bilang mga kapintasan at depekto. Walang halaga ang anumang sabihin mo, at ayaw nila ang lahat ng tungkol sa iyo. Palagi ka nilang gustong apihin, tapakan, at supilin. Mayroon silang malupit na disposisyon, hindi ba? (Oo.) Inaapi nila ang mga walang katayuan sa anumang paraang gusto nila. Pakiramdam nila ay isang kasalanan ang hindi pang-aapi sa maaamong tao. Kahit pa hindi mo sila galitin, aktibo ka nilang hahanapan ng kapintasan, aapihin, at tatapakan, minamaliit ka nang may labis na paghamak. Na para bang ang kawalan ng katayuan ay isang kasalanan, ginagawa kang hindi karapat-dapat na mabuhay o malagay sa kanilang presensiya; na para bang ikaw ang nagdala ng problema sa iyong sarili at nararapat kang malasin kung wala kang katayuan. Anong uri ng mga nilalang sila? Ang gayong mga tao ba ay dapat na pahintulutang manatili sa iglesia? (Hindi.) Ang mga tao bang partikular na mahilig sumipsip sa mga may kapangyarihan ay maaaring mapili bilang lider? (Hindi.) Bakit hindi? Sadyang ganito sila umasal sa mga taong may katayuan—kung sila mismo ang magkakamit ng katayuan, hindi ba’t magiging diktador sila, gagawin ang kanilang sarili na pinakamataas? Magiging malaking sakuna iyon! Babalewalain nila ang mga pagsasaayos ng gawain ng sambahayan ng Diyos, ang mga atas administratibo ng iglesia, at ang mga mungkahi ng mga kapatid, at susupilin pa nga nila iyong mga walang katayuan anuman ang sabihin o gawin ng mga ito. Sisirain nila ang iglesia. Ang ganitong mga tao ay may napakatinding pagnanais para sa kapangyarihan, at kapag nakuha na nila ang gusto nila, ang mga kahihinatnan ay hindi lubos maisip. Ang mga taong sumisipsip sa mga may kapangyarihan ay napakalupit at labis na mababa ang karakter. Ano ang mga pangunahing katangian ng kanilang tiwaling disposisyon? (Kalupitan.) Kabuktutan, kalupitan, at pagtutol sa katotohanan. Ang napakabuktot ay kung paano sila gumagamit ng dalawang ganap na magkaibang mukha sa pakikitungo sa iisang tao, nagbabago nang napakabilis. Hindi ba’t buktot ito? (Oo.) Kahit pa hindi sila galitin ng mga taong walang katayuan, nagkukusa silang atakihin, apihin, at yurakan ang mga ito. Hindi ba’t malupit ito? (Oo.) May katayuan man o wala iyong isa pang tao, hindi nila magawang kumilos nang ayon sa mga prinsipyo o tratuhin ang mga ito nang patas. Kapag sinasabi mo sa kanila, “Sa sambahayan ng Diyos, ang katotohanan ang may hawak ng kapangyarihan, at ang mga tao ay tinatrato nang patas,” tinatanggap ba nila ito? (Hindi.) Pumapasok lang ito sa isang tainga at lumalabas sa kabila, at iniisip nila, “Anong patas? Ang mga tao ay mataas lang o mababa, marangal o hamak. Ang mga may katayuan ay marangal; iyong mga walang katayuan ay walang silbing basura!” Ito ang kanilang lohika at prinsipyo sa pagtingin at pagtrato sa mga tao. Hindi nila tinatanggap ang mga katotohanang prinsipyo at sinasabi pa rin nila ang kanilang baluktot na katwiran. Hindi ba’t tutol sila sa katotohanan? (Oo.) Hinaharap nila ang katayuan at kapangyarihan gamit ang sarili nilang lohika at mga prinsipyo para sa mga makamundong pakikitungo, at ang sarili nilang mga perspektiba para sa mga makamundong pakikitungo, at ginagamit nila ang sarili nilang mga prinsipyo at pamamaraan para sa mga makamundong pakikitungo para pangasiwaan ang mga usaping ito, sa halip na ang mga hinihingi at prinsipyo ng sambahayan ng Diyos para sa kung paano tratuhin ang mga tao. Hindi ba’t ito ay hindi pagtanggap sa katotohanan, hayagang pagtutol sa katotohanan? Sa puso nila, iniisip nila, “Kung may katayuan ka, ikaw ang amo sa puso ko.” Ang Diyos at ang katotohanan ay walang puwang sa puso nila. Anong uri ng disposisyon ito? Ang pagiging labis na dominante at hangal na matigas ang ulo—hindi ba’t ito ay hindi pagtanggap sa katotohanan? Hindi ba’t ito ay pagiging tutol sa katotohanan? (Oo.) Ganoong disposisyon mismo ito. Sa usapin lang ng kanilang pagkatao, ang gayong mga tao ay may mababang karakter, labis na kasuklam-suklam, at hindi karapat-dapat na pakisalamuhaan. Pero sa usapin ng kanilang disposisyon, hindi lang ito isang usapin ng kung karapat-dapat bang makisalamuha sa mga ito. Ang mga taong ito ay may malupit at buktot na mga disposisyon, at hindi sila mga pakay ng pagliligtas. Lahat sila ay parurusahan at mamamatay; ang mga gawa nila ay katumbas ng isang krimeng may parusang kamatayan. Ang mga taong ito ay pikit-matang nagpapalakas sa mga may kapangyarihan at nagpapakita ng mapagpaaliping asal ng mga alipores, na kasuklam-suklam. Sa posisyon ng mga lider ng iglesia, mapanganib ang gayong mga tao. Kung pipiliin ninyo ang gayong mga tao bilang mga lider ng iglesia, mahaharap kayo sa kalamidad. Ang ilang lider ng distrito, dahil hangal sila at hindi makakilatis ng mga tao, ay itinatalaga pa nga ang ganitong uri ng tao bilang kandidato na maging lider ng iglesia, na nagreresulta sa pagkalinlang ng mga kapatid sa iglesia. Ang ganitong uri ng mga tao, na mahusay sumipsip sa iba, at magpalakas sa mga may kapangyarihan, at sa panlabas ay mukhang napakasigasig at sumusunod sa bawat salita ng mga lider, ay madaling napipili bilang mga kandidato. Ito ay dahil ang ilang lider at manggagawa ay gusto ang mga sumisipsip sa kanila, at ang mga mapagpalugod, at hindi nila makilatis ang mga kahihinatnang idudulot sa iglesia ng ganitong uri ng mapagpaimbabaw na tao sa sandaling ito ay maging isang lider. Madalas, kapag napili ang gayong mga tao at nagkamit sila ng katayuan, agad na lumalabas ang kanilang mapaminsalang bahagi at nagsisimula silang guluhin ang iglesia. Pinagsisisihan ito ng mga lider na pumili sa kanila kapag nakita nila na ang mga taong pinili nila ay masasamang tao, pero hindi nila malunasan ang mga kahihinatnang idinulot sa iglesia ng mga pagkilos nila. Ito ang ganap na kahihinatnan ng pagkakaroon ng mga lider at manggagawa ng mga tiwaling disposisyon at pagkilos nila nang walang mga prinsipyo. Iyong mga nagpipitagan sa katayuan at kapangyarihan ay hindi mga taong nagmamahal sa katotohanan. Sumisipsip sila sa sinumang may katayuan, at ngumingiti sila nang may pagsisipsip sa tuwing nakakakita sila ng mga lider at manggagawa. Hindi kinakaya ng ilang lider ang tuksong ito; labis silang nasisiyahan kapag nakakakita sila ng mga taong ngumingiti nang may pagsisipsip at gusto nilang iangat ang mga ito para maipakitang-gilas ang sarili nilang kapabilidad. Ang totoo, kapag ang mga taong iyon ay sumisipsip sa kanila at nginingitian sila nang may pagsisipsip, mayroong masasamang motibo ang mga ito, pero iniisip ng mga lider na ito na ang mga taong ito ay tunay na mabuti. Sa sandaling maging lider ang mga taong ito, hindi nagpapasakop ang mga ito kahit kanino, at binabalewala ng mga ito ang mismong mga lider na nag-angat sa kanila. Saka lang napagtatanto ng mga lider na iyon na hindi mabuti ang mga taong ito, at na mga maling tao ang inangat nila. Sa gayong sitwasyon, ano ang dapat gawin? Hindi ba’t dapat na malunasan ang sitwasyong ito? (Oo.) Paano ito dapat lunasan? (Ang mga taong ito ay dapat na agad na ilantad at pagkatapos ay tanggalin.) Ang mga taong ito ay hindi kayang gumawa ng tunay na gawain; sila ay mga tao lang na magulo ang isip na ang alam lang ay sumipsip at maglangis sa mga may kapangyarihan. Dapat silang tanggalin agad ng mga lider, at dapat magsisi ang mga lider na sa oras na iyon ay kapwa bulag ang mga mata at ang puso nila at hindi nila nagawang kumilatis ng mga tao, kaya nakapili sila ng maling mga tao. Ngayon ay may oras pa para agad na lunasan ang sitwasyon. Nagagawa mo na bang kilatisin ngayon ang gayong mga tao na sumisipsip sa mga may kapangyarihan? (Oo.) Hindi mabuti ang gayong mga tao.

Pagkakaroon ng Napakahusay na Memorya

Ngayon ay pag-usapan naman natin ang mga pagpapamalas na kinasasangkutan ng mga likas na kondisyon. Ang pagkakaroon ng napakahusay na memorya—sa anong aspekto nabibilang ang pagpapamalas na ito? (Mga likas na kondisyon.) Ang pagkakaroon ng napakahusay na memorya, pagkatanda nang tumpak sa mga bagay, pagkabisado nang napakalinaw at napakatumpak sa mga artikulo, sa mga sipi ng salita ng Diyos, mga himno, o sa isang pagsasaayos ng gawain—sa anong aspekto ito dapat mapabilang? (Mahusay na kakayahan—isang likas na kondisyon.) Isa itong likas na kondisyon. Tungkol naman sa kung aling partikular na aspekto ng mga likas na kondisyon ito nabibilang, sa tingin Ko ay hindi ito dapat mapabilang sa kakayahan. Kung ito ay pagkakaroon lang ng mahusay na memorya, kakayahang makaalala ng mga bagay, makaalala ng marami, makaalala nang tumpak, at makaalala ng mga bagay nang mariin, sa pinakamainam ay nabibilang ito sa kategorya ng mga likas na kalakasan, talento, at abilidad. Pagdating naman sa kung mahusay ba o hindi ang kakayahan ng isang tao, depende iyon sa kung gaano kagaling ang kanyang abilidad na makaarok. Kung ang isang tao ay may napakahusay na memorya, nagagawang magkabisado ng isang seksyon ng mga liriko, ng isang bahagi ng kaalaman at doktrina, o ng isang propesyonal na kasanayan nang napakahusay, nang napakabilis, at nang napakadiin, pero ang kanyang nakakabisado ay mga bagay lang na nakagawian na at hindi naiaangkop, na hindi kinasasangkutan ng mga katotohanang prinsipyo at na hindi mailalapat o maipapatupad sa tunay na buhay o gawain—kung mayroon lang siyang mahusay na memorya—isa lang itong kalakasan at abilidad sa loob ng kanyang mga likas na kondisyon, hindi ito umaabot sa antas na nasasangkot na ang kanyang kakayahan. Gaya ng tinalakay natin kanina, ano ba ang kakayahan? (Pagiging episyente at epektibo sa paggawa ng mga bagay.) Kung mayroon kang mahusay na memorya at mahusay ring kakayahan, anong uri ng mga pagpapamalas at katangian ang dapat mayroon ka? Ito ay na, pagdating sa mga bagay na naririnig mo, batay sa kakayahang makaalala nang tumpak, kaya mo ring maarok ang mahahalagang punto, mahanap ang mga prinsipyo, makahanap ng isang landas ng pagsasagawa at ng isang plano ng pagpapatupad, at pagkatapos ay nagagawa mong aktuwal na ilapat ang mga ito sa tunay na buhay at gawain, ginagawa ang mga bagay nang episyente at epektibo. Ang ibig sabihin nito, ang mga salita ng Diyos at ang mga katotohanang prinsipyong kinabisado mo ay hindi nananatili sa teoretikal na antas, kundi ipinapatupad sa paggampan ng iyong tungkulin at nagiging iyong katotohanang realidad, nagtatamo ng mga resulta sa gawain na kayang makita ng mga tao at pinapabuti ang pagiging episyente ng gawain. Hindi lang ito pagkakaroon ng mahusay na memorya kundi pagkakaroon din ng mahusay na kakayahan. Hindi ito ang kaso kung saan ang pagkakaroon ng isang mahusay na memorya ay katumbas ng pagkakaroon ng mahusay na kakayahan. Sa halip, ang pagkakaroon ng abilidad na makaarok, ang kakayahang hanapin ang katotohanan at hanapin ang mga prinsipyo ng pagsasagawa ng katotohanan kapag may mga nangyayari sa iyo, at ang pagpapatupad ng gawain nang walang paglihis at ang paggawa nito nang tumpak, mabilis, at epektibo—ito lang ang pagkakaroon ng mahusay na kakayahan. Ang mahusay na kakayahan ay hindi tungkol sa pagkaunawa ng ilang doktrina at pagkatapos ay kakayahang maglitanya ng maraming doktrina. Sa halip, ito ay tungkol sa pagkaunawa at pagkaarok ng ilang katotohanang prinsipyo, at pagkatapos ay ang kakayahang mailapat ang mga ito nang pleksible sa iyong gawain at tungkulin, ginagawa ang mga ito na bahagi ng iyong tunay na buhay, at binabago ang mga ito para mula teorya ay maging realidad ito, na nagtutulot sa mga katotohanang prinsipyo na magkaroon ng epekto at magtamo ng mga resulta sa mga tao, na nagdadala sa mga tao ng mga pakinabang at bentaha. Ito ang ibig sabihin ng pagkakaroon ng kakayahan. Kung naiipit ka sa antas ng pagkaunawa sa mga salita at doktrina at hindi mo maipatupad ang gawain, at hindi mo mahanap ang mga prinsipyo o ang mga pamamaraan—ibig sabihin, kung ang aspektong ito ng katotohanang prinsipyo ay palaging nananatili lang bilang isang teorya para sa iyo, at wala kang paraan, walang metodo, at walang landas para gawin itong realidad—ito ang ibig sabihin ng hindi pagkakaroon ng kakayahan o ng pagkakaroon ng mahinang kakayahan. Gaano man kahusay ang iyong memorya, kahit pa nahihigitan nito ang memorya ng mga ordinaryong tao hanggang sa punto na halos nagiging isang ekstraordinaryong abilidad na ito, hindi iyon nangangahulugan na mayroon kang mahusay na kakayahan. Ano ang tinutukoy ng mahusay na kakayahan? Paano sinusuri ang kakayahan? (Hinuhusgahan ito batay sa kung kaya ba ng isang tao na maunawaan ang mga prinsipyo ng gawain at wastong maipatupad ang mga prinsipyong iyon para magkamit ng mga resulta.) Hinuhusgahan ito batay sa pagiging episyente at epektibo, tama ba? (Oo.) Ang ilang tao ay kayang tandaan nang mabilis at tumpak ang mga pagsasaayos ng gawain, at kaya rin nilang maunawaan ang mga ito sa teorya. Gayumpaman, pagdating sa pagpapatupad, kung may magtatanong sa kanila, “Paano dapat gawin ang gawaing ito? Mayroon ka bang mga ideya, plano, o hakbang?” sumasagot sila, “Wala, hindi ko alam kung paano ito gawin.” Ito ay kawalan ng kakayahan. Sa pinakamainam, isa lamang itong kalakasan sa isang larangan. Naaalala Ko na noong una tayong magbahaginan sa paksang ito, tinalakay natin ang isyung ito. Maaaring nalimutan na ninyo, at sa pagkakataong ito ay kinategorya ninyong muli ang napakahusay na memorya bilang kakayahan. Ang palaging maling pagkaunawa sa mga kalakasan at talento ng isang tao, at ang palaging pagkakategorya ng isang partikular na kalakasan o talento bilang mahusay na kakayahan, ay isang matinding pagkakamali. Kung nalutas ang isyung ito at nauunawaan ninyo kung ano ang kalakasan, kung ano ang talento o abilidad, at kung ano ang tunay na kakayahan, magiging kapaki-pakinabang ito para sa pagkilatis ng mga tao at para sa inyong sariling paglago sa buhay. Kahit papaano man lang, makakatulong ito na medyo mapigilan ninyo ang inyong mayabang na disposisyon, para hindi na kayo magkakamali ng paniniwala na mayroon kayong napakahusay na kakayahan dahil lang magaling kayong umawit o sumayaw. Kaya, puwede pa rin ba ninyong suriin ang usaping ito sa ganitong paraan ngayon? (Hindi na.) Kung gayon, ano ang aktuwal na kailangang taglayin ng mga taong magaling kumanta para magkaroon sila ng mahusay na kakayahan? (Kailangan nilang magkaroon ng abilidad na makaarok, malaman kung anong paraan ng pagkanta ang naaayon sa mga prinsipyo, at magkaroon din ng talas ng pandama.) Napakahalaga ng talas ng pandama. Kita mo, ang lahat ng taong ito ay nakakaalam ng kaunting teorya sa musika, pero magkakaiba ang epekto ng kanilang pagkanta. Ang ilang tao ay kayang mangapa at humanap ng isang landas para sa pagkanta. Nakikinig sila sa iba’t ibang kanta, iba’t ibang melodiya, at iba’t ibang estilo ng pagkanta mula sa iba’t ibang tao, at pinakikinggan nila kung anong mga teknik sa pagkanta ang nakakaantig at kasiya-siya. Nakakahanap sila ng isang partikular na pakiramdam mula sa prosesong ito at pagkatapos ay patuloy silang kumakapa at nagsasanay batay sa pakiramdam na iyon. Pagkalipas ng ilang panahon, nadarama nila na bumuti na ang kanilang pagkanta, at ang iba ay handang makinig dito. Unti-unti, ikinukumpara nila ito sa mga teorya at kinukumpirma nila na ang landas na ito ng pagsasagawa ay tama. Nagagawa nilang matuklasan ang landas ng pagsasagawa para baguhin ang kanilang paraan ng pagkanta at itama ang dati nilang mga maling paraan ng pagkanta. Pagkatapos ay nagagawa nilang higit pang ipatupad at ilapat sa sarili nilang pagkanta ang mabubuti, tama, at positibong mga elemento na natuklasan nila. Kaya nilang madama kung anong paraan ng pagkanta ang tama at kung anong paraan ang hindi tama, at kung anong paraan ng pagkanta ang nagbibigay ng magandang pakiramdam at kung anong paraan ang nagbibigay ng pangit na pakiramdam. Ito ay pagkakaroon ng mahusay na kakayahan. Kung mayroon lang silang teoretikal na kaalaman pero hindi nila kayang ilapat ang teorya sa kanilang aktuwal na pagkanta, at baluktot ang kanilang pagkaarok, hindi mahusay ang kanilang kakayahan. Tingnan mo ang ilang taong kumakanta—kapag tinutukoy ng iba na gumagamit sila ng huwad na boses, kaya nila itong tanggapin, at pagkatapos ng isa o dalawang taon ng pagsasanay, naitatama nila ito. Bagama’t hindi pa sila napakahusay sa pagkanta, kumakanta na sila gamit ang kanilang tunay na tono at boses. Sa kabilang banda, ang ilang tao ay kumakanta gamit ang isang huwad na boses, at malinaw ito sa sinumang nakakarinig sa kanila, pero iniisip pa rin nila na kumakanta sila gamit ang kanilang totoong boses, ang kanilang tunay na tono at boses, hindi nila makilatis ang pagkakaiba. Nagpapakita ito ng kawalan ng kakayahan at ng kawalan ng talas ng pandama, ng kawalan ng abilidad na makadama ng mga bagay. Ito ang pagkakaiba sa pagitan ng kakayahan at kalakasan. Kung mahusay ka sa pagkanta, kalakasan mo iyon; isa itong likas na kondisyon. Gayumpaman, kung mahusay ka bang kumanta at kung kaya mo bang madama ang diwa, mga prinsipyo, at mga esensyal sa larangang ito, sa propesyong ito, ay isang usapin ng kakayahan. Kung kaya mong madama ang diwa, mga esensyal, at mga prinsipyo, maaari kang maging isang mang-aawit, isang magaling na bokalista. Kung mahilig kang kumanta, kung mabilis mo itong natututunan, at tumpak mong napagdadalubhasaan ang melodiya, ritmo, at pitch, matatawag lang itong likas na kalakasan at pagiging mahusay sa partikular na propesyonal na kasanayang ito. Gayumpaman, dahil sa napakakatamtaman at napakalimitado mong kakayahan, palagi kang mananatiling nalilimitahan ng pagiging mahusay lang dito. Hindi mo magagawang maabot ang antas ng pagiging dalubhasa sa mga esensyal at hindi mo magagawang maging isang tunay na mang-aawit at magaling na bokalista. Ito ang limitasyon na ipinapataw ng iyong kakayahan. Ang mga taong may mahusay na kakayahan ay may potensyal at maaari pang humusay, habang iyong mga may katamtaman o mahinang kakayahan ay walang potensyal o pagkakataon pang humusay. Kaya, nasaang larangan man ang iyong mga kalakasan, kung mahina ang kakayahan mo, tiyak na malilimitahan ka ng iyong kakayahan. Gaano man kahusay ang talento mo sa isang partikular na larangan, gaano mo man ito kagusto, o gaano man kalaki ang interes mo, hindi ka magkakaroon ng potensyal na humusay dahil sa iyong mahinang kakayahan, dahil hindi mo kayang higitan ang kakayahan mo. Nauunawaan mo ba? (Oo.) Ngayong nasabi Ko na ito, mawawalan ba kayo ng kumpiyansa sa pagkanta? Tinatalakay Ko lang ang kasalukuyang usapin, gamit ang isa sa inyong mga kalakasan bilang halimbawa para pagbahaginan ang pagkakaiba sa pagitan ng kakayahan at mga kalakasan. Gayumpaman, hindi hinihingi ng sambahayan ng Diyos na maging mga tunay na magagaling na bokalista kayo, na kumanta kayo nang may mataas na antas ng katumpakan, na makabuo kayo ng isang partikular na estilo ng pagkanta, o magkamit kayo ng malaking tagumpay sa pagkanta. Hindi hinihingi ang mga ito. Gamitin lang ninyong mabuti ang inyong umiiral na kakayahan at mga kalakasan—ayos na iyon. Hangga’t may pagpapahayag ng mga tunay na damdamin at sinseridad, sapat na iyon. Sa puntong ito, huwag kayong panghinaan ng loob o sumuko dahil lang sinabi Ko na ang ilan sa inyo ay may mahinang kakayahan o may napakakatamtamang kakayahan at hindi na gaanong maaaring humusay pa. Hindi iyon kinakailangan. Panghihinaan ba kayo ng loob? (Hindi.) Dapat ninyong harapin ang usapang ito nang tama. Kung hindi Ko ginamit ang mga sitwasyon ninyo bilang mga halimbawa, baka hindi ninyo ito maintindihan, baka hindi kayo magkaroon ng lubusang pagkaunawa, at hindi ninyo isapuso ang anumang sinabi Ko. Para matulungan kayong makaunawa nang lubusan, kinailangan Kong magbigay ng ilang halimbawa para magkaroon ng mas mahusay na pagkaunawa ang lahat. Sa ganitong paraan, ang inyong pagkaunawa sa pagkakaiba sa pagitan ng kakayahan at mga kalakasan ay magiging mas tumpak din. Ayos lang ba sa inyo ang ganitong paraan ng pagbabahaginan? (Oo, ayos lang.) Mabuti naman na ayos lang sa inyo. Harapin ninyo ito nang tama. Magsanay kayo ayon sa nararapat. Ang pagsasapuso mo rito, at ang pagsasanay tungo sa isang mabuting layon at direksiyon ay palaging magiging mas mainam kaysa sa hindi pag-usad o sa pananatili sa mga dati mong gawi. Bagama’t ang kakayahan mo ay limitado o mahina, kailangan mo pa ring magsumikap na magsanay at magpunyagi para makamit ang pinakakaya mo sa loob ng saklaw ng iyong limitadong kakayahan. Dapat nating ilaan ang buong puso natin at ang buong pagsisikap natin, gawin ang tungkuling ito at isakatuparan ang gawaing ito nang may saloobin ng responsabilidad at katapatan. Ito ang prinsipyo ng pagsasagawa na dapat mong sundin. Hindi ka dapat maging negatibo o sumuko dahil lang walang potensyal na umunlad ang iyong kalakasan at hindi mo magagawang maging bida sa hinaharap. Hindi iyon katanggap-tanggap, at malinaw na hindi iyon ang katotohanang prinsipyo na dapat mong sundin sa pagtrato sa usaping ito. Nauunawaan mo ba? (Oo.)

Sa loob ng bawat isa sa tatlong larangang ito—mga likas na kondisyon, pagkatao, at mga tiwaling disposisyon—maraming partikular na detalye na kailangang maunawaan. Kailangan ba nating pagbahaginan ang mga usaping ito? (Oo.) Para sa maraming aspekto, mababaw lang ang pagkaunawa ng mga tao at hindi nila ito kayang ipaliwanag nang malinaw. Maaaring mayroon silang ilang kalakasan at pagkatapos ay iniisip nilang marangal ang kanilang karakter, naniniwala na sila ay kagalang-galang at walang mga tiwaling disposisyon, na may mabuti silang pagkatao at mahusay na kakayahan. Ang lahat ng ito ay nagmumula sa kawalan ng abilidad ng mga tao na kilatisin nang malinaw ang mga isyung ito. Habang mas maraming nasasangkot na detalye sa ganitong uri ng mga isyu, mas marami ang kailangang pagbahaginan; hindi ito matatalakay sa isa o dalawang sesyon lamang, kundi nangangailangan ito ng maraming pagbabahaginan. Sige, dito na natin ititigil ang pagbabahaginan ngayon. Paalam!

Oktubre 14, 2023


Paano Hangarin ang Katotohanan (6)

Ang 11 Pamantayan sa Pagsusuri sa Kakayahan ng Isang Tao

Sa huling pagtitipon, nagbahaginan tayo tungkol sa isang pangunahing paksa tungkol sa paghahangad sa katotohanan, “pagbitiw sa mga hadlang sa pagitan ng sarili at ng Diyos at sa pagkamapanlaban ng isang tao sa Diyos.” Sa loob ng pangunahing paksang ito, tinalakay natin ang pagbitiw sa mga kuru-kuro at imahinasyon ng tao tungkol sa gawain ng Diyos, kabilang na ang mga paksa tungkol sa mga likas na kondisyon, pagkatao, at mga tiwaling disposisyon ng mga tao, at sa loob ng mga paksang ito, nabanggit ang mga isyung nauugnay sa kakayahan. Nagbahaginan tayo nang kaunti tungkol sa mga isyung nauugnay sa kakayahan noong nakaraan, nilutas ang ilang kuru-kuro ng mga tao. Nang marinig ito, mayroon ba kayong tumpak na depinisyon sa kung ano ang kakayahan? Ano ba mismo ang kakayahan? Paano dapat unawain ang kakayahan? Paano mahuhusgahan ng isang tao kung ang kakayahan ba ng isang tao ay mahusay, katamtaman, o mahina? Anong mga aspekto ang dapat pagbatayan sa paghusga rito? Naghanap at nagnilay-nilay na ba kayo tungkol sa mga katanungang ito? (Napagnilay-nilayan ko na ang mga ito nang kaunti. Noong huling pagtitipon, nakipagbahaginan ang Diyos na para masuri ang kakayahan ng isang tao, kailangan nating tingnan ang kanyang pagiging mahusay at epektibo sa paggawa ng mga bagay-bagay. Dati, wala akong masyadong pagkaunawa sa aspektong ito at napagkakamalan ko pa ngang kakayahan ang mga kalakasan. Halimbawa, kapag nakikita ko na ang isang tao ay nagkakamit ng napakahuhusay na pang-akademikong resulta o bihasa sa ilang wika, iniisip ko na ipinapahiwatig nito na mayroon siyang mahusay na kakayahan. Sa pamamagitan ng pakikinig sa pakikipagbahaginan ng Diyos, saka lang ako nagkamit ng malinaw na paghusga tungkol sa kung ano ang tunay na mahusay na kakayahan at kung ano ang maituturing lang na ilang kalakasan. Kung sa panlabas, ang isang tao ay tila napakatalas pero napakahina ng kahusayan niya sa paggawa ng tungkulin at palagi niyang hindi maarok ang mga katotohanang prinsipyo, medyo mahina ang kakayahan niya.) Ang pagsusuri sa kakayahan ng isang tao batay sa pagiging mahusay at epektibo nito sa paggawa ng mga bagay—isa itong pangkalahatang paraan ng paglalarawan dito. Bukod sa pagtingin sa pagiging mahusay at epektibo niya sa paggawa ng mga bagay, may ilang partikular na pamantayan sa pagsusuri sa kakayahan ng isang tao: Una, ang kanyang abilidad na matuto. Ikalawa, ang kanyang abilidad na makaunawa ng mga bagay. Ikatlo, ang kanyang abilidad na makaarok. Ikaapat, ang kanyang abilidad na tanggapin ang mga bagay. Ikalima, ang kanyang kognitibong abilidad. Ikaanim, ang kanyang abilidad na makagawa ng mga paghusga. Ikapito, ang kanyang abilidad na tukuyin ang mga bagay. Ikawalo, ang kanyang abilidad na tumugon sa mga bagay. Ikasiyam, ang kanyang abilidad na makagawa ng mga desisyon, na maaari ding tawagin bilang ang kanyang abilidad na magpatupad. Ikasampu, ang kanyang abilidad na magsuri at magpahalaga ng mga bagay. Ikalabing-isa, ang kanyang abilidad na maging inobatibo. Kinabisado ba ninyo ang mga ito? (Oo.) Ilan ang mga ito sa kabuuan? (Labing-isa.) Basahin ninyo ang mga ito nang malakas. (Una, abilidad na matuto. Ikalawa, ang abilidad na makaunawa ng mga bagay. Ikatlo, abilidad na makaarok. Ikaapat, ang abilidad na tanggapin ang mga bagay. Ikalima, kognitibong abilidad. Ikaanim, ang abilidad na makagawa ng mga paghusga. Ikapito, ang abilidad na tukuyin ang mga bagay. Ikawalo, ang abilidad na tumugon sa mga bagay. Ikasiyam, abilidad na makagawa ng mga desisyon. Ikasampu, ang abilidad na magsuri at magpahalaga ng mga bagay. Ikalabing-isa, abilidad na maging inobatibo.) Para husgahan ang kakayahan ng isang tao, sa pangkalahatan, kailangan mong tingnan ang dalawang aspektong ito: ang pagiging mahusay at epektibo niya sa paggawa ng mga bagay. Sa partikular, para suriin ang kanyang pagiging mahusay at epektibo sa paggawa ng mga bagay, kailangan mong makagawa ng isang komprehensibong pagtutukoy batay sa labing-isang pamantayang ito. Sa ganitong paraan, magagawa mong tumpak na husgahan kung kumusta ba talaga ang kakayahan ng isang tao. Siyempre, para suriin ang kakayahan ng isang tao, ang unang hakbang ay ang tingnan ang kanyang mga pangkalahatang abilidad sa iba’t ibang aspekto, at pagkatapos ay ang kanyang pagiging mahusay at epektibo sa paggawa ng mga bagay. Kung nagtataglay siya ng kakayahan at abilidad sa iba’t ibang aspekto, tiyak na gagawin niya ang mga bagay kapwa nang may pagiging mahusay at epektibo. Kung ang pagiging mahusay ng isang tao sa paggawa ng mga bagay ay mataas at ang pagiging epektibo niya ay mabuti, kapag sinuri mo ang mga abilidad niya sa bawat aspekto nang ayon sa labing-isang pamantayan, tiyak na magiging magaling din siya. Ang anuman sa labing-isang abilidad na ito, kapag indibidwal na pinagbatayan, ay hindi ganap na makatutukoy kung mahusay ba o hindi ang kakayahan ng isang tao—dapat itong mahusgahan nang komprehensibo. Siyempre, sa labing-isang abilidad na ito, alin ang pinakamahahalaga? Ang pinakamahahalaga ay ang abilidad na makagawa ng mga paghusga, ang abilidad na tukuyin ang mga bagay, ang abilidad na tumugon sa mga bagay, at abilidad na makagawa ng mga desisyon—kinabibilangan ito ng abilidad ng isang tao na kumilos pagkatapos maunawaan ang isang partikular na teorya. Ang mga natitirang abilidad ay tungkol sa pagkaarok at pagkatuto, na kinabibilangan ng isipan ng tao. Susunod, isa-isa nating pagbabahaginan ang labing-isang abilidad na ito.

Unang Bilang: Abilidad na Matuto

Ang una ay ang abilidad na matuto. Ang abilidad na matuto ay hindi lang tumutukoy sa pagkatuto sa isang larangan ng kaalaman; kasama rin dito ang pagkatuto ng isang wika, ng isang partikular na teknikal na kasanayan, pagkatuto at pagtanggap ng isang bagong bagay, at iba pa—lahat ng ito ay nasa saklaw ng abilidad na matuto. Halimbawa, kapag nag-aaral ng isang teknikal na kasanayan, sa ilalim ng mga normal na sitwasyon, sa pangkalahatan ay kayang maging dalubhasa ng isang tao rito sa loob ng anim na buwan at pagkatapos ay gamitin ito nang nagsasarili. Kung kaya mo ring maging dalubhasa rito at gamitin ito nang nagsasarili pagkatapos ng anim na buwan ng pag-aaral, maituturing ito bilang pagkakaroon ng abilidad na matuto. Kung doble ng sa karaniwang tao ang haba ng panahong kinakailangan mo para matuto—kung pagkatapos ng anim na buwan ay hindi ka pa rin dalubhasa rito at kailangan mo pa ng dagdag na anim na buwan para matuto—ipinapahiwatig nito ang mahinang kakayahan. Ibig sabihin, tungkol sa abilidad na matuto, kung kaya mong maging dalubhasa sa teknikal na kasanayan o kaalaman sa loob ng normal na haba ng panahon, ibig sabihin nito ay katamtaman o higit sa katamtaman ang kakayahan mo. Gayumpaman, kung lumalagpas ka sa haba ng panahong ito at kailangan mo ng doble o triple pa ngang haba ng panahon para matutunan ang teknikal na kasanayan o kaalaman kumpara sa iba, mahina ang kakayahan mo. Kung doble o triple ang haba ng panahon na ginugugol mo kumpara sa karaniwang tao at hindi mo pa rin ito matutunan, at wala kang abilidad na matuto, ano ang sinasabi nito tungkol sa kakayahan mo? Kung walang abilidad na matuto, hindi mo natutugunan kahit ang pangkalahatang pamantayan sa pagkakaroon ng normal na kakayahan ng tao. Mas masahol ka pa kaysa sa pagkakaroon ng mahinang kakayahan—wala ka talagang kakayahan. Sa anong kategorya nabibilang ang hindi pagkakaroon ng kakayahan? Ang kawalan ng kakayahan ay nangangahulugan na ang isang tao ay nabibilang sa kategorya ng mga taong may pagkukulang sa pag-iisip at mga mangmang, na walang anumang abilidad na matuto. Ito ang nasasangkot sa abilidad na matuto.

Ikalawang Bilang: Ang Abilidad na Makaunawa ng mga Bagay

Ang ikalawa ay ang abilidad na makaunawa ng mga bagay. Ang abilidad na makaunawa ng mga bagay ay tumutukoy sa kapasidad ng isang tao na tukuyin ang mga prinsipyo at ang diskarte sa loob ng isang bagay na nakikita niya o madalas na nakakatagpo. Halimbawa, kapag nag-aaral ng isang propesyonal na kasanayan, kung makikinig ka sa teoretikal na instruksiyon at oobserbahan mo ang mga praktikal na demonstrasyon, at sa loob ng normal na haba ng panahon ay kaya mong alamin ang diskarte at ang mga prinsipyong nasasangkot sa kasanayang ito, maituturing ito na pagkakaroon ng mahusay na kakayahan at ng partikular na abilidad na makaunawa ng mga bagay. Kung hindi mo ito kayang maunawaan kaagad, at kahit na may makipagbahaginan sa iyong muli, hindi ka pa rin makaunawa; at kahit na bigyan ka niya ng paulit-ulit na mga pahiwatig, hindi mo pa rin maunawaan kung ano ang diskarte sa paggawa ng bagay na ito at kung ano ang mga nasasangkot na prinsipyo—kung gayon, ang abilidad mong makaunawa ng mga bagay ay mahina. Marahil, pagkalipas ng ilang panahon, maaaring may kaunti kang matutunan sa pamamagitan ng pangangapa nang mabagal sa aktuwal na pagsasagawa, pero limitado ito roon. Kung, gaano kahaba man ang panahong ginugugol mo—tatlong taon man o limang taon—ang nauunawaan mo ay nananatiling nakakulong sa isang limitadong saklaw at, kapag gumagawa ng mga bagay, sumusunod ka lang sa ilang regulasyon at ilang panuntunan, nang hindi nauunawaan ang mga pundamental na sangkot at inilalapat ang mga ito sa aktuwal na pagsasagawa, ibig sabihin nito na ang abilidad mong makaunawa ng mga bagay ay mahina; ang ganitong mga tao ay may mahinang kakayahan. Halimbawa, ang ilang tao ay gumagampan ng gawain ng iglesia at, pagkatapos mong makipagbahaginan sa kanila tungkol sa mga katotohanang prinsipyo, nadarama nila na ang lahat ng sinabi mo ay tama at wala silang pagdududa tungkol sa ibinahagi mo. Gayumpaman, sadyang hindi nila maunawaan kung bakit kailangang gawin ang mga bagay sa ganitong paraan at hindi nila maarok ang mga prinsipyong nasasangkot. Lalo na kapag nahaharap sa iba’t ibang problema o espesyal na sitwasyon sa tunay na buhay o habang ginagawa ang tungkulin nila, hindi nila alam kung paano ilapat ang mga prinsipyo o kung paano harapin at pangasiwaan ang mga problemang nararanasan nila nang ayon sa mga prinsipyo. Nagpapahiwatig ito ng kawalan ng abilidad na makaunawa ng mga bagay. Ang mga taong walang abilidad na makaunawa ng mga bagay ay hindi nakakaunawa pagkatapos makarinig ng pagbabahaginan tungkol sa katotohanan at palagi silang may mga kahilingan tulad ng “Puwede ka bang magbigay ng isa pang halimbawa?” o “Puwede mo ba itong ipaliwanag nang mas detalyado?” Pagkatapos mong magbigay ng halimbawa at magpaliwanag nang detalyado ay saka lang sila nakakaunawa nang kaunti. Pero kung may ibabahagi ka na isang mas malalim na bagay, hindi na naman sila makakaunawa at hihilingin nila sa iyo na magbigay ng isa pang halimbawa. Bakit paulit-ulit nilang hinihiling sa iyo na magbigay ng mga halimbawa? Ito ay para magpaliwanag ka ng mga kaparehong sitwasyon sa tunay na buhay sa pamamagitan ng mga halimbawa, para matandaan lang nila ang isang partikular na pamamaraan o regulasyon. Bakit nila ginagawa ito? Ito ay dahil napakahina ng abilidad nilang makaunawa ng mga bagay—maaari mo ring sabihin na wala silang abilidad na makaunawa ng mga bagay; hindi nila alam kung paano ilapat ang mga prinsipyo sa tunay na buhay o habang ginagawa ang tungkulin nila. Paano ka man makipagbahaginan sa kanila, ilang partikular na halimbawa man ang ibigay mo o ilang prinsipyo man ang malinaw mong ipaliwanag, tinutukoy pa nga ang mga prinsipyo sa pangangasiwa ng mga espesyal na sitwasyon, maaari silang makinig nang napakatagal at hindi pa rin nila ito maintindihan. Nadarama nila na ang sinasabi mo ay teorya lang at hindi pa rin nila alam kung paano pangasiwaan ang iba’t ibang problemang nakakaharap nila sa tunay na buhay. Nagpapahiwatig ito ng kawalan ng abilidad na makaunawa ng mga bagay. Paano man ipaliwanag ng iba ang mga bagay sa kanila, hindi ito maintindihan ng mga taong walang abilidad na makaunawa ng mga bagay—ito ay pagkakaroon ng mahinang kakayahan. Ang mga tao bang may mahinang kakayahan ay mayroon ding mahinang kahusayan at pagiging epektibo sa paggawa ng mga bagay? (Oo.) Kung ang abilidad ng isang tao na makaunawa ng mga bagay ay mahina, tiyak na magiging mahina ang kanyang pagiging mahusay at epektibo sa paggawa ng mga bagay; hindi niya malalaman kung anong mga prinsipyo ang nasasangkot kapag nahaharap siya sa isang bagay, at hindi niya malalaman kung paano ilalapat ang mga prinsipyo sa tunay na buhay. Nagpapahiwatig ito ng mahinang kakayahan. May isa pang uri ng tao na lalong naguguluhan kapag mas detalyado at partikular ang pakikipagbahaginan ng iba, hindi niya ito maunawaan. Halimbawa, kapag nakikipagbahaginan ang sambahayan ng Diyos tungkol sa pagkilatis sa mga huwad na lider at mga anticristo, pagkatapos makinig, sinasabi niya, “Bakit hindi ko ito naiintindihan? May pagbabahaginan tungkol sa mga prinsipyo, may mga ibinibigay na halimbawa, at may inililistang mga espesyal na sitwasyon, pero gulong-gulo ang lahat ng ito para sa akin. Ano ba mismo ang sinasabi rito? Anong uri ng mga tao ang dapat nating pinapangasiwaan? Dapat ba nating pangasiwaan ang mga huwad na lider, o mga anticristo? Isang anticristo ba ang lider ng iglesia natin? Ang taong iyon ay tila medyo masama—ang mga pagpapamalas ba niya ay dahil sa isang tiwaling disposisyon o sa isang masamang pagkatao? Alin ba talaga siya, isang huwad na lider o isang anticristo? Hindi ko pa rin nauunawaan.” Ni hindi niya nauunawaan kung tungkol saan ang mga katotohanang prinsipyong ibinabahagi mo; habang mas nakikinig siya, mas naguguluhan siya. Hindi lang siya nabibigong iugnay ang mga katotohanang prinsipyong ito sa mga aktuwal na sitwasyon, kundi labis din siyang naguguluhan na hindi man lang niya alam kung ano ang tema ng sinasabi mo. Hindi ba’t nagpapakita ito ng kawalan ng abilidad na makaunawa ng mga bagay? (Oo.) Halimbawa, isipin ang isang sitwasyon kung saan ang lahat ay nagtipon-tipon para pagbahaginan ang iisang tema, kung saan ang bawat tao ay nag-aambag ng kanyang mga iniisip. Nakikipagbahaginan ka tungkol sa pagkaunawa mo, nagpapahayag ako ng pagkaarok ko rito; nagtatanong ang isang tao, may iba namang nagbabato ng iba pang tanong—pawang nakasentro sa temang ito. Iyong mga walang kakayahan ay nakikinig sa ganitong uri ng talakayan at hindi nila ito maintindihan. Sa puso nila, iniisip nila, “Ano ang sinasabi ninyong lahat? Bakit hindi ko ito maunawaan?” Naguguluhan sila. Hindi nila makilatis ang natatagong lohika sa likod ng mga makatwirang katanungang itinatanong ng iba o kung bakit itinatanong ang mga tanong na iyon—hindi nila matukoy ang mga dahilan sa likod nito; mas masahol pa sila sa isang tagamasid lang. Iyong mga may kakayahan, kahit sa pamamagitan lang ng pagmamasid mula sa tabi, ay natutukoy kung sino ang tama at sino ang mali, ang dahilan kung bakit nagtatanong ang isang tao ng isang partikular na tanong, kung ang mga tanong ay malalim ba o mababaw, kung paano sinasagot ang mga tanong—pero iyong mga walang kakayahan ay hindi maunawaan ang anuman dito at hindi maunawaan ang natatagong lohika sa likod nito. Ipinapakita nito na wala silang abilidad na makaunawa ng mga bagay. Kapag nakikipagbahaginan ang iba tungkol sa isang bagay, hindi sila makakilatis pagkatapos makinig. Hindi nila alam kung ang sinabi ay makatotohanan ba at obhetibo, ni hindi sila makakilatis sa pinagmulan at diwa ng usapin—lubos silang naguguluhan. Tungkol naman sa kung bakit tinatalakay ang temang ito, kung bakit kailangang paulit-ulit na bigyang-diin ang mga prinsipyong sangkot sa temang ito, gayundin kung kaninong mga tanong ang tumutukoy sa mga prinsipyong ito at kung kanino ang hindi, hindi nila maunawaan o matanto ang anuman sa mga ito. Habang patuloy silang nakikinig, inaantok sila; sinisimulan nilang ituring ang kanilang sarili bilang mga tagamasid lang sa pakikipagbahaginang ito, at nalalabuan ang puso nila. Sa ibang tao, kapag mas pinagbabahaginan ang mga katotohanang prinsipyo, mas lalong lumilinaw at lumiliwanag ang isipan nila. Pero para sa mga walang kakayahan, habang mas nakikinig sila, lalo silang naguguluhan, at lalong nalalabuan ang isipan nila. Nagpapahiwatig ito ng kawalan ng abilidad na makaunawa ng mga bagay. Hindi ba’t nagpapahiwatig ito ng sukdulang mahinang kakayahan? Ang gayong mga tao ay matatawag din na mga taong walang kakayahan. Anong klase ng mga tao ang mga walang kakayahan? (Mga taong may pagkukulang sa pag-iisip.) Ang mga taong may pagkukulang sa pag-iisip, mga mangmang, mga hangal—ito ang kategorya ng mga taong may pinakamahinang kakayahan. Ito ang ikalawang aspekto: ang abilidad na makaunawa ng mga bagay.

Ikatlong Bilang: Abilidad na Makaarok

Ang ikatlong aspekto ay ang abilidad na makaarok. Ang abilidad na makaarok ay kapareho ng abilidad na makaunawa ng mga bagay pero mas higit ito. Ano ang pinagkaiba ng mga ito? Ang abilidad na makaarok ay mas tumututok sa kung paano iayon ang mga prinsipyo ng katotohanan at mga landas ng pagsasagawa sa iba’t ibang isyu sa tunay na buhay at pagkatapos ay isakatuparan ang mga ito sa tunay na gawain, pagkatapos makaunawa at magpakadalubhasa ang isang tao sa mga prinsipyo at landas na ito. Naririto ang pagkakaiba. Ang mga taong may abilidad na makaarok, pagkatapos maunawaan ang mga pundamental at prinsipyo ng isang bagay, ay may landas ng pagsasagawa sa puso nila, at isang tumpak na saklaw, direksyon, at layon. Alam nila kung paano ilapat ang mga pundamental at prinsipyong ito at alam din nila ang mga prinsipyo ng pagsasagawa na sangkot sa ilang espesyal na sitwasyon. Ipagpalagay na, pagkarinig sa pagbabahaginan tungkol sa ilang katotohanang prinsipyo, nakikilala ng isang tao ang diwa ng ilang problema at pagkatapos ay nagagamit niya ang katotohanan para lutasin ang ilang aktuwal na problema sa tunay na buhay. Ibig sabihin, pagkarinig niya sa mga prinsipyong ito, agad niyang nauunawaan kung paano siya dapat nagsagawa bilang tugon sa isang sitwasyon noon, at kapag muling lumitaw ang mga sitwasyon, alam din niya kung paano ilapat ang mga prinsipyo para harapin ang mga ito, at agad siyang nagkakaroon ng landas ng pagsasagawa sa puso niya; ang kanyang pagkaarok sa mga prinsipyo at pundamental ay umaakto tulad ng isang gabay na liwanag, mabilis siyang binibigyang-kakayahan na malaman kung paano pangasiwaan ang iba’t ibang isyu sa buhay o gawain, at binibigyang-kakayahan siya na magkaroon ng isang landas, direksyon, at mga prinsipyo ng pagsasagawa. Sa ganoong kaso, ang gayong tao ay may abilidad na makaarok, na, siyempre, ay isang pagpapamalas ng mahusay na kakayahan. Sabihin nang ang isang tao, pagkatapos marinig ang ilang pagbabahaginan tungkol sa mga katotohanang prinsipyo, ay alam kung paano siya dapat magsagawa at mangasiwa sa mga bagay na iyon mula sa aktuwal niyang buhay na pangkaraniwan at pangkalahatan o na naranasan na niya. Gayumpaman, hindi niya alam kung paano ilapat ang mga katotohanang prinsipyong ito sa mga espesyal, komplikadong sitwasyon, mga di-inaasahang sitwasyon, o mga di-pangkaraniwang problema at penomenon na hindi pa niya naranasan, at kailangan pa rin niyang maghanap at mag-usisa para makapagtamo ng isang tumpak na sagot o isang partikular na plano ng pagsasagawa bago malaman kung paano pangasiwaan o lutasin ang mga ito. Kung hindi, kahit pagkatapos marinig ang mga katotohanang prinsipyo, hindi pa rin niya alam kung paano pangangasiwaan ang gayong mga usapin o problema. Ipinapahiwatig nito na mayroon siyang katamtamang abilidad na makaarok; o, masasabi rin na ang gayong tao ay may katamtamang kakayahan. Ang ilang tao ay sampu o dalawampung taon nang gumagawa, at nang may ilang karanasan sa gawain na sinamahan ng malinaw na pagbabahaginan sa mga katotohanang prinsipyo mula sa sambahayan ng Diyos, alam nila kung paano pangasiwaan ang mga pangkaraniwang sitwasyon, at nakatanggap sila ng kumpirmasyon na ang pangangasiwa sa mga ito sa ganitong paraan ay tama. Gayumpaman, kapag nahaharap sa ilang komplikado, espesyal, at di-pangkaraniwang problema na hindi nila kailanman naranasan sa gawain nila, hindi nila alam kung paano pangasiwaan ang mga ito at kailangan nilang magtamo ng malinaw na sagot sa pamamagitan ng pag-uusisa bago sila makapagsimulang pangasiwaan ang mga ito. Kung nagbabago ang sitwasyon at lalong nagiging komplikado kaysa sa naisip nila o kaysa sa sitwasyong alam nila, nalilito sila, hindi nila alam kung paano ito dapat harapin, at lalong hindi nila alam kung paano dapat magsagawa at pangasiwaan ito sa isang paraang umaayon sa mga prinsipyo. Kapag hindi nila alam kung paano magsagawa, kumikilos man sila batay sa mga imahinasyon nila, sa sarili nilang mga ambisyon at pagnanais, o simpleng isinasantabi at binabalewala ito—paano man sila kumilos—ang katunayan na kapag nahaharap sa gayong sitwasyon ay nalilito sila at hindi nila alam kung paano ilapat ang mga prinsipyo para pangasiwaan ito ay nagpapatunay na lubhang katamtaman ang kakayahan nila. Kung kaya ng isang tao na pangasiwaan ang mga pangkalahatang sitwasyon pero hindi alam kung paano pangasiwaan ang mga espesyal na sitwasyon, nagpapahiwatig ito ng katamtamang kakayahan. Kung labis siyang nalilito kapag nahaharap sa ilang espesyal na sitwasyon na ni hindi niya mapangasiwaan ang mga isyung karaniwan niyang kayang pangasiwaan, nagpapahiwatig ito ng mahinang kakayahan. Ang isang taong may mahinang kakayahan ay mayroon ding mahinang abilidad na makaarok. May pagkakaiba ba sa pagitan ng isang taong may mahinang abilidad na makaarok at sa isang taong may sapat na abilidad na makaarok? (Mayroon.)

Ang ilang tao, paano man makipagbahaginan ang iba, ay hindi maarok ang mga prinsipyo. Nakakaunawa lang sila ng mga doktrina at regulasyon, at nakasisigaw sila ng ilang islogan, pero hindi nila alam kung paano gumawa ng tunay na gawain o lumutas ng mga problema. Kita mo, pagkatapos makinig sa pagbabahaginan, nagsasalita sila nang may labis na kalinawan at estruktura, na para bang tunay silang nakakaunawa. Pero sa aktuwal, hindi talaga nila naunawaan kung ano ang sinabi. Pagdating sa paggawa ng kongkretong gawain, nalilito sila, hindi alam kung saan magsisimula. Kapag nakararanas ng mga problema, hindi nila alam kung paano lutasin ang mga ito. Hindi pa rin sila makagawa ng kongkretong gawain. Sa pagtrato at pangangasiwa sa iba’t ibang tao at usapin, wala pa rin silang mga prinsipyo. Sa puso nila, iniisip nila, “Nauunawaan ko ang mga katotohanang prinsipyo kapag nakikinig sa mga sermon—bakit hindi ko mailapat ang mga ito sa mga kapaligiran sa tunay na buhay? Bakit hindi gumagana ang nauunawaan at madalas kong tinatalakay?” Nalilito silang muli. Ang alam lang ng mga taong may mahinang kakayahan ay ang talakayin ang mga doktrina at sumunod sa mga regulasyon, pero kapag nahaharap sa mga sitwasyon, hindi nila makita nang malinaw ang mga ito, ang mga doktrinang kaya nilang talakayin ay ganap na walang silbi, ni hindi nila kayang sumunod sa mga regulasyon, at hindi nila kayang lumutas ng anumang mga problema. Hindi nila alam kung paano magsagawa kapag lumilitaw ang mga paghihirap. Halimbawa, kapag may isang taong nanggagambala at nanggugulo sa gawain ng iglesia, nagsasabi ng ilang walang katuturang bagay, hindi nila makilatis kung ano ang kalikasan ng usaping ito. Hindi nila alam kung aling mga bagay ang maituturing na mga paggambala at panggugulo o kung ano ang kalikasan ng mga ito; kung gayon, lalong hindi nila alam kung paano dapat lutasin ang problema. May nagtatanong sa kanila, “Hindi mo ba alam kung paano kumilatis ng masasamang tao? Bakit wala kang mga prinsipyo pagdating sa pangangasiwa ng masasamang tao?” Sumasagot sila, “Nauunawaan ko ang mga doktrinang ito, pero hindi ko alam kung sa aling mga problema nababagay na gamitin ang mga ito para sa paglutas o kung sa aling mga tao nababagay na ilapat ang mga ito.” Nagpapahiwatig ito ng kawalan ng abilidad na makaarok, hindi ba? (Oo.) Kita mo, pagkatapos marinig ang mga prinsipyo, nagawa nilang ibuod ang mga ito sa kada punto nang napakahusay ayon sa literal na kahulugan ng mga ito, naaalala ang mga ito nang napakatumpak at binibigkas pa nga ang mga ito nang mahusay, walang nakakaligtaan na ni isang salita. Gayumpaman, sa kasamaang-palad, sa tunay na buhay, pagdating sa pagtingin sa mga tao at bagay, at pag-asal at pagkilos, wala silang anumang landas ng pagsasagawa, ang alam lang nila ay sumigaw ng mga islogan, magsalita tungkol sa mga doktrina, at sumunod sa mga regulasyon. Sa tunay na buhay man o sa paggawa ng tungkulin nila, anuman ang nakakaharap nila, hindi nila alam kung paano hanapin ang katotohanan o magsagawa ayon sa mga prinsipyo. Nagpapahiwatig ito ng kawalan ng abilidad na makaarok. Ang mga taong walang abilidad na makaarok ay maaaring madalas na magbasa ng mga salita ng Diyos, pero hindi nila maunawaan kung ano ang katotohanan sa mga salita ng Diyos o kung ano ang mga prinsipyo. Samakatwid, kapag may nangyayari, hindi nila mahanap ang mga nauugnay na salita ng Diyos para kilatisin at lutasin ito at kailangan nila na iba ang maghanap sa mga nauugnay na salita ng Diyos para sa kanila. Ano ang lagi nilang pinagtutuunan kapag nagbabasa ng mga salita ng Diyos? Hinahanap nila kung mayroon bang mga partikular na halimbawa para ipaliwanag ang usapin. Kung walang mga halimbawa, hindi nila maunawaan ang kahulugan ng mga salita ng Diyos. Halimbawa, tungkol sa mga salita ng Diyos na naglalantad sa kalikasang diwa ng mga tao, kung walang mga halimbawang ibinibigay, hindi nila maunawaan ang mga ito. Hindi sila makapagsagawa ng pagkilatis sa pamamagitan ng pagkukumpara sa sarili nilang mga kalagayan sa mga salita ng Diyos. Kapag may isang taong nakikipagbahaginan sa katotohanan at kumikilatis at humihimay sa kanila nang ayon sa kanilang aktuwal na mga kalagayan, saka lang sila nakakaunawa. Kung walang gayong pakikipagbahaginan, hindi nila maunawaan ang mga salita ng Diyos. Ang gayong mga tao ay palaging nagrereklamo kapag nagbabasa ng mga salita ng Diyos, sinasabing, “Bakit walang mga partikular na halimbawa? Paano ko ito dapat iugnay sa sarili ko? Ang mga salitang ito ay masyadong mahirap maunawaan; paano ko man basahin ang mga ito, hindi ko maitugma ang mga ito sa sarili ko!” Ipinapakita nito na hindi nila kayang maunawaan ang mga salita ng Diyos, lalong hindi nila kayang maunawaan ang katotohanan o madala sa tunay na buhay ang mga salita ng Diyos. Ang nauunawaan nila ay simpleng mga doktrina at regulasyon lang, pero walang silbi sa tunay na buhay ang mga doktrina at regulasyong ito. Kapag nangyayari ang mga bagay-bagay, wala pa rin silang landas ng pagsasagawa. Ipinapahiwatig nito na wala silang abilidad na makaarok. Mahina ba ang kakayahan ng mga taong walang abilidad na makaarok? (Oo.) Ang mga taong may pinakamahinang kakayahan ay iyong mga wala talagang anumang kakayahan; hindi maunawaan ng gayong mga tao ang iba’t ibang prinsipyong naririnig nila; hindi nila alam kung bakit ibinibigay ang ganito-at-ganyang mga halimbawa, kung bakit sinasabi ang mga partikular na bagay, o kung bakit may mga partikular na pagpapamalas ang mga tao—hindi nila maunawaan ang gayong mga bagay, hindi nila kayang maarok ang mga bagay na ito. Kahit na bigyan mo sila ng ilang halimbawa, pakiramdam nila ay nagkukuwento o nagbibiro ka lang, na para bang mga bata sila na nakikinig sa isang kuwento, interesante at nakakatuwa ito para sa kanila. Kung may magtatanong sa kanila kung nauunawaan ba nila ang narinig nila, sinasabi nilang nauunawaan nila, at kaya pa nga nilang gayahin ang nakakatawang pananalita ng iba o gayahin kung paano pagsabihan ng mga ito ang mga tao. Kung tatanungin mo sila, “Alam mo ba ang mga nauugnay na prinsipyong dapat sundin ng mga tao?” sumasagot sila, “Ha? May mga prinsipyo? Hindi ko nakuha iyon.” May abilidad bang makaarok ang gayong mga tao? (Wala.) Wala silang abilidad na makaarok at hindi nila maunawaan ang mga salita ng Diyos. Ang mga taong walang abilidad na makaarok ay kumakain at umiinom ng ilang sipi o kabanata ng mga salita ng Diyos araw-araw, sa paraang nakagawian na at batay sa iskedyul, at nag-aaral sila ng mga himno at dumadalo sa mga pagtitipon nang batay rin sa nakaiskedyul na oras. Pero sa sandaling isara nila ang mga aklat nila o itigil ang pagpapatugtog ng mga rekording ng himno, ang tanging naaalala nila mula sa kinain at ininom nila ay ilang espirituwal na parirala at ilang patay na salita, tulad niyong mga pariralang madalas na sinasabi ng mga tao—“Ang Diyos ang may kataas-taasang kapangyarihan sa lahat ng bagay,” at “Magpasakop sa Diyos sa lahat ng bagay”; o, “Ang kapalaran ng tao ay inorden ng Diyos,” at “Isagawa lang ang pagmamahal sa Diyos.” Sa mga aktuwal na sitwasyon ng pagdurusa, nakapagbibigkas lang sila ng mga huwad na espirituwal na parirala, tulad ng “Nagdurusa ako dahil sa mga damdamin” o “Nagdurusa ako dahil sa laman.” Tungkol naman sa anumang mga prinsipyong nauugnay sa sariling asal, pang-araw-araw na buhay, gawain, at iba’t iba pang prinsipyo ng katotohanan, hindi nila alam o nauunawaan ang anuman sa mga ito. Ang mga bagay na ito ay wala sa puso nila at hindi nila mapagkasya sa kalooban nila. Bakit hindi nila mapagkasya ang mga ito? Dahil, sa usapin ng kanilang kakayahan, sadyang hindi maunawaan ng gayong mga tao ang mga katotohanang prinsipyong ito, at hindi nila kayang arukin ang mga katotohanang prinsipyong ito; at kaya, ang mga bagay na ito ay hindi makapag-uugat sa puso nila. Ang panloob na tinataglay ng isang tao at ang nagagawa niyang tanggapin ay nagpapatunay sa kung ano ang kaya niyang maunawaan at sa kung ano ang kaya niyang arukin. Kung ang isang tao ay wala talagang kakayahan, walang abilidad na makaarok, at hindi makaunawa sa tumpak na kahulugan ng mga salita ng Diyos, kahit na mailagay siya sa langit o sa ikatlong langit, mauunawaan ba niya ang mga salita ng Diyos? Maisasagawa ba niya ang katotohanan? Makapagpapasakop ba siya sa Diyos? (Hindi.) Mananatili siya na kung ano siya mismo. Ang kakayahan niya ay mananatiling ganoon pa rin tulad ng dati. Ang mga taong may mahinang kakayahan ay kaya lang umarok ng napakalimitadong saklaw ng mga bagay. Ang mga may mahusay na kakayahan ay kayang makaarok ng mas marami, nang may higit na lalim at sa mas mataas na antas. Ang mga taong may katamtamang kakayahan ay nakakaarok ng higit na mas kaunti kaysa sa mga may mahusay na kakayahan; ang kaya nilang maarok ay nakakulong sa isang katamtamang saklaw, at hindi ito maaaring lumampas sa saklaw na ito dahil nalilimitahan sila ng kakayahan nila. Ang pinakamasahol ay ang mga wala talagang kakayahan. Ang gayong mga tao, kung ang kakayahan lang nila ang pag-uusapan, ay walang anumang abilidad na makaarok. Samakatwid, ang pagpapamalas nila sa tunay na buhay at sa paggawa ng tungkulin nila ay na wala silang nauunawaan; nananampalataya man sila sa Diyos nang sampung taon, dalawampung taon, o maging hanggang sa pagtanda, ang mga doktrina tungkol sa pananampalataya sa Diyos at ang mga espirituwal na parirala na tinatalakay nila ay katulad pa rin ng mga lumang bagay na naunawaan nila noong nagsimula silang manampalataya. Ilang taon man silang nananampalataya, hindi sila nagkakaroon ng anumang pag-usad. Bakit hindi sila umuusad? Dahil wala silang abilidad na makaarok, at kahit ilang taon na silang nananampalataya sa Diyos, ang mga bagay na kaya nilang matanggap ay iyong mga patay na salita lang. Kahit pagkatapos ng maraming taon ng pananampalataya, ang kanilang abilidad na matuto, abilidad na makaunawa ng mga bagay, at abilidad na makaarok, at iba pang mga abilidad ay hindi bumubuti. Anong uri sila ng mga tao? Sila ay mga tao na may sukdulang mahinang kakayahan. Dahil mahina ang kakayahan nila at hindi bumubuti ang iba’t ibang abilidad nila, kahit na umabot sa kuwarenta, singkwenta, sisenta, o sitenta anyos ang gayong mga tao, ang abilidad nila na alagaan ang sarili nila ay mananatiling napakahina. Sa pamamagitan ng pag-oobserba sa abilidad nilang manatiling buhay at abilidad na alagaan ang sarili nila, malalaman mo kung kumusta ang kakayahan ng gayong mga tao. Ang ganitong tao ay may pagkukulang sa pag-iisip, mangmang, at hangal, at ang abilidad niyang alagaan ang sarili niya ay napakahina. Bakit Ko sinasabi na ang abilidad niyang alagaan ang sarili niya ay napakahina? Dahil ang kanyang abilidad na matuto, abilidad na makaunawa ng mga bagay, at abilidad na makaarok ay pawang mahina, sobrang limitado ang karanasan, sentido komun, mga pattern, at diskarte sa paggawa ng mga bagay na kanyang natututunan sa buhay. Kahit sisenta o sitenta anyos na siya, ganoon pa rin siya. Ang mga taong may mahusay na kakayahan, kapag nasa edad trenta na sila, ay nagkaroon na ng kaunting kaalaman sa iba’t ibang problemang nakakaharap nila sa buhay at sa landas ng kanilang buhay, nagkakamit na ng kaunting pagkaunawa, kabatiran, at karanasan sa mga bagay na ito. Sa pamamagitan ng karanasang ito, alam nila kung ano ang gagawin kapag nakararanas ng iba’t ibang problema para makapamuhay sila nang mas mainam at maprotektahan nila ang sarili nila nang mas epektibo. Gayumpaman, para sa mga taong may mahinang kakayahan, dahil ang mga abilidad nila sa lahat ng aspekto ay mahina, kahit ilang taon na sila, nananatiling napakahina ng kanilang abilidad na manatiling buhay. Gaano ito kahina? Napakahina nito na wala silang abilidad na mamuhay nang nagsasarili. Maaaring sabihin ng ilan, “Tingnan Mo, magana silang kumakain, mahimbing na natutulog, at malusog ang pangangatawan nila—paano Mo nasasabing wala silang abilidad na mamuhay nang nagsasarili?” Ang abilidad na manatiling buhay na sinasabi natin ay hindi tumutukoy sa kung nakakakain o nakakatulog ba ang isang tao. Kung hindi man lang alam ng isang tao na dapat nang kumain kapag oras na ng pagkain, hindi iyon isang normal na tao kundi isang taong may kapansanan sa pag-iisip—lalong hindi kailangang isaalang-alang ang kakayahan ng gayong mga tao. Ang saklaw ng pagsusuri natin sa kakayahan ng mga tao ay pangunahing kinapapalooban ng mga itinuturing na normal sa panlabas. Hindi kasama rito ang mga taong may kapansanan sa katawan, kapansanan sa pag-iisip, sakit sa pag-iisip, o iyong mga walang kakayahang alagaan ang sarili nila. Madalas nating makita ang ilang tao na hindi man lang kayang makahanap ng anumang mga pattern, mga prinsipyo, o diskarte sa paggawa ng mga bagay sa pamamahala ng kanilang pagkain, pananamit, tirahan, at transportasyon. Kahit gaano na sila katanda, hindi nila alam kung paano pangasiwaan ang mga aspektong ito ng pamumuhay sa paraang umaayon sa mga prinsipyo at sa pagkatao. Halimbawa, hindi nila alam kung aling mga damit ang pinakanaaangkop sa kung anong mga season at ginagaya na lang nila ang ginagawa ng iba. Kapag malamig sa labas, nagdadamit sila nang napakanipis at sinisipon sila, pero hindi nila nauunawaan kung bakit; o, nagkakasakit sila dahil sa pagkain ng maruming pagkain, pero hindi nila alam kung ano ang nagdulot nito. Hindi sila makabuo ng anumang kongklusyon mula sa mga karanasang ito. Hindi ba’t may pagkukulang sila sa pag-iisip? Hindi ba’t wala silang kakayahang mamuhay nang nagsasarili? (Oo.) Kahit gaano na sila katanda, hindi nila alam kung paano mamuhay at iniraraos lang nila ang buhay nang nalilito. Para sa isang normal na tao, kapag unang beses niyang magkaanak, maaaring wala siyang karanasan, pero sa oras na mag-anak na siya ng pangalawa, nakapagkamit na siya ng kaunting karanasan sa kung paano aalagaan at papakainin ang anak niya. Gayumpaman, ang ilang tao, kahit matapos magkaanak ng dalawa o tatlo, ay wala pa ring karanasan. Kapag tinatanong kung paano nila inaalagaan ang mga anak nila, sinasabi nila, “Hindi ko alam, iniraraos ko na lang. Ano’t anuman, kapag nagugutom ang mga bata, pinapakain ko sila, at kapag busog na sila, iyon na iyon.” Ang sinumang batang malalagay sa pangangalaga nila ay suwerte na kung mananatiling buhay. Sa kanilang antas ng abilidad na manatiling buhay, wala ni isang bata ang maiiwang buhay sa pangangalaga nila. Ang ilang tao ay hindi nauunawaan kung paano pangasiwaan ang iba’t ibang problemang lumilitaw sa buhay o sa pananatiling buhay. Ang gayong mga tao ay walang abilidad na manatiling buhay. Halimbawa, kapag lumitaw ang dalawang isyu nang magkasabay, nalilito sila at hindi nila alam kung ano ang gagawin o kung aling isyu ang unang pangangasiwaan. Sila ay naaaligaga, ninenerbiyos, at natatakot, at nagrereklamo, sinasabing, “Bakit sabay na nangyari ang dalawang isyung ito? Ano na ang dapat kong gawin ngayon?” Labis silang nababalisa na hindi na sila makakain o makatulog. Ganito sila kapag nasa trenta anyos sila, at maging kapag nasa sisenta anyos na sila, ganito pa rin ang tayog nila. Kapag lumilitaw ang mga sitwasyon at hindi sila makahanap ng solusyon, nagsisimula silang umiyak. Sinasabi ng iba, “Bakit ka umiiyak? Hindi naman ito malaking usapin—ang mga ito ay ilan sa mga pinakakaraniwang isyu. Kailangan mo lang bigyang-priyoridad ang mga ito at pangasiwaan ang mga ito batay sa kahalagahan.” Kung hindi kaya ng isang tao na pangasiwaan ang mga usaping ito, at hindi siya nakakakain o nakakatulog dahil sa mga ito, o kinokonsidera pa ngang magpakamatay, hindi ba’t labis siyang walang gulugod? Nagrereklamo pa nga siya, “Bakit hindi ito nangyari sa ibang tao? Bakit sa akin ito nangyari?” Nangyari ito sa iyo, kaya pangasiwaan mo ito. Kung hindi mo ito kayang pangasiwaan, magtanong ka sa isang tao sa paligid mo na nakakaunawa. Kapag nailinaw mo na ang isyu, hindi ba’t malalaman mo na kung paano ito pangasiwaan? Kapag walang nangyayari, ang gayong mga tao ay napakahusay sa pagsasalita, sunod-sunod na nagpipresenta ng mga bungkos ng doktrina. Pero kapag may nangyayari, natataranta sila, nalilito, nagsisimulang umiyak, nabablangko ang isipan nila, at nagkakagulo-gulo ang mga iniisip nila—hindi nila alam kung ano ang gagawin. Kung ang isang tao ay bata pa, wala pang masyadong pinagdaanan sa buhay at walang karanasan, normal para sa kanya na nerbyosin at matakot kapag nangyayari ang mga bagay. Gayumpaman, kapag nasa edad trenta o kuwarenta na siya, pagkatapos pagdaanan ang maraming bagay sa mundo at magkamit ng karanasan, medyo nahihinog at napapanday na siya, pinapangasiwaan ang mga bagay nang may higit na katatagan at kumpiyansa. Kapag nakikita ito ng mga kabataan, napapahanga sila, at iniisip nilang maaasahan nila ang gayong mga tao. Kung ang isang tao ay walang kakayahan at abilidad na manatiling buhay, wala rin siyang abilidad na alagaan ang sarili niya. Kung walang mga taong nasa hustong gulang o mga taong may karanasan sa paligid para umalalay at pangasiwaan ang mga bagay para sa kanya, ang lahat ng pinapangasiwaan niya ay nagiging sobrang magulo. Ang gayong mga tao ay may sukdulang mahinang kakayahan. Gaano ba mismo kahina ang kakayahan ng ilang tao? Gamiting halimbawa ang ilang housewife, na hindi alam kung gaano karaming bigas o ulam ang kailangan para sa kainan ng isang pamilya na may ilang tao—ang ilan ay dalawampu o tatlumpung taon nang nagluluto at hindi pa rin alam kung gaano karami ang ihahanda para sa bawat kainan o kung gaano dapat kaalat ang mga pagkain, at kung minsan ay hindi pa nga kayang tumpak na maarok kung tama ba ang pagkakaluto sa pagkain. Ganito kahina ang kakayahan nila. Hindi ba’t walang gumaganang utak ang gayong mga tao? Utak ng baboy ang mayroon sila! Ang gayong mga tao ay walang abilidad na mamuhay nang nagsasarili. Wala silang landas para sa paggawa ng anumang bagay at madali silang nakagagawa ng mga pagkakamali. Kapag may nangyayari, kung walang naroroon para pangasiwaan ang mga bagay para sa kanila, ang lahat ng ginagawa nila ay nagiging labis na magulo, na sobrang nagugulo ang lahat ng bagay. Mangmang sila at may pagkukulang sa pag-iisip. Para sa ganitong uri ng tao, na may pinakamasahol na abilidad na makaarok, kahit gaano karaming pagbabahaginan ang marinig niya tungkol sa mga katotohanang prinsipyo, mga doktrina lang ang nauunawaan niya. Sa tunay na buhay, hindi pa rin niya alam kung paano ilapat ang mga prinsipyong ito. Sa madaling salita, ang mga doktrinang nauunawaan niya ay hindi makapagbibigay sa kanya ng anumang mga layon, patnubay, o landas sa tunay na buhay. Ito ang mga taong may pinakamahinang abilidad na makaarok. Dito na nagtatapos ang pagbabahaginan natin tungkol sa abilidad na makaarok, ang ikatlong abilidad.

Ika-apat na Bilang: Ang Abilidad na Tanggapin ang mga Bagay

Ano ang ikaapat na abilidad? Ang abilidad na tanggapin ang mga bagay. Ang abilidad na tanggapin ang mga bagay ay may ilang pagkakaiba mula sa abilidad na makaunawa ng mga bagay at mula sa abilidad na makaarok. Ang abilidad na tanggapin ang mga bagay ay kinabibilangan, kapag may mga bagong bagay na lumilitaw, ng kung kaya mo bang makilatis kung positibo o negatibo ang mga ito, at kung anong pakinabang o pinsala mayroon ang mga ito para sa iyong buhay, gawain, at pananatiling buhay, pati na kung paano mo tinitingnan ang mga ito, paano mo tinatrato ang mga ito, at paano mo inilalapat ang mga ito. Kung mahusay ang kakayahan mo, kapag may mga bagong bagay na lumilitaw, magiging partikular kang sensitibo at partikular na may persepsiyon. Matapos mabilis na makatanggap ng impormasyon tungkol sa isang bagong bagay, magagawa mong tukuyin kung anong pakinabang o pinsala mayroon ito para sa mga tao, o kung anong mga disbentaha mayroon ito. Kung kapaki-pakinabang ito sa isang partikular na isyu sa iyong tunay na buhay, agad mong mailalapat ang mga kalakasan nito; kung mapaminsala ito, maaari mo ring iwasan ang pinsala o mga disbentaha nito para sa mga tao. Ibig sabihin, mayroon kang partikular na antas ng pagtanggap sa mga bagong bagay, at mabilis mong nakikilatis ang mga bagong bagay na negatibo, mapaminsala sa mga tao, at may mga disbentaha—ito ay pagkakaroon ng abilidad na tanggapin ang mga bagay. Ang pagkakaiba sa pagitan ng abilidad na tanggapin ang mga bagay, at ng abilidad na makaunawa ng mga bagay at abilidad na makaarok, ay naririto. Ang abilidad na tanggapin ang mga bagay ay pangunahing tumutukoy sa pagiging sensitibo ng isang tao sa mga bagong bagay at sa abilidad niyang makilatis ang mga ito. Kung mabilis mong nakikilatis ang mga bagong bagay, mabilis mong natatanggap ang mga kalakasan at pakinabang ng mga ito at nailalapat mo ang mga ito sa tunay na buhay para maglingkod sa iyong buhay o gawain, at pagkatapos ay binibitiwan o inaalis mo ang mga lumang bagay na pinalitan ng mga bagong bagay na ito, nangangahulugan ito na nagtataglay ka ng abilidad na tanggapin ang mga bagay at isa kang taong may mahusay na kakayahan. Pagkatapos nito ay ang mga taong may katamtamang kakayahan. Ang gayong mga tao ay partikular na mabagal sa pagtanggap ng ilang bagong bagay na pumalit na sa mga lumang bagay, pati na ng mga bagong opinyon at mga bagong teknolohiya. Ano ang tinutukoy ng “mabagal” na ito? Tumutukoy ito sa katunayan na kapag ang isang bagong bagay ay lumaganap na, ginagamit na nang malawakan, at naging napakakaraniwan na ang termino para dito, saka lang nila nagagawang tanggapin ito. Wala silang persepsiyon sa mga bagong bagay at hindi nila makilatis kung ang mga ito ba ay mga positibong bagay o negatibong bagay. Kahit kapag lumilitaw ang mga positibong bagong bagay, sila ay lumalaban sa mga ito at hinahamak nila ang mga ito sa puso nila; palagi silang may sariling mga kuru-kuro at sariling mga saloobin, at palagi nilang inaayon ang sarili nila sa mga makamundong kalakaran, at sarado sila at hindi tumatanggap sa mga bagong bagay, tinatanggihan ang mga ito. Kapag lumaganap na nang malawakan ang isang bagong bagay, at marami nang tao ang nakaranas at nakatanto sa mga bentaha nito, at nakinabang na ang mga tao mula rito, saka lang nila sinisimulang tanggapin at ilapat ito. Ito ay pagkakaroon ng katamtamang kakayahan. Ang pagtanggap ng gayong mga tao sa mga bagong bagay ay napakapasibo; hindi ito isang aktibong pagtanggap. Ito ay dahil, sa isang banda, hindi sila sensitibo sa mga bagong bagay; sila ay manhid, atrasado, at sarado. Sa kabilang banda, ito rin ay dahil mayroon silang mga partikular na kuru-kuro at opinyon tungkol sa mga bagong bagay, mayroong saloobin ng pangmamaliit at paghamak sa mga ito. Ang subhetibong dahilan para dito ay na katamtaman ang kakayahan nila, at katamtaman ang abilidad nilang tanggapin ang mga bagay, kaya sila ay nagiging sobrang manhid; kapag lumilitaw ang mga bagong bagay sa harap nila, wala silang kamalayan, manhid sila, at walang saloobin ng aktibong pagtanggap sa mga ito. Dagdag pa rito, likas silang partikular na atrasado, at partikular na manhid at mapurol ang isip. Dahil sa dalawang dahilang ito ay mabagal silang tumanggap ng mga bagong bagay. Kapag maraming tao na ang gumagamit sa isang bagay, tinatalakay kung ano ang mga bentaha nito, kung ano ang kaginhawahan nito, kung ano ang epekto nito sa mga tao, at kung anong mga pakinabang ang tinutulutan nitong makamit ng mga tao, at nakita na nila ang lahat ng ito gamit ang sarili nilang mga mata—at nakita na rin ang mga tao sa paligid nila na personal itong danasin sa kung anong antas—saka lang nila dahan-dahang tinatanggap ito sa puso nila at sinisimulang gamitin ito. Anong uri ng kakayahan ang ipinapahiwatig nito? Ang abilidad ng gayong mga tao na tanggapin ang mga bagay ay katamtaman. Ang pagtataglay ng katamtamang abilidad na tanggapin ang mga bagay ay nangangahulugan na ang kakayahan ng isang tao ay katamtaman. Halimbawa, sa pangangaral ng ebanghelyo o sa paggawa ng kaunting propesyonal na gawain, nangunguna ang ilang kapatid sa pagsubok at paglapat ng bagong pamamaraan o propesyonal na teknik. Mabilis nilang nadarama na napakabuti na gamitin ang propesyonal na teknik na ito, dahil gamit ang teknik na ito, ang pagiging epektibo nila sa paggawa ng tungkulin nila ay medyo mabuti at tumataas din ang pagiging mahusay nila. Pagkatapos ay agad nilang itinataguyod ang bagong teknik o pamamaraang ito, hinihikayat ang ibang mga kapatid na matutunan ito at ilapat ito. Ang mga taong may mahusay na kakayahan ay magaling maghanap ng mga bagong teknik at pamamaraan sa paggawa ng tungkulin nila. Napakabilis nilang nagagawang mabatid nang malinaw at tumpak na suriin ang isang bagong bagay, at sunggaban ang pagkakataong ito, at nagagawa nilang ganap na tanggapin ang isang bagong teknik o pamamaraan, at ilapat ito sa gawain sa tunay na buhay. Pagdating naman sa kung ano ang mga kalakasan at kahinaan ng bagong bagay na ito at kung ano ang mga resultang puwede nitong makamit, kaya nilang patuloy na gumawa ng mga kongklusyon at pagkatapos ay gumawa ng mga pagbabago. Sa pamamagitan ng isang panahon ng pagtuklas, unti-unti nilang naaarok kung aling mga aspekto ng teknikal na propesyong ito o ng impormasyong ito ang maaaring ilapat sa gawain ng iglesia at alin ang hindi. Pagkatapos, unti-unti nilang pinauunlad ang bagong bagay na ito sa kanilang gawain ayon sa mga prinsipyo at sa mga hinihingi ng sambahayan ng Diyos. Habang lalo nilang pinauunlad ang bagong bagay na ito, lalo itong bumubuti, at sa huli ay nagbubunga ito. Ito ay isang pagpapamalas ng mahusay na kakayahan. Gayumpaman, may ilang tao, sa pangangaral ng ebanghelyo, ang mahigpit na kumakapit pa rin sa orihinal na pamamaraan, nangangaral sa isa-sa-isa o dalawa-sa-isa na pamamaraan, o umaasa lang sa dami ng bilang. Sila ay manhid at mapurol ang isip, at mabagal sa pagtanggap sa makabagong pamamaraan. Bagama’t pasalita nilang kinikilala na magandang pakinggan at maaaring isagawa ang makabagong pamamaraan, sa puso nila ay palagi silang may mga pag-aalinlangan. Natatakot sila na kung ilalapat nila ang pamamaraang ito, magbubunga ito ng hindi mabubuting resulta, kaya hindi sila nangangahas na sumubok. Hinihikayat sila ng iba, sinasabing, “Hindi mo na kailangang alalahanin pa ang lahat ng iyon. Nasubukan na namin iyon; nagbubunga ng napakagagandang resulta ang pagsasagawa sa ganoong paraan.” Pero hindi pa rin sila nangangahas na sumubok, at patuloy silang kumakapit sa orihinal na pamamaraan. Kapag maraming tao na ang gumagamit sa bagong paraan sa pangangaral ng ebanghelyo, nakapagkakamit ng mas maraming tao kada buwan at tumataas ang pagiging mahusay, saka lang sila atubiling nagdedesisyon na subukan ito, pero paunti-unting hakbang lang ang ginagawa nila at hindi sila nangangahas na ganap na baguhin ang kanilang mga plano at estratehiya. Ito ay pagiging masyadong mabagal sa pagtanggap sa mga bagong bagay; ito ay pagiging katamtaman ng kakayahan. Ang mga taong may mahinang kakayahan ay may mas masahol pang abilidad na tanggapin ang mga bagay. Hindi nila malinaw na naiintindihan ang isang bagong bagay, hindi nila ito mahusgahan, at hindi nila alam kung paano ito tratuhin. Sa puso nila, sila ay lumalaban, iniisip na ang mga taong nananampalataya sa Diyos ay hindi dapat tumanggap ng mga bagong bagay, at hindi dapat tumanggap ng bagong impormasyon at mga teknolohiya. Kita mo, sarado talaga ang kanilang isipan. May mga tao mula sa ilang denominasyon na hanggang ngayon ay hindi gumagamit ng kuryente, hindi nanonood ng telebisyon, at hindi gumagamit ng mga computer o anumang mga produktong elektroniko. Kapag lumalabas sila, hindi sila gumagamit ng modernong transportasyon; ni hindi sila gumagamit ng mga bisikleta. Ano ang sinasakyan nila? Mga kariton na hila ng baka o kabayo, na nambubulabog ng alikabok habang umaandar. Tinatanong ng ilang tao, “Bakit hindi ka sumasakay ng bisikleta o ng kotse?” Sinasabi nila, “Gawa ng tao ang mga bagay na iyon. Natatakot kami na hindi magugustuhan ng Diyos kung gagamitin namin ang mga iyon.” Ito ay pagkakaroon ng mahinang abilidad na tanggapin ang mga bagay. Ang mga taong may mahinang abilidad na tanggapin ang mga bagay ay tumitingin sa maraming bagay sa maling paraan. Naiipit sila sa luma nilang mga gawi, kumakapit sa sarili nilang mga pananaw, lumalaban sa lahat ng bagong bagay. Ang pagiging lumalaban nila ay isang problema mismo sa kanilang pag-iisip at isipan. Ano ang ipinapahiwatig ng pagkakaroon ng gayong problema? Sa konserbatibong pananalita, ipinapakita nito na masyadong katamtaman ang kakayahan ng gayong mga tao. Kung patuloy silang hindi makatanggap ng mga bagong bagay, mahina ang kakayahan nila, at sarado ang isipan nila. Naniniwala silang ang gawain ng Diyos ay hindi nagbabago, at na anumang mga salita ang sinabi ng Diyos, ang parehong mga salita lang na iyon ang sasabihin ng Diyos magpakailanman, at na anumang gawain ang ginawa ng Diyos, ang parehong gawain lang din na iyon ang gagawin ng Diyos magpakailanman. Tungkol naman sa sangkatauhan at kapanahunang ito, naniniwala sila na kung ano ang una nilang nakita at naranasan ay mananatiling hindi nagbabago magpakailanman at palaging magiging ganoon. Halimbawa, 20 o 30 taon na ang nakalilipas, may partikular na kuru-kuro ang mga tao tungkol sa pagkaunawa nila sa kanilang pananamit. Naniniwala sila na ang mga materyal na gawa sa bulak ay purong natural at na ang lahat ng uri ng telang gawa sa bulak ay maganda; maging ito man ay mga cotton-padded jacket, T-shirt, o panloob na damit, basta’t gawa ito sa bulak, mas maganda ito kaysa sa mga synthetic fiber. Pinanghahawakan talaga nila nang mahigpit ang paniniwalang ito. Gayumpaman, makalipas ang 20 o 30 taon, umunlad na ang industriya ng tela, at lumitaw na ang maraming telang katulad ng bulak, pati na ang iba’t ibang kasuotang gawa sa synthetic fiber. Maraming telang mas maganda kaysa sa telang bulak; mas nakakahinga ang katawan sa mga ito, mas mabilis magtanggal ng init, mas mabilis sumipsip ng tubig, at hindi nasisira ang hugis, lumiliit, o kumukupas paano man labhan ang mga ito. Dagdag pa rito, partikular na komportable at magaan na isuot ang mga ito, nang hindi nagdudulot ng anumang pinsala sa balat. Pero may ilang tao na hindi pa rin matanggap ang mga synthetic fiber. Naniniwala pa rin silang ang telang gawa sa bulak lang ang maganda dahil ang bulak ay itinatanim sa lupa, nilikha ng Diyos, at natural, samantalang ang mga synthetic fiber ay gawa ng tao. Nabibigo silang mapagtanto na bagama’t ang bulak ay inihanda ng Diyos at ang pinakamaganda, nalason na ang lupa, at lalong lumalakas sa kada henerasyon ang mga cotton bollworm na sumisira sa bulak. Hindi malutas ng karaniwang pestisidyo ang problema. Sa huli, kailangang sumailalim ang bulak sa espesyal na pagdedes-impeksiyon para hindi magdulot ng pangangati ang pagsusuot nito. Kapag nades-impeksiyon nang maayos, nagiging mahal ang pananamit, kaya kailangan ding lubos na tumaas ang presyo sa pagbenta. Kapag hindi ito maayos na nades-impeksiyon, hindi ito kasingganda ng pagsusuot ng pananamit na gawa sa synthetic fiber. Kita mo, napakaganda na ngayon ng kalidad ng synthetic fiber na damit; maraming propesyonal na atleta ang nagsusuot nito, at napakapositibo ng lahat ng feedback. Pero ang ilang tao, pagkatapos itong marinig, ay hindi pa rin ito tinatanggap at nananatiling kumbinsido na mas maganda ang tela na gawa sa bulak. Hindi ba’t ang gayong mga tao ay mangmang at matigas ang ulo? (Oo.) Ang kamangmangan at katigasan ng ulo na ito ay problema sa kanilang pagkatao. Kung gayon, kumusta ang kakayahan nila? (Hindi mahusay ang kakayahan nila.) Kapag lumitaw ang isang bagong bagay sa harap ng isang tao, ang saloobin niya sa paghusga kung tama ba o mali ito—para pagdesisyunan kung tatanggapin ba o tatanggihan ito—ay nakabatay sa kakayahan niya. Kung iniisip ng karamihan ng tao na tama ang bagong bagay, at siya ay sumusunod sa masa at pasibo itong tinatanggap, sa pinakamainam, ang gayong tao ay may katamtamang kakayahan. Kung hindi niya makilatis kung tama ba o mali ang isang bagong bagay, kung ito ba ay kapaki-pakinabang sa mga tao, at kung ano ang mga kalakasan at disbentaha nito kumpara sa mga lumang bagay na mahigpit niyang pinaniwalaan noon, hindi makilatis o matukoy ang mga pagkakaiba sa pagitan ng mga bago at lumang bagay—kung hindi niya mahusgahan ang anuman sa mga ito, pinapatunayan nito na wala siyang abilidad na tanggapin ang mga bagong bagay; ibig sabihin, wala siyang abilidad na makaarok. Ang ganitong mga tao ay may mahinang kakayahan. Sa simula, kapag may lumilitaw na bagong bagay, wala silang partikular na antas ng persepsiyon. Kapag may naririnig sila tungkol sa bagay na ito, wala rin silang anumang abilidad na tanggapin ito. Sa huli, kahit atubili nilang tanggapin ang bagong bagay, ito ay dahil lang sa tulong at panghihikayat ng iba, na kailangan pang ikumpara ang mga bentaha at kalakasan ng bagong bagay sa mga lumang bagay, tinutulutan ang mga taong ito na may mahinang kakayahan na makita ng sarili nilang mga mata na may malilinaw na pagkakaiba sa pagitan ng bagong bagay at mga lumang bagay at na ang bagong bagay ay halatang nakahihigit sa mga lumang bagay bago ito magawang tanggapin ng mga taong ito. Gayumpaman, sa puso nila, hindi pa rin malinaw na makita ng mga taong ito kung ano ang maganda tungkol sa marami pang ibang bagong bagay at nadarama pa rin nila na ang mga lumang bagay ay maganda at dapat na panghawakan. Tanging sa mga sitwasyong wala na silang mapagpipilian ay atubili at pasibo nilang tinatanggap ang mga bagong bagay. Ang mga taong ito ay may mahinang kakayahan. Ang isang taong may katamtamang kakayahan ay isang tao na, kapag binigyan ng ilang paalala, agad na nakakaunawa, napagtatanto niyang tinitingnan niya ang mga bagay sa isang baluktot at lipas na paraan. Ito ay pagkakaroon ng katamtamang kakayahan. Sa kabilang banda, ang taong may mahinang kakayahan ay nangangailangan ng paulit-ulit na mga paalala at pahiwatig at ng kolektibong panghihikayat mula sa lahat—kasama ang ilang katunayan at kongkretong halimbawa na nagpapakita kung paanong kapaki-pakinabang ang bagong bagay na ito sa mga tao pagkatapos itong gamitin nang malawakan—bago niya ito atubiling tanggapin at gamitin. Gayumpaman, sa pribado, pinipili pa rin niya ang lumang bagay. Isa itong taong may napakahinang kakayahan. Ang pagkakaroon ng mahinang kakayahan ay nangangahulugang palagi siyang bigong kilalanin ang mga positibong epekto sa mga tao ng paglitaw ng mga bagong bagay, at hindi niya makita ang mga pagkakaiba sa pagitan ng mga bago at lumang bagay, at palagi siyang nabibigong matuklasan o malaman ang mga bentaha at pag-unlad ng mga bagong bagay at ang mga disbentaha at pagkaatrasado ng mga lumang bagay, at gayundin na palagi siyang kumakapit sa mga lumang kaisipan at pananaw niya; samakatwid, napakahina ng abilidad niyang tanggapin ang mga bagay. Ang mga taong may mahinang abilidad na tanggapin ang mga bagay ay may mahinang kakayahan. Ang mga taong may mahinang kakayahan ay hindi kayang kumilatis sa diwa o ugat ng mga problema, paano mo man ipaliwanag sa kanila ang mga bagay. Ang ilan sa mga taong iyon na may pinakamahinang kakayahan ay hindi man lang masasabi na may anumang abilidad na tanggapin ang mga bagay—kapag nahaharap sa mga bagong bagay, hindi ito usapin ng kung subhetibo ba silang handang matutunan at tanggapin ang mga ito; sa halip, ang isyu ay na wala silang anumang persepsiyon sa mga ito. Sa totoong buhay man o sa paggawa ng tungkulin, anumang mga bagong bagay ang lumitaw, anumang mga bagay ang umusad, o anumang mga bagay ang umuunlad, wala silang persepsiyon o kamalayan. Ang kamangmangan ba nila sa mga bagay na ito ay dahil sa hindi pagbabasa ng balita o ng diyaryo? Hindi, ito ay dahil ang kakayahan nila ay sadyang walang abilidad na tanggapin ang mga bagay. Para bang wala silang pakultad ng pagtanggap. Tungkol sa paglitaw ng kahit anong mga bagong bagay, sila ay manhid, mapurol ang isip, at walang persepsiyon. Kahit pa nakatira sila sa isang mataong lungsod, para bang nakatira sila sa isang baryo sa liblib na kabundukan. Ganap silang walang kamalayan sa anumang malalaki o maliliit na pangyayaring nagaganap sa buhay ng tao. Samakatwid, sa loob ng saklaw ng kanilang buhay, walang anumang mga bagong bagay ang makakaimpluwensiya sa kanilang pagkain, pananamit, tirahan, at transportasyon. Para lang silang mga hayop. Ang mga bagay na nasa isip nila ay limitado sa maliit na saklaw ng mga bagay sa loob ng buhay nila, sa mga bagay na alam nila mula sa edad noong natututo silang tingnan ang iba’t ibang bagay sa mundo. Bukod doon, ang anumang bagay mula sa mundo sa labas ay walang anumang impluwensiya sa kanila, at wala silang interes dito. Anong klase ng mga tao ang mga ito? May pagkukulang ba sila sa pag-iisip? (Oo.) Siyempre, ang mga usaping tinatalakay natin dito ay mga napakaliit at di-mahalagang aspekto ng pang-araw-araw na buhay; hindi natin tinutukoy ang mga pambansang usapin o pangunahing pandaigdigang balita. Kahit ang paglitaw ng isang napakaliit na bagong bagay ay isang bagay na hindi nila namamalayan, wala silang ipinapakitang anumang antas ng pagtanggap. Ang “pagtanggap” na ito ay tumutukoy sa kung paano binabago ng paglitaw ng isang bagong bagay ang kanilang mga kaisipan at pananaw, kung paano ito nagdadala ng ilang pag-unlad sa kanilang buhay—kabilang na ang estilo ng pamumuhay, batayang kaalaman sa buhay, at iba pa—at kung paano ito humahantong sa ilang pag-unlad at pag-usad sa abilidad nilang pangasiwaan ang mga problema sa buhay. Ang mga taong walang abilidad na tanggapin ang mga bagay ay palaging pinapanatili ang kanilang nakagawian at orihinal na paraan ng pamumuhay. Halimbawa, dati ay madalas na sinasabi ng mga tao na mainam ang nilagang tokwa na may kasamang spinach, nagbibigay pareho ng iron at calcium, at may isang taong lumaki sa pagkain nito sa ganoong paraan. Kalaunan, sinabi ng ilang tao na natuklasan ng mga mananaliksik sa pagkain na ang spinach ay may oxalic acid, at ang pagkain nito nang may kasamang tokwa sa loob ng mahabang panahon ay maaaring madaling magdulot ng pagkakaroon ng mga bato sa loob ng katawan. Pagkarinig nito, iniisip ng taong ito, “Ano ang oxalic acid? May sinuman bang nakakita ng oxalic acid sa spinach? Napakaraming taon ko nang kinakain ito at wala namang nangyari. Patuloy ko itong kakainin!” Hindi niya ito tinatanggap. Ito ay isang taong wala talagang antas ng pagtanggap sa mga bagong bagay o sa mga bagong pananaw. Sa kabaligtaran, ang mga taong may abilidad na tanggapin ang mga bagay, sa sandaling nakumpirma nilang may oxalic acid ang spinach, ay iisipin kung paano matatanggal ang oxalic acid, at sa pamamagitan ng pag-aalam ng higit pa tungkol dito, natutuklasan nila na ang saglit na paglalagay ng spinach sa kumukulong tubig ay nagtatanggal sa oxalic acid. Ang mga may abilidad na tanggapin ang mga bagay, kapag nakarinig ng bagong impormasyon, ay kikilatisin, sa pamamagitan ng pag-uusisa, kung gaano katotoo ang impormasyon at kung kapaki-pakinabang ba ito sa mga tao, at saka sila nagdedesisyon kung tatanggapin ba o tatanggihan ito. Magtatanong sila, aalamin ang mga detalyeng nasasangkot, at pagkatapos ay ilalapat ang impormasyong ito sa tunay na buhay, iniiwasan ang mga disbentaha o pinsalang dulot ng naturang bagong bagay. Sa kabilang banda, iyong mga taong naguguluhan na ganap na walang abilidad na tanggapin ang mga bagay, kahit anong bagong impormasyon ang marinig nila, ay walang pakialam ni hindi nag-uusisa tungkol dito, kundi direkta nila itong tinatanggihan, kumakapit lang sa mga luma at lipas na bagay. Sa huli, ito ay dahil sa problema sa kanilang kakayahan. Pagdating sa mga bagong bagay, hindi nila alam kung paano haharapin ang mga ito o kung anong mga prinsipyo ang dapat nilang arukin, ni hindi nila isinasaalang-alang ang mga kahihinatnan sa kanilang buhay o gawain ng pagtanggi sa mga bagong bagay. Sa madaling salita, palagi silang nagkikimkim ng isang mapaghinalang saloobin sa mga bagong bagay at bagong impormasyon, hindi nangangahas na tanggapin ang mga ito. Ang gayong mga tao ay may mahinang kakayahan.

Ang mga taong may mahinang kakayahan ay hindi kayang lutasin nang mag-isa ang mga problemang dinaranas nila sa buhay, gaano man karami ang lumitaw. Ang gayong mga indibidwal ay walang abilidad na mamuhay nang nagsasarili. Anuman ang usapin, anumang paraan ng paggawa sa mga bagay ang minana nila sa mga ninuno nila noong panahong iyon ay ganoon nila patuloy na ginagawa ang mga ito; wala silang anumang binabago at mahigpit nilang sinusunod ito hanggang sa huli. Kung pupunahin mo sila, sinasabi na mali na gawin ang mga bagay nang ganoon, hindi sila makikinig at magiging sobrang matigas pa nga ang kanilang ulo, nakikipagtalo sa iyo: “Ganito namin ito namana mula sa aming mga ninuno. Ganito ito lahat ginawa ng henerasyon ng lolo ko at ng mga magulang ko, at ganito ito ipinamana!” Ang mga bagay bang ipinamana ay tiyak na tama? Hindi nila isinasaalang-alang ang tanong na ito, na nagpapatunay sa mahinang kakayahan nila. Kung taglay nila ang kakayahan ng isang normal na tao, pag-iisipan nila ang tanong na ito. Kapag nakaririnig ng impormasyon tungkol sa mga bagong bagay, magpapakita sila ng partikular na antas ng pagtanggap. Kung hindi nila ipapakita ang mga pagpapamalas na ito, ibig sabihin nito ay wala silang antas ng pagtanggap. Ang gayong mga tao ay walang abilidad na mamuhay nang nagsasarili. Gaano man sila tumanda, palagi nilang sinasabi, “Noong panahon ng tatay ko, ganito ito. Noong panahon ng lolo ko at ng lolo ko sa tuhod, ganito ito. Kaya, sa henerasyon ko, dapat ganito pa rin ito.” Ang mga taong ito ay malinaw na mga fossil. Para silang mga bulok na troso—sarado ang pag-iisip! Wala silang abilidad na tanggapin ang anumang mga bagong bagay, na nagpapakita na napakahina ng kakayahan nila. Paano mo man ipaliwanag ang mga pag-unlad ng mga bagong bagay, hindi nila tatanggapin ang mga ito. Ang gayong mga tao ay walang kakayahang mamuhay nang nagsasarili. Sa panlabas, maaaring mukhang kaya nilang asikasuhin ang sarili nilang pagkain, pananamit, tirahan, at transportasyon nang nagsasarili, pero ang mga gawi at pamamaraang ginagamit nila ay mababa ang kalidad. Hindi nila inaakma ang pamumuhay nila sa panahon o sa paglago ng iba’t ibang larangan ng sentido komun at kaalamang nakamit ng sangkatauhan. Ang gayong mga tao ay iyong may mahinang kakayahan. Bagama’t hindi sila nagugutom, giniginaw, o nagdusa ng anumang malulubhang karamdaman, kung huhusgahan batay sa perspektiba nila sa pananatiling buhay at sa estilo ng kanilang pamumuhay, ang gayong mga tao ay namumuhay lang sa naguguluhang paraan, at maaari din silang iklasipika bilang mga may pagkukulang sa pag-iisip, mga tunggak, o mga hangal. Ang ilang tao ay hindi komportable kapag tinatawag silang may pagkukulang sa pag-iisip o tunggak, pero kahit hindi sila komportable, totoo ito. Talagang ganoon kahina ang kakayahan nila. Gusto Ko talagang magsabi ng isang bagay na magiging komportable ka, pero sadyang hindi mo taglay ang kakayahan para doon. Wala kang abilidad sa bawat aspekto at wala kang tama at tumpak na mga kaisipan o pananaw na umaayon sa pag-iisip ng normal na pagkatao sa anumang usapin. Hindi ba’t kawalan ito ng kakayahan? Sapat nang kagandahang-loob na hindi ka tawaging isang walang silbing tao. Kaunti na lang, ang ganitong uri ng tao na walang kakayahan ay magiging may kapansanan na sa pag-iisip. Ang mga taong may kapansanan sa pag-iisip ay wala man lang abilidad na alagaan ang sarili nila—lubos silang umaasa sa tulong ng iba. Kapag oras ng pagkain, kailangang subuan pa sila ng kanilang mga magulang, ni hindi nila mismo alam kung busog na ba sila o hindi. Ang mga taong may mahinang kakayahan ay may pagkukulang sa pag-iisip; sila ay mga tunggak, at kaunti na lang ay magiging may kapansanan na sila sa pag-iisip. Ganito kahina ang kakayahan nila. Sabihin mo sa Akin, hindi ba’t nakakaawa ang gayong mga tao? Hindi ba’t labis silang nakakainis? Ang mga taong may mahinang kakayahan ay walang abilidad na matuto, walang abilidad na maunawaan ang mga bagay, at walang abilidad na makaarok; lalong wala silang abilidad na tanggapin ang mga bagay—wala silang abilidad sa anumang aspekto. Gaano mo man sila paliwanagan o bigyan ng mga halimbawa, hindi pa rin nila kayang maintindihan o maunawaan ang sinasabi. Hindi ba’t ito ay pagkukulang sa pag-iisip? Kahit paano ka magpaliwanag, hindi sila makaunawa. Kahit magsalita ka nang napakalinaw at magpaliwanag nang lubusan, hindi pa rin nila ito maintindihan, at iniisip pa nga nilang labis na nakakaasiwa ang sinasabi mo. Wala silang pag-iisip ng normal na pagkatao at nagsasabi pa nga sila ng mga maling kaisipan para pabulaanan ka. Walang paraan para mangatwiran sa gayong mga tao; bigyan mo na lang sila ng tatlong salita, “Hindi ka mapangatwiranan!” Ganito kahina ang kakayahan nila. Hindi ka ba mababalisa at maiinis sa kanila? Kahit ano pang sabihin mo sa gayong mga tao, wala itong silbi. Paano mo man subukan na bigyang-liwanag sila, hindi sila nakakaunawa. Kahit sa isang maliit na usapin, inaabot ng isang buong araw para bigyang-liwanag sila, at kung magsasalita ka nang medyo mas malalim, hindi sila makakaunawa; kailangan mong gumamit ng mga pinakamababaw na termino at magsabi nang marami bago sila makaunawa. Kahit pagkatapos nilang maunawaan ang isang usapin, kapag lumitaw ang isang katulad na isyu, hindi pa rin nila ito naiintindihan. Hindi ba’t ito ay pagkukulang sa pag-iisip? Gayumpaman, ang ganitong uri ng taong may pagkukulang sa pag-iisip ay hindi iniisip na siya ay hangal. Sinasabi niya, “Huwag mong isipin na ako ay hangal. Kung aalukin mo ako ng sampung yuan o sampung US na dolyar, tingnan mo kung alin ang pipiliin ko—tiyak na pipiliin ko ang US na dolyar dahil alam kong mas mataas ang halaga niyon!” Sinasabi naman ng iba, “Hangal ka pa rin.” Bakit sinasabi ng iba na hangal ang gayong mga tao? Dahil ang isang ordinaryong tao ay hindi gagamit ng ganitong halimbawa para patunayang hindi siya hangal, ni hindi siya gagamit ng gayon kababang pamamaraan para ipakita ito. Dahil mismo ang gayong mga tao ay may sukdulang mahinang kakayahan, walang mga pamantayan sa pagsuri sa sinumang mga tao, pangyayari, o bagay, at hindi alam kung paano suriin ang mga ito, hindi nila kailanman itinuturing ang sarili nila bilang hangal. Ang tunay na matatalinong tao, pagkatapos patuloy na magsikap at makibaka kasama ang isang grupo ng mga tao sa loob ng tatlo hanggang limang taon, ay mapagtatanto na sa anumang grupo, may mga mas magaling kaysa sa kanila, mga nakahihigit sa kanila. Palagi nilang nadarama na hindi sapat na mahusay ang kanilang sariling kakayahan, na hindi sapat na mahusay ang kanilang mga abilidad at talino. Palagi nilang nagagawang matuklasan ang sarili nilang mga kakulangan, nakikilala kung saan sila nagkukulang kumpara sa iba, at natutukoy ang kanilang sariling mga problema; palagi nilang nakikita ang mga kalakasan ng iba. Ang ganitong uri ng tao ay matalino at may kakayahan. Samantala, iyong mga taong walang kakayahan, kapag namumuhay kasama ang isang grupo ng mga tao, ay palaging nadarama na ang iba ay mas mababa kaysa sa kanila. Nakikita nila na ang ilang tao ay hindi man lang marunong magbaybay ng ilang salita o hindi makapag-type, at minamaliit nila ang mga ito bilang may mahinang kakayahan. Ginagamit nila ang mga di-mahalaga at maliit na bagay na ito para kumpirmahin na mahusay ang sarili nilang kakayahan. May mga tao rin na, kapag nakikita na ang iba ay hindi ganoon kapartikular sa sariling kalinisan o hindi marunong magdamit nang maayos, nagsasabing mahina ang kakayahan ng mga ito. Sila mismo ay medyo mas malinis, marunong magkunwaring pino, o may kaunting kaalaman at mga kalakasan, kaya itinuturing nilang mahusay ang sarili nilang kakayahan. Ang gayong mga tao ba ay matalino o hangal? Sila ay hangal. Pansinin kung paano magsalita ang matatalinong tao: “Bakit pumalpak na naman ako? Napagtanto ko na hangal ako!” Ang mga madalas magsabi na sila ay hangal at na may mga pagkukulang sila ay tunay na matatalino. Ang mga hindi kailanman umaamin na sila ay hangal at palaging nagsasabing, “Sa tingin mo ba ay hangal ako? Subukan mong manghingi ng pera sa akin at tingnan mo kung bibigyan kita!” ay tunay na hangal. Ang kahangalan, sa kolokyal na termino, ay tinatawag na “utak-biya.” Na nakapagsasalita sila ng gayong mga kahangalan—hindi ba’t kahangalan iyon? Hindi ba’t iyon ay pagiging “utak-biya”? (Oo.) Kapag may nakikita silang isang taong may ilang kapintasan o kahinaan, o na nag-iiwan ng mga butas sa ginagawa nito, pinagtatawanan nila ito kapag nakatalikod ito, sinasabing, “Paanong napakahangal niya?” Kapag may nakikita silang isang tao na puno ng mga kalkulasyon para sa pananamantala at mga tusong pakana, itinuturing nila itong matalino at may mahusay na kakayahan. Sinusuri ng tunay na matatalinong tao ang kalidad ng kakayahan ng isang tao at kung ito ba ay matalino o hangal batay sa iba’t ibang abilidad nito. Gayumpaman, ang mga hangal na tao ay tumitingin lang sa kung sino ang mapagkalkula, kung sino ang nananamantala at palaging umiiwas sa mga kawalan, at kung sino ang mautak sa pagsisilbi sa kanilang sarili sa pamamagitan ng panlalansi, naniniwala na ang lahat ng gayong tao ay matalino at may mahusay na kakayahan. Ang totoo, ang ganitong mga uri ng tao ay pawang hangal. Sinusuri ang kalidad ng kakayahan ng isang tao batay sa kung gaano ito mapagkalkula—ang gayong mga tao ay mga hangal mismo. Kanina lang, nabanggit natin ang isa sa mga pinakahangal na pagpapamalas: Sinasabi nila, “Kung aalukin mo ako ng sampung US na dolyar o sampung yuan, tingnan mo kung alin ang pipiliin ko. Siguradong hindi ko pipiliin ang yuan—huwag mong isiping hindi ko alam na mas mataas ang halaga ng US na dolyar! Kung aalukin mo ako ng karne o tokwa, tingnan mo kung alin ang kakainin ko. Sa tingin mo ba ay hangal ako para kainin ang tokwa at hindi ang karne? Alam kong mas masarap ang karne!” Sa katunayan, ang gayong mga tao ay mga hangal. Kung talagang ayaw mong makita ng iba ang kahangalan mo, tiyak na hindi mo dapat gamitin ang gayong mga halimbawa. Nauunawaan mo ba? (Oo.) Madalas bang nakagagawa ng ganitong pagkakamali ang mga hangal na tao? (Oo.) Iniisip pa nga nila, “Tingnan mo kung gaano ako kagaling sa pagbibigay ng mga halimbawa! Kita mo kung gaano ako katalino? Sa tingin mo ba ay hangal ako? Ikaw ang hangal!” Ang pinakahangal na uri ng tao ay palaging nagpapakita ng kahangalan. Dito nagtatapos ang pagbabahaginan tungkol sa abilidad na ito: ang abilidad na tanggapin ang mga bagay.

Ikalimang Bilang: Kognitibong Abilidad

Ang ikalimang abilidad ay ang kognitibong abilidad. Ano ang tinutukoy ng kognitibong abilidad? Ang pangunahing diin nito ay nasa antas ng pagkaunawa ng tao sa mismong mga bagay. Para masuri ang kognitibong abilidad ng isang tao, kailangang tingnan ng isang tao ang antas ng pagkaunawa niya sa isang bagay at kung gaano katagal bago niya maunawaan ang diwa ng isang bagay. Kung napakaikli ng panahon na kailangan niya at sapat na malalim ang antas ng pagkaunawa niya, umaabot sa antas ng pagkaunawa sa diwa ng bagay, nagtataglay siya ng kognitibong abilidad. Kung ang panahon na kailangan ng isang tao para maunawaan ang isang bagay ay nasa loob ng normal na saklaw, at nauunawaan niya ang diwa ng bagay na ito mismo, malinaw na nakikita ang mga sanhi at kahihinatnan, at ang ugat at diwa ng mga problema sa loob nito, at pagkatapos ay nagkakaroon siya ng pagkaunawa sa bagay na ito sa puso niya—at higit pa roon, kung kaya niyang magbigay ng depinisyon at bumuo ng kongklusyon tungkol sa bagay na ito—ito ay tinatawag na pagkakaroon ng mahusay na kakayahan. Ibig sabihin, bilang isang normal na tao na nagtataglay ng pag-iisip ng normal na pagkatao, lalaki ka man o babae, kung kakaabot mo pa lang ba sa hustong gulang o nasa gitna o huling bahagi na ng buhay mo, kung ang pagkaunawa mo sa diwa ng mismong bagay na ito ay nakakamit sa loob ng normal na haba ng panahon, kung gayon, ang kakayahan mo ay maituturing na mahusay. Kung ang panahon na kailangan mo para maunawaan ang bagay na ito ay lampas sa tatlo o apat na ulit kaysa sa normal na tao—ibig sabihin, kung ang isang taong may mahusay na kakayahan ay nangangailangan ng tatlong araw, pero ikaw ay nangangailangan ng sampung araw o isang buwan pa nga—at, sa oras na malinaw mo nang natukoy ang buong pagkakasunod-sunod ng mga pangyayari ng usaping ito, at lumitaw na ang pinsala at mga negatibong kahihinatnan na idinulot ng usaping ito, saka mo lang napagtatanto ang kabigatan ng usaping ito at kung ano ang ugat at diwa nito, kung gayon, sa pinakamainam, ang kakayahan mo ay katamtaman. Sa madaling salita, kung hindi pa nagdulot ng mga seryosong kahihinatnan ang usaping ito pero nagpapatuloy nang lumitaw ang ilang negatibong kahihinatnan, at sa gitna ng prosesong ito ka lang unti-unting nagiging kognitibo sa ugat at diwa ng usaping ito, nakabubuo ng depinisyon at kongklusyon, kung gayon, ang kakayahan mo ay itinuturing na katamtaman. Pero kung matapos na humantong sa mga negatibo o seryosong kahihinatnan ang usaping ito ay saka ka lang nagkaroon ng biglaang pagkakatanto at nakaunawa sa kung ano ang kalikasan ng usaping ito, ang kakayahan mo ay sukdulang mahina. Kung nagdulot na ng mga negatibong kahihinatnan ang usaping ito at hindi mo pa rin alam kung ano ang problema sa usaping ito o kung ano ang ugat ng problema, at hindi ka pa rin makabuo ng kongklusyon tungkol dito, kung gayon, wala kang kakayahan. Ang kognitibong abilidad ay nahahati sa apat na antas na ito. Una ay ang mga taong may mahusay na kakayahan. Ibig sabihin, kapag may isang bagay na kakalitaw pa lang at hinihinging makabuo ka agad ng kongklusyon sa loob ng ilang oras—at ito ay isang apurahang sitwasyon kung saan, kung hindi ka makapagbibigay agad ng paghusga, makabubuo ng plano para pangasiwaan at lutasin ang usapin, o makabubuo ng plano para pigilan ang lalong paglubha nito, magkakaroon ng mga negatibong kahihinatnan—kung, sa loob ng panahong ito, nagagawa mong maging kognitibo sa ugat ng usaping ito, at kaya mong agad-agad at desididong gumawa ng tumpak na paghusga, tumpak na makapagdesisyon at makabuo ng kongklusyon, at pagkatapos ay makapagdisenyo ng isang makatwirang plano para sa pangangasiwa nito, ibig sabihin nito ay mayroon kang mahusay na kakayahan. Gayumpaman, ipagpalagay na nararamdaman mo lang na may kaunting problema sa usaping ito, pero hindi mo alam kung nasaan ang problema o kung ano ang ugat nito, at sa loob ng normal na haba ng panahon para pangasiwaan ang usaping ito, wala kang mga kongklusyon, paghusga, o plano para sa pangangasiwa nito. Sa halip, pasibo mo lang na hinihintay at inoobserbahan ang patuloy na pag-usad nito, at sa pamamagitan ng patuloy nitong pag-usad ay saka mo lang sinusubukang tukuyin kung ano talaga ang diwa nito at ginagawa ang isang paghusga na hindi masyadong tumpak, at pagkatapos ay patuloy kang naghihintay at nag-oobserba, at bago pa man tuluyang matapos ang usapin, maaaring halos magawa mo lang na makilatis ang diwa ng problema o halos makakaisip ka ng solusyon, pero hindi pa rin agaran ang pangangasiwa mo. Kung ganoon, ang kakayahan mo ay sobrang katamtaman. Kung ang usaping ito ay tuluyan nang natapos at lumitaw na ang mga kahihinatnan, at ganap nang lumitaw ang diwa ng problema, at saka mo lang napagtatanto na masama ang usaping ito, at nakikita kung ano ang natatagong ugat nito—o marahil ay ni hindi mo talaga makita ang ugat kundi pasibo mo lang na tinitiis o hinaharap ang huling kahihinatnan ng usaping ito—ang ibig sabihin niyon ay mahina ang kakayahan mo. Ang isa pang pagpapamalas ng mga taong may mahinang kakayahan ay na kung mangyari muli ang gayong mga usapin ay ganoon pa rin ang saloobin nila, ganoon pa rin ang pamamaraan nila ng pangangasiwa rito, at ganoon pa rin ang bilis ng pangangasiwa nila rito. Ibig sabihin, sa tuwing nangyayari ang gayong mga usapin, palagi nilang pinapangasiwaan ang mga ito sa parehong paraan, nang may ganitong parehong bilis at pagiging mahusay. Gaano man karaming bagay ang maganap, hindi nila makilatis ang diwa ng mga ito, ni hindi nila binabago nang naaayon ang alinman sa mga opinyon o pananaw nila sa mga makamundong usapin. Sila ay mga taong may mahinang kakayahan. Dahil mismo sila ay mga taong may mahinang kakayahan, wala silang abilidad na mamuhay nang nagsasarili; ibig sabihin, wala silang pananaw sa pananatiling buhay o sa buhay. Ito ay isang indikasyon ng pagkakaroon ng mahinang kakayahan. Ang pagpapamalas ng mga taong walang kakayahan ay ito: Kapag naganap na ang isang usapin, at maaaring lumitaw na maging ang mga kahihinatnan, hindi pa rin nila alam kung ano ang nangyari, para bang nananaginip sila. Ito ay kawalan ng kakayahan at kawalan ng kognitibong abilidad. Nauunawaan mo ba? (Oo.) Ang kognitibong abilidad ay pangunahing tumutukoy sa pagkaunawa sa mga diwa ng iba’t ibang tao at pangyayari at sa mga ugat ng mga problema ng mga ito; ito ang abilidad ng pag-iisip. Ibig sabihin nito na kapag nakita mo ang mga pagpapamalas, pagbubunyag, at pagkatao ng isang partikular na uri ng mga tao, malalaman mo ang mga problemang kinakaharap nila, kung ano ang ugat ng mga problema sa kapaligirang pinamumuhayan nila, pati na kung ano ang diwa ng mga pangyayaring kasalukuyan mong inoobserbahan at kung nasaan ang ugat na nakapaloob sa mga problema. Ang kognitibong abilidad ay pangunahing tumutukoy sa dalawang aspekto: ang pagkilatis sa diwa ng mga tao, pangyayari, at bagay, at ang pagkilatis sa ugat ng mga problema ng mga ito. Ano pa ang nauunawaan ninyo tungkol sa kognitibong abilidad? Mayroon bang sinumang nakakaunawa rito bilang ang abilidad na makaunawa at matuto ng kaalaman? (Wala.) Ang kognitibong abilidad na tinatalakay natin dito ay pangunahing kinasasangkutan ng abilidad na tingnan ang mga tao at pangyayari. Kung napakababa ng pamantayan mo sa pagtingin sa mga tao at pangyayari, kung napakababaw ng pagkaunawa mo, o kung hindi mo kayang maunawaan ang diwa ng sinumang tao, anumang pangyayari, o bagay, ang kognitibong abilidad mo ay napakahina, o maaaring hindi umiiral. Kung, kahit gaano karami ang mga halatang di-tamang salita o maling pananaw na ipinapahayag ng mga tao sa paligid mo, kahit gaano karaming maling kilos ang ginagawa nila, o kahit gaano karaming malinaw na katiwalian man ang ibinubunyag nila, hindi mo matuklasan ang diwa ng problema, hindi mo alam kung anong uri ng mga tao sila, kung sila ba ay mga tamang tao, kung sila ba ay mga taong naghahangad ng katotohanan, kung kumusta ang karakter nila, o kung ano ang diwa ng gayong mga tao—kung hindi mo alam ang anuman sa mga bagay na ito—wala kang kognitibong abilidad. Kapag naharap sa sinumang tao o anumang usapin, wala kang pamantayan sa pagsusuri. Pagkatapos lumipas ng usapin, wala kang kongklusyon tungkol sa diwa ng gayong mga problema, at lalong wala kang anumang pagkaunawa rito; at, siyempre, wala kang mga prinsipyo para sa pangangasiwa sa gayong mga usapin o mga landas ng pagsasagawa para sa mga ito—ito ang ibig sabihin ng kawalan ng kognitibong abilidad. Ang kognitibong abilidad ay pangunahing tumutukoy sa abilidad ng isang tao na maunawaan ang mga tao, pangyayari, at bagay. Dito nagtatapos ang talakayan natin tungkol sa abilidad na ito.

Ika-anim na Bilang: Ang Abilidad na Makagawa ng mga Paghusga

Ang ikaanim na abilidad ay ang abilidad na makagawa ng mga paghusga. Ang abilidad na makagawa ng mga paghusga ay kapag, sa tuwing nahaharap sa isang usapin, nagagawa mong husgahan kung ito ba ay tama o mali, wasto o hindi wasto, at positibo o negatibo, at pagkatapos ay ginagamit mo ang iyong paghusga para matukoy ang angkop na paraan para harapin at pangasiwaan ito. Kapag ang isang tao ay karaniwang nahaharap sa isang usapin, ito man ay isang bagay na nakita na niya noon o hindi pa, naranasan na niya noon o hindi pa, at ang usapin man ay medyo positibo o medyo negatibo, anong uri ng saloobin ang dapat niyang taglayin tungkol dito? Dapat ba niya itong tanggihan o yakapin at tanggapin ito? Kung, pagkatapos mo itong makita nang malinaw, mayroon kang sarili mong paninindigan at nagtataglay ka ng mga tumpak na pananaw na umaayon sa mga katotohanang prinsipyo, pinatutunayan nito na mayroon kang abilidad na makagawa ng mga paghusga. Halimbawa, kapag naririnig mo ang isang tao na magsabi ng isang bagay, matapos itong pag-isipan, kaya mong matukoy kung ano ang kahulugan nito, kung anong layon ang gustong makamit ng nagsalita, kung bakit niya sinasabi ang mga salitang ito, kung bakit ganoon ang ginagamit niyang pagpili sa mga salita at tono, at kung bakit mayroon siyang partikular na klase ng ekspresyon sa mga mata niya kapag sinasabi ito. Makikita mo ang mga natatagong intensyon, layon, at motibo sa likod ng kanyang sinasabi. Paano mo man pangasiwaan ang mga natatagong intensyon at motibong ito pagkatapos, mapapansin mo ang ilan sa mga natatagong problemang nasa likod ng usapin na nangyayari sa mismong sandaling iyon. Alam mo kung ano ang gusto niyang gawin, kung bakit gusto niya itong gawin sa ganitong paraan, ang layon na gusto niyang makamit, ang epekto na nais niyang idulot ng kanyang mga salita, at ang mga natatagong pamamaraan, pakana, at balak na nasasangkot. Makikita mo ang ilang indikasyon, nagkakaroon ka ng kamalayan na ang problema rito ay hindi isang ordinaryong problema, at maaaring magkaroon ka pa ng pakiramdam ng pagkaalerto sa puso mo. Pinatutunayan nito na mayroon kang abilidad na makagawa ng mga paghusga. Kung mayroon kang abilidad na makagawa ng mga paghusga, nangangahulugan ito na isa kang taong may mahusay na kakayahan. Gaano man kaganda pakinggan ang mga salita ng isang tao, gaano man umaayon sa katotohanan ang mga ito sa usapin ng doktrina, gaano man katuwid ang kanyang saloobin sa paningin ng iba, o gaano man kalalim ang pagkakatago ng kanyang layon, magagawa mo pa ring husgahan ang problema sa pamamagitan ng kanyang panlabas na mga pagbubunyag, mga penomenon, o ng kanyang sinasabi—pinatutunayan nito na mayroon kang mahusay na kakayahan at abilidad na makagawa ng mga paghusga. Halimbawa, kapag nahaharap sa isang usapin, gaano man kalayo ang narating ng usaping ito, kaya mong kumilatis sa diwa ng usaping ito at sa ugat ng problema sa pamamagitan ng pag-unawa sa proseso ng usaping ito. Ito ay pagkakaroon ng abilidad na makagawa ng mga paghusga. Halimbawa, sa iglesia, kapag may mga anticristo at masasamang tao na nanggagambala at nanggugulo, tungkol sa kung sino sa mga taong ito ang pasimuno, kung sino ang mga tagasunod, kung sino ang gumaganap ng pangunahing papel sa usaping ito, at kung sino ang pasibo, gayundin kung anong uri ng impluwensiya ang idudulot ng mismong usaping ito sa mga tao, at kung anong masasamang kahihinatnan ang lilitaw kung magpapatuloy pa ang usaping ito, sa pamamagitan ng pag-unawa sa mga batayang sitwasyon ng usaping ito, kaya mong gumawa ng paghusga tungkol sa buong sitwasyon. Kahit na ang paghusga mo noong panahong iyon ay may kaunting antas ng pagkakaiba sa kung ano ang mangyayari dito sa huli, sa pinakamababa, mayroon kang pananaw, saloobin, at mga tumpak na prinsipyo sa pangangasiwa sa usaping ito. Sapat na ito para patunayan na mayroon kang abilidad na makagawa ng mga paghusga tungkol sa usaping ito. Ibig sabihin, kaya mong husgahan kung sino ang nangunguna o pasimuno ng isang usapin, o kung hanggang saan aabot ang usaping ito sa hinaharap, at kung anong uri ng saloobin at mga prinsipyo ang dapat mong gamitin para harapin ito at maiwasan itong humantong sa masasamang kahihinatnan. Basta’t mayroon kang abilidad na humusga, tama ang lohika at pamamaraan ng iyong paghusga, at ang batayan ng iyong paghusga ay, kahit papaano, naaayon sa pagkatao, o higit pa riyan, naaayon sa mga katotohanang prinsipyo, pinatutunayan nitong mayroon kang abilidad na makagawa ng mga paghusga. Kahit na ang paghusga mo ay may kaunting antas ng pagkakaiba sa mismong usapin, basta’t may batayan ang iyong paghusga, ang iyong paghusga ay naaayon sa mga pattern ng kung paano umuunlad ang mismong usapin, at umaayon sa ugat at diwa ng mga kapareho o kahalintulad na problema—at, higit pa riyan, umaayon sa mga katotohanang prinsipyo—maaari ding sabihin na mayroon kang abilidad na makagawa ng mga paghusga. Ang pagkakaroon ng abilidad na makagawa ng mga paghusga ay nagpapatunay na kaya mong pag-isipan ang mga problema. Kung ang mga paghusga mo ay umaayon sa ugat, diwa, at lahat ng ibang aspekto ng mismong usapin, pinatutunayan nito na isa kang taong may mahusay na kakayahan.

Sinumang tao o anumang mga usapin ang kinakaharap ng isang tao, kapag mayroon lang siyang tamang pag-iisip, at sa batayan lang ng paghusga kung tama o mali ang isang usapin, wasto o hindi wasto, o kung ito ay positibo o negatibo, saka siya maaaring magkaroon ng kasunod na plano sa pangangasiwa at paglutas dito. Kung ang isang tao ay hindi marunong mag-isip tungkol sa mga problema—sa partikular na pananalita, kung hindi niya kayang husgahan ang mga problema—kung gayon ay hindi rin niya kayang pangasiwaan ang mga problema, ibig sabihin, wala siyang abilidad na mangasiwa ng mga problema. Ang sinumang nangangasiwa ng mga problema ay ginagawa ito sa batayan ng paghusga kung tama ba o mali ang isang usapin; kung hindi, ang plano niya sa paglutas sa problema at ang kanyang landas ng pagsasagawa ay mawawalan ng batayan. Halimbawa, may nag-ulat sa iyo na sa isang partikular na iglesia, hindi maganda ang buhay iglesia; karamihan ng tao ay negatibo at walang pakialam, ayaw dumalo sa mga pagtitipon o gumawa ng kanilang tungkulin. Paano mo huhusgahan ang gayong penomenon? Isa ba itong problema sa tunay na buhay? (Oo.) Dahil ito ay isang problema sa tunay na buhay, kailangan mong makaisip ng isang partikular na plano ng pagsasagawa para pangasiwaan at lutasin ito. Bago lutasin ang problema, hindi ba’t kailangan mong husgahan kung ano ang ugat at diwa ng problemang ito, at kung sino-sino ang mga taong nagdudulot nito? Hindi ba’t kailangan mong husgahan ang mga ito? (Oo.) Sa pamamagitan lang ng pag-iisip ka magkakaroon ng paghusga, at pagkatapos lang ng paghusga mo matutukoy ang ugat ng problema, at batay sa ugat at diwa ng problema, saka mo matutukoy ang angkop at nababagay na mga pamamaraan sa pangangasiwa at mga plano sa paglutas sa problema. Kung nalaman mong hindi maganda ang buhay iglesia sa isang partikular na iglesia pero hindi mo alam ang dahilan kung bakit, paano mo huhusgahan kung nasaan ang ugat ng problema? (Una kong iisipin na ang problemang ito ay may direktang kinalaman sa lider ng iglesia. Kung ang lider ng iglesia ay walang espirituwal na pang-unawa, ilang taon nang nananampalataya sa Diyos pero hindi nauunawaan ang katotohanan, hindi kayang pangasiwaan ang anumang mga problemang nararanasan niya, at hindi alam kung paano pangunahan ang hinirang na mga tao ng Diyos sa pagkain at pag-inom ng mga salita ng Diyos o sa pakikipagbahaginan tungkol sa katotohanan, kung gayon, ang isang iglesia na may gayong huwad na lider ay tiyak na hindi magkakaroon ng magandang buhay iglesia.) Isang paghusga ito. Sa pangkalahatan, para sa mga simpleng problema, kung tumpak ang isang paghusga, maaaring tulutan ka nitong maarok ang ugat ng problema. Gayumpaman, ang ilang problema ay komplikado, at kung hindi kompleto ang impormasyong nauunawaan mo, posible na ang nag-iisa mong paghusga ay hindi ka tutulutan na maarok ang ugat ng problema. Kaya, mayroon din bang ikalawa at ikatlong mga paghusga? (Mayroon.) Pagkatapos magkaroon ng tatlong paghusga, posible na ang isa sa mga ito ay ang pinakatumpak. Anong iba pang mga paghusga ang naiisip ninyo kung gayon? (Ang naiisip ko ay na ang mga tao sa iglesiang ito, sa pangkalahatan, ay may mahinang kakayahan at mahinang abilidad na makaarok sa katotohanan, at hindi nila minamahal ang katotohanan. Kaya, hindi maganda ang mga resulta ng buhay iglesia roon.) Naaayon ba ito sa realidad ng sitwasyon? Ito ang ikalawang paghusga. Mayroon pa bang ibang mga paghusga? (Iisipin ko rin kung may masasamang tao bang nanggugulo sa iglesiang ito.) Ito ang ikatlong paghusga. Alin sa tatlong paghusgang ito ang mas naaayon sa tunay na sitwasyon at mas makatotohanan, at alin ang hungkag? (Pakiramdam ko, medyo hungkag ang ikalawang paghusga. Sa katunayan, kung ang iglesia ay may angkop na tao bilang lider na responsable sa gawain, magiging maganda ang mga resulta ng buhay iglesia. Sa pamamagitan ng pagkain at pag-inom ng mga salita ng Diyos at pag-unawa sa katotohanan, tiyak na magkakaroon ng motibasyon na gumawa ng kanilang mga tungkulin ang mga kapatid. Pakiramdam ko, mas makatotohanan ang una at ikatlong mga paghusga.) Ang ikalawang paghusga ay hungkag na doktrina. Ang una at ikatlong mga paghusga ay umaayon sa tunay na sitwasyon at tumpak. Sa isang banda, ang dalawang paghusga na ito ay gumagamit ng lohikal na pag-iisip; sa kabilang banda, nakabatay ang mga ito sa ilang penomenong karaniwang natatagpuan sa tunay na buhay. Kung kaya mong makaarok ng mga pangkaraniwang penomenon, pinatutunayan nito na ang iyong pag-iisip ay tama at naaayon sa lohika. Kung hindi mo maarok ang tunay na sitwasyon, at ang iyong paghusga ay hiwalay sa tunay na buhay, pinatutunayan nitong ang iyong pag-iisip ay walang lohika at may mga problema, at na tinitingnan mo ang mga problema sa isang hindi makatotohanan at hindi obhetibong paraan. Ang una at ikatlong paghusga ay obhetibo. Ang isang sitwasyon ay na maaaring ang lider ng iglesia ay hindi alam kung paano gawin ang gawain. Siya mismo ay walang landas sa buhay pagpasok, kaya lalong wala siyang landas pagdating sa pangunguna sa iglesia at sa mga kapatid. Dahil dito, hindi bumubuti ang buhay iglesia roon. Sa katunayan, karamihan ng tao sa iglesia ay sinserong nananampalataya sa Diyos at may motibasyon, pero hindi talaga nagbubunga ng anuman ang buhay iglesia. Ang bawat pagtitipon ay sumusunod sa parehong nakagawian: pag-awit, pagdarasal, pagbabasa ng mga salita ng Diyos, at pagkatapos ay nagbabahagi ng ilang paimbabaw na pagkaunawa o doktrina ang lider o diyakono. Iilang tao lang doon ang nakapagsasalita tungkol sa tunay na pagkaunawang batay sa karanasan. Bukod pa roon, ang lider ng iglesia ay may mahinang kakayahan at mababaw na karanasan, at hindi niya kayang makipagbahaginan sa katotohanan para lumutas ng mga problema. Kaya’t ang buhay iglesia ay tila nakakabagot at hindi kasiya-siya. Marami nang naging mga pagtitipon pero wala namang nakakamit ang mga tao mula sa mga ito, kaya pakiramdam ng karamihan ng tao na ang pagdalo sa gayong mga pagtitipon ay mas hindi kapaki-pakinabang kaysa sa pagbabasa ng mga salita ng Diyos sa bahay, at ayaw na nilang dumalo. Ang ilang tao, matapos manampalataya sa Diyos sa loob ng isa o dalawang taon at makaunawa ng kaunting katotohanan, ay gusto nang gumawa ng mga tungkulin. Gayumpaman, ang ilang lider ng iglesia ay hindi alam kung aling mga tao ang angkop sa aling tungkulin o sa kung anong uri ng gawain sila nababagay. Hindi nila kayang makatwirang isaayos ang mga tao o gamitin ang mga tao, ni kayang gamitin ang sarili nilang mga karanasan para suportahan ang mga tao at tulungan ang mga ito na matupad nang maayos ang mga tungkulin ng mga ito. Maaari itong humantong sa ilang tao na maging negatibo at umayaw na gumawa ng mga tungkulin nila. Sa katunayan, karamihan ng taong handang gumawa ng tungkulin nila nang maayos ay kayang gawin ang tungkulin nila nang maayos; sadyang kulang sila sa suporta at tulong. Kung magagawang suportahan at tulungan ng mga lider at diyakono ng iglesia ang mga tao ayon sa mga salita ng Diyos, dadami ang bilang ng mga tao sa iglesia na handang gumawa ng tungkulin nila, at magagawa nila nang normal ang tungkulin nila. Dahil hindi marunong ang mga lider at diyakono ng iglesia na gumawa ng gawain, ang buhay iglesia ay nagbubunga ng hindi magagandang resulta at nananatiling hindi nalulutas ang ilang problema sa loob ng mahabang panahon, at pagkalipas ng ilang panahon, maraming tao ang nagiging negatibo at nawawalan na ng anumang motibasyon; naaapektuhan nito ang hinirang na mga tao ng Diyos sa paggawa nila ng kanilang tungkulin. Kung hindi maganda ang mga resulta ng buhay iglesia, ito ay pangunahing dahil ang mga lider at diyakono ng iglesia ay hindi marunong gumawa ng gawain ng iglesia. Ito ay isang sitwasyon. Ang isa pang sitwasyon ay kapag ang mga anticristo at masasamang tao ang may hawak ng kapangyarihan at nagdudulot ng mga pagkakagulo sa iglesia, at nangyayari ito paminsan-minsan. Kapag ang mga lider ng iglesia ay hindi marunong gumawa ng gawain, at may mga anticristo at masasamang tao ring may hawak ng kapangyarihan, palaging bumubuo ng mga paksiyon, nagtatatag ng mga nagsasariling kaharian, at pinahihirapan at sinusupil ang iba, dahil dito, may ilang kapatid na sinserong nananampalataya sa Diyos at handang gumawa ng tungkulin nila ang sinusupil, pinahihirapan, at ibinubukod. Gusto nilang gawin ang tungkulin nila pero wala silang pagkakataon, kaya sila ay nagiging negatibo at mahina. Ang mga taong ito na sinserong nananampalataya sa Diyos ay hindi nasisiyahan kapag nakikipagtipon sa mga anticristo at kasabwat ng mga ito. Palaging gusto ng mga anticristo na humawak ng kapangyarihan at itatag ang kanilang sarili. Kapag dumadalo sa mga pagtitipon ang mga sinserong nananampalataya sa Diyos, gusto nilang mas makaunawa pa sa katotohanan at ibahagi ang kanilang mga karanasan, pero sinusupil sila ng mga anticristo at hindi sila binibigyan ng pagkakataon ng mga ito. Dahil dito, nagiging magulo ang buhay iglesia; nahahati-hati ang mga tao at hindi na kasiya-siya ang mga pagtitipon. Ang kaunting sigasig at pagmamahal na mayroon ang mga tao ay nawawala, at ayaw na nilang gumampan ng kanilang tungkulin. Ang hindi magagandang resulta ng buhay iglesia ay maaaring dahil sa alinman sa mga kadahilanang ito. Ito ang maaari ninyong isipin at husgahan. Kung ang kongklusyong nabubuo mo sa pamamagitan ng paghusga ay may kaugnayan sa tunay na sitwasyon, kahit bahagya lang itong nauugnay o tumutukoy lang sa isang posibleng problema, ito pa rin ay isang pagpapamalas ng pagkakaroon ng abilidad na makagawa ng mga paghusga. Sa pinakamababa, ang kongklusyon at opinyong nabubuo mo sa pamamagitan ng paghusga ay may kaugnayan sa tunay na sitwasyon, at hindi doktrina, hungkag, o isang bagay na hindi umiiral kailanman. Pinatutunayan nito na mayroon kang abilidad na makagawa ng mga paghusga. Kung ang mga kongklusyong nabubuo mo tungkol sa bawat usapin ay hindi umaayon sa mga normal na pattern ng pag-unlad ng mga bagay o sa kung ano ang kinalalabasan ng anumang usapin sa tunay na buhay, at purong imahinasyon lang, hungkag, hindi makatotohanan, at hindi totoo, at walang kaugnayan sa mga tunay na sitwasyon, nangangahulugan ito na wala kang abilidad na makagawa ng mga paghusga o madalas kang nagkakamali sa paghusga. Kung gayon, paano naman ang ikalawang paghusga na nabanggit ninyo kanina, na ang hindi magagandang resulta ng buhay iglesia ay dahil sa mahinang kakayahan ng mga tao sa iglesiang ito at sa hindi nila pagmamahal sa katotohanan—anong uri ng paghusga ito? (Ito ay isang pagkakamali sa paghusga.) Ito ay tinatawag na pagkakamali sa paghusga. Kung hindi mo ganap na maarok ang mga sitwasyong madalas na nangyayari sa gayong mga usapin—ibig sabihin, ang iilang pinakaposibleng mangyari na sitwasyon—at isang sitwasyon lang ang naiisip mo sa pamamagitan ng paghusga, o nakakaisip ka ng mga posibleng sitwasyon pero naiisip mo rin ang mga imposibleng sitwasyon, ano ang pinatutunayan nito? Pinatutunayan nito na ang iyong abilidad na makagawa ng mga paghusga ay katamtaman. Ang isang taong may katamtamang abilidad na makagawa ng mga paghusga ay may ilang kaisipan tungkol sa isang usapin pero hindi siya makatiyak. Sa gayong mga kaso, hindi tumpak ang paghusgang ginagawa niya. Kung ang mga paghusga ng isang tao ay minsang tama at minsang mali, at ang ilan ay umaayon sa tunay na sitwasyon samantalang ang iba ay hindi, pero ang mga hindi tumpak na paghusga ay medyo mas madalas, ipinapahiwatig nito na mahina ang kanyang abilidad na makagawa ng mga paghusga. Ipagpalagay na ang mga kongklusyong nabubuo niya sa pamamagitan ng paghusga ay ganap na hungkag, hindi talaga naaayon sa mga pattern ng pag-unlad ng mga bagay, at lalong hindi umaayon sa mga karaniwan o madalas na nangyayaring penomenon, ganap na walang kaugnayan sa mga katunayan. Ang mga paghusga niya ay walang iba kundi mga pantasya, walang anumang koneksyon ang mga ito sa mga pattern ng pag-unlad ng mga bagay o sa pagkataong diwa mismo, at ganap na hindi tugma ang mga ito sa konteksto sa tunay na buhay at sa nakapalibot na kapaligiran. Ibig sabihin, ipagpalagay na ang mga paghusga niya ay nakahiwalay sa realidad—ang naiisip niya sa pamamagitan ng paghusga ay hindi maaaring mangyari kailanman sa tunay na buhay, at ang sinasabi niya ay hindi talaga ang diwa ng problema. Kung gayon, ang taong ito ay walang abilidad na makagawa ng mga paghusga.

Para masuri kung ang isang tao ay mayroong abilidad na makagawa ng mga paghusga, ang pangunahing bagay ay ang tingnan kung tumpak ang mga paghusga niya sa iba’t ibang uri ng tao at sa iba’t ibang uri ng bagay. Halimbawa, sabihin natin na nakakita ka ng isang taong umiiyak at hindi mo alam kung bakit. Nakikita mong umiiyak siya nang labis na naaagrabyado at napakalungkot, at paminsan-minsan din siyang nagdarasal at nagbabasa ng mga salita ng Diyos, at hindi siya tumutugon sa sinumang kumakausap sa kanya. Hiniling sa iyong husgahan kung ano ang nangyayari sa taong ito, at sinabi mong, “Maaaring nangungulila siya sa kanyang tahanan. Nagkasakit ang kanyang ina kamakailan, kaya gusto niyang umuwi.” Tumpak ba ang paghusgang ito? May ilang taong nagsasabi, “Maaaring siya ay nakakaramdam ng pagkanegatibo. Kadalasan, kapag umiiyak ang mga tao, ito ay dahil nasaktan ang damdamin nila. Halimbawa, umiiyak ang mga tao kapag inaapi o niloloko sila. Kapag nahaharap siya sa isang isyu at hindi tinrato nang patas, palagi siyang umiiyak, at ayaw niyang makipag-usap o makisalamuha sa iba. Ito ay isang pagpapamalas ng pagkanegatibo.” May iba namang gumagawa ng ganitong paghusga: “Dati-rati, madalas siyang nangangaral ng ebanghelyo at gumagawa ng tungkulin niya sa labas, pero ngayon ay matagal na niyang ginagawa ang tungkulin niya sa loob, at maaaring hindi siya sanay rito at pakiramdam niya ay nasasakal siya.” May iba pa bang mga posibilidad? Sinasabi ng ilang tao, “Baka hindi siya nakakain ng karne kahapon, kaya nalungkot siya at umiiyak.” Sinasabi ng iba, “Kahapon ay lumapit siya sa akin para kausapin ako. Akala ko ay dumaraan lang siya, kaya sinulyapan ko siya at hindi ko siya kinausap. Maaari kayang nagalit siya dahil doon? Umiiyak kaya siya dahil dito?” Paano dapat husgahan ang usaping ito sa paraang umaayon sa aktuwal na sitwasyon? Madali ba itong husgahan? (Maaari akong makagawa ng ilang paghusga. Ang ilang dahilang kababanggit lang ngayon—pangungulila sa tahanan, nasaktang mga damdamin, o mabigat at nasasakal na lagay ng loob—ang lahat ng kalagayang ito ay posibleng magdulot sa isang tao na umiyak. Gayumpaman, ang maliliit na bagay tulad ng hindi makakain ng karne o hindi mapansin kapag kinakausap ang isang tao ay hindi dapat sapat para mapaiyak ang isang tao.) Ano ang mga dahilan na maaaring magpaiyak nang husto sa isang tao? Mga hinanakit, kalungkutan, pangungulila sa isang tao o bagay, o pakiramdam ng pagkakautang. Kaya, dapat mo siyang tanungin: “Bakit ka umiiyak? Umiiyak ka ba dahil hindi ka tinrato nang patas at nalulungkot ka, o dahil pinagninilayan mo ang sarili mo at pakiramdam mo ay napakalaki ng pagkakautang mo sa Diyos?” Sa pamamagitan ng ganitong taos-pusong pakikipag-usap sa kanya, malalaman mo kung bakit siya umiiyak. Sa madaling salita, hindi posible na umiiyak siya dahil hindi siya nakakain nang mabuti o hindi siya nakakain ng karne, ni posible na umiiyak siya dahil hindi siya pinansin ng ibang mga tao o dahil tiningnan siya nang masama. Siyempre, sa ilalim ng mga tipikal na sitwasyon, ang pagdurusa ng kaunting paghihirap ay hindi makapagpapaiyak sa isang tao, at ang paminsan-minsang pagiging hindi masyadong maganda ng lagay ng loob ay hindi rin makapagpapaiyak sa kanya. Ang mga bagay na maaaring magpaiyak sa isang tao ay karaniwang ang ilang nabanggit lang na sitwasyon kanina. Maaari mong husgahan ang dahilan kung bakit siya umiiyak batay sa mga karaniwang sitwasyong iyon, at pagkatapos ay makakagawa ka ng paghusga batay sa mga karaniwan at palagiang pagpapamalas niya—tulad ng katunayan na sa pangkalahatan ay hindi siya umiiyak maliban kung nahaharap siya sa isang malungkot na bagay o isang bagay na nakakasakit sa kanya, na hindi siya madaling maluha, at na umiiyak lang siya kapag nagsasalita tungkol sa mga partikular na nakalulungkot na usapin at bagay na partikular na umaantig sa kaluluwa niya, o kapag nakagawa siya ng mali o nakagawa ng mabigat na pagkakamali at pakiramdam niya ay may pagkakautang siya sa Diyos—sa pamamagitan ng paghusga batay sa kontekstong ito, malalaman mo halos kung bakit siya umiiyak. Ang isang sitwasyon ay na iiyak siya kung may malubhang karamdaman o namatay ang isang kapamilya, ang isa pa ay kung siya mismo ay nagdusa sa isang malubhang karamdaman at labis na nagdadalamhati. O kaya naman, maaaring umiyak siya dahil may nagawa siyang mali at kaya nakagawa siya ng pagsalangsang, at pakiramdam niya ay may pagkakautang siya sa Diyos, gusto niyang gawin ang pinakamakakaya niya para magbago pero mayroon pa rin siyang mga kahinaan at hindi niya mapagtagumpayan ang mga ito; kapag nagsama-sama ang masasalimuot na emosyong ito, hahantong ito sa pag-iyak niya. Ang mga paghusgang ito ay medyo naaayon sa aktuwal na sitwasyon. Sa pamamagitan ng paghusga batay sa kanyang mga palagiang pagpapamalas at mga katangian ng kanyang personalidad, matutukoy mo ang ugat na sanhi kung bakit siya umiiyak ngayon. Sa ganitong paraan, magiging medyo mas tumpak ang paghusga. Sa isang banda, sa pamamagitan ng pag-unawa sa tayog ng gayong mga tao at sa ilan sa mga problemang kasalukuyan nilang nararanasan, at sa kabilang banda, sa mga depekto sa mismong pagkatao nila, gayundin sa ilan sa katiwalian at mga kahinaan na madalas nilang ibinubunyag, sa pangkalahatan ay mapaliliit mo ang saklaw, at mahuhusgahan mo kung ano ang ugat na sanhi ng problema ng taong ito sa loob ng saklaw na ito. Ang paggawa ng paghusga sa ganitong paraan ay magiging medyo tumpak.

Ngayon ay tapos na tayong magbahaginan tungkol sa mga pagpapamalas ng mga taong may mahusay na kakayahan, katamtamang kakayahan, at mahinang kakayahan sa usapin ng kanilang abilidad na makagawa ng mga paghusga, hindi ba? (Oo.) Mayroon ding kategorya ng mga taong may pinakamahinang kakayahan. Anuman ang mangyari o anuman ang makita nilang gawin ng isang tao, hindi alam ng gayong mga tao kung paano gumawa ng paghusga. Bakit hindi? Dahil ang kanilang kakayahan ay napakahina, wala silang abilidad na makagawa ng mga paghusga, at hindi nila alam kung paano maghusga ng mga bagay. Halimbawa, ipagpalagay na may narinig silang isang tao na nagsasabi ng isang negatibong bagay. Pagdating sa kung ano ang diwa at kalikasan ng negatibong pahayag na ito, hindi nila alam kung saan ibabatay ang paghusga nila—wala silang ideya. Ito ay hindi pagkaalam kung paano pag-isipan ang mga problema at hindi pagkaalam kung paano husgahan ang mga bagay. Kapag nakikita nila ang isang taong gumagawa ng isang bagay, hindi nila mahusgahan kung ano ang kalikasan ng usaping ito, o kung kumusta ang karakter ng taong ito batay sa diwa ng usapin; hindi nila alam kung paano husgahan ang mga bagay na ito batay sa kanilang karanasan ng pag-asal, at lalong hindi batay sa mga salita ng Diyos. Samakatwid, wala silang abilidad na makagawa ng mga paghusga. Ano ang ugat na sanhi ng kawalan ng kakayahan na husgahan ang mga bagay? Ito ay na ang ganitong uri ng tao ay hindi alam kung paano pag-isipan ang mga problema, at pagdating sa pagtingin sa mga tao at bagay, hindi nila alam kung aling aspekto ng mga ito ang dapat tingnan, kung paano tingnan ang mga ito, o sa kung anong batayan titingnan ang mga ito. At, hindi nila alam kung anong mga kongklusyon ang bubuuin pagkatapos, kung paano bumuo ng mga kongklusyon, o kung paano harapin at pangasiwaan ang ganitong uri ng tao o usapin kapag nakabuo na sila ng kongklusyon. Ang kanilang isipan ay blangko o malabo. Ito ay kawalan ng abilidad na makagawa ng mga paghusga. Ang pangunahing problema ng mga taong walang abilidad na makagawa ng mga paghusga ay na hindi nila nauunawaan o naiintindihan ang anuman sa mga prinsipyo, at wala pa nga silang karanasan sa pag-asal. Samakatwid, kapag nakikisalamuha sila sa iba’t ibang uri ng mga tao, hindi nila alam kung anong mga uri ng tao ang karapat-dapat na makaugnayan at kung anong mga uri ang hindi; hindi nila alam kung sinong mga tao ang mga medyo mabait at mayroon ding ilang kalakasan na maaari nilang matutunan para mapunan ang kanilang mga kakulangan at ang mga makakatulong at magiging kapaki-pakinabang sa kanila; kung aling mga uri ng tao ang maaaring pagtiisan at makasundo nang labag sa loob; at kung aling mga uri ng tao ang may gayong napakasamang pagkatao na ang pakikipag-ugnayan sa kanila ay madaling makapagdulot ng gulo o mga alitan, at kaya dapat layuan ang mga iyon—wala silang alam tungkol sa lahat ng ito. Sa madaling salita, ang mga taong ito na walang abilidad na makagawa ng mga paghusga ay walang alam at hindi kayang husgahan ang sinumang tao o anumang usapin. Pero may sarili rin silang pamamaraan, isang nakatakdang panuntunan na sinusunod nila. Sinasabi nila, “Kahit sino pa ang kasama kong mangasiwa ng mga bagay o kinakausap ko, binabalewala ko lang siya sa pamamagitan ng pakikipagbiruan. Hindi ako nagtatanim ng sama ng loob sa kahit sino. Siya man ay isang mabuti o masamang tao, tunay man siyang nananampalataya sa Diyos o hindi nananampalataya, minamahal man niya ang katotohanan o tutol rito—nakakasundo ko siya, at wala akong sinumang napapasama ng loob. Kapag nakikita ko ang masasamang tao, iniiwasan ko sila; kapag nakikita ko ang maaamong tao, inaapi ko sila.” Ito mismo ang kanilang maladiyablong lohika. Hindi nila alam kung aling mga uri ng tao ang dapat nilang makaugnayan, kung aling mga uri ng tao ang dapat nilang layuan, at kung aling mga uri ng tao ang hindi nila kailanman dapat makaugnayan o pakitunguhan. Hindi nila inilalapat ang pinakakaunting pagkilatis at pare-pareho ang turing nila sa lahat ng tao, pare-pareho ang pagtrato nila sa lahat. Kahit sino pa ito, basta’t wala silang magandang opinyon sa taong iyon, itinuturing nila ang taong iyon bilang tagalabas o kaaway. Gaano man kabuti ang isang tao, basta’t wala silang napapakinabangan mula rito, tinatrato nila ang taong iyon nang may pagkamapagbantay. Hindi nila binubuksan ang kanilang puso sa sinuman at mapagbantay ang pagharap nila sa lahat ng tao. Ang gayong mga tao ba ay may mahusay na kakayahan o mahinang kakayahan? (Mahinang kakayahan.) Dahil mahina ang kanilang kakayahan, paanong may ganoon pa rin silang mga kaisipan? Ang gayong mga tao ay sadyang makitid ang pag-iisip. Ano ang pagkakaiba sa pagitan ng mga taong walang kakayahan at ng mga may kapansanan sa pag-iisip? Ang mga taong walang kakayahan ay may pagkukulang sa pag-iisip at tunggak. Bukod sa pagpapakain sa sarili at pagbibihis, pagpapanatili ng reputasyon, at pagkikimkim ng ilang kalkulasyon para makapanamantala at hindi magdusa ng anumang mga pagkalugi, wala silang anumang kakayahan. Sa kabilang banda, ang mga taong may kapansanan sa pag-iisip ay wala man lang anumang mga kalkulasyon para sa pagprotekta sa sarili nilang mga interes o pananamantala—sadyang wala talaga silang mga kaisipan. Ang mga taong may pagkukulang sa pag-iisip at tunggak, bukod sa pagkakaroon ng ilang kalkulasyon, ay ganap na walang abilidad na manatiling buhay, walang kakayahan, at walang abilidad na makagawa ng mga paghusga. Samakatwid, walang mga prinsipyo sa pagtrato nila sa sinumang tao; bumabatay lang sila sa kanilang mga damdamin. Basta’t nararamdaman nilang hindi ka mabuti sa kanila, iiwasan ka nila, makakaramdam sila ng paglaban sa iyo, at kamumuhian ka nila sa puso nila, at tatanggihan ka. Kahit gaano pa kabuti ang loob mo para sa kanila o paano mo man sila tulungan, basta’t hindi nila ito malinaw na napapansin, hindi nila mararamdamang palakaibigan ka sa kanila o na hindi ka talaga mapaminsala sa kanila. Hindi nila matukoy kung tama ba o mali, wasto ba o hindi wasto, positibo ba o negatibo ang mga tao, pangyayari, at bagay—hindi nila mahusgahan ang mga bagay na ito. Nagtataglay lang sila ng ilang kalkulasyon. Kapag nakapanamantala na sila, masaya sila; kapag hindi sila nakapanamantala, pakiramdam nila ay nagdusa sila ng pagkalugi, natrato nang hindi patas, at pinagtawanan ng iba, at nagpapasya sila na sa susunod ay hindi na nila hahayaan ang iba na makapanamantala, o hahayaan ang iba na makapagpakitang-gilas o mangibabaw sa harap nila—hindi nila bibigyan ng anumang mga pagkakataon ang iba. Sabihin mo sa Akin, ang pagkakaroon lang ba ng ganitong mga kalkulasyon sa isipan nila ay matatawag na pagkakaroon ng kakayahan? Medyo mas mainam lang ito kaysa sa pagiging may kapansanan sa pag-iisip, pero pagdating sa mga abilidad, wala silang ganoon—wala silang anuman sa iba’t ibang abilidad para sa pangangasiwa ng iba’t ibang uri ng usapin. Sila ay sadyang tunggak at may pagkukulang sa pag-iisip. Ang gayong mga tao ay walang kakayahan. Nauunawaan mo ba? (Oo.) Ang tanging bagay na mayroon ang mga taong iyon na wala ang mga may kapansanan sa pag-iisip ay ang mga kalkulasyong ito; ang mga may kapansanan sa pag-iisip ay wala man lang ng mga iyon. Kapag naririnig ito ng gayong mga tao, hindi sila kumbinsido; sinasabi nila, “Sinasabi mong wala akong abilidad na makagawa ng mga paghusga? Pagtabihin mo ang ilang US na dolyar at ginto, at tingnan mo kung hindi ko matutukoy ang mga iyon. Kaya kong mapag-iba ang mga iyon! Dilaw ang ginto, at papel na pera ang US na dolyar! Pagtabihin mo ang platinum at pilak, at tingnan mo kung hindi ako makagawa ng paghusga! Magkaiba ang pagkaputi ng platinum at pilak—kaya kong matukoy iyon!” Hindi ba’t kahangalan ito? Malaking kahangalan ito. Kaya lang nilang mapag-iba ang mga bagay na ito, pero gusto na nilang magpakitang-gilas tungkol dito at patunayang hindi sila hangal. Napakarami na nilang ginawang kahangalan, napakaraming bagay na nagpapakita ng kawalan ng kakayahan—bakit hindi nila tinatalakay o sinusubukang maunawaan ang mga iyon? Ito mismo ay dahil wala silang kakayahan, dahil napakahina ng kanilang kakayahan, at hindi nila matukoy o mapag-iba ang mga bagay na ito, kaya nila binabanggit ang isa o dalawang bagay na hindi kayang gawin ng mga taong may kapansanan sa pag-iisip, para patunayang wala silang kapansanan sa pag-iisip, para patunayang may kaunti silang talino at kakayahan. Hindi ba’t kahangalan ito? Higit nitong pinatutunayan ang kanilang kahangalan. Kompleto na rin ngayon ang ating pagbabahaginan tungkol sa mga pagpapamalas ng mga taong walang kakayahan. Ano ang pangunahing sukatan kung ang isang tao ba ay mayroong abilidad na makagawa ng paghusga? Ito ay kung mayroon ba siyang pag-iisip ng normal na pagkatao. Kung wala kang pag-iisip ng normal na pagkatao, hindi mo magagawang husgahan ang anumang bagay. Kung mayroon kang pag-iisip ng normal na pagkatao, maaaring maging mali pa rin ang mga paghusga mo, pero sa pinakamababa, ipinapakita nito na mayroon ka ng abilidad na makagawa ng mga paghusga at taglay mo ang abilidad na mag-isip ng normal na sangkatauhan. Ang mga paghusgang ginagawa mo ay hindi haka-haka, hindi palagay, hindi gawa-gawa, ni hindi rin pagbuo ng hinuha. Sa halip, ang mga ito ang iba’t ibang kongklusyon at opinyon na nabubuo sa pamamagitan ng pagsasaalang-alang sa lahat ng aspekto ng isang usapin. Ito ang tinatawag na abilidad na makagawa ng mga paghusga.

Ikapitong Bilang: Ang Abilidad na Tukuyin ang mga Bagay

Ngayong natapos na nating talakayin ang abilidad na makagawa ng mga paghusga, sunod naman nating pag-usapan ang tungkol sa abilidad na tukuyin ang mga bagay. Ano ang tinutukoy ng abilidad na tukuyin ang mga bagay? Pangunahin itong tumutukoy sa pagtukoy kung ang mga tao, pangyayari, at bagay ba ay positibo o negatibo, tama o mali, at wasto o hindi wasto; ito ay tumutukoy sa paglalarawan o pagkaklasipika sa mga tao, pangyayari, at bagay—pagkakategorya sa mga tao, pangyayari, at bagay na kinakaharap mo sa iba’t ibang kategorya. Ang layunin at pakay ng pagtukoy ay para maibukod-bukod ang mga tao ayon sa kanilang uri, at para maibukod-bukod ang mga positibo at negatibong bagay ayon sa kani-kanilang uri. Ang pagkaklasipika, siyempre, ay hindi nangangahulugan ng paggugrupo-grupo sa mga ibon sa kategoryang ibon, mga hayop sa kategoryang hayop, o mga halaman sa kategoryang halaman. Ang abilidad na tukuyin ang mga bagay ay hindi tumutukoy sa abilidad na matukoy ang mga ito kundi sa abilidad na matukoy ang mga katangian ng iba’t ibang tao, pangyayari, at bagay. Halimbawa, kaya mo bang ikategorya ang mga pagpapamalas, pagbubunyag, at diwa ng iba’t ibang tao? Kaya mo bang bigyang-kahulugan ang mga katangian ng iba’t ibang tao, pangyayari, at bagay na kinakaharap mo? Halimbawa, sa pagtukoy sa mga hindi mananampalataya, kaya mo bang matukoy ang mga pagbubunyag ng mga hindi mananampalataya na nagtutulot sa iyo na malinaw na makilala na sila ay mga hindi mananampalataya? Kung alam mo kung anong mga katangian at ugali mayroon ang mga hindi mananampalataya, kung anong mga pagbubunyag ng pagkatao ang ipinakikita nila, kung anong mga salita ang sinasabi nila, kung anong mga kilos ang ginagawa nila, at kung anong mga kaisipan at pananaw ang taglay nila, dapat ay magawa mong matukoy ang mga hindi mananampalataya. Ang isang tao na may mahusay na kakayahan, kapag lumilitaw ang iba’t ibang tao, pangyayari, at bagay, ay kayang matukoy kung ang mga ito ba ay mga positibo o negatibong bagay, mga positibong tao o negatibong tao, kung makatarungan o masama ba ang mga ito, at kung tama o mali ba ang mga ito. Kaya niyang bigyang-kahulugan ang mga katangian ng iba’t ibang tao, pangyayari, at bagay, at tukuyin kung umaayon ba ang mga ito sa pagkatao at sa katotohanan. Ito ay isang taong may mahusay na kakayahan. Paano naman ang mga taong may katamtamang kakayahan? Kaya nilang matukoy ang iba’t ibang tao, pangyayari, at bagay na may mga halatang katangian. Halimbawa, may ilang taong nagsasabi, “Paanong mayroong diyos? Nasaan siya? Bakit hindi ko makumpirma na umiiral siya?” Para sa mga ganitong salita na malinaw na nagtatatwa sa Diyos, mayroon silang kaunting pagkilatis at kaya nilang matukoy na ang gayong mga tao ay mga hindi mananampalataya at mga negatibong karakter. Kaya nilang matukoy ang halatang kasamaan, at ang mga halatang negatibo, di-makatarungan, at buktot na bagay, pero para sa ilang bagay na mukhang totoo, at bihirang marinig ng sinuman at nasa gitna o nasa "gray area," hindi nila mapag-iba ang mga ito, ni matrato ang mga ito nang naiiba. Mayroon silang abilidad na makilatis ang masasamang taong gumagawa ng malinaw na masasamang gawa. Alam nilang ang gayong tao ay masama, at na kung ang isang masamang tao gaya niya ay naging isang lider at nagkamit ng katayuan, siya ay magiging isang anticristo. Pero kung ang taong ito ay may masamang karakter pero wala pang nagawang masasamang gawa, hindi nila magagawang matukoy kung maaari ba siyang ikategorya bilang isang masamang tao at kung anong masasamang gawa ang maaari niyang gawin, ni hindi rin nila matutukoy ang mga katangian ng taong ito. Ito ay pagkakaroon ng katamtamang kakayahan. Ang pag-uugali ng ilang tao ay halatang-halata, gaya ng pakikibahagi sa kahalayan, pagsamba sa mga idolo, pagsunod sa mga makamundong bagay, pagkahilig sa tsismis, madalas na panunupil at pang-aapi sa iba, o pagpatay at panununog, at sasabihin nila na ang mga taong ito ay hindi mabubuting tao at mga taong kinamumuhian ng Diyos; kaya nilang magawa ang ganitong pag-iiba. Pero para sa ilang tao na tila napakabuti ng panlabas na pag-uugali—madalas na nagbibigay-limos at tumutulong sa iba, nagpapakita ng pagpapasensya sa mga tao, medyo nakakasundo nang maayos ang iba—na ang panlabas na pagkatao ay tila mabuti, subalit ang kanilang mga salita at kilos ay kadalasan na hindi nakaayon sa katotohanan, at ang kanilang mga kilos ay madalas na lumalabag sa mga katotohanang prinsipyo, hindi nila magagawang makilatis kung ang gayong mga tao ay mga taong naghahangad ng katotohanan, o kung saang kategorya mismo nabibilang ang mga ito. Para sa mga tao, pangyayari, at bagay na halata at madaling bansagan, kaya nilang makilatis kung ang mga ito ba ay tama o mali, wasto o hindi wasto, kung ang mga ito ba ay makatarungan o buktot, at kung ang mga ito ba ay mga positibo o negatibong bagay. Kaya nilang pag-ibahin ang gayong mga panlabas na usapin, pero hindi nila kayang pag-ibahin ang mga tao, pangyayari, at bagay na talagang kinasasangkutan ng mga prinsipyo at may kinalaman sa katotohanan. Hindi nila makilatis kung alin ang halatang alinsunod sa katotohanan at kung alin ang lumalabag sa katotohanan. Ito ay pagkakaroon ng katamtamang kakayahan. Halimbawa, ang ilang tao ay nagsusuot ng damit na gawa sa medyo magandang tela, na mukhang elegante at dekalidad, na nagpapamukha sa kanila na katulad ng matataas na antas na personalidad o ng mga nakatataas na propesyonal sa mundo. Kapag nakikita ito, sinasabi ng mga taong may katamtamang kakayahan, “Ang mga damit na ito ang gusto ng mga walang pananampalataya. Bilang mga taong nananampalataya sa Diyos, hindi natin dapat magustuhan ang mga ito; ang mga ito ay hindi mga positibong bagay.” Mali ang sabihin ito. Ang mga damit na ito ay hindi mukhang mapang-akit o mapanghalina; sa halip, ang mga ito ay mukhang elegante, kagalang-galang, at disente, at nagmumukhang marangal ang nagsusuot. Pero itinuturing ng mga taong ito ang gayong mga kasuotan—na nagpapamukha sa nagsusuot na marangal at elegante at kasalukuyan ding nasa uso—bilang mga negatibong bagay at sinasabing buktot ang mga ito. Ito ay kawalan ng abilidad na tukuyin ang mga bagay na ito, hindi ba? (Oo.) Kaya, kumusta ang kakayahan ng gayong mga tao na tukuyin ang mga bagay? Sa pinakamainam, ito ay katamtaman. Ito ay pagkakaroon ng katamtamang kakayahan. Ni hindi nga kayang mapag-iba ng gayong mga tao ang ilang bagay na kaya pang matukoy ng mga walang pananampalataya—ang mga walang pananampalatayang may mahusay na kakayahan ay kayang kumilatis ng mabuti at masamang pagkatao, pero ang mga taong ito ay hindi. Kahit pa nakakaunawa sila ng ilang doktrina matapos manampalataya sa Diyos, hindi kaya ng gayong mga tao na mapag-iba ang mga positibo at negatibong bagay. Kaya nilang makilatis ang mga bagay na halata, pero hindi nila kayang makilatis ang mga hindi halatang bagay. Kaya nilang makilatis ang halatang masasamang tao, ang mga halatang insidente ng mga paggambala at panggugulo na naidudulot, at mga halatang insidente ng paglabag sa mga prinsipyo, pero pagdating sa ilang tao, pangyayari, at bagay na medyo espesyal, mapaminsala, at kakaiba, at natatago sa mga anino, hindi nila matukoy ang mga ito. Sa pamamagitan ng pakikipagbahaginan at pang-uudyok ng iba, o sa pamamagitan ng paggawa ng halatang bagay ng mismong mga tao, saka lang nila natutukoy ang mga ito. Kung hindi, hindi nila matutukoy ang mga ito. Ipinapahiwatig nito na ang kanilang abilidad na tukuyin ang mga bagay ay katamtaman. May ilang tao rin na, kahit ano pa ang mga sitwasyon, hindi kayang matukoy ang sinumang tao, anumang pangyayari, o bagay, ni matukoy ang mga katangian ng mga ito. Halimbawa, pagdating sa pagsusuri kung ano ba mismo ang mga katangian ng isang partikular na kategorya ng mga tao—kung sila ba ay mga tunay na mananampalataya o hindi mananampalataya, kung sila ba ay mga taong naghahangad ng katotohanan, o kung sila ba ay nababagay na linangin—hindi nila alam at hindi nila makita ang mga bagay na ito. Kahit pa ang gayong mga tao ay nagpapakita ng maraming pagpapamalas at mayroong maraming napakahalatang problema, hindi pa rin nila matukoy ang mga taong ito o mabigyang-kahulugan ang katangian ng mga ito. Ito ay kawalan ng abilidad na tukuyin ang mga bagay. Kahit pa ang ilang pangkaraniwan at madaling makilatis na tao, pangyayari, at bagay ay lumitaw, hindi nila malinaw na masabi kung ang mga taong ito ba ay mabubuting tao o masasamang tao, o kung ang mga ito ba ay mga makatarungan o buktot na usapin. Hindi nila alam kung paano pag-ibahin o ikategorya ang mga ito, ni hindi alam kung paano iklasipika ang mga ito. Kahit matapos basahin ang mga salita ng Diyos at makipagbahaginan sa iba, hindi pa rin nila matukoy ang mga ito. Sa huli, hinahayaan nilang ang iba ang magpasya para sa kanila, sinasabing, “Paano mo man sila ilarawan, ganoon nga sila. Kung inilalarawan mo sila bilang makatarungan, makatarungan sila; kung inilalarawan mo sila bilang buktot, buktot sila.” Sa madaling salita, sila mismo ay hindi makagawa ng mga depinisyon o makabuo ng mga kongklusyon. Anuman ang sitwasyon, pagdating sa pagbuo ng kongklusyon, hindi nila alam ang gagawin at wala silang masabi. Hindi ba’t kawalan ito ng abilidad na tukuyin ang mga bagay? (Oo.) Kahit sa pinakasimpleng panlabas na penomenon, kung hihilingin mo sa kanilang tukuyin kung ano ang kalikasan at mga katangian nito, hindi nila alam. Gayumpaman, may isa silang panlalansi: Kaya nilang maglitanya, ikinukuwento ang sinabi at ginawa ng isang tao. Pero kung tatanungin mo sila, “Ang taong ito ba ay talagang tunay na mananampalataya o hindi? Isa ba siyang taong may matinding adhikain para sa Diyos?” sumasagot sila, “Mahigit sampung taon na siyang nananampalataya sa Diyos at tinalikuran na niya ang kanyang pamilya at propesyon. Noong tatlo o apat na taong gulang ang anak niya, ipinagkatiwala niya ito sa mga kapatid at lumisan siya ng bahay para gawin ang tungkulin niya.” Mayroon nga silang mga kalkulasyon; iniiwasan nilang sila mismo ang bumuo ng mga kongklusyon, sa halip ay hinahayaan nilang ikaw ang magdesisyon. Kung tatanungin mo sila, “Kung gayon, siya ba ay isang taong tumatanggap sa katotohanan?” sumasagot sila, “Ano, simula nang maging lider siya ng iglesia, napakaaga na niyang gumigising at gabing-gabi na kung matulog. Tungkol naman sa kung tinatanggap ba niya ang katotohanan, noong minsang tinukoy ng mga kapatid ang ilan sa mga isyu niya, umiyak siya agad, sinasabing may pagkakautang siya sa Diyos at hindi siya gumawa nang maayos.” “At pagkatapos ba niyon ay nagsisi siya?” “Ano, noong panahong iyon, maganda naman ang saloobin niya.” Mahilig silang magtambak ng impormasyon sa iyo, ipinakikita sa iyo na may binatbat sila, na alam nila ang lahat ng bagay at marunong silang kumilatis ng mga tao, at pinipigilan ka nilang maliitin sila. Sa aktuwal, hindi nila kayang kilatisin ang mga tao, ni bumuo ng mga kongklusyon. Sinasabi lang nila sa iyo ang kung ano-anong penomenon at impormasyon, at hinahayaang ikaw ang magbigay-kahulugan sa kung anong uri ng tao ito, at ikaw ang bumuo ng mga kongklusyon tungkol sa taong ito at magbigay-kahulugan sa mga katangian nito. Sinasabi mo, “Sa pangkalahatan, maaaring ituring ang taong ito bilang isang taong tumatanggap sa katotohanan. May motibasyon siya sa kanyang pananampalataya sa Diyos at isa siyang tunay na mananampalataya. Kaya lang, dahil mahina ang kanyang kakayahan at wala siyang abilidad na makaarok, hindi niya kailanman mahanap ang mga prinsipyo ng pagsasagawa, at hindi niya maisagawa ang katotohanan, sa kabila ng katunayan na handa siyang tanggapin ang katotohanan.” Sumasagot sila, “Tingin ko, hindi siya mukhang isang taong may abilidad na makaarok. Tuwing tinatalakay niya ang tungkol sa isang bagay na hindi kaaya-aya, umiiyak siya—palaging ganoon ang saloobin niya.” Kita mo? Sila mismo ay walang abilidad na tukuyin ang mga bagay, pero napakahusay nila sa pagsakay sa mga komento ng iba. Hindi ba’t problema iyon? Ang pinakakaraniwang pagpapamalas ng mga taong walang abilidad na tukuyin ang mga bagay ay na mahilig silang magsabi sa iyo ng kung ano-anong penomenon, impormasyon, mahirap na problema, takbo ng mga pangyayari, o lahat ng naobserbahan nila tungkol sa isang sitwasyon, pagkatapos ay hihintayin nila na bigyan mo ito ng kahulugan, at pagkatapos mo itong bigyang-kahulugan, iniisip nila na maganda ang pagtutukoy mo at kaya nila itong tanggapin. Pagkatapos itong tanggapin, hindi pa rin nila alam kung bakit mo ito binigyang-kahulugan sa ganitong paraan. Hindi nila alam ang batayan o mga prinsipyo sa likod ng iyong kongklusyon, ni kung paano tratuhin o pangasiwaan ang naturang uri ng tao. Wala silang alam tungkol sa anuman sa mga bagay na ito. Kahit pagkatapos ng pagbabahaginan at pag-aaral, hindi pa rin sila nakakaunawa. Ipinakikita nitong wala silang abilidad na tukuyin ang mga bagay; ito ay isang pagpapamalas ng kawalan ng kakayahan. Madalas din nilang magawa ang pagkakamali ng pagbabaluktot sa mga katunayan at pagkalito sa isang bagay para sa isa pa. Sa anumang isyu sila nagkokomento, bigo silang maarok ang ugat o diwa ng usapin at sa halip ay bumubuo sila ng mga kongklusyon batay lang sa mga panlabas na penomenon. Halimbawa, inilalarawan nila ang paggawa ng kasamaan ng isang anticristo bilang isang pagsalangsang, naniniwala na basta’t kinikilala ito ng anticristo ay maaari siyang magbago. Kung makakita sila ng isang matapat na taong nagsisinungaling, inilalarawan nila ito bilang isang mapanlinlang na tao. Kung makakita sila ng isang taong mayabang at mapagmagaling, inilalarawan nila ito bilang isang masamang tao. Ang mga ito ang mga uri ng mga pagkakamaling karaniwang nagagawa ng mga taong walang abilidad na tukuyin ang mga bagay. Para sa bawat tao, ang abilidad na tukuyin ang mga bagay ay isang uri ng kakayahan na dapat niyang taglayin kapag nahaharap sa iba’t ibang tao, pangyayari, at bagay sa buhay. Ang abilidad na tukuyin ang mga bagay ay kinasasangkutan hindi lang ng pagtukoy sa diwa ng iba’t ibang tao, pangyayari, at bagay, kundi pati na rin ng pagtukoy sa mga katangian ng mga ito. Kung mas tumpak mong natutukoy ang mga katangiang ito, napapatunayan mong mas mataas ang iyong abilidad na tukuyin ang mga bagay. Kung hindi gaanong tumpak ang mga pagtukoy mo at may agwat sa pagitan ng iyong mga pagtukoy at ng diwa at ugat ng usapin, pinatutunayan nitong katamtaman ang iyong abilidad na tukuyin ang mga bagay. Kung hindi mo matukoy ang mga katangian ng mga tao, pangyayari, at bagay, ni makilatis ang mga katangiang ito, pinatutunayan nitong wala kang abilidad na tukuyin ang mga bagay. Halimbawa, sabihin natin na, pagdating sa isang tao, kaya mo lang ilarawan ang kanyang maraming pagpapamalas at pagbubunyag pero hindi mo makilatis ang kanyang diwa. Ibig sabihin, kaya mo lang sabihin kung paanong ang taong ito ay may tendensiya na maging negatibo o kung anong mga kalakasan ang mayroon siya, kaya mo lang magsalita tungkol sa maraming bagay na nangyari sa taong ito, pero hindi mo alam ang kanyang karakter, kakayahan, o saloobin sa katotohanan, hindi mo makilatis ang diwa ng mga isyung ito, at wala kang depinisyon para sa mga tao, pangyayari, at bagay na lumilitaw o nagaganap sa paligid niya. Ang gayong mga bagay man ay tama o mali, makatarungan o buktot, mga positibo o negatibong bagay, mga pagpapamalas ng mabuting pagkatao o masamang pagkatao, hindi mo makilatis o makilala ang anuman sa mga bagay na ito. Kahit gaano karaming katotohanan ang narinig mo o gaano karaming patotoong batay sa karanasan ang napakinggan mo, hindi mo pa rin matukoy o mapag-iba ang iba’t ibang tao, pangyayari, at bagay; sa puso mo, wala kang depinisyon sa anumang kategorya ng mga tao, pangyayari, o bagay. Ito ay kawalan ng abilidad na tukuyin ang mga bagay, at isa rin itong pagpapamalas ng kawalan ng kakayahan.

Kung ang mga taong walang abilidad na tukuyin ang mga bagay ay walang kamalayan sa sarili at mayabang at mapagmagaling din, ano ang pagkakamali na pinakamalamang nilang magawa? Ito ay ang sunggaban ang ilang pagpapamalas na ipinapakita ng ibang mga tao at pagkatapos ay basta-bastang bansagan at bigyang-kahulugan ang mga ito. Halimbawa, nakikita nila na ang ilang tao ay medyo sutil at pagkatapos ay sinasabi nilang katulad ng masasamang tao ang mga ito, na mga diyablo ang mga ito—hindi ba’t isa itong malaking pagkakamali? Ang mga taong iyon ay medyo sutil lang, at dahil sa mga kondisyon sa pamilya o sa kapaligirang kanilang kinalakhan, nakabuo sila ng ilang hindi magandang gawi sa buhay o ng ilang masamang gawi at kapintasan. Sa kabuuan, hindi mabait ang karakter ng mga taong ito, pero hindi rin ito masama, kaya hindi sila matatawag na masasamang tao. Pero sinusunggaban ng mga taong walang abilidad na tukuyin ang mga bagay ang ilang bagay na sinasabi ng isa sa mga taong ito o ang isa o dalawang bagay na ginagawa ng mga ito, at pagkatapos ay bulag na binibigyang-kahulugan ang mga ito, sinasabing, “Ang taong ito ay may kakaiba, hindi palakibo, at sutil na personalidad. Isa siyang masamang tao.” Mali ang pagbibigay-kahulugan na ito. Ang tunay na masasamang tao ay magsasabi ng mga kaaya-ayang salita at mambobola ng mga tao; may mga taktika sila, maglilihim sila at manlilinlang, at paglalaruan nila ang mga tao. Ang ilang masamang tao ay maaari pa ngang magbigay ng limos, tumulong sa iba, at magpakita ng pasensiya. Ang mga walang abilidad na tukuyin ang mga bagay ay magsasalita tungkol sa isang tao nang ganito, “Napakabuti ng taong ito, isa siyang tunay na mananampalataya,” pero sa realidad, ang taong iyon ay isang mapagpaimbabaw na Pariseo. Ang mga walang abilidad na tukuyin ang mga bagay ay hindi kayang kumilatis sa diwa ng mga tao—sa mga halalan, binoboto pa nga nila ang masasamang tao para maging mga lider. Ano ang katumbas nito? Katumbas ito ng pagtulong at pagsuporta sa kasamaan. Ang ilang masamang tao ay hindi ipinakikita ang kanilang kasamaan sa kanilang pag-uugali, at hindi nila ito ibinubunyag. Ang kanilang kasamaan ay nasa kanilang puso. Ang mga bagay na ginagawa nila ay pawang may layon, at lahat ng kanilang intensyon ay may natatagong katangian. Ang mga bagay na nakikita mong ginagawa nila ay hindi aktuwal na sumasalamin sa mga tunay nilang intensyon. Ang kanilang mga tunay na intensyon, layon, at ang kanilang kabuktutan ay pawang nakatago sa puso nila. Kung ang isang tao ay walang abilidad na tukuyin ang mga bagay at hindi niya kayang kilatisin ang gayong mga tao, malamang na ituring niya ang mga ito bilang mabubuting tao, bilang mga taong naghahangad ng katotohanan. Ang ilang tao ay may tuwirang personalidad at hindi gumagamit ng anumang mga taktika kapag nakikipag-ugnayan sila sa iba. Nagsasalita sila sa diretsahang paraan, at medyo iritable pagdating sa personalidad at ugali nila. Sa aktuwal, walang malalaking problema sa kanilang pagkatao, sadya lang na minsan ay prangka ang tono ng kanilang pananalita. Gayumpaman, ang ibinubunyag nila ay ang mismong iniisip nila sa loob nila—anuman ang iniisip nila sa loob nila ang siyang ibinubunyag nila sa panlabas. Madalas na iniisip ng iba na ang mga taong ito ay hindi marunong makisalamuha sa lahat o makitungo sa kapwa, at hindi sila sanay sa paraan ng pagsasalita na ginagamit ng mga taong ito. Ang gayong mga tao ay nagsasalita nang partikular na prangka at diretsahan, at palaging hindi sinasadyang nakakasakit sila ng iba. Sa paglipas ng panahon, nasasaktan nila ang lahat ng tao, at hindi natutuwa sa kanila ang mga tao. Ang ilan na walang pagkilatis ay nagsasabing ang ganitong tao ay masama, pero sa katunayan, hindi siya masama. Sinasabi mong masama siya—kung gayon, ilabas mo ang mga katunayan ng kung paano niya pinahirapan ang iba: Sino ang kanyang pinahirapan o sinupil? Sino ang kanyang pininsala o nilinlang? Kung tunay na may totoong batayan na nagpapatunay na ang taong ito ay isang masamang tao—na hindi lang niya pinipinsala ang iba gamit ang kanyang mga salita, na mayroon ding kasamaan sa kaibuturan ng kanyang puso, at na tunay siyang mapaminsala sa iba—saka siya maaaring ilarawan bilang isang masamang tao. Kung wala siyang intensyong pinsalain ang iba, hindi siya isang masamang tao. Mayroon lang siyang tuwirang personalidad at prangka siyang magsalita—ito ay likas sa kanya. Ang prangkang pagsasalita ay, sa pinakamalala, isang kapintasan at depekto ng kanyang pagkatao. Hindi niya alam kung paano maging maingat sa pagsasalita at ipantay ang sarili niya sa iba kapag nagsasalita siya, hindi niya alam kung paano magpakita ng pagpaparaya sa ibang mga tao, maging palaayon at mapagtimpi sa iba, maging mapagsaalang-alang sa mga damdamin ng iba. Hindi niya alam ang anuman sa mga ito. May mga bagay na wala sa kanyang pagkatao. Gayumpaman, ang ilang taong walang pagkilatis ay itinuturing ang gayong mga indibidwal bilang masasamang tao. Sa katunayan, kapag gumagawa ng mga bagay ang mga indibidwal na ito, kadalasan ay pinangangalagaan nila ang mga interes ng sambahayan ng Diyos. Bagama’t medyo prangka ang tono nila kapag nakikipag-usap sa iba, wala silang pininsala, ni wala silang intensyon na maminsala ng mga tao. Sadyang hindi lang sila maingat sa pananalita nila at hindi nila isinasaalang-alang ang sitwasyon kapag nagsasalita. Dahil sa ilang depekto at kapintasan sa pagkatao ng gayong mga indibidwal, maraming ibang tao ang nagkakamali ng akala na sila ay masasamang tao, pero hindi makapaglabas ng anumang ebidensiya na sila ay gumagawa ng kasamaan. Ito ay isang maling paghusga, isang maling paglalarawan sa gayong mga indibidwal. Ang tunay na masasamang indibidwal ay maaaring hindi pinipinsala ang iba sa panlabas, maaari silang magbigay-limos at tumulong sa iba, at ang kanilang pananalita ay maaaring magpakita ng pag-unawa, pagmamalasakit, pangangalaga, at pag-ayon, at ang mga indibidwal na ito ay maaari pa ngang magpakita ng pagpaparaya at pagmamahal sa iba—maaaring mukhang napakabuti ng kanilang mga salita at kilos—pero sa ilang espesyal na sitwasyon o espesyal na usapin, at sa mga usaping kinasasangkutan ng sarili nilang mga interes, kaya nilang supilin, pinsalain, at palihim na magpakana laban sa iba, at hindi pa nga nila pinangangalagaan ang mga interes ng sambahayan ng Diyos kahit kaunti. Kahit na ang isang bagay ay hindi kinasasangkutan ng sarili nilang mga interes, kahit na napakadali lang ng gagawin nila, hindi pa rin nila pangangalagaan ang mga interes ng sambahayan ng Diyos. Ang isinasabuhay ng gayong mga indibidwal sa panlabas ay tila bukod-tanging mabuti, at sa panlabas, walang makikitang mga kapintasan o depekto sa pagkatao nila, pero tunay silang ganap na masasamang tao. Maraming tao ang nabibigong kilatisin ang gayong mga indibidwal at nabubulag sa mga taktika ng mga ito, sa mga pilosopiya para sa mga makamundong pakikitungo ng mga ito, at sa mga balak at pakana ng mga ito. Kung ang kalikasang diwa ng ganitong uri ng indibidwal at ang mga katunayan ng kanyang paggawa ng kasamaan ay malantad, bukod sa hindi ito tinatanggap ng mga taong ito, kinokonsidera din nila ang indibidwal na iyon na mabuti, na isang taong dapat linangin ng sambahayan ng Diyos at bigyan ng mahalagang papel. Wala silang pagkilatis sa gayong mga indibidwal. Huwag nating pag-usapan kung kaya bang suriin ng mga taong ito ang isang tao ayon sa salita ng Diyos o sa mga katotohanang prinsipyo, at tingnan na lang ang kakayahan nila—itinuturing nila maging ang halatang masasamang indibidwal na ito bilang mabubuting tao, at kahit kapag may mga katunayan ng paggawa ng kasamaan ng mga indibidwal na ito, itinuturing pa rin nila ang mga ito bilang mabubuting tao—ibig sabihin nito ay na labis nang magulo ang isip nila. Ang mga taong walang abilidad na tukuyin ang mga bagay ay hindi lang may pagkukulang sa pag-iisip at mangmang, pero magulo rin ang isip nila. Sinupil at pinahirapan ng masasamang indibidwal na ito ang iba, at gumamit ng iba’t ibang taktika para paglaruan ang mga tao, pero ang mga taong ito ay hindi ito itinuturing na masama at hindi nila makita na masama ito. Dagdag pa rito, mayroong isang halatang pagpapamalas ng masasamang tao, at iyon ay na hindi nila kailanman pinangangalagaan ang mga interes ng sambahayan ng Diyos—ni kahit minsan. Kahit na kailangan lang nilang magsabi ng iisang salita o gumawa ng napakadaling bagay, hindi pa rin nila pangangalagaan ang mga ito, lalo na pagdating sa mga usapin na kinasasangkutan ng personal nilang seguridad, o ng katayuan at reputasyon nila—sa gayong mga kaso, lalong hindi nila pangangalagaan ang mga interes ng sambahayan ng Diyos. Hindi makilatis ng ilang tao ang halatang masasamang indibidwal na ito. Sabihin mo sa Akin, may kakayahan ba ang gayong mga tao? Ang masasamang tao ay may masamang diwa; susupilin nila ang sinuman. Sinuman ito, basta’t nakakaapekto ang isang tao sa kanilang katayuan o mga interes, ang taong iyon ang nagiging puntirya ng kanilang panunupil. Hindi malinaw na makilala ng mga walang pagkilatis ang mga usaping ito. Hindi ba’t magulo ang isip ng mga taong walang pagkilatis? (Oo.) Ni hindi nila alam kung susupilin ba sila ng masasamang tao—sabihin mo sa Akin, gaano kagulo ang isip ng gayong mga tao? Hindi ba’t labis na magulo ang isip nila? (Oo.) Pagkatapos matanggal ang ilang masamang indibidwal, ang ilang tao na ganap na walang abilidad na tukuyin ang mga bagay ay kumikilos pa nga para magsalita para sa mga ito, para ipagtanggol ang mga ito at magsisigaw tungkol sa kawalan ng katarungan na pinagdusahan ng mga ito, dahil lang ang masasamang indibidwal na iyon ay maraming taon nang nananampalataya sa Diyos, nagtataglay ng ilang kaloob, mahusay magsalita, may mga taktika, at sa panlabas ay tinatalikuran ng mga ito ang mga bagay, ginugugol ang sarili ng mga ito, at nagtitiis ng hirap. Hindi sinasabi ng mga taong ito kung gaano karaming kasamaan na ang nagawa ng masasamang indibidwal na ito. Sa halip, sinasabi nila, “Maraming taon na silang nananampalataya sa Diyos, sumusunod sa Diyos nang may determinadong debosyon, at nagtitiis ng matinding paghihirap. Naaresto pa nga sila ng malaking pulang dragon at nagtiis ng pagpapahirap at nakulong sila nang ilang panahon, at tinulungan din nila si Kapatid Ganito-at-ganyan.” Tinitingnan lang nila ang mga bagay na ito at binabalewala ang masasamang gawa ng mga indibidwal na iyon, hindi binabanggit kung gaano karaming kasamaan na ang nagawa ng mga ito. Hindi ba’t masyadong magulo ang isip nila? (Oo.) Ang mga labis na magulo ang isip ay hindi na matutubos—hindi na sila magagamot. Ang mga taong hindi nagtataglay ng abilidad na tukuyin ang mga bagay ay mga taong walang kakayahan—wala silang anumang mga abilidad. Hindi alam at hindi matukoy ng gayong mga tao kung tama ba o mali ang isang bagay, o kung ang isang tao ba ay isang positibong tao o negatibong tao. Hindi nila makita nang malinaw ang diwa at kalikasan ng isang tao, o maibuod ang mga katangian ng taong iyon, sa pamamagitan ng kanyang pag-uugali, mga pagpapamalas, mga pagbubunyag ng katiwalian, at ng maraming katunayan ng paggawa niya ng kasamaan. Hangga’t ang taong iyon ay nasa iglesia pa rin, tatratuhin siya ng mga taong ito bilang kapatid, at tatratuhin siya nang may pagmamahal na mula sa puso. Wala silang pagkilatis sa sinuman at hindi nila kayang tratuhin ang sinuman nang ayon sa mga prinsipyo. Ang gayong mga tao ay walang abilidad na tukuyin ang mga bagay. Hindi nila alam at hindi matukoy kung ang iba’t ibang usapin ay makatarungan ba o buktot, kung ang mga ito ba ay may positibo o negatibong epekto sa mga tao, at kung ang mga ito ba ay dapat ituring bilang tama at tinanggap, o ituring bilang mali at kinilatis, tinanggihan, at nilabanan. Kapag binigyan mo sila ng isang halimbawa para ipaliwanag ang isang usapin, alam nila na ang gayong mga usapin ay hindi mabuti, na ang mga ito ay hindi naaayon sa mga katotohanang prinsipyo, at na ang mga ito ay hindi aplikable sa sambahayan ng Diyos. Pero sa susunod na lumitaw ang katulad na usapin, hindi pa rin nila alam kung paano ito harapin at hindi nila kayang ilapat ang mga prinsipyo—nakakaunawa lang sila kapag binigyan mo sila ng isa pang halimbawa. Kailangan mong isa-isang ipaliwanag ang mga usapin sa kanila, gamit ang pamamaraan ng pagtuturo sa isang bata na matuto, para makaunawa sila. Ito ay kawalan ng abilidad na tukuyin ang mga bagay. Ito man ay isang tao o bagay, hindi nila alam kung ito ba ay makatarungan o buktot, tama o mali, isang positibong bagay o isang negatibong bagay, kung ito ba ay naaayon sa katotohanan at sa mga pangangailangan ng sangkatauhan o hindi, ni kung paano ito dapat tingnan ng mga mananampalataya sa Diyos—hindi nila alam ang anuman dito. Ito ay kawalan ng abilidad na tukuyin ang mga bagay. Pagkatapos, ano ang batayan sa pagsusuri sa antas ng abilidad ng isang tao na tukuyin ang mga bagay? Nakabatay ito sa kung tumpak ba ang mga depinisyon mo sa mga katangian ng iba’t ibang bagay. Kung tumpak ang mga depinisyon mo, mayroon kang abilidad na tukuyin ang mga bagay. Kung ang katumpakan ng mga depinisyon mo sa mga katangian ng iba’t ibang bagay ay higit sa singkuwenta porsiyento, ang iyong abilidad na tukuyin ang mga bagay ay katamtaman o higit sa katamtaman. Kung hindi ito umaabot sa singkuwenta porsiyento, mahina ang iyong abilidad na tukuyin ang mga bagay. Kung ang katumpakan ay hindi man lang isang porsiyento, wala kang abilidad na tukuyin ang mga bagay at isa kang taong walang kakayahan. Kung mayroon mang abilidad ang isang tao na tukuyin ang mga bagay ay nakikilatis sa ganitong paraan. Hindi na Ako magbibigay ng mga dagdag na halimbawa tungkol sa abilidad na ito. Maaaring kayo-kayo na lang ang magbahaginan tungkol dito, ipauubaya Ko na sa inyo ang paksang ito.

Ikawalong Bilang: Ang Abilidad na Tumugon sa mga Bagay

Susunod, tatalakayin natin ang ikawalong abilidad—ang abilidad na tumugon sa mga bagay. Ang abilidad na tumugon sa mga bagay ay kung paano hinaharap ng isang tao ang isang usapin—ang usapin mang ito ay naganap na, o biglaan mang nangyari ang usaping ito, o nagbago man ang iba’t ibang salik ng usaping ito, kung paano hinaharap ng isang tao ang usaping ito ay ang kanyang abilidad na tumugon sa mga bagay. Kung gayon, ano ang pangunahing tinutukoy ng abilidad na tumugon sa mga bagay? Tumutukoy ito sa abilidad mong tukuyin, husgahan, harapin at pangasiwaan ang isang usapin. Kapag nakaharap ka ng isang tao, pangyayari, o bagay, ano ang kalikasan nito? Isa ba itong positibong bagay o negatibong bagay? Paano ba dapat harapin at pangasiwaan ang ganitong uri ng bagay? Kapag bigla itong nangyari, anong mga aral ang dapat matutuhan? Ano ang mabubuting layunin ng Diyos? Kung ang ganitong bagay ay makapipinsala sa gawain ng iglesia, paano ito dapat pangasiwaan sa paraang naaayon sa mga prinsipyo, at nagtatama sa mga kahihinatnang idinulot ng pinsala para hindi na ito magdulot pa ng pinsala sa gawain ng iglesia, at mapigilang magpatuloy ang negatibong epekto? Kung, kapag nahaharap sa isang tao, pangyayari, o bagay, kaya mong—batay sa mga prinsipyo ng pagkilatis na naarok mo at sa mga katotohanang prinsipyo na alam mo—tumpak na mahusgahan ang diwa at ugat na sanhi ng gayong mga usapin, at ang mga prinsipyo at plano sa pangangasiwa sa mga ito, ikaw ay isang taong mayroong abilidad na tumugon sa mga bagay, na nangangahulugan ding ikaw ay isang taong may mahusay na kakayahan. Halimbawa, kapag biglaang nangyari ang isang usapin sa harap mo, paano mo ito dapat harapin? Una, dapat malinaw mong makita kung saang direksyon ito maaaring humantong, kung anong mga kahihinatnan ang idudulot nito kung magpapatuloy ito, kung nasaan ang ugat na sanhi ng pangyayaring ito, kung ano ang diwa nito—dapat magawa mong makilatis at malinaw na makita ang lahat ng bagay na ito. Ilarawan ang usapin sa pamamagitan ng pagkilatis, at pagkatapos ay agad na maghanap ng plano para sa pangangasiwa nito. Kung paano dapat pangasiwaan ang usapin, kung sino ang pasimuno, kung sino ang mga tagasunod, kung sino ang partido na pangunahing responsable, kung sino ang dapat pangunahing managot, kung paano pangangasiwaan ang mga partidong responsable—dapat mong matukoy ang lahat ng isyung ito. Dagdag dito, kapag nangangasiwa ng mga problema, dapat mong paliitin ang mga kawalan at muli ring isaayos at baguhin ang mga tauhan. Sa ganitong paraan lang maaaring maitama agad ang mga pagkakamali, lubusang malutas ang mga problema, at maitama ang sitwasyon, na nagtutulot sa mga bagay na umunlad sa tama at kapaki-pakinabang na direksyon. Sa madaling salita, kung kaya mong isaalang-alang ang lahat ng iba’t ibang salik na sangkot sa usaping ito, at pagkatapos ay magkaroon ng tamang paraan para harapin ito, nang may mga tama at tumpak na prinsipyo para sa pangangasiwa nito, ito ay tinatawag na pagkakaroon ng abilidad na tumugon sa mga bagay, at nangangahulugan iyon na ikaw ay isang taong may mahusay na kakayahan. Siyempre, ang pamamaraang ito para sa pagharap sa usapin at ang mga prinsipyo para sa pangangasiwa nito ay maaaring mga kongklusyon at depinisyon na nabuo mo sa pamamagitan ng pakikisalamuha at pakikipagbahaginan sa mga taong nakakaalam tungkol sa sitwasyon o sa pamamagitan ng pakikipagtulungan at pakikipagtalakayan sa lahat. Kung kaya mo, sa pamamagitan ng pagsiyasat sa takbo ng aktuwal na sitwasyon at pagkatapos ay paghingi ng mga suhestiyon ng mga kapatid na nakakaunawa sa ganitong uri ng usapin, sa wakas ay makabuo ng depinisyon, makabuo ng kongklusyon, makatukoy ng solusyon, at maayos na mapangasiwaan ang isyu, tinatapos ang mga pagbabago sa mga tauhan, bumabawi sa mga kawalang idinulot ng usaping ito, at pagkatapos ay binabago ang gawain ng iglesia para hindi na ito mapunta sa masamang direksyon, kung gayon, ito ay tinatawag na pagkakaroon ng abilidad na tumugon sa mga bagay. Kung kaya mong pangasiwaan ang mga usapin hanggang sa ganitong antas, maituturing ka na may mahusay na kakayahan. Siyempre, ang pagkakaroon ng mahusay na kakayahan ay hindi nangangahulugan na ang isang tao, kapag nahaharap sa isang usapin, ay agad-agad na nakikilatis ito, nakagagawa ng mga agarang desisyon, at napangangasiwaan ito sa isang komprehensibo at angkop na paraan—hindi palaging ganito ang kaso. Kailangan ng isang proseso para mapangasiwaan ng mga tao ang mga problema; kailangang maunawaan nila ang iba’t ibang aspekto ng usapin para makilatis nila ang diwa ng mga bagay-bagay. Ang mga tao ay may laman at dugo, ginagawa nila ang mga bagay-bagay sa loob ng saklaw ng pagkatao, at kinakailangan ang isang proseso. Hindi ito katulad ng paggawa ng Espiritu ng Diyos—sinisiyasat ng Espiritu ng Diyos ang buong daigdig, nang sumasaklaw sa lahat; palaging kayang makita ng Diyos ang diwa at ugat na sanhi ng lahat ng bagay at ng lahat ng problema. Kapag hindi nakikilatis ng mga tao ang mga nakatagong bagay sa likod ng mga usapin, madali silang nalilinlang at nabubulag. Dahil mismo rito, kailangang siyasatin nang malaliman ng mga tao ang tunay na kalagayan ng mga kaganapan sa likod ng mga usapin. Matapos maunawaan ang mga aktuwal na sitwasyong nakatago sa likod ng isang usapin, kung kaya mong agad na pangasiwaan ang mga problema, lutasin ang mga paglihis, baguhin nang angkop ang mga direktang namamahala at ang mga tauhan sa gawain, at magarantiya ang normal na operasyon ng gawain, pinatutunayan nito na ikaw ay mayroong abilidad na tumugon sa mga bagay. Lalo na kapag nahaharap sa mga biglaang insidente, kung kaya mong pangasiwaan ang iba’t ibang tao, pangyayari, at bagay ayon sa mga prinsipyo, pinatutunayan nito na ikaw ay isang taong may mahusay na kakayahan. Ang mga taong may katamtamang abilidad na tumugon sa mga bagay, kapag nahaharap sila sa mga regular at karaniwang sitwasyon, ay kayang gumawa ng ilang bagay nang sumusunod sa mga proseso, at nang batay sa nakagawian, pero ang mga resultang natatamo nila ay katamtaman—wala silang naaabot na anumang pagsulong o nagagawang malaking pag-usad. Sa sandaling maharap sila sa mga espesyal na sitwasyon o mga biglaang insidente, hindi nila alam ang gagawin at hindi nila mapangasiwaan ang mga ito. Halimbawa, kapag ang ilang tao ay nangangaral ng ebanghelyo, sa mga normal na sitwasyon ay kaya nilang magkamit ng ilang tao kada buwan. Ito ay sumasalamin sa isang katamtamang kakayahan, at ang mga resulta ng pangangaral nila ng ebanghelyo ay katamtaman din, hindi partikular na maganda. Kung ang isang insidente ng mga anticristo na nanlilihis ng mga tao ay biglang lumitaw sa iglesia, ang mga manggagawa ng ebanghelyo na ito ay nalilito at hindi nila alam ang gagawin. Humihinto ang gawain ng ebanghelyo, at hindi nila alam kung dapat ba silang magpatuloy na mangaral o maghintay sa mga pagsasaayos ng gawain. Hindi nila alam na dapat hanapin ang mga prinsipyo ng gawain ng pangangaral ng ebanghelyo. Sa mga pagsasaayos ng gawain ng sambahayan ng Diyos, madalas na sinasabi, “Ang gawain ng ebanghelyo ay hindi dapat huminto anumang oras at sa ilalim ng anumang mga sitwasyon.” Subalit, dahil lang naharap sa isang insidente ng panlilihis ng mga anticristo sa mga tao, inihinto na nila ang gawain ng ebanghelyo. Ginagawa ba nila ang tungkulin nila nang may katapatan? Hindi nila ito nagagawa. Nagpapasakop ba sila sa mga pamamatnugot at pagsasaayos ng Diyos? Hindi rin nila ito nagagawa. Kapag nakakaharap sila ng mga anticristo o huwad na lider na walang pakundangang gumagawa ng masasamang gawa at nagdudulot ng mga paggambala at panggugulo, nalilito sila. Hindi nila alam na dapat tanungin ang mga nakakaunawa sa katotohanan kung paano nila dapat pangasiwaan ang usaping ito na nakaharap nila, at lalong hindi nila alam na dapat tumingin sa mga salita ng Diyos para sa mga prinsipyo ng pagsasagawa at sa isang landas ng pagsasagawa. Wala silang ganitong abilidad na tumugon sa mga bagay. Ang ilang lider ng iglesia, kapag nakakakita sila ng isang anticristo na nagpapakalat ng mga maling kaisipan para ilihis ang mga tao, ay hindi alam kung paano makipagbahaginan sa katotohanan para pabulaanan ang mga maling kaisipan. Hindi nila alam ang gagawin kundi ang patuloy na magdasal, “O Diyos, igapos Mo si Satanas, patahimikin Mo si Satanas, at pigilan Mo siyang magpakalat ng mga maling kaisipan para ilihis ang mga tao. Pakiusap, iligtas Mo ang mga mangmang at hangal na tao, at pigilan silang malihis ng anticristo. O Diyos, ibalik Mo sila!” Nagdarasal lang at hindi naghahanap sa katotohanan—malulutas ba nito ang problema? Kung hindi makikipagtulungan ang mga tao at hindi nila gagawin ang tungkulin nila, wala itong silbi. Maraming bagay ang dapat gawin ng mga tao. Una, dapat nilang tingnan kung ano ang uri ng pinagmulan ng anticristong ito, kung anong mga katangian ang ipinapakita nito, at kung ano ang inaasahan nito para manlihis ng mga tao; dapat din nilang tingnan kung mayroon bang sinumang mga tao na may mahusay na kakayahan na kayang tanggapin ang katotohanan sa gitna ng mga taong nalihis na, at magmadaling bawiin ang mga ito. Ito ang gawain na dapat unahing gawin. Pero ang mga lider na ito ng iglesia ay hindi ito alam, at hindi nila alam na dapat gumawa sa ganitong paraan. Nalilito lang sila, nagdadabog ng mga paa nila sa pagkabalisa. Ang ilang walang silbing indibidwal ay umiiyak pa nga dahil sa pagkabalisa. Ano ang silbi ng pag-iyak? Mababawi ba ng pag-iyak ang mga nalihis na? Ang pag-iyak ay hindi paggawa, ni hindi nito kinakatawan na nagdadala ka ng pasanin. Isa itong pagpapamalas ng kawalan ng kahusayan. Ang mga taong may kakayahan, kapag nahaharap sa gayong mga usapin, ay kumakalma muna. Pagkatapos magdasal, maghanap, mag-analisa, at maghusga, at pagkatapos ay magbahaginan, sa wakas ay nagdedesisyon sila. Ang mga taong mahina ang kakayahan, kapag nahaharap sa mga usapin, ay hindi alam ang gagawin: Hindi nila alam na dapat manalangin at maghanap, ni hindi nila alam na maghanap ng ilang taong nakakaunawa sa katotohanan para makipagbahaginan sa mga ito; pasibo lang silang naghihintay. Ito ang pinakanakakaantala sa mga bagay-bagay. Wala kang solusyon, pero baka ang iba ay mayroon—bakit hindi ka maghanap ng iba na mahihingan ng tulong? Ang matatalinong tao, kahit habang naghihintay, ay hindi nakakalimutang tuparin ang sarili nilang tungkulin at responsabilidad. Ang pagtupad na ito sa tungkulin at responsabilidad ay aktibo, hindi pasibo. Hindi ito paghihintay sa Diyos na magbigay ng mga utos o na personal na kumilos ang Diyos para baguhin ang sitwasyon. Sa halip, ito ay puspusang pagsisikap para mabawi ang mga maaaring mabawi habang naghihintay. Para naman sa mga hindi na maaaring mabawi—gaya ng mga hangal na magulo ang isip, mga sinasaniban ng masasamang espiritu, at mga hindi mananampalataya na sumasampalataya sa Diyos para lang makigaya at makalibre ng pagkain—hindi sila dapat pagkaabalahan. Para sa mga hindi nabulag, kailangang agad na magsagawa ng mga pagsasaayos para mabahaginan sila ng katotohanan at makausap tungkol sa pagkilatis sa anticristo. Hindi ba’t isa itong plano para sa pangangasiwa sa sitwasyon? Ito ay isang hakbang ng pagtugon. Ang mga taong mahina ang kakayahan ay walang gayong mga hakbang ng pagtugon; ang alam lang nila ay ang umiyak at magreklamo. Ito ay kawalan ng abilidad na tumugon sa mga bagay. Kung, sa mga ordinaryong sitwasyon, nagagawa ng isang tao na gumawa ng gawain nang normal, pero sa sandaling maharap siya sa mga espesyal na sitwasyon, nalilito siya at hindi niya alam ang gagawin, ang abilidad na tumugon sa mga bagay ng ganitong uri ng tao, sa pinakamainam, ay katamtaman. Kung ang isang tao ay hindi man lang kayang pangasiwaan ang mga ordinaryong sitwasyon, ang ganitong uri ng tao ay walang abilidad na tumugon sa mga bagay. Halimbawa, kung ipadala siya sa isang iglesia para iorganisa ang paghalal sa isang lider ng iglesia, hindi niya alam kung anong klase ng tao ang dapat piliin, o kung paano sama-samang titipunin ang mga tao at ioorganisa ang halalan. Ni hindi niya nauunawaan ang mga batayang proseso para sa mga halalan. Higit pa rito, may ilang tao sa iglesia na may malulubhang tiwaling disposisyon—ang mga nabibilang sa kategorya ng mga mapang-api, siga, at salbahe—at sinasamantala ng mga taong ito ang pagkakataon para gambalain ang halalan. Sa ganitong uri ng sitwasyon, lalong hindi ito kayang pangasiwaan ng mga walang abilidad na tumugon sa mga bagay; sadyang nakukuha sila at sumusuko sila. Sa huli, nasasabi na lang nila sa mga kapatid, “Kayo na ang pumili. Sasang-ayon kami sa kung sinuman ang piliin ninyo.” Anong klaseng mga nilalang sila? Hindi ba’t wala silang silbi? Ito ay kawalan ng abilidad na tumugon sa mga bagay. Ang mga taong walang abilidad na tumugon sa mga bagay ay wala ring kapabilidad sa gawain. Sa mga normal man o espesyal na sitwasyon, kapag may nangyayari, pinanghihinaan sila ng loob at umaatras; kapag may nangyayari, hindi nila alam ang gagawin at umiiyak sila. Kapag walang nangyayari, kaya nilang bumigkas ng ilang salita at doktrina, pero kapag may nangyayari at hinihiling sa kanilang pangasiwaan ang isang problema, hindi nila ito magawa. Halimbawa, kapag ang ilang indibidwal ay pabaya sa paggawa ng kanilang tungkulin, ang alam lang ng mga walang abilidad na tumugon sa mga bagay ay ang makipagtalakayan sa mga ito tungkol dito, sinasabing: “Pakiusap, huwag maging pabaya—pakiusap, gawin ninyo nang maayos ang inyong tungkulin!” Malulutas ba nito ang problema ng mga indibidwal na iyon? Dapat silang makipagbahaginan sa mga indibidwal na iyon tungkol sa problema ng pagiging pabaya. Kung hindi nauunawaan ng mga indibidwal na iyon ang katotohanan at hindi nakikita ng mga ito ang problema, dapat silang makipagbahaginan sa mga ito tungkol sa katotohanan. Kung ang mga indibidwal na iyon ay kumikilos sa ganitong paraan kahit alam ng mga ito na mali ito, dapat nilang himayin at pungusan ang mga ito. Kung ito ay dahil sa ibang isyu, dapat silang makipagbahaginan batay sa isyung iyon. Dapat silang tumukoy ng isang angkop na takbo ng pagkilos batay sa uri ng problemang lumitaw, at pagkatapos ay kumilos nang naaayon. Kung hindi mo ito kayang gawin, wala kang abilidad na tumugon sa mga bagay. Nauunawaan mo ba? (Oo.) Kung, kapag nahaharap ka sa anumang usapin, wala kang solusyon, walang paraan para harapin ito, at walang mga prinsipyo para sa pangangasiwa nito, kung gayon, wala kang abilidad na tumugon sa mga bagay. Hindi ba’t ang gayong mga tao ang may pinakamahinang abilidad na tumugon sa mga bagay? (Oo.)

Ang mga may pinakamahusay na abilidad na tumugon sa mga bagay ay ang mga tao na, kapag nahaharap sila sa mga espesyal na usapin o biglaang mga sitwasyon, ay kayang agad na husgahan at tukuyin ang mga ito, at pagkatapos ay nakakagawa ng mga medyo angkop na plano para sa pangangasiwa sa mga ito. Ang mga may katamtamang abilidad na tumugon sa mga bagay ay kayang pangasiwaan ang mga ordinaryo at nakagawiang usapin kapag nahaharap sila sa mga ito. Kaya nilang gumawa nang sumusunod sa mga proseso para mapanatili at mapamahalaan ang sitwasyon, o kaya ay magbago at magpalit ng mga tauhan—ayos naman sila sa paggawa ng ganitong uri ng gawain. Subalit kapag nakaharap sila ng mga biglaang sitwasyon, hindi nila kayang pangasiwaan ang mga ito. Kahit sabihin sa kanila ang mga prinsipyo, hindi nila mailapat ang mga ito; kahit bigyan sila ng awtoridad at hingin sa kanila na pangasiwaan ang usapin, hindi pa rin nila ito magawa. Ito ay pagkakaroon ng katamtamang abilidad na tumugon sa mga bagay. Ang mga may mahinang abilidad na tumugon sa mga bagay ay hindi maayos na pinapangasiwaan kahit ang mga nakagawiang usapin. Ang alam lang nila ay magsalita ng mga doktrina at mahigpit na sumunod sa mga regulasyon, at sa huli, hindi nalulutas ang ugat na sanhi ng problema kahit kaunti. Sapat na ang isang anticristo na nagdudulot ng mga panggugulo at nanlilihis ng mga tao para sumuko sila sa pangangaral ng ebanghelyo; sapat na rin ang isang huwad na lider na nagsasalita ng walang katuturan para itigil nila ang gawain ng ebanghelyo. Ang mga ito ba ay mga taong sumusunod sa kalooban ng Diyos? Hindi. Masyadong mahina ang abilidad ng gayong mga tao na tumugon sa mga bagay. Anumang sitwasyon ang lumitaw, ang mga taong may mahinang abilidad na tumugon sa mga bagay ay hindi ito kayang pangasiwaan. Halimbawa, kung may sunog na sumiklab sa isang silid, natataranta sila at agad na naghahanap ng fire extinguisher. Pagkatapos mahanap ang fire extinguisher, hindi nila alam kung paano ito gamitin at kailangan nilang hanapin ang mga instruksiyon. Bilang resulta, lalong lumalaki ang apoy. Nangyayari ito dahil hindi nila alam kung paano gamitin ang fire extinguisher at kaya naaantala ang mga bagay, at ito rin ay dahil sa kawalan nila ng abilidad na tumugon sa mga bagay. Ni hindi nila kayang harapin ang gayong apurahang sitwasyon tulad ng sunog; ito ay kawalan ng abilidad na tumugon sa mga bagay. Para magbigay ng isa pang halimbawa, kung ang isang bata ay nabulunan habang kumakain, at hindi ito makahinga at napapatirik na ng mata, natataranta ang mga taong ito. Hindi nila alam kung dapat ba nilang dalhin ang bata sa ospital o hindi, at hindi nila alam kung dapat ba nilang painumin ng tubig ang bata o hindi. Balisang-balisa sila na pinagpapawisan na sila at namumula ang mukha, pero sadyang hindi nila alam kung ano ang dapat gawin. Makalipas ang ilang sandali, umubo ang bata nang ilang beses at sa wakas ay muli na itong nakakahinga. Napakatagal nilang nataranta pero wala silang solusyon para lutasin ang problema. Mabuti na lang at masuwerte ang bata; kung hindi, baka namatay na ang bata sa ilalim ng kanilang pangangalaga. Ang mga taong mahina ang kakayahan ay wala talagang mga abilidad at walang magawa nang maayos. Ang kaunting doktrinang nauunawaan nila ay pawang mga regulasyon at islogan lang. Pagdating sa parehong mga tipikal at espesyal na sitwasyon, pare-pareho silang hindi kayang pangasiwaan o harapin ang mga ito. Samakatwid, sa usapin ng kanilang abilidad na tumugon sa mga bagay, ang gayong mga tao ay lalong walang-wala nito—salat sila rito. Kahit anong sitwasyon ang kanilang nakakaharap, hindi nila ito matugunan o mapangasiwaan—hindi nila maunawaan ang mga usaping ito. Iniisip nilang sapat na ang makapagbigkas ng ilang salita at doktrina at makasigaw ng ilang islogan, na nangangahulugan ito na mayroon silang kapital at kontento na sa buhay nila. Sa aktuwal, kapag may nangyayari, wala talagang saysay ang mga doktrinang alam nila. Gayumpaman, bigo silang mapagtanto na ito ay sumasalamin sa isang mahinang kakayahan—napakahina ng kanilang kakayahan, pero sila mismo ay hindi ito namamalayan. Hindi ba’t ito ay sukdulang mahinang kakayahan? (Oo.) Hindi ba’t ang gayong mga tao ay hangal? (Oo.) Ang mga hangal na tao ay utak-biya. Ano ang tinutukoy ng “utak-biya”? Ibig sabihin nito na gaano man karaming doktrina ang nauunawaan nila o gaano man karaming regulasyon ang nasusunod nila, kapag may nangyayari, wala sa mga regulasyon o doktrinang ito ang kayang makalutas sa aktuwal na problema. Pero hindi pa rin nila ito maarok, at iniisip nila, “Bakit hindi epektibo ang mga doktrina at regulasyong ito?” Kahit pa pigain nila ang utak nila, wala itong silbi—paano man sila magbulay-bulay, hindi pa rin nila matukoy kung paano pangangasiwaan o lulutasin ang problema. Ang ilang tao, kapag nangangasiwa ng mga anticristong insidente, ay hindi unang inililigtas ang mga nalihis ng mga anticristo, ni hindi nila sinusuportahan ang mga naging negatibo at ayaw nang dumalo sa pagtitipon dahil sa panlilihis ng mga anticristo. Ano ang una nilang ginagawa? Nagdaraos sila ng malalaking pagtitipon para talakayin kung ano ang mga pagpapamalas na mayroon ang mga anticristo, kung anong mga uri ng tao ang mga anticristo, ang mga pagkakaiba sa pagitan ng mga anticristo at ng mga may disposisyon ng mga anticristo, kung paano mismo makikilatis ang mga anticristo, kung paano mismo makikilatis ang mga may disposisyon ng anticristo—sa oras na matapos nilang mapagbahaginan ang lahat ng ito, ang ilan sa mga taong nalihis ng mga anticristo ay matagal nang umalis sa iglesia, at ang ilang naging negatibo at mahina ay hindi na dumadalo sa mga pagtitipon. Napalampas nila ang pinakamainam na panahon para mailigtas ang mga taong ito, tunay na nagdudulot sa mga ito ng malaking pinsala! Sa pagbubuod, ang mga may mahinang kakayahan ay may malaking depekto din pagdating sa kanilang abilidad na tumugon sa mga bagay—wala talaga sila nito. Huwag tingnan kung gaano kagaling magsalita ang isang tao o kung gaano siya kahusay sa pagbibigkas ng mga salita at doktrina at pagtatalakay tungkol sa teolohiya sa ilalim ng mga pangkaraniwang sitwasyon—tingnan lang kung mayroon siyang abilidad na pangasiwaan ang mga problema kapag nahaharap sa mga aktuwal na sitwasyon; lalo na kapag lumilitaw ang mga biglaang insidente, tingnan kung mayroon siyang abilidad na makagawa ng mga paghusga at ng abilidad na tukuyin ang mga bagay, kung may mga plano siya para pangasiwaan at lutasin ang mga problema. Kung mayroon, pinatutunayan nito na isa siyang taong may sarili niyang mga opinyon at alam niya kung paano pag-isipan ang mga bagay-bagay. Pero kung wala siyang abilidad na tukuyin ang mga bagay at ng abilidad na makagawa ng mga paghusga, at kapag may nangyayari, natataranta at nababalisa siya, at nagagawa lang niyang magsalita ng mga engrandeng doktrina at sumigaw ng mga islogan, ang taong ito ay hindi makalulutas ng mga problema at wala siyang silbi. Kahit gaano pa karami ang mga paghihirap, problema, o kapintasan ng iba pang tao, pareho lang ang ginagamit ng taong ito na mga teorya para ipaliwanag at harapin ang mga ito, at patuloy siyang nakikipagbahaginan sa ibang taong ito sa ganitong paraan, pero hindi niya kailanman nalulutas ang mga problema—ito ay ganap na kawalan ng abilidad na tumugon sa mga bagay. Ang kawalan ng abilidad na pangasiwaan ang mga problema ay siya mismong kawalan ng abilidad na tumugon sa mga bagay. Ang mga walang abilidad na tumugon sa mga bagay ay salat sa kakayahan. Sa pangkaraniwang pananalita, sila ay mga hangal, mangmang, at may pagkukulang sa pag-iisip. Kahit gaano pa karaming doktrina ang nasasabi nila, wala itong silbi—sadyang hindi magagamit ang mga ito. Dito nagtatapos ang ating pagbabahaginan tungkol sa ikawalong abilidad, ang abilidad na tumugon sa mga bagay.

Ika-siyam na Bilang: Ang Abilidad na Makagawa ng mga Desisyon

Ngayon, talakayin natin ang ikasiyam na abilidad—ang abilidad na makagawa ng mga desisyon. Ang abilidad na makagawa ng mga desisyon ay labis na sumusubok sa kakayahan ng isang tao; hindi ito taglay ng katamtamang tao. Ang mga taong tunay na nagtataglay ng kakayahan at abilidad na makagawa ng mga desisyon ay ang mga nasa antas na gumagawa ng mga desisyon. Kaya, ano ang pangunahing tinutukoy ng abilidad na makagawa ng mga desisyon? Tinutukoy nito kung paanong, kapag lumilitaw ang iba’t ibang tao, pangyayari, at bagay at hindi makilatis ng karamihan ng tao ang mga ito, ang ilang tao ay kayang kilatisin at pangasiwaan ang iba’t ibang uri ng problema at pangasiwaan ang iba’t ibang uri ng tao, batay sa mga salita ng Diyos at sa katotohanan. Ang abilidad na ito na pangasiwaan ang mga problema ay tinatawag na abilidad na makagawa ng mga desisyon. Ang mga may abilidad na ito na pangasiwaan ang mga bagay ay may abilidad na makagawa ng mga desisyon; ang mga walang abilidad na ito na pangasiwaan ang mga bagay ay walang abilidad na makagawa ng mga desisyon. Ano ang nauugnay sa abilidad na makagawa ng mga desisyon? Nauugnay rito ang abilidad ng mga tao na makaarok, abilidad na makagawa ng mga paghusga, abilidad na tukuyin ang mga bagay, at abilidad na tumugon sa mga bagay. Ang mga ito ay kolektibong tinatawag na abilidad na makagawa ng mga desisyon. Ang mga may abilidad na makagawa ng mga desisyon ay nagagawang parehong husgahan ang diwa ng mga problema at tukuyin ang mga katangian ng mga problema. Siyempre, ang mas mahalaga, kaya nilang maarok ang mga prinsipyo at patnubay para sa pangangasiwa ng iba’t ibang problema. Tanging ang mga kayang gawin ang mga bagay na ito ang mga taong may abilidad na makagawa ng mga desisyon. Halimbawa, sabihin natin na ang lahat ng tao ay sunod-sunod na nagsasalita tungkol sa kung ano-anong penomenon, katunayan, pati na mga umiiral na salik, sitwasyon, kondisyon at iba pa. Batay sa nabanggit kanina na iba’t ibang salik at kondisyon, ang mga may abilidad na makagawa ng mga desisyon ay nagpapasya sa huli kung paano mismo kikilos, kung ano dapat ang mga paraan at direksyon ng pagkilos, kung ano ang pinakamainam na antas na maaaring maabot, at kung ano ang pinakamababang antas na katanggap-tanggap—may batayang pamantayan sila. Pagkatapos, batay sa mga katotohanang prinsipyong nauunawaan nila, pinangangasiwaan nila ang mga problema. Ang mga mayroong abilidad na ito ay ang mga taong may abilidad na makagawa ng mga desisyon, at ang gayong mga tao ang may pinakamahusay na kakayahan. Anumang uri ng propesyonal na kasanayan ang nakakaharap nila, o anumang uri ng problema ang pinangangasiwaan nila, at kung ang problemang natuklasan ay may iisang aspekto o maraming aspekto, simple o komplikado, maaari nilang gamitin ang iba’t ibang impormasyon na lumilitaw mula sa lahat ng aspekto para husgahan ang diwa ng problema, pagkatapos ay suriin ang ugat na sanhi ng problema, at sa wakas ay magpasya kung paano kikilos batay sa problema at sa mga umiiral na kondisyon. Ang desisyong ito ay pangunahing nagagawa batay sa kung ano ang maaaring makamit sa ilalim ng mga umiiral na kondisyon, at ang landas ng pagkilos na napagpasyahan nila ay ang pinakamainam na solusyon. Ang mga kayang pangasiwaan ang mga problema sa ganitong paraan ay mga taong may abilidad na makagawa ng mga desisyon. Ang mga taong may ganitong uri ng abilidad na makagawa ng mga desisyon ay ang mga may napakahusay na kakayahan. Ang gayong mga tao lang ang nababagay na maging mga lider at nababagay na gumawa ng tungkulin sa isang grupo ng mga tagapagpasya. Ang mga taong may mahina o katamtamang kakayahan, kapag nahaharap sa anumang uri ng problema, ay kaya lang ikulong ang sarili nila sa mismong usapin at magsabi ng ilang mababaw na salita, at ganap na hindi nila kayang lutasin ang problema. Kahit na konsultahin nila ang iba at siyasatin ang isyu, sa huli ay hindi pa rin sila makabuo ng depinisyon at hindi nila alam kung paano kikilos. Ito ay kawalan ng abilidad na makagawa ng mga desisyon. Gaano man kakomplikado ang kasalukuyang sitwasyon o gaano man kahirap ang problema na kasalukuyang kailangang pangasiwaan at gaano man kalaki ang hadlang na maaaring makaharap sa paggawa nito, ang mga taong may abilidad na makagawa ng mga desisyon ay kaya itong pangasiwaan nang maayos nang naaayon sa mga prinsipyo, at ang pangangasiwa nila rito ay medyo naaangkop at maaasahan. Ang gayong mga tao ay ang mga may abilidad na makagawa ng mga desisyon. Kapag ang mga may katamtamang abilidad na makagawa ng mga desisyon ay nahaharap sa mga ordinaryong sitwasyon at ilang pangkaraniwang pangyayari sa iglesia, kaya nilang pangasiwaan ang mga ito. Pero kung makaharap nila ang ilang espesyal na tao, pangyayari, at bagay, nalilito sila, hindi alam kung paano haharapin o pangangasiwaan ang mga ito. Pagkatapos ng maraming pagsasaalang-alang, hindi pa rin sila makagawa ng malinaw na paghusga o makagawa ng desisyon. Ang mga taong may abilidad na makagawa ng mga desisyon ay alam na dapat hanapin ang mga katotohanang prinsipyo na pumupuntirya sa pinakabuod ng problema. Ang mga taong walang abilidad na makagawa ng mga desisyon ay hindi alam kung nasaan ang pinakabuod ng problema, kung paano maghanap, o kung ano ang hahanapin. Ito ang pagkakaiba sa pagitan ng mga ito. Kung, sa pamamagitan ng paghahanap, nalalaman ng isang tao kung ano ang gagawin, ipinapahiwatig nito na mayroon siyang katamtamang kakayahan. Para sa mga taong may mahinang kakayahan, kahit na maunawaan nila ang ilang katotohanang prinsipyo sa pamamagitan ng paghahanap at maramdaman nila noong oras na iyon na alam nila kung paano pangasiwaan ang usapin, hindi pa rin nila ito magawa kapag oras na para pangasiwaan ito. Naguguluhan sila: “Bakit hindi ko mailapat ang mga katotohanang prinsipyo na kakaunawa ko lang? Ano ang wala sa akin?” Muli, nalilito sila, at sa huli, hindi pa rin nila malutas ang problema. Ito ay kawalan ng abilidad na makagawa ng mga desisyon; ito ay pagkakaroon ng mahinang kakayahan. Ang mga taong may pinakamahinang kakayahan ay ginagawa lang ang anumang sabihin mo sa kanila. Kung hindi mo sasabihin sa kanila kung ano ang gagawin, hindi nila alam kung paano sila kikilos. Kapag ang mga tao sa antas na gumagawa ng mga desisyon ay nagbibigay ng awtorisasyon at atas o nagtatagubilin sa kanila na isagawa ang isang gampanin, magagawa lang nila ito sa anumang paraang sinabihan silang gawin ito. Gayumpaman, kung bakit mismo dapat gawin ang gampanin sa ganoong paraan, kung anong mga resulta ang dapat makamit ng gampanin, o kung ano ang dapat gawin at paano ito dapat pangasiwaan kung lumitaw ang mga hindi inaasahang sitwasyon na naiiba sa orihinal na senaryo, hindi nila alam ang anuman sa mga bagay na ito, at kailangan nilang magtanong-tanong, at hintayin ang iba na tumulong na malutas ang isyu. Ito ay kawalan ng abilidad na makagawa ng mga desisyon. Ang gayong mga tao ay tulad ng mga robot—maaari lang silang manipulahin at kontrolin ng iba, at wala silang awtonomiya. Ang abilidad na makagawa ng mga desisyon ay ganap na imposible para sa ganitong uri ng tao na walang kakayahan—sobrang layo niya sa abilidad na makagawa ng mga desisyon, sadyang hindi nila maabot ang ganitong abilidad. Ang abilidad na makagawa ng mga desisyon ay kailangan lang hatiin sa tatlong antas: mataas, katamtaman, at mababa. Ang mataas, katamtaman, at mababa ay tugma sa mahusay, katamtaman, at mahina. Ni hindi na nga nararapat na pag-usapan pa ang tungkol sa abilidad na makagawa ng mga desisyon pagdating sa mga taong walang kakayahan; anuman ang kanilang ginagawa, hindi sila makagawa ng mga desisyon. Halimbawa, hindi nila alam kung ano mismo ang naaangkop na isuot pagdating ng taglagas at medyo lumamig na ang panahon, at kung ano ang naaangkop na isuot pagdating ng taglamig at naging sobrang lamig na ang panahon—ni hindi nila taglay ang pinakabatayang pangkaraniwang kaalaman na ito, kaya hindi ba’t magiging isang biro na hilingin sa kanila na gumawa ng mga desisyon tungkol sa mga pangunahing usaping nauugnay sa gawain ng iglesia? Ang abilidad na makagawa ng mga desisyon ay ganap na imposible para sa mga taong walang kakayahan. Ang abilidad na makagawa ng mga desisyon ay pangunahing naaangkop sa mga nasa antas ng mga lider, manggagawa, at superbisor. Napakakaunti ng mga taong may mataas na abilidad na makagawa ng mga desisyon. Ano pa ang nasasangkot sa abilidad na makagawa ng mga desisyon? Sangkot dito ang mga kahihinatnan ng usapin na ginawan mo ng desisyon—kung ang mga kahihinatnan bang iyon ay magiging kapaki-pakinabang sa mga tao o magkakaroon ng negatibong epekto, at kung ang mga ito ba ay magkakaroon ng mabuting epekto sa pag-unawa ng mga tao sa katotohanan o pagkilos nang ayon sa mga prinsipyo—dapat mo itong tukuyin. Hindi totoo na ang kakayanan lang na gumawa ng mga desisyon, pagiging desidido, at mabilis na makapagpasya ay katulad ng pagkakaroon ng abilidad na makagawa ng mga desisyon. Nakadepende rin ito sa kung tama ba ang solusyon at ang layon at direksyon na napagpasyahan mo. Kung ang mga resultang nakakamit ay positibo, tunay na mayroon kang abilidad na makagawa ng mga desisyon. Kung ang mga resultang nakakamit ay negatibo—nanlilihis sa mga tao, nagdudulot sa kanila ng malaking pinsala, o sumisira sa kanila—iyon ay hindi anumang uri ng abilidad na makagawa ng mga desisyon. At kaya, ang paniniwala ng mga tao na ang lahat ng nangungunang personalidad at prominenteng personalidad ay may abilidad na makagawa ng mga desisyon, at na ang lahat ng nangungunang personalidad ay nagtataglay ng medyo mataas na kakayahan at medyo mataas na abilidad na makagawa ng mga desisyon, ay hindi isang tumpak na pananaw; ito ay isang ganap na maling opinyon. Kung tama ba ang mga desisyong ginagawa mo ay nakadepende rin sa kung ano ang mga prinsipyo, layon, at direksyon sa likod ng mga ito. Kung ang mga layon at direksyon ay kapaki-pakinabang sa sangkatauhan, at kung ang mga ito ay nagbibigay ng positibong tulong at kapaki-pakinabang sa pag-asal ng mga tao, pagsasagawa sa katotohanan, pagtamo sa kaligtasan, pagbabago sa disposisyon, at pagkatakot sa Diyos at pag-iwas sa kasamaan, tunay na mataas ang abilidad mong makagawa ng mga desisyon. Pero kung gagawa ka ng mga bulag na desisyon na mauuwi sa malubhang pananakit sa mga tao, nagdudulot sa kanila ng malaking pinsala, inililihis sila, nagdudulot sa kanila na mapalayo sa Diyos at mawala ang direksyon nila, ito ay pamiminsala sa mga tao at hindi masasabi na ikaw ay may abilidad na makagawa ng mga desisyon. Dito nagtatapos ang talakayan natin tungkol sa abilidad na makagawa ng mga desisyon.

Ika-sampung Bilang: Ang Abilidad na Magsuri at Magpahalaga ng mga Bagay

Ang susunod na abilidad ay ang abilidad na magsuri at magpahalaga sa mga bagay. Alam ba ninyo kung ano ang ibig sabihin nito? Isa itong hindi pangkaraniwang paksa. Ang abilidad na magsuri at magpahalaga ng mga bagay ay nangangahulugan na kung, kapag hinaharap ang isang tao, pangyayari, o bagay, kaya mong masuri at mapahalagahan ang mga kalakasan, merito, at mahahalagang aspekto nito mula sa impormasyong naoobserbahan at naaarok mo, at pagkatapos ay ilapat ang mga ito sa iyong sariling buhay at sa iyong pag-asal at mga pagkilos. Kung hindi mo kayang masuri at mapahalagahan ang isang bagay, hindi mo malalaman kung ano ang mga merito at kakulangan nito, hindi mo mauunawaan ang susi rito, at hindi ka magkakamit ng anumang pakinabang mula rito. Nangangahulugan ito na wala kang abilidad na magsuri at magpahalaga sa mga bagay. Gayumpaman, kung kaya mong magsuri at magpahalaga sa mga bagay, at matuto ng isang bagay na kapaki-pakinabang mula sa ilang usapin at ilapat ito sa iyong tunay na buhay, at kung ang natutunan mo ay kayang magbigay ng partikular na dami ng pagtulong sa iyong buhay bilang tao at sa iyong pagpili ng landas sa buhay, pinatutunayan nito na mayroon kang partikular na abilidad na magsuri at magpahalaga ng mga bagay. Kapag mas mataas ang abilidad mo sa aspektong ito, mas pinatutunayan nito na mayroon kang mahusay na kakayahan. Magbigay tayo ng isang simpleng halimbawa: ang pagtingin sa isang pinta. Kahit na hindi ka nag-aral ng sining, kung kaya mong maobserbahan ang komposisyon ng isang pinta at maintindihan ang kahulugang nilalaman nito mula sa perspektiba ng pagkatao—at ang perspektiba mo ay higit na napakatumpak at nauugnay sa pagiging tao—at kaya mong makita ang ilang kongkretong bagay na nauugnay sa pagiging tao sa loob nito at pagkatapos ay ilapat ang mga bagay na ito sa iyong sariling buhay o gawain, pinatutunayan ng pagpapamalas na ito na mayroon kang abilidad na magsuri at magpahalaga ng mga bagay. Ang saklaw ng abilidad na magsuri at magpahalaga sa mga bagay ay tumutukoy sa ilang medyo kongkretong bagay, hindi sa mga abstraktong bagay. Ang mga abstraktong bagay ay kinabibilangan ng mga kulay, mga gawang sining, at iba pa. Dahil ang mga bagay na ito ay hindi nauugnay sa pagiging tao, hindi sapat na kongkreto, at malayong-malayo ang mga ito mula sa normal na pag-iisip ng tao at sa ilang bagay na nasa buhay ng tao, at hindi malapit na nauugnay sa buhay, hindi natin ikinakategorya ang mga ito sa loob ng saklaw ng abilidad na magsuri at magpahalaga ng mga bagay. Para sa ilang bagay na medyo malapit sa buhay, na naglalaman ng ilang natatagong kahulugan o na nauugnay sa pagiging tao, kung nagagawa mong suriin, kilatisin, at ilapat ang mga ito; kung nakikita mo ang mga merito ng mga ito gayundin ang mga disbentaha ng mga ito, at mayroon kang sarili mong mga kaisipan at pananaw sa mga ito, at kaya mong maunawaan ang mga aspektong kapaki-pakinabang sa pagkatao ng mga tao; at kung kaya mong kilatisin ang anumang baluktot at hindi pleksibleng mga elemento na labag sa katotohanan kapag naroroon ang mga ito; kung gayon, ito ay tinatawag na pagkakaroon ng abilidad na magsuri at magpahalaga sa mga bagay. Kung hindi mo masuri ang mga bagay na ito at, kapag tumitingin ka sa isang kongkretong bagay, kaya mo lang makilatis ang mga kalakasan at disbentaha nito sa usapin ng doktrina pero hindi mo makita kung sa aling mga aspekto ng pagkatao mismo ito nauugnay sa pang-araw-araw na buhay, ang iyong abilidad na magsuri at magpahalaga sa mga bagay ay katamtaman. Kung titingnan mo ang isang gawang sining at, pagkatapos itong paulit-ulit na suriin, hindi mo pa rin alam kung ano ang sinusubukan nitong ipahayag, o kung bakit ito ginawa ng lumikha nito sa ganitong paraan, at ang gawang sining man ay nauugnay sa pagkatao o hindi, hindi mo makita kung ano ang mga esensyal na bagay na nilalaman nito, at hindi mo makita ang susi rito, nangangahulugan ito na wala kang abilidad na magsuri at magpahalaga sa mga bagay. Ang kawalan ng abilidad na magsuri at magpahalaga ng mga bagay ay nangangahulugan na wala kang mga pananaw sa anumang bagay at madali kang nalilihis ng mga kalakaran sa lipunan o ng mga partikular na negatibong bagay na isinusulong ng mga tao—ibig sabihin, maaari mong ituring ang isang bagay na likas na negatibo na parang ito ay positibo, at tanggapin ito. Ang kahihinatnan nito ay na malalason ka nito, at kung ang bagay na ito ay mananatili sa iyo sa loob ng mahabang panahon at magiging malalim na nakaugat sa iyo, makahahadlang at makasasagabal ito sa pagtanggap mo sa katotohanan. Magbigay tayo ng isa pang halimbawa tungkol sa abilidad na magsuri at magpahalaga sa mga bagay. Halimbawa, sabihin nang ang raw footage ng isang pelikula ay may haba na tatlong oras, at pagkatapos itong i-edit, ang haba ng pelikula ay naging dalawang oras at apatnapung minuto. Ito ba ang karaniwang haba ng isang pelikula? (Hindi.) Ano ang ipinapahiwatig nito? (Ipinapahiwatig nito na ang mga gumawa ng pelikula ay walang abilidad na magsuri at magpahalaga sa mga bagay.) Ano ang partikular na kahulugan ng kawalan ng abilidad na magsuri at magpahalaga ng mga bagay para sa isang pelikula? (Ibig sabihin nito na hindi sila makapili ng mas magandang footage, at hindi makagawa ng mga tumpak na paghusga tungkol sa kung aling footage ang dapat panatilihin at kung alin ang dapat alisin.) Hindi nila alam kung anong tema ang layon ng pelikula na iparating o kung aling mga eksena ang malapit na nauugnay sa tema. Bilang resulta, hindi sila makapagdesisyon kung ano ang pananatilihin at kung ano ang aalisin. Ibig sabihin, hindi nila alam kung aling mga eksena at mga punto sa kuwento ang hindi kailangan, at bahagya lang na nauugnay sa tema at maaaring alisin, at kung aling mga eksena at punto sa kuwento ang pinakanauugnay sa tema at kailangang panatilihin. Dahil wala silang abilidad na magsuri at magpahalaga sa mga bagay, sa panahon ng pag-eedit ay “nagpapakita sila ng awa,” nadarama na ang ganito at ganyang eksena ay hindi maaaring tanggalin. Sa huli, matapos ang labis na pagsisikap, inaalis lang nila ang mga eksenang may mga halatang isyu o mga footage na hindi maganda ang pagkakakuha. Tungkol naman sa nilalaman na hindi malapit na nauugnay sa tema, pinapanatili nila ang lahat ng iyon. Ito ay kawalan ng abilidad na magsuri at magpahalaga sa mga bagay. Hindi malinaw ang pagkaunawa nila sa depinisyon ng isang pelikula; tungkol naman sa mga partikular na anyo at mga teknik ng pagpapahayag ng pelikula at sa pagkakaugnay-ugnay sa pagitan ng bawat eksena, pati na kung aling mga eksena ang tunay na mga eksena ng pelikula, hindi nila nauunawaan ang alinman sa mga ito. Ito ay kawalan ng abilidad na magsuri at magpahalaga sa mga bagay. At kaya, sa panahon ng filming, puno sila ng kumpiyansa; sa panahon ng pag-eedit, puno ng pagkabagabag ang kanilang mukha; at pagdating sa pag-review, labis-labis silang nag-aalala. Pagkatapos ng review, pakiramdam nila na siguradong-sigurado sila kung paano magpapatuloy dahil, sa pamamagitan ng gabay ng ang Itaas, natutuhan nila kung aling mga eksena ang dapat tanggalin, at malakas ang loob na tinanggal ang mga ito. Gaano nila napaiksi ang pelikula sa huli? Napaiksi nila ito sa haba na isang oras at apatnapung minuto. Labis na sumasama ang loob ng mga cameraman: “Hindi ba’t pag-aaksaya ito sa mga bunga ng pagtatrabaho namin? Anim na buwan kaming nagpakapagod sa pagshu-shoot ng napakaraming footage, pero naging walang-awa ka, pinatanggal mo ang ganito at ganyan—pelikula pa rin ba ito?” Ang tugon Ko ay na tama mismo ang pagbabawas nang napakarami—ganito dapat ang isang pelikula. Ang mayroon ka noon ay hindi isang pelikula; sa pinakamainam, isa itong drama sa telebisyon. Ang katotohanan ay hindi maabot ng mga taong may mahinang abilidad na magsuri at magpahalaga sa mga bagay—ang pakikipagbahaginan sa kanila sa katotohanan ay hindi magkakamit ng anumang resulta. Pagdating sa anumang mga bagay o anumang mga ideya at pananaw, hindi nila masuri kung alin ang umaayon sa mga pangangailangan at pamantayan ng normal na pagkatao, kung alin ang labag sa normal na pagkatao, kung alin ang tunay at praktikal, kung alin ang hungkag at imahinasyon lang, kung alin ang naaayon sa mga hinihingi ng Diyos, at kung alin ang labag sa mga layunin ng Diyos. Pagdating sa isang pelikula, kung aling mga eksena ang gumaganap ng sumusuportang papel sa tema, diretsahan sa punto at direktang nagpaparating ng tema, at mahalaga sa pagpapahayag ng buod ng tema, at kung alin ang walang kaugnayan at hindi kinakailangan—hindi nila makilatis ang mga bagay na ito, at hindi nila maunawaan ang anuman sa mga ito. Pagdating sa pag-edit, palagi silang “nagpapakita ng awa” at atubiling magtanggal ng footage. Ito ay kawalan ng abilidad na magsuri at magpahalaga sa mga bagay. Kung, pagkatapos ma-shoot ang materyal, sa pamamagitan ng pagsasaalang-alang sa mga ideya na layong iparating ng pelikula at ang direksyon na layon nitong masabi, alam mo kung aling mga eksena ang hindi dapat maisama, kung aling mga eksena ang walang sapat na epekto, at kung aling mga eksena ang reserba lang na hindi kailanman nilalayong gamitin kundi inihanda lang bilang reserba kung sakaling lumitaw ang ilang espesyal na sitwasyon—kung sa puso mo ay naisaalang-alang mo ang mga usaping ito, at mayroon kang mga plano para sa pangangasiwa sa mga ito at mga solusyon, tinatawag itong pagkakaroon ng abilidad na magsuri at magpahalaga sa mga bagay. Kung hindi mo magawa ang anuman sa mga bagay na ito, at ang mga perspektiba at pamamaraang ginagamit mo para isaalang-alang at tingnan ang mga problema ay walang batayan, at hindi ka makabuo ng tamang kongklusyon sa huli, nangangahulugan ito na wala kang abilidad na magsuri at magpahalaga sa mga bagay. Siyempre, karamihan ng tao sa iglesia ay walang abilidad na magsuri at magpahalaga sa mga bagay. Ang abilidad na magsuri at magpahalaga sa mga bagay ay hindi lang tungkol sa kung gaano mo nakikilatis ang isang piyesa ng gawang sining, ang isang nilikhang sining, o ang isang bagay na nagsisilbi bilang espirituwal na panustos o isang pilosopikal na teorya tungkol sa pagkatao ng mga tao—ang susi ay na dapat magkaroon ka rin ng tumpak na pananaw sa mga bagay na ito. Sa isang banda, ang pananaw mo ay dapat umaayon sa mga katunayan at sa mga pangangailangan ng pagkatao. Sa kabilang banda, ang nauunawaan at naaarok mo ay dapat umaayon sa mga positibong bagay at sa mga batas ng lahat ng bagay; hindi ito dapat maging hungkag at baluktot, at sa huli, ang mahalaga ay ang pag-ayon sa mga katotohanang prinsipyo. Kung bukod sa nakikita mo kung anong mga ideya at pananaw ang ipinaparating, kung hindi ka lang naiipit sa antas na iyon, nakikita mo rin kung ang mga ideya at pananaw ba na ito ay aktuwal na tama, kung aktuwal na umaayon ba ang mga ito sa mga pangangailangan ng pagkatao, kung aktuwal na dalisay ba ang mga ito, at kung aktuwal na naaayon ba ang mga ito sa katotohanan—kung kaya mong gawin ang lahat ng bagay na ito—isa kang taong may mahusay na abilidad na magsuri at magpahalaga sa mga bagay. Ang mga taong may mahusay na abilidad na magsuri at magpahalaga sa mga bagay ay ang mga may mahusay na kakayahan. Kung hindi mo kayang makamit ang lahat ng bagay na ito o katamtaman mo lang na nakakamit ang mga ito, ang abilidad mo na magsuri at magpahalaga sa mga bagay ay katamtaman lang. Kung pundamental mong hindi maintindihan ang mga usaping ito—halimbawa, kung hindi mo maunawaan ang anumang mga gawang audio-visual, mga akdang pampanitikan at masining na gawa, likhang-sining, at iba pa, kung abstrakto o kongkreto man ang mga ito, at nakikita mong ganap na hindi maarok ang mga ito, tulad ng isang banyagang wika, at wala kang kapasidad sa loob ng pagkatao mo na suriin at pahalagahan ang gayong mga bagay, kung gayon, wala kang abilidad na magsuri at magpahalaga sa mga bagay; ikaw ay isang taong walang kakayahan. Kung, sa pamamagitan ng pag-oobserba sa dating o sikolohikal na kalagayan at sa kabuuang ekspresyon ng kalagayan ng pag-iisip ng isang karakter sa loob ng isang eksena nang may mga partikular na kulay, partikular na ilaw, at isang partikular na kapaligiran, nalalaman mo ang magiging epekto ng eksenang ito sa isipan ng mga manonood, kung gayon ay nagtataglay ka ng abilidad na magsuri at magpahalaga sa mga bagay. Gayumpaman, ang mga taong walang abilidad na magsuri at magpahalaga sa mga bagay ay hindi ito makita. Sinasabi nila, “Ano naman kung ang ilaw ay malamlam o hindi, o kung ang mga kulay ay maganda o hindi? Hindi ba’t ganoon pa rin naman ang karakter? Paano mo nalalaman kung ano ang kalagayan ng isipan niya? Bakit hindi ko ito makita?” Ito ay kawalan ng abilidad na magsuri at magpahalaga sa mga bagay. Paano mo man ito ipaliwanag sa kanila, maaaring sabihin nilang nauunawaan nila, pero sa aktuwal, sa puso nila ay hindi pa rin nila ito naiintindihan. Ang larangang ito ay palaging mananatiling banyaga sa kanila. Ang mga taong walang abilidad na magsuri at magpahalaga sa mga bagay, anumang uri ng gawain ang ginagawa nila o anumang uri ng akdang pampanitikan o masining na gawa ang tinitingnan nila, ay hindi maipahayag ang sarili nilang mga kaisipan at pananaw. Lalo na para sa gawain o mga likha na nangangailangan ng pagpapahayag ng malalim na kahulugan, nagpapahayag ng tema, o nagtutustos ng espirituwal na gabay, hindi nila ito magawa nang maayos at hindi nila kayang maging mahusay para sa gayong mga gampanin. Kung nagtataglay ka ng abilidad na magsuri at magpahalaga sa mga bagay at, dagdag pa roon, nauunawaan mo rin ang katotohanan, kung gayon, para sa gawain ng sambahayan ng Diyos na nauugnay sa pelikula, panitikan, at sining, na kinasasangkutan ng abilidad na magsuri at magpahalaga sa mga bagay, kaya mo itong gawin nang maayos, maging mahusay rito, at tuparin nang maayos ang ganitong uri ng tungkulin. Kung wala kang abilidad na magsuri at magpahalaga sa mga bagay, mayroon kang mahinang kakayahan at hindi mo kayang maging mahusay para sa ganitong uri ng gawain. Sinasabi ng ilang tao, “Napakaraming taon ko nang nakikinig sa katotohanan at nauunawaan ko ang mga katotohanang prinsipyo. Ibig sabihin ba niyon na kaya kong maging mahusay para sa ganitong uri ng gawain?” Hindi pa rin iyan sapat. Kahit na nakakaunawa ka ng kaunting katotohanan, kung wala ang abilidad na magsuri at magpahalaga sa mga bagay bilang pampuno, makakagampan ka lang ng gawain tulad ng pangangaral ng ebanghelyo o pagdidilig sa iglesia. Gayumpaman, para sa gawaing kinasasangkutan ng abilidad na magsuri at magpahalaga sa mga bagay, hindi ka magiging mahusay rito. Samakatwid, kung ang ilang tao ay maling napili para sa ganitong uri ng gawain at ngayon ay napagtatanto nila na wala silang potensyal sa larangang ito at likas na wala silang abilidad na magsuri at magpahalaga sa mga bagay, dapat agad silang magbitiw, sinasabing, “Hindi ko kayang gawin ang gawaing ito. Ang pagkatao ko ay hindi nagtataglay ng abilidad na magsuri at magpahalaga sa mga bagay.” Siyempre, nagtataglay ka man ng abilidad na magsuri at magpahalaga sa mga bagay o hindi, ito ay isang pamantayan sa pagsusuri sa kakayahan ng isang tao. Bagama’t hindi ito pangunahing pamantayan, para sa ilang espesyal na gawain, ang abilidad na magsuri at magpahalaga sa mga bagay ay kinakailangan din. Dito nagtatapos ang pagbabahaginan natin tungkol sa abilidad na magsuri at magpahalaga sa mga bagay. May isa pang abilidad, ang abilidad na maging inobatibo, na pagbabahaginan natin sa susunod.

Ang pagbabahaginan ba sa ganitong paraan ay mas nagpapalinaw ng mga bagay para sa inyo? (Oo.) Kung nagsasalita lang Ako gamit ang mga pangkalahatang termino, sinasabing, “Ang kakayahan ng isang tao ay sinusuri batay sa kanyang pagiging mahusay at epektibo sa paggawa ng mga bagay,” magagawa lang ninyo na bigkasin ang doktrinang ito, pero hindi pa rin magiging malinaw sa inyo kung anong mga partikular na aspekto ang tinutukoy ng kakayahan. Kalaunan, naisip Ko na mas mainam na magbahaginan nang mas partikular; kapag nagkamit kayo ng kalinawan sa paksang ito, magagawa ninyong tumpak na suriin at malinaw na maunawaan ang sarili ninyong kakayahan. Makakatulong ito sa inyo na malaman kung paano lulugar at hindi magkaroon ng labis na pagtingin sa sarili ninyong mga abilidad. Ang pagtingin nang malinaw at pag-unawa sa sarili ninyong mga abilidad, pagtukoy sa kung ang inyong kakayahan ba ay mahusay, katamtaman, mahina, o hindi umiiral, at pagtukoy sa kung saang grupo kayo nabibilang—ang paghahanap sa inyong wastong lugar sa ganitong paraan, ay nagbibigay-kakayahan sa inyo na kumilos at umasal nang may mabuting pag-uugali. Sa isang banda, binibigyang-kakayahan kayo nito na magkaroon ng tumpak na pagkaunawa sa inyong sarili. Sa kabilang banda, sa usapin ng paglutas sa inyong mga tiwaling disposisyon, nagbibigay rin ito ng partikular na dami ng tulong para sa pagbabago sa inyong mayabang na disposisyon. Hindi ba’t tama iyon? (Oo.) Tapusin na natin dito ang pagbabahaginan ngayon. Paalam!

Ang 11 Pamantayan sa Pagsusuri sa Kakayahan ng Isang Tao

Noong huling pagtitipon, nagbahaginan tayo tungkol sa kung ano ang kakayahan, pati na kung paano suriin ang kakayahan ng isang tao. Sa kabuuan, ilan ang nilista nating pamantayan para sa pagsuri sa kakayahan ng isang tao? (Labing-isa.) Muling ulitin ang labing-isang pamantayang ito. (Abilidad na matuto, ang abilidad na makaunawa ng mga bagay, abilidad na makaarok, ang abilidad na tumanggap ng mga bagay, kognitibong abilidad, ang abilidad na gumawa ng mga paghusga, ang abilidad na tumukoy ng mga bagay, ang abilidad na tumugon sa mga bagay, abilidad na makagawa ng mga desisyon, ang abilidad na magsuri at magpahalaga ng mga bagay, at abilidad na maging inobatibo.) Ang bawat isa sa labing-isang abilidad na ito ay bahagi ng pamantayan ng komprehensibong kakayahan ng isang tao. Noong nakaraan, pinagbahaginan natin ang sampu sa mga ito, na nagbahaginan tayo hanggang sa abilidad na magsuri at magpahalaga ng mga bagay. Para sa bawat abilidad, nagbahaginan tayo tungkol sa mga pagpapamalas ng mahusay na kakayahan, katamtamang kakayahan, mahinang kakayahan, at kawalan ng kakayahan. Ang mga taong walang kakayahan ay halos walang mga kalakasan, walang mga tunay na hilig o libangan. Kapag nahaharap sa anumang bagay, wala silang mga opinyon at walang abilidad na gumawa ng mga paghusga. Wala silang abilidad na tumukoy ng mga tao, pangyayari, at bagay; wala rin silang abilidad na tumanggap ng anumang bagay, at siyempre, masasabing lalong wala silang abilidad na tumugon sa mga bagay o abilidad na makagawa ng mga desisyon. Dahil ang gayong mga tao ay walang mga kalakasan, lalong hindi sila konektado sa abilidad na magsuri at magpahalaga ng mga bagay.

Ika-sampung Bilang: Ang Abilidad na Magsuri at Magpahalaga ng mga Bagay

Tungkol sa abilidad na magsuri at magpahalaga ng mga bagay, sa huling pagtitipon, nagbahaginan tayo tungkol sa bahagi ng nilalaman nito. Ano ang pangunahing tinutukoy ng abilidad na magsuri at magpahalaga ng mga bagay? Ang pagsusuri ay tumutukoy sa tinatawag ng mga tao na pagkilatis, sa usapin ng abilidad na tukuyin ang mga kaisipan, pananaw, paninindigan, at ang mga itinataguyod na tema ng mga tao, pangyayari, at bagay. Ang abilidad na magsuri at magpahalaga ng mga bagay ay pangunahing kinasasangkutan ng mga kaisipan at pananaw ng isang tao tungkol sa mga partikular na isyu; ibig sabihin, mga bagay na nauugnay sa mundo ng kaisipan. Kung mayroon kang abilidad na tukuyin at pahalagahan ang mga bagay na ito, ikaw ay isang tao na mayroong abilidad na magsuri at magpahalaga ng mga bagay. Kung hindi mo alam kung paano makita at pundamental na hindi mo madama ang mga isyung ito na nauugnay sa mga kaisipan at pananaw, hindi ka maituturing na mayroong abilidad na magsuri at magpahalaga ng mga bagay—ang abilidad na ito ay walang kinalaman sa iyo. Gayumpaman, kapag nahaharap ka sa isang bagay, kung kaya mong matukoy ang pinagmulan ng bagay na ito at ang pakay sa likod nito, at kung kaya mong matukoy kung ang mga kaisipan at pananaw ba na ipinaparating at itinataguyod nito ay tama o hindi, at kaya mo ring matukoy kung ang mga kaisipan at pananaw ba na ito ay may batayan, kung ang mga ito ba ay mga positibo o negatibong bagay, at kung ang mga ito ba ay umaayon sa mga batas ng pag-unlad ng mga bagay o malapit sa mga penomenon na nakapaloob sa mga batas na namamahala sa lahat ng bagay na nilikha ng Diyos—kung mayroon kang ganitong uri ng abilidad na magsuri at magpahalaga ng mga bagay, pinapatunayan nito na ang kakayahan mo ay talagang mahusay. Kung ang mga kaisipan at pananaw na itinataguyod ng bagay na ito, o ang direksyon at mga layon na itinataguyod nito, ay naglalaman ng mga kamalian, pagkabaluktot, mga bagay na hindi naaayon sa pagkatao o sa lohika ng pag-iisip, o mga bagay na sa pundamental ay hindi umaayon sa mga obhetibong batas na namamahala sa lahat ng bagay na nilikha ng Diyos—kung kaya mong matukoy ang lahat ng ito, at kaya mong matukoy pareho kung ano ang tama at kung ano ang hindi tama, sapat na ito para patunayan na ikaw ay mayroong abilidad na magsuri at magpahalaga ng mga bagay at na mataas ang iyong abilidad na magsuri at magpahalaga ng mga bagay; ang katunayan na mayroon kang abilidad na ito ay nangangahulugan na napakahusay ng iyong kakayahan. Halimbawa, kapag nagbasa ka ng isang artikulo na isinulat ng isang kapatid sa iglesia, kaya mong matukoy kung ang kanyang pagkaunawa sa mga bagay, ang kanyang pagkaunawa sa kalikasang diwa ng mga tao, at ang kanyang pagkaunawa sa mga salita ng Diyos ay umaayon ba sa mga katotohanang prinsipyo, kung ang mga pananaw ba na ipinahayag sa artikulo ay baluktot, at kung ang perspektiba at paninindigan na mayroon ito ay tama ba o hindi tama—kaya mong matukoy ang lahat ng bagay na ito. Kung kaya mong sumang-ayon sa mga kaisipan at pananaw sa loob ng artikulo na tama; at kung kaya mo ring matukoy at itama ang mga walang-katotohanan na kaisipan at pananaw na nakapaloob sa artikulo, at alam mo kung bakit hindi tama ang gayong mga kaisipan at pananaw, at kung aling mga aspekto ng lohika ng pag-iisip o aling mga obhetibong batas ng mga positibong bagay ang nilalabag ng mga ito, at, sa mas malalim na antas, nakikita mo kung aling aspekto ng mga katotohanang prinsipyo ang nilalabag ng mga ito, kung saan pinagsabihan na ng Diyos ang sangkatauhan tungkol doon—pinapatunayan nito na mahusay ang kakayahan mo. Sa isang banda, kung kaya mong makita kung anong mga positibong bagay ang mayroon sa artikulong ito na karapat-dapat na matutunan, at kaya mo ring masuri kung anong positibong direksyon ang ibinibigay nito sa mga tao, pati na kung anong positibong panustos, pagtulong, at pagsuporta ang dinadala nito—at, higit pa rito, kung kaya mong malaman kung aling mga nakasasama, negatibo, at baluktot na bagay ang nilalaman ng artikulo; kung anong mga walang-katotohanan na kaisipan at pananaw ang nilalaman nito na maaaring umakay sa pag-iisip ng mga tao sa isang masamang direksyon, at kung anong mga negatibong epekto ang maaaring idulot ng mga ito sa mga tao; kung paano dapat itama ang mga walang-katotohanan na bagay na ito; at kung paano dapat punan ang ilang partikular na kakulangan para magbigay ito ng higit pang pakinabang sa mga tao—kung gayon, ito ay isang pagpapamalas ng pagkakaroon ng abilidad na magsuri at magpahalaga ng mga bagay. Halimbawa, sa pag-aaral ng sayaw, kapag inoobserbahan mo ang isang pagtatanghal ng sayaw, kaya mong matukoy kung aling mga galaw ang puno ng pagkatao, na ipinapahayag ang mga kaisipan at kahilingan sa loob ng pagkatao, at nagmumula sa perspektiba ng pagkatao, at nakabatay sa pagkatao, at labis na umaayon sa mga pangangailangan ng konsensiya at katwiran ng normal na pagkatao; at kaya mong matukoy kung aling mga galaw, mga ekspresyon ng mukha, at mga mapagpahayag na pamamaraan ng galaw ng katawan, pati na ang mga kaisipang itinataguyod sa loob ng mga ito, ang positibo at makapagpapayaman sa espirituwal na mundo ng isang tao—nagagawa mong makita ang lahat ng bagay na ito. Hindi mo lang nagagawang sumayaw o magtanghal ng ilang simpleng galaw—sa halip, kaya mong makita ang mga kaisipang itinataguyod sa isang pagtatanghal ng sayaw; kaya mong maunawaan ang kahulugan ng mga kaisipan sa loob nito, pati na ang mga anyo ng sayaw na ginamit sa ilalim ng paggabay ng mga kaisipang ito. Kung ang mga anyo ng sayaw at ang galaw ng katawan ay kapaki-pakinabang sa mga tao, at isang bagay na dapat mong matutunan, tanggapin, at pagkuhanan—nagagawa mong makita at matutunan ang mga bagay na ito, at kaya mong tanggapin ang mga positibong elemento nito—kung gayon, isa itong pagpapamalas ng pagkakaroon ng abilidad na magsuri at magpahalaga ng mga bagay. Siyempre, kung ang sayaw ay nagpapakita ng ilang baluktot na kaisipan na hindi umaayon sa pagkatao, at kaya mo ring makita ang mga ito, at kaya mong matukoy kung nasaan ang mga kamalian, at alam mo rin kung ano ang mali sa ganitong anyo ng presentasyon, at kung ano ang mga kaisipang gumagabay sa likod nito—kung kaya mong makita at matukoy ang lahat ng ito, isa rin itong pagpapamalas ng pagkakaroon ng abilidad na magsuri at magpahalaga ng mga bagay. Pagkatapos maibigay ang dalawang halimbawang ito, nauunawaan na ba ninyo ngayon kung ano ang abilidad na magsuri at magpahalaga ng mga bagay? Naitatag na ba ang pamantayang ito para sa pagsukat kung ang isang tao ba ay mayroong mahusay na kakayahan at abilidad na magsuri at magpahalaga ng mga bagay? (Oo.)

Kung may makita kang isang bagay at alam mo ang mga kaisipan at pananaw na itinataguyod nito o ang perspektiba at paninindigan nito, pero hindi mo alam kung tama ba o hindi ang mga kaisipan at pananaw na ito, kung gayon ay wala kang masyadong abilidad na tumukoy ng mga bagay. Maaaring madama mo lang na, “Talagang maganda ang sayaw na ito; talagang maganda ang artikulong ito; talagang maganda ang pelikulang ito; may artistic value ito, at mahusay ang mga teknik nito sa pagpapahayag,” nang inoobserbahan at inaaral lang ang tungkol sa bagay na ito mula sa perspektiba ng industriya o mula sa perspektiba ng kaalaman, pero hindi mo magawang matukoy kung ang mga kaisipan at pananaw na itinataguyod ng bagay na ito ay tama ba o hindi tama, wasto o mali, positibo o negatibo; at maaari kang magtanong ng mga katanungan tulad ng, “Ang mga kaisipan at pananaw bang ito ay naaayon sa katotohanan? Ang akto ba na ito ay alinsunod sa pagkatao? Naaayon ba ito sa mga batas ng pag-unlad ng mga bagay? Umiiral ba ang gayong mga tao? Naganap ba ang gayong mga pangyayari? Isa ba itong positibong bagay?” Kung ang bawat pangungusap na binibigkas mo ay nagtatapos sa isang tandang pananong, wala kang abilidad na tumukoy ng mga bagay. Kung alam mo lang ang teknikal, propesyonal, o batay-sa-kaalaman na mga aspekto na nasasangkot, pero pagdating sa mga bagay sa antas ng kaisipan, wala kang abilidad na husgahan kung ang mga ito ba ay tama o hindi, wasto o mali, ano ang sinasabi nito tungkol sa iyong kakayahan? Ipinapahiwatig nito na mayroon kang katamtamang kakayahan. Bagama’t mayroon kang kaunting abilidad na magsuri at magpahalaga ng mga bagay, ang abilidad mo ay limitado sa pagpapahalaga sa mga kaisipan ng may-akda mula sa isang teknikal at propesyonal na perspektiba. Kaya mo lang maintindihan o maunawaan kung bakit ginawa ng may-akda ang kanyang ginawa, pero hindi mo masuri kung ang mga kaisipan at pananaw ba na itinataguyod niya ay tama o hindi, at kung ang mga ito ba ay mga positibong bagay, o kung gaano kalaki ang epekto ng mga kaisipan at pananaw na ito sa mga tao sa sandaling maipresenta ang mga ito, o kung ito ba ay isang positibong epekto o negatibong epekto, o kung ano ang mga kahihinatnang idinudulot ng mga ito sa mga tao—hindi mo alam ang anuman sa mga ito. Batay sa antas na ito, ang kakayahan ng gayong mga tao ay katamtaman lang. Kaya lang nilang magpahalaga pero hindi nila kayang magsuri, kung kaya, hindi nila kayang maabot ang kakayahan ng pagkakaroon ng abilidad na magsuri at magpahalaga ng mga bagay. Ang ilang tao, anumang tungkulin ang ginagawa nila, ay may napakahinang abilidad na tumukoy ng mga bagay. Iniisip nila na ang anumang paraan ng paggawa ng mga bagay ay katanggap-tanggap. Ang kanilang mga pananaw at saloobin ay napakalabo at ganap na hindi malinaw. Anuman ang sabihin ng sinuman, kaya nila itong tanggapin, nang walang mga tumpak na pananaw o prinsipyo ng pagsasagawa. Bilang resulta, hindi nila nagagawa nang maayos ang anumang tungkulin. Anumang gawain ang isinasagawa nila, partikular silang malabo at hindi malinaw pagdating sa pagtukoy at pagtatakda ng mga hangganan tungkol sa pagkapositibo o pagkanegatibo, at sa pagiging wasto o pagiging mali, ng iba’t ibang kaisipan at pananaw na lumilitaw sa panahon ng kanilang gawain. Kapag tinatanong sila ng mga tao ng, “Lumitaw ang ganitong uri ng kaisipan o pananaw—tama ba ito?” sinasabi nila na, “Malaya ang isipan ng mga tao. Hindi dapat makulong ang mga ito. Dapat mayroong pagkakaiba-iba—ang anumang uri ng kaisipan ay dapat tulutang maipresenta at maipahayag.” Ito ang kanilang pananaw tungkol sa pag-iral ng iba’t ibang kaisipan. Ibig sabihin, anumang mga kaisipan o pananaw ang lumitaw—ang mga ito man ay wasto o mali, tama o hindi tama—naniniwala sila na dapat tulutang umiral ang lahat ng ito, at na dapat na ipresenta nang malaya ang mga ito. Iniisip nila na, hangga’t nag-iisip sa kung anong paraan ang isang tao, hangga’t may kung anong pangangailangan ang isang tao, hangga’t may tagapakinig sa kung anong kaisipan o may mga taong nagtataguyod nito, kung gayon ay may halaga sa pag-iral nito. Napakalabo ng kaisipan at pananaw nilang ito. Sa mga salita ng mga walang pananampalataya, madalas itong umiiral sa isang “gray area” nang walang mga hangganan. Ang mga taong ito ay walang mahihigpit na pamantayan o sukatan para sa paghusga kung ang mga bagay ba ay tama o hindi tama. Masasabi rin na ang gayong mga tao ay walang paninindigan, walang tunay na mga kaisipan o pananaw. Siyempre, masasabi rin na ang mga taong ito ay walang positibong adbokasiya tungkol sa anumang bagay. Kung gayon, matatanggap ba ng gayong mga tao ang katotohanan? Mauunawaan ba nila ang katotohanan? Mahirap talagang sabihin. Isang problema ang pagkakaroon ng mahinang kakayahan. Kapag ang mga taong may mahinang kakayahan ay naharap sa paglitaw ng dalawang kaisipan o pananaw nang sabay, wala silang sariling opinyon; hindi nila alam kung alin ang tama at alin ang hindi tama. Kung aling panig man ang mas may puwersa, sumusunod sila sa panig na iyon. Ito ay tinatawag na kawalan ng paninindigan. Ang gayong mga tao ay mga indibidwal na naguguluhan. Hindi natin tatalakayin kung kumusta ang paghahangad ng kanilang pagkatao o kung kumusta ang kanilang karakter—sa pagsasalita lang batay sa kanilang abilidad na magsuri at magpahalaga ng mga bagay, para sa ganitong mga tao, katamtaman lang ang kakayahan nila. Bakit Ko sinasabi ito? Dahil bagama’t binibigyang-abilidad sila ng kanilang kakayahan na magpahalaga ng ilang bagay sa antas ng kaisipan, wala silang abilidad na suriin ang pagiging totoo ng mga bagay at tukuyin kung ang mga bagay ba ay wasto o mali, tama o hindi tama. Samakatwid, ang kakayahan nila ay ikinaklasipika bilang katamtaman. Dahil pagdating sa pagsusuri ng mga bagay, ang kanilang mga kaisipan, pananaw, at paninindigan ay napakalabo, at wala silang mga positibong bagay bilang batayan o sukatan, kaya nilang gumawa ng ilang mabuting bagay pero kaya rin nilang gumawa ng ilang masamang bagay. Kaya nilang gumawa ng ilang medyo tamang bagay na kapaki-pakinabang sa iba at nakakatulong sa pagkatao, pero kasabay niyon, kaya nilang gumawa ng mga bagay na nakakapinsala sa iba at may masamang impluwensiya sa mga ito. Samakatwid, katamtaman lang ang kakayahan ng gayong mga tao. Halimbawa, ipagpalagay na mayroong isang pelikula kung saan ang mga kaisipang itinataguyod ng direktor ay medyo positibo at medyo makatao, at mga bagay na medyo umaayon sa mga pangangailangan ng pagkatao—mga pangangailangan na may katwiran sa lipunan ngayon, tulad ng demokrasya, kalayaan, mga karapatang pantao, at iba pang mga positibong bagay—at sa pamamagitan ng pelikula, binubungkal ng direktor ang mga bagay na ito mula sa kailaliman ng mga kaisipan ng tao para matulungan ang mga tao na malaman ang mga ito. Kung ang isang taong may katamtamang kakayahan ay pinanood ang pelikulang ito, kaya niyang matukoy na ang mga kaisipang iyon ay mabuti at tama. Kaya niyang makita na ang mga kaisipang iyon ay medyo sikat at iginagalang sa lipunan ngayon; kaya niyang makita ang pagiging tama ng mga kaisipang itinataguyod ng direktor. Pero kung, sa pelikulang ito, nagtataguyod din ang direktor ng ilang kaisipan na kakaunti lang ang tumatanggap—mga bagay na hindi maiisip ng karamihan sa mga nasa hustong gulang at mga tao na may abilidad na makaarok, na labis na sukdulan, at masasabi pa nga, mga bagay na bihirang nakikita at halos imposibleng mangyari ayon sa normal na mga batas ng pag-unlad ng mga bagay—kung gayon, ang mga taong may katamtaman na abilidad na magsuri at magpahalaga ng mga bagay ay hindi makikilatis ang mga ito kapag pinapanood nila ang pelikula. Iisipin nila na, “Ang mga partikular na kaisipang ito na itinataguyod ng direktor ay hindi mali. Kahit na ang mga bagay na ito ay nagugustuhan at tinatanggap ng maliit na bilang lang ng mga tao, dapat pa ring igalang ang mga kaisipang ito sa lipunan ngayon; dapat isapubliko ang mga ito para malaman at matanggap ng lahat ang mga ito.” Kita mo, ang mga bagay man na itinataguyod ng direktor sa parehong pelikula ay positibo, o may negatibong impluwensiya sa mga tao, tatanggapin nila ang mga ito at partikular pa ngang pahahalagahan ang mga ito. Para sa kanila, walang malinaw o tiyak na pagkakaiba sa pagitan ng tama at hindi tama. Samakatwid, kaya nilang tanggapin ang mga positibong bagay sa pelikulang ito, at kaya rin nilang tanggapin ang mga negatibong bagay. Dahil kaya nilang tanggapin ang mga bagay na ito, ilalapat din nila ang mga ito. Isasama nila ang mga bagay na ito sa mga gawa na nagpapahayag ng sarili nilang mga kaisipan at pananaw, o ikikintal nila ang mga ito sa iba sa pang-araw-araw na buhay, iniimpluwensiyahan ang iba. Siyempre, ang mga positibong bagay ay magkakaroon ng mabuting epekto sa mga tao, samantalang ang mga negatibong bagay ay tiyak na magkakaroon ng negatibong epekto sa mga tao. Samakatwid, ang gayong mga tao ay gagawa rin ng ilang masamang bagay habang gumagawa ng mabubuting bagay. Ibig sabihin, halimbawa, kapag nagugutom ka, bibigyan ka nila ng isang mangkok ng lugaw, pero hindi ito magiging malinis at mahahaluan ito ng kaunting buhangin, at ang pagkain nito sa loob ng mahabang panahon ay makakasama sa iyong kalusugan. O kaya ay bibigyan ka nila ng isang mangkok ng pagkain, pero mahahaluan ito ng mga bagay tulad ng mga langaw at lamok. Maaaring masarapan ka rito, pero naglalaman ito ng ilang bakterya na nakakasama sa katawan. Bagama’t malulutas ng gayong mga tao ang iyong gutom at mapupuno nila ang iyong tiyan, magdadala rin sila ng ilang masamang epekto sa iyong katawan. Sa gayunding paraan, kung wala kang pagkilatis, kapag nanonood ka ng isang gawa, malaki ang posibilidad na tumanggap ka ng ilang di-tamang kaisipan at pananaw mula rito, nang naililihis at nalalason ka nito. Samakatwid, ang pagtataglay ng abilidad na tumukoy ng mga bagay ay napakahalaga rin. Ang mga ito ang mga pagpapamalas ng mga taong may katamtamang kakayahan, sa usapin ng kanilang abilidad na magsuri at magpahalaga ng mga bagay.

Ang susunod na antas ay mga taong may mahinang kakayahan. Ang mga taong may mahinang kakayahan ay walang abilidad na magsuri at magpahalaga ng mga bagay. Ibig sabihin, kapag may nakikita silang anumang bagay, hindi nila alam kung aling mga kaisipan at pananaw ang tamang taglayin, ni hindi rin nila alam kung anong anggulo o paninindigan ang tamang gamitin. Ni hindi nila alam kung anong mga uri ng mga di-tamang kaisipan at pananaw ang pinanghahawakan ng mga tao sa usaping ito, o kung anong mga kaisipan ang dating kumokontrol sa mga tao kapag nahaharap sa gayong mga usapin—kinasasangkutan ito ng lohika ng pag-iisip, at ang mga taong may mahinang kakayahan ay sadyang hindi ito maabot, kaya tiyak na hindi nila nagagawang magpahalaga ng mga bagay. Pagkatapos magawa ng isang tao na magpahalaga ng mga bagay ay saka lang masasabi kung kumusta ang kanyang pagpapahalaga sa mga bagay o kung mayroon ba siyang abilidad na magsuri ng mga bagay. Kung hindi man lang niya kayang magpahalaga ng mga bagay, wala talagang katuturan na talakayin pa kung mayroon ba siyang abilidad na magsuri ng mga bagay. Halimbawa, pagkatapos magbasa ng isang artikulo, sinasabi ng ilang tao: “Ang artikulong ito ay gumagamit ng mabulaklak na wika, naipapahayag nang napakahusay, at medyo nakakatawa. Kahanga-hanga ang pagkakasulat sa artikulo!” Tinatanong ng isang tao: “Anong mga kaisipan at pananaw ang nilayon ng may-akda na ipahayag sa artikulong ito? Ano ang kanyang saloobin sa ganitong uri ng mga tao, pangyayari, at bagay?” “Ay, may saloobin ba? Kinasasangkutan din ba ito ng mga kaisipan at pananaw? Hindi ko napansin iyon. Ano’t anuman, tingin ko ay mahusay ang pagkakasulat sa kanyang artikulo, at nasiyahan ako sa pagbabasa nito.” Tinatanong ng kabilang partido: “Kung gayon, aling mga kaisipan at pananaw na ipinahayag niya ang ikinatuwa mo? Alam mo ba kung aling talata o kuwento ang nagpapahayag ng kung anong uri ng mga kaisipan at pananaw ng may-akda, at kung ano ang sentrong ideya ng artikulo?” Sinasabi niya: “Hindi ko pa iyan natutuklasan.” Binasa niya ito nang dalawa o tatlong beses pa pero nararamdaman lamang niya na mahusay at masining ang pagkakasulat sa artikulo. Tungkol naman sa kung anong mga kaisipan at pananaw ang ipinapahayag nito, hindi niya ito makita. Inilalantad nito kung kumusta ang kanyang kakayahan, hindi ba? Kung babasahin niya ang artikulong ito at hindi niya makita kung anong mga kaisipan at pananaw ang ipinapaliwanag ng artikulo, sadyang masasabi na wala siyang abilidad na magsuri at magpahalaga ng mga bagay at isa siyang taong may mahinang kakayahan. Kung ang artikulo ay naglalaman ng malinaw na wika na nagpapaliwanag na sa mga tamang kaisipan at pananaw at hindi pa rin niya ito makita, pinapatunayan nito na ang kanyang kakayahan ay sukdulang mahina. Magagawa lang niyang sabihin na, “Mahusay ang pagkakasulat sa artikulo, maayos ang daloy ng wika, at magaling ang estilo ng pagkakasulat,” pero hindi niya alam o nauunawaan kung ang mga katunayan bang tinalakay sa artikulo ay obhetibo, kung ano ang ipinaparamdam nito sa mga mambabasa, at kung ano ang maaaring matutunan at makuha rito ng mga mambabasa—kakailanganin pa rin niyang tanungin ang may-akda. Ganap nitong pinapatunayan na ang gayong mga tao ay may mahinang kakayahan. Paano naipapakita ang kanilang mahinang kakayahan? Naipapakita ang kanilang mahinang kakayahan sa hindi nila pagkaunawa sa kung ano ang mga kaisipan at pananaw, at sa hindi pagkaunawa sa kung paano magpahalaga ng mga bagay, at siyempre, lalong higit sa kanilang ganap na kawalan ng abilidad na magsuri ng mga bagay. Sa kabuuan, ito ay tinatawag na kawalan ng abilidad na magsuri at magpahalaga ng mga bagay. Ang dahilan kaya ang mga taong walang abilidad na magsuri at magpahalaga ng mga bagay ay mas malala kaysa sa mga may katamtamang kakayahan ay dahil bukod sa wala silang abilidad na magsuri ng mga bagay ay wala pa silang abilidad na magpahalaga ng mga bagay. Samakatwid, pagdating sa mga bagay sa antas ng mga kaisipan at pananaw, lohika ng pag-iisip, o kung ang isang bagay ay naaayon ba sa pagkatao o sa mga obhetibong batas ng mga bagay, hindi nila makilatis ang mga ito at hindi nila alam kung paano pahalagahan ang mga ito. Ni hindi nila makita kung nagpapaliwanag ba ang artikulong ito ng anumang mga kaisipan o pananaw, lalong hindi nila matukoy kung tama ba o mali ang mga kaisipan at pananaw. Ito ay dahil lang sa nakapag-aral sila sa eskuwelahan kaya nila nagagawang magbasa ng mga bagay na nauugnay sa mga salita, kaalaman, mga teknikal na kasanayan, at mga propesyon, pero nananatili sila sa antas ng abilidad na magbasa, manood, at makinig sa mga bagay nang hindi nagagawang mapahalagahan ang mga ito. Ang gayong mga tao ay iyong mga may mahinang kakayahan. Ang mga taong may mahinang kakayahan ay kayang makipag-usap tungkol sa mga bagay na nauugnay sa antas ng mga teknikal na kasanayan at mga propesyon o kaalaman, tulad ng kung sinong sikat na tao ang may gawa ng isang bagay, kung kaninong sikat na tao sinipi ang isang sikat na kasabihan, kung aling estilo ng pagpapahayag ang ginamit bilang inspirasyon, o kung aling teknikal na kasanayan o propesyon ang ginamit para makamit ito—kaya nilang makita ang mga bagay na ito. Gayumpaman, hindi nila nauunawaan ang mga konsepto na itinataguyod at ipinapahayag sa batayan ng antas ng mga propesyon at teknikal na kasanayan o kaalamang ito, pati na kung ano ang mga konsepto, batayan, o pundamental sa likod ng disenyo at presentasyon ng mga bagay na ito. Ito ang ibig sabihin ng pagkakaroon ng mahinang kakayahan. Ang gayong mga tao ay may iisang katangian: Hindi nila alam kung paano pagbulay-bulayan o pag-isipan ang mga isyu. Hindi nila alam kung paano tukuyin, husgahan, o alamin ang ugat na sanhi at diwa ng mga penomenong dulot ng isang bagay, o ang direksyon sa hinaharap ng pag-unlad ng mga penomenong ito at ang magiging epekto ng mga ito sa mga tao, pangyayari, at bagay. Ang gayong mga tao ay walang normal na pag-iisip. Ang mga bagay na nauunawaan nila at ang karanasan sa buhay na naaarok nila ay labis na limitado. Anumang mga komplikadong usapin ang nakakaharap nila, hindi nila maunawaan o makilatis ang mga ito. Ibig sabihin, kaya lang nilang pag-isipan ang mga salitang naririnig nila, at ang tekstong nakikita nila sa panlabas tungkol sa isang bagay, pati na ang mga panlabas na anyo at pamamaraang nasasangkot, nang naaabot lamang ang antas na ito. Tungkol naman sa mas malalalim na aspekto, gaya ng mga ugnayan, lohika, at mga impluwensiya sa isa’t isa sa pagitan ng iba’t ibang bagay, hindi sila nag-iisip tungkol sa mga ito ni wala silang kapabilidad na mag-isip tungkol sa mga ito. Ang ilang tao ay nag-iisip pa nga tungkol sa isang bagay hanggang sa puntong nawawalan na sila ng ganang kumain, hindi nakakatulog, o nalulugmok sa depresyon, at hindi pa rin nila ito makilatis. Ito ang ibig sabihin ng pagkakaroon ng mahinang kakayahan. Ang pamantayan kung ang isang tao ay mayroong abilidad na magsuri at magpahalaga ng mga bagay ay nakasalalay sa, kapag nahaharap sa isang usapin, kung kaya niyang gumawa ng mga paghusga para makaisip ng ilang posibilidad tungkol sa mga komplikadong ugnayan, koneksyon, o mga impluwensiya sa isa’t isa ng iba’t ibang bagay, pati na tungkol sa mga magiging epekto na maaaring makamit ng mga ito. Kung kaya lang sabihin ng isang tao kung ano ang sinabi o ginawa ng isang tao, nang inuulit lang kung ano ang kanyang narinig o nakita nang walang anumang pagkilatis at nang hindi nagagawang makita ang anumang mga isyu, ipinapahiwatig nito na wala siyang normal na pag-iisip. Ang mga taong walang abilidad na mag-isip ay walang abilidad na magpahalaga ng mga bagay, at siyempre, wala rin silang abilidad na magsuri at magpahalaga ng mga bagay, at hindi nila alam kung paano mag-isip. Kaya, bakit natin kailangang talakayin ang abilidad na ito? Kung ang mga tao ay walang iba’t ibang abilidad para pahalagahan ang materyal na mundo, mahina ang kakayahan ng mga taong ito. Hindi nila alam kung paano mag-isip at ang pag-iisip nila ay walang lohika, kaya ang gayong mga tao ay walang abilidad na maarok ang katotohanan. Ito ay dahil ang katotohanan, sa isang banda, ay kinasasangkutan ng iba’t ibang aspekto ng mga isyu sa tunay na buhay ng mga tao; kasabay nito, kinasasangkutan din ito ng iba’t ibang prinsipyo na dapat isagawa ng mga tao para iwaksi ang kanilang mga tiwaling disposisyon. Siyempre, higit na kinasasangkutan ito ng iba’t ibang uri ng mga payak o komplikado at maraming bahagi na mga problema na nakakaharap ng mga tao sa tunay na buhay at sa mga ugnayan sa pagitan ng mga ito. Ito man ay tungkol sa iisang katotohanan o sa maraming magkakaugnay na katotohanan, walang kahit isang katotohanan na isang regulasyon; sa halip, ang mga ito ay mga prinsipyo o pamantayan para masukat ang isang kategorya ng mga bagay. Tungkol sa mga prinsipyo at pamantayan, ang mga ito ay hindi mga regulasyon o pormula tulad ng kapag ang isa ay dinagdagan ng isa ay nagiging dalawa ito. Dahil ang mga ito ay hindi mga pormula, kapag nakakaharap ng mga usapin sa tunay na buhay, dapat magawa ng mga tao na magbulay-bulay at maghanap kung aling mga problema ng pagkatao ang nasasangkot, kung ang mga pagbubunyag ba ng pagkatao sa aspektong ito ay naglalaman ng mga elemento ng isang tiwaling disposisyon, at kung anong mga kalagayan at pagbubunyag ang umiiral para sa parehong uri ng tiwaling disposisyon, pati na kung aling mga aspekto ng katotohanan ang dapat na isagawa at sundin ng mga tao para baguhin ito—ang lahat ng ito ay kailangang maunawaan ng mga tao. Kung alam mo lang ang mga salita ng katotohanan pero hindi mo alam kung anong mga prinsipyo ang sinasabi sa aspektong ito ng katotohanan, hindi mo malalaman kung paano ito iuugnay sa mga bagay sa tunay na buhay, ni hindi mo rin malalaman kung paano isasagawa ang katotohanan. Kung wala kang abilidad na maarok ang katotohanan, hindi mo ito maiuugnay sa mga problema na umiiral sa iyong sarili o sa mga problemang nakakaharap mo sa tunay na buhay. Hindi mo malalaman kung ilang aspekto ng katotohanan ang nasasangkot, kung ano ang landas ng pagsasagawa at pagpasok, o kung anong mga problema ang dapat mong lutasin. Siyempre, imposibleng magagawa mong tingnan ang mga tao at bagay o umasal at kumilos batay sa mga salita ng Diyos, o na magagawa mong sumunod sa mga katotohanang prinsipyo o magsagawa ayon sa mga katotohanang prinsipyo. Kung wala kang abilidad na magpahalaga ng ilang partikular na tao, pangyayari, at bagay na nauugnay sa buhay ng tao, kung wala kang mga kaisipan o pananaw tungkol sa mga ito, at sa pundamental ay hindi mo maarok ang mga bagay na nauugnay sa antas ng kaisipan, nang walang abilidad na mapahalagahan ang mga ito at lalong walang abilidad na masuri ang mga ito, masasabi na wala kang abilidad na maarok ang katotohanan. Kung wala kang abilidad na maarok ang katotohanan at hindi mo maunawaan ang katotohanan, ano ang gagamitin mo para baguhin ang mga depekto sa iyong pagkatao at para iwaksi ang iyong mga tiwaling disposisyon? Kung wala kang abilidad na maarok ang katotohanan, hindi mo malalaman kung aling mga katotohanang prinsipyo ang nasasangkot sa usapin sa harapan mo. Siyempre, hindi mo rin malalaman kung anong mga katotohanang prinsipyo ang dapat mong sundin. Sa ganoong kaso, kikilos ka nang bulag—sumusunod sa mga regulasyon, o kumikilos batay sa mga kuru-kuro at imahinasyon, o kaya ay walang pakundangang gumagawa ng mga maling gawa. Ang hindi pagkaunawa sa katotohanan ay humahantong sa ganitong mga kahihinatnan, sa ganitong mga pagpapamalas.

Pagdating sa paksa ng abilidad na magsuri at magpahalaga ng mga bagay, kahit na hindi ito kinasasangkutan ng isyu ng paghahangad ng katotohanan para iwaksi ang mga tiwaling disposisyon, sa usapin ng mismong buhay ng tao, kung hindi mo taglay ang abilidad na magpahalaga ng mga bagay, wala kang mga pananaw sa anumang nakikita mo, ni anumang mga opinyon sa antas ng kaisipan—nang tinitingnan ang lahat ng bagay na para bang may sapin ng gasa na nakatakip sa iyong mga mata, nang hindi nakikita na mayroong problema roon—at alam mo lang ang proseso ng pagtakbo ng buong pangyayari o ang mga tao, pangyayari, at bagay na nasasangkot, pero hindi mo alam kung ano ang diwa ng problema, o kung ano ang mga nauugnay na kaisipan at pananaw ng mga tao, kung gayon ay ipinapahiwatig nito na isa kang taong may mahinang kakayahan. Ito ay dahil wala kang anumang kaisipan tungkol sa lahat ng problema sa iyong buhay. Hindi mo alam kung paano isaalang-alang, pag-isipan, o tukuyin ang mga problema sa antas ng kaisipan. Hindi mo alam kung paano isaalang-alang, batay sa sarili mong edad, sa pagkahinog ng iyong pagkatao, o sa iyong mga dating karanasan, kung anong aktuwal na uri ng problema ang isang bagay, kung ano ang iyong dapat matutunan at makuha mula rito, kung ano ang epekto nito sa iyo, kung anong aral ang dinadala nito sa iyo, kung mula saang perspektiba mo dapat tingnan at pangasiwaan ang ganitong uri ng problema, o kung paano ka dapat kumilos at kung ano ang dapat mong iwasan kung muli mong makaharap ang ganitong uri ng usapin. Wala sa iyo ang lahat ng pagninilay-nilay na ito. Anuman ang mangyari sa iyo, ang pag-iisip mo ay kasingsimple ng sa isang hayop at wala kang mga pananaw. Umabot ka man ng anong edad o gaano man karami ang maranasan mo, hindi mo pa rin alam kung paano pag-isipan ang mga problema. Hindi mo alam kung paano gamitin ang sarili mong mga dating karanasan, ang iyong kaalaman, at kung ano ang iyong natutunan para pagnilayan ang mga problema sa iba’t ibang aspekto. Ang ganitong mga tao ay iyong mga may mahinang kakayahan. Para sa mga taong may mahinang kakayahan, huwag nang isipin pa ang pagkakaroon ng pagpasok sa katotohanan—maging sa maliliit na usapin sa pang-araw-araw na buhay, hindi nila mabuod ang anumang pattern. Kahit umabot sila ng kuwarenta o singkuwenta anyos, o setenta o otsenta anyos, sila ay mga taong magulo pa rin ang isip na hindi kayang magbahagi ng anumang mga karanasan. Ang gayong mga indibidwal ay mga taong mabagal ang isip, na walang mga kaisipan. Dahil mahina ang kakayahan nila at wala silang abilidad na magsuri at magpahalaga ng mga bagay, umabot man sila ng kung anong edad, hindi nila kailanman tinitingnan ang anumang bagay sa antas ng kaisipan. Hindi nila alam kung paano tingnan ang mga bagay at hindi nila makilatis ang anumang bagay. Samakatwid, kapag sinusuri ang kakayahan ng isang tao, partikular na kung mayroon ba siyang abilidad na magsuri at magpahalaga ng mga bagay, huwag tingnan ang kanyang edad o ang kanyang mga dating karanasan. Sa halip, ano ang iyong dapat tingnan? (Dapat naming tingnan kung mayroon ba siyang mga kaisipan.) Ibig sabihin, dapat mong tingnan, pagkatapos niyang maranasan ang iba’t ibang tao, pangyayari, at bagay sa loob ng apatnapu o limampung taon, kung mayroon ba siyang anumang personal na pagkaunawa sa antas ng kaisipan, pati na kung ang mga dati niyang karanasan ay kinasasangkutan ng halaga ng buhay ng tao, ng landas na tinatahak ng mga tao, o ng mga bagay na nauugnay sa kaibuturan ng kaisipan ng tao at sa kanyang espirituwal na mundo. Kung ang kanyang mga karanasan ay patungkol lang sa ilang usapin at hindi kinasasangkutan ng mga bagay sa antas ng kaisipan, hindi niya taglay ang abilidad na magsuri at magpahalaga ng mga bagay. Halimbawa, madalas sinasabi ng ilang tao na, “Sa aming henerasyon, namuhay kami nang salat sa yaman. Hindi madaling makakain ng masarap; nakakakain lang kami ng karne tuwing Bagong Taon o sa ibang mga pista. Ang mga tao mula sa aming henerasyon ay napakasimple at napakatotoo, at napakapayak naming manamit.” Patuloy silang nagsasalita tungkol sa ganitong mga bagay. Tumutugon naman rito ang iba ng, “Bakit ba karapat-dapat na gunitain ang henerasyon ninyo? Mayroon bang mga bagay na maaari naming makuha bilang mga kabataan at na maaari nating pag-usapan sa antas ng kaisipan?” Tumutugon sila ng, “Noong panahon namin, kapag pumupunta kami sa digmaan para makipaglaban, ilang araw kaming hindi natutulog dahil kailangan naming patuloy na magmartsa. Minsan ay hindi kami nakakakain buong araw. Pagdating namin sa kampo, dumederetso sa pagtulog ang mga bagong rekrut, pero kaming mga beterano ay kakain muna at saka matutulog. Kung hindi ay kakailanganin na naman naming lumakad muli pagkatapos ng oras ng pagkain, at magugutom kami habang nasa daan.” Sinasabi ng iba na, “Isang insidente lang ito; hindi ito maituturing na isang bagay na nasa antas ng kaisipan. Magbahagi ka ng isang bagay na karapat-dapat naming matutunan bilang mga kabataan, o ng ilang aral na makakatulong sa aming makaiwas na malihis, at makakapigil sa amin na makagawa ng mga pagkakamali o makagawa ng mabababang antas na kamalian dahil sa kahangalan.” Sinasabi nila na, “Noong panahong iyon, hindi kami katulad ng mga kabataan ngayon na mga tamad, matakaw, at mahilig sa ginhawa habang namumuhi sa gawain. Dati, gusto lang naming magtiis ng higit pang paghihirap, gumawa ng mas maraming gawain, at gumampan nang maayos para makuha namin ang atensiyon ng aming mga lider at maangat kami.” Mayroon bang anumang bagay sa antas ng kaisipan sa mga salitang ito? (Wala.) Pagkatapos itong marinig, pakiramdam mo ba ay mga salita ito ng isang espirituwal na guro, ang uri ng nakakapukaw na pananalita na sinasabi ng mga walang pananampalataya? Pinalalawak ba nito ang iyong pag-iisip, itinataas ang iyong antas ng kaisipan, pinauunlad ang iyong abilidad na maging kognitibo sa mga bagay, o tinutulungan kang makatuklas ng ilang bagong bagay o mga tamang kaisipan at pananaw na hindi mo kailanman naisip noon? (Hindi.) Kung gayon, ang gayong mga tao ba ay mayroong abilidad na magsuri at magpahalaga ng mga bagay? Paano mo man sila tanungin tungkol sa mga usaping kinakasangkutan ng antas ng kaisipan, wala kang makukuha sa kanila. Hindi naman talaga sa ayaw nilang magsalita; sadyang wala lang laman ang loob nila. Ito ang ibig sabihin ng pagkakaroon ng mahinang kakayahan. Kahit na umabot sila ng singkuwenta o sesenta anyos, wala silang mga kaisipan o pananaw; iniraraos lang nila ang buhay nang ganito. Hindi nila alam na ang pamumuhay ay hindi lang tungkol sa paghahangad ng kinabukasan, ng isang magandang pamilya, ng isang magandang trabaho, o ng isang magandang buhay, kundi na mayroon ding mga usapin sa antas ng kaisipan na nangangailangan ng pagninilay-nilay, pagbubulay-bulay, at palagiang pagbuod sa loob ng kaibuturan ng puso. Hindi nila alam na sa landas ng buhay ng tao, mahaharap ang mga tao sa maraming di-kilalang bagay, ni hindi nila alam kung paano nila dapat harapin ang mga ito. Kapag walang nangyayari sa kanila, hindi sila nag-iisip o nagbubulay-bulay nang maaga para maiwasan nilang malihis o tumahak sa maling landas. Hindi rin nila alam kung bakit sila kumilos sa isang partikular na paraan sa ilang bagay na naranasan nila, kung ang pagkilos ba sa ganoong paraan ay wasto o mali, o kung paano sila dapat lumakad sa landas sa harapan para mamuhay nang masaya, mamuhay nang may payapang isipan, at mamuhay ng buhay na may halaga, nang hindi namumuhay nang walang saysay. Dahil ang gayong mga tao ay may mahinang kakayahan, hindi nila pinag-iisipan ang mga isyung ito. Kapag ang mga taong ito ay umabot ng sesenta anyos, nakaupo lang sila at ginugunita ang mga bagay, sinasabing, “Noong bata pa ako, maganda ako at may talento; napakaraming tao ang naghahabol sa akin! Hay, noong kabataan ko….” Inuungkat lang nila ang mga kuwento mula sa maluluwalhating araw nila, iyong mga bagay na hindi karapat-dapat banggitin. Ang mga taong may mahinang kakayahan, anumang edad ang maabot nila, ay hindi pinag-iisipan ang mga isyung nauugnay sa buhay ng tao, ang landas na tinatahak ng mga tao, o kung paano dapat mamuhay ang mga tao. Hindi nila pinag-iisipan kung anong uri ng mga pananaw ang dapat mayroon ang mga tao kapag humaharap sa iba’t ibang usapin. Bilang resulta, paano man sila mamuhay, hindi bubuti ang kanilang antas ng kaisipan, walang substansya ang kanilang mga kaisipan, mananatiling walang lalim ang kanilang espirituwal na mundo, at hindi sila magkakaroon ng tunay na karanasan sa buhay. Ito ang ibig sabihin ng pagkakaroon ng mahinang kakayahan. Kapag nakikisalamuha ka sa gayong mga tao, sa edad na bente anyos, sila ay napakaisip-bata at napakasimple, puno sila ng sigla at napakainit ng ulo nila. Kapag trenta anyos na sila, ganoon pa rin sila kabulok. Kapag singkuwenta anyos na sila, nasa ganoong antas pa rin ang paraan ng pagsasalita nila—alam lang nila kung paano magsalita ng ilang simpleng parirala. Ang kanilang mga mukha ay may mas marami nang kulubot at tanda ng edad, at mas marami na ang kanilang puting buhok. Malinaw na may edad na sila, pero wala silang mga kaisipan o pananaw. Kapag nakikipag-usap sa iba, kailanman ay wala silang nasasabi. Nasayang ang lahat ng taon na ito ng buhay nila, at hindi sila umusad. Ang mga taong may mahinang kakayahan ay ganito sa buhay, at kung nananampalataya sila sa Diyos, pareho ang kanilang mga pagpapamalas mula sa umpisa hanggang sa huli. Noong una silang manampalataya sa Diyos sa edad na bente anyos, ganito sila. Kapag trenta o singkuwenta anyos na sila, ganito pa rin sila, nang walang natamong anumang pag-usad. Ang mga bagay na sinasabi nila ay katulad pa rin ng dati. Nakaranas lang sila ng ilang bagay habang nananampalataya sa Diyos, nakaunawa lang ng ilang salita at doktrina, at nakakapagsalita lang ng espirituwal na terminolohiya nang mas kompleto. Gayumpaman, wala silang tunay na pagkaunawang batay sa karanasan. Wala pa ring lalim ang kanilang mga kaisipan, hindi nagbago ang kanilang mga pananaw sa mga bagay, hindi nadagdagan ang kanilang kaalaman sa Diyos at sa katotohanan, at hindi lumago ang pagkakilala nila sa kanilang sarili. Hindi sila sumailalim sa anumang pagbabago, tama ba? (Tama.) Ang pag-iipon ng ilang salita at doktrina o espirituwal na terminolohiya sa pamamagitan ng memorya o sa pagpapanday ng panahon ay hindi pagbabago, ay hindi pag-usad, at tiyak na ito ay hindi pakinabang. Ito mismo ang pagpapamalas ng mga taong may mahinang kakayahan. Kahit gaano karaming malaking tagumpay at pagkabigo ang pagdaanan nila, o gaano man karaming hadlang, kabiguan, o pagkadismaya ang maranasan nila, hindi sila natututo ng anumang mga aral o nagkakamit ng anumang karanasan, at hindi sila makapagtamo ng anumang bagay na kapaki-pakinabang. Kapag natapos na ang isang bagay, sadyang tapos na ito para sa kanila—dumaraan lang sila sa proseso at sa huli ay wala silang nakakamit. Ang gayong mga tao ay maaaring ilarawan bilang labis na kaawa-awa. Sinasabi natin na ang gayong mga tao ay may napakahinang kakayahan dahil mismo wala silang abilidad na magsuri at magpahalaga ng mga bagay. Lalong hindi masasabi na mayroon silang anumang abilidad na maarok ang katotohanan, ni hindi rin masasabi na mayroon silang anumang pagbabago.

Para sa mga taong may mahinang kakayahan, sa usapin ng abilidad na magsuri at magpahalaga ng mga bagay, hindi sila pasok sa pamantayan. Para naman sa mga walang anumang kakayahan, lalong wala silang abilidad na magsuri at magpahalaga ng mga bagay—hindi nila kayang magpahalaga ng mga bagay, at lalong hindi nila kayang suriin ang mga ito. Kapag ibinabahagi mo ang iyong mga kaisipan at pananaw tungkol sa isang bagay, ang mga taong may mahinang kakayahan ay matitigilan habang nakikinig sila, nang walang ipinapakitang reaksiyon. Sa puso nila, iniisip nila na, “May mga kaisipan at pananaw pala rito? Paanong hindi ko nakita ito?” Kahit na kaya nilang maunawaan nang kaunti ang iyong sinasabi, kaya lang nila itong pakinggan bilang mga salita at doktrina o isang pormula. Para naman sa mga taong walang kakayahan, kapag naririnig nila ang iba na nakikipagbahaginan tungkol sa mga kaisipan at pananaw sa loob ng isang bagay, o sa diwa ng problema at sa paninindigang dapat mayroon ang mga tao tungkol dito, hindi nila ito maunawaan. Nadarama lang nila na medyo malalim ito, pero hindi nila ito maarok. Habang mas nagbabahagi ka tungkol sa mga kaisipan at pagkaunawa, mas nalilito sila. Nadarama nila na, “Paanong naging komplikado ang ordinaryong usaping ito? Bakit wala akong maunawaan na anuman tungkol sa mga kaisipan, pananaw, o paninindigan? Anong paninindigan? Kailangan lang nating manampalataya nang maayos sa Diyos at gawin nang maayos ang ating mga tungkulin, at sasang-ayon ang Diyos. Bakit kapag mas matagal nang nananampalataya sa Diyos ang isang tao ay mas nagiging komplikado ang mga bagay? Sa pakikinig sa iyo, para bang wala nang makakapasok sa kaharian!” Kaya mo bang makipag-usap sa gayong mga tao? (Hindi.) Hindi lang sa hindi mo kayang makipag-usap sa kanila, kundi kaya rin nilang magsabi ng ilang di-makatwirang bagay: “Ang mga kaisipan at pananaw bang binanggit mo ay talagang napakabuti at napakatama? Tingin ko ay hindi! Hindi kailanman kakayanin ng mga tao kung walang pera. Ang mga tao ay dapat na palaging kumain nang maayos at magtamasa ng magagandang bagay. Kung walang pera para gastusin o masarap na pagkain para kainin, paano magagawa ng sinuman ang kanyang tungkulin?” Anong klaseng lohika ito? Sinasabi nila na, “Palagi mong tinatalakay ang tungkol sa buhay ng tao, ang tungkol sa mga pagpapahalaga, kaisipan, at pananaw ng mga tao, at ang landas na tinatahak ng mga tao. Bakit hindi mo talakayin ang tungkol sa pagkain at pananamit? Bakit hindi mo talakayin ang tungkol sa pag-aalaga sa katawan mo para magawa mo nang maayos ang iyong tungkulin?” Ang iniisip nila ay ang mga bagay na ito—kaya pa rin ba nilang maarok ang katotohanan? Sadyang hindi mo kayang makipag-usap sa gayong mga tao. Kapag sinubukan mong makipag-usap sa kanila, tinatalakay lang nila ang tungkol sa pagkita ng pera. Itinuturing nila ang pagkita ng pera, pamumuhay ng kanilang buhay, paghahangad sa mundo, at paggugol ng kanilang buhay sa pagkain, pag-inom, at pagsasaya bilang ang malalaking usapin ng buhay ng tao at ang landas na dapat lakaran ng mga tao sa buhay. Tungkol naman sa kung ano ang dapat hangarin o kamtin ng mga tao sa pamamagitan ng pananampalataya sa Diyos, ang mga bagay na ito ay hindi umiiral sa kanilang mga kaisipan o kamalayan. Naniniwala sila na kahit ilang taon nang nananampalataya ang mga tao sa Diyos, kailangan pa rin nilang kumain at mamuhay, at na para mamuhay nang maayos, hindi puwedeng wala kang pera—ang pagkakaroon ng pera ay nangangahulugan ng pagkakaroon ng magandang buhay, at kung walang pera, hindi puwedeng magpatuloy ang buhay. Ito ang kanilang lohika; ang gayong mga tao ay may tendensiyang magkaroon ng mga baluktot na pananaw. Ang mga taong may tendensiyang magkaroon ng mga baluktot na pananaw ay walang mga tamang kaisipan o pananaw; para silang mga tao na walang kaluluwa. Ano ang pagkakaiba sa pagitan ng buhay ng gayong mga tao at ng buhay ng mga baboy o aso? (Walang pagkakaiba.) Kung susubukan mong turuan ang isang aso o pusa para ito ay maging masunurin at kumilos tulad ng isang bata na may mabuting asal, makakaunawa ba ito? (Hindi.) Hanggang saan ang kayang maunawaan ng isang aso? Kung sasabihan mo ito na “umupo” at pagkatapos ay bibigyan mo ito ng isang piraso ng karne, makakaalala ito. Pagkatapos niyon, sa sandaling sabihin mo ang “umupo,” kahit gaano pa ito kalayo, agad itong uupo at maghihintay na pakainin mo ito ng karne. Kayang maalala ng isang aso ang ganitong mekanikal na kilos; hangga’t ipinapaalam mo rito na ang pag-upo ay humahantong sa isang gantimpala, susunod ito. Ganoon kasimple ang mga kaisipan nito. Kaya, gaano kalaki ang pagkakaiba sa pagitan ng mga kaisipan ng mga taong walang kakayahan at ng mga kaisipan ng mga hayop? (Walang malaking pagkakaiba.) Matapos kumain ang mga hayop kada araw, lumalabas ang mga ito para maglaro. Kapag oras na para muling kumain at tinatawag mo ang mga ito para bumalik na, agad na tatakbo ang mga ito papalapit. Kung itatali mo man ang mga ito o pauupuin, susunod ang mga ito. Bakit ganoon? Dahil may pagkain na makakain. Masayang-masaya sila na sumunod sa mga utos mo para sa kaunting piraso ng pagkain na iyon. Ganito kasimple ang mga kaisipan ng mga hayop. Para sa kanila, sapat nang panghawakan ang isang regulasyon o pormula na kapaki-pakinabang sa kanila; wala na silang ibang masyadong iniisip pa. Dahil ang mga instinto na ibinibigay ng Diyos sa mga hayop ay limitado sa mga bagay na ito, na sapat na para manatili silang buhay, at hindi sila binigyan ng Diyos ng anumang atas, ang mga hayop ay hindi na kailangang isaalang-alang ang buhay, ang hinaharap, ang kanilang hantungan, o ang kanilang mga responsabilidad at obligasyon. Hindi rin nila kailangang isaalang-alang kung anong landas ang tatahakin o ang paghahangad ng isang makabuluhang buhay, at iba pa. Pero iba ang mga tao. Pinagkalooban ng Diyos ang mga tao ng iba’t ibang instinto at ipinagkaloob din Niya ang katotohanan para maging buhay nila. Samakatwid, may mga hinihinging pamantayan ang Diyos sa mga tao. Kaya, dapat isaalang-alang ng mga tao ang mga isyung ito; ang paggawa lang nito ay mainam para sa pagkakamit nila sa katotohanan para maging buhay nila. Ito ang responsabilidad at obligasyon na dapat mayroon ang mga tao, at siyempre, karapatan din nila ito. Pero kung hindi mo kayang gamitin ang karapatang ito o wala kang abilidad na ito na pag-isipan ang tungkol sa mga isyu, pinapatunayan nito na napakahina ng kakayahan mo. Sa gitna ng mga buhay na nilalang sa antas ng mga tao, nabibilang ka sa kategorya ng mga may mahinang kakayahan. Hindi mo kayang mag-isip para sa sarili mo, at kahit kapag ipinapaliwanag ng iba ang mga bagay sa iyo, hindi ka makaunawa. Sa mas malulubhang kaso, nilalabanan, kinukutya, nililibak, o pinupuna mo pa nga ang iba. Kung ganito kahina ang kakayahan mo, ibig sabihin ay wala ka talagang kakayahan. Halimbawa, binabasa ng isang taong walang kakayahan ang isang artikulo ng patotoong batay sa karanasan, at tinatanong mo siya ng, “Maganda ba ang artikulong ito?” Sinasabi niya na, “Ayos naman ito. Ang bawat talata ay tumpak na nahahati, at halos tumpak ang mga bantas. Ang unang talata ay nagpapaliwanag sa oras at lugar, ang ikalawang talata ay nagpapaliwanag sa pinagmulan ng mga karakter, ang ikatlong talata ay nagsisimulang magsalaysay sa takbo ng kuwento, at pagkatapos ay humahantong ito sa kasukdulan at kongklusyon.” Pagkatapos, kung tatanungin mo siya kung ano ang mga kaisipan at pananaw ng may-akda, sinasabi niya na, “May mga kaisipan at pananaw? Ang seksiyon ng mga salita ng Diyos na sinipi ng may-akda ay ang mga kaisipan at pananaw.” Itinatanong mo kung, “Naaangkop ba ang mga salita ng Diyos na sinipi niya? Tumpak ba ang mga kaisipan at pananaw na gusto niyang ipahayag?” Sinasabi niyang hindi niya alam. Pagkatapos ay itinatanong mo kung, “Tunay at praktikal ba ang pagkaunawang ibinahagi ng may-akda? Ang nauunawaan ba niya ay doktrina, o malapit ba ito sa realidad? Nakakapagpatibay ba ito sa iba o may halaga ba ito sa iba? Nagbibigay ba ito ng tulong o pakinabang sa mga mambabasa?” Hindi niya alam ang anuman sa mga ito at hindi niya ito makita. Ito ang ibig sabihin ng pagkakaroon ng napakahinang kakayahan. Kung makikipagbahaginan ka sa kanya tungkol sa mga kamalian sa mga kaisipan at pananaw ng artikulo, kung aling mga bahagi ang praktikal at kung aling mga bahagi ang hindi, hindi pa rin niya alam at hindi niya ito maiugnay sa artikulo. Nagpapakita ba ito ng kawalan ng kakayahan? (Oo.) Kahit kapag nakikipagbahaginan ang iba tungkol sa mga problemang umiiral, hindi pa rin niya alam. Hindi ba’t nagpapakita ito ng kawalan ng kakayahan? Katulad ito ng ilang lider ng iglesia: Kapag lumilitaw sa iglesia ang masasamang tao o ang mga hindi mananampalataya, hindi nila alam kung paano pangasiwaan ang mga ito. Pagkatapos mong makipagbahaginan sa kanila tungkol sa mga katotohanang prinsipyo, hindi nila nauunawaan at hinihiling nila sa iyo na magbigay ng halimbawa. Pagkatapos mong magbigay ng halimbawa, hindi pa rin nila alam kung paano pangasiwaan ang mga ito. Sinasabi nila na, “Pakiusap, turuan mo ako. Paano ko ba mismo dapat pangasiwaan ang taong iyon? Dapat ko ba siyang ilagay sa isang ordinaryong iglesia, ilagay siya sa isang grupong B, o paalisin siya? Paano ba ako dapat makipagbahaginan sa taong iyon? Pakiusap, ipaliwanag mo sa akin nang salita por salita. Ire-rekord ko ito at pagkatapos ay susundan ko ito nang salita por salita para pangasiwaan ang sitwasyon—sa ganoong paraan, kaya ko itong gawin.” Kung ganito sila, ano ang punto ng pakikipagbahaginan ng mga prinsipyo sa kanila? Kahit na nagbibigay ka ng mga halimbawa, hindi sila nakakaunawa at hindi nila mapangasiwaan ang usapin. Ang gayong mga tao ay sadyang walang abilidad na makaarok. Sa huli, itinatanong pa rin nila na, “Sabihin mo sa akin kung ano ang dapat kong gawin tungkol sa kasalukuyang isyung ito, at gagawin ko ito.” Sinasabi mo sa kanila kung saan pupunta para pangasiwaan ang usapin, kung ano ang sasabihin sa kung kanino para maisagawa ito, at kung hanggang sa anong antas dapat pangasiwaan ang usapin para maituring ito na lubusan nang nalutas. Pagkatapos mong magpaliwanag, tila nakakaunawa sila, pero hindi pa rin nila ito mapangasiwaan, at kailangan mong maghanap ng isang tao na makikipagtulungan sa kanila para makompleto ito. Ang gayong mga tao ay labis na mabagal ang isip at walang kakayahan. Halimbawa, ipagpalagay na sinabi mo sa mga taong nag-aaral ng sayaw na ang mga step sa isang partikular na sayaw ay napakaganda at pinasunod mo sila sa isang video para matutunan nila ang mga ito. Makalipas ang ilang araw, nang itanong mo kung kumusta ang pag-usad nila, ang ilang taong mabagal ang isip ay sasabihing hindi nila matukoy kung aling mga step ang maganda. Kahit na may mga materyales sila sa pagtuturo, hindi pa rin nila ito matutunan. Hindi nila alam kung aling mga galaw ang maganda o kung aling mga galaw ang kapaki-pakinabang, at hindi nila alam kung paano pumili. Ano ang ginagawa nila sa huli? Mayroon silang isang taktika; sinasabi nila na, “Pumili ka na lang ng ilang step sa sayaw na aaralin ko, at susundan ko ang mga iyon—tapos ang kuwento.” May ganito silang diskarte; bagama’t hindi sila nakakaunawa ng mga prinsipyo, mayroon silang kaunting pagkatuso. Hindi ba’t para lang silang mga robot? Maaaring mayroon silang kaalaman at edukasyon, pero wala silang abilidad na magsuri at magpahalaga ng mga bagay—ito ang ibig sabihin ng kawalan ng kakayahan. Hindi nila alam kung bakit nila dapat matutunan ang sinasabi mong aralin nila. Para sa mga bagay na sinasabi mo sa kanilang huwag aralin, hindi nila alam kung ano ang mali sa mga ito o kung bakit hindi nila dapat aralin ang mga ito. Kahit matapos pagsabihan, hindi pa rin nila ito makita. Sabihin mo sa Akin, may kakayahan ba ang gayong mga tao? (Wala.) Ang kawalan ng abilidad na maging kognitibo sa mga bagay sa sarili nila, at ang kawalan ng abilidad na matukoy at mahusgahan ang tama sa mali nang nagsasarili—ito ang ibig sabihin ng kawalan ng kakayahan. Tulad ng mga baka o kabayo, palagi nilang kailangan na akayin sila ng isang tao—hindi ba’t mga kasangkapan lang sila, kung gayon? Kung may kakayahan ka, kakailanganin mo pa rin ba ng isang tao na aakay sa iyo? Para saan pa at may utak ka? Walang kuwenta ang utak mo. Sa tumpak na pananalita, wala kang kakayahan. Kailangan mong makinig sa iba at akayin ka nila—isa ka lang kasangkapan. Gaano man katagal aralin ng ganitong mga tao ang isang partikular na propesyon o ilang prinsipyo mang nauugnay rito ang marinig nila, hindi pa rin nila maunawaan o maarok ang mga ito. Sa huli, hindi nila alam kung paano ilapat o ipatupad ang mga prinsipyong ito. Ang mga ito ang uri ng mga tao na mayroong pinakamahinang kakayahan—iyong mga walang kakayahan. Sinasabi ng ilang tao na, “Huwag mong isipin na dahil lang wala silang abilidad na magsuri at magpahalaga ng mga bagay at palagi silang sumusunod sa pangunguna mo sa paggawa ng kanilang tungkulin, nangangahulugan ito na may mahina silang kakayahan. Sa katunayan, wala lang silang kakayahan pagdating sa pag-arok sa katotohanan. Pagdating sa mga usaping kinasasangkutan ng sarili nilang mga interes, palagi silang nag-iisip ng bawat paraan para protektahan ang sarili nila mula sa pagdurusa ng anumang kawalan. Sa mga bagay na ito, matalas sila—tiyak na hindi sila mga taong mabagal mag-isip. Sa iglesia, tila mabagal silang mag-isip, pero kung babalik sila sa mundo, hindi sila magiging mabagal na mag-isip. Sa mga bagay na ikinasisiya nila, mayroon silang mga kaisipan at mga nilikhang gawa; marahil ay maaari silang magkaroon ng kung anong tagumpay.” Mayroon ding mga tao na gumagawa ng mga walang-pakundangang maling gawa sa iglesia, at sinasabi ng lahat na mayroon silang mahinang kakayahan, pero sila mismo ay hindi kumbinsido: “Sinasabi mong mayroon akong mahinang kakayahan, pero kung ako ay nasa mundong walang pananampalataya, magagawa ko pa ring kumita ng pera at maghanapbuhay. Maaari pa rin akong umunlad—hindi tiyak na magiging mas masahol ako kaysa sa iba!” Sinusukat ba ng mundong walang pananampalataya ang lahat ng bagay nang ayon sa mga katotohanang prinsipyo? Sumasandig ba ito sa mga salita ng Diyos bilang pundasyon? Kung hindi, kahit na maging matatag ang kanilang mga nilikhang gawa sa mundong walang pananampalataya, hindi nito pinapatunayan na mayroon silang kakayahan. Halimbawa, ang ilang tao ay nagpipinta, at sa unang sulyap, ang mga kulay, komposisyon, ilaw, mga proporsiyon ng mga pigura, at iba pang mga aspekto ng kanilang mga pinta ay tila napakaganda. Gayumpaman, kapag nagpipinta sila ng ilang sinaunang banal sa sambahayan ng Diyos, lumilitaw ang mga problema. Sinasabi Ko na, “Ang mga gawa ng pintor na ito ay mabentang-mabenta sa mga walang pananampalataya dati, at pinahalagahan ng mga tao ang mga ito. Pero bakit labis Akong naaasiwa sa depiksiyon ng pintor na ito kina Abraham, Job, at Noe? Bakit nagmukhang nabibilang sa iisang pamilya ang tatlong taong ito na nagmula sa magkakaibang kapanahunan? Ang mga iyon ay mga sinaunang Israelita, at ang estruktura ng buto ng kanilang hitsura ng mukha ay dapat sumalamin sa mga katangian ng grupong etnikong iyon. Kahit na hindi niya alam ang personalidad ng bawat pigura, sa pinakamababa, dapat niyang maunawaan kung ano ang estruktura ng buto at ang mga katangian ng etnisidad na iyon. Sa alinmang kapanahunan nabibilang ang taong iyon na ipinipinta niya, ang mga katangiang etniko ng taong iyon ay dapat na bigyang-diin at gawing halata sa pamamagitan ng kanyang buhok, mga katangian ng mukha, kulay ng mata, at hugis ng mukha nito.” Pero paanong ang mga pigurang ito na ipininta niya mula sa magkakaibang kapanahunang ito, kahit na magkakaiba ang edad ng mga ito, ay pawang may estruktura ng buto na hindi kamukha ng kanilang grupong etniko? Lahat sila ay may parihabang mukha; ang mga mas bata ay mas kaunti lang ang kulubot sa mukha at mas maitim lang ang buhok, habang ang mas matatanda ay mas marami ang kulubot sa mukha, mas maitim ang balat, at mas maraming puting buhok. Ang mga katangian ng mga pigurang ito ay halos pare-pareho lahat: malapad, parihabang mukha, matatangkad, at partikular na matitipuno. Sinasabi Ko, “Bakit magkakamukha ang lahat ng pigurang ito? Masyado silang magkakatulad at walang mga katangian na bukod-tangi.” Ang pintor mismo ay hindi napapansin ang problema. Marahil ay nakapagpinta na siya ng napakaraming ganitong uri ng gawa, naging masyado nang pulido ang kanyang teknik, at naging pirmido na ang kanyang estilo. Sa tuwing nagpipinta siya ng mga pigura, halos palaging pareho ang hugis ng mukha ng mga lalaki, at hindi niya makuha ang mga natatanging katangian ng mukha ng iba’t ibang karakter. Hindi ba’t medyo mahina ang kanyang abilidad na magsuri at magpahalaga ng mga bagay? (Oo.) Kapag natapos na niya ang kanyang pinta, hindi niya alam kung ang mga katangian ng mukha na ipininta niya ay umaayon sa mga katangian ng buto ng grupong etnikong iyon; hindi siya sigurado tungkol sa mga katangiang iyon. Masasabi ba ninyong katamtaman o mahina ang kanyang kakayahan sa larangang ito? (Mahina.) Maitatama ba niya ito pagkatapos siyang bigyan ng mga suhestiyon ng iba? Minsan, binigyan Ko siya ng mga suhestiyon, pero nang makita Ko ang gawa niya kalaunan, ganoon pa rin ito. Sa puntong iyon, wala nang dapat pang sabihin—ang higit pang pagpapaliwanag ay hindi pa rin niya maaarok.

Pagdating sa mga isyung nauugnay sa abilidad ng mga tao na magsuri at magpahalaga ng mga bagay, ang mga ito ang mga pagpapamalas ng mga tao sa iba’t ibang antas ng kakayahan. Ang mga taong may mahusay na kakayahan ay hindi lang kayang magpahalaga ng mga bagay kundi kaya rin nilang suriin ang mga ito. Iyong mga may mas mahusay pang kakayahan, kapag nahaharap sa mga tamang kaisipan at pananaw, ay itataguyod ang mga ito at ibabahagi o itutustos ang mga ito sa iba, at kapag nahaharap sila sa mga maling kaisipan at pananaw, kaya nilang matukoy at maitama ang mga ito. Ang mga taong may katamtamang kakayahan ay may partikular na abilidad na magpahalaga ng mga bagay pero wala silang abilidad na magsuri ng mga bagay—hindi nila kayang tumukoy ng mga bagay sa antas ng kaisipan. Ang mga taong may mahinang kakayahan ay hindi kayang umunawa ng mga bagay sa antas ng kaisipan, kaya hindi masasabi na mayroon silang anumang abilidad na tumukoy ng mga bagay. Ang mga taong walang kakayahan ay hindi kayang maunawaan ang mga bagay na ito kahit kaunti. Kahit na may magpaliwanag sa kanila ng mga ito, hindi pa rin nila kayang maunawaan kung ano ba talaga ang mga kaisipan at pananaw na tinatalakay. Para sa kanila, katulad ito ng pakikinig sa isang kuwento tungkol sa ibang planeta—ganap nila itong hindi maarok. Ang mga ito ang iba’t ibang katangian na ipinapakita ng mga tao na may iba’t ibang kakayahan sa usapin ng abilidad na magsuri at magpahalaga ng mga bagay.

Ikalabing-isang Bilang: Abilidad na Maging Inobatibo

Ang ikalabing-isang pamantayan para sa pagsuri ng kakayahan ng isang tao ay ang abilidad na maging inobatibo. Ang abilidad na maging inobatibo ay ang malikhaing abilidad na taglay mo batay sa pagkaunawang mayroon ka pagkatapos mong malaman ang mga pundamental, prinsipyo, at batas ng isang bagay. Ang malikhaing abilidad na ito ay tumutukoy sa pagpapabuti sa bagay na ito sa orihinal nitong pundasyon, pagpapaunlad nito, pagpapalaki ng saklaw ng impluwensiya nito, o pagbabago rito para maging isang bagong henerasyon ng isang partikular na bagay—ito ay tinatawag na abilidad na maging inobatibo. Sa partikular, nangangahulugan ito na batay sa tumpak na pag-arok sa mga obhetibong batas ng isang partikular na bagay, maaari mong ilapat ang mga ito sa tunay na buhay, palakihin at palawakin ang saklaw ng paglapat sa mga ito, at tulutan ang mga pundamental at prinsipyong ito na naaayon sa mga batas ng pag-unlad ng mga bagay na magsilbi sa mas maraming tao, para mas maraming tao ang makatanggap ng pakinabang at tulong mula rito. Sa isang banda, pinapanatili mo ang mga pundamental at prinsipyong ito, nang palaging pinapalaki ang saklaw ng kanilang impluwensiya at ang mga tagapakinig ng mga ito. Dagdag pa rito, binabago mo ang mga ito mula sa isang literal na presentasyon patungo sa isang kongkretong bagay na maaaring pagkuhanan ng mga tao ng tunay na pakinabang sa isang mas praktikal na paraan at sa pamamagitan ng pagpapalalim. Ito ang ibig sabihin ng pagkakaroon ng abilidad na maging inobatibo. Kung ang isang tao, sa pundasyon ng kapaligiran ng pamilya at konteksto ng paglago na mayroon siya, at sa kaalamang nakakamit niya, ay kayang tumpak na maarok ang mga pundamental, prinsipyo, at batas ng pag-unlad ng isang bagay, alam kung paano ilapat ang mga pundamental at prinsipyong ito, at kung paano gawing mga kongkretong bagay mula sa teorya ang mga pundamental at prinsipyong ito—nang hindi humihinto sa antas ng mga salita at doktrina, kundi inilalapat ang mga ito sa tunay na buhay, ginagawa ang mga ito na bahagi ng buhay ng mga tao at ginagawa ang mga ito na mga resulta na nagsisilbi sa mga tao, tinutulutan ang mga tao na magkamit ng pakinabang at tulong mula sa mga ito, at ginagawa ang buhay ng mga tao na mas madali at mas maginhawa—kung kayang makamit ng isang tao ang antas na ito, siya ay isang taong may abilidad na maging inobatibo at isang taong may mahusay na kakayahan. Ibig sabihin, kung kaya mo, sa batayan ng pagkaunawa sa mga pundamental ng mga batas ng pag-unlad ng mga bagay at ng mga katotohanang prinsipyo, na makamit ang pag-usad, pagpapanatili, pagpapalawak, o pagpapanibago ng isang bagay—kung mayroon kang ganitong abilidad o kaya mong maisakatuparan ang anuman sa isa sa mga ito, at kaya mong tulutan ang mga pundamental at mga batas ng isang positibong bagay o ang mga prinsipyo ng katotohanan na maipatupad, magkatotoo, at mapalawak sa gitna ng mga tao—pinapatunayan nito na mahusay ang kakayahan mo. Kahit na hindi mo ito madala sa isang mas malalim na antas, sa pinakamababa, kung kaya mo itong mapanatili, mapalawak, at magawang totoo, at kaya mong mapalawak ang positibo nitong impluwensiya, pinapatunayan nito na isa kang tao na may abilidad na maging inobatibo. Kung hindi mo taglay ang abilidad na ito, at mayroon ka lang ng abilidad na maarok ang mga batas ng mga positibong bagay, pero ang abilidad na makaarok na ito ay nananatili lang sa antas ng literal at teoretikal na pag-arok, at hindi mo kayang maipatupad o magawang totoo ang mga ito sa mga tao, ni hindi mo mapagsilbi ang mga ito sa mga tao at magawang mapakinabangan nila ang mga ito, wala kang abilidad na maging inobatibo. Dapat magawa mong praktikal na gamitin at ilapat ang mga pundamental, prinsipyo, batas, at tuntunin—saka lang masasabi na mayroon kang abilidad na maging inobatibo. Tanging iyong mga nagtataglay ng abilidad na ito ang mga taong may mahusay na kakayahan. Halimbawa, ang ilang lider at manggagawa o superbisor ay kayang ipatupad agad ang mga prinsipyo at panuntunan ng sambahayan ng Diyos pagkatapos nilang maunawaan ang mga ito. Ipinapatupad nila ang mga katotohanang prinsipyo ng bawat aytem ng gawain sa hinirang na mga tao ng Diyos, na siyang tumutulong sa mas maraming tao na maunawaan ang katotohanan at para ang gawain ng iglesia ay umusad sa isang maayos na paraan—ibig sabihin, para ito ay umikot nang positibo sa loob ng saklaw ng mga prinsipyo, nang patuloy na umuunlad at umaabante, nang walang paglihis. Anong resulta ang nakikita ng mga tao mula rito? Ginagawa ng lahat ang dapat nilang gawin sa loob ng saklaw ng gawaing ito, ang lahat ay nakakaunawa sa mga prinsipyo at kumikilos ayon sa mga prinsipyo, ang gawain ay walang mga paglihis, at ang gawaing ito ay patuloy na nagluluwal ng mga bagong resulta o mga bagong piraso ng gawain. Kahit pa lumitaw ang mga espesyal na sitwasyon sa proseso, malalaman ng mga superbisor kung paano pangangasiwaan ang mga ito nang pleksible ayon sa mga pundamental, panuntunan, at prinsipyo ng gawain. Sa ilalim ng kanilang pamumuno, patuloy na umuusad ang gawaing ito sa isang maayos na paraan at halos hindi ito tumitigil. Ibig sabihin, anumang sitwasyon ang maaaring lumitaw, sinuman ang maaaring dumating para manggulo o magpakalat ng anumang mga maling kaisipan, hindi nito maaapektuhan ang maayos na pag-usad ng gawain; ang gawain ay patuloy na sumusulong. Masasabi ba na ang mga pundamental ng gawaing ito at ang mga katotohanang prinsipyo sa aspektong ito ay patuloy na napapanatili? (Oo.) Sa pamamagitan ng pagpapatupad, pagpapanatili, at pag-abante ng mga pundamental at prinsipyo ng gawaing ito, hindi naaabala ang gawaing ito; patuloy itong naipapatupad at napapanatili sa isang maayos na paraan, at kasabay nito, lumilitaw ang magagandang resulta ng gawain sa iba’t ibang panahon. Ang impluwensiya ng mga resulta ng gawaing ito ay patuloy na lumalawak, at parami nang parami ang mga taong nakikinabang mula sa mga ito. Iyong mga nakikinabang, sa katunayan, ay nakikinabang mula sa iba’t ibang prinsipyo, pundamental, at maging sa mahihigpit na panuntunan ng mga pagsasaayos ng gawain na kayang maarok at matanggap ng mga superbisor na ito. Ito ang ibig sabihin ng pagkakaroon ng abilidad na maging inobatibo. Ibig sabihin, ang isang taong may mahusay na kakayahan ay kayang patuloy na ipatupad ang mga prinsipyo ng gawain at ang mga katotohanang prinsipyo na naaarok at natatanggap niya sa gawain na pinananagutan niya at ipatupad ang mga ito sa lahat, na siyang nagbibigay-kakayahan sa gawain na umusad sa isang maayos na paraan o sumulong. Kasabay nito, ang mga resulta ng gawain ay mailuluwal nang pana-panahon o nang iregular; tinatawag ito ng mga walang pananampalataya na “paggawa ng mga obra”—ibig sabihin, patuloy na lilitaw ang mga resulta ng gawain, at ang pagpapakita ng mga resulta ng gawaing ito ay magdudulot ng mas malaking impluwensiya at makakaabot sa mas maraming tao. Ang mga taong nagtataglay ng abilidad na ito ay kayang patuloy na palakihin ang mga resulta ng gawain sa huli, para parami nang parami ang mga taong nakikinabang. Ang gayong mga tao ay iyong mga may mahusay na kakayahan. Para suriin ang kakayahan mo batay sa iyong abilidad na maging inobatibo, kinakailangang tingnan, pagkatapos maarok ang mga prinsipyo ng gawain, ang mga panuntunan ng gawain, at ang mga katotohanang prinsipyo, kung kumusta ang iyong abilidad na magpatupad, mag-abante, at magpalawak ng mga ito; ibig sabihin, kung kumusta ang abilidad mong mapanatili ang gawaing ito. Ikalawa, kinakailangang tingnan kung ilang tao ang naaabot ng gawaing ginagawa mo, kung gaano kalaki ang saklaw ng mga naaabot, kung gaano katindi ang impluwensiya, at kung kumusta ang pagiging episyente at ang mga resulta ng iyong gawain. Kung mataas ang pagiging episyente ng iyong gawain, maganda ang mga resulta ng iyong gawain, at patuloy na lumalaki ang saklaw ng mga naaabot, mahusay ang iyong kakayahan. Kung maliit ang bilang ng mga taong naaabot, mababa ang pagiging episyente ng gawain, mahina ang mga resulta, at palaging mayroong mga pag-uulit ng gawain, paghinto, pagtatakip ng mga butas, katamtaman ang kakayahan mo. Kung napakahusay at napakabilis na naaarok ng isang tao ang mga prinsipyo ng gawain, mga pagsasaayos ng gawain, at iba pang mga aspekto, pero ang kanyang pag-usad sa pagpapatupad ay napakabagal at ang kanyang pagiging episyente ay napakababa—sa ilalim ng mga normal na sitwasyon, maaaring mailabas ang mga resulta sa loob ng isang buwan, pero inaabot siya ng tatlong buwan o anim na buwan pa nga, at ang mga resultang nailalabas ay katamtaman pa rin talaga, ang bilang ng mga taong naaabot ay maliit, at ang pakinabang sa mga tao ay hindi malaki—ang gayong tao ay may katamtamang kakayahan.

Ang ilang tao, pagkatapos makaunawa ng ilang prinsipyo o pundamental, ay nauunawaan lang ang literal na kahulugan noong oras na iyon at hindi man lang nila ito maiugnay sa mga tao, pangyayari, o bagay sa kanilang gawain na kinasasangkutan ng anumang mga prinsipyo o pundamental na ito. Pinapakinggan lang nila ang mga prinsipyo at pundamental bilang mga regulasyon o doktrina, at pagkatapos marinig ang mga ito, hindi sila gumagawa ng mga plano sa puso nila at hindi nila alam kung paano ipatupad ang mga ito o kung paano ilapat sa tunay na buhay ang mga pagsasaayos ng gawain at ang mga pundamental o prinsipyong nauunawaan nila. Sa pundamental ay hindi sila makabuo ng anumang mga koneksyon sa pagitan ng tunay na buhay at ng mga pundamental o prinsipyong ito. Pagdating sa tunay na buhay o gawain, isinasantabi nila ang mga prinsipyo, pundamental, at ang mga batas ng pag-unlad ng mga bagay, hindi nila magawang ilapat ang mga ito, at ginagawa lang nila kung ano ang gusto nilang gawin. Huwag na muna nating pag-usapan ngayon kung mabuti ba o masama ang kanilang pagkatao, o kung kumusta ang kanilang karakter, o kung sadya ba nilang hindi ginagawa ang isang bagay, o kung ayaw ba nilang gawin ang isang bagay—sa usapin lang ng kakayahan, ang gayong mga tao ay may mahinang kakayahan. Saanman sila magpunta, kaya nilang magsalita ng maraming doktrina, magtalakay tungkol sa ilang pundamental, at makipagtalakayan sa iba tungkol sa ilang diumano’y mga batas ng pag-unlad ng mga bagay. Tila napakataas ng antas ng kaisipan nila at mayroon silang abilidad na makaarok, at mukha silang may ilang kakayahan. Gayumpaman, kapag itinalaga sa kanila ang isang aytem ng gawain, lumilipas ang isa o dalawang buwan nang walang mga resulta, at walang mga ulat na naririnig mula sa kanila. Noong oras ng pagpapahayag ng kanilang determinasyon, napakahusay nilang magsalita, pero pagdating sa aktuwal na paggawa nito, hindi nila alam kung ano ang gagawin. “Napakalinaw na ipinaliwanag ng ang Itaas ang mga prinsipyo, kaya ano na ang dapat kong gawin ngayon? Sino ang dapat kong italaga bilang superbisor, bilang tagapangaral, at sino ang dapat mangasiwa sa mga panlabas na usapin? Hindi ko alam ang gagawin! Pero nagsabi ako ng mga mapangahas na pahayag at ipinahayag ko ang aking determinasyon, kaya kailangan ko itong gawin!” Labis silang balisa na nagkakaroon sila ng panloob na init at nagkakasingaw sila sa bibig, hindi sila makakain o makatulog, na nauuwi sa pagiging magulo ng kanilang hitsura at pagka-stress, pero hindi pa rin nila alam kung ano ang gagawin. Ang mga ito ang mga pagpapamalas ng mga taong may mahinang kakayahan. Huwag nang isipin kung paanong, kapag nagsasaayos ng gawain para sa kanila, taimtim silang nanunumpa at ipinapahayag nila ang kanilang determinasyon, nang nagsasabi ng mga mapangahas at engrandeng salita nang may labis na kasiglahan—kailangan mong makita kung kaya ba nilang gawin ang gawain, kung mayroon ba silang mga hakbang at plano, at kung nauunawaan ba nila kung paano ipatupad ang mga pagsasaayos ng gawain at kumilos nang ayon sa mga prinsipyo. Kung hindi sila nakakaunawa o hindi nila ito kayang gawin, mayroon silang mahinang kakayahan. Kung nakakaunawa lang sila ng mga doktrina pero hindi nila mailapat ang mga prinsipyo, at kumikilos lang sila nang bulag at walang pakundangan, nagpapakita rin ito ng mahinang kakayahan. Hangga’t hindi mo kayang ipatupad ang mga prinsipyo, pundamental, o mga batas ng pag-unlad ng mga bagay nang epektibo at sa tunay na buhay, ikaw man ay balisa at nagugulumihanan o gumagawa ng mga walang-pakundangang maling gawa, ang mga ito ay mga pagpapamalas ng mahinang kakayahan. Tumpak ba ang mga salitang ito? (Oo.) Ang ilang tao ay kumikilos nang bulag, samantalang ang iba ay hindi alam kung paano ito gawin at hindi nangangahas na gawin ito—ni hindi nila alam kung saan magsisimula. Ang mga partikular na pagpapamalas ng mga taong may mahinang kakayahan, sa usapin ng kanilang abilidad na maging inobatibo, ay na hindi nila alam kung paano maglapat ng mga pundamental at prinsipyo sa partikular at tunay na gawain; kaya lang nilang mag-ulit ng mga salita, matuto ng mga doktrina, at magmemorya ng mga regulasyon. Ang pagkakabisado lang ng mga doktrina at regulasyon ay walang silbi at hindi indikasyon na mayroon kang abilidad na maging inobatibo. Kung mayroon ka mang abilidad na maging inobatibo o wala ay nakikita sa kung kaya mong ipatupad sa tunay na buhay ang mga pundamental, prinsipyo, at tuntuning ito, nang ginagawa nang maayos ang gawaing nauugnay sa mga pundamental at prinsipyong ito, para ang mga pundamental at prinsipyong ito ay hindi nananatiling mga salita at doktrina, regulasyon, at pormula, kundi naipapatupad sa buhay ng mga tao at nailalapat sa mga tao, nang tinutulutan ang mga tao na magamit ang mga ito at makakuha ng pakinabang at tulong mula sa mga ito, ginagawa ang mga ito na maging isang landas para sa pagsasagawa sa buhay, o isang gabay, direksyon, at layon para sa pamumuhay. Kung ang isang tao ay wala ng ganitong abilidad na maging inobatibo at alam lang kung paano maglitanya ng mga salita at doktrina at sumigaw ng mga islogan, at hindi niya magawang gamitin ang mga prinsipyo at pundamental na ito kapag oras na para gawin ang kanyang tungkulin, iyong mga sumusunod sa gayong lider o superbisor ay hindi magkakamit ng mga prinsipyo ng pagsasagawa sa aspektong ito ng katotohanan. Ang gayong mga lider o superbisor ay mga taong may mahinang kakayahan, hindi kayang gawin ang gawain, at dapat na iulat at tanggalin kapag natukoy. Para suriin kung kayang pasanin ng isang tao ang isang aytem ng gawain, dapat mo munang makita, pagkatapos niyang mabasa ang mga pagsasaayos ng gawain at maunawaan ang mga katotohanang prinsipyo, kung kaya niyang isaayos at ipatupad ang mga ito at patakbuhin ang gawain. Gaano man karami ang mga tao sa isang iglesia, kung mapapatakbo nila ang lahat ng aytem ng gawain ng iglesia, at gaano man karaming gawain ng mga tao ang pananagutan nila—limampu man o isandaan—kaya nilang mapalago ang gawain, nang tinitiyak na ang lahat ay may sarili nilang lugar at kayang gumawa at gawin ang kanilang tungkulin nang ayon sa mga katotohanang prinsipyo, kung gayon ay ang gayong tao ay maaaring makonsidera para sa halalan bilang isang lider o superbisor. Siyempre, dapat mo ring makita kung kumusta ang kanyang karakter, kung siya ba ay isang tamang tao, at kung siya ba ay isang taong naghahangad ng katotohanan—mahalaga na malaman ang mga bagay na ito! Ang isang lider o manggagawa, sa pinakamababa, ay dapat magtaglay ng kakayahan at tayog sa mga aspektong ito para akayin ang hinirang na mga tao ng Diyos papasok sa katotohanang realidad, at para ang lahat ay makagawa at makagampan ng kanilang tungkulin nang ayon sa mga pagsasaayos ng gawain o sa mga katotohanang prinsipyo—sa ganitong paraan, maaaring makinabang ang hinirang na mga tao ng Diyos mula sa kanya. Kung hindi siya nagtataglay ng ganitong abilidad, hindi siya maaaring mapili. Kung pipiliin mo ang gayong tao, bagama’t ang pagpapakatamad nang hindi gumagawa ng anumang gawain araw-araw habang sumusunod sa kanya ay maaaring magdala ng ginhawa sa iyong laman, madarama mo ba na may katuparan ka sa iyong espiritu? Kung gumugugol ka ng ilang oras araw-araw sa mga pagtitipon sa pakikinig sa kanya na mangaral ng mga doktrina pero hindi ka gumagawa ng aktuwal na gawain, ito ba ay paggawa ng iyong tungkulin? (Hindi.) Araw-araw siyang nangangaral sa iyo ng mga doktrina, at bagama’t maaaring napapayaman ang iyong mga tainga, hindi mo ginagawa ang tungkulin mo at sumusunod ka lang sa kanya nang iniraraos lang ang mga bagay nang walang tunguhin. Sa ganoong kaso, ikaw ay kanyang nailihis at nahadlangan. Kung patuloy kang makikinig sa kanya na magsalita ng mga tuyong salita at doktrinang iyon, at sa huli ay hindi ka gagawa ng iyong tungkulin o nagpapakita ng katapatan, at wala kang tunay na karanasan sa katotohanan, nang hindi nag-aalay ng katapatan sa kung ano ang ipinagkatiwala ng Diyos sa iyo, nang hindi pinapatakbo ang gawain o hindi nagkakamit ng anumang mga resulta—para kapag humingi ang Diyos sa mga tao ng mga resulta, wala kang maipresenta—hindi ba’t nagdusa ka ng kawalan? Samakatwid, kung inakala mo dati na ang gayong mga tao ay mga kandidato para maging lider, agad na baguhin ngayon ang iyong pananaw at alisin ang gayong mga tao mula sa iyong listahan ng mga kandidato. Hindi sila dapat mapili bilang mga lider. Saan nagkukulang ang mga taong may mahinang kakayahan at walang abilidad na maging inobatibo? Nagkukulang sila dahil ang alam lang nila ay kung paano kumilos bilang teorya lang ang alam pero walang aksyon habang hindi kailanman nalalaman kung paano ilapat ang kanilang mga ideya sa gawain sa tunay na buhay, at dahil hindi nila kayang gumawa ng aktuwal na gawain. Ano ang magiging mga kahihinatnan kung magiging mga lider ang gayong mga tao? Ganap lang nilang guguluhin ang gawain. Kung magseserbisyo sila bilang isang lider ng iglesia sa mainland China, aakayin lang nila ang buong iglesia patungo sa pagkasira. Hindi lang sila mismo mabibigo na makamit ang katotohanan, kundi ang buhay ng mga inaakay nila ay magdurusa ng kawalan. Kung kaya mong agad na matukoy ang gayong mga tao at tanggalin sila, mapipigilan ang ilang sakuna, at hindi na kakailanganing magkaroon ng mga kawalan sa gawain ng iglesia. Pero kung mananatili kang isang tagasunod sa ilalim ng gayong mga tao at tatanggapin mo ang kanilang pamumuno, malamang na masira nila ang pag-asa mo na magtamo ng kaligtasan, at pagkatapos ay mawawala ang pagkakataon mong maligtas. Samakatwid, ang abilidad na maging inobatibo ay isang napakahalagang abilidad para sa isang lider o manggagawa o superbisor. Kung wala kang batayang kakayahan at abilidad para gawin ang gawain, kailangan mo talagang maging maingat at huwag basta-bastang kumilos nang dahil sa kasigasigan, at hindi mo dapat palaging gustuhin na mamukod-tangi at palaging gustuhin na maging isang lider o superbisor. Ang paggawa niyon ay hindi lang nakakahadlang sa iyong sarili kundi nakakahadlang din sa iba na makamit ang kaligtasan. Kung hahadlangan mo lang ang iyong sarili, sariling kamatayan mo lang ang idinulot mo, pero kung hahadlangan mo ang mga kapatid, hindi ba’t pinipinsala mo ang maraming tao? Maaaring wala kang pakialam sa sarili mong buhay, pero ang iba ay may pakialam sa kanilang buhay. Higit pa rito, ang paghadlang sa sarili mong pang-araw-araw na buhay at pinansiyal na tagumpay ay hindi isang malaking usapin, pero ang paghadlang sa gawain ng iglesia ay hindi isang maliit na usapin. Kaya mo bang pasanin ang gayong responsabilidad? Kung ikaw ay tunay na isang taong may konsensiya at nadarama mo na ang usaping ito ay may bitbit na malaking responsabilidad, na ang paghadlang sa gawain ng iglesia ay hindi isang bagay na kaya mong panagutan, hinding-hindi ka dapat humantong sa paggamit ng anumang kinakailangang paraan para magpakitang-gilas at makipag-agawan sa pamumuno. Kung wala kang kakayahan at tayog, huwag palaging sikapin na mamukod-tangi. Huwag hadlangan ang gawain ng iglesia o hadlangan ang hinirang na mga tao ng Diyos sa pagpasok sa katotohanan at pagkamit ng isang mabuting hantungan para lang matugunan ang pagnanasa mo para sa awtoridad—ito ay isang kabuktutan! Dapat ay mayroon kang kaunting kamalayan sa sarili. Gawin mo ang kaya mong gawin at huwag palaging asamin na maging isang lider. Bukod sa pagiging isang lider, marami pang ibang mga tungkulin na maaari mong gawin. Ang pagiging isang lider ay hindi ang iyong eksklusibong karapatan, ni hindi ito dapat ang maging hangarin mo. Kung mayroon kang kakayahan at tayog na maging isang lider, at mayroon ka ring pagpapahalaga sa pasanin, mas mainam na hayaan ang iba na ihalal ka. Ang ganitong pagsasagawa ay kapaki-pakinabang sa gawain ng iglesia at sa lahat ng nasasangkot. Kung wala kang kakayahan na maging isang lider, dapat kang magpakita ng kaunting kabaitan at panagutan mo nang kaunti ang kinabukasan ng iba. Huwag palaging makipag-agawan para maging isang lider at huwag hadlangan ang iba. Ang pagnanais na maging isang lider at mamahala sa gawain ng iglesia sa kabila ng pagkakaroon ng mahinang kakayahan ay nagpapakita ng kawalan ng katwiran. Kung wala kang kakayahan at tayog, gawin mo na lang nang maayos ang sarili mong mga tungkulin. Ang tunay na pagtupad sa iyong mga tungkulin ay nagpapakita na mayroon kang kaunting katwiran. Gawin ang anumang gawaing kaya mo ayon sa iyong abilidad; huwag magkimkim ng mga ambisyon at pagnanais. Huwag lang hangarin na matugunan ang mga personal mong pagnanais habang pinapabayaan ang gawain ng iglesia—nakakapinsala ito kapwa sa iyong sarili at sa iglesia. Ito ang pagpapamalas ng mga taong may mahinang kakayahan sa usapin ng abilidad na maging inobatibo.

Ang lahat ng taong may mahinang kakayahan ay kulang sa abilidad na maging inobatibo—kung gayon, iyong mga walang kakayahan ay lalong wala nito. Ang gayong mga tao ay hindi talaga maunawaan ang mga pundamental ng mga bagay, ang mga batas ng pag-unlad ng mga bagay, o ang mga katotohanang prinsipyo kapag naririnig nila ang mga ito. Kapag nagbabasa ng mga salita ng Diyos, kahit na nakikita nila na ang mga ito ang mga katotohanang prinsipyo, hindi nila maiugnay ang mga prinsipyo sa kanilang saklaw ng paglapat o sa mga tao at usapin na sinasangkot ng mga ito. Iniisip pa nga nila na, “Masyadong detalyado ang pagbabahaginang ito tungkol sa katotohanan, at masyado itong marami. Pagkarinig sa mga salitang ito, kaya kong maunawaan na ang mga ito ay mga prinsipyo, pero hindi ko alam kung ano ang depinisyon ng mga prinsipyo o kung hanggang sa anong saklaw ang nililimitahan ng mga prinsipyo.” Kung hindi man lang nila alam ang depinisyon ng mga prinsipyo, tiyak na hindi nila alam kung paano ipatupad o isagawa ang mga ito. Halimbawa, kapag may nangyayari na kailangang pangasiwaan, sinasabi sa kanila ng iba: “Dapat kang magsagawa ayon sa mga prinsipyo.” Sinasabi nila: “Ni hindi ko alam kung paano magsagawa ayon sa mga prinsipyo. Hindi ko alam kung sa aling prinsipyo nauugnay ang usaping ito.” Kahit matapos ipaliwanag ng iba sa kanila ang prinsipyo na dapat nilang isagawa sa pangangasiwa sa usaping ito, hindi pa rin nila alam kung ano ang gagawin. Ang gayong mga tao ay may labis na mahinang kakayahan; ni hindi nila kayang maunawaan ang wika ng tao, at lalong hindi sila nababagay na gamitin. Hindi ba’t ipinapakita nito na ang gayong mga tao ay labis na walang kakayahan na hindi na sila matutulungan? Ang mga taong wala nang magagawa na walang kakayahan ay hindi nagtataglay ng pag-iisip at ng abilidad na makaunawa ng mga bagay ng normal na pagkatao, lalong hindi sila nagtataglay ng lohika ng pag-iisip. Samakatwid, ang mga taong nakakaunawa sa mga katotohanang prinsipyo o sa iba’t ibang pundamental at tuntunin ay walang paraan para makipag-usap sa mga walang kakayahan; hindi sila makabuo ng kasunduan, at siyempre, wala silang parehong wika. Bakit hindi nila magawang makipag-usap? May isang esensiyal na problema, at iyon ay na ang mga abilidad ng dalawang uri ng mga taong ito na maging kognitibo, tumukoy, humusga, umunawa, at tumanggap ng iba’t ibang bagay ay wala sa parehong antas o sa parehong landas—para silang dalawang linyang paralelo na hindi kailanman magsasalubong. Ito ay pagsasalita sa medyo abstraktong mga termino. Sa mas kongkretong pananalita, ang kakayahan ng dalawang uri ng mga taong ito ay malayong-malayo sa isa’t isa at hindi magkapantay. Samakatwid, hindi sila kailanman magkakaroon ng parehong abilidad na gumawa ng mga paghusga, abilidad na tumukoy ng mga bagay, o kognitibong abilidad tungkol sa parehong usapin. Ibig sabihin, ang kayang makilala ng mga taong may mahusay na kakayahan o katamtamang kakayahan ay hindi talaga kayang makilala ng mga walang kakayahan—lalong hindi nila ito maaabot, at hindi nila ito maaabot magpakailanman, na para bang wala silang ganoong kapabilidad. Halimbawa, kapag umedad na ang isang inahing manok, natural itong nangingitlog. Kahit na mababa ang produksiyon nito, mangingitlog pa rin ito dahil mayroon itong ganoong kapabilidad. Gayumpaman, gaano man kahusto ang pagpapakain sa isang tandang, hindi nito kayang mangitlog dahil wala itong ganoong kapabilidad. Sinasabi ng tandang: “Bagama’t wala akong kapabilidad na mangitlog, kaya kong tumilaok sa umaga!” Ilang beses ka mang tumilaok o gaano man kalakas ang boses mo, hindi ito nangangahulugan na kaya mong mangitlog. Bagama’t ang inahing manok ay hindi tumitilaok, mayroon itong kapabilidad na mangitlog. Bakit Ko ibinibigay sa inyo ang halimbawang ito? Dahil ang mga taong walang kakayahan ay magsasabi ng gayong baluktot, walang-katotohanan, at ilohikal na pangangatwiran—ito ay tinatawag na kawalan ng kakayahan. Samakatwid, kapag ang mga taong may mahusay na kakayahan, katamtamang kakayahan, o maging mahinang kakayahan ay nakikipag-usap at nakikipagtalakayan ng mga usapin sa mga taong walang kakayahan, nakakaasiwa ito. Sa mga taong may mahinang kakayahan, maaari ka pa ring makipag-usap tungkol sa ilang usapin na simple at madaling maunawaan. Pero sa mga taong walang kakayahan, walang may kayang makipag-usap sa kanila, dahil wala silang abilidad na makaarok at wala silang mga kaisipan o pananaw tungkol sa anumang bagay. Ito ang paglalarawan o paliwanag sa mga taong walang kakayahan. Kapag may ipinaparating ka sa kanila, kahit na ipaliwanag mo ito sa kanila nang lubusan at malinaw, at maaaring sabihin nilang nauunawaan nila, gayumpaman, kapag nangyari muli ang parehong bagay, hindi pa rin sila makaunawa at muli silang magsasabi ng baluktot at walang-katotohanang pangangatwiran. Sabihin sa Akin, kaya bang maunawaan ng gayong mga tao ang katotohanan? (Hindi.) Wala silang abilidad na tumukoy o maging kognitibo sa mga bagay—paano nila mauunawaan ang katotohanan? Ang sabihing kaya nilang maunawaan ang katotohanan ay sadyang magiging katawa-tawa. Ang mga taong walang kakayahan ay walang abilidad na maging inobatibo, kaya ang mga pagpapamalas nila sa aspektong ito ay ganito. Dahil hindi nila nauunawaan ang anumang mga pundamental o prinsipyo, wala silang mga pagpaplano sa anumang ginagawa nila. Walang plano o mga hakbang ang kanilang isipan, at lalong hindi nila kayang ipatupad ang anumang mga pundamental o prinsipyo. Ganap na palpak ang anumang ginagawa nila, ganap na magulo. Ang gayong mga tao ay kaya lang gumugol ng pisikal na pagsisikap at gumawa ng mga manwal na gampanin. Bahagya lang nila kayang harapin ang isang simple at iisang trabaho; kung tutuusin, mga ordinaryong tao sila, na kayang gumawa ng iisang gampanin, pero kapag umangat ang sitwasyon sa antas ng pag-ako ng isang aytem ng gawain, hindi na nila ito kaya. Ang gayong mga tao ay hindi kayang gumawa ng anumang mahalaga o labis na teknikal na gawain. Kaya lang nilang harapin ang ilang maliit na trabaho gaya ng manwal na pagtatrabaho, gawaing bukid, o pag-aalaga ng mga hayop, at maging sa mga ganoon, kailangan nila ng isang superbisor sa paligid nila para subaybayan at suportahan sila. Minsan, kapag masama ang lagay ng loob nila, kailangang may magtuwid sa kanila; at kapag minsan ay nadadala sila sa mga pagkabaluktot o nagiging negatibo sila, kailangang may gumabay sa kanila sa kanilang mga paraan ng pag-iisip. Kahit sa maliliit na gampanin, kailangang may magsuri sa ginagawa nila; kung hindi, lilitaw ang mga problema at pagkakamali, at kakailanganing ulitin ang gawain. Kung hindi sila nag-aaksaya ng mga materyales, nag-aaksaya sila ng enerhiya, o ng tubig, kuryente, at gas. Sa mga Kanluraning bansa, palagi silang iniuulat ng iba at pinagmumulta ng pulis. Kung walang nagbabantay sa kanila, hindi man lang nila kayang magawa nang maayos ang maliliit na trabaho—sadyang ganito sila kaproblematiko at kakaawa-awa. Ang mga ito ang mga pagpapamalas ng mga taong walang kakayahan. Hindi ba’t ang gayong mga tao ay sadyang walang silbi at mga hangal? Maaari pa rin ba silang magamit bilang mga tao? Sa katunayan, sa sambahayan ng Diyos, ang gayong mga tao ay kaya lang gumugol ng kaunting pisikal na pagsisikap. Pagdating sa gawain ng iglesia, hindi nila ito kayang gawin; hindi nila kayang gawin ang anumang bagay. Kahit sa mga trabahong nangangailangan ng pisikal na pagsisikap, hindi nila makompleto ang mga ito nang sila lang at kailangan pa rin nila ang iba para magturo, mangasiwa, at magsuri sa kanilang ginagawa. Pero kapag gumagawa sila ng mga gampanin na nangangailangan ng pisikal na pagsisikap, pakiramdam pa rin nila ay mas mababa ito sa kanilang mga talento, na sila ay labis-labis na kalipikado, at nagiging tutol sila, nagrereklamo pa nga: “Tingnan mo ang mga taong iyon na gumagawa ng teknikal na gawain sa kompyuter, nagsusulat ng mga artikulo, umaawit at sumasayaw, o umaarte—napakaglamoroso nila! Pero ang kaya ko lang pangasiwaan ay ang pagpapatuloy sa bahay at pagluluto, nang humaharap sa grasa at usok buong araw. Sa loob ng ilang taon, magmumukha na akong babaeng losyang. Tingnan mo kung gaano ako kakaawa-awa!” Palagi nilang nadarama na labis silang kaawa-awa sa paggawa sa gawaing ito, pero hindi sila kailanman humihinto para pag-isipan kung bakit ang ganitong uri lang ng gawain ang kaya nilang gawin. Hindi nila sinusukat kung tunay ba silang may kapabilidad na mangasiwa ng ibang gawain. Mahina ang kakayahan nila kaya palaging sumasama ang loob nila kapag gumagawa ng ilang gampanin na nangangailangan ng pisikal na pagsisikap. Kung tunay na mahusay ang kanilang kakayahan, hindi sasama ang loob nila. Napakahina na ng kakayahan nila kaya ang nagagawa lang nila ay mga pisikal na gampanin, pero nadarama pa rin nila na mas mababa ito sa kanilang mga talento. Hindi ba’t mga hangal sila? Ang gayong mga tao ay tunay na hangal. Ang ganitong uri ng mga tao ay hindi man lang kayang gawin nang maayos ang mga gampanin na nangangailangan ng pisikal na pagsisikap. Kapag nagluluto, maaaring sobrang dami o sobrang kaunti ng iniluluto nila, at kahit gaano pa sila katagal na magluto, hindi pa rin nila alam kung anong pattern ang dapat nilang sundan sa paggawa niyon. Gayumpaman, nadarama pa rin nila na ang gayong mga gampanin ay mas mababa sa kanilang mga talento, na sila ay labis-labis na kalipikado, at iniisip nila na hindi sila dapat gumagawa ng mga gampanin na nangangailangan ng pisikal na pagsisikap. Naniniwala sila na dapat silang nagtatrabaho sa isang opisina bilang isang sekretarya, na pumapasan ng kung anong aytem ng gawain sa sambahayan ng Diyos, o kahit papaano ay naglilingkod bilang isang lider ng iglesia. Hindi ba’t ito ay ganap na kawalan ng katwiran? Sabihin sa Akin, para sa anong gawain ka may kakayahan? Kung wala kang kakayahan sa anumang uri ng gawain, at binigyan ka ng mga gampanin na nangangailangan ng pisikal na pagsisikap habang tinutustusan ka pa rin ng sambahayan ng Diyos, hindi ba’t ito ay pagtataas sa iyo? Pero nananatili kang hindi kontento. Hindi ba’t masyadong mahina ang iyong katwiran? (Oo.) May ugnayan ba sa pagitan ng katwiran at ng kakayahan? (Mayroon.) Ang hindi pagkakilala sa sarili ng isang tao, ang hindi pagkaalam sa kung ano ang antas ng kakayahan niya, ang palagiang pag-iisip na mataas ang kanyang kakayahan—hindi ba’t ang mga ito ay mga pagpapamalas ng mahinang kakayahan? (Oo.) Ang mga taong may mahusay na kakayahan ay malalaman kung paano susuriin ang kanilang sarili, at pagkatapos magsuri, malalaman nila ang antas ng kanilang kakayahan. Kapag natukoy na nila kung ano ang kanilang kakayahan, mahahanap nila ang lugar nila sa iglesia. Mapapanatag sila anuman ang ginagawa nila, at magagawa nilang makatwirang harapin ang tungkuling ginagawa nila. Kahit na maitalaga sila sa mga gampaning nangangailangan ng pisikal na pagsisikap, magiging payapa sila at mararamdaman nilang may katwiran sa paggawa niyon; magpapasakop at sasang-ayon sila rito mula sa kaibuturan ng kanilang puso, nang tinatanggap ang trabahong ito at ang gampaning ito. Ito ay tinatawag na pagkakaroon ng pagkamakatwiran. Kung ang isang tao ay hindi kailanman napapanatag kapag ginagawa ang kanyang tungkulin, na palaging nararamdaman na naaagrabyado siya, at iniisip na anumang gampanin na pinapagawa sa kanya ay mas mababa sa kanyang mga talento, hindi ba’t wala siyang katwiran? (Oo.)

Paano Komprehensibong Susuriin ang Kakayahan ng mga Tao

Natapos na natin ngayong talakayin ang huli sa labing-isang abilidad para sa pagsuri sa kakayahan ng isang tao, ang abilidad na maging inobatibo. Pagkatapos magbahaginan tungkol sa labing-isang abilidad na ito, medyo mas malinaw na ba sa inyo ang sarili ninyong kakayahan? (Oo.) Nagagawa na ba ninyong suriin ito, kung gayon? Kaya ba ninyong tumpak na suriin kung ano ang sarili ninyong tunay na kakayahan? May pamantayan ng pagsukat pagdating sa pagtukoy kung ang iyong sariling kakayahan ba ay mahusay, katamtaman, mahina, o hindi umiiral—hindi mo maaaring tingnan ang isang aspekto lamang; dapat itong masuri nang komprehensibo. Kung gayon, aling mga aspekto ang dapat tingnan para suriin kung ano ang kakayahan ng isang tao? Batay sa mga pagpapamalas ng labing-isang abilidad na pinagbahaginan natin, para ang isang tao ay masuri na mayroong mahusay na kakayahan, sa pinakamababa, dapat siyang magtaglay ng ilang medyo mahalagang abilidad. Isaalang-alang ito sandali: Alin sa labing-isang abilidad ang mga pangunahin na kayang magpakita na ang isang tao ay may mahusay na kakayahan? Kaya ba ninyo itong alamin? Ang pagkakasunod-sunod ay dapat magmula sa huling abilidad hanggang sa una: Ang isang taong may mahusay na kakayahan, kahit papaano, ay dapat magtaglay ng abilidad na maging inobatibo; susunod ay ang abilidad na magsuri at magpahalaga ng mga bagay, abilidad na makagawa ng mga desisyon, at ang abilidad na tumugon sa mga bagay; susunod ay ang abilidad na tumukoy ng mga bagay, ang abilidad na gumawa ng mga paghusga, at kognitibong abilidad; sa huli, nariyan ang abilidad na tanggapin ang mga bagay, abilidad na makaarok, ang abilidad na makaunawa ng mga bagay, at abilidad na matuto. Ganito ang pagkakasunod-sunod. Bakit baligtad ang pagkakasunod-sunod? Ang pagkakasunod-sunod na una nating isinaayos ay mula sa mababa patungo sa mataas, pero para suriin kung ang isang tao ay may mahusay na kakayahan, ito ay nakaayos mula sa mataas papunta sa mababa. Ang isang taong may mahusay na kakayahan, kahit papaano, ay dapat magtaglay ng abilidad na maging inobatibo. Naaabot ito sa pundasyon ng pagtataglay na ng abilidad na makagawa ng mga desisyon, ng abilidad na magsuri at magpahalaga ng mga bagay, at ng abilidad na tumukoy ng mga bagay. Kung kaya mong maging kognitibo, tumukoy, at maghusga sa mga bagay, at taglay mo rin ang abilidad na makaunawa ng mga bagay, at pagkatapos ay kaya mong maging inobatibo, ginagawa ka niyon na isang taong may mahusay na kakayahan. Ang gayong mga tao ay ang mga may abilidad na mamuno, kayang pumasok sa antas ng mga tagapagpasya; may talento sila sa pagiging lider, at kaya nilang mamuno sa isang partikular na larangan ng gawain. Ang mga ito ay mga taong may mahusay na kakayahan. Ang mga taong may katamtamang kakayahan ay iyong mga may abilidad sa lahat ng aspekto, mula sa abilidad na maging inobatibo hanggang sa abilidad na matuto, na pawang katamtaman. Ang kanilang pagiging episyente at ang kanilang mga resulta sa paggawa ng mga bagay ay kapwa katamtaman. Ang mga ito ay mga taong may katamtamang kakayahan. Ano ang pangunahing pagpapamalas ng mga taong may katamtamang kakayahan? Ito ay na ang kanilang pagkaarok at pagkaunawa sa mga prinsipyo ay kulang sa lalim at hindi masyadong tumpak. Kapag nagpapatupad at nagsasagawa, palaging may mga butas at paglihis. Palagi nilang nakakaligtaan ang mga bagay, nakakalimutan ang ganito at ganyan, at hindi nila komprehensibong maisaalang-alang ang lahat ng bagay. Halimbawa, napili sila na maging mga lider ng iglesia pero hindi nila magawang pamahalaan ang lahat ng aspekto ng gawain nang komprehensibo. Kapag responsable sila para sa gawain ng ebanghelyo, tumutuon lang sila sa gawain ng ebanghelyo at hindi nila maasikaso ang ibang gawain. Maaari nilang maisulong ang gawain ng ebanghelyo pero wala silang oras para mangumusta tungkol sa gawaing nakabatay sa teksto o tungkol sa gawain ng paggawa ng pelikula. Bakit ganito? Dahil lubusang katamtaman ang kakayahan nila at kaya lang nilang pangasiwaan ang isang aspekto ng gawain; halos hindi nila kayang maging may kakayahan sa isang larangan ng gawain, pero sa sandaling hiniling sa kanila na asikasuhin din ang ibang gawain, mapait silang nagrereklamo at nalulunod sila sa dami ng gagawin, hindi magawa nang maayos ang anumang gawain. Sa kanilang gawain, dapat palaging may taong nangangasiwa, nagpapaalala, nag-iinspeksiyon, at nagsusuri sa ginagawa nila. Palaging dapat na mayroong tao sa tabi nila para sumuporta sa kanila, para makipagbahaginan sa katotohanan, para paulit-ulit na bigyang-diin ang mga prinsipyo ng gawain at ang iba’t ibang paglihis at butas na malamang na lumitaw. Palaging dapat na mayroong taong nagpapaalala sa kanila. Bakit palagi nilang kailangan na mayroong taong nagpapaalala at nagbibigay ng mga patnubay sa kanila? Hindi dahil sa hindi sapat ang kanilang karanasan sa gawain, kundi dahil katamtaman ang kanilang kakayahan. Hindi nila kayang maisip nang maaga ang mga sitwasyon at problema na malamang na lumitaw, o napakalimitado ng kaya nilang maisip nang maaga. Samakatwid, kailangan na palaging mayroong isang tao sa tabi nila para gabayan, suriin, at subaybayan sila, kailangan silang madalas na kumustahin. Kapag kinukumusta, lumalabas na maaaring hindi nila nagawa ang aytem na ito ng gawain o na nalimutan nila ang aytem na iyon ng gawain; kung hindi naman, napabayaan nila ang isang aspekto o hindi nila alam kung paano magpapatuloy, pero hindi pa rin nila alam kung sino ang tatanungin o kung paano maghahanap, at naghihintay pa rin sila. Sa madaling salita, lubos na katamtaman ang kanilang abilidad na maging may kakayahan para sa gawain. Ang “katamtamang” ito ay walang kinalaman sa kung gaano kalakas na determinasyon ang mayroon sila, kung gaano sila kalakas, kung gaano nila kagustong gumawa ng gawain, o kung gaano nila kayang magtiis ng paghihirap at magbayad ng halaga—wala itong kinalaman sa mga ito. Sa halip, tumutukoy ito tanging sa pagiging katamtaman ng kanilang kapabilidad sa gawain. Ang mga taong may mahusay na kakayahan, sa kabilang banda, ay halos hindi nakakagawa ng malalaking pagkakamali sa kanilang gawain. Ang mga prinsipyo, ang direksyon, at ang pangkalahatang balangkas na sinusunod nila ay tumpak sa pangkalahatan. Bagama’t maaaring madalas nilang makaligtaan ang ilang maliit na detalye, ang mga detalyeng ito ay hindi nakakaapekto sa pagiging episyente at sa mga resulta ng pangkalahatang gawain. Ang mga ito ay mga taong may mahusay na kakayahan. Siyempre, walang taong perpekto. Maging ang mga taong may mahusay na kakayahan ay maaaring magkaroon ng ilang maliit na butas sa kanilang gawain, na minsan ay panandaliang nakakaligtaan ang isang bagay, o medyo napapabayaan ang isang aytem ng gawain dahil naging abala sila sa ibang gawain kamakailan. Gayumpaman, kung sa usapin lang ng kanilang kakayahan, kaya nilang mabilis na ituwid ang sitwasyon at pamahalaan at kontrolin ito, nang tinitiyak na ang kabuuang gawain ay halos walang kamalian, at na ang kabuuang gawain ay naisasakatuparan sa pangkalahatan nang naaayon sa mga katotohanang prinsipyo, sa mga pagsasaayos ng gawain, o sa mga probisyon ng mga atas administratibo, nang umuusad sa isang maayos na paraan. Kahit kapag lumilitaw ang mga anticristo o ang masasamang tao para magdulot ng mga kaguluhan sa loob ng saklaw ng kanilang gawain, dahil nagtataglay sila ng abilidad na tumugon sa mga bagay, mabilis nilang papangasiwaan ang sitwasyon. Papangasiwaan at lulutasin nila ang usapin sa lalong madaling panahon, nang tinitiyak na ang gawain ng iglesia ay mabilis na makakabalik sa tamang landas at na ang kapaligiran kung saan ginagawa ng mga kapatid ang kanilang tungkulin ay hindi naaapektuhan. Kahit kapag lumilitaw ang mga di-inaasahang sitwasyon, alam ng mga taong may mahusay na kakayahan kung paano pangasiwaan ang mga ito. Kahit hindi pa nila napapangasiwaan ang gayong mga sitwasyon dati, malalaman nila kung paano hanapin ang mga prinsipyo. Dahil taglay nila ang abilidad na tumukoy, humusga, at maging kognitibo sa mga bagay, mabilis nilang lulutasin ang mga problema nang ayon sa mga prinsipyo. Talagang mayroon silang abilidad na maglutas ng mga problema. Ang kanilang mga abilidad na tumukoy ng mga bagay, tumugon sa mga bagay, at gumawa ng mga paghusga ay nagbibigay-kakayahan sa kanila na mabilis na pahupain at pakalmahin ang mga di-inaasahang sitwasyon, nang nakakamit ang pangangalaga sa normal at maayos na pag-usad ng gawain ng iglesia at ang pangangalaga sa mga interes ng sambahayan ng Diyos, nang tinitiyak na ang gayong mga sitwasyon ay hindi mauulit o mananatiling hindi kalmado sa loob ng mahabang panahon. Kasabay nito, kapwa ang mga prinsipyong sinusunod nila para pangasiwaan ang mga bagay at ang mga pinal na resulta na nakakamit nila ay nagsisilbi para protektahan ang mga interes ng sambahayan ng Diyos. Ang pagiging napaka-episyente at ang mabubuting resulta ang kayang makamit ng mga taong may mahusay na kakayahan sa kanilang gawain. Gayumpaman, kapag pinapangasiwaan ng mga taong may katamtamang kakayahan ang mga problemang lumilitaw sa gawain ng iglesia o sa pang-araw-araw na buhay, medyo nalulunod sila at medyo nahihirapan sila rito. Madalas na ang pangangasiwa nila sa mga problema ay hindi episyente at napakabagal. Para sa mga isyu na dapat malutas sa loob ng isa o dalawang araw, dahil hindi nila makilatis ang mga ito, maaaring kailangan nilang maghintay, at maaaring kailangan nilang magnilay-nilay sa loob ng tatlo o limang araw. Hindi nila kayang gumawa ng mga matatag na pagdedesisyon para ituwid ang sitwasyon bagkus ay wala silang magawa, at kaya lang nilang hayaang patuloy na lumala ang sitwasyon. Kaya lang nilang pangasiwaan ang ilang simpleng gampanin, tulad ng pagbeberipika ng mga katunayan, pagtatanong sa mga nauugnay na tao tungkol sa sitwasyon, o pagbubukod-bukod sa mga problema at pag-uulat sa mga ito sa nakatataas. Ang mga problemang kayang lutasin ng iba sa loob ng dalawang araw ay maaaring abutin ng kalahating buwan para sa kanila. Bagama’t nalulutas ang mga problema sa huli, ang matagal na pagkaantala ay nagdudulot ng ilang kawalan sa gawain ng iglesia. Sa panahong ito, maaaring mailihis ng mga anticristo ang ilang tao, maaaring mawala ang mga handog, o maaaring magdusa ng mga kawalan ang ilang aytem ng gawain dahil hindi agad na nalutas ang mga problema. Bagama’t naibibigay ang mga kompensasyon o kabayaran pagkatapos, at ang mga taong dapat pangasiwaan ay napapangasiwaan din sa huli, katamtaman lang ang mga resulta at ang pagiging episyente. Para itong pagpuksa ng apoy: Ang mga taong may mahusay na kakayahan ay may diskarte sa pagpuksa ng mga apoy, nagkakamit ng magagandang resulta at nakakapagpigil ng mga pinansiyal na pagkalugi. Gayumpaman, ang mga taong may katamtamang kakayahan, dahil sa mga di-wastong pamamaraan, kawalan ng mga hakbang sa panahon ng kagipitan, pagkilos nang mabagal, at kawalan ng abilidad na gumawa ng matatag na mga desisyon at maarok ang mahahalagang punto para lutasin ang problema, ay nauuwi sa pagdudulot ng mas malalaking kawalan. Sinasabi ng ilang tao na, “Handa akong magbigay ng kabayaran para sa mga kawalang naidulot ko.” Kung ito ay pang-ekonomikong kawalan lamang, maaaring malutas ng kabayaran ang problema. Pero kapag nahaharap sa mga pag-aaresto ng malaking pulang dragon at nabibigo kang pangasiwaan ito nang maayos, na nagdudulot ng mga kawalan sa gawain ng iglesia, kaya mo bang mabayaran iyon? Kaya mo bang mabayaran ang halaga ng naantalang gawain at nawalang oras? Kapag nangyayari ang mga di-inaasahang kaganapan, dahil ang mga abilidad na tumugon sa mga bagay, gumawa ng mga paghusga, tumukoy sa mga bagay, at maging ang abilidad na gumawa ng mga desisyon ng mga taong may katamtamang kakayahan ay pawang katamtaman, pinapangasiwaan nila ang mga problema nang mabagal at nang may sobrang mababang pagka-episyente, at hindi epektibo ang kanilang mga hakbang sa panahon ng kagipitan, na sa huli ay nagreresulta sa mga di-kasiya-siyang resulta ng gawain at sa ilang kawalan. Kahit na nalulutas ang mga problema sa huli, dahil nagaganap ang matatagal na pagkaantala at nababawasan ang pagka-episyente, katumbas ito ng isang kawalan. Samakatwid, ang mga taong ito ay inilalarawan bilang mayroong katamtamang kakayahan. Sinasabi ng ilang tao na, “Hindi iyan patas. Nagsikap din sila, nagtrabaho nang husto, at nilutas nila ang mga problema. Paanong nasasabi Mo pa rin na katamtaman ang kanilang kakayahan?” Ang pagsusuri sa gayong mga usapin ay hindi puwedeng nakabatay sa mga emosyon o sentimyento. Sa obhetibo at patas na pananalita, at pagdating sa usapin ng antas na kayang makamit ng kakayahan ng isang tao, katamtaman ang iyong kakayahan. Bakit ito katamtaman? Dahil may mga taong may mas mataas na kakayahan kaysa sa iyo; sa mga sitwasyon kung saan ang kanilang pagkatao ay halos kaparehas ng sa iyo, ang mga taong may mahusay na kakayahan ay pinapangasiwaan ang mga problema nang mas episyente at nang may mas mahuhusay na resulta kaysa sa iyo, at ang mga kawalan ay mas maliit kaysa sa mga kawalan mo. Samakatwid, ang kakayahan mo ay maaari lamang maklasipika bilang katamtaman. Nauunawaan mo ba? (Oo.) Ang dahilan kaya ang gayong mga tao ay inilalarawan bilang may katamtamang kakayahan ay dahil may mga taong may mahusay na kakayahan na nakakapagkamit ng mas mainam na pagka-episyente at mga resulta sa kanilang mga kilos kaysa sa nagagawa nila. Samakatwid, ang kanilang kakayahan ay katamtaman. Ang paliwanag na ito ay patas at may katwiran. Sinasabi ng ilang tao na, “Mayroon silang sinseridad, at isinasapuso nila ang gampaning ito; nagtiis sila ng maraming paghihirap at hindi maliit na halaga ang ibinayad nila.” Ano ang silbi ng pagsasabi niyon? Ibig bang sabihin niyon ay may mahusay silang kakayahan? Anuman ang kanilang pagkatao, mga emosyon, o mga kahilingan, kung sa usapin lang ng kanilang kakayahan, ang mga ito ay mga pagpapamalas ng pagkakaroon ng katamtamang kakayahan.

Ano ang mga pagpapamalas ng mga taong may mahinang kakayahan? Kung titingnan ito mula sa perspektiba ng iba’t ibang abilidad, ang mga taong may mahinang kakayahan ay medyo nagtataglay ng kaunting abilidad na matuto at abilidad na makaunawa ng mga bagay. Kapag nag-aaral sila ng ilang kaalaman, mga teorya, mga propesyonal na kasanayan, o mga pang-akademikong paksa, kaya nilang maalala ang mga ito nang solido at tumpak, nang nagtatala ng mahahalagang punto sa kanilang kwaderno. Dahil nakatanggap sila ng edukasyon, ang kanilang abilidad na makaunawa ng mga bagay ay hindi masyadong mahina; maaari itong umabot sa isang katamtamang antas. Gayumpaman, hindi nila tinataglay ang mga abilidad na kasunod ng abilidad na makaarok, gaya ng abilidad na tumanggap ng mga bagay at ng abilidad na tumukoy ng mga bagay. Ibig sabihin, ang mga abilidad nila ay nananatiling limitado sa pagkatuto at pagkaunawa ng mga teorya, kaalaman, mga teknikal na kasanayan, o mga propesyon sa antas na panteksto. Pagdating sa pagtingin sa mga tao, pangangasiwa sa mga usapin, paglutas sa mga problema, at pagpapatupad ng mga pagsasaayos ng gawain sa tunay na buhay, nagkukulang sila. Ang mga abilidad nila ay nananatiling limitado sa abilidad na matuto at sa abilidad na makaunawa ng mga bagay; kaya nilang magkamit ng abilidad na makaarok, pero nagkukulang sila pagdating sa abilidad na tumanggap ng mga bagay. Ang mga taong nagtataglay ng abilidad na tumanggap ng mga bagay ay kayang malaman kung sa aling mga bagay sa tunay na buhay nauukol ang mga prinsipyo, teorya, at pundamental na ito, pati na kung alin ang praktikal at aplikable, kung alin ang hindi praktikal, at kung alin ang mga nababagay para sa kanilang sarili at alin ang hindi. Gayumpaman, ang mga taong may mahinang kakayahan ay hindi kayang makilatis ang mga bagay na ito. Halimbawa, may mga materyales na makikita sa internet tungkol sa iba’t ibang kaalaman sa kalusugan at pagsasanay para sa pangangatawan. Ang mga taong may mahinang kakayahan ay kaya ring matuto kung paano mag-ehersisyo at alagaan ang kanilang sarili mula sa mga materyales na ito. Nagtataglay sila ng abilidad na matuto, ng abilidad na makaunawa ng mga bagay, at ng abilidad na makaarok, at alam din nila kung paano hanapin kung ano ang gusto nila. Gayumpaman, pagdating sa kung alin sa mga bagay na ito ang praktikal, epektibo, at tunay na kailangan ng mga tao, hindi ito kayang tukuyin ng mga taong may mahinang kakayahan. Nagkukulang sila pagdating sa abilidad na tumanggap ng mga bagay. Ngayong araw, sinasabi sa internet na ang nilagang spinach na may tokwa ay labis na masustansya, kaya kinakain nila ito araw-araw. Pero pagkatapos itong kainin sa loob ng ilang panahon, wala silang ideya kung kumusta ang mga epekto o kung ito ba ay may epekto na gaya ng sinasabi sa internet. Kalaunan, sinasabi sa internet na ang spinach at tokwa ay hindi dapat pagsabayin, at pagkarinig nila rito, hindi na sila muling gumagawa ng nilagang spinach na may tokwa. Tungkol naman sa kung ang spinach at tokwa ba ay tunay na labis na masustansya o hindi dapat pagsabayin, hindi nila alam at hindi sila magtatanong; ang alam lang nila ay ang bulag na sumunod. Ang impormasyon ay labis na maunlad sa panahon ngayon; ang iba’t ibang balita ay labis na masalimuot. Hindi nila kayang matukoy kung ano ang wasto at mali o kung ano ang tama at hindi tama. Binabasa at pinapakinggan nila ang lahat ng bagay, naniniwala na ang anumang bagay na hindi pa nila narinig dati, anumang bagay na bago o mukhang malalim, ay tiyak na mabuti. Halimbawa, sinasabi sa internet na ang pagkain ng tsokolate ay mabuti para sa puso, kaya araw-araw silang kumakain ng tsokolate. Bilang resulta, nagkakaroon sila ng panloob na init, nagkakaroon sila ng mga singaw sa bibig, namumula ang kanilang mga mata, at nakakaranas sila ng tinnitus. Sa katunayan, ang sinabi ay na ang pagkain ng tsokolate nang katamtaman ay mabuti para sa puso, pero hindi nila naalala ang mga salitang “nang katamtaman.” Hindi nila kayang maarok ang pangunahing punto at sa huli ay naipapahamak nila ang kanilang sarili. Pagkalipas ng ilang araw, sinasabi na ngayon sa internet: “Ang pagkain ng tsokolate ay masama sa puso, at ang pagkain nang labis-labis ay maaari ding magdulot ng pagbigat ng timbang.” Ang mga taong kayang tumukoy ay malalaman na ang pagkain nang labis-labis ay masama sa katawan, pero ang pagkain nang katamtaman ay ayos lang. Gayumpaman, hindi nila ito kayang matukoy; pagkarinig dito, ganap na silang tumitigil sa pagkain ng tsokolate. Mula sa isang sukdulan ay lumilipat sila sa kabilang sukdulan, nang kumikiling nang masyadong pakaliwa o nang masyadong pakanan, pero iniisip nila na sila ay sunod sa uso: “Tingnan mo, kung anuman ang sinasabi ng internet na mabuti, kakainin ko iyon; kung anuman ang sinasabi nitong masama, hindi ko iyon kakainin. Ako ay isang taong sumasabay sa mga kalakaran ng panahon.” Sa aktuwal, sila ay mga taong walang abilidad na tumukoy ng mga bagay, mga taong naguguluhan na bulag na sumusunod sa karamihan. Mayroong lahat ng uri ng impormasyon sa internet, at karamihan ng mga pahayag ay hindi tumpak. Siyempre, mayroon ding kaunting impormasyon at mga pahayag na tama. Kailangang magawa mong matukoy ang mga ito. Tungkol naman sa kung anong impormasyon ang tatanggapin, dapat mo itong sukatin ayon sa iyong mga pangangailangan, kung ito ba ay kapaki-pakinabang sa iyo, at kung positibo ba ang impormasyon. Ang mga taong may mahinang kakayahan ay wala ng abilidad na tukuyin ang gayong mga bagay. Hindi nila maabot ang lahat ng abilidad mula sa antas ng abilidad na tumanggap ng mga bagay paitaas. Nananatili silang limitado sa pagkatuto at pagkaunawa ng mga bagay sa mga antas na pantekstuwal, panteoretikal, at pangkaalaman, nang nagtataglay ng kaunting abilidad na makaarok. Gayumpaman, tungkol naman sa higit pang pagtukoy sa pagiging tama ng iba’t ibang pahayag at kung ang mga ito ba ay mahalaga at makabuluhan, ang mga taong may mahinang kakayahan ay wala ng abilidad na husgahan at tukuyin ito. At nariyan ang abilidad na tumugon sa mga bagay, na hindi rin taglay ng mga taong may mahinang kakayahan. Pagdating sa iba’t ibang problemang lumilitaw sa tunay na buhay o sa landas ng pananatiling buhay, hindi nila kayang pangasiwaan ang mga ito batay sa mga katotohanang prinsipyong nalalaman o naaarok nila. Gaano man karaming salita at doktrina ang kaya nilang sabihin, ang mga ito ay hungkag at hindi praktikal. Para sa mga problemang lumilitaw sa paligid nila o sa landas ng pananatiling buhay, umaasa sila sa sarili nilang mga tusong diskarte para harapin ang mga ito; sinusubukan lang nilang iwasan ang magdusa ng mga kawalan, at iyon na iyon, habang nabibigong maabot ang antas ng pagdanas, pagkaunawa, o pagbeberipika sa mga prinsipyong naaarok nila. Higit pa rito, iyong mga taong may mahinang kakayahan ay wala ring kognitibong abilidad. Ibig sabihin, kapag lumilitaw ang anumang problema, hindi nila kayang bumuo ng mga kongklusyon o kilalanin ang diwa ng mismong usapin, ang ugat na sanhi sa likod nito, o ang maaaring maging mga kahihinatnan nito sa hinaharap. Ang mga taong may mahinang kakayahan ay hindi talaga alam kung paano pag-isipan ang mga bagay na ito, lalong hindi nila alam kung paano ilapat ang katotohanan o ang mga prinsipyo at batas ng iba’t ibang bagay na naaarok nila para harapin at pangasiwaan ang gayong mga problema. Dahil mahina ang kanilang kakayahan, ang kanilang pag-iisip ay simple at paimbabaw, at may mga paglihis ang kanilang perspektiba sa mga usapin. Dagdag pa rito, ang mas malaki pang problema ay na hindi nila alam kung mula sa anong perspektiba nila maaaring tingnan nang tama ang mga bagay. Samakatwid, hindi nila kayang makilatis ang diwa ng anumang bagay, ni hindi nila kayang husgahan ang pagiging tama o ang wasto at mali sa anumang bagay. Kung walang paghusga, hindi nila kayang tumukoy; kung gayon, siyempre, wala rin silang abilidad na tumugon sa mga bagay, lalong wala silang abilidad na makagawa ng mga desisyon. Sinasabi ng ilang tao na, “Ang mga taong may mahinang kakayahan ay alam rin kung ano ang kakainin at susuutin araw-araw, at kayang pamahalaan ang kanilang pang-araw-araw na buhay.” Hindi iyon ang ibig sabihin ng pagkakaroon ng kakayahan. Ang pagkakaroon ng kakayahan ay tumutukoy sa abilidad na pangasiwaan ang iba’t ibang esensiyal na problema na nakakaharap sa buhay at sa landas ng pananatiling buhay nang ayon sa mga katotohanang prinsipyong nauunawaan ng isang tao. Ang iba’t ibang problemang nakakaharap sa buhay ay kinasasangkutan ng pagsusuri sa isang tao, pangangasiwa sa isang usapin, at iba pa. Ang mga problemang nakakaharap sa landas ng pananatiling buhay ay kinabibilangan ng pagharap sa malalaking isyu ng wasto at mali, ng mga kapaligirang inihanda ng Diyos para sa iyo, ng kataas-taasang kapangyarihan ng Diyos, ng mga usaping kinasasangkutan ng kinabukasan at hantungan at kung paano pipiliin ang landas sa harapan, at iba pa—ang lahat ng ito ay nabibilang sa mga problemang nauugnay sa pananatiling buhay. Kung ang isang tao ay walang abilidad na pangasiwaan ang mga problemang lumilitaw sa buhay o sa landas ng pananatiling buhay, ibig sabihin nito na wala siyang abilidad na makagawa ng mga desisyon. Ang gayong mga tao ay blangko ang isipan, kaya ang pagtalakay tungkol sa abilidad na magsuri at magpahalaga ng mga bagay tungkol sa kanila ay medyo hindi na naaangkop. Siyempre, ang huling abilidad, ang abilidad na maging inobatibo, ay lalong mas malayo sa kapabilidad ng mga taong may mahinang kakayahan. Katulad ito ng pagtatalakay kung ang leon ba o ang tigre ang hari ng mga hayop. Sa pinakamababa, ang mga ito ay parehong kalipikadong kandidato dahil ang mga leon at tigre ay kanya-kanyang nagtataglay ng tindig at ng mga abilidad ng isang namumuno sa mga hayop. May kanya-kanya silang kalakasan, at kapag pinagtapat sila sa isa’t isa, maaaring magkapantay sila, kaya kalipikado sila na magpaligsahan para sa titulo ng hari ng mga hayop. Kung ikukumpara mo ang mga wildebeest, elk, o yak sa mga leon at tigre para pagdesisyunan kung sino ang hari ng mga hayop, pagtatawanan ka ng mga tao. Bakit ka nila pagtatawanan? (Dahil ang mga hayop na ito ay hindi maikukumpara sa mga leon at tigre.) Ang mga ito ay wala sa parehong antas, wala sa parehong kategorya ng timbang; hindi sila maikukumpara sa mga leon at tigre. Gayundin, ang mga taong may mahinang kakayahan ay walang anumang mga kaisipan, at wala silang abilidad na suriin at pahalagahan ang sinumang tao, anumang pangyayari, o anumang bagay sa antas ng kaisipan. Samakatwid, ni hindi karapat-dapat pang pag-usapan kung ang gayong mga tao ba ay nagtataglay ng abilidad na magsuri at magpahalaga ng mga bagay. Ang abilidad na magsuri at magpahalaga ng mga bagay ay medyo abante at aplikable sa mga taong may mahusay na kakayahan. Kung gayon, ang abilidad na maging inobatibo ay lalong mas aplikable sa mga taong may mahusay na kakayahan. Ang abilidad na maging inobatibo ay hinuhusgahan batay sa abilidad ng isang tao na praktikal na pangasiwaan ang anumang bagay sa tunay na buhay. Ang mga taong may mahinang kakayahan ay hindi lang walang mga kaisipan at hakbang sa anumang bagay na ginagawa nila, kundi wala rin silang anumang abilidad na gawin ang mga bagay, kaya hindi masasabi na mayroon silang anumang abilidad na maging inobatibo. Kaya, anong mga abilidad mayroon ang mga taong walang kakayahan? Ang karamihan sa mga taong walang kakayahan ay may parehong katangian: Wala silang mga kalakasan. Pagdating sa abilidad na magpahayag, wala sila nito; pagdating sa anumang mga teknikal o propesyonal na kalakasan, wala rin sila ng mga ito; kahit sa paggampan sa pinakasimpleng gampanin, tulad ng paglilinis, wala silang mabibilis at maiiksing solusyon, walang mga hakbang, at walang kaayusan. Mula sa paggampan ng isang simpleng trabaho, makikita mo na kung ano nga ba ang mga katangian ng mga taong walang kakayahan. Ang pinakahalatang katangian ng mga taong walang kakayahan ay na wala silang abilidad sa bawat aspekto. Sa madaling salita, ni hindi nila kayang pamahalaan ang sarili nilang buhay bilang tao o ang mga pinakabatayang pangangailangan—ang lahat ng ito ay ganap na gulo-gulo at walang anumang mga prinsipyo. Ang pinakatumpak na paglalarawan sa mga taong walang kakayahan ay na hindi nila kayang isakatuparan ang anumang bagay at namumuhay sila para lang tugunan ang kanilang mga batayang pang-araw-araw na pangangailangan—wala nang iba pa. Ang iba’t ibang pagpapamalas ng mga taong may iba’t ibang antas ng kakayahan, kasama na ang mga katangian ng kakayahan at mga abilidad na taglay nila, ay pawang naipaliwanag na nang malinaw. Kung nauunawaan ninyo, matututunan ninyo kung paano kilatisin at tratuhin ang mga tao na may iba’t ibang kakayahan.

Kung Paano Harapin Nang Tama ang Sariling Kakayahan

Pagkatapos magbahaginan tungkol sa kung ano ang kakayahan, pati na kung paano hatiin ang mga antas at uri ng kakayahan ng mga tao, pagkatapos ninyong makinig, nagkamit ba kayo ng anumang pakinabang? (Oo.) Tunay ba ninyong alam na mahina ang kakayahan ninyo? (Oo.) Sinasabi ng ilang taong walang kakayahan: “Paanong wala akong kakayahan? Kahit na katamtaman o mahina ang kakayahan ko, ayos pa rin iyon.” Walang may gustong masadlak sa antas ng kawalan ng kakayahan, pagiging tunggak, hangal, o walang-silbing tao, pero sa kasamaang-palad, ang ilang tao, sa pagsuri ng kanilang sarili batay sa mga pangunahin nilang pagpapamalas at sa mga resulta ng paggawa ng kanilang tungkulin sa mga nakalipas na taon, ay tunay na nasasadlak sa antas ng mga taong walang kakayahan. Dahil ba rito ay nagiging negatibo ang ilang tao? Kapag hindi naililinaw ang maraming bagay, hangal na iniisip ng mga tao na, “Mayroon akong abilidad, mayroon akong kapabilidad, marunong ako, hindi mahina ang kakayahan ko, marangal ako, ako ay isang taong nasa kaharian ng Diyos, isa akong haligi, isang gulugod,” nang hangal na kumakapit sa kanilang mga pangangarap nang gising, napakaganda ng pakiramdam, labis ang kumpiyansang nararamdaman, iniisip na sila ay may potensyal at pag-asa; hindi sila negatibo, at namumuhay sila nang may layunin. Gayumpaman, kapag nalaman na nila ang mga totoong katunayan, nalulungkot sila, iniisip na, “Hindi ba’t ibig sabihin nito na wala akong pag-asang makatanggap ng kaligtasan?” at nasasadlak sa isang negatibong kalagayan. Kung hindi naililinaw ang mga bagay na ito, hangal na mapagmataas ang mga tao; kapag mas hangal ang isang tao, mas mapagmataas siya, at mas lalong walang hangganan ang pagmamataas niya. Iyong matatalino, pagkatapos tanggapin ang panustos ng katotohanan sa mga nakalipas na taon, ay magninilay-nilay at magsusuri sa sarili, ikukumpara ang katotohanan sa kanilang sarili, at unti-unting mababawasan ang kanilang mga pagbubunyag ng isang mapagmataas na disposisyon. Kapag mas mahina ang kakayahan ng isang tao, mas lalo siyang hangal na mapagmataas. Hindi ba’t may kasabihan: “Wala silang silbi, pero hindi sila yumuyukod sa kanino man”? Bagay na bagay ang kasabihang ito; iyong mga walang silbi ay hindi yumuyukod kanino man. Bakit? Ito ay dahil masyadong mahina ang kanilang kakayahan. Gaano kahina? Napakahina nito na wala silang katalinuhan, hindi alam kung hanggang saan ang kapabilidad nila, hindi alam ang sarili nilang katalinuhan, hindi alam na palaging may mga taong mas magaling sa kanila, at hindi alam kung ano ang mahusay na kakayahan. At hanggang saan umaabot ang pagmamataas nila? Hanggang sa antas na nasusuklam at nasusuka ang mga tao na tingnan ito—ito ay hangal na pagmamataas. Ang “wala silang silbi, pero hindi sila yumuyukod sa kanino man” ay nangangahulugan na wala silang kayang isakatuparan, ang sarili nilang mga usapin sa buhay ay labis na magulo, hindi nila makilatis ang anumang bagay, wala silang mga kaisipan o pananaw, at hindi nila matukoy kung ang mga pananaw ng iba ay tama ba o kung tumpak ba ang mga ito, at hangal lang silang nagpapatuloy sa kanilang pagmamataas, iniisip na, “Mayroon akong abilidad, mayroon akong kapabilidad, marunong ako, mas magaling ako kaysa sa iba!” Sabihin sa Akin, mas mabuti bang hayaan na lang sila na maging mga hangal na mapagmataas na tao na hindi yumuyukod sa kanino man, o na ipaalam sa kanila na mahina ang kakayahan nila, na wala silang silbi, mga hangal lang, mga taong walang kuwenta, at mga may pagkukulang sa pag-iisip, para maging negatibo sila? Alin ang pipiliin ninyo? (Hayaan silang maging negatibo, dahil kung sila ay hangal na mapagmataas, malamang na gumawa sila ng mga bagay na labag sa mga prinsipyo, at maaari nilang gambalain at guluhin ang gawain ng iglesia.) Kung magiging negatibo sila, maaari silang bumalik sa katwiran ng pagkatao at magkaroon ng mas mabuting asal, nang gumagawa ng mas kaunting mga bagay na nakakagambala at nakakagulo. Isa itong proteksyon para sa kanila. Bagama’t hindi marami ang nagawa nilang mga bagay na kapaki-pakinabang sa iba, ang paggawa ng mas kaunting mga bagay na nakakagambala at nakakagulo ay nangangahulugan na mas kaunting mga pagsalangsang at masasamang gawa ang gagawin nila, at mababawasan ang posibilidad na maparusahan sila sa hinaharap, tama ba? (Oo.) Nang hindi na tinatalakay kung makakapagtamo ba sila ng kaligtasan, dahil iyon ay medyo malayo, mababawasan ba ang posibilidad na labagin nila ang mga atas administratibo ng Diyos at salungatin nila ang disposisyon ng Diyos? At madaragdagan ba ang tsansa nila na manatiling buhay? (Oo.) Sa paghusga mula sa perspektiba ng mga pakinabang na ito, ang hayaan ang mga tao na makilala ang sarili nilang kakayahan at sa huli ay matanto nila na wala silang kakayahan at nagiging negatibo sila ay lumalabas na aktuwal na isang mabuting bagay. Kung hindi, kapag sinasabi ng mga tao na, “Wala kang silbi, pero hindi ka yumuyukod sa kanino man—ito ay hangal na pagmamataas!” sadyang hindi nila ito makilatis o makilala; nagiging tutol sila at iniisip pa rin nila na, “Hindi mahina ang kakayahan ko! At sinasabi mo na ako ay hangal na mayabang? Higit na mas magaling ako kaysa sa isang hangal!” Higit nitong pinapatunayan na tunay silang hangal, masyadong mababa ang katalinuhan nila, at lalong kailangan nilang tanggapin ang katunayan na wala silang kakayahan. Ano ang mga pakinabang ng pagtanggap sa katunayang ito? Ito ay hindi para gawin kang negatibo, kundi para tulungan ka na tratuhin nang tama ang iyong sarili at umiwas na kumilos nang hangal. Ang mga tao ay mapagmataas dahil mayroon silang tiwaling disposisyon at wala silang anumang pagkakilala sa sarili. Gayumpaman, ang pagmamataas ng ilang tao ay normal na pagmamataas. Halimbawa, ang ilang tao ay may kapital mula sa pagkakakulong at pagtitiis ng pagdurusa, nag-ambag sila sa iglesia sa ilang paraan, o may mga kaloob sila kaya mas magaling sila kaysa sa iba; dahil mayroon silang mapagmataas na disposisyon na sinamahan pa ng pagkakaroon ng ilang kapital, maaari pa ring maituring na kauna-unawa na nagbubunyag sila ng pagmamataas. Pero kung wala kang silbi, kung sa pundamental ay wala kang kayang maisakatuparan, wala kang naging mga ambag, at higit pa rito ay wala kang mga kalakasan, pero mapagmataas ka pa rin, walang katuturan ito—wala itong pagkamakatwiran. Ngayon ay inililinaw na sa iyo: Wala kang kakayahan, wala kang silbi, ni wala kang anumang mga kalakasan. Hungkag ang isipan mo, at kumpara sa mga taong may kaisipan, kulang ang nilalaman ng isipan mo. Bagama’t pare-pareho kayong tao, malayo ka sa kanila; sa paningin ng Diyos, hindi mo natutugunan ang pamantayan ng pagiging tao. Kaya, ano pa ang ipinagmamataas mo? Batay sa panukat ng mga salita ng Diyos, hindi mo natutugunan ang pamantayan ng pagiging tao. Sa mga mata ng Diyos, hindi ka dapat tratuhin bilang isang tao. Pero dahil napakalaki ng biyaya ng Diyos, itinaas ka ng Diyos, pinili ka Niya, at tinrato ka Niya bilang isang tao, na tinutulutan kang gumawa ng tungkulin sa sambahayan ng Diyos. Tinatrato ka ba ng Diyos bilang isang tao para makita kang tratuhin ang Diyos at ang katotohanang itinutustos Niya sa iyo sa gayong kahangal na mapagmataas na paraan? Para makita kang tratuhin ang tungkulin mo at ang buhay mo sa ganitong paraan? Hindi. Dahil tinatrato ka ng Diyos bilang isang tao at sinasabi sa iyo ang iba’t ibang katotohanan na dapat maunawaan ng mga tao, umaasa Siya na maaari kang maging isang tunay na tao, umaasa Siya na kaya mong tanggapin ang mga kaisipan na dapat mayroon ang mga tao, at hindi ka magiging hangal na mapagmataas. Samakatwid, mali ang maging negatibo—hindi ka dapat maging negatibo. Dahil hindi ka tinrato ng Diyos o hindi ka Niya binalewala batay sa iyong kakayahan, kundi sa halip ay tinrato ka Niya bilang isang normal na tao at ginamit ka Niya sa ganitong paraan, dapat kang maging karapat-dapat sa biyayang ito na mula sa Diyos at huwag biguin ang Diyos. Anumang kakayahan ang mayroon ka at anumang gawain ang kaya mong gawin, gawin mo lang nang maayos ang gawaing iyon. Huwag subukang maglitanya ng mga ideyang matatayog pakinggan, huwag gawin ang hindi dapat gawin ng isang tao, at huwag magkaroon ng mga labis-labis na ideya o ambisyon na hindi dapat taglayin ng isang tao. Gawin kung ano ang dapat gawin ng isang tao at maging karapat-dapat sa pagtataas ng Diyos. Hindi ba’t naaangkop ito? Hindi ba’t nilulutas nito ang problema ng pagiging negatibo? (Oo.)

Ang pagkilatis sa iba’t ibang pagpapamalas ng mga taong may iba’t ibang kakayahan at ang pagbibigay ng mga partikular na halimbawang ito ay naglalayong tulungan ka na maiugnay ang iyong sarili sa mga ito. Ito ay para tumpak mong matukoy ang sarili mong posisyon, makatwirang harapin ang sarili mong kakayahan at iba’t ibang kondisyon, at makatwirang harapin ang pagsisiwalat, paghatol, at pagpupungos sa iyo ng Diyos, o ang gawaing isinaayos para sa iyo, at para magawa mong magpasakop at maging mapagpasalamat mula sa kaibuturan ng iyong puso, sa halip na magpakita ng paglaban at pagkasuklam. Kapag kaya ng mga tao na makatwirang harapin ang sarili nilang kakayahan at pagkatapos ay tumpak na tukuyin ang kanilang sariling posisyon, kumilos bilang mga nilikhang gusto Niya sa isang praktikal na paraan, gumawa nang wasto sa dapat nilang gawin batay sa kanilang likas na kakayahan, at maglaan ng kanilang katapatan at buong pagsisikap, nagkakamit sila ng kaluguran ng Diyos. Dahil ibinigay sa iyo ng Diyos ang kakayahang ito at ang mga kondisyong ito, hindi ka pipilitin ng Diyos na gumawa ng mga bagay na mahirap para sa iyo, hindi Niya pipilitin ang isang isda na mamuhay sa lupa. Gaano man karami ang ibinigay sa iyo ng Diyos, iyon ang Kanyang ipinapaalay sa iyo. Kung ano ang hindi ibinigay sa iyo ng Diyos, hindi Niya labis-labis na hihingiin. Kung palagi kang nagtatakda ng labis na matataas na hinihingi sa sarili mo, nang sinusubukang maging isang malakas na tao, isang superhuman, isang taong lampas sa ordinaryo, ipinapahiwatig nito na mayroon kang tiwaling disposisyon—ito ay ambisyon. Kung mahusay ang kakayahan mo, umaako ka ng mas maraming gawain; kung katamtaman ang kakayahan mo, maaari ka lang umako ng kaunting gawain. Anumang tungkulin ang kaya mong gawin, ibigay mo ang lahat-lahat mo, ibigay mo ang katapatan mo, at kumilos ka ayon sa mga prinsipyo—huwag subukang maglitanya ng mga ideyang matayog pakinggan. Ang palaging pagnanais na patunayan na hindi ka isang ordinaryong tao, ang palaging pagnanais na tingalain ka ng iba—mali ito. Nagpapakita ito ng malaking kawalan ng kamalayan sa sarili, nang hindi alam ang sarili mong sukat. Kung patuloy kang maghahangad ayon sa iyong ambisyon at mga pagnanais, hindi magiging maganda ang kahahantungan ng mga bagay para sa iyo. Samakatwid, ang mga taong may mahinang kakayahan ay hindi dapat palaging mag-asam na maging mga lider, mga lider ng pangkat, o mga superbisor; hindi sila dapat mag-asam nang masyadong mataas. Kung mahina ang kakayahan mo, gawin mo na lang nang masunurin ang mga bagay na kayang gawin ng mga taong may mahinang kakayahan. Kung wala kang mga kaisipan at hindi mo kayang pangasiwaan ang anumang gawain, huwag mo itong ipilit—dahil hindi ka binigyan ng Diyos ng ganoong kakayahan, hindi Siya nagtakda ng masyadong matataas na hinihingi para sa iyo. Tungkol naman sa mga katotohanang prinsipyo, isagawa mo ang mga ito sa abot ng pagkaunawa at pagtanggap mo sa mga ito—ito ang pinakamahalaga. Ang nagagawa mong maunawaan ang siyang ibinigay ng Diyos sa iyo. Nailapat mo ba ang mga bagay na ito sa iyong tungkulin o sa atas na ipinagkatiwala ng Diyos sa iyo? Kung nailapat mo ang mga ito, naibigay mo na ang lahat-lahat mo at naialay mo na ang iyong katapatan. Malulugod ang Diyos, at ikaw ay magiging pasok sa pamantayan bilang isang nilikha. Kung mahina ang kakayahan mo, hinding-hindi hihingi ang Diyos sa iyo nang ayon sa pamantayan na para sa mga may mahusay na kakayahan. Hindi iyon gagawin ng Diyos. Iyong mga walang kakayahan ay ang mga may pinakamababang antas ng kakayahan sa mga tao. Kung ang ilang mananampalataya sa Diyos ay walang kakayahan, paano sila dapat magsagawa? Gusto mo bang sumunod sa Diyos? Inaamin mo ba na ang Diyos ang may kataas-taasang kapangyarihan sa lahat ng bagay tungkol sa tao? Gusto mo bang magpasakop sa pamamatnugot at mga pagsasaayos ng Diyos para sa iyo? Kung handa kang tumanggap at magpasakop, patahimikin mo ang iyong puso at tanggapin ang lahat ng pagsasaayos ng Diyos para sa iyo. Ayon sa iyong kakayahan, kaya mo lang gumawa ng ilang trabaho na nangangailangan ng pisikal na pagsisikap, mga trabaho na hindi nakikita, na minamaliit, at na hindi natatandaan ng mga tao—kung ito ang iyong sitwasyon, dapat mo itong tanggapin mula sa Diyos at huwag kang magkimkim ng mga reklamo, at higit pa rito, hindi mo dapat piliin ang mga tungkulin mo batay sa sarili mong mga kahilingan. Gawin mo ang anumang isinasaayos ng sambahayan ng Diyos para sa iyo, at hangga’t ito ay napapaloob sa kakayahan mo, dapat mo itong gawin nang maayos. Halimbawa, kapag itinalaga ka na mag-alaga ng mga baboy, dapat mong pakainin nang maayos ang mga ito para makakain ng magandang karneng baboy ang mga kapatid. Kung itinalaga ka para mag-alaga ng mga manok, dapat mong pakainin at pamahalaan nang maayos ang mga ito para mangitlog nang normal ang mga ito sa panahon ng pangingitlog, at dapat mo ring protektahan ang mga ito mula sa ibang mga hayop, para ang lahat ng makakakita sa mga manok na inalagaan mo ay sasabihin na maayos ang naging pag-aalaga sa mga ito. Pinapatunayan nito na pinapahalagahan mo ang lahat ng bagay na nilikha ng Diyos, at na kaya mong pamahalaan nang maayos ang mga ito; pinapatunayan nito na anumang uri ng nilalang o hayop ito, kaya mo itong pahalagahan at pamahalaan nang maayos, nang itinuturing ito bilang iyong responsabilidad at tungkulin na dapat isagawa. Bagama’t hindi mo kayang gumawa ng ibang gawain, bagama’t hindi mo kayang gumampan ng pangunahin at mapagpasyang papel sa gawain ng iglesia, at wala kang malalaking ambag, kung kaya mong gumugol ng iyong buong pagsisikap at katapatan sa kung anong di-kapansin-pansing gawain at hangarin lamang na mapalugod ang Diyos, sapat na iyon. Hindi ito pagbigo sa pagtataas ng Diyos sa iyo. Huwag maging mapili tungkol sa mga gampanin batay sa kung ang mga ito ba ay marumi o nakakapagod, kung nakikita ka ba ng iba na ginagawa ang mga ito, kung pinupuri ka ba ng mga tao, o kung minamaliit ka ba nila dahil sa paggawa mo ng mga ito. Huwag isipin ang mga bagay na ito; hangarin lang na tanggapin ito mula sa Diyos, magpasakop, at tuparin nang maayos ang mga tungkuling dapat mong tuparin. Kapag nakikipagbahaginan Ako tungkol sa mga pagpapamalas ng mga taong walang kakayahan, maaari Kong sabihin na ikaw ay isang hangal, isang taong walang silbi, at may pagkukulang sa pag-iisip. Gayumpaman, kung kaya mong pasanin ang mga trabahong ipinagkakatiwala sa iyo, at sa huli ay hindi mo binibigo ang pagtataas ng Diyos sa iyo o ang hininga ng buhay na ipinagkaloob ng Diyos sa iyo, hindi ka namumuhay o kumakain nang walang saysay, hindi mo tinatamasa nang walang saysay ang anuman sa mga materyal na bagay na itinutustos ng Diyos sa sangkatauhan, at hindi ka nabibigong maging karapat-dapat sa mga salita mula sa bibig ng Diyos, sapat na iyon. Bagama’t sa usapin ng kakayahan ay hindi mo naaabot ang pagiging isang kompletong tao, kung kaya mong gawin ang tungkulin mo at gawin ang gawain nang may ganitong katapatan at sinseridad, sa pinakamababa, sa puso ng Diyos, pasok ka sa pamantayan bilang isang nilikha. Ang gusto ng Diyos ay ang katapatan at sinseridad na ito; gusto Niya ng isang nilikha na pasok sa pamantayan. Anumang tungkulin ang isinasaayos ng sambahayan ng Diyos para sa iyo, tinatanggap mo ito mula sa Diyos, at kaya mong tumanggap at magpasakop. Ito ang pinakamahalagang bagay. Kung nagawa mo na ang hinihingi ng Diyos sa iyo, at naialay mo na ang lahat ng kaya mong ialay, hihingi pa rin ba ng mas mataas ang Diyos sa iyo? Kung ang iyong sinseridad at katapatan ay mahalaga sa mga mata ng Diyos, may halaga ang buhay mo. Mabuti ba ang pagkaarok na ito? (Oo.)

Sinasabi ng ilang tao: “Pakiramdam ko pa rin ay hindi ko ito nauunawaan. Bakit paunang itinatadhana ng Diyos na ang mga tao ay magkaroon ng lahat ng uri ng kakayahan? Dahil gusto ng Diyos na ang mga tao ay magpatotoo sa Kanya, magsagawa ng katotohanan, at magwaksi ng kanilang mga tiwaling disposisyon, bakit hindi Niya magawang bigyan ang mga tao ng mahusay na kakayahan? Napakahirap ba para sa Diyos na bigyan ang mga tao ng mahusay na kakayahan? Kung ginawa ng Diyos na ang mga tao ay may mga abilidad sa lahat ng larangan—kognitibong abilidad, ang abilidad na gumawa ng mga paghusga, ang abilidad na tumukoy ng mga bagay, ang abilidad na tumugon sa mga bagay, abilidad na makagawa ng mga desisyon, abilidad na maging inobatibo, at higit lalo ay ang abilidad na magsuri at magpahalaga ng mga bagay—binibigyan ang mga tao ng mga abilidad sa lahat ng larangan, hindi ba’t magiging mahusay ang kakayahan ng mga tao? Kahit na binigyan Niya ang mga tao ng katamtamang kakayahan, hindi ba’t magagawa nilang maarok ang katotohanan sa isang katamtamang antas kung gayon? Kung kaya ng mga tao na maarok ang katotohanan, hindi ba’t magagawa nilang isagawa ang katotohanan? At hindi ba’t magagawa nilang iwaksi ang kanilang mga tiwaling disposisyon at magkamit ng kaligtasan?” Ano ang problema sa pagkakaroon ng mga tao ng ganitong mga kaisipan? Hindi nauunawaan ng mga tao kung bakit sila binibigyan ng Diyos ng gayong lubos na katamtamang kakayahan. Mahirap makahanap ng mga lider na may mahusay na kakayahan, at napakahirap na gawin ang gawain ng iglesia nang maayos. Iniisip ng mga tao na, “Kung binigyan ng Diyos ang mga tao ng mahusay na kakayahan, hindi ba’t magiging mas madali na makahanap ng mga lider? Hindi ba’t magiging mas madaling gawin ang gawain ng iglesia? Bakit hindi binibigyan ng Diyos ang mga tao ng mahusay na kakayahan?” Kung titingnan ito mula sa perspektiba ng kabuuang gawain ng sambahayan ng Diyos, siyempre, kung mayroong mas maraming tao na may mahusay na kakayahan, magiging mas madali nga ang gawain ng iglesia. Gayumpaman, may isang kondisyon: sa sambahayan ng Diyos, ginagawa ng Diyos ang sarili Niyang gawain, at hindi gumagampan ang mga tao ng isang mapagpasyang papel. Samakatwid, kung mahusay, katamtaman, o mahina man ang kakayahan ng mga tao ay hindi nagtatakda ng mga resulta ng gawain ng Diyos. Ang pinakahuling mga resulta na makakamit ay isinasakatuparan ng Diyos. Ang lahat ay pinapangunahan ng Diyos; ang lahat ay ang gawain ng Banal na Espiritu. Mula sa perspektiba ng gawain ng Diyos, ang usaping ito ay dapat na ipaliwanag sa ganitong paraan—ito ay isang dahilan. May isa pang dahilan: matapos magawang tiwali ni Satanas, tinataglay ng mga tao ang mga tiwaling disposisyon ni Satanas bilang diwa ng kanilang buhay; ibig sabihin, namumuhay silang lahat ayon sa kanilang mga tiwaling disposisyon, at ang kanilang buhay ay pinamumunuan ng mga tiwaling disposisyon nila. Kung, dagdag pa rito, ang isang tao ay nagtataglay ng mahusay o ekstraordinaryong kakayahan, at ang kanyang mga abilidad sa lahat ng larangan ay kompleto, perpekto, at walang kapintasan, gagawin nitong mas matindi ang kanilang mga tiwaling disposisyon. Hahantong ito sa matinding paglala ng mga tiwaling disposisyon nila, kaya hindi na sila makontrol, at ang taong iyon ay nagiging mas mayabang, matigas ang kalooban, mapanlinlang, at buktot. Mas lalo silang mahihirapang tanggapin ang katotohanan, at walang paraan para malutas ang kanilang mga tiwaling disposisyon. Ito ay isa pang dahilan. Dagdag pa rito, binibigyan ng Diyos ang mga tao ng gayong kakayahan dahil ang sangkatauhang gusto ng Diyos na iligtas ay isang sangkatauhan na likas na hindi kompleto, na may mga abilidad sa lahat ng aspekto na katamtaman at may mga depekto. Higit pa rito, ang pagkaalam sa mga salita ng Diyos at sa katotohanan ay hindi naisasakatuparan sa pamamagitan lang ng paggamit ng iba’t ibang abilidad; nangangailangan ito ng isang proseso. Ano ang nabibilang sa prosesong ito? Nabibilang dito ang mga pagbabago sa kapaligiran, ang paglago ng edad ng isang tao, ang pagdami ng mga karanasan sa buhay at kaalaman, at ang karanasang nakakamit sa pamamagitan ng iba’t ibang kapaligiran, na nagtutulot sa mga tao, sa pundasyon ng kanilang likas na kakayahan at mga instinto, na unti-unting maunawaan at malaman kung ano mismo ang tinutukoy ng katotohanan sa mga salita ng Diyos; pagkatapos, tinatanggap at isinasagawa nila ang mga salita ng Diyos. Sa pamamagitan ng gayong proseso, ang katotohanan sa mga salita ng Diyos ay ikinikintal sa isang tao para maging buhay niya—ito ay hindi nagiging isang teorya ng pamumuhay o isang pilosopiya at paraan ng pamumuhay; sa halip, ang mga salita ng Diyos ang nagiging pundasyon para sa kanilang pag-iral. Ang gayong tao ay isang bagong tao, isang bagong-silang na buhay. Ito ay isang prosesong dapat danasin. Kahit na ang iyong kakayahan at mga abilidad sa lahat ng aspekto ay namumukod-tanging mahusay at mataas, hindi puwedeng laktawan ang mga prosesong ito. Bilang isang nilikhang tao, sa pagkamit sa huli ng transpormasyon ng mga salita ng Diyos tungo sa iyong buhay, walang sinumang puwedeng lumaktaw sa anumang hakbang ng buong proseso na dapat maranasan. Ibig sabihin, ang lahat ay magkakaroon ng mga kuru-kuro, imahinasyon, paglaban, pagsalungat, at paghihimagsik sa Diyos. Lahat sila ay daraan sa mga hadlang, pagkabigo, pagkadapa, pagkatanggal, pagpupungos, paghatol, at pagkastigo, daranas ng iba’t ibang kapaligiran, haharap sa iba’t ibang uri ng mga tao, at iba pang gayong mga proseso. Gaano man kahusay o kataas ang iyong kakayahan, o gaano man kalakas ang mga abilidad mo sa lahat ng aspekto, wala sa mga proseso o hakbang na ito ang puwedeng laktawan. Samakatwid, kahit na bigyan ka ng Diyos ng namumukod-tanging mataas na kakayahan at mga abilidad, masasayang pa rin ito. Mas mabuti para sa iyo na maging isang ordinaryo at katamtamang tao. Bagama’t maaaring mayroon kang ilang depekto sa pagkatao, maaari mong danasin ang gawain ng Diyos, maunawaan ang mga salita ng Diyos pagkarinig sa mga ito, at makilala ang mga kahinaan at depekto mo. Sa ganitong paraan, sa isang banda, ang nakakamit mo ay mas praktikal, at mas marami kang natatanggap mula sa Diyos; sa kabilang banda, mas tumpak mong nalalaman ang mga natural mong abilidad, at nagiging mas makatwiran ka. Iyon ang dahilan kung bakit hindi nilalayon ng Diyos na bigyan ng mahusay na kakayahan ang lahat ng tao—binibigyan Niya ang mga tao ng katamtamang kakayahan.

Pagkatapos marinig ang mga partikular na pagpapamalas na ito ng iba’t ibang abilidad na ginagamit para sukatin ang kakayahan ng mga tao, sinusuri ninyo ang sarili ninyo at makikita ninyo na sa pinakamainam ay mayroon lang kayong katamtamang kakayahan, nang hindi umaabot sa antas ng pagkakaroon ng mahusay na kakayahan. Kaya, sino iyong mga umaabot sa antas ng mahusay na kakayahan? Sila ang mga ginagamit ng Banal na Espiritu. Kung binibigyan ka ng Diyos ng mahusay na kakayahan, dapat kang umako ng gawain na tumutugma sa mahusay na kakayahan. Kung hindi kailangan na umako ka ng gayong gawain, napakabuti nang binigyan ka ng Diyos ng katamtamang kakayahan—ito ay biyaya ng Diyos. Kung binibigyan ka ng Diyos ng katamtaman na kakayahan, hindi ka puwedeng gumawa ng masyadong malakihang gawain, kaya hindi ka puwedeng maging mapagmataas. Isa itong proteksyon para sa iyo. Sa katamtamang kakayahan na ibinigay sa iyo, wala kang kapital para magyabang, ni hindi ka makakapag-ambag nang kagila-gilalas. Palagi mong kailangang mag-isip na, “Katamtaman ang kakayahan ko; hindi ako magaling sa larangang ito, ni sa larangang iyon. Dapat akong maging maingat at hanapin ko ang mga katotohanang prinsipyo sa paggawa ng tungkulin ko.” Kapag nadarama mo na nagkukulang ka sa lahat ng aspekto, umaasal ka nang labis na mas maayos at mas lalo kang sumusunod sa mga tuntunin, mas lalo kang nagiging hindi kapansin-pansin. Halimbawa, anumang gawain ang ginagawa ninyo, kayo man ay isang superbisor o isang ordinaryong miyembro, kung sa loob ng ilang panahon ay medyo nagiging maayos ang takbo ng iyong gawain, nagbubunga ito ng ilang resulta, at ang mga nakakamit ay medyo katangi-tangi, at nakakatanggap ka ng pagsang-ayon mula sa ang Itaas, ano ang iyong magiging pag-iisip? (Magiging kampante kami, madarama namin na mahusay kami, at hindi na namin madaling hahanapin ang katotohanan.) Pagkatapos ay magiging mahirap para sa iyo na sumunod sa mga tuntunin at manatiling nakatapak sa lupa sa iyong pag-asal. Isa itong napakamapanganib na tukso para sa iyo; hindi ito isang magandang palatandaan. Gayumpaman, dahil may pagkukulang ka o may mga depekto ka sa iba’t ibang abilidad, at kapag gumagawa ng gawain ay nabibigo kang isaalang-alang ang isang aspekto o nabibigo kang maisip nang maaga o nakakaligtaan at nalilimutan mo ang isa pang aspekto, napupungusan tungkol sa isang aspekto o nahaharap sa mga hadlang at dagok sa isa pang aspekto, sa kaibuturan ng iyong puso, palagi mong binibigyang-babala ang sarili mo: “Hindi ko kaya. Mahina ang kakayahan ko, at hindi ko nauunawaan ang katotohanan. Hindi ko nauunawaan ang mga prinsipyo.” Sa ganitong paraan, nagiging labis kang maingat sa paggawa ng mga bagay, labis na takot na makagawa ng mga pagkakamali at mapungusan, labis na takot na makagambala at makagulo, at labis na takot na makalikha ng mga butas sa gawain na nagreresulta sa mga kawalan. Dahil ang iyong mga abilidad sa iba’t ibang aspekto ay nagkukulang o pawang labis na katamtaman, ang iyong kapabilidad na maging mahusay para sa gawain ay labis na katamtaman din, at ang gawaing ginagawa mo ay labis na katamtaman. Kaya nadarama mo na walang maipagyayabang—kahit na magawa mo nga na magkamit ng ilang resulta na pinaghirapan, nakakamit mo lang ang mga ito pagkatapos magtiis ng maraming paghihirap at gumugol ng labis na pagsisikap nang pribado. Gusto mong magpanggap na may kapabilidad ka at napakagaling mo sa harap ng iba, pero sa puso mo, wala kang kumpiyansa. Alam mo na anuman ang gawin mo, hindi mo ito kayang gawin nang maayos, at kailangan mo pa rin na suriin ito ng ang Itaas. Sa ilang bagay, kapag nahaharap ka sa pagpupungos ay saka mo lang napagtatanto kung saan ka nagkamali, at nakikita kung gaano mismo kahina nang lubos ang iyong kakayahan. Sa ganitong paraan, hindi mo magagawang maging mapagmataas. Ibig sabihin, palaging magkakaroon ng isang tao na may mahusay na kakayahan sa paligid mo na mahihigitan ka, at palaging naririyan ang katotohanan at ang mga hinihinging pamantayan ng Diyos na pumipigil sa iyo. Nadarama mo na, “Ang kaunting gawain na kaya kong isakatuparan ay dahil lang sinuri at pinagdesisyunan ito ng ang Itaas; nakompleto lang ito dahil paulit-ulit itong siniyasat, sinuri, at itinama ng ang Itaas. Wala akong maipagyayabang.” Sa susunod na pagkakataong may gagawin ka, naiisip mo pa ring ipakitang-gilas ang iyong mga kasanayan, pero nabibigo ka pa ring gawin ito nang maayos at hindi mo kailanman magawang mamukod-tangi. Dahil mismo limitado ang kakayahan at mga abilidad mo, laging katamtaman ang mga epekto ng paggawa mo sa iyong mga tungkulin, lagi kang bigong maabot ang antas o pamantayang inaasam mo. Kaya, nang hindi mo namamalayan, patuloy mong napagtatanto na hindi ka angat sa iba, hindi ka superyor o ekstraordinaryong tao. Unti-unti, nauunawaan mo na ang kakayahan mo ay hindi kasinggaling ng iniisip mo, kundi lubos na pangkaraniwan lang. Sobrang makakatulong ang hakbang-hakbang na prosesong ito para makilala mo ang sarili mo—nakakaranas ka ng ilang kabiguan at hadlang sa praktikal na paraan, at pagkatapos magnilay-nilay, nagiging mas tumpak na ang pagtantiya mo sa iyong antas, mga abilidad, at kakayahan. Mas natatanto mo na hindi ka isang taong may mahusay na kakayahan, na bagaman may kaunti kang kalakasan at kaloob, kaunting abilidad na gumawa ng paghusga, o paminsan-minsan ay may ilang ideya o plano ka, malayo ka pa rin sa mga katotohanang prinsipyo, malayo sa mga hinihingi ng Diyos at sa mga pamantayan ng katotohanan, at mas malayo pa sa pamantayan ng pagtataglay ng katotohanang realidad—hindi mo namamalayan, may ganito kang mga paghusga at pagtatantiya sa sarili mo. Sa proseso ng paghusga at pagtantiya mo sa sarili mo, lalong magiging tumpak ang kaalaman mo sa sarili mo, at mababawasan nang mababawasan ang iyong mga tiwaling disposisyon at mga pagbubunyag ng katiwalian, at mas napipigilan at kontrolado na ang mga ito. Siyempre, ang makontrol ang mga tiwaling disposisyon mo ay hindi ang layon. Ano ba ang layon? Ang layon ay na, habang nakokontrol ang mga tiwaling disposisyon mo, unti-unti mong natututunan na hanapin ang katotohanan at umasal nang maayos, nang hindi palaging naglilitanya ng mga ideyang matayog pakinggan o nagpapakitang-gilas ng mga kasanayan mo, nang hindi laging nakikipagkompetensya para maging ang pinakamagaling o pinakamalakas, at hindi laging sinusubukang patunayan ang sarili mo. Habang patuloy na nauukit ang kamalayang ito sa kaibuturan ng puso mo, pagninilay-nilayan mo na, “Kailangan kong hanapin kung ano ang mga katotohanang prinsipyo sa paggawa nito, at kung ano ang sinasabi ng Diyos tungkol dito.” Unti-unting matatatag nang malalim ang kamalayang ito sa puso mo, at unti-unting titindi ang antas ng paghahanap, pagkilala, at pagtanggap mo sa salita ng Diyos at sa katotohanan, na para sa iyo ay ang pag-asa na maligtas. Kapag mas kaya mong tanggapin ang katotohanan, mas hindi mabubunyag ang mga tiwaling disposisyon mo; ang mas mainam na resulta ay magkakaroon ka ng mas maraming pagkakataong gamitin ang salita ng Diyos bilang pamantayan sa pagsasagawa. Hindi ba’t unti-unti na itong pagtahak sa landas ng kaligtasan? Hindi ba’t mabuting bagay ito? (Oo.) Kung mahusay at perpekto, at ekstraordinaryo ang lahat ng abilidad mo kaysa sa ibang tao, mahahanap mo pa rin ba ang katotohanan habang pinangangasiwaan mo ang mga usapin at ginagawa mo ang mga tungkulin mo? Hindi iyon tiyak. Napakahirap para sa isang taong may mga ekstraordinaryong abilidad sa lahat ng larangan na lumapit sa Diyos nang may payapang puso o mapagkumbabang saloobin upang kilalanin ang sarili niya, malaman ang kanyang mga depekto at mga tiwaling disposisyon, at makaabot sa punto ng paghahanap sa katotohanan, pagtanggap sa katotohanan, at pagkatapos ay pagsasagawa ng katotohanan. Medyo mahirap itong gawin, hindi ba? (Oo.)

Ang pagkakaroon ng mga tao ng katamtamang kakayahan ay naglalaman ng mabubuting layunin ng Diyos; ang pagkakaroon ng mga tao ng masyadong mahinang kakayahan ay naglalaman din ng mabubuting layunin ng Diyos. Ang Diyos, sa pagnanais na iligtas ka, ay hindi ka binibigyan ng labis-labis na mahusay na kakayahan. Bakit ganoon? Binibigyan ng Diyos ang mga tao ng iba’t ibang likas na kondisyon, tulad ng kanilang pinagmulang pamilya, hitsura, mga instinto, personalidad, at iba’t ibang abilidad sa buhay. Binibigyan pa nga ng Diyos ang mga tao ng ilang kalakasan, hilig, at libangan, at pinagkakalooban din ang ilang tao ng mga espesyal na kaloob. Sapat ito. Ang mga ito ay sapat para mapanatili ang iyong personal na pananatiling buhay. Sa pagkakaroon ng mga ito, tinataglay mo ang abilidad at mga kondisyon na mamuhay nang nagsasarili at, sa batayan ng isang partikular na antas ng kakayahan, kaya mong tanggapin ang mga salita ng Diyos, iwaksi ang iyong mga tiwaling disposisyon sa magkakaibang antas, at makamit ang kaligtasan. Ito ang dahilan kung bakit hindi binibigyan ng Diyos ang mga tao ng labis-labis na mataas na kakayahan. Hindi binibigyan ng Diyos ang mga tao ng labis-labis na mahusay na kakayahan. Sa isang banda, ito ay para magawa ng mga tao, nang may batayang kondisyong ito, na manatiling nakatapak sa lupa, at na sa batayan ng pakiramdam na sila ay mga ordinaryo, pangkaraniwang tao, mga taong may mga tiwaling disposisyon, matatanggap nila nang kusa ang gawain ng Diyos at ang kaligtasan ng Diyos. Sa ganitong paraan lang may batayang kondisyon ang mga tao na tanggapin ang mga salita ng Diyos. Sa kabilang banda, kung ang mga tao ay may napakahusay na kakayahan o natatanging mabilis na isipan, nang may napakalakas na kakayahan sa lahat ng aspekto, pawang napakagaling, maayos ang takbo ng lahat ng bagay sa mundo para sa kanila—kumikita ng maraming pera sa negosyo, may napakaayos na propesyon sa politika, napakadaling kumikilos sa lahat ng sitwasyon, pakiramdam nila ay isda sila sa tubig—kung gayon, hindi madali para sa gayong mga tao na lumapit sa Diyos at tanggapin ang kaligtasan ng Diyos, tama ba? (Tama.) Karamihan sa mga inililigtas ng Diyos ay hindi humahawak ng matataas na posisyon sa mundo o sa gitna ng mga tao sa lipunan. Dahil pangkaraniwan o mahina ang kanilang kakayahan at mga abilidad, at nahihirapan silang maging tanyag o matagumpay sa mundo, palagi nilang nararamdaman na mapanglaw at hindi patas ang mundo, nangangailangan sila ng pananalig, at sa huli, lumalapit sila sa Diyos at pumapasok sa sambahayan ng Diyos. Ito ang batayang kondisyong ibinibigay ng Diyos sa mga tao sa paghirang sa kanila. Kapag may ganito kang pangangailangan ay saka ka lang magkakaroon ng pagnanais na tanggapin ang pagliligtas ng Diyos. Kung napakabuti at angkop sa lahat ng aspekto ang mga kalagayan mo para sa pagsisikap sa mundo, at palagi mong gustong maging kilala sa mundo, hindi ka magkakaroon ng pagnanais na tanggapin ang pagliligtas ng Diyos, ni hindi ka rin magkakaroon ng pagkakataong tanggapin ang pagliligtas ng Diyos. Bagama’t maaaring mayroon kang pangkaraniwan o mahinang kakayahan, mas pinagpala ka pa rin nang labis kaysa sa mga walang pananampalataya sa pagkakaroon ng oportunidad na mailigtas ng Diyos. Kaya, hindi mo depekto ang pagkakaroon ng mahinang kakayahan, ni hindi rin ito hadlang para sa iyong pagwawaksi ng mga tiwaling disposisyon at pagkakamit ng kaligtasan. Sa huling pagsusuri, ang Diyos ang nagbigay sa iyo ng kakayahang ito. Kung gaano karami ang ibinigay ng Diyos, iyon ang mayroon ka. Kung binigyan ka ng Diyos ng mahusay na kakayahan, mayroon kang mahusay na kakayahan. Kung binigyan ka ng Diyos ng katamtamang kakayahan, katamtaman ang kakayahan mo. Kung binigyan ka ng Diyos ng mahinang kakayahan, mahina ang kakayahan mo. Kapag naunawaan mo ito, kailangan mo itong tanggapin mula sa Diyos at magpasakop ka sa kataas-taasang kapangyarihan at mga pagsasaayos ng Diyos. Aling katotohanan ang bumubuo sa batayan para magpasakop? Ito ay na ang gayong mga pagsasaayos ng Diyos ay naglalaman ng mabubuting layunin ng Diyos; masidhi ang pagiging maaalalahanin ng Diyos, at hindi dapat magreklamo o magkamali ng pag-unawa ang mga tao sa puso ng Diyos. Hindi ka titingalain ng Diyos dahil sa mahusay mong kakayahan, ni hindi ka Niya hahamakin o kamumuhian dahil sa mahinang kakayahan mo. Ano ang kinamumuhian ng Diyos? Ang kinamumuhian ng Diyos ay ang hindi pagmamahal at pagtanggap ng mga tao sa katotohanan, ang pagkaunawa ng mga tao sa katotohanan pero hindi pagsasagawa nito, ang hindi paggawa ng mga tao ng kaya nilang gawin, ang hindi magawa ng mga tao na ibigay ang lahat ng makakaya nila sa mga tungkulin nila pero palagi silang may mga labis-labis na pagnanais, palaging gusto ng katayuan, palaging nakikipag-agawan para sa posisyon, at palaging may mga hinihingi sa Kanya. Ito ang kinasusuklaman at kinamumuhian ng Diyos. Mahina ang kakayahan mo o wala ka talagang kakayahan sa simula pa lang, hindi mo kayang gumawa ng anumang gawain, pero palagi mong gustong maging isang lider; palagi kang nakikipag-agawan para sa posisyon at kapangyarihan, at palagi mong gusto na bigyan ka ng Diyos ng tiyak na kasagutan, sinasabi sa iyo na sa hinaharap ay maaari kang pumasok sa kaharian, tumanggap ng mga pagpapala, at magkaroon ng magandang hantungan. Ang pagpili ng Diyos sa iyo ay isa nang malaking pagtataas, pero gusto mo pa rin ng isang milya kapag binigyan ka ng isang pulgada. Ibinigay sa iyo ng Diyos kung ano ang dapat mong matanggap, at marami ka nang nakamit mula sa Diyos, pero may mga hinihingi ka pa rin na hindi makatwiran. Ito ang kinamumuhian ng Diyos. Napakahina ng kakayahan mo, o, hindi ka pa nga umaabot sa talino ng tao, pero hindi ka tinrato ng Diyos na parang isang hayop kundi tinatrato ka pa rin Niya bilang isang tao. Samakatwid, dapat mong gawin kung ano ang dapat gawin ng isang tao, sabihin kung ano ang dapat sabihin ng isang tao, at tanggapin ang lahat ng bagay na ibinigay sa iyo ng Diyos bilang nagmumula sa Kanya. Anumang tungkulin ang kaya mong gawin, gawin mo ito. Huwag mong biguin ang Diyos. Huwag mong hangarin ang isang milya kapag binigyan ka ng isang pulgada, dahil tinatrato ka ng Diyos bilang isang tao, sinasabing, “Dahil tinatrato ako ng Diyos bilang isang tao, dapat Niya akong bigyan ng mas mahusay na kakayahan, hayaan akong maging isang lider ng pangkat, isang superbisor, o isang lider. Pinakamainam kung ginawa Niya ito para hindi ko na kailangang gumawa ng anumang nakakapagod na gawain, para tustusan ako ng sambahayan ng Diyos nang libre, para hindi ko na kailangang magsikap o magdusa ng pagkahapo, pinapayagan akong gawin kung ano ang gusto ko.” Lahat ng hinihinging ito ay hindi makatwiran. Ang mga ito ay hindi ang mga pagpapamalas o mga kahilingan na dapat taglayin o ipresenta ng isang nilikha. Hindi ka tinrato ng Diyos ayon sa mahinang kakayahan mo, bagkus ay hinirang ka Niya at binigyan ka ng pagkakataong gawin ang tungkulin mo. Ito ay pagtataas ng Diyos. Hindi ka dapat maghangad ng isang milya kapag binigyan ka ng isang pulgada at humingi nang hindi makatwiran sa Diyos. Sa halip, dapat mong pasalamatan ang Diyos, tuparin nang maayos ang tungkulin mo, at suklian ang pagmamahal ng Diyos. Ito ang hinihingi ng Diyos sa iyo. Mahina ang kakayahan mo, pero hindi humingi ang Diyos sa iyo nang ayon sa mga pamantayan para sa mga may mahusay na kakayahan. Wala kang kakayahan at katalinuhan, pero hindi hiningi ng Diyos na kamtin mo ang mga pamantayang kayang abutin ng mga taong may mahusay na kakayahan. Anuman ang kaya mong gawin, gawin mo lang iyon. Hindi pinipilit ng Diyos ang isang isda na mamuhay sa lupa. Sadya lang na ikaw mismo ay may mga labis-labis na pagnanais, at palaging hindi handang maging isang ordinaryong tao, isang pangkaraniwang tao na may mahinang kakayahan; ayaw mong gawin ang mga matrabahong gampaning ito na hindi naglalagay sa iyo sa sentro ng atensiyon, at sa paggawa ng tungkulin mo, palagi mong inaayawan ang paghihirap at umiiwas ka sa labis na pagpapagod, nagiging mapili sa kung ano ang gagawin mo; palagi kang sutil at palagi kang may mga sarili mong plano at kagustuhan—hindi ka inagrabyado ng Diyos. Kaya, paano dapat tamang harapin ng mga tao ang sarili nilang kakayahan? Sa isang banda, anumang kakayahan ang ibinibigay ng Diyos sa iyo, dapat mo itong tanggapin mula sa Diyos at magpasakop ka sa kataas-taasang kapangyarihan at pagsasaayos ng Diyos. Ito ang pinakabatayang kaisipan at pananaw na dapat taglayin ng mga tao. Tama ang pananaw na ito, at balido sa anumang sitwasyon. Ito ang katotohanang prinsipyong nananatiling hindi nagbabago paano man magbago ang mga bagay-bagay. Sa kabilang banda, ang iyong kakayahan man ay mahusay, katamtaman, mahina, o hindi umiiral, dapat mong gawin ang gawaing kayang makamit ng kakayahan mo. Hindi ka dapat magpigil sa iyong sarili ni hindi mo dapat hangarin na mamukod-tangi. Mahusay man o katamtaman ang kakayahan mo, maaari mo lang gawin ang mga bagay sa loob ng saklaw ng iyong kakayahan at abilidad; walang maipagyayabang—iyon ang ibinigay sa iyo ng Diyos; dapat mo itong ialay. Ang iyong buong pagkatao, ang iyong hininga, ang iyong mga likas na kondisyon, at ang iyong mga abilidad sa lahat ng aspekto ng iyong kakayahan ay ibinigay ng Diyos. Ang iba’t ibang katotohanang prinsipyong nauunawaan mo na ngayon ay ibinigay rin ng Diyos. Kung wala ang gawain ng Diyos at kung wala ang iba’t ibang likas na kondisyon na ipinagkakaloob ng Diyos sa mga tao, ang mga tao ay walang iba kundi isang dakot ng alikabok. Samakatwid, walang maipagyayabang ang mga tao. Ito ang ikalawang aspekto. May isa pang aspekto: Ang iyong kakayahan man ay katamtaman, mahina, o hindi umiiral, dapat mo itong harapin nang tama. Una, kilalanin mo kung saang antas nabibilang ang kakayahan mo, at pagkatapos, batay sa iyong likas na kakayahan, gawin ang nararapat mong gawin. Huwag palaging subukang lampasan ang iyong mga abilidad at gumawa ng mga bagay na hindi mo kayang maisakatuparan, nang palaging sinusubukan na patunayan ang iyong sarili sa mga tao o sa Diyos. Wala kang mapapatunayan na anumang bagay. Kapag mas lalo mong sinusubukan na patunayan ang iyong sarili sa ganitong paraan, mas pinapatunayan nito na mahina ang iyong kakayahan, na hindi mo alam ang sarili mong sukat, at mas pinapatunayan nito na wala ka sa katwiran at mayroon kang malubhang tiwaling disposisyon. Huwag na huwag mong susubukang baguhin ang kakayahan mo o paghusayin ang mga abilidad mo sa lahat ng aspekto, kundi tumpak mong kilalanin at wastong harapin ang likas mong kakayahan at mga abilidad. Kung matutuklasan mo kung saan ka nagkukulang, pag-aralan mo agad ang mga larangan kung saan ka maaaring humusay sa loob lang ng maikling panahon para mapunan mo ang mga larangang ito. Para sa mga larangang hindi mo kaya, huwag mo nang ipilit. Kumilos ka nang ayon sa iyong aktuwal na sitwasyon; gawin ang mga bagay ayon sa sarili mong kakayahan at mga abilidad. Ang pinakaprinsipyo ay ang gawin mo ang tungkulin mo ayon sa salita ng Diyos, sa mga hinihingi ng Diyos sa mga tao, at sa mga katotohanang prinsipyo. Ano man ang antas ng kakayahan mo, magkakamit ka ng iba’t ibang antas ng pagkilos at paggawa sa iyong mga tungkulin ayon sa mga katotohanang prinsipyo; matutugunan o maaabot mo na ang mga pamantayan ng Diyos. Tiyak na hindi walang kabuluhan na pagsasalita ang mga katotohanang prinsipyong ito; siguradong hindi ito lampas sa pagkatao. Ang lahat ng iyon ay landas ng pagsasagawa na sadyang dinisenyo para sa mga tiwaling disposisyon, instinto, at iba’t ibang abilidad at kakayahan ng mga nilikhang tao. Kaya, ano man ang kakayahan mo, ano man ang pagkukulang o depekto ng mga abilidad mo, hindi ito problema; kung talagang nauunawaan mo ang katotohanan at handa kang isagawa ang katotohanan, magkakaroon ng landas pasulong. Ang mga depekto ng isang tao sa ilang aspekto ng kakayahan at mga abilidad ay hinding-hindi hahadlang sa pagsasagawa niya ng katotohanan. Kung may kulang sa abilidad mong gumawa ng mga paghusga o sa ilang kakayahan mo, puwede kang mas maghanap at mas makipagbahaginan pa—maghanap ng tagubilin at mga mungkahi mula sa mga nakakaunawa sa katotohanan. Kapag nauunawaan at naaarok mo ang mga prinsipyo at ang mga landas ng pagsasagawa, dapat buong pagsisikap mong isagawa ang mga iyon batay sa tayog mo. Ito ang dapat mong gawin—ang tumanggap at magsagawa. Ang pakikipagbahaginan Ko ba sa ganitong paraan ay nakatutulong sa iyo na makaunawa? (Medyo mas nakakaunawa na kami.)

Bakit paunang inoorden ng Diyos na magkaroon ang mga tao ng lahat ng uri ng mga kakayahan? Bakit hindi binibigyan ng Diyos ang mga tao ng perpektong kakayahan? Ilang aspekto na ba ang napagbahaginan natin tungkol sa kung ano ang mga layunin ng Diyos sa usaping ito at kung paano ito dapat harapin nang tama ng mga tao? Ibuod natin ang mga ito. Ang unang aspekto ay ang tanggapin ito mula sa Diyos. Ito ang pinakabatayang kaisipan at pananaw na dapat taglayin ng mga tao. Ang pangalawang aspekto ay ang kilalanin at suriin kung ano ang iyong kakayahan, at kumilos at gawin ang iyong tungkulin batay sa iyong kakayahan at abilidad. Huwag subukang gumawa ng mga bagay na lampas sa iyong kakayahan at abilidad. Kung ano ang kaya mong gawin, gawin ito nang masinop at sa isang praktikal na paraan, at gawin ito nang maayos. Kung ano ang hindi mo kayang gawin, huwag pilitin ang iyong sarili. Ano ang ikatlong aspekto? (Hindi tayo dapat palaging humiling na mabago ang ating kakayahan. Kahit na ang ating kakayahan ay katamtaman, mahina, o hindi umiiral, dapat natin itong harapin nang tama. Hindi tayo dapat palaging humiling na mapatunayan ang sarili natin sa Diyos na mahusay ang kakayahan natin. Hindi ito naaangkop.) Tama iyan. Harapin nang tama ang iyong kakayahan. Huwag magreklamo. Gaano man karami ang ibinigay ng Diyos sa iyo, iyon ang hihingin Niya sa iyo. Kung ano ang hindi ibinigay ng Diyos sa iyo, hindi iyon hihingin ng Diyos sa iyo. Halimbawa, kung binigyan ka ng Diyos ng katamtamang kakayahan o mahinang kakayahan, hindi Niya hinihingi sa iyo na maging isang lider, lider ng pangkat, o superbisor. Gayumpaman, kung binigyan ka ng Diyos ng husay sa pagsasalita, ng abilidad na ipahayag ang iyong sarili, o ng isang partikular na kaloob, at hinihingi sa iyo na gumawa ng gawain na nauugnay sa kaloob na ito, dapat mo itong gawin nang maayos. Huwag mong biguin ang mga kondisyong ibinigay ng Diyos sa iyo. Dapat kang maging karapat-dapat sa pagkakaloob ng Diyos, nang ganap itong ginagamit at inilalapat ito nang maayos, inilalapat ito sa mga positibong bagay at naglalabas ng mahahalagang resulta ng gawain na kapaki-pakinabang sa sangkatauhan. Magiging napakahusay niyon, hindi ba? (Oo.) Dagdag pa rito, dapat mong malaman na ang Diyos ay may mabubuting layunin sa pagbibigay sa mga tao ng iba’t ibang kakayahan. Dahil mismo gusto kang iligtas ng Diyos, hindi ka Niya binigyan ng labis-labis na mahusay na kakayahan. Naglalaman ito ng masidhing layunin ng Diyos. Ang pagbibigay sa iyo ng Diyos ng katamtaman o mahinang kakayahan ay isang proteksyon para sa iyo. Kung ang mga tao ay may sobra-sobrang mahusay o ekstraordinaryong kakayahan, magiging madali para sa kanila na sumunod sa mundo at kay Satanas, at hindi sila madaling mananampalataya sa Diyos. Tingnan ang mga namumukod-tangi sa iba’t ibang industriya at larangan sa mundo—anong uri sila ng mga tao? Lahat sila ay mga tusong tagapagpakana, mga diyablong nagkatawang-tao. Kung sasabihin mo sa kanila na manampalataya sa Diyos, iniisip nila na, “Walang kahahantungan ang pananampalataya sa Diyos—tanging ang mga taong walang kapabilidad ang nananampalataya sa Diyos!” Ang mga taong may labis-labis na mahusay na kakayahan, magagaling na kapabilidad, at mga pinahusay na taktika ang nabibihag ni Satanas. Namumuhay sila nang ganap na ayon sa kanilang mga tiwaling disposisyon at ganap na para sa mundo. Ang gayong mga tao ay pawang mga diyablong nagkatawang-tao. Sabihin ninyo sa Akin, inililigtas ba ng Diyos ang gayong mga tao? (Hindi.) Kaya, handa ba kayong maging diyablong nagkatawang-tao, o handa ba kayong maging mga ordinaryong tao, mga taong may mahinang kakayahan pero kayang tanggapin ang pagliligtas ng Diyos? (Handa kaming maging mga ordinaryong tao.) Sa dalawang uri ng mga taong ito, sino ang mapalad? Iyong mga nagiging masagana sa mundo, nagiging prominente, nagkakaroon ng kasikatan, nagiging matataas na opisyal o mayayamang tao, na nasa kanila na ang lahat ng bagay na gusto nila at ang di-nauubos na pera na magagastos nila—handa ba kayong maging gayong mga tao, o handa ba kayong lumapit sa harapan ng Diyos at maging payak at ordinaryong mga tao na may katamtamang kakayahan? Ano ang iyong pipiliin? (Ang maging payak at ordinaryong mga tao.) Kung pipiliin mong maging payak at ordinaryong tao na may katamtamang kakayahan, na pinipili na huwag magtamasa ng isang magandang materyal na buhay sa buhay na ito, ayaw maging prominente, hindi napapansin sa mundong ito, at minamaliit ng lahat, pinipili na maging ganitong uri ng tao at pahalagahan o makamit ang pagkakataon para sa kaligtasan na ibinibigay ng Diyos sa mga tao—kung ito ang pinipili mo, kung pipiliin mong maligtas at pipiliin mong hindi sumunod sa mundong ito, at sa puso mo ay ayaw mong mapabilang sa mundong ito kundi gusto mong mapunta sa panig ng Diyos, kung gayon, hindi mo dapat hamakin ang kakayahang ibinigay ng Diyos sa iyo. Kahit na napakahina ng iyong kakayahan o hindi ka binigyan ng Diyos ng anumang kakayahan, dapat masaya mo pa ring tanggapin ang katunayang ito at, nang may mga likas na kondisyon ng iba’t ibang abilidad na ibinigay ng Diyos sa iyo, tuparin ang tungkulin ng isang nilikha. Ang isa pang aspekto ay na kahit na ang kakayahang ibinibigay ng Diyos sa mga tao ay hindi masyadong mahusay—ang kakayahan lang ng mga ordinaryong tao—at ang mga abilidad na ibinibigay Niya sa kanila sa lahat ng aspekto ay katamtaman o mahina pa nga, ang mga pinakabatayang katotohanan na dapat isagawa ng mga tao na itinuturo ng Diyos sa mga tao ay maaari pa ring makamit at matamo kung handa silang isapuso ang pagsasagawa sa mga ito. Kahit na napakahina ng kakayahan mo, at ang iyong abilidad na makaarok, abilidad na tumanggap ng mga bagay, abilidad na gumawa ng mga paghusga, at abilidad na tumukoy ng mga bagay ay napakahina o hindi man lang umiiral, hangga’t tinataglay mo ang pinakabatayang pagkatao at katwiran, ang mga gampanin at trabahong ipinagkakatiwala ng Diyos sa iyo ay maaaring makompleto at magawa nang maayos. Dagdag pa rito, ang pinakabatayang daan ng pagkatakot sa Diyos at pag-iwas sa kasamaan, na hinihingi ng Diyos sa mga tao, ay isang bagay na kaya mong sundin; isa itong bagay na kaya mong matamo at makamit. Samakatwid, hindi kailanman nilayon ng Diyos na bigyan ka ng napakahusay na kakayahan. Kung binigyan ka ng Diyos ng mahusay na kakayahan at ng ilang espesyal na abilidad, na binibigyang-kakayahan ka na maging isang diyablong nagkatawang-tao sa mundo, hindi ka ililigtas ng Diyos. Kaya na ba ninyong maunawaan ngayon ang puso ng Diyos tungkol sa usaping ito? (Oo.) Kung kaya ninyong maunawaan ang puso ng Diyos, mabuti iyon; mauunawaan ninyo ang katotohanang ito at mahaharap ninyo nang tama ang sarili ninyong kakayahan; wala nang magiging mga paghihirap sa aspektong ito. Mula ngayon, dapat gawin lang ng mga tao ang nararapat nilang gawin. Kahit na isang trabaho lang ito, ibuhos ang puso at lakas mo na gawin ito nang maayos at huwag mong biguin ang mga inaasahan ng Diyos sa iyo. Nauunawaan mo ba? (Oo.) Iyon na ang lahat para sa pagbabahaginan ngayong araw tungkol sa paksang ito. Paalam!

Paano Hangarin ang Katotohanan (8)

Mga Prinsipyo para sa Pagkilatis sa Kakayahan ng mga Tao

Nitong mga nagdaang araw, nagbahaginan tayo tungkol sa paksa ng kung paano kilatisin ang kakayahan sa iba’t ibang aspekto, hindi ba? (Opo.) Sa pamamagitan ng ating pagbabahaginan tungkol sa mga partikular na pagpapamalas ng iba’t ibang aspekto at antas ng kakayahan, kaya ba ninyong mahinuha kung ano ang mahusay na kakayahan, ano ang katamtamang kakayahan, ano ang mahinang kakayahan, at kung ano ang ganap na kawalan ng kakayahan? Napakarami nating pinagbahaginan tungkol sa aspektong ito, kaya kailangang magawa ninyong ibuod ang nilalaman na ito at pagkatapos ay itugma ito sa mga partikular na pagpapamalas sa pang-araw-araw na buhay. Sa ganitong paraan, magiging medyo mas tumpak ang pagsusuri ninyo sa inyong sarili at sa iba. Kung hindi ka marunong magbuod, kapag nakakasalamuha ka ng mga partikular na tao sa pang-araw-araw na buhay, hindi mo sila makikilatis, at hindi mo rin makikilatis ang sarili mong mga pagpapamalas at pagbubunyag sa iba’t ibang aspekto. Hindi ba’t mangangahulugan iyon na walang saysay kang nakinig? Dapat maging sanay ka sa pagbubuod. Ano ang ibig sabihin ng pagbubuod? Ibig sabihin nito ay paghahanap, sa loob ng partikular na nilalaman ng iba’t ibang aspektong ito, sa mga prinsipyo sa pagkilatis o pag-unawa sa iba’t ibang uri ng bagay. Sa ganitong paraan, nakakamit ang layunin ng pagbubuod. Kapag natagpuan mo ang mga prinsipyo, magagamit mo ang mga katotohanang prinsipyo para tingnan ang mga tao at bagay, at makikilatis mo ang iba at pati na ang iyong sarili. Pinatutunayan nito na nauunawaan mo ang katotohanan. Kapag nauunawaan mo ang isang aspekto ng katotohanan at nagagamit mo ito, magkakamit ka ng pagpasok sa katotohanang realidad sa aspektong ito. Kaya, hindi ba’t dapat nating ibuod ang partikular na nilalaman ng iba’t ibang aspekto ng kakayahan? (Oo.) Kailangan nating ibuod ito. Sa ganitong paraan mo lamang malinaw na mauunawaan ang mga katotohanang prinsipyong nauugnay sa kakayahan.

Paggamit ng mga Katotohanang Prinsipyo para Suriin ang Kakayahan ng mga Tao

I. Mga Pagpapamalas ng Mahusay na Kakayahan

Kailangan mong malaman ang mga prinsipyo para makapagsagawa ka ng pangkalahatang pagsusuri sa mga taong may mahusay na kakayahan, hindi ba? (Tama.) Detalyado tayong nagbahaginan tungkol sa maraming partikular na pagpapamalas, ginagamit ang mga partikular na pagpapamalas na ito para suriin kung ano ang kakayahan ng isang tao. Kaya, ano ang mga pangkalahatang pagpapamalas ng mga taong may mahusay na kakayahan? Mayroon silang partikular na mga prinsipyo sa puso nila para sa pag-asal at pagkilos. Kahit hindi nila nauunawaan ang katotohanan o hindi pa naririnig ang katotohanan, mayroon na silang ilan sa mga pinakabatayang prinsipyo para sa pagtingin sa mga tao at bagay, at para din sa pag-asal at pagkilos. Ibig sabihin, mayroon silang mga partikular na hangganan sa kanilang sariling asal. Sa partikular na antas, medyo naaayon o malapit sa mga katotohanang prinsipyo ang mga hangganang ito at, kahit papaano, ay malapit sa mga pamantayan ng konsensiya at katwiran ng pagkatao. Matapos nilang maunawaan ang ilang katotohanan sa pamamagitan ng pagkain at pag-inom ng mga salita ng Diyos at pagtanggap sa pagdidilig at pagtutustos ng mga salita ng Diyos, kahit na hindi nila naranasan ang maraming usapin o espesyal na kapaligiran, nagagawa pa rin nilang maunawaan at maarok ang ilang katotohanang prinsipyo sa puso nila. Sa aktuwal na buhay, nagagawa nilang gamitin ang mga prinsipyong ito para pangasiwaan ang iba’t ibang tao, pangyayari, at bagay. Siyempre, kapag pinangangasiwaan nila ang iba’t ibang tao, pangyayari, at bagay, hindi lang ito tungkol sa pangangasiwa ng mga isyu na simple at may isang aspekto lamang. Sa halip, kapag nakakatagpo sila ng iba’t ibang masalimuot at magkakaugnay na mga tao, pangyayari, at bagay, kaya nilang ilapat ang mga salita ng Diyos at ang mga katotohanang prinsipyo sa pagtrato at pangangasiwa sa mga ito. Isa itong pagpapamalas ng mga taong may mahusay na kakayahan pagdating sa mga usaping nauugnay sa mga prinsipyo. Dahil mahusay ang kakayahan nila, sa pamamagitan ng pagdidilig at pagtutustos ng mga salita ng Diyos, kaya nilang hanapin para sa sarili nila ang mga prinsipyo sa loob ng mga salita ng Diyos para sa pagtingin at pangangasiwa ng iba’t ibang tao, pangyayari, at bagay. Ang mga taong may mahusay na kakayahan na tulad nito ay kayang mamahala sa gawain nang nakapagsasarili, tinatapos ang bawat gampanin nang mag-isa. Isa itong pagpapamalas ng mahusay na kakayahan. Ano ang pangunahing pagpapamalas? (Ang pangunahing pagpapamalas ay na, sa pamamagitan ng pagdidilig at pagtutustos ng mga salita ng Diyos, kaya nilang hanapin para sa sarili nila ang mga prinsipyo sa loob ng mga salita ng Diyos para sa pagtingin at pangangasiwa sa iba’t ibang tao, pangyayari, at bagay, nagagawang lutasin ang mga problema nang mag-isa at nakapagsasariling pamahalaan ang gawain.) Mismo—sa pamamagitan ng pagkain at pag-inom ng mga salita ng Diyos, kaya nilang maunawaan ang katotohanan at mahanap ang mga prinsipyo para sa pagtingin at pangangasiwa sa iba’t ibang tao, pangyayari, at bagay, nagagawang pasanin ang gawain nang mag-isa. Ito lang ang nangangahulugan na pagkakaroon ng mahusay na kakayahan. Bago ang ngayon, sinabi natin na ang magawang pasanin ang gawain nang mag-isa ay nangangailangan ng pagtataglay ng iba’t ibang abilidad. Ngayon, gamit ang mga katotohanang prinsipyo para sukatin ito, ito ay isang pagpapamalas ng mga taong may mahusay na kakayahan.

II. Mga Pagpapamalas ng Katamtamang Kakayahan

Ano naman ang mga pagpapamalas ng mga taong may katamtamang kakayahan? Tiyak na labis na mas masahol pa sila kaysa sa mga may mahusay na kakayahan. Gayumpaman, hindi mahalaga kung mayroon mang mahusay o katamtamang kakayahan ang mga tao, bago nila matanggap ang pagtustos ng mga salita ng Diyos at maunawaan ang katotohanan, wala silang mga wastong prinsipyo sa pag-asal. Ang pagtamo ng pagkaarok sa mga prinsipyo para sa pag-asal ay dapat magawa sa pundasyon ng pagtanggap sa pagtustos ng mga salita ng Diyos at ng pagkaunawa sa katotohanan. Sa pamamagitan lang ng mga aktuwal na karanasan unti-unting mauunawaan ng isang tao ang mga prinsipyo para sa pag-asal. Kung isa itong taong may katamtamang kakayahan, kapag nagbabasa ng mga salita ng Diyos, kaya lang niyang maunawaan ang batayang kahulugan at ang mga hinihinging pamantayan na ipinahayag sa mga salita ng Diyos. Nauunawaan niya ang mga bagay na ito sa usapin ng doktrina, pero kapag nahaharap sa mga sitwasyon, hindi pa rin niya nagagawang gamitin ang mga katotohanang prinsipyo. Tanging sa pamamagitan ng gabay at pagtustos ng iba, o pagkatapos maranasan ang maraming bagay, niya nagagawang maunawaan ang ilang batayang katotohanang prinsipyo. Ano ang tinutukoy ng “batayan” dito? Nangangahulugan ito na ang mga prinsipyong nauunawaan at naaarok nila ay pangunahing may isang aspekto lang at medyo mga simpleng prinsipyo, at nagbibigay-kakayahan sa kanila na pangasiwaan at lutasin ang mga ordinaryong problema, pero kapag nahaharap sa mga masalimuot na sitwasyon o konteksto, hindi nila alam kung paano kumilos ayon sa mga prinsipyo. Kailangan nilang umasa sa gabay at tulong ng mga taong nakakaunawa sa katotohanan para harapin ang ilang masalimuot na problema o may sari-saring aspektong gampanin. Ang mga ito ang mga pagpapamalas ng mga taong may katamtamang kakayahan. Ano ang kapansin-pansin sa mga pagpapamalas ng mga taong may katamtamang kakayahan? Hindi sila nakapagsasariling nakakaunawa sa katotohanan o nakakahanap ng mga prinsipyo ng pagsasagawa sa loob ng mga salita ng Diyos. Hindi nila tumpak na maunawaan kung ano talaga ang mga hinihinging pamantayan ng Diyos. Kailangan nila ng isang taong makikipagbahaginan sa kanila, susuporta sa kanila, at tutulong sa pagsuri sa mga bagay-bagay, at malinaw na magsasabi at magpapaalala sa kanila. Sa ganitong paraan lamang nila malalaman na: “Ito ay isang katotohanang prinsipyo. Dapat ko itong tandaan. Dapat akong magsagawa ayon dito. Dapat kong ipatupad ang gawain ayon sa pagsasaayos ng gawain na ito.” Ito ay sa usapin ng kanilang pagkaarok. Pangalawa, sa usapin ng paggawa ng gawain, kapag gumagawa ng gawaing wala silang karanasan, hindi nila agad na magamit ang mga katotohanang prinsipyo para tingnan o pangasiwaan ang iba’t ibang tao, pangyayari, at bagay. Kaya lang nilang pangasiwaan ang ilang gawaing may isang aspekto batay sa pagkaunawa ng ilang batayang katotohanang prinsipyo. Kapag nahaharap sa masalimuot na gawain na may kaugnay na maraming katotohanang prinsipyo, kailangan nila ang iba na magsuri ng mga bagay, at suportahan at tustusan sila. Ang mga ito ang mga pagpapamalas ng mga taong may katamtamang kakayahan. Sa usapin ng personal na pagkaarok, kailangan nila ang iba na makipagbahaginan sa kanila at tumulong sa pagsuri sa mga bagay-bagay. Kailangan nilang makinig nang madalas—hindi lang sa isang aspekto ng katotohanan kundi sa iba’t ibang aspekto, at sa huli, kailangan nila ng isang tao na magsasabi sa kanila kung ano ang mga batayang prinsipyo ng iba’t ibang aspekto ng katotohanan, nang sa gayon ay maunawaan nila ang ilan sa mga ito sa kanilang puso. Gayumpaman, kapag nakakatagpo sila ng mga masalimuot na sitwasyon, muli na namang hindi nila alam kung paano umarok at kailangan pa rin nilang maghanap. Ito ay sa usapin ng pagkaarok. Tungkol naman sa pangangasiwa sa iba’t ibang usapin sa gawain o aktuwal na buhay, ang abilidad nilang pangasiwaan ang mga problema ay kaya lang umabot sa antas ng pagsunod sa mga katotohanang prinsipyo para pangasiwaan ang gawaing may isang aspekto. Kapag nahaharap sa masalimuot na gawain na may kaugnay na maraming katotohanang prinsipyo, medyo nahihirapan sila rito at kailangan nilang maghanap at magkaroon ng isang taong susuri sa mga bagay-bagay. Sila mismo ay hindi magagarantiya na kaya nilang gawin nang maayos ang gawain at hindi nila matukoy kung umaayon ba sa mga katotohanang prinsipyo ang ginagawa nila. Minsan, magkakaroon ng mga paglihis sa gawain nila. Gayumpaman, ang mga paglihis na ito ay mga paglihis lamang at hindi mga pagkabaluktot. Kung ang mga ito ay pagkabaluktot, magpapahiwatig ito ng mahinang kakayahan. Mayroong kaibahan sa pagitan ng mga paglihis at pagkabaluktot: Ang mga paglihis ay nangangahulugan na hindi ganap na naaayon sa mga katotohanang prinsipyo ang gawain, hindi sapat na nagawa, o walang sapat na konsiderasyon, pero hindi naman mali ang direksiyon. Kaya lang, dahil hindi sapat ang kanilang karanasan sa gawain, o medyo mababaw pa ang pagkaunawa nila sa katotohanan at hindi sapat na tumpak ang pagkaarok nila sa mga katotohanang prinsipyo, hindi sapat na pasok sa pamantayan ang gawain nila. Maaaring palapit na ito sa pagiging pasok sa pamantayan, pero nangangailangan pa rin ito ng pagpapabuti para maging ganap na pasok sa pamantayan. Ang mga ito ang mga pagpapamalas ng mga taong may katamtamang kakayahan. Ano ang pangunahing katangian ng ganitong uri ng tao? (Ito ay na hindi nila kayang gawin nang maayos ang isang aytem ng gawain nang nakapagsasarili; kailangan nila ng tulong at suporta mula sa iba para tapusin ang ilang gawain.) Ang katangian nila ay na, sa usapin man ng pagkaarok o paggawa ng kanilang tungkulin, medyo mas mababa sila. Sa pangkalahatan, hindi nila kayang gawin nang maayos ang isang aytem ng gawain nang nakapagsasarili, nangangailangan sila ng suporta, pagsusuri, at pagpapaalala mula sa iba. Samakatwid, ang batayang katwiran na dapat taglayin ng mga taong may katamtamang kakayahan ay ang higit na maghanap at maghintay kapag ginagawa ang mga bagay-bagay. Kapag hindi nila makilatis ang isang bagay, dapat agad-agad at mapagpakumbaba silang maghanap—maghanap man ng mga katotohanang prinsipyo sa mga salita ng Diyos para magsilbing batayan sa sarili nila o maghanap sa mga nakatataas—at hindi kumilos nang bulag o naguguluhan. Pagkatapos gumawa sa loob ng ilang panahon, kung nalilito ka na tungkol sa maraming bagay, agad mong ibuod at itala ang mga ito, at maghanap sa mga nakatataas. Ang layunin nito ay na ipasuri at patingnan sa mga nakatataas mo kung ang gawaing nagawa mo sa panahong ito ay naglalaman ng anumang mga paglihis o kakulangan. Huwag masyadong mag-akala na mas matuwid ka kaysa sa iba, iniisip na mayroon kang karanasan sa gawain, at huwag magkaroon ng labis na kumpiyansa sa sarili. Dapat mayroon kang kamalayan sa sarili. Natalakay na ang mga pagpapamalas ng katamtamang kakayahan, kaya ano ang mga katangian ng mga taong may katamtamang kakayahan? (Hindi nila kayang gawin ang gawain nang nakapagsasarili; kailangan nila ang iba para sumuporta, tumulong, at sumuri sa mga bagay-bagay.) At ano ang mga katangian nila sa usapin ng pag-arok sa mga salita ng Diyos? (Sa usapin ng pag-arok sa mga salita ng Diyos, kaya lang nilang maarok ang ilang batayang prinsipyo pero hindi nila ito praktikal na magamit sa gawain.) At ano ang mga katangian nila sa usapin ng kapabilidad sa gawain? (Sa usapin ng kapabilidad sa gawain, hindi agad na magamit ng mga taong may katamtamang kakayahan ang mga katotohanang prinsipyo para tingnan o pangasiwaan ang iba’t ibang isyu. Higit pa rito, kaya lang nilang panatilihin ang iisang aytem ng gawain; pagdating sa maraming aytem ng gawain, hindi nila kayang maarok ang mga prinsipyo. Hindi nila magawang bigyang-priyoridad ang iba’t ibang aytem ng gawain ayon sa kahalagahan o pagka-agaran para matapos nang maayos ang mga ito, lalong hindi nila makatwirang maisaayos ang gawain. Kailangan nila ng isang taong susuri sa mga bagay-bagay at gagabay sa kanilang direksiyon, at palaging tutulong at susuporta sa kanila.) Totoo iyan. Ang mga taong may katamtamang kakayahan ay kayang gumawa ng gawaing may isang aspekto nang nakapagsasarili o, sa pundasyon ng pagkakaroon ng partikular na antas ng karanasan sa gawain, kaya nilang mangasiwa ng simpleng gawain. Gayumpaman, kapag nahaharap sa mga masalimuot na isyu, lalo na sa gawaing may kaugnay na maraming katotohanang prinsipyo, nalilito sila at hindi nila alam kung paano magsagawa. Sa isang sandali, iniisip nila na dapat itong gawin sa ganitong paraan, at sa susunod na sandali, iniisip nila na dapat itong gawin sa ganoong paraan, pero hindi nila alam kung aling paraan talaga ang naaayon sa mga katotohanang prinsipyo. Hindi nila magawang suriin ang mga kahihinatnan na maaaring lumitaw kapag tuluyan nang natapos ang gampanin. Sa gayong mga sitwasyon, naiiwan silang walang landas. Maaaring maging mahusay sa isang aytem ng gawain ang mga taong may katamtamang kakayahan, pero kapag nahaharap sa maraming aytem ng gawain o medyo mas masalimuot na gawain, nalilito sila. Halimbawa, ang ilang lider at manggagawa sa inyo ay kayang mangasiwa ng isang aytem ng gawain kapag itinalaga ito sa kanila, pero kapag itinalaga sa kanila ang dalawa o tatlong aytem ng gawain, hindi nila kayang pamahalaan ang mga ito. Kahit gusto nilang gawin nang maayos ang mga ito, hindi nila ito magawa. Kapag abala sila sa gawain, sa sandaling banggitin ng isang tao ang isang problema rito o roon, nalilito sila at hindi nila alam kung paano lutasin ang mga ito. Bilang resulta, wala sa mga aytem ng gawain ang nagawa nang maayos. Ang mga ito ang mga pagpapamalas ng mga taong may katamtamang kakayahan. Hindi kayang sabay-sabay na pasanin ng mga taong may katamtamang kakayahan ang dalawa o tatlong aytem ng gawain. Lalo na kapag nahaharap sila sa mga masalimuot o espesyal na sitwasyon, agad silang nalilito at hindi nila alam kung ano ang gagawin. Bilang resulta, hindi nagawa nang maayos ang gawaing maayos sana nilang nagawa, at ang mga aytem ng gawain na responsabilidad nila ay nagkakaproblema o naaantala. Samakatwid, hindi kayang pumasan ng dalawa o tatlong aytem ng gawain ang mga taong may katamtamang kakayahan, at naaangkop lamang sila sa mga simpleng indibidwal na aytem ng gawain. Palaging iniisip ng ilang lider at manggagawa na napakasimple ng paggawa ng gawain. Kapag ipinapaalam ng ibang mga tao ang mga problema, palagi silang walang pakialam at hindi nila itinuturing na mga problema ang mga ito, iniisip pa nga nila na may problema sa pag-iisip ang mga taong iyon at na ginagawang masyadong komplikado ng mga taong iyon ang mga bagay-bagay. Sa huli, lumilitaw ang malalaking problema, at hindi nila malutas ang mga ito at saka lamang nila inuulat ang mga ito sa mga nakatataas. Masyadong kaunti ang karanasan ng gayong mga lider at manggagawa, at wala silang kabatiran. Sa gawain nila, palagi nilang inaakala na magiging maayos ang lahat, sumusunod lang sa ilang regulasyon at mapagmatigas na nananatili sa iisang landas. Gaano man kalubha ang mga problemang lumilitaw, bigo silang mapagtanto ang mga ito; higit pa rito, bigo silang mapagtanto na maaantala ng mga problemang ito ang pangkalahatang gawain kung hindi malulutas ang mga ito. Ang mga ito ang mga pagpapamalas ng mga taong may katamtamang kakayahan.

Sa pangkalahatan, kung ang mga taong may katamtamang kakayahan ay pasok sa pamantayan sa lahat ng aspekto ng kanilang pagkatao, sa pangkalahatan ay kaya nilang maging mahusay sa isang gawaing may isang aspekto. Ang dahilan kung bakit Ko sinasabi na hindi nila kayang tapusin ang komprehensibong gawain nang nakapagsasarili ay na pinahihintulutan lang sila ng kanilang kakayahan na maging magaling sa isang gawaing may isang aspekto. Pagdating sa ilang gawaing nauugnay sa kanilang mga hilig, libangan, at kalakasan, sa usapin ng kanilang kakayahan, kaya nilang maging mahusay para dito. Gayumpaman, kapag nahaharap sa mga komplikasyon ng gawaing may sari-saring aspekto, nalilito sila. Kahit na mayroon na silang praktikal na karanasan, hindi sapat ang kakayahan nila para sa gampanin. Sinasabi ng ilang tao, “Ito ba ay dahil bata pa ako?” Hindi, hindi ganoon. Kung katamtaman ang iyong kakayahan, kahit kuwarenta o singkuwenta anyos ka na, hindi ka pa rin magiging mahusay sa pagpasan ng gawaing may sari-saring aspekto. Bakit Ko sinasabi ito? Matapos makaipon ng kaunting karanasan sa pamamagitan ng aktuwal na paggampan ng gawain, maaaring makakaya mong pangasiwaan ang isang partikular na gawaing may isang aspekto. Gayumpaman, nagagawa mo lang tapusin nang maayos ang gawain nang nakapagsasarili sa mga sitwasyong mayroon kang gabay, may isang taong sumusuri sa mga bagay, o may pagsubaybay ng iba—habambuhay na nananatiling hindi mo magawang pasanin ang gawaing may sari-saring aspekto nang nakapagsasarili. Ipinapahiwatig nito na may katamtaman kang kakayahan. Pagkatapos makaipon ng kaunting karanasan sa paglipas ng maraming taon ng pagsailalim sa iba’t ibang sitwasyon, at pagkatapos maunawaan ang ilang katotohanang prinsipyo, hindi pa rin kayang pasanin ng ilang tao ang gawaing may sari-saring aspekto, lalo na ang gawain na kung saan dapat nilang pamahalaan nang nakapagsasarili. Kapag nakakatagpo sila ng masasalimuot na sitwasyon, nalilito sila at hindi nila magawang bigyang-priyoridad ang mga gampanin ayon sa kahalagahan o pagka-agaran. Ang gayong mga tao ay tiyak na may katamtamang kakayahan. Ang karanasan sa gawain ay sumasaklaw lamang sa isang aspekto ng kapabilidad sa gawain ng isang tao; hindi ito ang nangingibabaw na salik. Ang nangingibabaw na salik ay ang kakayahan ng isang tao at ang kanyang mga abilidad sa iba’t ibang aspekto. Ang karanasan sa gawain ay nagbibigay lang ng ilang sanggunian. Siyempre, mahalaga rin ang karanasan sa gawain dahil nagmumula ito sa personal na karanasan, pero ang praktikal na karanasan sa gawain na ito ay hindi magbibigay sa iyo ng kakayahang mas tumpak na maarok ang mga prinsipyo ng gawaing may sari-saring aspekto. Kung mahusay ang kakayahan mo at tunay mong nauunawaan ang mga katotohanang prinsipyo, kahit na wala kang karanasan sa gawain o hindi malawak ang iyong personal na karanasan, kaya mo pa ring pumasan ng pangkalahatang gawain nang mag-isa at mamahala ng gawain nang nakapagsasarili. Gayumpaman, ang mga taong may katamtamang kakayahan ay hindi kayang tumapos ng pangkalahatang gawain nang mag-isa; kaya lang nilang tapusin ang gawaing may isang aspekto at nangangailangan sila ng madalas na pagpapaalala, pagsusuri, tulong, at gabay. Samakatwid, para sa inyong mga may katamtamang kakayahan, huwag ninyong isipin na ang pagiging magaling sa isang partikular na gawaing may isang aspekto ay nangangahulugan na kaya mong maging mahusay sa gawaing may sari-saring aspekto o kaya mong pamahalaan ang gawain nang nakapagsasarili. Ito ay isang ilusyon at maling pagkaunawa. May puwang sa pagitan ng magawang tapusin nang mag-isa ang partikular na gawaing may isang aspekto at ng magawang tapusin nang mag-isa ang gawaing may sari-saring aspekto—ibig sabihin, ang magawang pamahalaan ang gawain nang nakapagsasarili. Isa itong bagay na unti-unti ninyong malalaman sa pamamagitan ng karanasan. Maaaring hindi madaling maunawaan ang mga salitang ito—tanging ang mga nakapaglingkod bilang lider o manggagawa sa loob ng maraming taon at may praktikal na karanasan ang nakakaunawa sa mga ito. Maaaring hindi nakakaunawa ang mga ordinaryong kapatid, hindi ba? Ang mga lider at manggagawa na nakapagpasan ng gawaing may sari-saring aspekto ay may praktikal na karanasan at nakakaunawa sa mga kaibahan sa loob nito—mayroon silang mga prinsipyo sa kung paano nila ginagawa ang kanilang gawain. Subalit ang mga taong may katamtamang kakayahan ay kulang sa mga ito. Ganap nang naibuod ngayon ang mga pagpapamalas ng mga taong may katamtamang kakayahan.

III. Mga Pagpapamalas ng Mahinang Kakayahan

Susunod, ibuod natin ang mga pagpapamalas ng mga taong may mahinang kakayahan. Ang mga pagpapamalas ng mga taong may mahinang kakayahan ay tiyak na mas malala pa kaysa sa mga taong may katamtamang kakayahan. Ano ang mga pagpapamalas ng mga taong may mahinang kakayahan? Sa pamamagitan ng kanilang sariling paghahanap o pagkain at pag-inom sa mga salita ng Diyos, bagama’t literal nilang nauunawaan ang kahulugan ng bawat pangungusap at sipi ng mga salita ng Diyos—pati na kung ano ang mga layunin at hinihingi ng Diyos—hindi nila nauunawaan kahit kaunti ang mga katotohanang prinsipyo o ang mga hinihinging pamantayan ng Diyos. Ibig sabihin, hindi nila nauunawaan ang mga hinihinging pamantayan ng Diyos sa kung paano tingnan ang mga tao at bagay, o umasal at kumilos, ni hindi nila nauunawaan kung ano ang mga kaugnay na katotohanang prinsipyo. Kapag kumakain at umiinom sila ng mga salita ng Diyos nang mag-isa, hindi nila maunawaan ang mga bagay na ito, at pagkatapos magkaroon ng mga karanasan sa mga tao, pangyayari, at bagay sa pang-araw-araw na buhay, hindi pa rin sila nakakaunawa. Kahit pagkatapos ng pagbabahaginan, nananatiling hindi malinaw sa kanila ang tungkol sa kung ano ang mga katotohanang prinsipyo. Ang ganitong uri ng tao ay may isang katangian: Bagama’t hindi niya nauunawaan kung ano ang mga katotohanang prinsipyo, kaya niyang ibuod ang mga regulasyong dapat niyang sundin sa pamamagitan ng pag-asa sa kanyang mga damdamin. Kaya niyang matandaan ang mga regulasyon—isang uri ng mahigpit na dogma o isang klase ng mga panuntunan. Halimbawa, nakikipagbahaginan ang Diyos tungkol sa isang aspekto ng mga katotohanang prinsipyo, nagbibigay ng mga halimbawa ng mga positibong pagpapamalas, mga negatibong pagpapamalas, dalisay na pagkaarok, at baluktot na pagkaarok ng mga tao, kasama ng iba’t iba pang pagpapamalas, sa aspektong ito—sa huli, ano ang napapala ng mga taong may mahinang kakayahan mula rito? Sinasabi nila, “Naiintindihan ko na. Hindi pinahihintulutan ng Diyos na gawin ito o iyon. Hindi pinahihintulutan ng Diyos na kainin ito o iyon. Hindi pinahihintulutan ng Diyos na sabihin ang mga salitang ito, ang mga salitang iyon, o gamitin ang mga terminong iyon.” Ito ang natatandaan nila, at mahigpit silang sumusunod dito, iniisip na ang mga ito ang mga katotohanang prinsipyo. Naniniwala sila na kung susundin nila ang mga regulasyon, kasabihan, at paraan ng pagkilos na ito, sinusunod nila ang mga katotohanang prinsipyo. Kahit gaano mo pa sabihin sa kanila na ito ay pagsunod lamang sa mga regulasyon, hindi nila ito tatanggapin. Iginigiit nila ang pagsunod sa mga regulasyong ito, naniniwala na ito ay pagsasagawa sa mga salita ng Diyos at pagsasagawa sa katotohanan. Imposibleng pakitunguhan ang gayong mga tao na walang espirituwal na pang-unawa. Kung handa silang sumunod sa mga regulasyon, hayaan silang gawin iyon—basta’t hindi mali ang mga intensiyon nila, ayos lang iyon. Halimbawa, minsan Kong sinabi, “Kapag nagdarasal kayo, dapat kayong maging deboto; huwag kayong kaswal na magdasal. Sa mga angkop na kapaligiran, pinakamainam na lumuhod para magdasal, na magpatirapa sa harap ng Diyos para magdasal, at habang nagdarasal, dapat ninyong patahimikin ang inyong sarili sa harap ng Diyos at magdasal nang may pusong tumutuon. Ito ay pagiging deboto at pagkakaroon ng may-takot-sa-Diyos na puso.” Pagkatapos itong marinig, ang mga taong may mahinang kakayahan ay natandaan lang ang isang regulasyon: “Para magdasal nang may pagkadeboto at may-takot-sa-Diyos na puso, dapat lumuhod ang isang tao.” Itinuturing nila na isang katotohanang prinsipyo ang pangangailangang lumuhod para magdasal, at sumusunod sila rito nang naaayon, naniniwala na ito ay pagsasagawa ng katotohanan. Kaya, anuman ang kapaligiran, iginigiit nila ang pagluhod para magdasal. Kahit kapag gusto nilang magdasal sa oras ng kainan, lumuluhod sila sa ilalim ng mesa para magdasal. Habang nagtatrabaho sa bukid, gaano man karumi ang lupa o anuman ang nasa loob ng lupa, lumuluhod sila para magdasal. Kahit kapag nahaharap sa mga kalamidad o malalaking pangyayari kapag kasama nila ang mga walang pananampalataya, kung gusto nilang magdasal sa Diyos, kailangan nilang humanap ng tagong lugar para lumuhod at magdasal. Naniniwala sila na ang pagdarasal lamang sa ganitong paraan ang naaayon sa mga layunin ng Diyos, kaya, anuman ang mga sitwasyon, kailangan nilang lumuhod para magdasal. Iniisip nila na sa pamamagitan ng paggawa nito, isinasagawa nila ang katotohanan. Higit pa rito, ang tingin nila sa kanilang sarili ay sila ang mga pinakadebotong tao, ang mga pinakamalapit na sumusunod sa daan ng Diyos, ang mga pinakanagmamahal sa katotohanan, at ang mga pinakanakakapagpasakop sa katotohanan at sa mga salita ng Diyos. Kita mo, ang mga ito ang mga pagpapamalas ng mga taong may mahinang kakayahan. Ang ganitong uri ng tao ay mas mababa at may problema pagdating sa pag-arok. Palagi nilang nililimitahan ang mga prinsipyo sa iisang pangungusap o regulasyon. Ginagamit nila ang pamamaraan ng pag-unawa sa mga salita at kaalaman para unawain ang katotohanan, at siyempre, isinasagawa rin nila ang katotohanan sa pamamagitan ng pagsunod sa mga regulasyon, salita, kasabihan, at pormalidad. Gaano ka man makipagbahaginan tungkol sa mga katotohanang prinsipyo, matapos marinig ang mga ito, itinuturing lang nila ang mga ito bilang mga pangungusap, regulasyon, paraan ng pagkilos, o mga islogan. Para sa kanila, tungkol lang ito sa pagsunod sa mga panuntunan. Ganito lang kasimple ang tingin nila sa pagsasagawa sa katotohanan, na pagsunod lang sa kung ano ang maaari at hindi maaaring gawin, at iyon na iyon.

Ang mga taong may mahinang kakayahan ay tumitingin sa mga tao at bagay, umaasal, at kumikilos nang gumagamit ng mga regulasyon para sukatin at harapin ang lahat ng bagay. Paano man nagbabago ang panlabas na kapaligiran at ang mga nakapaligid na tao, pangyayari, at bagay, patuloy silang sumusunod sa isang regulasyon nang walang pag-iiba. Kung sasabihin mo na hindi nila mahal ang katotohanan at hindi nila isinasagawa ang katotohanan, makakaramdam sila ng pagka-agrabyado sa puso nila. Sinasabi nila, “Napakarami kong tinalikuran, nagtiis ako ng labis na pagdurusa, sinunod at isinagawa ko ang napakaraming salita ng Diyos—kaya, bakit mo sinasabing hindi ko mahal at hindi ko isinasagawa ang katotohanan? Bakit sinasabi mo pa na sumusunod ako sa mga regulasyon? Inaagrabyado ako!” Ano ang problemang ipinahihiwatig na nasasabi nila ang gayong mga salita? Ano ang mga pangunahing pagpapamalas ng mga taong may mahinang kakayahan? Sa anong mga paraan mahina ang kakayahan nila? Ganap silang walang abilidad na maarok ang katotohanan, kaya, gaano man karami ng anumang aspekto ng katotohanan ang pinagbahaginan, para sa kanila ay nauuwi pa rin ito sa iisang paraan ng pagkilos, iisang panuntunan, iisang parirala, o iisang pormalidad, kaysa sa isang prinsipyo. Kung may isang taong nagsasabi ng isang pangungusap o gumagamit ng isang termino na lumalabag sa panuntunan nila, itinuturing nila itong paglabag sa mga katotohanang prinsipyo. Mapanggulo ito. Samakatwid, ang mga taong may mahinang kakayahan, sa isang banda, ay gumagamit ng iba’t ibang regulasyon, pormalidad, puro salita, at paraan ng pagkilos para matukoy na sila mismo ay nagtataglay ng katotohanang realidad. Dagdag pa rito, may isa pang mapanggulong usapin: Madalas nilang gamitin ang mga doktrinang malimit nilang sinasalita, at ang mga regulasyon at paraan ng pagkilos na madalas nilang sinusunod, para sukatin ang iba at maging ang Diyos. Dagdag pa sa pagsukat, madalas din nilang hinuhusgahan ang iba at ang Diyos, at nililimitahan ang iba at ang Diyos. Halimbawa, minsan Kong sinabi, “Karaniwang hindi Ako nangangahas na kumain ng malalamig na bagay. Pagkatapos kainin ang mga ito, hindi Ko ito masikmura, kaya halos hindi Ako kumakain nitong mga hilaw at malamig na pagkain.” Narinig ito ng isang taong may mahinang kakayahan, at sinabi nito, “Nauunawaan na Kita ngayon. Sa hinaharap, kailangan kong siguraduhin na hindi Ka bibigyan ng mga hilaw at malamig na pagkain. Hindi ko kailanman hahayaang kumain Ka ng mga hilaw at malamig na pagkain sa anumang mga sitwasyon.” Pero nang sumapit ang pinakamatinding tag-araw at sobrang mainit ang panahon, at nahinog ang mga presa sa bukid, isang araw ay kumain Ako ng dalawang presa sa bukid, at pagkakita rito ay naisip niya: “Hindi ba’t hindi Ka kailanman kumakain ng mga hilaw at malamig? Hindi ba’t malamig-lamig ang mga istroberi? Hindi ba’t sinabi Mo dati na sumasama ang pakiramdam ng sikmura Mo kapag kumakain ng malamig-lamig na pagkain? Kaya, bakit Ka kumakain ng mga istroberi ngayon? Hindi ba’t nagsisinungaling Ka?” Naisip niya ito sa puso niya; sadyang hindi lang niya ito sinabi nang malakas. Sabihin mo sa Akin, tumpak ba ang pananaw niya sa mga usapin? (Hindi.) Paanong hindi ito tumpak? (Ginamit niya ang isang sinabi ng Diyos bilang isang regulasyon para sukatin ang mga bagay-bagay nang hindi isinasaalang-alang ang konteksto kung saan nagsalita ang Diyos.) Hindi niya alam kung ano ang tinutukoy ng mga salita Kong ito. Sa ilalim ng mga normal na sitwasyon, sumasama ang pakiramdam ng sikmura Ko kapag kumakain Ako ng mga hilaw at malamig na pagkain, pero mayroong mga eksepsiyon. Halimbawa, kapag gumagawa Ako ng pisikal na gawain at umiinit ang katawan Ko, kasabay pa ng sobrang init ng panahon kung saan umaabot sa humigit-kumulang thirty degrees ang temperatura, at hindi gaanong nagyeyelo ang mga hilaw at malamig na pagkaing iyon, sa gayong mga kaso, puwede Akong kumain nang kaunti. Hindi naman sa talagang hindi Ko puwedeng kainin ang mga ito. Noong sinabi Ko na “hindi Ko puwedeng kainin ang mga ito,” tinutukoy Ko ang mga ordinaryong sitwasyon; sa mainit na panahon ng tag-araw, ayos lang na kumain Ako ng kaunting hilaw at malamig na pagkain. Hindi maintindihan ng taong mahina ang kakayahan ang mga salitang ito. Nang marinig niya ang mga ito, itinuring niyang isang regulasyon o pormula ang mga ito. Nang sumapit ang mga espesyal na sitwasyon, sinubukan pa rin niyang itugma ang mga ito sa pormulang ito. Nang makita niyang hindi tumugma ang mga ito, hindi niya ito mawari: “Hindi ba’t sinabi Mong hindi Ka puwedeng kumain ng mga hilaw at malamig na pagkain? Bakit kumakain Ka ngayon ng mga ito? Hindi ba’t nagsisinungaling Ka?” Saan nanggaling ang kakulangan niya sa usapin ng kawalan ng abilidad na maunawaan ang mga salita Ko? (Wala siyang abilidad na umarok.) Ang kakulangan niya ay nanggaling sa kawalan niya ng abilidad na humusga at umarok sa usaping ito batay sa mga pagbabago sa kapaligiran at mga espesyal na sitwasyon. Kung makikita ito ng isang taong may sapat na kakayahan, malalaman niya na pagkatapos gumawa at nag-iinit ang katawan Ko, kasabay ang mainit na panahon at ang katunayang hindi naman sobrang malamig ang mga prutas na ito, hindi problema para sa Akin ang kumain nang kaunti, at ito ay napakanormal. Mauunawaan niya ang usaping ito at maaarok. Pero ang taong mahina ang kakayahan ay hindi ito maaarok; naiipit siya sa puntong ito at nagkakaroon ng mga kuru-kuro sa puso niya. Ano ang kahihinatnan sa sandaling nagkaroon ng mga kuru-kuro? Madali itong humantong sa paghusga at pagkondena niya. Hindi ba’t ganito ang kaso? (Oo.) Siyempre, hindi malaking isyu ang maliit na usaping ito, pero hindi niya ito kayang bitiwan sa kanyang puso: “Hindi ba’t pagsisinungaling ito? Kaya nagsisinungaling Ka rin!” Kita mo, mabilis siyang maglimita at humusga kahit na sa napakaliit na usaping ito. At ito ay bago pa man pag-usapan ang malalaking isyu—nagkaroon na siya ng mga kuru-kuro. Hindi makilatis ng mga taong mahina ang kakayahan kahit ang mga gayong maliit na usapin at wala silang anumang pagkilatis. Anuman ang isyung tinitingnan nila, mahigpit nilang inilalapat ang mga regulasyon. Naniniwala sila na tanging ang mga kayang sumunod sa mga regulasyon ang mayroong katotohanan. Gaano man umaayon sa mga katotohanang prinsipyo ang iyong mga salita at kilos, hangga’t sumasalungat ang mga ito sa mga kuru-kuro at imahinasyon ng gayong mga tao at bumabangga sa mga regulasyong nakikilala nila, huhusgahan at kokondenahin ka nila sa puso nila. Kahit hindi nila ito sabihin nang malakas, magkakaroon sila ng mga kuru-kuro o mga pagkiling laban sa iyo. Gaano man karaming sermon ang naririnig nila o alin mang mga aspekto ng katotohanan ang napagbabahaginan, palaging pinapaikli ng mga taong ito na mahina ang kakayahan ang lahat ng bagay sa iisang pahayag, paraan ng pagkilos, o regulasyon, at labis na masigasig nilang sinusunod ang mga pahayag na ito, mga paraan ng pagkilos, at mga regulasyon; naniniwala pa nga sila na sila ay mga taong nagsasagawa ng katotohanan, at na talagang nagpapasakop sila sa katotohanan at talagang natatakot sa Diyos. Minsan pa nga ay naaantig sila at napapaluha, iniisip nila na talagang mahal nila ang Diyos at na walang sinuman sa buong mundo ang nagmamahal sa Diyos nang higit sa kanila. Sa aktuwal, ang sinusunod nila ay iisang regulasyon lang o iisang paraan ng pagkilos. Isinasakatuparan nila ang kanilang pagsasagawa sa ganitong paraan at kaya nilang magpatuloy rito nang walang pagbabago, naniniwala na nakamit nila ang katotohanan at ginawa silang perpekto ng Diyos. Sabihin mo sa Akin, hindi ba’t mapanggulo ito? (Oo.)

Madalas ba kayong nakakakita ng mga pagkakataon kung saan sumusunod ang mga tao sa mga regulasyon? (Oo.) Halimbawa, sinasabi mo sa taong nagluluto na nagiging mas mainit ang panahon, kaya dapat siyang maghanda ng pampalamig na herbal tea o ilang malamig na inumin bawat araw, at maghain ng malalamig na pagkain kapag naghahanda ng makakain—ang tinatawag ng mga taga-Kanluran na ensalada—para magkaroon ng ganang kumain ang mga tao. Tinatandaan ito ng isang taong mahina ang kakayahan: Kapag sobrang init ng panahon, dapat kumain ng malalamig na pagkain at uminom ng malalamig na inumin ang mga tao. Natatandaan niya ito nang mabuti at masigasig niya itong sinusunod. Gayumpaman, isang araw, kapag bumaba ang temperatura, hindi niya pinapansin kung malamig ito o hindi, at iniisip niya, “Tag-araw naman ngayon, kaya dapat maghanda pa rin ako ng malalamig na pagkain at inumin. Araw-araw kong gagawin ang mga ito para lubusan mong matamasa, para ganap kang makapagpalamig. Wala akong pakialam kung bumaba man o hindi ang temperatura!” Hindi lang siya naghahanda ng malalamig na pagkain, kundi pati sa mga pansit, binubuhusan niya ang mga ito ng malamig na tubig, at pagkatapos ay sinusundan ng malamig na inumin ang pagkain, nagdadagdag pa nga ng kaunting yelo. Nang makita ito ng ilang tao, sinasabi nila: “Ang lamig ngayon. Paanong naghahanda ka pa rin ng malalamig na pagkain? At nilalagyan mo pa ng yelo ang malalamig na inumin—gusto mo bang manigas kami sa lamig?” Nasasaktan ang taong nagluluto at sinasabi niya: “Ganoon ba talaga ako kamapaminsala? Napakainit ng tag-araw—hindi ba’t ginagawa ko lang ito para makapagpalamig ang lahat at mas makakain pa nang kaunti? Hindi ba’t pagsunod ito sa mga prinsipyo at pagsasaalang-alang sa lahat? Paanong mali ako? At ngayon, sinasabi ninyo na gusto kong manigas kayo sa lamig—ganoon na ba talaga ako kawalang moralidad? Ganoon ba talaga kasama ang pagkatao ko? Sadyang sobra kayong walang pagsasaalang-alang sa akin!” Sa paghahanda ng pagkain sa ganoong paraan, sumusunod ba siya sa mga prinsipyo? Ano ang prinsipyo rito? Ito ay ang iangkop ang pagkain at inumin ayon sa lagay ng panahon at temperatura. Sa tag-araw kapag mainit ang panahon, ang pagkonsumo ng medyo malalamig na pagkain o inumin na nakakapukaw sa gana ng mga tao—isa itong prinsipyo, hindi ba? Isa itong prinsipyo. Pero ngayon, sa biglaang pagbaba ng temperatura, paano dapat ilapat ang prinsipyong ito? (Kapag biglaang bumaba ang temperatura, hindi na puwedeng manatili sa paghahanda ng malalamig na pagkain o ensalada ang taong nagluluto gaya ng ipinayo sa kanya noon, kundi dapat siyang umangkop batay sa lagay ng panahon, at sa halip ay dapat siyang maghanda ng maiinit na pagkain. Hindi siya puwedeng sumunod sa mga regulasyon.) Tama iyan. Kapag lumalamig ang lagay ng panahon paminsan-minsan sa tag-araw, hindi ka puwedeng manatili sa paghahanda ng malalamig na pagkain at inumin sa tag-init—hindi mo puwedeng sundin ang regulasyong ito. Kapag biglang bumaba ang temperatura, dapat ding magbago agad ang kinakain at iniinom ng mga tao. Hindi na dapat maghanda ng malalamig na pagkain at inumin, at talagang hindi dapat magdagdag ng yelo. Sa halip, dapat kang magluto ng maiinit na pagkain, maghanda ng mainit na pansit, at dapat mong iangkop ang pagkain at inumin ayon sa temperatura at lagay ng panahon. Ito ang prinsipyo. Pero ang taong mahina ang kakayahan, basta’t tag-araw, ay nananatili sa paghahanda ng malalamig na inumin at pagkain, anuman ang temperatura o lagay ng panahon—ano ang problema rito? (Pagsunod sa mga regulasyon.) Ito ay pagsunod sa mga regulasyon, kawalan ng kakayahang ilapat ang mga prinsipyo nang pleksible ayon sa mga sitwasyon. Ang mga ito ang mga pagpapamalas ng mga taong mahina ang kakayahan pagdating sa kung paano nila ginagawa ang mga bagay-bagay—naaalala nila ang isang pahayag at itinuturing itong isang regulasyon na susundin, at paano man magbago ang kapaligiran, mga tao, pangyayari, at bagay, hindi nila kayang ilapat ang mga prinsipyo nang pleksible para pangasiwaan ang mga usapin. Sa katunayan, ang resultang dapat matamo sa pamamagitan ng pagtatatag ng mga prinsipyo tungkol sa pagkain at inumin ay ang matiyak na nakakakain ang mga tao sa paraang komportable ang katawan nila. Ang gayong mga prinsipyo ay hindi talaga mga regulasyon. Gayumpaman, ang mga sumusunod sa regulasyon, nang hindi isinasaalang-alang ang temperatura o lagay ng panahon, at walang pakialam kung komportable kang kumakain, ay nananatili sa paghahanda ng malalamig na pagkain at inumin basta’t tag-araw pa—ito ay tinatawag na pagsunod sa mga regulasyon. Ang pagsasagawa ayon sa mga prinsipyo ay nangangahulugan na umiikot sa pagkakamit ng magandang resultang iyon sa huli ang lahat ng ginawa. Gayumpaman, ang pagsunod sa mga regulasyon ay nagbabalewala sa resulta at tumutuon lamang sa mga pormalidad at paraan ng pagkilos. Ganito mismo pinangangasiwaan ng mga taong mahina ang kakayahan ang mga isyu—anuman ang mga bagay na lumitaw, ginagamit nila ang parehong pamamaraang ito para pangasiwaan ang mga ito.

Hindi makilatis ng mga taong mahina ang kakayahan ang anumang bagay na dumarating sa kanila. Kahit kapag nagbabasa ng mga salita ng Diyos o nakikinig sa mga sermon, may kaunting pagkabaluktot sa pagkaarok nila at hindi maiiwasang may kasaling mga paglihis. Sumusunod sila sa isang regulasyon, paraan ng pagkilos, o ritwal, na lubos na naiiba sa mga katotohanang prinsipyo, at dahil dito, maraming baluktot na bagay ang lumilitaw. Masasabi na ang pagkaarok ng mga taong mahina ang kakayahan sa anumang usapin ay palaging medyo may baluktot na kalikasan. Bagama’t sa mga bagay na simple at madaling pamahalaan ay maaari silang magkaroon ng pagsunod at pagpapasakop nang hindi nagpapakita ng pagkabaluktot, pagdating sa mga usaping nakabatay sa prinsipyo o sa mga medyo masalimuot na isyu, hindi nila maarok ang mga katotohanang prinsipyo, at alam lang nila kung paano sumunod sa mga regulasyon. Nauunawaan mo ba? (Oo.) Ang mga taong mahina ang kakayahan ay ganap na walang abilidad na arukin ang katotohanan at alam lang nilang sumunod sa mga regulasyon. Labis din na mapanggulo ang gayong mga tao. Sila ay sobrang masigasig at determinado sa pagsunod sa mga regulasyon. Kung makikipagbahaginan ka sa kanila at sasabihin mo, “Ang ginagawa mo ay pagsunod sa mga regulasyon, hindi pagsunod sa mga katotohanang prinsipyo,” hindi nila ito matatanggap. Pakiramdam nila: “Matatag akong sumusunod sa mga prinsipyo at hindi ako puwedeng makipagkompromiso sa iba! Ang iba ay hindi sumusunod sa mga prinsipyo at kinokondena sila dahil dito, pero kapag sumusunod ako sa mga ito, kinokondena rin ako. Hindi ito patas!” Kita mo kung gaano katigas ang ulo nila, talagang hindi mo sila makukumbinsi. Nakatagpo na ba kayo ng gayong mga tao? (Oo.) Halimbawa, sinasabi Ko sa ilang tao, “Kung gusto mong matutong sumayaw, puwede kang maglaan ng dalawang oras kada araw para mag-ensayo kapag hindi abala ang gawain. Kung magpupursige ka sa loob ng ilang panahon, matututunan mo ito.” Natatandaan nila ang pariralang “magpursige sa pag-eensayo nang dalawang oras araw-araw” at naniniwala sila na ang paggawa niyon ay pagsasagawa ng katotohanan at pagkapit sa mga prinsipyo. Pagkatapos, gaano man kaabala ang tungkuling ginagawa nila, nagpapatuloy pa rin sila sa pag-eensayo ng pagsayaw sa loob ng dalawang oras araw-araw. Sa isang yugto ng panahon kung kailan napakaabala ng gawain ng iglesia mula umaga hanggang gabi at wala na talaga silang mailaan na dalawang oras sa isang araw, iginigiit pa rin nila na magsanay sa pagsayaw sa loob ng dalawang oras. Kapag pinaalalahanan sila ng iba na maaari itong makaantala sa gawain ng iglesia, tumatanggi silang makinig at sinasabi nila, “Ang tagubilin sa akin ng Diyos ay na magsanay ako nang dalawang oras araw-araw sa pagsasayaw. Dapat kong gawin ito. Kung hindi ko ito gagawin, ibig sabihin ay masuwayin ako at walang pagpapasakop.” Kung sasabihin mo sa kanila na huwag itong gawin, ayaw pa rin nilang sumunod. Hindi nila kayang pangasiwaan ang mga bagay nang pleksible o ilapat ang mga salita Ko nang pleksible batay sa mga pangangailangan ng gawain o sa mga pangangailangan ng kapaligiran. Hindi nila nauunawaan kung bakit dapat silang mag-ensayo nang dalawang oras, kung ano ang kahalagahan ng pagsasanay sa loob ng dalawang oras, o kung ano ang resultang nilalayon nitong makamit. Hindi nila nauunawaan at hindi malinaw sa kanila ang mga bagay na ito. Para sa kanila, ang pagsasagawa ng katotohanan ay simpleng nangangahulugan ng pagsunod sa iisang pahayag, isang regulasyon, o isang pormalidad—na, sa kanilang paningin, ay pagsasagawa ng katotohanan. Hindi mahalaga kung nakakamit ang anumang resulta o kung ano ang nagiging resulta, mapagmatigas silang nagpapatuloy sa iisang landas, tumatangging bumalik anuman ang mangyari, kahit pa may humila sa kanila na sampung baka. Kahit lumihis sila sa kanilang pagsasagawa, patuloy nilang gagawin ito sa ganoong paraan. Kapag sinabihan na nagiging katawa-tawa sila, iginigiit pa rin nilang gawin ito. Hindi ba’t masyadong mapanggulo ang gayong mga tao? Kahit sino pa ang makipagbahaginan sa kanila, hindi ito umuubra. Matapos mong masidhing ipaliwanag nang malinaw ang mga bagay-bagay, maaari nilang maunawaan ang usaping ito ngayong araw, pero bukas, susunod sila sa mga regulasyon sa isa pang usapin, walang katapusang sumusunod sa mga regulasyon, at palagi mong kailangang ituwid sila. Pumapaling sila sa kaliwa o sa kanan, at lumilihis sa ganitong uri ng usapin o sa ganoong uri ng usapin—patuloy silang lumilihis nang walang katapusan. Nababalisa ka sa panonood sa kanila, pero hindi mo naman sila maituwid kahit paano mo subukan. Bakit? Dahil masyadong mahina ang kakayahan nila. Hindi nila kailanman matukoy ang kaibahan sa pagitan ng mga positibo at negatibong bagay, tama at mali, wasto at hindi wasto, ang katotohanan at mga regulasyon. Wala silang pamantayan para sa pagbukod-bukod sa mga usaping ito, walang abilidad na pagbukud-bukurin ang mga ito, at sadyang walang kakayahan na pagbukud-bukurin ang mga ito. Samakatwid, ang mga taong mahina ang kakayahan ay kaya lang gumawa ng gawain at gampaning nakabatay sa regulasyon, o gawaing may isang aspekto na walang kaugnay na mga katotohanang prinsipyo, gaya ng pagsunod sa isang nakagawiang iskedyul araw-araw, paggawa ng isang gawain sa isang partikular na oras at ng isa pang gawain sa ibang takdang oras—ibig sabihin, kaya lang nilang pangasiwaan ang mga simpleng gampanin kung saan ang pagsunod sa iskedyul, sa mga pormalidad at sa paraan ng paggawa ng mga bagay ay sapat na para magampanan nang maayos ang gawain. Pero hindi nila kayang mangasiwa ng gawain na medyo mas masalimuot. Sa sandaling kailangan nilang kumilos ayon sa mga katotohanang prinsipyo at magkamit ng mga partikular na resulta, hindi nila matupad ito. Kung magtatalaga ka sa kanila ng isang aytem ng gawain na kung saan hinihingi sa kanila na pleksibleng ilapat ang mga katotohanang prinsipyo, pangasiwaan ang iba’t ibang isyu nang naaayon, at umangkop ayon sa kapaligiran, nalilito sila at hindi nila matupad ito. Kailangan nila ng isang taong tutulong at magbibigay-tagubilin sa kanila; hindi mo sila maaasahan na magawa nang maayos ang gawain nang nakapagsasarili. Paano dapat tratuhin ang gayong mga tao? Bagama’t kaya nilang magpatuloy sa paggawa ng kanilang tungkulin nang nakagawian araw-araw, kapag naharap sa mga di-inaasahang sitwasyon, hindi nila alam kung paano tumugon at baka tumigil pa nga sila sa paggawa ng kanilang tungkulin. Para sa gayong mga tao, kinakailangan na madalas mag-usisa at mag-inspeksiyon sa gawain nila, tinatanong na, “Sa panahong ito, nagkaroon ba ng anumang mga pagkagambala o kaguluhan sa gawain ng iglesia? Nagkaroon ba ng anumang masalimuot na problema na hindi mo alam kung paano pangasiwaan?” Pagkatapos itong pag-isipan, sasabihin nila, “Naging maayos naman ang lahat sa panahong ito. Ginagawa ng bawat isa ang tungkulin nila at normal silang nakakapagtipon at nakakakain at nakakainom ng mga salita ng Diyos. Walang sinuman ang nanggambala o nanggulo, at wala akong nabalitaang sinuman na nagpapakalat ng mga maling kaisipan para ilihis ang iba.” Wala silang matukoy na anumang mga problema at hindi nila alam kung ano ang iuulat, ni hindi sila makapaghain ng mga katanungan. Kaya naman, hindi mo sila maaasahan na mag-isang mangasiwa o lumutas sa mga isyu na lumilitaw sa totoong buhay o sa paggawa ng kanilang tungkulin. Hindi ka rin makakaasa sa kanila na humanap sa mga nakatataas sa kanila o magtanong sa mga ito kapag hindi nila alam kung paano pangasiwaan ang isang bagay. Hindi nila kayang makamit ang alinman sa mga ito dahil kulang ang kakayahan nila. Kung hindi nag-uulat ng mga problema ang gayong mga tao sa mga nakatataas sa kanila, maaaring isipin ng iba na wala silang mga problema. Gayumpaman, hindi ito ang kaso. Hindi nila matukoy kahit ang mga ordinaryong problema, kahit pa matambak sa harap nila ang mga problema, hindi nila nakikita ang mga ito bilang mga problema. At kaya, hindi rin sila lumulutas ng mga problema. May ulo sila, na may dalawang mata at dalawang tainga; nakakakita, nakakarinig, at nakakapagsalita sila, pero hindi sila makatukoy o makalutas ng mga problema. Dahil lubos silang walang kakayahan at abilidad na tumukoy at mangasiwa ng mga problema, kahit gaano pa sila katalino tingnan batay sa kanilang hitsura, wala itong silbi. Hindi nila kayang kunin at iproseso sa isipan nila ang kanilang nakikita o naririnig para mapag-isipan at makilatis kung ang mga ito ba ay mga problema o kung paano dapat pangasiwaan ang mga ito. Kung hindi nila kayang pangasiwaan ang mga problemang may kinalaman sa mga katotohanang prinsipyo, hindi rin nila iuulat ang mga ito sa mga nakatataas sa kanila. Ganap silang walang kakayahan na gawin ang alinman sa mga ito. Hindi ba’t ipinapakita nito na mahina ang kakayahan nila? Hindi ba’t ang mga ito ang mga pagpapamalas ng mga taong may mahinang kakayahan? (Oo.) Kung tatanungin mo ang isang taong may mahinang kakayahan, “Nagkaroon ba ng anumang mga problema sa gawain sa panahong ito? Mayroon bang anumang mga aspekto kung saan hindi mo nauunawaan ang mga prinsipyo?” sasagot siya, “Walang anumang mga problema; abala ang lahat, at talagang maayos ang takbo ng lahat ng bagay!” Para sa kanya, ayos lang ang lahat. Bilang isang lider o manggagawa, kung naniniwala ka lang sa kanya kapag sinasabi niyang ayos lang ang lahat, masyado kang hangal at kagaya ka rin niya na isang taong may mahinang kakayahan. Ang mga taong may mahusay na kakayahan ay hindi lang alam kung paano malaman ang tungkol sa mga problema, kundi dapat magawa rin nilang tukuyin ang mga ito nang mag-isa. Kaya nilang makibahagi sa mga pag-uusap na tumutuon sa mga problema, at habang nakikipag-usap sila, natural na lumilitaw ang mga problema. Kapag may natuklasan kang isang problema at tinanong mo ang isang taong mahina ang kakayahan kung paano niya ito pinangasiwaan, sasagot siya, “Anong problema? Paanong hindi ko ito napansin?” Hindi kayang matukoy ng mga taong mahina ang kakayahan ang mga problema, kaya, sa paggawa ng gawain, kailangan mong maging mahusay sa pag-alam tungkol sa mga problema at pagtukoy sa mga ito, masunggaban ang mga problema at huwag bumitiw, at pagkatapos ay tumulong sa pangangasiwa at paglutas sa mga ito. Kailangan mong malaman kung paano makipag-usap sa mga taong may mahinang kakayahan, tinatanong at inuusisa sila sa paraang nakikipagkuwentuhan, para matukoy ang mga problema. Habang nakikipagkuwentuhan, hindi namamalayang babanggitin nila mismo ang mga problema. Kung hindi makikipagkuwentuhan nang ganito, magiging imposible na matukoy ang mga problemang ito. Dahil nakikipagkuwentuhan ka sa kanila sa ganitong paraan, nabibigyang-inspirasyon sila at bigla nilang matutukoy ang mga problema. Kung hindi mo gagamitin ang ganitong diskarte para alamin ang tungkol sa sitwasyon, talagang hindi nila nakikita ang mga usaping ito bilang mga problema. Kaya, kapag nalalantad ang mga problema sa pagkukuwentuhan ninyo, kailangang linawin ang mga ito nang paunti-unti, na tulad ng pagpiga sa toothpaste. Medyo mapapahiya lang sila kapag nalutas na ang lahat ng problema. Hindi ba’t ipinapakita nito na mahina ang kakayahan nila? (Oo.) Ang mga ito ang mga pagpapamalas ng mga taong may mahinang kakayahan: Kahit mayroong mga problema, hindi nila matukoy ang mga ito, at dahil hindi nila matukoy ang mga problema, hindi nila kailanman nagagawang banggitin o lutasin ang mga ito. Sabihin mo sa Akin, kung hindi nila matukoy ang mga problema, magagawa kaya nila nang maayos ang kanilang gawain? Magagawa kaya nila nang maayos ang gawain sa pamamagitan ng pagsunod sa mga regulasyon? (Hindi.) Talagang hindi. Isa itong pagpapamalas ng pagkakaroon ng mahinang kakayahan. Kung sasabihin mo na mahina ang kakayahan nila, iisipin pa nga nila na, “Napakahusay ng kakayahan ko! Pagkatapos magsalita ang Diyos tungkol sa isang bagay, agad kong naaarok ang isang paraan ng pagkilos o regulasyon, at kaya kong sundin ito habambuhay. Kita mo? Hindi ba’t mahusay ang kakayahan ko? Bigo kayong lahat na maarok ang mahahalagang punto, pero kaya ko. Halimbawa, sinabi sa akin na mainit ang panahon sa tag-araw at dapat tayong kumain ng malalamig na pagkain. Kaya, patuloy akong naghahanda ng malalamig na pagkain at naghahain ng malalamig na inumin—kaya kong sumunod sa tagubilin na ito. Kita mo, wala sa inyo ang kayang sumunod dito, at palagi kayong nag-uusap tungkol sa mga prinsipyo. Hindi ba’t mga regulasyon lang ang mga prinsipyo? Kung susunod ka sa mga regulasyon, hindi ba’t pagsunod iyon sa mga prinsipyo?” Iniisip pa nga nila na mahusay ang kakayahan nila, naniniwala na kaya nilang arukin ang mahahalagang punto ng isang isyu, at na mula sa isang mahabang sermon, maaari silang pumili ng iisang pahayag, paraan ng pagkilos, regulasyon, o kahit isang parirala o salita na pakiramdam nila ay kailangan nilang sundin. Sabihin mo sa Akin, hindi ba’t mapanggulo ito? Napakaraming gayong mga tao. Kapag nakikipagbahaginan ka tungkol sa iba’t ibang detalye ng katotohanan, hindi sila makaunawa at sinasabi pa nga nila na, “Nakakaabala naman! Sadyang ayaw mong tumigil sa pagsasalita. Hindi ba’t tungkol lang naman ito sa hindi pagsasabi ng mga salitang iyon o hindi paggawa sa ganoong uri ng bagay? Sundin lang ang isang pahayag na iyon at iyon na lahat—usapin lang ito ng isang pahayag. Bakit mo pa ito ginagawang masyadong nakakaabala? Tinutukoy mo pa ang kaibahan ng mga kalagayan, kapaligiran, at ang pagkatao ng iba’t ibang klase ng tao, at ang kaibahan sa pagitan ng baluktot at dalisay na pagkaarok. Talaga bang maraming sangkot na detalye? Bakit dapat maging masyadong partikular? Masyado kang mabusisi!” Kinokondena pa nga nila ang iba. Ang mga ito ang mga pagpapamalas ng mga taong may mahinang kakayahan.

Ano ang mga katangian ng mga taong may mahinang kakayahan? Hindi nila nauunawaan ang mga katotohanang prinsipyo; anumang aspekto ng mga katotohanang prinsipyo ito, itinuturing nila ito bilang isang uri ng regulasyon o pormula, at pagkatapos ay susundin nila ito nang may walang kapagurang kasigasigan. Kaya nilang magsalita ng maraming doktrina at kaya inaakala nila na nauunawaan nila ang mga katotohanang prinsipyo, pero ang totoo, hindi nila nauunawaan ang katotohanan kahit kaunti. Kung ipapaliwanag mo ang ilan sa mga prinsipyo para sa mga lider at manggagawa na gumagawa ng gawain, hinihiling sa gayong mga tao na gumawa ng gawain at mangasiwa ng iba’t ibang problema batay sa pag-unawa sa mga prinsipyong ito, tiyak na ang mga iyon ay hindi magagamit ng mga taong ito na mahina ang kakayahan. Hindi nila nauunawaan ang mga katotohanang prinsipyong ito, ni kayang gamitin ang mga katotohanang prinsipyong ito para gumawa ng gawain. Kapag aktuwal na silang bumababa para gumawa, ito ay ganap na pagsunod sa mga regulasyon, pagsunod sa mga protokol, at mekanikal na paggamit sa mga dogma. May ilang tao na gustong sumunod sa mga katotohanang prinsipyo, pero dahil mahina ang kakayahan nila at hindi nila matamo ang pagkaunawa sa katotohanan, hindi nila magawang sumunod sa mga prinsipyo. Anuman ang gawaing ginagawa nila, kapag nahaharap sa mga problema, hindi nila alam kung ano ang gagawin at nabibigatan sila—hindi nila magawa nang maayos ang anumang gawain. Kapag nakikipagbahaginan ang mga nakatataas tungkol sa mga prinsipyo, pakiramdam nila ay nauunawaan, naaarok, nawawari, at natatandaan nila ang lahat ng ito. Pero kapag nahaharap sila sa mga problema sa totoong buhay, nalilito sila, dahil walang silbi ang mga doktrina at regulasyong naunawaan nila, kaya iniisip nila na: “Ano na ang dapat kong gawin ngayon?” Hindi nila alam kung saan sisimulan ang gawain, hindi nila alam kung anong mga pamamaraan ang gagamitin para gawin ang gawain, hindi nila alam kung paano ipapatupad ang mga pagsasaayos ng gawain, at lalong hindi nila alam kung aling mga problema ang dapat malutas ngayon din para magarantiya ang normal na pag-usad ng gawain ng iglesia—hindi nila alam ang alinman sa mga ito. Bilang resulta, gaano man sila katagal gumagawa, walang mga resulta, at hindi maipatupad ang mga pagsasaayos ng gawain. Ni hindi nila malutas ang isyu tungkol sa kung paano pagandahin ang buhay iglesia. Hindi nila maipatupad kahit ang pinakabatayang gawain at hindi nila alam kung paano ito ipatupad. Kaya lang nilang magsalita ng mga doktrina sa mga tao at hilingin sa mga ito na sumunod sa mga regulasyon. Pagdating sa pagpapatupad ng mga pagsasaayos ng gawain at paggawa ng kongkretong gawain sa iglesia, nalilito sila at hindi nila ito magawa. Iniisip nila, “Paano ba dapat ipatupad ang mga pagsasaayos ng gawain na ito? Aling mga regulasyon ang dapat sundin?” Hindi nila makita nang malinaw ang mga bagay na ito. Ngunit mayroon pa rin silang isang huling panlaban: Naniniwala sila na hangga’t nagdaraos sila ng mas maraming pagtitipon, malulutas ang mga problema. Kaya, ang paraan nila ng paggawa ng gawain ay ang walang humpay na magdaos ng mga pagtitipon at magbigay ng mga sermon. Kapag napupukaw at napapasabik ang lahat sa sermon nila, iniisip nila na nalutas na ang lahat ng problema at na wala nang mga problema, at na hangga’t masigasig ang lahat, nagagawa nang maayos ang lahat ng gawain. Pero pagkatapos ng ilang araw ng mga pagtitipon, lumalabas na bukod sa hindi pa rin nalulutas ang mga tunay na problema, at wala pa ring ibinubungang mga resulta sa mga tungkuling ginagampanan ng mga tao, wala ring anumang pag-usad sa gawain ng iglesia. Pero may gana pa rin silang magbigay ng mga sermon. Ang mga taong mahina ang kakayahan ay walang natatamong mga resulta kahit gaano pa sila katagal gumagawa ng gawain, at hindi nila maipatupad ang mga pagsasaayos ng gawain kahit gaano karaming oras ang ibinibigay sa kanila—wala silang kahusayan o pagiging epektibo. Ang mga ito ang mga pagpapamalas ng mga taong mahina ang kakayahan. Ang mga pagpapamalas ng mga taong mahina ang kakayahan ay katulad mismo ng paglalarawan Ko, ni hindi pa kasali riyan ang tungkol sa mga taong walang kakayahan. Gaano man karaming sermon ang naririnig nila o gaano man karaming katotohanan ang ibinabahagi ng iba sa kanila, hindi nila maarok ang mga katotohanang prinsipyo, at ni hindi maarok ang mga pinakabatayang regulasyon na dapat sundin. Kapag ganito kahina ang kakayahan ng isang tao, hindi niya maabot ang mga katotohanang prinsipyo. Kahit makipagbahaginan sa kanya ang iba tungkol sa katotohanan, hindi siya makahanap ng isang landas ng pagsasagawa, at kailangan nila ng isang tao na magbibigay sa kanila ng mga espesipikong tagubilin bago pa nila malaman kung paano magsagawa. Ang gayong mga tao ay parang mga reengkarnasyon na mula sa mga hayop; palaging malabo at hindi malinaw ang isip nila, at hindi nila kailanman matukoy kung ano ang mga prinsipyo at kung ano ang mga regulasyon. Sa puso nila, sinasabi nila: “Bakit ba palaging sumasakit ang ulo ko at inaantok ako kapag naririnig ko ang mga bagay na ito?” Sa huli, nakakabuo sila ng kongklusyon: “Bukod sa hindi ko maaabot ang mga katotohanang prinsipyo, ni hindi ko rin masunod ang mga regulasyon, kaya, sa hinaharap, magniningning ako sa abot ng aking makakaya gaano man kalakas ang liwanag na natitira sa akin, gugugol ng labis na pagsisikap sa abot ng aking abilidad, at gagawin lang ang anumang kaya kong gawin, at sapat na iyon.” Inaalo pa nga ng ilan sa mga taong ito ang kanilang sarili, sinasabing, “Hindi ko man alam kung paano sumunod sa mga regulasyon, ni hindi ko nauunawaan ang mga katotohanang prinsipyo, pero mayroon akong mapagmahal-sa-Diyos na puso!” Kung tunay na kaya nilang mahalin ang Diyos, hindi iyon masama, pero sa ganoon kahinang kakayahan, hindi man lang nila nauunawaan ang katotohanan—maaari kayang maging tunay ang pagmamahal nila sa Diyos? Ang mga taong walang kakayahan ay walang abilidad na umarok sa lahat ng aspekto at ni hindi sila nagtataglay ng abilidad na sumunod sa mga regulasyon. Ang ilang taong mahina ang kakayahan, kapag nagsasagawa ng katotohanan, ay nakakakapit kahit papaano sa isang medyo nauunawaang prinsipyo, regulasyon, o pormula at sa gayon ay naisasagawa nila nang kaunti ang katotohanan. Gayumpaman, ang mga taong walang kakayahan ay hindi man lang kayang umarok o sumunod sa mga bagay na nakabatay sa regulasyon—mas lalong kahabag-habag ang ganitong klase ng tao.

Paggamit ng Kung Mayroon bang Espirituwal na Pang-unawa ang mga Tao o Wala para Suriin ang Kakayahan Nila

Kung susuriin natin ang kakayahan ng mga tao gamit ang mga katotohanang prinsipyo sa ganitong paraan, ang mga nauugnay na pagpapamalas ay iyong mga napagbahaginan natin kanina lang. Kaya, kung gagamitin natin kung mayroon bang espirituwal na pang-unawa ang mga tao o wala para suriin ang kakayahan nila, paano natin ito dapat gawin? Ang mga taong may mahusay na kakayahan ay tiyak na may espirituwal na pang-unawa, hindi ba? (Oo.) Ang ibig sabihin ng pagkakaroon ng espirituwal na pang-unawa ay na kaya nilang unawain ang katotohanan, arukin ang mga katotohanang prinsipyo, at gamitin ang katotohanan para lutasin ang iba’t ibang problema na lumilitaw sa proseso ng pananampalataya sa Diyos na may kaugnayan sa mga katotohanang prinsipyo, at pangasiwaan din ang iba’t ibang panloob na isyu sa sambahayan ng Diyos gamit ang katotohanan. Kung gayon, paano naman ang iba’t ibang isyu ng mundo sa labas? Dahil ang mga taong mahusay ang kakayahan ay may espirituwal na pang-unawa at nagtataglay ng abilidad na mangasiwa ng iba’t ibang usapin, kaya rin nilang gumamit ng ilang prinsipyo na medyo nakabatay sa pagkatao o ilang prinsipyo na malapit sa mga positibong bagay para pangasiwaan ang mga usapin ng mundo sa labas. Sa kabila ng mga panlabas na kaibahan, magkakapareho ang mga pundasyon ng iba’t ibang bagay, at ang mga prinsipyo sa loob ng iba’t ibang bagay, sa pangunahin, ay ang kayang arukin ng mga taong mahusay ang kakayahan, kaya, sa pangkalahatan ay masasabi na ang mga taong may mahusay na kakayahan ay may espirituwal na pang-unawa. Ang pagkakaroon ng espirituwal na pang-unawa ay hindi nangangahulugan ng kakayahang makipag-usap sa espirituwal na mundo; sa halip, nangangahulugan ito na kayang arukin ng isang tao ang mga pundamental na batas at ang mga prinsipyo ng iba’t ibang bagay. Ito ay tuwiran, simple, at malinaw na pagpapaliwanag dito. Ang maunawaan ang mga pundamental na batas ng mga bagay-bagay sa mundo sa labas at ang mga prinsipyo na may kinalaman sa katotohanan ay isang pagpapamalas ng mga taong may mahusay na kakayahan. Kaya, paano natin susukatin ang pagpapamalas ng mga taong may katamtamang kakayahan batay sa kung mayroon ba silang espirituwal na pang-unawa? Ang mga taong may katamtamang kakayahan ay may espirituwal na pang-unawa sa kalahati ng mga bagay, pero hindi sa natitirang kalahati, nauunawaan ang ilang parte pero hindi ang iba. Ang mga parte kung saan mayroon silang espirituwal na pang-unawa ay ang mga parte na naaabot ng kanilang kakayahan. Sa pamamagitan ng pakikinig sa pagbabahaginan tungkol sa iba’t ibang katotohanang nauugnay sa pananampalataya sa Diyos, mauunawaan nila ang mga ito, at kahit na walang tagubilin mula sa sinuman, kaya nilang alamin ang mga prinsipyong dapat maarok sa loob ng mga ito. Ang mga parte kung saan wala silang espirituwal na pang-unawa ay ang mga parte kung saan kulang ang kakayahan nila. Kung walang paggabay at tagubilin mula sa iba, wala silang mga prinsipyo ng pagsasagawa, hindi nila normal na magagawa ang kanilang tungkulin o malulutas ang mga problema, at kailangan nila ng pagdidilig, paggabay, at tagubilin para malaman kung paano gawin ang gawain at pangasiwaan ang mga problema—ang mga ito ang mga pagpapamalas ng kanilang kawalan ng espirituwal na pang-unawa. Masasabi na sa pangkalahatan ay may espirituwal na pang-unawa ang mga taong may katamtamang kakayahan, pero kulang ang antas ng kanilang espirituwal na pang-unawa kumpara sa mga taong may mahusay na kakayahan—kalahati lang ang nauunawaan nila. Saan ito kulang? Kulang ito sa antas ng pagkaarok nila sa mga katotohanang prinsipyo—hindi nila kayang tapusin nang nakapagsasarili ang iba’t ibang aytem ng gawain. Kaya, kung susuriin natin ang mga taong mahina ang kakayahan batay sa kung mayroon ba silang espirituwal na pang-unawa o wala, paano natin ito dapat isagawa? Madali ba itong suriin? Mayroon bang espirituwal na pang-unawa ang mga taong mahina ang kakayahan? (Wala.) Makikita mo na walang espirituwal na pang-unawa ang mga taong may mahinang kakayahan sa pamamagitan lang ng pagtingin sa kanilang mga pagpapamalas, dahil sumusunod lang sila sa mga regulasyon. Ang mga taong walang kakayahan ay walang espiritu ng tao sa totoo lang, at ang kawalan ng espiritu ng tao ay nangangahulugan na wala silang espirituwal na pang-unawa gaya ng mga hayop. Para sa gayong mga tao, hindi kinakailangang suriin kung mayroon silang espirituwal na pang-unawa o wala. Kapag ang isang taong walang espiritu ay tumitingin sa anumang usapin o nakikitungo sa iba’t ibang tao, hindi niya kayang tasahin ang mga ito, at wala siyang mga pananaw tungkol sa mga positibo o negatibong bagay. Mayroon lamang siyang ilang pagkakalkula para sa pagprotekta sa sarili niyang mga interes at pag-iwas sa mga kawalan. Kapag nagpapahayag ka ng pananaw, kung pamilyar siya sa iyo at alam niya na may mahusay kang kakayahan at dalisay na pagkaarok, at na isa kang positibong tao, nakikiayon siya sa pananaw mo. Pero kung hindi siya pamilyar sa iyo, mamaliitin ka niya. Kahit gaano pa katama o kanaaayon sa mga katotohanang prinsipyo ang pananaw mo, hindi niya ito tinatanggap. Hindi niya alam na tama ito, hindi niya alam na isa itong bagay na dapat tanggapin ng mga tao, at hindi niya alam kung gaano maaaring nakabubuti ang mabuting pananaw na ito sa kanya o kung gaano kalaking tulong ang maibibigay nito sa kanya—wala siyang kamalayan sa lahat ng ito. Samantala, kapag naglalahad ng isang negatibong pananaw ang isang negatibong tao, kung ang negatibong taong ito ay dominante at isang taong tinitingala at iginagalang niya, tinatanggap niya ang negatibong pananaw kahit alam niyang mapipinsala siya rito pagkatapos. Anong uri siya ng tao? (Isang tao na walang kakayahan.) Siya ay isang taong walang kakayahan, ibig sabihin, wala siyang abilidad na kilatisin ang mga bagay-bagay. Anumang sitwasyon ang kinakaharap niya, hindi niya ito maunawaan nang malinaw at wala siyang alam na anumang prinsipyong dapat niyang panghawakan; ang ganitong uri ng tao ay kayang gumawa ng masasamang gawa kapag sumusunod sa masasama o mga buktot na tao, at kaya niyang gumawa ng mabubuting bagay kapag sumusunod siya sa mabubuting tao—wala siyang abilidad na kilatisin ang mga bagay-bagay. Kaya sinasabi Ko na siya ay isang patay na tao na walang espiritu. Ang mga taong mahina ang kakayahan, matapos mamuhay sa loob ng maraming taon kasama ang mga taong may mahusay na kakayahan o mga positibong indibidwal, ay maaaring maimpluwensiyahan ng kung ano ang naririnig at nakikita nila, at maaari silang matuto ng ilang mabuting bagay, sumunod sa ilang mabuting regulasyon, at sumunod sa ilang positibong kasabihan at paraan ng pagkilos o mga positibong kaisipan at pananaw. Gayumpaman, ang mga patay na tao na walang espiritu ay hindi man lang kayang matutunan o sundin ang mga positibong kaisipan at pananaw, ang mabubuting paraan ng pagkilos at mga regulasyon, ang magagandang daloy ng kaisipan, o ang ilang positibong estilo ng pamumuhay at positibong pangkaraniwang kaalaman sa pang-araw-araw na buhay. Kapag nagsisimula silang mamuhay nang nakapagsasarili, ang kanilang sitwasyon ng pamumuhay—na sa isang taong naguguluhan—ay ganap na nalalantad. Ang mga ito ang mga pagpapamalas ng mga patay na tao na walang espiritu.

Ang mga taong may espirituwal na pang‑unawa, kahit papaano, ay may katamtamang kakayahan. Kung abot‑kamay nila ang katotohanan at nauunawaan nila ito, kung gayon, sila ay mga taong may mahusay na kakayahan. Ang mga taong walang espirituwal na pang‑unawa ay tiyak na alinman sa mga may mahinang kakayahan o mga ganap na walang kakayahan—ang dalawang uring ito ng mga tao ay tiyak na walang espirituwal na pang‑unawa. Ang mga taong may mahusay na kakayahan lamang ang masasabing may ganap na espirituwal na pang‑unawa, samantalang ang mga taong may katamtamang kakayahan ay may katamtamang antas ng espirituwal na pang‑unawa. Ibig sabihin, maraming usapin kung saan nagkukulang ang kakayahan nila at hindi nila magawang makamit ang espirituwal na pang‑unawa. Tanging sa mga ordinaryong usapin lang sila makakapagkamit ng espirituwal na pang-unawa at makakapangasiwa sa mga bagay-bagay nang nakapagsasarili. Kapag nahaharap sila sa mga usaping masalimuot o sa gawaing may sari-saring aspekto, hindi nila kayang pangasiwaan ang mga bagay na ito nang nakapagsasarili dahil lampas pa sa kaya nilang abutin at unawain ang mga katotohanang prinsipyong nakapaloob dito. Samakatwid, medyo katamtaman ang antas ng kanilang espirituwal na pang‑unawa. Ang katangian ng mga taong mahina ang kakayahan ay na hindi nila maabot ang mga katotohanang prinsipyo, at sumusunod lang sila sa mga regulasyon, dahil hindi nila maunawaan ang mga katotohanang prinsipyo, at ni hindi nila maintindihan kung ano ang konsepto ng mga katotohanang prinsipyo, at naniniwala sila na mga regulasyon lang ang mga katotohanang prinsipyo. Samakatwid, napakalinaw na walang espirituwal na pang‑unawa ang ganitong uri ng mga tao. Ang isang malaking katangian ng kanilang kawalan ng espirituwal na pang‑unawa ay na ang mga kaisipan at pananaw na ibinubunyag nila sa kanilang pagkaunawa tungkol sa iba’t ibang tao, pangyayari, at bagay ay pawang baluktot. Paano dapat maunawaan ang “baluktot” dito? Nangangahulugan ito ng pagiging lubusang nakahiwalay sa daloy ng pag-iisip ng normal na pagkatao at lubusang nakahiwalay sa mga pangangailangan ng normal na pagkatao—ito ay pagiging baluktot. Kapag pinakikinggan mo ang lohika ng pag-iisip ng kung ano ang sinasabi ng mga taong ito, makikita mo na kakatwa ito, at sa tuwing naririnig mo silang nagpapahayag ng isang pananaw o nagsasabi tungkol sa isang bagay, makakaramdam ka ng pagkabigla. Ano ang ibig sabihin ng “pagkabigla”? Ibig sabihin, kapag naririnig mong may sinasabi sila, pakiramdam mo ay hindi ito kapani-paniwala at iniisip mo, “Paanong nagkaroon sila ng ganoong ideya? Bakit ibang‑iba ito sa iniisip ng mga normal na tao? Ang ideyang ito ay sobrang kakaiba—bakit parang walang katuturan ito?” Sa puso mo, ramdam mong partikular na nakakaasiwa at katawa-tawa ito. Ang mga taong may mga salitang palaging nakakabigla sa iba ay ang mga taong madaling magkaroon ng mga pagkabaluktot—lalo silang madaling magkaroon ng pagkabaluktot. Halimbawa, tatanungin mo sila, “Kumain ka na ba?” Sasagot sila, “Medyo malamig ngayong araw.” May anumang koneksiyon ba ang dalawang bagay na ito? (Wala.) Itatanong mo, “Bakit napakanipis ng suot mo ngayon?” Sasagot sila, “Uminom ako ng isang tasa ng luya na tsaa kanina.” Mayroon bang talagang anumang koneksiyon sa tanong mo ang sagot nila? Naglalaman ba ng normal na pag-iisip at lohika ang tugon nila? (Wala.) Paano dapat tumugon ang isang taong may normal na pag-iisip at lohika? Maaari niyang sabihin, “Napakanipis ng suot ko dahil sobrang init sa loob, at isa pa, sobrang maaraw sa labas at medyo mataas ang temperatura.” O maaaring sasabihin niya na, “Napakanipis ng suot ko dahil kakatapos ko lang mag-ehersisyo at naiinitan ako.” Pero kung may isang taong magtatanong ng, “Bakit napakanipis ng suot mo?” at sasagot siya ng, “Kasi fleece-lined ang mga sapatos ko ngayon,” walang kinalaman sa tanong ang sagot na ito. Ang daloy ng pag-iisip at ang lohika na sinusunod niya ay hindi umaayon sa pag-iisip at lohika ng normal na pagkatao. Isa itong napakakakaibang ideya at napakakakaibang daloy ng pag-iisip na walang taong may pag-iisip ng normal na pagkatao ang makakaisip. At kaya, pagkatapos makinig sa sagot niya, mararamdaman mo na nakakaasiwa ito. Gusto mong makipag-usap sa kanya, pero hindi ka makakonekta sa kanya—palagi siyang nagbibigay ng mga walang kaugnayan na sagot, kaya nagiging imposibleng magpatuloy ang pag-uusap. Halimbawa, may isang taong nag-aaral gumawa ng mga damit, at tinanong Ko siya, “Kumusta ang pag-usad mo sa pag-aaral ng paggawa ng damit? Kaya mo bang gumawa ng padded na damit?” Anong tugon ang aayon sa normal na pag-iisip at lohika? (Alinman sa “Kaya ko” o “Hindi ko kaya.”) Sasalamin iyon sa normal na pag-iisip at lohika. O maaari din niyang sabihin na, “Minsan ay mas maganda ang ginagawa ko, at sinasabi ng instruktor na ayos ito, halos katanggap-tanggap na. Pero pagdating sa ilang mas masalimuot na parte, hindi sapat ang gawa ko at kailangan itong ulitin.” Mula ba sa isang taong may normal na pag-iisip at lohika ang ganitong mga tugon? (Oo.) Paano tumugon ang taong ito na walang normal na pag-iisip at lohika? Nagtanong Ako, “Kaya mo na bang gumawa ng ganitong klase ng padded na damit?” Sumagot siya, “Pinag-aaralan ko kung paano gumawa ng ganitong klase ng damit noong una akong dumating dito.” Tinanong Ko siya, “Kung gayon, kaya mo na ba itong gawin ngayon?” Sumagot pa rin siya ng, “Pinag-aaralan ko kung paano gumawa ng ganitong klase ng damit noong una akong dumating dito.” Naisip Ko, “Hindi Ko naiintindihan. Pinag-aaralan mo kung paano gumawa ng ganitong klase ng damit noong una kang dumating, kung gayon, kaya mo na ba itong gawin ngayon? Bakit hindi Ko maunawaan ito?” Nang marinig Ko ang tugon niya, ramdam kong nakakaasiwa ito. Tinatanong Ko siya kung kaya niyang gumawa ng ganitong klase ng damit, at sinabi niya na nag-aaral siyang gawin ito noong una siyang dumating. Hindi Ko maintindihan kung paano niya nagawang lumipat sa paksang iyon—ano ang kinalaman niyon sa kung kaya niya itong gawin o hindi? Naisip Ko, “Hindi Ko talaga kayang sundan ang ganitong paglipat ng paksa.” Kahit nang magtanong Ako nang dalawa o tatlong beses na sunod-sunod, “Kung gayon, kaya mo na ba itong gawin ngayon?” palagi siyang sumasagot ng, “Noong una akong dumating, pinag-aaralan ko kung paano gumawa nito, at ginabayan ako ng instruktor ko sa paggawa nito—ito ang pangunahin kong ginagawa.” Hindi Ko pa rin nakuha ang sagot na hinahanap Ko, at hanggang sa araw na ito, hindi Ko pa rin alam kung kaya ba niya itong gawin o hindi. Suriin ang lohika sa likod ng mga salita niya at kung bakit siya nagsalita sa ganitong paraan. (Ang tugon niya ay medyo walang kaugnayan sa tanong. Susubukang hulaan ng mga taong nakakarinig nito ang ibig niyang sabihin, pero hindi pa rin nila malalaman kung kaya ba talaga niya itong gawin o hindi.) Gusto ba niyang malaman Ko o hindi? Gusto ba niya Akong bigyan ng tumpak na sagot? Dito, nagbibigay siya ng pahiwatig: “Sinabi ko na sa Iyo na noong una akong dumating, pangunahin kong pinag-aaralan kung paano gumawa nito, at ngayon, isang linggo na ang nakalipas—kaya siyempre, kaya ko nang gawin ito. Hindi ba’t dapat naiintindihan Mo ang ibig kong sabihin? Paanong hindi Mo maunawaan?” Naiintindihan ba ninyo ang ibig niyang sabihin mula sa kanyang tugon? (Hindi.) Kung mula sa tugon niya ay makakakuha ka ng tumpak na sagot at malalaman mo kung kaya ba niya o hindi, kung gayon, magiging lohikal ang tugon niya. Pero binibigyan ka lang ng kanyang tugon ng isang malabong kahulugan at hindi mo talaga nalalaman kung kaya ba niya o hindi. Ang mga taong palaging nagsasalita nang ganito—hindi ba’t masyadong magulo ang isip nila? Kung sadya silang sumasagot sa ganitong paraan, isa itong usapin ng karakter. Kung hindi nila ito sinasadya at wala talagang koneksiyon ang tugon nila sa sagot na sinusubukan mong makuha, kung gayon, may problema sa kanilang pag-iisip at lohika. Kung mayroong problema sa kanilang pag-iisip at lohika, hindi ba’t nangangahulugan ito na mayroon silang mahinang kakayahan? Hindi ba’t madali silang magkaroon ng mga pagkabaluktot? (Oo.) Isa itong pagpapamalas ng pagiging madaling magkaroon ng mga pagkabaluktot. Naisip ng taong iyon, “Sinasabi ko sa Iyo na pinag-aaralan ko kung paano gumawa nito noong una akong dumating, kaya ang hindi maiiwasang resulta ay na kaya kong gumawa nito.” Ang gusto niyang iparating ay ang sagot na “Kaya kong gawin ito.” Gayumpaman, hindi nakakakuha ng tumpak na sagot ang mga taong may normal na pag-iisip pagkatapos itong marinig. Samakatwid, ang tugon niya na, “Pinag-aaralan ko kung paano gumawa nito noong una akong dumating,” ay walang lohikal na koneksiyon sa nais niyang iparating na kaya niyang gumawa nito. Kaya, hindi ba’t magugulong salita ang naging tugon niya? (Oo.) Ang magsalita ng magugulong salita habang iniisip na kaya niyang makipag-usap nang maayos at na nasagot na niya ang katanungan—hindi ba’t sumasalamin ito sa mahinang kakayahan? (Oo.) Ito ay isang pagpapamalas ng mahinang kakayahan. Ang taong iyon ay walang pag-iisip at lohika ng normal na pagkatao. Kahit paano mo itanong, hindi niya mapagtatanto kung ano talaga ang pinakamahalagang punto ng problema o kung bakit paulit-ulit mong tinatanong ang parehong bagay. Kapag nagtanong ka nang ikatlong beses, pareho pa rin ang isasagot niya at makakaramdam pa nga siya ng pagkayamot, iisipin niya na, “Bakit ba tanong ka nang tanong? Sinabi ko na sa iyo, pero hindi mo pa rin naiintindihan at tanong ka nang tanong!” Kahit pagkatapos tanungin nang tatlong beses, hindi niya mapagtatanto na hindi malinaw ang sagot niya at hindi iyon ang hinahanap ng taong nagtanong, na dapat niyang baguhin ang pananalita niya at malinaw na ipahayag kung kaya ba niya o hindi, at hindi pahulain ang ibang tao. Hindi niya napagtatanto kung ano ang ipinaparamdam ng kanyang mga salita sa ibang tao o kung ano ang nagiging reaksiyon ng ibang tao pagkatapos marinig ang mga ito—hindi niya mapagtanto ang alinman dito. Ipinapakita nito na wala siyang kakayahan. Ilang beses ka mang magtanong, pareho lang ang isasagot niya at pakiramdam pa nga niya ay sinsero ang sinasabi niya at hindi huwad, iniisip na, “Ilang beses ka mang nagtanong tungkol sa parehong bagay, pareho pa rin ang isinagot ko—isinasagawa ko na maging matapat na tao, at sinasabi ko kung ano ang nasa isip ko.” Hindi ba’t repleksiyon ito ng mahinang kakayahan? (Oo.) Kapag nagtatanong ka tungkol kay Tom, palaging ikinukuwento ng ganitong uri ng tao sina Dick at Harry. Kapag nagtatanong ka naman tungkol kina Dick at Harry, palagi niyang ikinukuwento si Tom. Ang mga taong walang normal na pag-iisip ay may magulong mga kaisipan, at gulo-gulo ang daloy ng kanilang pag-iisip. Isa itong pangunahing pagpapamalas ng mahinang kakayahan. Sa pagbubuod, ang mga ito ang mga pagpapamalas ng mga tao na may iba’t ibang kakayahan. Sinusukat mo man ang kakayahan nila batay sa kanilang abilidad o kawalan ng abilidad na umunawa at gamitin ang mga katotohanang prinsipyo, o batay sa kung mayroon ba silang espirituwal na pang‑unawa o wala, ang mga ito ang mga pagpapamalas. Bagama’t nagsalita tayo sa medyo pangkalahatang mga termino, hindi ba’t sa pangkalahatan ay maitutugma mo ang mga salita Ko sa tunay na buhay? (Oo.) Kung gayon, hindi ba’t halos naibuod na natin ang paksa ng kakayahan? (Oo.) Dito nagtatapos ang ating talakayan sa paksa ng kakayahan.

Ang Unang Pagsasagawa Para sa Paghahangad sa Katotohanan: Pagbitiw

Pagbitiw sa mga Hadlang sa Pagitan ng Sarili at ng Diyos at sa Pagkamapanlaban Nila sa Diyos

I. Pagbitiw sa mga Kuru-kuro at Imahinasyon ng Isang Tao Tungkol sa Diyos: Pagbitiw sa mga Kuru-kuro at Imahinasyon ng Isang Tao Tungkol sa Gawain ng Diyos

F. Hindi Binabago ng Gawain ng Diyos ang mga Likas na Kondisyon ng mga Tao; Layon Nitong Baguhin ang Kanilang mga Tiwaling Disposisyon

Sabihin ninyo sa Akin, may kinalaman ba ang tindi ng paglaban at paghihimagsik ng mga tao laban sa Diyos sa kung mahusay ba o mahina ang kakayahan nila? Lumalaban at naghihimagsik ba ang mga tao laban sa Diyos dahil sa mahinang kakayahan? Naisaalang-alang na ba ninyo ang katanungang ito? Karapat-dapat bang isaalang-alang ang katanungang ito? (Oo.) Sinasabi ng ilang tao, “Dahil mahina ang kakayahan namin, dahil hindi maganda ang kakayahang ibinigay sa amin ng Diyos, malubha kaming lumalaban at naghihimagsik laban sa Diyos.” Tama ba ang pahayag na iyon? (Hindi.) Batay sa naunang pagbabahaginan natin tungkol sa mga kaibahan sa pagitan ng mga likas na kondisyon, pagkatao, at mga tiwaling disposisyon, sa aling kategorya nabibilang ang kakayahan? (Sa mga likas na kondisyon.) Nabibilang ito sa mga likas na kondisyon. Kung gayon, alam mo ba kung ang iba’t ibang aspekto ng mga likas na kondisyon ay nauugnay sa pagkatao at mga tiwaling disposisyon ng mga tao? Magsimula tayo sa kakayahan—natutukoy ba ng kakayahan ang tindi ng paghihimagsik at paglaban ng isang tao sa Diyos? (Hindi.) Bakit natin sinasabing hindi nito natutukoy iyon? Nauugnay ito sa dahilan kung bakit lumalaban at naghihimagsik ang mga tao laban sa Diyos. Naghihimagsik at lumalaban ba ang mga tao sa Diyos dahil sa mahinang kakayahan? (Hindi, ito ay dahil mayroon kaming mga tiwaling disposisyon.) Tama iyan—umaayon ito sa realidad. Ang paglaban at paghihimagsik mo laban sa Diyos, at ang kawalan mo ng abilidad na magpasakop sa katotohanan, ay hindi dahil sa mahinang kakayahan, ang mga ito ay dahil sa pagkakaroon mo ng mga tiwaling disposisyon. At kaya, hindi ka puwedeng magreklamo tungkol sa pagbibigay ng Diyos sa iyo ng mahinang kakayahan dahil lang sa nagagawa mong lumaban sa Kanya. Ang kakayahan, o ang anumang ibang aspekto ng iyong mga likas na kondisyon, ay likas na mga kondisyon na mayroon ka mismo; ang mga ito ay angking likas na mga kondisyon na taglay mo bilang isang nilikha. Aling aspekto man ito ng mga likas na kondisyon, hindi ito humahantong sa paglaban sa Diyos, at wala itong kaugnayan sa mga tiwaling disposisyon. Halimbawa, ang pagiging matangkad ay hindi nangangahulugang mayroon kang mas kaunting tiwaling disposisyon. Ang pagiging maganda o pagkakaroon ng maputing balat ay hindi nangangahulugan na wala kang mga tiwaling disposisyon. Ang maipanganak sa isang lahi na pinahahalagahan at tinitingala ng mga tao ay hindi nangangahulugan na wala kang mga tiwaling disposisyon. Sa madaling salita, anumang mga likas na kondisyon ang ibinigay ng Diyos sa isang tao, at kumusta man ang mga likas na kondisyon ng isang tao, walang kaugnayan ang mga ito sa mga tiwaling disposisyon ng taong iyon. Halimbawa, ang hitsura mismo ng isang tao ay hindi humahantong sa paglaban sa Diyos. Gayumpaman, dahil may mga tiwaling disposisyon ang mga tao, kapag maganda ang hitsura ng isang tao, maaaring isipin niya na, “Maganda ako, kaya dapat magkaroon ako ng katayuan at respetuhin.” Ang mga ito ay mga pagbubunyag ng mga tiwaling disposisyon. Ginagamit ng ilang tao ang kanilang magandang hitsura para magamit ang kanilang mga kalakasan, kaya nagbubunyag sila ng maraming maling pahayag at pagkilos. Ang mga pahayag at pagkilos na ito ay pawang dulot ng kanilang mga tiwaling disposisyon, hindi ng kanilang mga likas na kondisyon. Mayroon ka mang mahusay o mahinang kakayahan, ang kakayahan mismo ay hindi humahantong sa paglaban sa Diyos. Kung may mahusay kang kakayahan pero hindi mo nauunawaan o tinatanggap ang katotohanan, lalaban at maghihimagsik ka pa rin laban sa Diyos dahil mayroon kang mga tiwaling disposisyon. Kung mayroon kang mahinang kakayahan pero kaya mong tanggapin ang katotohanan, at sa sandaling maunawaan mo ang sinasabi sa iyo ng Diyos na gawin mo o huwag gawin, kaya mong sumunod dito, at nagagawa mong hindi kumilos batay sa iyong mga tiwaling disposisyon, kung gayon, hindi ka maghihimagsik laban sa Diyos, ni hindi ka magiging tuso at magpapakatamad, o magiging pabasta-basta, sutil, o arbitraryo at walang ingat. Hindi mahalaga kung mahina ang kakayahan mo o hindi, basta’t mayroon kang mga tiwaling disposisyon, kahit nauunawaan mo ang mga salita ng Diyos, maghihimagsik at lalaban ka pa rin sa Diyos. Dahil mayroon kang mga tiwaling disposisyon bilang buhay mo, likas kang nagkakaroon ng sari-saring satanikong kaisipan at pananaw, at mga satanikong pilosopiya para sa mga makamundong pakikitungo, pati ng mga satanikong pananaw na pinagbabatayan kung paano mo tinitingnan ang mga tao at bagay, at magpapakitang-gilas ka, ipagtatanggol mo ang iyong sarili, at palagi mong gugustuhing mamukod-tangi at ituring ang sarili mo na mas mataas kaysa sa iba, at kontrolin o pamunuan pa nga ang iba. Ang mga pagpapamalas na ito ay pawang nagmumula sa satanikong kalikasan ng mga tao. Kung gumagawa ka ng sari-saring bagay batay sa iyong satanikong kalikasan at buhay, kung gayon, hindi mahalaga kung mayroon ka mang mahusay o mahinang kakayahan, lalabanan mo ang Diyos. Ang kakayahan mismo ay hindi humahantong sa paglaban sa Diyos. Mayroon kang mahinang kakayahan, pero kaya mo bang kumilos ayon sa mga salita ng Diyos basta’t nauunawaan mo ang mga ito? Kung wala kang mga tiwaling disposisyon o hindi ka namumuhay ayon sa iyong mga tiwaling disposisyon, tiyak na kaya mo itong makamit. Gamitin nating halimbawa ang pagkakaroon ng partikular na kalakasan—madalas iniisip ng mga tao, “Dahil taglay ko ang kalakasang ito, mas nakatataas ako kaysa sa iba; dapat may katayuan ako sa sambahayan ng Diyos, dapat isa akong lider o haligi sa sambahayan ng Diyos.” Ang mga kaisipang ito ay hindi dulot ng pagkakaroon ng kalakasan, kundi dulot ng mga tiwaling disposisyon. Sapagkat ang mga tao ay may mga tiwaling disposisyon bilang kanilang buhay, ang lahat ng bagay na kanilang ibinubunyag, isinasabuhay, at ipinapakita, pati na ang kanilang mga perspektiba, paninindigan, at prinsipyo sa pagtingin sa iba’t ibang tao, pangyayari, at bagay, ay pawang dulot ng pagkakaroon nila ng mga tiwaling disposisyon bilang kanilang buhay. Ang mga ito ay hindi dulot ng anumang likas na kondisyon na ibinigay sa kanila ng Diyos. Nauunawaan mo ba? (Oo.) Ano ang ibig Kong sabihin sa pakikipagbahaginan ng mga salitang ito? Ang layon ng pagbabahaginang ito ay ang bigyang-kakayahan kayo na mas malinaw na maunawaan at makilala ang inyong aktuwal na sitwasyon, at makilala kung kumusta ang inyong kakayahan—huwag maging isang taong walang katwiran, at huwag makibahagi sa mga walang kabuluhang pakikibaka tungkol sa pagkakaroon ng katamtaman o mahinang kakayahan, o magbigay pa nga ng mga walang kabuluhang dahilan para ilarawan na hindi mahina ang kakayahan mo. Walang halaga ang mga pagkilos na ito. Nilalayon ng pagbabahaginang ito na bigyang-kakayahan ka na tumpak na maunawaan ang iyong kakayahan at iba’t ibang abilidad, at pagkatapos ay mahanap mo ang iyong marapat na posisyon at umasal ka ayon sa marapat mong puwesto. Higit itong makakatulong sa iyo na maging isang marapat na nilikha, tumayo nang nararapat sa iyong posisyon bilang nilikha, at tumupad nang maayos sa mga tungkulin ng isang nilikha. Siyempre, higit din itong makatutulong sa iyo, sa ilang antas, na maiwaksi ang iyong mga tiwaling disposisyon. Anuman ang antas ng iyong kakayahan o iba’t ibang abilidad, hindi natutukoy ng mga ito ang tindi ng paglaban at paghihimagsik mo laban sa Diyos. Sa madaling salita, masasabi rin na ang mga tiwali mong disposisyon ay hindi nakabatay sa klase ng iyong kakayahan, at lalong hindi nakabatay ang mga ito sa kung kumusta ang iyong mga likas na kondisyon. Ang mga tiwaling disposisyon ng mga tao ay nagmumula sa loob ng kanilang likas at angking laman. Matapos gawing tiwali ni Satanas ang mga tao, naging panloob na buhay nila ang kanilang mga tiwaling disposisyon. Kapag hindi mo pa naiwaksi ang iyong mga tiwaling disposisyon, sinasamantala mo ang iyong mga likas na kondisyon para magsalita at kumilos batay sa satanikong buhay na ito. Nangangahulugan ito na bago mo maiwaksi ang iyong mga tiwaling disposisyon, sinasamantala mo ang iba’t ibang likas na kondisyong ibinigay sa iyo ng Diyos para magserbisyo sa pagkamit sa sarili mong mga layon. At kaya, masasabi natin ito: Kung hindi mo iwawaksi ang iyong mga tiwaling disposisyon, sinasamantala o niyuyurakan mo ang iba’t ibang likas na kondisyong ibinigay sa iyo ng Diyos; kung nasa proseso ka ng paghahangad sa katotohanan at pagsasagawa sa katotohanan para iwaksi ang mga tiwali mong disposisyon, marapat at epektibo mong sinasamantala ang mga likas na kondisyon na ibinigay sa iyo ng Diyos; kapag nagbago ka mula sa pagkakaroon ng mga tiwaling disposisyon bilang buhay mo tungo sa pagkakaroon ng katotohanan bilang buhay mo, ginagamit mo nang marapat at wasto ang mga likas na kondisyon na ibinigay sa iyo ng Diyos—sa madaling salita, sa mas makabuluhang paraan. Nauunawaan mo na ba ngayon? Ang mga likas na kondisyon mismo ay hindi ang ugat na sanhi ng paglaban ng sangkatauhan sa Diyos. Sa halip, ang mga satanikong tiwaling disposisyon ng mga tao at ang buhay na itinanim ni Satanas sa loob ng mga tao ay ang ugat na dahilan ng paglaban at paghihimagsik ng sangkatauhan laban sa Diyos. Hindi ba’t ganito ang kaso? (Oo.) Malinaw na ba sa iyo, sa pangkalahatan, ang isyung ito? (Oo.)

6. Iba’t Ibang Pagpapamalas ng mga Likas na Kondisyon, ng Pagkatao, at ng mga Tiwaling Disposisyon

Bago tayo nagbahaginan tungkol sa paksa ng kakayahan, nagbahaginan tayo tungkol sa ilang pagpapamalas sa tatlong aspekto: mga likas na kondisyon, pagkatao, at mga tiwaling disposisyon. Ano-anong mga pagpapamalas ang pinagbahaginan natin noong huli? (Noong huli, ang mga pagpapamalas na pinagbahaginan ay ang kasipagan sa paggawa ng mga bagay-bagay, paggawa ng mga bagay-bagay nang metodikal, pag-uumpisa nang malakas pero pagtatapos nang mahina sa paggawa ng mga bagay-bagay, at pag-iingat sa paggawa ng mga bagay-bagay, pati na rin ang pagmamalaki at pagmamayabang, pagpapabaya, pagkahilig na magpakitang-gilas, panghahamak sa mahihirap at pagbibigay-pabor sa mayayaman, panunuyo sa mga may kapangyarihan, pagkakaroon ng pambihirang memorya, at iba pa.) Hindi na tayo higit pang magbabahaginan tungkol sa mga ito. Magpapatuloy tayo sa pagbabahaginan tungkol sa iba’t ibang pagpapamalas ng mga likas na kondisyon, pagkatao, at sa mga pagbubunyag ng mga tiwaling disposisyon. Kapag lumilitaw ang mga pagpapamalas na ito, dapat mong malaman kung sa anong klase ng pagpapamalas nabibilang ang mga ito, at dapat magawa mong matukoy ang kaibahan ng mga ito at makilatis ang mga ito; saka mo lang mahaharap nang tumpak ang mga ito. Kung nauukol sa mga likas na kondisyon ang isang pagpapamalas, na hindi nababago, hindi mo kailangang mag-alala tungkol dito. Kung nabibilang ito sa ilang depekto o kapintasan ng pagkatao na maaaring malampasan, maitama, o mabago, dapat mong subukang itama o baguhin ang mga ito. Kung hindi naman kailangang pagtagumpayan ang mga ito at hindi nakakaapekto ang mga ito sa iyong paggampan ng tungkulin o sa iyong paghahangad sa katotohanan, kung gayon, hindi mo kailangang bigyang-pansin ang mga ito. Kung ang isang pagpapamalas ay hindi isang problema ng mga likas na kondisyon ni isang problema ng pagkatao, pero may kaugnay na mga tiwaling disposisyon, kung gayon, kailangan itong baguhin. Kung hindi mo ito itutuwid o babaguhin, kung gayon, sa isang anyo ng buhay na pinangingibabawan ng mga tiwaling disposisyon na nag-uugat at gumagamit ng kapangyarihan sa loob mo, ang iyong isinasabuhay at ibinubunyag ay hindi lang maliliit na problema gaya ng pagiging hindi makasundo ang iba o pagiging hindi nakalulugod sa iba at pagkabigong mapagtibay sila. Sa halip, ang isinasabuhay at ibinubunyag mo ay umaabot sa antas ng paglabag sa katotohanan, paglabag sa mga katotohanang prinsipyo, paglaban sa Diyos, pagtakwil sa Diyos, pagiging antagonistiko sa Diyos, at—masasabi pa nga—ng pagtindig nang salungat sa Diyos. Tiyak na dahil ganito ang kalikasan ng mga tiwaling disposisyon, sa sandaling kinapapalooban ng mga tiwaling disposisyon ang mga pagpapamalas na ito, dapat mong maunawaan ang mga tiwaling disposisyon na ito, at pagkatapos ay hanapin ang katotohanan, unawain at arukin ang mga prinsipyo ng pagsasagawa sa katotohanan, at dapat kang magsagawa ayon sa mga katotohanang prinsipyo para palitan ang mga tiwaling disposisyong ito, nang sa gayon, hindi na pangingibabawan ng mga tiwaling disposisyong ito ang buhay mo, at kapalit ng mga ito, ang katotohanan ay nagiging buhay mo at nangingibabaw sa iyong pang-araw-araw na buhay at sa kung ano ang isinasabuhay mo.

Pagiging Malilimutin

Ipagpapatuloy natin ang pagbabahaginan tungkol sa iba’t ibang pagpapamalas ng mga likas na kondisyon, pagkatao, at mga tiwaling disposisyon. Ang huling pagpapamalas na pinagbahaginan natin noong nakaraan ay ang pagkakaroon ng matalas na memorya, hindi ba? (Oo.) Kung gayon, sa anong aspekto nabibilang ang pagiging malilimutin? (Mga likas na kondisyon.) Isa itong likas na kondisyon at isa ring depekto ng pagkatao—ang dalawang aspekto lang na ito. Isa bang tiwaling disposisyon ang pagiging malilimutin? (Hindi.) Malinaw na hindi. Ang ilang tao ay malilimutin dahil likas na mahina ang memorya nila, samantalang ang iba ay nagiging malilimutin dahil sa pagtanda ng utak at paghina ng memorya habang tumatanda sila. Kung likas ang pagiging malilimutin, nabibilang ito sa mga likas na kondisyon; kung ito ay nakukuha, isa itong depekto ng pagkatao. Siyempre, ang pagiging likas na malilimutin ay itinuturing din na depekto, hindi ba? (Oo.)

Pagiging Dalubhasa sa Pagpaplano Bago Gumawa ng mga Bagay-bagay at Pagiging Lubos na Mapagkalkula

Ang pagiging dalubhasa sa pagpaplano bago gumawa ng mga bagay-bagay—sa anong aspekto ito nabibilang? (Isang merito ng pagkatao.) Isa itong merito ng pagkatao. Bago gumawa ng isang bagay, ang mga taong sanay sa pagpaplano ay nagpaplano nang maaga, at pagkatapos ay sumusunod sila sa mga hakbang, nang hindi nagiging pabigla-bigla, walang ingat, o padalos-dalos. Kumikilos sila sa matatag na paraan, hindi nagmamadaling gawin ang mga bagay-bagay ayon sa kapritso, kundi isinasaalang-alang muna nila kung paano sila dapat humayo, kung kanino sasama, kung ano ang gagawin sa mga espesyal na sitwasyon, kung anong mga dokumento o gamit ang kailangang dalhin, kung magdadala ba ng ilang esensyal na pang-araw-araw na pangangailangan depende sa kapaligiran, at iba pa. Naisasaalang-alang nila ang lahat ng ito. Bago gumawa ng mga bagay-bagay, nagsasagawa sila ng mga masusing paghahanda, isinasaalang-alang ang mas maraming salik at nagiging mas metikuluso sa kanilang mga pagsasaalang-alang. Susuriin nila nang maaga ang kaibahan sa pagitan ng paborable at hindi paborableng mga kondisyon, at tutukuyin nila ang pagkakaiba ng pinakamainam na senaryo at ng mga pinakamasahol na posibleng kahihinatnan. Gagawa sila ng mga makatwirang pagsasaayos para makamit ang mga pinakamainam na resulta. Dahil sanay sila sa pagpaplano at paggawa ng mga makatwirang pagsasaayos, karaniwang mas masinsinan ang pangangasiwa nila sa mga usapin. Hindi gaanong madalas na nangyayari ang mga di-inaasahang sitwasyon sa mga bagay-bagay at mga itineraryong isinasaayos nila, at karaniwang mas maganda ang mga resulta ng kanilang gawain. Ang mga taong gumagawa kasama nila ay hindi nababalisa, kundi mas napapanatag. Kaya, masasabi ba natin na ang pagiging sanay sa pagpaplano, kung ihahambing, ay nabibilang sa isang merito ng pagkatao? (Oo.) Sinasaklaw niyon ang pagiging sanay sa pagpaplano. Kung gayon, ang pagiging mapagkalkula ba ay mabuti o hindi? (Hindi ito mabuti. Isa itong depekto ng pagkatao.) Ang pagiging sanay sa pagpaplano ay isang merito at malakas na katangian ng pagkatao—positibo ito—samantalang ang pagiging mapagkalkula ay isang depekto ng pagkatao. Halimbawa, kung ang dalawang tao ay kumain ng pagkaing nagkakahalaga ng sampung yuan sa kabuuan, at sa pagbabayad, limang yuan at limampung sentimo ang ibinabayad ng taong mapagkalkula, samantalang ang isa pang tao ay nagbabayad ng apat na yuan at limampung sentimo, nararamdaman nila na: “Hindi ito tama—kulang ng limampung sentimo ang ibinayad niya. Dapat limang yuan ang ibayad ng bawat tao para maging patas at makatwiran.” Kinakalkula nila maging ang ganoon kaliit na halaga. Kung pakiramdam nila ay nalugi sila, hindi sila nagiging komportable at palagi silang naghahanap ng pagkakataon na makabawi sa mga lugi nila sa pamamagitan ng mga pagpapakana. Kung hindi nila mababawi ang kanilang mga pagkalugi sa ganitong paraan, hindi sila makakain o makatulog nang maayos. Ang pagiging mapagkalkula ay isang depekto ng pagkatao. Kung magiging malubha ito at magkakalkula sila maging sa malalaking usapin, palaging sinusubukang kumuha ng pakinabang mula sa iba o pagsamantalahan ang mga ito, o madalas na gumagamit ng mga pakana alang-alang sa kanilang mga pagkakalkula, kung gayon, hindi na ito basta lang na depekto ng pagkatao, kundi kaugnay na ito sa isang tiwaling disposisyon. Kung hindi nakakaapekto sa iba o nakapipinsala sa kanilang mga interes ang pagiging mapagkalkula ng isang tao at nangyayari lang ito sa maliliit na usapin ng pang-araw‑araw na buhay, na sa huli ay humahantong sa madalas na pagkabigo o hindi magagandang resulta sa pangangasiwa ng mga usapin, isa itong depekto ng pagkatao.

Anong uri ng problema ang pagiging madamot? (Isang depekto ng pagkatao.) Ano-anong mga pagpapamalas ang bumubuo sa pagiging madamot? Halimbawa, kung malapit nang magmaneho ang isang madamot na tao patungo sa kung saang lugar at may magsasabi ng, “Madadaanan lang din naman, puwede bang makisakay? Limang minuto lang ito at puwede kitang bigyan ng kaunting pera para panggasolina,” matatakot siya na baka hindi magbayad ang tao pagkatapos ng biyahe at maghahanap siya ng dahilan para tanggihang isakay ito—ito ay pagiging madamot. Mayroon ding mga tao na kapag may isang taong nanghihiram sa kanila ng isang bagay at ayaw nila itong ipahiram, sinasabi nila na, “Ginagamit ko ito ngayon. Hindi ko talaga ito maipapahiram sa iyo. Manghiram ka na lang sa iba.” Lubha silang kuripot at masungit; wala silang normal na pakikipag-ugnayan sa mga tao at labis nilang kinatatakutan na masamantala ng iba, habang palaging umaasa na makapanamantala ng iba. Ito ay tinatawag na pagiging madamot. Mayroon ding mga tao na kapag nanghiram ka ng sampung yuan para bumili ng pagkain at ilan pang ibang bagay, pag-iisipan muna nila ito: “Limang yuan lang ang ipapahiram ko sa iyo para sa pagkain—wala nang dagdag, kahit pa isang sentimo!” Kinabukasan, kapag nakita ka nila, tatanungin ka pa nga nila, “Kumusta ang pagkaing iyon? Naubos mo ba ang limang yuan?” Bahagyang ipinapahiwatig ng kanilang mga salita na, “Bilisan mo at bayaran mo na ako! May utang ka pa rin sa akin sa pagkaing iyon. Kung hindi mo ako babayaran, kailangan mo akong ilibre ng pagkain!” Ang ganitong uri ng mga tao ay lubhang makitid ang isip sa kanilang sariling asal at sanay sila sa pagkakalkula. Hindi lamang sila sanay sa pagkakalkula pagdating sa mga materyal na bagay, kundi talagang sanay rin sila sa pagkakalkula sa mga pakikipag-ugnayan sa iba. Anuman ang sabihin ng iba sa kanila, palagi nilang sinusuri ang nakatagong mensahe rito at pinagninilayan ang kahulugan sa likod nito. Kung ang mga salita ay nakapipinsala sa kanila o lumalabag sa kanilang mga interes, agad silang gumaganti. Kahit sa mga pag-uusap, naghahangad silang makapanamantala at matigas silang tumatangging magdusa ng anumang kawalan. Hindi na lang ito pagiging makitid ang isip o madamot—isa itong tiwaling disposisyon. Kung may kinalaman lang ito sa palaging pagtatangkang makapanamantala at umiwas sa mga kawalan sa pang-araw-araw na materyal at pinansiyal na pakikipag-ugnayan, ito ay isang depekto lang ng pagkatao at hindi pa umaabot sa antas ng isang tiwaling disposisyon. Gayumpaman, kung may kinalaman dito ang mga prinsipyo ng sariling asal at pagkilos, hindi na ito isang depekto ng pagkatao, kundi umabot na ito sa antas ng isang tiwaling disposisyon. Kung gayon, ano ang kinabibilangan ng pagiging mapagbigay? (Isang merito ng pagkatao.) Maaari itong iklasipika bilang isang merito ng pagkatao. Sa mga pakikipag-ugnayan sa iba, hindi labis na inaalala ng mga mapagbigay na tao ang tungkol sa mga pakinabang o kawalan. Kapag ang iba ay nakakakuha ng mga kaunting pakinabang o may nakukuhang maliit na bagay mula sa kanila, o minsan, kapag hindi naibabalik ng isang tao ang hiniram na pera sa kanila, hindi naman talaga sila nagkakalkula tungkol sa mga gayong bagay. Medyo mapagbigay at mapagparaya sila sa iba—isa itong merito ng pagkatao.

Kakitiran ng Isip

Anong uri ng problema ang kakitiran ng isip? (Isang depekto ng pagkatao.) Ito ay isang depekto ng pagkatao. Ano-ano ang mga pagpapamalas ng kakitiran ng isip? (Pagkakaroon ng tendensiya na masyadong usisain ang maliliit na usapin.) Halimbawa, habang kumakain, kung sasabihin mo sa isang taong makitid ang isip na, “Ang lakas mo talagang kumain—mas marami kang kinakain kaysa sa karamihan ng tao,” magagalit siya: “Tinatawag mo ba akong matakaw?” Gumawa ka ng isang komento na hindi sinasadyang nakasakit sa kanya o nagpasama ng loob niya, at dinidibdib niya ito at ayaw niyang kalimutan. Maaaring manatili siyang galit sa iyo sa loob ng kalahating buwan at tumangging makipag-usap sa iyo, at hindi mo malalaman kung ano ang dahilan nito. Sa totoo lang, gumawa ka lang ng isang kaswal na komento nang walang anumang intensiyon na kutyain siya, pero hindi inaasahang pinalalaki niya ang komentong ito, pinaniniwalaang pinagtatawanan siya. Dinidibdib niya maging ang maliit na usaping ito at walang tigil na pinalalabis, pinalulubha ang mga bagay-bagay at hindi nagpapakita ng anumang kapatawaran—ito ay kakitiran ng isip. Gaano nga ba kakitid ang isip ng ganitong uri ng tao? Maaari siyang maging kasingsutil ng mga bata—walang nangangahas na galitin siya. Kapag nakikipag-ugnayan sa kanya, palagi mong kailangan na mag-ingat, huwag mangahas na makipag-usap sa kanya nang normal, dahil kung gagawin mo iyon, baka mapasama mo ang loob niya o masaktan siya ng anumang sasabihin mo, at magreresulta iyon sa mga kahihinatnan—sa susunod na magkikita kayo, pakikitaan ka niya ng madilim na mukha, iiwasan niyang magsalubong ang mga mata ninyo, at magdadabog pa nga siya. Kung susubukan mong makipag-usap sa kanya, hindi ka niya papansinin. Hindi gagana ang makipag-usap sa kanya tungkol sa mga bagay-bagay o ang subukang suyuin siya. Kung uupo ka malapit sa kanya, iiwasan ka niya at hindi papansinin. Kahit ano pa ang edad niya, palagi siyang nag-aalboroto na parang bata at kumikilos nang sutil—hindi ba’t kakitiran ito ng isip? (Oo.) Isa itong depekto ng pagkatao. Napakahirap pakisamahan ng ganitong uri ng mga tao. Kapag nagbabahaginan nang sama-sama ang mga kapatid nang bukas ang puso, tinutukoy ang mga pagkukulang ng isa’t isa, walang nangangahas na magtukoy sa ganitong uri ng mga tao. Pero kung hindi sila isinasali sa ganoong pagbabahaginan, hindi sila nasisiyahan at nagsisimula silang magkaroon ng ilang kaisipan: “Sama-sama kayong nagbabahaginan lahat nang may bukas na puso, tinutulungan ang isa’t isa, pero hindi ninyo ako tinatrato bilang kapatid.” Hindi uubra na walang anumang sabihin sa kanila—kailangang may kaunti kang sabihin sa kanila: “Magaling ka, pero minsan, medyo madali kang magalit. Gayumpaman, mayroon din kaming mga kamalian at madalas na hindi namin nabibigyang-pansin ang sinasabi namin.” Kung hindi mo ito sasabihin sa ganoong paraan at sasabihin mo lang na madali silang magalit at makitid ang isip nila, hindi ito uubra—magagalit sila. Kapag nakikipag‑ugnayan sa kanila, kailangan mong maging lalong mapagmatyag at magsalita nang maingat. Kung may sasabihin kang isang bagay na hindi naaangkop, kakailanganin mong pasanin ang mga kahihinatnan. Samakatwid, talagang sobrang nakakapagod na makipag-ugnayan sa kanila. May termino para dito ang mga walang pananampalataya, sinasabi nila na ang ganitong uri ng mga tao ay “balat sibuyas,” ibig sabihin, talagang madali silang masaktan. Ang mga ganitong tao ay napakadaling nasasaktan, nagsisimulang umiyak, tumatangging kumain, hindi makatulog, at nagiging negatibo. Sinasabi nila, “Sinasabi ninyong lahat na wala akong kuwenta. Wala sa inyo ang may gusto sa akin, wala sa inyo ang nakikipagkuwentuhan sa akin, at lahat kayo ay umiiwas sa akin at ayaw mapalapit sa akin.” Hindi ba’t parang bata iyon? (Oo nga.) May nagsasabi na, “Napakarupok ng puso mo, parang salamin—nababasag sa kahit katiting na pasakit. Sino ang mangangahas na ilantad ka? Sino ang mangangahas na magkaroon ng mga pakikitungo sa iyo? Natatakot ang lahat na gawin iyon.” Ang sabihin na may masamang pagkatao ang mga ganitong uri ng tao ay hindi obhektibo—hindi naman talaga sila nakikibahagi sa anumang masasamang gawa. Sadyang sila ay talagang mainisin—sila ay sutil, mabusisi, at may tendensiyang mag-alboroto gaya ng isang bata. Hindi mo sila puwedeng banggain o galitin. Kung mapagpatawad ka sa kanila, sasabihin nila na minamaliit mo sila at hindi mo sila sineseryoso; kung seseryosohin mo naman sila, sasabihin nila na nagiging mabusisi ka sa kanila—kahit anong gawin mo, mali ito. Kapag nakikipag‑ugnayan sa ganitong uri ng mga tao, kung angkop ang pamamaraan mo at napapasaya mo sila, kahit pa medyo mahina ang kakayahan nila, magagawa nila nang maayos ang kanilang tungkulin. Pero kung hindi tama ang pamamaraan mo at may isang bagay na ikinalulungkot nila, nagiging negatibo sila, at kailangan mong mag-isip nang husto ng mga paraan para pakalmahin sila. Sobrang mapanggulo ang mga taong makitid ang isip. Sa isang maliit na usapin, maaari silang umiyak nang napakatagal, hanggang sa puntong sobra nang namumula ang mga mata nila. Kung hindi umaayon sa kanilang gusto ang isang maliit na bagay, maaaring magtampo sila sa loob ng ilang oras. Kapag nag-alboroto sila, kaya nilang umabot ng kalahating buwan nang hindi nagbibigay-pansin o nakikipag-usap sa iba. Mapag-alboroto at makitid ang isip ng ganitong uri ng mga tao, pero ginagawa pa rin nila ang gawaing nararapat nilang gawin—kaya lang, ginagawa nila ito nang may galit. Sa sandaling bumuti ang lagay ng loob nila, muli silang nakakagawa nang maayos. Sa pangkalahatan, malubha ang depekto at problemang ito sa kanilang pagkatao. Malamang na makapagdulot sila ng tensiyon sa kapaligiran at makagawa ng gulo at maglagay ng pasanin kapwa sa sarili nila at sa iba. Ang mga ganitong uri ng mga tao ay walang lawak ng isipan o ng saloobin ng mga taong nasa hustong gulang para sa mga makamundong pakikitungo. Medyo para silang mga batang nasa mga sampung taong gulang—hindi mo masasabing matino sila, dahil hindi naman talaga sila matino, pero hindi mo rin masabi na wala pa sila sa hustong gulang, dahil palagi silang nagsasalita na parang nasa hustong gulang na. Kung tatratuhin mo sila na parang mga taong nasa hustong gulang, posible na ang anumang sabihin mo ay hindi nila ikalugod at magparamdam sa kanila na nalilimitahan sila, nagtutulak sa kanila na biglang mag-alboroto na parang isang bata. Pero kung ituturing mo sila na parang bata, pakiramdam nila ay minamaliit mo sila. Sa madaling salita, lubha silang hindi normal. Isa itong depekto ng pagkatao. Kung may ganitong uri ng problema ang isang tao, dapat siyang magbago at magsumikap na matutong maging mapagparaya at matiisin, na matutong harapin at pangasiwaan ang mga isyu sa wastong paraan at nang may wastong saloobin, at makipag-ugnayan sa iba sa makatwirang paraan ng mga normal na tao. Kahit na hindi tinatanggap ng karamihan sa mga tao ang katotohanan o ang wastong paraan ng paggawa sa mga bagay-bagay, hindi ka dapat malimitahan o maimpluwensiyahan nito, ni mapigilan o magapos nito. Dapat ka pa ring magpatuloy sa paggawa ng mga bagay-bagay sa wastong paraan. Kahit na nararamdaman mong mahirap ito, huwag kang sumuko—parte rin ito ng proseso ng pagkatuto. Unti‑unti, mahihinog ang iyong pagkatao, kabatiran, at ibang mga aspekto, at ikaw ay lalago. Ano ang tanda ng paglago? Ito ay ang magawang makisama nang maayos sa nakararami; ito ay ang magawang tiisin ito, unawain ito, at harapin ito nang tama kapag may nagsasabi ng hindi kaaya-ayang bagay, nagbibiro, o nagsasabi ng nakasasakit na bagay sa iyo. Kung ang sinasabi ng iba ay hindi kaaya‑aya pero sumasalamin sa iyong aktuwal na sitwasyon, dapat mong tanggapin at kilalanin ito. Kung may isang taong di-sinasadyang nagsasabi ng isang bagay na nakakapagpasama ng loob mo, at nakikita mo na hindi ito sinasadya, dapat mong piliin na magparaya. Kung may isang taong sadyang pumupuntirya sa iyo at nagsasabi ng ilang lubhang nakakasakit na bagay, kailangan mong huminahon, magdasal sa Diyos, at maghanap: “Bakit nila ako pinupuntirya nang ganito? Ano ang intensiyon nila? Masamang tao ba sila, o ito ba ay isang pagbubunyag ng tiwaling disposisyon? Kung masamang tao sila, kailangan kong maging mas mapagkilatis at mapagbantay sa kanila. Kung tama at umaayon sa katotohanan ang sinasabi nila, tatanggapin ko ito; kung hindi ito tama, hindi na rin kailangang makipagtalo sa kanila. Kung nagbubunyag sila ng tiwaling disposisyon, titingnan ko kung kaya ba nilang tanggapin ang katotohanan. Kung kaya nilang tanggapin ang katotohanan, makikipagbahaginan ako sa kanila tungkol sa katotohanan. Kung hindi nila tatanggapin ang katotohanan, wala na akong magagawa kundi magtiis.” Hindi ba’t nilulutas niyon ang isyu? Sa ganitong paraan, kapag nakikipag-ugnayan ka sa iba’t ibang uri ng tao, magagawa mo iyon nang may pagpaparaya sa isa’t isa at pagtutulungan kayo sa isa’t isa, at mapakikisamahan mo sila nang maayos—palaging mas mabuti ito kaysa sa pagiging isang taong makitid ang isip. Ang mga taong makitid ang isip, sa isang banda, ay nagdudulot ng lubhang hindi komportableng pakiramdam sa iba, at sa kabilang banda, nabibigo silang makibagay sa anumang grupo, nagmumukha silang labis na nakabukod at wala sa lugar. Ang ilang mabait na tao ay maaawa sa iyo, at talagang gugustuhin ng lahat na tulungan ka, dahil magkakapatid kayong lahat, pero kapag lagi mong ibinubukod ang iyong sarili at nananatiling mag-isa gaya nito, hindi ba’t naiisip mo na nagmumukhang nakakaasiwa ang dating mo sa iba? (Oo.) Bakit naiiba ka sa grupo? Dahil mayroon kang ganitong depekto sa pagkatao, kaya dapat mong pagsikapan na malampasan ito at unti-unting magbago, hindi ba? (Oo.)

Pagiging Mapag-alboroto

Ang pagiging mapag-alboroto, pagiging madaling magalit—sa anong aspekto ito nabibilang? (Isang depekto ng pagkatao.) Maaari ding tawagin na pagiging madaling magalit ang pagiging mapag-alboroto—itinuturing ba ito na depekto ng pagkatao? (Hindi.) Paano ito dapat tingnan? Itinatago ng isang taong hindi mapag-alboroto ang kanyang masamang hangad sa likod ng isang ngiti, palaging nagsasalita nang malumanay at palakaibigan, hindi kailanman nakikipagtalo sa sinuman, at palaging sinasabi ang gustong marinig ng iba—mabuti ba ito? (Hindi.) Kung may magsasabi na magaspang ang taong ito, sasabihin niya, “Ang pagiging magaspang ay mabuti; ang mga taong magaspang ay hindi nagdudulot ng gulo.” Kung may magsasabi na kalbo siya, sasabihin niya, “Ang pagiging kalbo ay mabuti; matatalino ang mga taong kalbo.” Ibig sabihin, kahit ano pa ang sabihin ng iba o paano man sila tratuhin ng iba, hindi sila kailanman mawawalan ng pasensiya o magagalit—mabuti ba ang ganitong uri ng tao? (Hindi.) Pagdating sa kung sinong mga tao ang talagang gusto nila, kung ano ang mga kaisipan at pananaw nila sa mabubuting tao at mabubuting bagay at masasamang tao at masasamang bagay, at kung sinasang-ayunan ba nila ang mabubuting tao at kinasusuklaman ang masasamang tao, o sinasang-ayunan ang masasamang tao at kinasusuklaman ang mabubuting tao, wala silang malilinaw na pananaw o paninindigan sa mga bagay na ito, at hindi sila nagkokomento sa anumang bagay. Ano man ang usaping kinakaharap nila, palagi nilang binabalewala ito nang nakangiti, at lubos silang madaling pakisamahan at hindi sila nagagalit. Isa ba itong merito ng pagkatao? (Hindi.) Ang pagiging hindi mapag-alboroto ay hindi isang merito ng pagkatao, kaya, isa bang depekto ng pagkatao ang pagiging mapag-alboroto? Matutukoy ba ng pagiging hindi mapag-alboroto o mapag-alboroto ng isang tao kung ano ang pagkatao niya? (Hindi.) Halimbawa, nakikita ng ilang tao ang isang tao na nagiging pabasta-basta sa kanyang tungkulin at wala silang pakialam, nakikita nila ang isang tao na nanggugulo sa gawain ng iglesia at hindi sila nagagalit; at sasabihin pa nga nila na, “Ayos lang iyan, uunlad ka rin—huwag kang magmadali. May masisidhing layunin ang Diyos para sa atin; dapat nating suklian ang pagmamahal at biyaya ng Diyos, at hindi tayo puwedeng maging pabasta-basta. Pagtuunan mo ito ng pansin sa susunod.” May ugali ba na hindi mapag-alboroto ang mga taong ito? (Mayroon.) Kapag nakakakita ang ilang tao ng isang tao na hindi nangangalaga sa mga interes ng sambahayan ng Diyos, sinasabi nila, “Maaari mo bang subukang pangalagaan ang mga interes ng sambahayan ng Diyos? Napakaganda kung maisasaalang-alang mo ang mga layunin ng Diyos. Dapat tayong maging mabubuting tao—kung hindi tayo mabubuting tao, hindi tayo magugustuhan ng Diyos. Sa paraan ng ating pag-asal, sa pinakamababa, dapat nating pangalagaan ang mga interes ng sambahayan ng Diyos—pagtuunan ito ng pansin sa hinaharap.” May ipinapakita bang pagkagalit dito? (Wala.) Hindi sila mapag-alboroto, hindi ba? May mga taong hindi kailanman nagagalit anuman ang nangyayari. Kapag nakikita nila na madalas nag-uulat ng pekeng bilang ang ilang tao para linlangin ang Itaas at ang sambahayan ng Diyos habang nangangaral ng ebanghelyo, sinasabi nila, “Kung karamihan sa mga tao ay nag-uulat ng pekeng bilang gaya nito, ito ang daloy ng gawain ng Banal na Espiritu—dapat tayong magpasakop dito!” Pinapabulaanan sila ng isang tao, sinasabing, “Ang pag-uulat ng pekeng bilang ay pagsisinungaling at panlilinlang sa Diyos; hindi ko kayang gawin iyon.” Sasagot sila, “Bakit hindi? Nag-uulat ang ibang mga tao ng pekeng bilang, magagandang balita lang ang iniuulat at hindi ang masasama. Bakit masyado kang hangal?” Kapag nakakakita sila ng mga taong nag-uulat ng pekeng bilang, natutuwa sila. Kapag nakakakita sila ng ilang tao na kumakapit sa mga prinsipyo at tumatangging mag-ulat ng pekeng bilang, nagagalit sila at nagngangalit, hinahampas nila ang mesa, at sinasabing, “Bakit hindi ka nag-uulat ng pekeng bilang? Gusto mo bang labanan ang daloy ng Banal na Espiritu? Kung hindi ka mag-uulat ng pekeng bilang, tatanggalin kita! Paaalisin kita!” Ano ang palagay mo sa pagkawala ng kanilang pasensiya sa ganitong paraan? (Masama ito.) Ito ay isang pagsabog ng buktot na galit. Ang hindi mawalan ng pasensiya kapag nararapat at arbitraryong mawalan nito kapag hindi nararapat, pagtawag sa masasamang bagay bilang makatarungan, pagtawag na daloy ng Banal na Espiritu ang pag-uulat ng pekeng bilang at labis na pagpuri dito, at maging ang pagtataguyod dito—hindi ba’t ubod ito ng sama? (Oo.) Kapag nakikita nila na may isang taong tumatangging mag‑ulat ng pekeng bilang, hinahampas nila ang mesa, nagagalit sila, at nanlilisik ang mga mata nila, gusto nilang tanggalin o paalisin ang taong ito—ito ay “dumadagundong na galit!” May “Operasyon ng Kulog” ang malaking pulang dragon; ang pagpapakita ng puwersa ng diyablong iyon ay tinatawag na “Operasyon ng Kulog,” at ito ang “dumadagundong na galit” ng mga taong ito. Kung tatanggi kang mag‑ulat ng pekeng bilang, at hinahampas nila ang mesa at pinapakawalan nila ang kanilang dumadagundong na galit laban sa iyo, sa gayong sitwasyon, maglalakas-loob ka bang kumapit sa mga prinsipyo, mag‑uulat lang ng totoong bilang at tatangging mag‑ulat ng mga pekeng bilang? Maglalakas-loob ka bang tumayo at punahin at ilantad sila, sasabihing: “Pinipilit mo ang mga tao na mag‑ulat ng pekeng bilang—isa kang diyablo! Tinatawag mo pa nga na daloy ng Banal na Espiritu ang pagsunod sa mga anticristo sa pag-uulat ng mga pekeng bilang. Hindi ba’t ito ay paglalapastangan sa Banal na Espiritu at sa Diyos? Hindi mo tinutukoy ang kaibahan ng tama at mali at nilalapastangan mo ang Banal na Espiritu, subalit iniisip mo na isa kang makatarungang anghel. Hindi mo pinahihintulutan ang sinuman na sumalungat sa hinihingi mo na mag-ulat ng pekeng bilang, at nawawalan ka pa nga ng pasensiya. Wala kang kahit katiting na pagpapahalaga sa katarungan. Bukod sa hindi mo inilalantad at kinokondena ang masasamang bagay, hinahayaan mo ring sumiklab nang todo ang galit mo sa mga kumakapit sa katotohanan at tumatangging mag‑ulat ng pekeng bilang, pinapakawalan mo pa nga ang iyong ‘dumadagundong na galit’ laban sa kanila. Hindi ba’t ito ay sadyang paggambala at panggugulo sa gawain ng sambahayan ng Diyos? Hindi ba’t ang pag-uugaling ito ay kapareho ng kalikasan ng ginagawa ng malaking pulang dragon?” Kaya, kung titingnan muli kung ang pagiging mapag-alboroto ba ay talagang isang depekto ng pagkatao o merito ng pagkatao, hindi ito maaaring gawing pangkalahatan. Depende ito sa kung anong mga sitwasyon ang nagsasanhing mawalan ng pasensiya ang isang tao at sa anong mga sitwasyon sila hindi nawawalan ng pasensiya, pati na sa kung bakit karaniwan na mapag-alboroto ang taong iyon. Depende ito sa kung ano ang hinahangad ng taong iyon, kung mayroon bang mga prinsipyo sa kanyang sariling asal ang taong iyon, at kung ano mismo ang saloobin niya sa katotohanan, pati na ang saloobin niya sa Diyos, sa gawain ng Diyos, sa mga interes ng sambahayan ng Diyos, at sa gawain ng iglesia. Kung alang-alang sa pagtataguyod sa mga katotohanang prinsipyo, pangangalaga sa mga interes ng sambahayan ng Diyos, at sa pangangalaga sa gawain ng sambahayan ng Diyos, palagian siyang mapag-alboroto kapag nahaharap sa iba’t ibang masamang tao, pangyayari, at bagay, kung gayon, isa itong merito ng kanyang pagkatao. Pero kung hindi siya kailanman nabubugnot o nagagalit kapag nahaharap sa iba’t ibang masamang bagay o sa mga bagay na lumalaban sa Diyos, na para bang walang kinalaman ang mga ito sa kanya, kung gayon hindi ito isang depekto ng kanilang pagkatao—ito ay masamang pagkatao, isang ganap na kawalan ng pagpapahalaga sa katarungan, at siyempre, nabibilang ito sa kategorya ng mga tiwaling disposisyon. Kung gayon, paano dapat tingnan ang ugali? Ang pagiging hindi mapag-alboroto ng isang tao ay hindi palaging nangangahulugan na mabuti ang pagkatao niya, at ang pagiging mapag-alboroto ng isang tao ay hindi palaging nangangahulugan na masama ang pagkatao niya—nakadepende ito sa kung saan nakatuon ang kanyang pag-aalboroto. Kung ang kanyang pag-aalboroto ay nakatuon sa mga bagay na masama, madilim, at hindi umaayon sa katotohanan—kung nakatuon ito sa mga bagay na lumalabag sa mga prinsipyo ng sambahayan ng Diyos, pumipinsala sa mga interes ng sambahayan ng Diyos, at gumagambala at gumugulo sa gawain ng iglesia—at madalas siyang nagagalit at nawawalan ng pasensiya dahil sa pakiramdam ng pagkabalisa, pagkabagabag, at pag-aalala tungkol sa mga bagay na ito, kung gayon, hindi ito masamang pagkatao. Ito ay pagiging mapagsaalang-alang sa mga layunin ng Diyos, ito ay isang merito ng pagkatao. Sa kabaligtaran, kapag nahaharap sa mga negatibong bagay na ito, kung hindi siya nagpapakita ng pagkagalit, hindi kumikilos para pangalagaan ang mga interes ng sambahayan ng Diyos o ang patotoo ng Diyos, at hindi kumakapit sa mga katotohanang prinsipyo at hindi kumikilos para pigilan at limitahan ang mga bagay na ito, sa halip ay pinahihintulutan ang mga pagkagambala at kaguluhang ito na lumaki at kumalat nang walang pigil, kung gayon, bagama’t tila hindi mapag-alboroto ang gayong mga tao, sa katunayan, ubod ng sama ang karakter nila. Hindi ba’t ganito ang kaso? (Ganito nga.) Paano dapat tingnan ang isyu ng pag-aalboroto? Depende ito sa kung saan nakatuon ang pag-aalboroto ng isang tao; dapat mong tingnan kung kumusta ang karakter ng taong iyon, kung ano ang kanyang hinahangad at kung ano ang landas na tinatahak niya, at kung ano ang saloobin niya sa katotohanan, sa Diyos, sa gawain ng sambahayan ng Diyos, at sa mga interes ng sambahayan ng Diyos. Tumpak ba ang ganitong paraan ng pagtingin dito? (Oo.) Kung ang isang tao ay walang pagpapahalaga sa katarungan, pero madaling magalit, madaling sumiklab, at napakamainitin ng ulo kapag nakikisalamuha sa mga tao sa kanyang pang-araw-araw na buhay, palaging nagpupuyos sa galit, at madalas na nakikipagtalo at nakikipagpaligsahan sa iba sa maliliit na usapin, gumagamit pa nga ng maruming wika, hindi ito isang depekto ng pagkatao—ito ay ubod ng samang karakter. Kung titingnan ito sa usapin ng mga tiwaling disposisyon, malupit ang disposisyon ng taong ito, at walang sinumang nangangahas na galitin siya. Hindi siya nawawalan ng pasensiya para lang sa pangangalaga sa mga makatarungang layunin, pangangalaga sa mga positibong bagay, pagtataguyod sa mga katotohanang prinsipyo, o pangangalaga sa mga interes at gawain ng sambahayan ng Diyos, sa halip, para sa pangangalaga sa lahat ng sarili niyang mga interes, reputasyon, katayuan, banidad, mga materyal na pag-aari, pera, at iba pa. Ang pag-aalboroto ng gayong tao ay maaaring iklasipika bilang ubod ng samang karakter. Ang pag-aalboroto ay dapat tingnan batay sa sitwasyon, isinasaalang-alang kung saan nakatuon ang pag-aalboroto ng isang tao at ano ang mga intensiyon sa likod nito. Kung, upang mapangalagaan ang sarili niyang mga interes o maprotektahan ang kanyang reputasyon at katayuan, maaari talaga siyang mawalan ng pasensiya at magwala dahil lang sa isang komento, kung gayon, ubod ng sama ang karakter niya. Kung sa pangkalahatan ay lubos siyang mapagpaubaya pagdating sa mga usaping kaugnay sa kanyang mga personal na interes—halimbawa, kapag paminsan-minsang gumagawa ng mga komento ang mga tao na pumupuntirya sa kanya at medyo nakakasakit sa kanyang pride, o kapag medyo sinasamantala siya ng mga tao, kadalasan ay pinapalagpas niya ito at hindi siya nawawalan ng pasensiya—kung hindi niya binubusisi ang maliliit na bagay at kaya niyang magpaunlak habang nakikisama sa iba, subalit nawawalan siya ng pasensiya kapag may nakikita siyang isang tao na nanggagambala at nanggugulo sa gawain ng iglesia at nagdudulot ng pinsala sa mga interes ng sambahayan ng Diyos, kung gayon, hindi ito masamang karakter. Sa halip, ito ay ang pagpapahalaga sa katarungan na nararapat taglayin ng pagkatao; ito ay isang merito ng pagkatao.

Pagiging Madaling Magtampo

Ang pagiging madaling magtampo—sa anong uri ng problema ito nabibilang? (Isang depekto ng pagkatao.) Ito ay isang depekto ng pagkatao. Anong uri ng mga tao ang madaling magtampo? (Mga taong makitid ang isip.) Ang mga taong makitid ang isip, maramdamin, at ang mga bata ay pawang madaling magtampo. Kapag nahaharap sila sa maliit na isyu, agad-agad silang nagagalit, tumatangging makipag-usap sa iyo, tumatangging makita ka, at hindi sasagot sa tawag mo. May di-sadyang nasabi ka sa kanila na nakakasakit sa kanila, at nagsisimula silang magtampo, hindi ka nila pinapansin nang matagal, at kahit kapag tinatanong sila tungkol dito, wala silang anumang sinasabi. Tinatanong mo sila, “Ano ang problema? Kung may problema, lutasin natin ito. Kung may pagkakautang ako sa iyo, babawi ako. Kung may nasabi akong nakasakit sa iyo, patawad, at puwede kong gawin ang anumang kailangan mong ipagawa sa akin.” Pero nananatili pa rin silang tahimik, nagtatampo. Hindi ba’t mapanggulo ang gayong mga tao? (Oo.) Ito ay hindi normal na pagkatao. Ang mga problemang nauugnay sa pagkatao na hindi umaabot sa antas ng mga isyu patungkol sa karakter ay pawang nabibilang sa mga depekto ng pagkatao. Ang depekto ay nangangahulugan na wala sa isang tao ang isang bagay na dapat naroroon sa loob ng normal na pagkatao—ang saloobin o pamamaraan ng isang tao sa pag-asal at pangangasiwa ng mga usapin ay hindi normal o wala pa sa hustong gulang at hindi nakakatugon sa pamantayan ng katwiran para sa normal na pagkatao. Ito ay isang depekto. Ang pagiging madaling magtampo, sa isang banda, ay nakakairita sa iba, at ayaw nilang makisalamuha sa gayong mga tao. Dagdag pa rito, ang pagiging madaling magtampo ay parang batang wala pa sa hustong gulang. Sa pangkalahatan, tanging ang mga batang nasa mga sampung taong gulang ang umaasal nang ganito—walang ganitong mga pagpapamalas ang mga taong nasa hustong gulang. Kapag maganda ang ugnayan ng gayong tao sa iyo, para kayong magkakambal. Pero kapag nasira ang samahan ninyo, nagiging mapanlaban siya, nagtatampo, at tumatangging makipag-usap sa iyo, ibinabalik ang lahat ng ibinigay mo sa kanya, at tuluyan ka nang hindi kakausapin. Subalit, hindi mo alam—baka isang araw ay muli kayong magkasundo at maging magkasinglapit gaya dati. Ang mga ito ay mga pagpapamalas ng kawalan ng hustong gulang. Ang lahat ng pagpapamalas na ito ng kawalan ng hustong gulang ay tinutukoy na mga depekto ng pagkatao. Ang pagiging madaling magtampo ay isang depekto ng pagkatao. Ang mga taong madaling magtampo ang pinakamalamang na umaantala sa mga bagay-bagay kapag gumagawa ng isang tungkulin. Hindi mo kailanman nalalaman kung kailan sila magtatampo sa loob ng maraming araw dahil may sinabing isang bagay ang isang tao na nakasakit sa kanila. Gaano man kahalaga ang tungkulin, kaya nilang huminto nang walang anumang sinasabi. Maaaring isipin mo na normal pa rin nilang ginagawa ang kanilang tungkulin, pero ang totoo, matagal na pala nilang hininto ang kanilang gawain. Samakatwid, mahalaga na hindi magtalaga kahit kailan ng mahalagang gawain sa mga taong madaling magtampo, lalo na ng mga gampanin na nasa mga kritikal na yugto, dahil lubha silang sutil, palaging emosyonal, at madaling magtampo, walang pagkamakatwiran, na madaling magtutulak sa kanila na abandonahin ang kanilang gawain habang ginagawa ang kanilang tungkulin. Kung talagang kailangang sila ang gumawa ng gawaing ito o walang ibang puwedeng pumalit sa kanila, kung gayon, kapag itinatalaga sa kanila ang gawain, kailangang mayroon kang isang taong mangangasiwa sa gawain nila. Kung may ibang tao na puwedeng pumalit sa kanila, kung gayon, hindi dapat italaga sa kanila ang medyo mahalagang gawain. Halimbawa, ang ilang tao ay medyo may kakayahan at kaya nilang pangasiwaan ang gawain ng isang lider ng iglesia, pero kapag may sinabi ang isang kapatid na nakakasakit sa kanila, nagtatampo sila: “Hihinto na ako! Puwede ninyong hayaang maging lider ang sinumang gusto ninyo. Uuwi na ako para mamuhay ng sarili kong buhay—tapos na ako rito!” Sa sandaling magsimula silang magtampo, kaya nilang sukuan ang kanilang tungkulin at umalis, at walang nakakaalam kung kailan sila babalik. Maaasahan ba ang gayong mga tao? (Hindi.) Ibinubunton nila sa tungkulin at sa gawain ng iglesia ang kanilang galit, isinusuko ang kanilang tungkulin sa anumang oras. Hindi ba’t ito ay isang pagpapamalas ng kawalan ng hustong gulang? (Oo.) Ang pagtrato sa tungkulin nila at sa gawain ng iglesia na parang isa itong laro ng bata, gaya ng bahay-bahayan—iyon ay isang pagpapamalas ng kawalan ng hustong gulang. Kapag naglalaro ng bahay-bahayan ang mga bata, isa lang itong laro—kung sasama ang loob nila, hihinto sila sa paglalaro; hindi ito nakakaantala sa anumang bagay. Pero ang pagtrato sa gawain ng iglesia o tungkulin gaya ng isang batang naglalaro ng bahay-bahayan, ang paghinto kung kailan nila gusto—hindi ba’t naaantala niyon ang mga bagay-bagay? Hindi lang nito naaantala ang sarili nilang mga usapin—kung sila ay isang lider ng iglesia, naaantala ang gawain ng iglesia dahil sa kanila. Kung gumagawa sila ng isang mahalagang tungkulin, naaantala ang mahalagang tungkulin na iyon. Samakatwid, kapag pumipili ng mga taong gagamitin, kailangan mong isaalang-alang kung mayroon ba silang problema ng pagiging madaling magtampo. Kung mayroon nga silang ganitong problema, malubha ba ito? Gaano ito kalubha? Isusuko ba nila ang kanilang gawain? Kapag nagtatampo sila, magdadabog ba sila, uuwi, hihinto sa paggawa ng kanilang tungkulin, tatangging bumalik kahit sino pa ang tumawag sa kanila? Ang mga ganitong uri ng tao ay napakahirap pangasiwaan. Huwag na huwag mo silang gamitin—sila ang uri na madaling mairita. Hindi gumagana ang panunuyo sa kanila, hindi gumagana ang pagdidisiplina sa kanila, at paano ka man makipagbahaginan tungkol sa katotohanan, nahihirapan silang tanggapin ito. Kapag sila mismo ang nakapagtanto at nakaunawa rito sa kanilang sarili ay saka lang sila makakabawi at makakabalik sa normal na katwiran. Samakatwid, maliban sa pagkakaroon ng mga tiwaling disposisyon, kung marami ring depekto o kapintasan ang pagkatao ng isang tao, kung gayon, sa sandaling makatagpo siya ng isang bagay na hindi kaaya-aya, maaari itong magtulak sa kanya na maging sobrang negatibo na hindi na siya makakabawi. Kahit na mayroon siyang kaunting determinasyon at handa siyang hangarin ang katotohanan para magkamit ng kaligtasan, at kahit na mayroon siyang pag-iisip na gawin nang maayos ang kanyang tungkulin at maging pasok sa pamantayan bilang isang nilikha, kapag lumitaw ang mga suliranin o mga di-kaaya-ayang sitwasyon, hindi na siya makakasulong. Kaya naman, kung nais ng isang tao na hangarin ang katotohanan at gawin nang maayos ang kanyang tungkulin, dapat niyang hanapin ang katotohanan para lutasin ang anumang mga depekto o kapintasan na maaaring umiiral sa kanyang pagkatao. Kung hindi ka nagtataglay ng isang puso na may napakalaking pagnanais sa Diyos o kung hindi ka nananabik sa katotohanan, at hindi ka handang malagpasan ang mga depektong ito ng pagkatao o kulang ang determinasyon mo para gawin ito, kung gayon, marami kang hamon na haharapin. Kung hindi mo man lang kayang baguhin o lampasan ang mga personal na depektong ito, mas lalo pang magiging mahirap na iwaksi ang iyong tiwaling disposisyon.

Pagiging Mahilig Magsamantala

Pag-usapan naman natin ngayon ang tungkol sa pagiging “mahilig magsamantala”—anong klaseng problema ito? (Isang depekto ng pagkatao.) Isa ba itong depekto ng pagkatao? Ang pagiging mahilig magsamantala ay isang problema ng karakter. Kung ang isang tao ay nagsasamantala sa bawat sitwasyon, kahit sa isang maliit na bagay gaya ng isang gulay, piraso ng papel, o maliit na bote ng tubig, problema ito sa kanyang karakter—ubod ng sama ang karakter niya. Hindi ito depekto ng pagkatao. Naiintindihan mo ba? (Oo.) Ang gayong mga tao ay may ubod ng samang karakter at walang integridad. Kapag namimili sila sa isang tindahan, palagi nilang sinusubukang tumawad at humingi ng deskuwento. Kapag bumibili sila ng gulay sa palengke, walang katapusang nakikipagtalo sila para sa ilang sentimos lamang. Kapag tumutuloy sila sa isang hotel at nakakakita ng mga libreng gamit gaya ng mga disposable na tuwalya, sipilyo, at toothpaste, inuuwi nila ang lahat nang walang iniiwang kahit isang gamit, natatakot na mapalagpas ang anumang bagay. Sinasabi ng ilang tao, “Mahilig ba silang manamantala dahil mahirap sila?” Hindi, sadyang may ganitong uri ng karakter ang ganitong uri ng tao. Hindi kapos sa pera ang pamilya nila, pero gayumpaman, iginigiit pa rin nilang magsamantala. Pagkatapos manampalataya sa Diyos, sinasamantala pa nga ng ganitong uri ng tao ang sambahayan ng Diyos. Hindi kumakain ang ilang tao sa sariling bahay pero palagi silang pumupunta sa tahanang matutuluyan para makakain nang libre, nagkukunwaring naroon sila para tumulong sa paggawa ng mga bagay-bagay para sa tahanang matutuluyan. Palihim nilang ginagamit ang mga pag-aari ng mga kapatid. Iniiwasan nilang gamitin ang sarili nilang mga gamit at palagi nilang ginagamit ang mga pag-aari ng iba. Hindi nila sinusuot ang sarili nilang mga damit at palagi nilang sinusuot ang sa iba. Kapag may nakikita silang naglalaba, hinihiling nila rito na isabay sa paglalaba ang dalawang gamit nila at sa huli ay binibigyan nila ito ng pito o walong pirasong labahan—malinaw na ito ay pananamantala. Sadyang mayroon silang ganitong uri ng karakter. Kahit malinaw na may pera ang pamilya nila, nanghihiram pa rin sila ng pera sa mga kapatid. Kapag tinanong kung kailan nila ito babayaran, sasagot sila, “Babayaran ko ito kapag may pera na ako. Kung wala akong pera, paano ko ito mababayaran? Wala akong pera—buhay lang ang mayroon ako!” Ano ang ibig sabihin ng mga salitang ito? Malinaw na hindi nila gustong magbayad at wala talaga silang balak—gusto lang nilang magsamantala, ginagamit ang pera ng ibang mga tao para sa sarili nilang pagtatamasa at para gumastos nang gumastos. Ito ang layon nila. Kapag may nakikita silang isang tao na may biniling bagong gamit, lubha silang nagiging interesado at palagi nilang iniisip na hiramin ito. Kung kailangan ito ng may-ari at ayaw nitong ipahiram iyon, sapilitan pa rin nila itong hinihiram. Ginagamit nila ito hanggang sa maging luma o masira ito at hindi pa rin nila ito isinasauli, itinuturing itong parang pag-aari nila. Ang ganitong uri ng tao ay nagsasamantala kahit saan, nanghihiram ng mga gamit at hindi kailanman isinasauli ang mga ito. Isa ba itong depekto ng pagkatao? (Hindi.) Ito ay kawalan ng integridad at ubod ng samang karakter. Nakakita na ba kayo ng ganitong uri ng tao? (Oo.) Marami-rami silang ganito. Sabihin ninyo sa Akin, kaya bang magsagawa ng katotohanan ang ganitong uri ng tao? (Hindi.) Anong uri ng tao ang karamihan sa mga indibidwal na ito? Hindi ba’t mga tampalasan sila? Gaano man sila magsamantala ng iba, walang nararamdamang pang-uusig sa sarili ang konsensiya nila. Sabihin ninyo sa Akin, may konsensiya ba sila? (Wala.) Anong uri ng tao ang mga walang konsensiya? Huwag na nating sabihin kung mabubuti o masasamang tao ba sila—sa pinakamababa, wala silang mga pinakapangunahing pamantayan at kondisyon ng pagkatao na kinakailangan para maisagawa ang katotohanan. Pinagbahaginan natin dati na upang maisagawa ang katotohanan, sa pinakamababa, kailangang mayroong konsensiya ang isang tao. Kabilang sa konsensiya ng isang tao ang pakiramdam ng kahihiyan. Mayroon bang pakiramdam ng kahihiyan ang mga taong palaging nagsasamantala sa iba nang walang nararamdamang pang-uusig sa sarili sa kanilang konsensiya? (Wala.) Maisasagawa ba ng mga taong walang pakiramdam ng kahihiyan ang katotohanan? (Hindi.) Gumagawa sila ng kasamaan nang walang anumang nararamdaman at nang walang anumang panunumbat mula sa kanilang konsensiya. Samakatwid, ang paggawa ng mga makatarungang gawa at ang pagtahak sa tamang landas ay hindi nila gusto dahil hindi nangangailangan ng mga gayong bagay ang pagkatao nila. Ano ang mga pangangailangan nila? Ang pangangailangan nila ay ang protektahan ang sarili nilang mga interes mula sa anumang kawalan habang kinukuha rin ang mga interes ng iba at ginagamit ang mga ito para pagsilbihan ang sarili nila. Ang pagkatao nila ay walang pakiramdam ng paninisi o panunumbat sa sarili para sa gayong pag-uugali, ni pakiramdam ng kahihiyan. Kaya naman, napakahirap para sa ganitong uri ng tao na maisagawa ang katotohanan. Ang kredo nila sa pag-asal ay: Ang anumang makabubuti sa sarili nila, sa mga usapin man ng materyal o sikolohikal, ay hindi dapat isuko kahit katiting. Tungkol naman sa magaganda at mahahalagang gamit ng iba, palagi nilang gustong ariin, agawin, o sapilitan pa ngang angkinin ang mga ito. Sa sandaling magkaroon sila ng pagkakataon, aagawin nila ang magagandang gamit ng iba. Talagang hindi nila puwedeng hayaan ang sarili nila na mapalampas ang pagkakataon, at kung mapalampas nga nila ito, habang-buhay nila itong pagsisisihan. Ito ang kredo nila sa pag-asal. Dahil sila ay pinamamahalaan ng kredong ito, nakakaramdam sila ng pagkamakatarungan at kapanatagan kapag sinasamantala nila ang iba at inaangkin ang mga pakinabang ng iba bilang kanilang pag-aari, nang may matinding pakiramdam ng tagumpay. Kapag nabigo silang makapagsamantala o napalagpas nila ang pagkakataon na gawin iyon, pakiramdam nila ay nabigo sila at iniisip nilang hangal sila. Kapag nakakapagsamantala sila, maganda ang pakiramdam nila, natutuwa at panatag sila. Pero kapag nakakita sila ng pagkakataon na makapagsamantala pero hindi nila ginawa, nalulungkot sila at hindi sila mapalagay: “Kung hindi ko ito sasamantalahin, sayang lang. Kung may ibang gagawa nito, hindi ba’t lugi ako?” Tingnan ninyo—kaya bang maging isang mabuting tao ng isang taong pinamumunuan ng ganitong kredo? (Hindi.) Kapag isinasagawa ang katotohanan, kailangang bitiwan ng mga tao ang maraming bagay, tulad ng kanilang pinahahalagahang pakiramdam ng pride, katayuan, at iba pang mga sikolohikal na bagay, pati na ang ilang materyal na bagay. Ang lahat ng ito ay kinapapalooban ng mga personal na interes, at ang pagsasagawa sa katotohanan ay nangangailangan na maghimagsik ang mga tao laban sa mga bagay na ito, at lagpasan, iwaksi, at bitiwan ang mga ito. Ang mga taong mahilig magsamantala ay hindi talaga kayang gawin ang alinman dito. Hindi nila kayang bitiwan ang kanilang pride o katayuan, at lalong hindi nila kayang isuko ang anumang materyal na mga interes. Kapag isinasagawa ang katotohanan, hindi nila kayang gawin ang alinman dito. Kung gayon, kaya ba nilang isagawa ang katotohanan? (Hindi.) Samakatwid, lubhang mahirap para sa kanila na isagawa ang katotohanan. Gusto nilang angkinin ang lahat ng sikolohikal at materyal na magagandang bagay at kailanman ay hindi kayang bitiwan ang mga ito, na direktang sumasalungat at lumalabag sa mga prinsipyo ng pagsasagawa sa katotohanan. Iyon ang dahilan kung bakit hindi nila kayang isagawa ang katotohanan. Tingnan na lang ninyo ang mga talagang mahilig magsamantala—gaano sila katindi? Kapag bumibisita sa tahanan ng iba, sinisiguro pa nga nila na makainom ng kaunting tubig ng mga ito at kumain ng kaunting pagkain ng mga ito bago umalis. Sabihin ninyo sa Akin, kaya bang isagawa ng mga taong may ganitong uri ng karakter ang katotohanan? (Hindi.) Ang pamantayan nila sa pagsukat sa lahat ng bagay ay nakabatay sa prinsipyo ng kung makakapagsamantala ba sila at makakapagkamit ng mga pakinabang. Ang personal na pakinabang ang prinsipyo ng pagsukat nila sa lahat ng bagay. Ang kanilang sariling asal ay nakatuon lamang sa pagsasamantala sa iba. Basta’t hindi sila nalulugi at nakakapagsamantala sila, pakiramdam nila ay sulit ito. Naniniwala sila na sa pag-asal, dapat makapagsamantala ang isang tao, at na matalino at mautak lamang ang isang tao kung madalas siyang nakakapagsamantala—kung hindi marunong magsamantala ang isang tao, hangal ang taong iyon! Ang pamantayan nila sa sariling asal ay ang magsamantala lang at hindi kailanman tumanggap ng mga pagkalugi. Ginagawa nilang pamantayan sa pag-asal ang ganitong pakikitungo—kaya ba nilang isagawa ang katotohanan? (Hindi.) Mayroon bang anumang puwang sa puso nila ang katotohanan? May kapangyarihan ba ito sa puso nila? (Wala.) Kung gayon, anong mga katotohanan ang kaya nilang isagawa? (Wala talaga.) Wala talaga silang maisagawang anumang mga katotohanan—masyadong mababa ang karakter nila, na nagiging dahilan para hamakin sila ng iba. May ilang tao na gumagawa ng tungkulin sa sambahayan ng Diyos; nagbibigay ang sambahayan ng Diyos ng ilang gamit para sa kanilang pang-araw-araw na paggamit, at madalas silang humihingi ng dagdag pa gamit ang dahilan na naubusan na raw sila, samantalang ang totoo ay may kaunti pang natitira sa kanila. Bakit palagi silang humihingi ng dagdag pa? Iniisip nila, “Kung hindi ko sasamantalahin ito at may ibang magsasamantala, hindi ba’t ako ang malulugi?” Tingnan ninyo—anong uri ng karakter ito? Ang pamantayang ginagamit ng ganitong uri ng tao sa pagsukat sa lahat ng bagay ay nakabatay sa prinsipyo ng kung makakapagsamantala ba siya at makakapagkamit ng mga pakinabang. Ang puso niya ay ganap na nilalamon ng mga pag-iisip tungkol sa mga interes. Gaano ka man makipagbahaginan sa kanya tungkol sa mga positibong bagay o sa katotohanan, tumatanggi siyang tanggapin ito, na walang kinalaman sa kakayahan niya o sa kung nakakaunawa ba siya—sadyang may problema sa kredo niya sa kung paano siya umasal. Ganap na hindi niya tatanggapin o isasagawa ang mga positibong bagay, ni hindi siya susunod sa mga katotohanang prinsipyo. Lubhang mababa ang karakter niya. Sabihin ninyo sa Akin, kinakailangan bang makipagbahaginan tungkol sa katotohanan sa ganitong uri ng tao? (Hindi.) Bakit hindi? (Dahil hindi niya kailanman isasagawa ang katotohanan.) Wala siyang pakiramdam ng konsensiya sa kanyang pagkatao at hindi siya nagtataglay ng mga batayang kondisyon para sa pagsasagawa sa katotohanan. Ang puso niya ay nakatuon lang sa pagsasamantala at pagkakamit ng mga pakinabang. Maaaring sabihin na ang ganitong uri ng tao ay sadyang hindi karapat‑dapat na makarinig sa katotohanan at hindi karapat-dapat makinig sa mga sermon tungkol sa pagtatamo ng kaligtasan. Kita ninyo, hindi ninyo lubos na naunawaan kung anong uri ng problema ang pagkahilig na magsamantala, hindi ba? Inakala pa nga ninyo na isa itong depekto ng pagkatao. Isa ba itong depekto ng pagkatao? (Hindi.) Nauunawaan na ninyo ngayon, hindi ba? Anong uri ng problema ito? (Isa itong problema ng karakter—mababa ang karakter ng ganitong uri ng tao.)

Tendensiya na Magkawanggawa

Pag-usapan naman natin ngayon ang tendensiya na magkawanggawa. Kung walang mga motibo sa likod ng tendensiya ng isang tao na magkawanggawa, at isa lang itong pag-uugali o karaniwang kaugalian sa kanyang pang-araw-araw na buhay, dapat ituring ang tendensiyang ito na magkawanggawa bilang isang merito ng pagkatao. Ang pagbibigay, kahit papaano, ay mas mabuti kaysa sa pagtanggap. Sa pinakamababa, ang isang taong may tendensiyang magkawanggawa ay may pusong nakikisimpatiya sa iba, at may isang elemento ng kabutihan sa kanyang pagkatao, at hindi siya kuripot at hindi niya masyadong binibigyang-importansiya ang mga materyal na bagay. Higit pa rito, kapag nagtataglay siya ng medyo masaganang mga materyal na bagay, ipapamigay niya ang mga sobrang gamit, o iyong mga hindi na niya nagagamit pero nababagay na gamitin ng iba, ginagawang medyo mas maginhawa at komportable ang buhay ng mga tao. Batay sa motibo sa likod ng mga kilos na ito, sa pinakamababa, ang mga taong may tendensiyang magkawanggawa ay may mabait na pagkatao, at nagpapakita sila ng mga esensiyal na pagpapamalas ng pakikisimpatiya at pagkahabag sa iba—isa itong merito ng kanilang pagkatao. Ang gayong mga tao ay mayroong medyo mabuting karakter, higit na mas mabuti kaysa sa masasamang tao na mahilig magsamantala sa iba at basta-bastang nang-aagaw ng mga pag-aari ng iba—sila ay mayroong medyo mas mataas na integridad. Nagkakawanggawa sila at tumutulong sa iba nang hindi naghahanap ng anumang kapalit, hindi naghahangad ng papuri mula sa iba o na mag-iwan ng magandang reputasyon. Ganito lang talaga ang saloobin nila sa pag-asal o ang kanilang paraan ng pamumuhay. Halimbawa, kapag nakikita nilang kulang sa damit ang isang tao, agad nilang ibinibigay ang kanilang sobrang damit para maisuot ng taong iyon. Kapag nakikita nilang mahirap ang pamilya ng ibang tao at madalas na hindi nakakakain nang sapat, ibinibigay nila sa mga ito ang ilang bigas ng kanilang pamilya para magkaroon din ng sapat na makakain ang mga ito. Kapag bumibili sila ng bagong kompyuter at nakita nilang halos hindi na magamit ang kompyuter ng iba, ibinibigay nila ang luma nilang kompyuter para magamit ng taong iyon. Nagkakawanggawa sila nang hindi naghahanap ng anumang kapalit—sadyang ganito ang karakter nila. Isa itong merito ng pagkatao at maaari ding iklasipika bilang isang pagpapamalas ng mabuting karakter. Ang pag-uugali ng may tendensiyang magkawanggawa ay hindi naman talaga masama, pero ang ilang tao, dahil may tendensiya silang magkawanggawa, ay madalas na nag-iisip, “Mabait ako, marangal ako, mapagbigay ako. Maraming buhay ng mga tao ang napabuti pagkatapos matanggap ang kawanggawa at tulong ko. Isa akong pakay ng pagliligtas ng Diyos. Kung hindi ililigtas ng Diyos ang isang tulad ko, anong uri ng tao ang ililigtas Niya?” Madalas nilang itinuturing ang sarili nila bilang “isang mabuting tao na may tendensiyang magkawanggawa.” Ipagpalagay natin na may nagsabi sa kanila, “Hindi mabuti ang pagkatao mo. Marami kang ginagawa na lumalabag sa katotohanan, at hindi mo minamahal ang katotohanan.” Pagkarinig nila rito, magagalit sila. Ano ang problema rito? Ang pamilya ng ilang tao ay medyo may-kaya, at pawang nakatanggap na ng mga pabor mula sa kanila ang mga kapatid sa paligid nila. Kaya madalas na pinag-iisipan ng mga taong iyon, “Sobrang ganda ng naging pagtrato ko sa mga taong ito sa iglesia—lahat sila ay nakatanggap ng kaunting tulong mula sa akin. Hindi ba’t may prestihiyo at katayuan ako sa puso ng mga taong ito? Hindi ba’t ako ang may pinakamahusay na kakayahan at pinakamabuting pagkatao sa iglesia? Hindi ba’t dapat akong maging lider? Hindi ba’t dapat makinig sa akin ang lahat ng kapatid?” Anong uri ng isyu ito? Hindi ba’t isa itong isyu ng mga tiwaling disposisyon? (Oo.) Dahil lamang sa mayroon silang kaunting mabuting pag-uugali, hindi na nila alam ang sarili nilang tunay na sukat; itinuturing nilang kapital ang pag-uugaling ito, palaging nagnanais na maging lider ng iglesia, at lumalaki ang kanilang ego, iniisip na sila ay katangi-tangi. Hindi nila iniuugnay sa kanilang sarili ang mga tiwaling disposisyong inilantad ng mga salita ng Diyos. Naniniwala sila na ang tendensiya nilang magkawanggawa ay nangangahulugang mabuti silang tao, na wala silang anumang mga tiwaling disposisyon, na tama ang lahat ng ginagawa nila, at na dapat silang maging lider at huwaran sa iglesia, at na dapat silang tularan ng lahat ng kapatid. Ano ang mga pagbubunyag na ito? (Mga tiwaling disposisyon.) Umabot na ito sa antas ng mga tiwaling disposisyon. Bagama’t isang merito ng pagkatao ang tendensiyang magkawanggawa, kung hinuhusgahan ng isang tao ang sarili niya bilang isang mabuting tao na tiyak na maliligtas dahil dito, tama ba ang ganitong uri ng kaisipan at pananaw? Itinuturing niya ang kanyang mabuting pag-uugali ng may tendensiyang magkawanggawa bilang pagkakaroon niya ng mabuting karakter at marangal na integridad, at itinuturing pa nga itong pagsasagawa sa katotohanan at pagpapasakop sa Diyos. Isa itong mabigat na pagkakamali. Ito ay kayabangan at pag-aakalang mas matuwid kaysa sa iba, at ganap na kawalan ng kamalayan sa sarili. Ang tendensiya ng pagkakawanggawa ay masasabing isang mabuting pag-uugali. Sa pinakamainam, ang taong may tendensiyang magkawanggawa ay mayroong medyo mabuting karakter, higit na mas mabuti kaysa sa mga mahilig magsamantala. Gayumpaman, hindi mo puwedeng sabihin na mabuti kang tao, na wala kang mga tiwaling disposisyon at na nagtataglay ka ng katotohanang realidad, at na kalipikado kang maging lider ng iglesia at mangibabaw sa iba at magbigay ng mga utos, dahil lamang sa mayroon ka nitong mabuting pag-uugali ng tendensiyang magkawanggawa. Ito ay isang mayabang na disposisyon. Bagama’t may tendensiya kang magkawanggawa at tumulong sa iba—gumagawa ng ilan sa mabubuting kilos na ito—na isang merito ng pagkatao, hindi nito pinatutunayan na wala kang mga tiwaling disposisyon. Kung itinuturing mong parang kapital ang tendensiya mong magkawanggawa at tumulong sa iba at nagkakaroon ka ng ambisyon na maging lider ng iglesia at itinataas mo ang sarili mo sa iba, isa itong isyu ng mga tiwaling disposisyon. Nakikita mo na ba ngayon ang pagkakaiba? Ang pagkakaroon ng mabuting karakter ay hindi nangangahulugan na walang mga tiwaling disposisyon ang isang tao. Sa pangkalahatan, ang ilang tao ay nakikipag-ugnayan at nakikisalamuha sa iba nang medyo maayos—hindi nila sinasamantala ang iba at nagkakawanggawa pa nga sila at tumutulong sa iba—mayroon silang ilang merito ng pagkatao. Gayumpaman, pagkatapos gumugol ng ilang panahon kasama sila, natutuklasan mo na labis silang mayabang, na mahilig silang magmalaki, at na kung minsan pa nga ay nagsisinungaling sila at labis silang mapanlinlang. Kung pupunahin mo sila, tatanggi silang tanggapin ito at medyo malupit sila, hinahampas pa nga nila ang mesa at sinasabing, “Nananampalataya ako sa Diyos sa loob ng napakaraming taon—sino ba ang hindi nakatanggap ng kawanggawa mula sa akin? Tanungin ninyo ang mga kapatid—mayroon ba akong sinumang sinamantala? Pininsala o sinaktan ko ba ang sinuman?” Isa ka bang mabuting tao kung hindi ka nakapaminsala ng iba? Hindi ba’t ang hindi pamiminsala sa iba ay ang pinakamaliit na dapat gawin ng isang tao? Anong katwiran ang mayroon ka para maging mapagmalaki? Ang hindi makapaminsala o makapanakit ng iba ang nararapat gawin ng isang tao—hindi ito kapital. Ang hindi pagsasamantala sa iba ay hindi nangangahulugan na naisasagawa mo ang katotohanan at nakakapagpasakop ka sa Diyos. Dapat kang matutong magnilay sa sarili mo at dapat magawa mong tanggapin ang pamumuna at tulong ng iba—saka ka lamang magiging isang taong may katwiran. Pinupungusan ka ngayon dahil nagbunyag ka ng tiwaling disposisyon at hindi umaayon sa katotohanan ang mga kilos mo. Hindi ito pagtatatwa sa katunayan na isang positibong bagay ang iyong mabuting pag-uugali ng tendensiyang magkawanggawa, o pagtatatwa sa iyong karakter. Sa halip, isinasagawa ang pagpupungos at paglalantad dahil nakagawa ka ng pagkakamali at lumabag ka sa mga katotohanang prinsipyo. Kung kaya mo itong tanggapin, isa kang tao na nagmamahal sa katotohanan at kayang isagawa ang katotohanan. Kung hindi mo ito tatanggapin, ang tendensiya mo na magkawanggawa, sa pinakamainam, ay isang merito ng pagkatao. Pero dahil nangingibabaw ang kayabangan, kalupitan, at kabuktutan sa loob ng iyong mga tiwaling disposisyon, hindi mo kayang tanggapin ang katotohanan, at kaya ikaw ay lubusang mababang-uri at walang kuwenta. Kapag nahaharap sa pagpupungos, ang ganitong uri ng mga tao ay gumagawa ng malaking eksena, nagkukuwento tungkol sa kanilang mga kalipikasyon, at ipinangangalandakan ang kaunting mabuting pag-uugali nila. Umaasal sila na parang mga baliw na aso, nagwawala. Ang katiting na magandang imahe na mayroon sila ay ganap na naglalaho, at lubusang nalalantad ang kanilang kalikasan. Malinaw itong nakikita ng lahat at sinasabi, “Ang taong ito ay mayroong malubhang tiwaling disposisyon—isa siyang masamang tao, palaaway siya! Buti na lang at hindi siya napili bilang lider ng iglesia. Kung naging lider siya ng iglesia, hindi niya makakayanan ang kahit katiting na pamumuna—kung may magtatangkang magtanggal sa kanya, hinding-hindi niya tatantanan ang taong iyon at makikipaglaban siya hanggang kamatayan. Labis na mapaminsala iyon!” Kung titingnan mo lang ang isang mabuting pag-uugali nila o ang isang kalidad ng pagkatao nila, sadyang hindi mo makikita kung ano ang kanilang mga tiwaling disposisyon, kung ano ang saloobin nila sa katotohanan, o kung kaya ba nilang magpasakop sa katotohanan. Kapag nagbubunyag sila ng tiwaling disposisyon at pagkatapos ay sumasailalim sila sa paglalantad at pagpupungos, unti-unting lilitaw at malalantad ang saloobin nila sa katotohanan. Samakatwid, hindi ganap na matutukoy ng karakter ng isang tao, o ng mga merito at pagkukulang ng kanyang pagkatao, kung tinatanggap ba niya ang katotohanan. Kung titingnan ang kanyang karakter o ang mga merito at pagkukulang ng kanyang pagkatao, imposible ring makita kung ano ang saloobin niya sa katotohanan. Kapag nagbubunyag siya ng tiwaling disposisyon, o kapag nahaharap siya sa paglalantad at pagpupungos, saka lang mabubunyag ang saloobin niya tungkol sa katotohanan, at saka lang malalaman kung minamahal ba niya ang katotohanan, kung kaya ba niyang isagawa ang katotohanan, at kung gaano kalaki ang pag-asa niya na mailigtas sa huli. Mula sa tendensiya ng gayong mga tao na magkawanggawa at tumulong sa iba, makikita mo kung anong mga merito at depekto ng pagkatao ang mayroon sila. Pagkatapos, mula sa sunod-sunod nilang mga problema—gaya ng pagiging mayabang at mapagmagaling nila, at pagnanais na maging lider at mangibabaw sa iba dahil lang sa tendensiya nilang magkawanggawa at tumulong sa iba—malinaw mong makikita ang saloobin nila sa katotohanan; at batay sa saloobin nila sa katotohanan, malinaw mong makikita kung makakamit ba nila ang kaligtasan. Sa pamamagitan ng mga pag-uugaling ito, makikilatis mo ang mga merito at pagkukulang ng kanilang pagkatao, makikilatis ang kanilang karakter, at kasabay nito ay matututunan mong tukuyin ang kaibahan sa pagitan ng pagkatao at ng isang tiwaling disposisyon, pero hindi mo ganap na matutukoy kung maliligtas ba sila sa huli o kung ano ang magiging katapusan nila. Ang paghusga kung maliligtas ba ang isang tao ay medyo mas masalimuot—kailangan mo ring tingnan kung kaya ba niyang tanggapin ang katotohanan, magnilay sa sarili, at magkaroon ng taos-pusong pagsisisi kapag nagbubunyag siya ng tiwaling disposisyon; dapat itong husgahan batay sa mga aspektong ito.

Pagkahilig na Makihalubilo at Pagiging Mapagsarili

Ang pagkahilig na makihalubilo—anong aspekto ito? (Isang likas na kondisyon.) Isa itong likas na kondisyon, isang pamamaraan ng mga makamundong pakikitungo habang kasama ang mga grupo ng mga tao. Ang ilang tao ay nasisiyahan sa pakikisalamuha sa iba, hinding-hindi sila napapagod dito, at anuman ang personalidad ng ibang mga tao, kaya nila at handa silang makisalamuha sa mga ito. Gayumpaman, may ilang tao na mas gustong umiwas sa karamihan at ayaw makisalamuha. Mayroon itong partikular na kaugnayan sa likas na personalidad ng isang tao. Kapag may kinalaman ito sa personalidad, tiyak na may kinalaman ito sa mga likas na kondisyon. Ang pagkahilig na makihalubilo ay nauugnay sa personalidad ng isang tao; wala itong kinalaman sa mga merito o mga pagkukulang ng pagkatao, at siyempre, wala itong kinalaman sa anumang tiwaling disposisyon. Ito ay isang medyo simpleng pagpapamalas. Ang pagiging mapagsarili—sa anong aspekto naman ito nabibilang? (Parte ito ng personalidad ng isang tao simula nang ipanganak siya.) (Isa itong depekto ng pagkatao.) Mayroong kaunting pagkakaiba ng opinyon dito—kaya, anong uri nga ba ng isyu ang pagiging mapagsarili? (Ipinapahiwatig ng pagiging mapagsarili na hindi mabuti ang personalidad ng isang tao.) Ang pagkakaroon ng hindi mabuting personalidad ay isang depekto ng pagkatao. Ang personalidad mismo ay isa ring aspekto ng mga likas na kondisyon ng isang tao, kaya ang katangiang ito ng pagiging mapagsarili ay parehong isang likas na kondisyon at isang depekto ng pagkatao. Hindi ito nabibilang sa isang tiwaling disposisyon at walang kinalaman dito ang sariling asal ng isang tao. Ang pagiging mapagsarili ay nangangahulugan ng palaging pag-iwas sa mga tao, pag-ayaw na ipagbigay-alam ang sariling mga kaisipan sa iba, pagiging mas gustong gumawa ng mga bagay-bagay nang mag-isa, pag-ayaw na makihalubilo sa iba, at pag-ayaw na manirahan kasama ang mga tao. Gusto lang ng gayong mga tao na manatili sa isang kapaligiran na nag-iisa sila o sa isang sulok. Kapag maraming tao, ayaw nilang magsalita. Hindi sila mahusay sa pakikipag-usap sa iba. Kapag nakikipag-usap nga sila sa iba, nababalisa at natataranta sila, o humahantong sila sa mga kahiya-hiya at nakakaasiwang sitwasyon. Isa itong isyu sa personalidad sa loob ng mga likas na kondisyon at, siyempre, isa rin itong depekto ng pagkatao, tama ba? (Tama.)

Pagiging Matatakutin at Pagiging Mapangahas

Ngayon tingnan naman natin ang pagiging matatakutin—anong uri ng isyu ito? (Isang likas na kondisyon.) (Isang depekto ng pagkatao.) Isa itong likas na kondisyon at isa ring depekto ng pagkatao. Sabihin mo sa Akin, ano ang ibig sabihin ng pagiging matatakutin? Ang pagiging takot na lumabas sa gabi, takot sa mga daga, alupihan, at alakdan, gayundin ang pagiging takot na malagay sa gulo at pag-ayaw na humarap sa mga komplikadong isyu—lahat ng ito ay mga pagpapamalas ng pagiging matatakutin. Ang ilang tao ay nawawalan ng malay dahil sa sindak kapag nakakakita sila ng ahas. May ilan naman na nanginginig ang buong katawan sa sobrang takot kapag nababalitaan nila ang tungkol sa isang aksidente sa kotse. Ang ilang tao, pagkarinig na inuusig ang mga mananampalataya sa Diyos at maaaring arestuhin, sentensiyahan, at ikulong ang mga ito, ay sobrang natatakot na hindi na sila naglalakas-loob na manampalataya. Mayroon ding mga hindi nangangahas na sumakay sa mga roller coaster. Ang gayong mga tao ay hindi nangangahas na sumali sa o sumubok ng kahit anong bagay kung mayroong kahit maliit na bagay na hindi nila nakikilatis o kung isa itong bagay na hindi pa nila nagawa dati. Bukod sa hindi sila nangangahas na sumubok ng mapanganib na gawain o ng mga mapanganib na aktibidad, natatakot din sila na gumawa ng mga bagay na dapat gawin ng mga normal na tao sa pang-araw-araw na buhay. Halimbawa, kapag sinabihan silang mag‑aral na magmaneho, sasagot sila, “Hindi ako naglalakas-loob na magmaneho. Napakaraming kotse sa kalsada, at napakabilis nilang magpatakbo—paano kung mabangga ako?” Sasabihin naman ng isa, “Bakit ba palagi kang nag-aalala na mabangga? Hindi ba puwedeng mas mag-ingat ka na lang kapag nagmamaneho?” Pero natatakot pa rin sila: “Kapag umandar na ang kotse, hindi ko na ito kontrolado. Kung talagang may mangyayaring banggaan, walang makakakontrol niyon!” Palaging nasa negatibong direksiyon ang pag-iisip nila, kaya wala silang anumang nagagawa. Ang pagiging matatakutin ay isang likas na kondisyon, at isa rin itong depekto ng pagkatao. Ang mga taong matatakutin ay sobrang maingat at metikuloso sa lahat ng ginagawa nila. Kadalasang hindi sila gumagawa ng malalaking pagkakamali o ng malalaking maling gawain. Pero mula sa anumang perspektiba, hindi ito maituturing na merito—isa itong depekto ng pagkatao. Paano naman ang pagiging mapangahas? Anong mga termino ang karaniwang nauugnay sa pagiging mapangahas? (Ang pagiging hangal na mapangahas, pagkilos nang walang ingat dahil sa kapangahasan.) Ang “pagkilos nang walang ingat dahil sa kapangahasan,” “pagiging lubhang mapangahas,” at “pagiging walang sinasanto” ay pawang tumutukoy sa pagiging mapangahas. Kaya, mabuti ba ang pagiging mapangahas o hindi? (Depende ito sa usapin.) Nakadepende ito sa sitwasyon at sa kung anong uri ng tao sila. Kung titingnan mula sa perspektiba ng pagkatao, ang pagiging mapangahas ay hindi maikaklasipika bilang isang merito o pagkukulang—ikakategorya natin ito bilang isang likas na kondisyon. Dapat isaalang-alang ang kapangahasan ng isang tao batay sa usapin; dagdag pa rito, kailangan mong tingnan kung mayroon ba siyang mga hangganan sa paggawa ng mga bagay-bagay at kung ano ang karakter niya. Kung masama ang karakter niya, ang kapangahasan ay maaaring magtulak sa kanya na lumabag sa batas, gumawa ng kasamaan, at gumawa ng mga krimen, magsamantala, makinabang sa maling paraan, at manggantso at mandaya sa iba kahit saan. Kung may mag-aalok sa kanya ng pera para gumawa ng masamang gawain, kaya niyang gawin iyon. Upang makapagsamantala, nangangahas siyang gawin ang anumang masamang gawa, nang hindi iniisip ang mga kahihinatnan o isinasaalang-alang ang iba. Mabuti ba ang ganitong pagkilos nang walang ingat dahil sa kapangahasan? (Hindi.) Ang ilang tao ay nanlilinlang ng iba sa lahat ng dako alang-alang sa kanilang negosyo. Ilegal ang negosyong pinapatakbo nila—isa lang itong kompanya sa papel na walang tunay na operasyon. Pero dahil sa kanilang kapangahasan na sinamahan ng kanilang abilidad na manlinlang, pansamantala silang yumayaman, tumitira sa mga villa, at nagmamaneho ng sedan—nagtatamasa sila ng napakagandang buhay, pero ang pera at mga materyal na pag-aaring tinatamasa nila ay pawang natamo lahat sa pamamagitan ng panlilinlang bilang resulta ng kanilang kapangahasan. Mabuting bagay ba ito? Sabihin mo sa Akin, mabuti ba ang ganitong kapangahasan? (Hindi.) Kung gayon, pagdating sa mga taong mapangahas, kailangan mong tingnan ang landas na tinatahak nila. Kung nangangahas silang manggantso at mandaya sa iba dahil sa kanilang kapangahasan, gumagawa sila ng malaking kasamaan. Habang mas nanlilinlang at mas nagsasamantala ka ng ibang tao, mas mabigat ang parusang matatanggap mo sa hinaharap, hindi ba? Hindi ba’t nagdudulot ito ng kalamidad? (Oo.) Kung matatakutin ka at gusto mong manggantso at mandaya ng iba, makikibahagi ka sa medyo mas kaunting panlilinlang, at magiging mas magaan ang parusang matatanggap mo sa hinaharap. Kaya, para sa mga taong hindi naglalakad sa tamang landas, mas mabuti ba para sa kanila na maging medyo matatakutin o medyo mapangahas? (Medyo mas mabuti ang maging medyo matatakutin.) Para sa mga taong ito na hindi tumatahak sa tamang landas, na may kakayahang manggantso at mandaya ng iba, na nagbabalewala sa batas at palaging naghahanap ng mga butas sa batas na malulusutan para sa mabilisang kita, at na kayang lumabag sa batas anumang oras, ang kapangahasan ay isang kalamidad—isa itong depekto at isang kahinaan sa kanilang pagkatao. Ang pagiging matatakutin, sa kabilang banda, ay nagiging isang mabuting bagay—isa pa nga itong pananggalang para sa kanila. Kumikita ng kaunting pera ang mga matatakuting tao para matustusan nila ang mga pangunahing pangangailangan ng kanilang pamilya at ng kanilang sarili, at nagtatamasa rin sila ng kaunting luho, at hanggang doon lang sila. Magiging mas magaan ang parusang matatanggap nila sa hinaharap. Ang mga taong mapangahas ay naglalakas-loob na walang-ingat na gumawa ng mga maling gawa, at nandaraya at nanggagantso ng iba, kinukuha ang pag-aari ng iba para sila mismo ay mas maraming matamasa. Sinasamantala nila ang iba—hindi ba’t kakailanganin nilang magbayad para dito sa hinaharap? (Oo.) Kung mayroon silang kabilang buhay, magiging mabigat ang parusang matatanggap nila roon—baka nga hindi nila magawang bayaran ito nang buo sa loob ng isa o dalawang buhay. Ginugugol ng ilang tao ang buong buhay nila sa pagpapatakbo ng restawran o negosyo, kumikita ng isa o dalawang milyon, o sampu-sampung milyon pa nga sa mga asset, pero hindi nila mismo natatamasa ang alinman dito dahil nagagamit ang lahat sa pagbabayad ng utang. Kahit pagdating ng panahon na nasa mga setenta o otsenta anyos na sila, hindi pa rin sila natatapos sa pagbabayad ng utang. Ano ang nangyayari dito? Ito ay retribusyong may kinalaman sa sanhi—marahil dahil sa kanilang mga nakaraang buhay, napakarami nilang kinuha mula sa iba dahil sa kasakiman, kaya nagbabayad sila ng mga utang sa loob ng ilang buhay na ito. Hindi ba’t, sa nakaraan nilang buhay, sobra silang sakim, sobrang mapangahas, at labis-labis na nagsamantala sa iba, na nagreresulta sa retribusyon sa kasalukuyan nilang buhay? (Oo.) Para sa mga taong hindi tumatahak sa tamang landas, ang pagiging medyo matatakutin ay isang pananggalang para sa kanila, samantalang ang kapangahasan ay isang masamang palatandaan.

Kung tumatahak sa tamang landas ang isang tao, mabuting bagay ba ang kapangahasan? (Oo.) Ano ang mabuti rito? (Kung mapangahas siya, kaya pa rin niyang magpursigi sa pananampalataya sa Diyos kapag nahaharap sa pag-uusig.) Ang kapangahasang ito ay hindi lang tumutukoy sa tapang ng laman. Kung ito ay ang uri ng kapangahasan na tapang ng laman, ito ay kawalang-ingat at pagpapadalos-dalos—medyo pabigla-bigla at bulag ito. Halimbawa, kung mapangahas ka, at naaresto ka dahil sa pananampalataya sa Diyos, matatakot ka ba na mapahirapan? Matatakot ka ba sa kamatayan? Matatakot ka ba na makulong sa loob ng dalawampu o tatlumpung taon? Kung matatakot ka, ang sinasabi mo na, “Hindi ako natatakot” nang magsimula kang manampalataya sa Diyos ay kawalang-ingat, hindi tunay na kapangahasan. Anong pagpapamalas ang hindi kawalang-ingat? Ito ay na, kapag nagsimula kang manampalataya sa Diyos, mayroon kang partikular na tapang, pero mayroon ka ring tunay na pananalig. Ano ang tinutukoy ng tunay na pananalig na ito? Nangangahulugan ito na sa pananampalataya sa Diyos, mayroon kang determinasyon: “Kung uusigin, aarestuhin, at pahihirapan ako dahil sa pananampalataya sa Diyos, kailangan kong maging handa na ialay ang buhay ko. Paano man ako pahirapan at gaano man kasaklap, hindi ko ipagkakanulo ang iglesia o hindi ako magiging isang Hudas—hindi ako natatakot sa kamatayan!” Ito ay isang aspekto. Ang isa pang aspekto ay na, kung tunay kang naaresto at inusig, at binabantaan ka ng malaking pulang dragon para ipagkanulo mo ang iglesia, nakikilatis mo ang mga pakana ni Satanas, at hindi ka nalilimitahan nito, at naninindigan ka sa iyong patotoo, nagsasabing, “Ang lahat ng tungkol sa isang tao, pati ang buhay at kamatayan niya, ay nasa mga kamay ng Diyos. Hindi ako natatakot!” Hindi ito kawalang-ingat o basta lang na tapang; ito ay tunay na pananalig. Ang pagkakaroon ng ganitong tunay na pananalig at ang magawang manindigan sa iyong patotoo ay iyong merito. Ipagpalagay na wala kang tunay na pananalig at sinasabi mo lang, “Hindi ako natatakot—sa pinakamalala, kamatayan lang ito,” pero kapag nahaharap ka sa pagkakaaresto, sobra kang natatakot na naiihi ka na sa iyong pantalon. Pagkatapos maaresto, ang unang pumapasok sa isip mo ay, “Pahihirapan ba ako? Magdurusa ba ang aking laman? Kung may isang de-kuryenteng bakal na pantatak na ilalapat sa katawan ko, makakaya ko ba ito? Kung matindi ang pagpapahirap, mamamatay ba ako? Kung mamamatay ako, hindi ba ako matatandaan ng Diyos? Hindi ko ba matatamo ang kaligtasan? Kung talagang hindi ko ito makakayanan, ipagkakanulo ko ang iglesia at magiging isa akong Hudas. Kung parurusahan at wawasakin ako matapos akong maging Hudas, bahala na—kahit papaano ay hindi ako magdurusa ng pasakit ngayon.” Sa ganoong kaso, hindi ba’t nawawala ang patotoo mo? Sabihin nating binabalaan ka naman ng Partido Komunista, ginagamit ang iyong pamilya para i-blackmail ka—hindi pinahihintulutan ang mga anak mo na makapasok sa unibersidad, tinatanggihan ang mga magulang mo na makaakses sa medical insurance, ipinagkakait ang lahat ng karapatan ng iyong pamilya —kapag nagkagayon ay matatakot ka at hindi magkakaroon ng tunay na pananalig. Saan mapupunta ang tapang mo? Mapangahas ka ba talaga? Kung wala kang tunay na pananalig, ang kapangahasan mo ay kawalang-ingat lamang. Kapag mayroon kang tunay na pananalig ay saka lang tunay ang iyong tapang. Bago maaresto, kung iniisip mo na, “Hindi ako hahayaan ng Diyos na maaresto,” at nagiging mapangahas ka dahil sa kaisipang ito, hindi iyon tunay na lakas ng loob o tunay na pananalig. Ipagpalagay na, bago maaresto, napagbulayan mo na ang lahat ng ito at sinasabi mo, “Nasa mga kamay ng Diyos ang buhay at kamatayan ng isang tao. Kung talagang nais ng Diyos na kunin ang buhay ko, dapat akong magpasakop. Para naman sa hantungan ko sa hinaharap, iyon ay itinatakda ng isang salita mula sa Diyos. Paano man ako tratuhin ng Diyos at anuman ang hantungang ipinagkakaloob Niya sa akin, lahat ito ay pagiging matuwid ng Diyos, at magpapasakop ako. Kung isinasaayos ng Diyos na mamatay ako sa bilangguan, karangalan ko iyon—handa akong ialay ang buhay na ito sa Diyos. Gaano kalaking pagdurusa man ang maranasan ko, magkakaroon ako ng isang di-nagbabagong kredo, iyon ay na ipinagkakatiwala ko ang buhay ko sa mga kamay ng Diyos, at kahit paano ako pahirapan, wasakin, o dulutan ng pagpapahirap ni Satanas, hinding-hindi ako susuko rito. Hindi ako nag-aalala tungkol sa kung mamamatay ako. Kahit mamatay ako, nasa ilalim ito ng kataas-taasang kapangyarihan ng Diyos at pauna na Niya itong inorden. Pasasalamatan at pupurihin ko pa rin ang Diyos!” Ito ang uri ng pananalig na dapat mayroon ka; tanging sa gayong pananalig ka magkakaroon ng tunay na tapang. Ipagpalagay na, bago ka maaresto, bago talagang mangyari iyon sa iyo, nakilatis mo na ang mga usaping ito, mayroon kang tunay na pananalig sa Diyos, tunay na pagpapasakop sa Diyos, at isang tunay na pagkaunawa at pagtanggap sa mga usapin ng buhay at kamatayan, at kaya mong ganap na ipagkatiwala ang iyong sarili sa mga kamay ng Diyos, at kapag tunay kang naaresto at nahaharap sa posibilidad ng kamatayan, nananatiling hindi nagbabago ang mga pagkaunawang ito sa puso mo—kung gayon, hindi matitinag ang pananalig mo. Kahit ano pa ang mga sitwasyon, kung hindi nadudurog o nagagapi ang pananalig mo, palagi kang magkakaroon ng tapang. Ipagpalagay na, bago ka maaresto, bago pa man talagang mangyari iyon sa iyo, hindi mo napag-isipan nang mabuti ang mga bagay na ito at nangangarap ka lang na nag-iisip na, “Handa akong ialay ang buhay ko. Bigay ng Diyos ang buhay ko—sa pinakamalala, mamamatay ako bilang isang martir para sa Diyos!” Sa ganoong kaso, kapag pinahihirapan ka na ng malaking pulang dragon at pagkatapos ay sinesentensiyahan ka ng sampung taon na pagkakakulong, matutulala ka: “Akala ko, ang pagkamatay na ang katapusan. Kapag naging martir ako, tatandaan ako ng Diyos. Hindi ko akalain na mabibigo akong manindigan sa patotoong iyon at, sa huli ay masesentensiyahan ng sampung taon. Sampung taon—hindi iyon sampung araw o sampung buwan! Paano ko ito magagawang tiisin?” Dahil hindi mo pa napag-isipan ang mga bagay na ito dati, magiging madali bang maunawaan ang mga ito sa pagkakataong ito? Magiging medyo mahirap ito, hindi ba? (Oo.) Kapag lumilitaw ang mga paghihirap, iniisip lang ng mga tao kung paano pangasiwaan ang mga ito at kung paano makatatakas mula sa mga ito. Kung malakas ang motibasyon mo na tumakas mula sa mga paghihirap, magiging lubhang mahina ang motibasyon mong umangkop sa mga ito sa gitna ng isang mahirap na kalagayan. Samakatwid, kapag nahaharap sa mga paghihirap, nagiging napakahirap para sa iyo na magpasakop sa gayong kapaligiran. Kaya, paano dapat lutasin ang mga gayong sitwasyon? Dapat kaagad mong hanapin ang katotohanan at pag-isipan nang mabuti ang mga usaping ito; kailangan mo ring matukoy ang landas para sa kung paano mo dapat isagawa ang katotohanan. Halimbawa, kung ikukulong ka nang sampung taon, ano ang iisipin mo? “Ididiborsiyo ba ako ng misis (o mister) ko? Ilang taon na ang mga anak ko pagkatapos ng sampung taon? Hindi ko matutupad ang responsabilidad ko sa kanila—itatakwil ba nila ako at tatanggi ba silang alagaan ako sa aking pagtanda? Paano ako mabubuhay pagkatapos mapalaya? Pagkalipas ng sampung taon, matanda na ang mga magulang ko, at hindi ko matutupad ang responsabilidad ko sa kanila bilang anak—hindi ba’t gagawin ako niyon na isang hindi mabuting anak? Matatapos na ba ang gawain ng Diyos pagkatapos ng sampung taon? Wala akong anumang makakamit sa bilangguan—hindi ako makakadalo sa anumang pagtitipon, o makakapakinig sa anumang mga sermon, at hindi ko mauunawaan ang katotohanan. Hindi ba’t mapag-iiwanan na ako sa loob ng sampung taon na ito? Hindi ba’t ibig sabihin nito ay natiwalag na ako? Gugustuhin pa rin ba ako ng Diyos? Kung sasailalim ako sa pagdurusang ito, matatandaan ba ito ng Diyos? Kung hindi Niya ito matatandaan at hindi ko makakamit ang kaligtasan, hindi ba’t magiging walang saysay ang paggugol ko ng panahong ito sa bilangguan? Marami ang magbabago sa loob ng sampung taon, at wala akong makakamit habang nawawalan nang marami.” Kapag naiisip mo ang mga bagay na ito, lumilitaw ang mga paghihirap. Paano mo dapat harapin ang mga paghihirap na ito? Hindi ba’t dapat mong pag-isipan kung paano makakaraos sa bawat araw? Kung hindi mo pa napag-isipang mabuti ang mga bagay na ito at hindi ka pa nakarating sa isang punto kung saan nauunawaan mo ang katotohanan at malinaw mong nakikita ang mga usapin, kung gayon, kapag nahaharap ka sa pagkakaaresto, ang iyong buhay at kamatayan ay nakasalalay sa isang kaisipan: Ang isang sandali ng pagkamatatakutin at pagkatakot, ang iisang kaisipan o ideya, ay maaaring magsanhi na ikaw ay maging isang Hudas, na ipagkanulo mo ang iglesia, at sayangin ang lahat ng mga nauna mong pagsisikap. Kung hindi mo mapag-isipang mabuti at makilatis ang usaping ito, magiging napakahirap na hindi mag-alala tungkol sa kinabukasan at kapalaran mo, at magiging napakahirap na ipagkatiwala ang buhay at kamatayan mo sa mga kamay ng Diyos at hayaan Siya na mamatnugot ayon sa Kanyang kalooban. Kung hindi mo makilatis ang mga usapin ng buhay at kamatayan at tinataglay mo pa rin ang isang mentalidad ng pagsubok sa iyong suwerte, gustong iraos lang ang mga bagay-bagay, kung gayon, kapag sumapit sa iyo ang isang sitwasyon, ikaw ay mabubunyag. Ang lahat ng naging Hudas noong sila ay maaresto, pumipirma sa “Tatlong mga Pahayag,” ay ginawa iyon sa loob lang ng isang magdamag, at sila ay tinatakan ni Satanas ng tatak ng halimaw. Ang buhay at kamatayan ng tao ay nakasalalay minsan sa iisang kaisipan. Kung wala ang katotohanan, napakahirap malampasan ang mga krisis. Kaya, ano ang tunay na kapangahasan? Kung may natutupad ang isang tao sa pamamagitan ng pagsandig sa biglaang pagbuhos ng purong lakas, tunay na kapangahasan ba iyon? Hindi—ito ay pagiging pabigla-bigla. Ang tunay na matapang na tao ay mayroong partikular na antas ng pagkilatis sa puso niya tungkol sa maraming positibo at negatibong bagay. Kaya niyang sumang-ayon sa loob niya, tumanggap, at matatag na kumilala sa mga positibong bagay, umaabot sa punto na nakakapagpasakop siya sa katotohanan at sa kataas-taasang kapangyarihan ng Diyos. Sa ganitong paraan ka lang magkakaroon ng tunay na tapang. Kung hindi mo taglay ang mga bagay na ito sa puso mo, kahangalan lang ang kapangahasan mo—parang isang bagong panganak na guya na hindi natatakot sa tigre. Samakatwid, sa isang bansa na lumalaban sa Diyos, ang manampalataya at sumunod sa Diyos ay hindi lang nangangailangan ng tapang kundi, ang mas importante, nangangailangan ito ng pananalig. Naglalakas-loob kang manampalataya sa Diyos hindi dahil mapangahas ka, kundi dahil may pananalig ka. Sinasabi ng ilang tao, “Sa tingin ko, nananampalataya ako sa Diyos dahil lang mapangahas ako at hindi natatakot sa pang-uusig.” Maaaring tama ang pahayag na ito. Nananampalataya ka dahil sa kapangahasan, pero batay sa iyong kahangalan, kamangmangan, at kasimplehan, pinapakitaan ka ng Diyos ng espesyal na biyaya, naghahanda ng ilang kapaligiran para sa iyo, at binibigyan ka rin ng pagdidilig at panustos ng katotohanan. Sa pamamagitan nito, nakakaunawa ka at nagkakamit ng marami-raming katotohanan. Sa paglipas ng panahon, ang kapangahasan mo ay nagkakaroon ng mga elemento ng tunay na pananalig, at saka lamang lumalago ang tapang mo, at mas naglalakas-loob kang humarap sa mga kapaligiran sa hinaharap o sa pang-uusig. Kung ang isang tao ay walang tunay na pananalig at umaasa lamang sa biglaang pagbuhos ng lakas, na nagsasabing, “Naglalakas-loob akong manampalataya sa Diyos! Hindi ako natatakot sa pang-uusig o pagkakaaresto at pagkakakulong!”—hindi tatagal ang ganoong uri ng tapang. Kung walang panustos ng katotohanan, kung hindi naghahanda ang Diyos ng mga kapaligiran sa tunay na buhay para sanayin ka, para makapagsagawa ka, at para turuan ka kung paano harapin ang iba’t ibang bagay, ang katapangan mo ay puro kapangahasan lamang, at hindi ito tunay na pananalig. Nauunawaan mo ba? (Oo.) Kung tunay nga itong kapangahasan lang, ginagawa ka nitong walang ingat, hangal, at mangmang na tao. Ang ilang tao na nananampalataya sa Diyos ay mayroong mga napakasimpleng kaisipan, iniisip na tuwiran lang ang mga bagay-bagay, nang hindi inaasahan kahit kaunti kung ano ang mga panganib na kaugnay sa pagsunod sa Diyos. Pero kapag nakakatagpo sila ng mga balakid, saka lang nila napagtatanto na ang pagsunod sa Diyos ay hindi isang tuwirang usapin. Kung ang kapangahasan ng isang tao ay isang merito ng pagkatao, kung gayon, kahit papaano, siya ay simple at tuwiran, hindi komplikado, at hindi siya nag-aalala sa kung ano-ano. Pero ipagpalagay na ang kapangahasan mo ay nauudyukan ng iyong intensiyon na magtamo ng mga pagpapala, at iniisip mo, “Kung mananampalataya ka sa Diyos, makakapasok ka sa langit, magtatamo ng malalaking pagpapala, at makakatakas mula sa mga sakuna at makakaiwas sa kamatayan, kaya mananampalataya ako, anuman ang mangyari!” Sa madaling salita, ang pananampalataya mo ay bunsod ng biglaang pagbuhos ng mapangahas na purong lakas; sa simpleng paraan, hindi ito pagnanais mo na manampalataya sa Diyos; sa halip, ito ay paghabol sa mga pagpapala. Sa ganoong kaso, hindi na hihigit pa sa kapangahasan ang katapangan mo, at hindi ito maaaring iklasipika bilang isang merito ng pagkatao. Samakatwid, pagdating sa mga taong mapangahas, kailangan mong makita kung ano ang kanilang pagkataong diwa. Kung wala silang konsensiya at katwiran at may kapangahasan lang, kung gayon, maliit ang halaga nila at wala silang magagawa na anumang makabuluhan. Pero kung nagagawa nilang manampalataya sa Diyos at tanggapin ang katotohanan, may halaga ang gayong mga tao. Kung mapangahas ang isang tao pero walang abilidad na umarok, hindi makaunawa sa katotohanan, at nananampalataya lang sa Diyos alang-alang sa pagtamo ng mga pagpapala, at handa siyang talikuran ang kanyang pamilya at propesyon at hindi siya natatakot sa pang-uusig para makapagkamit ng mga pagpapala—kung gayon, hindi ito isang merito ng pagkatao, kundi isang maling kaisipan at pananaw. Umaayon ba sa mga layunin ng Diyos ang mga maling kaisipan at pananaw? (Hindi.) Kung matatakutin o mapangahas man ang isang tao ay may kinalaman sa kanyang mga likas na kondisyon at wala itong masyadong kinalaman sa diwa ng kanyang pagkatao.

Kung hindi tayo nagbahaginan tungkol sa iba’t ibang pagpapamalas ng mga likas na kondisyon, pagkatao, at mga tiwaling disposisyon, makikilatis ba ninyo ang mga ito nang kayo lang? (Marahil makikilatis namin ang mga simpleng pagpapamalas, pero hindi ang mga komplikado.) Ngayong napagbahaginan na ang kaibahan sa pagitan ng mga likas na kondisyon, pagkatao, at mga tiwaling disposisyon, kaya na ba ninyong kilatisin ang mga ito ngayon? (Medyo nakikilatis na namin ito nang mas mabuti kaysa dati.) Kung magbibigay Ako ng ilan pang hindi karaniwang halimbawa, makikilatis ba ninyo ang mga ito batay sa ibinahagi Ko? Mahirap sabihin, hindi ba? Kaya sa susunod, ipagpapatuloy natin ang pagbabahaginan tungkol sa mga isyung kaugnay sa paksang ito. Habang mas nagbabahaginan tayo, matutukoy ninyo ang ilang panuntunan sa pagkilatis ng iba’t ibang uri ng isyu. Sa usapin ng iba’t ibang pagpapamalas ng pagkatao, mga likas na kondisyon, at mga tiwaling disposisyon, sa pangkalahatan ay makikilatis ninyo ang mga pagpapamalas na napagbahaginan na. Para sa mga hindi pa napagbahaginan, tanging ang mga taong may espirituwal na pang-unawa o ang mga marunong humanap ng katotohanan ang maaaring makakilatis sa ilan sa mga ito. Ang mga may mahinang kakayahan ay maaaring mabigo at hindi magawang makilatis ang mga ito, kaya kailangan nilang mas makinig pa at mas magtanong pa. Kung hindi natin pagbabahaginan ang tungkol sa mga isyung ito, palaging mananatiling malabo ang mga ito sa inyo, at hindi rin magiging malinaw ang sasabihin ninyo; palaging magkakaroon ng puwang sa pagitan ng inyong pagkaunawa at dalisay na pagkaunawa sa katotohanan, hindi ba? (Oo.)

Ngayon ay nagbahaginan tayo tungkol sa mga usapin ng kakayahan. Makikilatis na ba ninyo ngayon kung ano ang kakayahan ng mga tao? (Halos nakikilatis na namin ito.) Kung hindi ninyo ito makilatis, huwag kayong magmadali at danasin ninyo ang mga bagay-bagay. Sa pang-araw-araw na buhay, makakaharap ninyo ang mga usaping ito. Matutong ilapat sa tunay na buhay ang mga salitang mula sa pagbabahaginan natin, paunti-unting itinutugma ang mga ito sa mga pagpapamalas ng mga tao—kinikilatis ang iyong sarili at ang iba, kinikilala ang iyong sarili at ang iba. Unti‑unti, masusukat mo ang mga bagay na ito at magkakaroon ka ng pamantayan sa paggawa nito. Lalong magiging malinaw ang mga prinsipyo sa pagtingin sa mga tao at bagay, pati na sa pag-asal at pagkilos mo. Marami na tayong napagbahaginan tungkol sa iba’t ibang aspekto ng pagkilatis sa mga likas na kondisyon, pagkatao, at mga tiwaling disposisyon. Alinmang mga pagpapamalas o alinmang mga pagbubunyag ng pagkatao ang pinagbabahaginan natin, wala sa mga ito ang hungkag na mga salita—ang lahat ng bagay na ito ay maaaring maranasan, makita, at maramdaman sa tunay na buhay. Kaya, kailangan mong matutunang tingnan ang iba’t ibang bagay at uri ng tao sa pamamagitan ng pagtutugma ng mga salita ng Diyos sa mga ito. Kapag natuto kang itugma sa tunay na buhay ang iba’t ibang kalagayan at usapin mula sa ating pagbabahaginan, saka ka lang unti-unting makakausad sa pagtingin sa mga tao at bagay, pati na sa pag-asal at pagkilos mo, magkakaroon ng tumpak na pagkaunawa sa iba’t ibang usaping nauugnay sa katotohanan, at unti‑unting makakaarok sa iba’t ibang katotohanang prinsipyo. Nauunawaan mo ba? (Oo.) Bagama’t ang mga usaping tinalakay natin ay pangunahing ginagamit para kilatisin ang iba’t ibang kalagayan at pagbubunyag na ipinapakita ng mga tao, at hindi direktang nagbibigay-kakayahan sa iyo na makaunawa at makapasok sa katotohanan, ang mga usaping ito ay pawang makakaapekto sa pag-unawa mo sa katotohanan, pati na sa iyong pagpasok sa katotohanang realidad. Samakatwid, sa mga kuru-kuro ng mga tao, bagama’t maaaring tila may kinalaman lang sa pagkatao, mga likas na kondisyon, o ilang halatang tiwaling disposisyon ang mga usaping ito, ang bawat usapin at pahayag ay nauugnay sa pagpasok ng mga tao sa katotohanan. At kaya, ang mga usaping ito ay mga bagay na dapat mong harapin sa landas ng pagpasok sa katotohanan—hindi mo puwedeng iwasan ang mga ito. Ang iba’t ibang usapin at pagpapamalas ng pagkatao, positibo man o negatibo, ay pawang mga bagay na kakaharapin at makakatagpo mo sa iba’t ibang kapaligiran sa pang-araw-araw na buhay. Kapag nahaharap sa iba’t ibang usapin, kung hindi mo makilatis ang alinman sa mga ito at ginagawa mong pangkalahatan ang lahat ng ito, tinitingnan ang mga katotohanang prinsipyo mula sa ating pagbabahaginan bilang mga regulasyon o doktrina, hinding-hindi ka makakapasok sa katotohanang realidad. Bakit ganoon? Dahil hindi mo kailanman mauunawaan kung ano ang katotohanan.

Sige, iyon na ang lahat para sa pagbabahaginan ngayong araw. Paalam!

Nobyembre 25, 2023


Paano Hangarin ang Katotohanan (9)

Ang Unang Pagsasagawa Para sa Paghahangad sa Katotohanan: Pagbitiw

Pagbitiw sa mga Hadlang sa Pagitan ng Sarili at ng Diyos at sa Pagkamapanlaban Nila sa Diyos

I. Pagbitiw sa mga Kuru-kuro at Imahinasyon ng Isang Tao Tungkol sa Diyos: Pagbitiw sa mga Kuru-kuro at Imahinasyon ng Isang Tao Tungkol sa Gawain ng Diyos

F. Hindi Binabago ng Gawain ng Diyos ang mga Likas na Kondisyon ng mga Tao; Layon Nitong Baguhin ang Kanilang mga Tiwaling Disposisyon

Sa panahong ito, medyo malawak ang saklaw ng paksa ng ating pagbabahaginan, hindi ba? (Oo.) Nakapaloob dito ang ilan pang mas partikular na isyu ng pagkatao, at pati na rin ang ilang isyu sa buhay ng tao. Noong huling pagtitipon, nagbahaginan tayo tungkol sa mga paksang may kinalaman sa kakayahan, at pagkatapos ay nagbahaginan tayo tungkol sa kung paano kilatisin ang mga likas na kondisyon, pagkatao, at mga tiwaling disposisyon. Sa kabuuan, natapos na ang pagbabahaginan natin tungkol sa paksa ng kakayahan; mula ngayon, maaari ninyong husgahan kung ano mismo ang kakayahan ng isang tao batay sa nilalamang ito. Noong nagbabahaginan tayo tungkol sa tatlong aspektong ito—mga likas na kondisyon, pagkatao, at mga tiwaling disposisyon—nagbahaginan tayo tungkol sa ilang pagpapamalas at pagbubunyag ng mga tao sa pang-araw-araw na buhay para mahusgahan kung ang mga ito ay kabilang sa kanilang mga likas na kondisyon, pagkatao, o mga tiwaling disposisyon. Sa pamamagitan ng ating pagbabahaginan tungkol sa tatlong aspekto ng mga likas na kondisyon, pagkatao, at mga tiwaling disposisyon, mayroon na ba kayong kongkretong pagkaunawa ngayon sa batayang estruktura ng mga tao bilang mga nilikha? (Mas nauunawaan na namin ito nang kaunti kaysa sa dati.) Ang dahilan kung bakit natin pinagbabahaginan ang tatlong aspekto ng mga pagpapamalas na nabubunyag sa buhay ng mga tao ay na ang nilikhang sangkatauhan ay binubuo ng mga likas na kondisyon, pagkatao, at mga tiwaling disposisyon. Isa ka mang lalaki o babae, bata ka man o matanda, anuman ang lahi mo o saang bansa ka man nakatira, sa aling panahon ka man nabubuhay, o sa kung anong uri ng kapaligirang panlipunan at pinanggalingan ka namumuhay—sa madaling salita, anuman ang iyong panlabas na hitsura—basta’t isa kang nilikhang tao, binubuo ka ng tatlong aspektong ito: mga likas na kondisyon, pagkatao, at mga tiwaling disposisyon. Sa madaling salita, ang bawat tao na kabilang sa tiwaling sangkatauhan ay binubuo ng mga likas na kondisyon, pagkatao, at ng buhay ng mga tiwaling disposisyon. Ibig sabihin, ang bawat nilikhang tao ay nagtataglay ng mga likas na kondisyon, pagkatao, at mga tiwaling disposisyon. Siyempre, ang mga likas na kondisyon ng isang tao ay inorden ng Diyos. Ang pagkatao ay bahagyang naiimpluwensiyahan ng mga likas na kondisyon, at bahagya ring nakondisyon at naimpluwensiyahan ng pagpapalaki ng pamilya, ng kapaligirang panlipunan, at ng turo ni Satanas. Samantala, ang mga tiwaling disposisyon ay mga satanikong disposisyon at satanikong kalikasan ng isang tao na bunga ng panlilihis at pagtitiwali ni Satanas. Ang tiwaling kalikasang ito ay bahagyang nagmumula sa pamilya ng isang tao, bahagyang nagmumula sa lipunan, at bahagyang nagmumula sa mga impluwensiya at pagkokondisyon na nararanasan ng isang tao sa iba’t ibang kapaligiran. Mula sa perspektibang ito, ang sinumang nilikhang tao ay hindi naman talaga anumang uri ng misteryo, dahil binubuo sila ng tatlong aspektong ito: mga likas na kondisyon, pagkatao, at mga tiwaling disposisyon. Samakatwid, ang pagkilatis sa kung anong uri ng tao ang isang tao, sa totoo lang, ay dapat madali. Kung isasantabi natin ang mga likas na kondisyong inorden at ipinagkaloob ng Diyos, ang natitira ay ang pagkilatis kung ano ang pagkatao ng isang tao at kung anong mga tiwaling disposisyon ang mayroon siya—ang mga ito ang tumutukoy kung ano ang diwa ng isang tao. Sa ganitong paraan ng pagkilatis, nagiging napakalinaw ng mga bagay-bagay. Ang pagkilatis sa diwa ng isang tao batay sa mga bagay na ito ay hindi isang mahirap na usapin. Ang pagkilatis sa ganitong paraan ay may batayan at mayroon ding pamantayan ng pagsukat.

6. Iba’t Ibang Pagpapamalas ng mga Likas na Kondisyon, ng Pagkatao, at ng mga Tiwaling Disposisyon

Noong nakaraan, inilista natin ang ilang partikular na pagpapamalas ng mga likas na kondisyon, na walang kinalaman sa mga tiwaling disposisyon. Ang mga likas na kondisyon ay ang pundasyon na sinasandalan ng mga tao para sa patuloy na pagiging buhay, at ang mga ito ang mga kondisyon na dapat taglayin ng nilikhang sangkatauhan. Ito man ay mga kondisyong nauugnay sa kapanganakan ng isang tao, gaya ng oras, kapaligiran, at lugar ng kapanganakan, o mga aspekto gaya ng hitsura, kakayahan, mga kalakasan, instinto, mga hilig at libangan, at personalidad—ang lahat ng ito ay parte ng mga likas na kondisyon ng isang tao. Ang mga likas na kondisyong ito ay hindi nagtitiwali sa mga tao, at siyempre, ang mga likas na kondisyong ito ay hindi rin naglalaman ng anumang tiwaling disposisyon. Sa pangkalahatan, ang mga likas na kondisyon ay ilang batayang kondisyon na dapat taglayin ng isang nilikhang tao para patuloy na mabuhay at mamuhay. Ang pagkatao ay tumutukoy sa kung ano ang isinasabuhay kaugnay ng konsensiya at katwiran ng normal na pagkatao, na nabubunyag mula sa isang katawan na nagtataglay ng mga likas na kondisyon. Tungkol naman sa mga tiwaling disposisyon, ito ay simple—ang mga tiwaling disposisyon ay ang resulta ng pagtiwali ni Satanas sa buhay ng katawang ito na nagtataglay ng mga likas na kondisyon at pagkatao. Medyo abstrakto ba ito? Sa pangkalahatan, ang mga nilikhang tao ay mga nilikha na pinangingibabawan ng mga tiwaling disposisyon at nagtataglay ng batayang konsensiya at katwiran ng pagkatao. Ang mga nilikhang ito ay mayroong iba’t ibang likas na kondisyon na inorden ng Diyos. Ito ang batayang estruktura ng sangkatauhang nilikha ng Diyos. Dito, mas madaling maunawaan ang mga likas na kondisyon at tiwaling disposisyon, pero maaaring medyo abstrakto ang pagkatao. Sa madaling salita, ang pagkatao ay isang natatanging katangian ng nilikhang sangkatauhan na nagbubukod sa kanila mula sa ibang mga nilalang. Ang mga nilikha, na mayroon nitong natatanging katangian, ay nagtataglay ng konsensiya at katwiran, karakter, at pati ng abilidad na makilala ang kaibahan ng tama at mali. Ang mga natatanging katangiang ito, na nagbubukod sa sangkatauhan mula sa ibang nilalang, ay bumubuo sa pagkatao. Siyempre, kabilang sa pagkataong ito ang abilidad na magpahayag gamit ang wika, ang abilidad na makilala kung ano ang tama at mali, ang abilidad na makaunawa, ang abilidad na tanggapin ang mga bagong bagay, ang abilidad na tanggapin ang mga salita ng Lumikha, at ang abilidad na tanggapin ang atas ng Diyos at pangasiwaan ang anumang usapin. Ito ay pagkatao. Ang pinakasimpleng pagkaunawa sa pagkatao ay na ito ay isang likas na katangian ng nilikhang sangkatauhan na nagbubukod sa kanila mula sa ibang mga nilalang. Ang pinakabatayang katangian ng katangiang ito ay konsensiya at katwiran. Ito ang pinakasimpleng paraan para maunawaan ito. May ilang detalye sa loob nito, tulad ng integridad at karakter na dapat taglayin ng pagkatao, ang pagtutukoy sa kaibahan ng mga positibo at negatibong bagay, at ang pagpili at pagsasagawa ng mga positibong bagay. Sa pundamental, ang mga bagay na ito ang dapat maunawaan at malaman ng mga tao tungkol sa tatlong aspekto ng mga likas na kondisyon, pagkatao, at mga tiwaling disposisyon. Naisip na ba ninyo dati ang mga isyung ito? (Hindi pa namin naisip ang mga ito dati.) Sa pagharap sa mga isyung ito sa unang pagkakataon, nauunawaan ba ninyo ang mga ito? Naaarok ba ninyo ang mga ito? (Medyo nauunawaan namin ang mga ito.) May sinuman ba na nakararamdam na masyadong malalim at medyo abstrakto ang paksang ito na pinag-uusapan natin, at gaya ng pagtatalakay ng pilosopiya ay medyo di-maarok? Batay sa mga partikular na pagpapamalas ng tatlong aspektong ito ng mga likas na kondisyon, pagkatao, at mga tiwaling disposisyon na napagbahaginan natin nitong mga nakaraang araw, hindi dapat maging abstrakto para sa inyo kung ano ang napag-usapan ngayon lang. Ang mga partikular na pagpapamalas ng tatlong aspektong ito ay dapat na nauunawaan ninyo. Dagdag pa rito, hindi ba’t dapat maging malinaw rin ang mga ugnayan sa pagitan ng tatlong aspektong ito? Ang pagkatao ay ang integridad, karakter, konsensiya, at katwiran na ibinubunyag ng isang tao batay sa pundasyon ng pagkakaroon ng mga batayang likas na kondisyon. Ang mga tiwaling disposisyon ay ang isinasabuhay sa loob ng pagkatao sa pamamagitan ng mga likas na kondisyon, at ang mga ito ang iba’t ibang disposisyong isinasabuhay ng mga tao na pinangingibabawan ng buhay na ikinikintal ni Satanas sa kanila. Sa ganitong paraan, anuman ang taglay na mga likas na kondisyon ng isang tao, ang mga ito ay ang pinakabatayang panlabas na talukab lang, samantalang ang buhay na maaaring tunay na makapangibabaw sa diwa ng isang tao ay ang mga tiwaling disposisyon na ikinintal sa kanila ni Satanas. Ibig sabihin, para makilatis kung ano ang diwa ng isang tao, tingnan ang mga disposisyong ibinubunyag niya. Kung ang mga disposisyong ibinubunyag niya ay ang mga tiwaling disposisyon ng kayabangan, pagkamatigas ng kalooban, panlilinlang, kabuktutan, o kalupitan, kung gayon, mabuti man o masama ang kanyang karakter, ang taong ito ay kay Satanas sa diwa, dahil ang buhay niya ay tiwaling disposisyon ni Satanas. Samakatwid, ang katangian ng isang tao ay nakasalalay sa buhay na taglay niya sa loob, hindi sa kanyang mga likas na kondisyon. Kung ang buhay niya ay tiwaling disposisyon ni Satanas, kung gayon, gaano man karangal o dakilang tingnan ang kanyang mga likas na kondisyon sa panlabas, siya ay kay Satanas sa diwa, at siya ay isang miyembro ng tiwaling sangkatauhan. Kung ang buhay ng isang tao ay isang buhay kung saan ang katotohanan ay ang kanyang buhay, kung gayon, gaano man kaordinaryo, kanormal, o kamukhang minamaliit ang kanyang mga likas na kondisyon sa panlabas—at kahit na may ipinapakita siyang ilang kahinaan, kakulangan, at mga depekto sa kanyang pagkatao sa panlabas—parte pa rin siya ng sangkatauhang nailigtas. Sa esensiya, siya ay nasa panig ng Diyos, at hindi kay Satanas. Nagbabago ang diwa niya. Sa sandaling magbago ang diwa niya, nagbabago rin ang kinabibilangan niya—siya ay nabibilang sa katotohanan at nasa panig ng Diyos. Samakatwid, ang salik na nagpapasya sa kinabibilangan, diwa, at huling kalalabasan ng isang tao ay hindi ang kanyang mga likas na kondisyon, at siyempre, hindi rin ganap na ang kanyang pagkatao, kundi kung ano ang buhay niya. Kung mula sa umpisa hanggang katapusan, ang buhay ng isang tao ay isang buhay kung saan ang mga tiwaling disposisyon ay ang kanyang buhay, at siya ay kay Satanas, kung gayon, ang kabibilangan niya ay kay Satanas; kung mayroon siyang katotohanan bilang ang kanyang buhay, siya ay nasa panig ng Diyos, at kaya, ang kabibilangan niya ay sa Diyos, sa magandang hantungang inihanda ng Diyos para sa sangkatauhan. Batay sa iba’t ibang pagpapamalas at sa diwa ng mga tao sa lahat ng aspekto, ano ang kasalukuyang kinabibilangan ng mga tao? Ang mga tao ay mayroon bang isang buhay na kung saan ang katotohanan ay ang kanilang buhay? (Wala.) Kung gayon, saan ba mismo nakasalalay ang diwa ng isang tao? (Sa kung ano ang mayroon siya bilang buhay niya.) Mismo; anuman ang buhay mo sa loob-loob, iyon ang diwa mo. Kung magbago ang buhay na nasa loob mo, at hindi na mga tiwaling disposisyon ang buhay mo, kundi ang katotohanan, kung gayon, pagdating sa diwa mo, ikaw ay nasa panig ng Diyos at sa katotohanan. Siyempre, hindi nagbabago ang katangian ng pagiging tao ng mga tao—tao pa rin ang mga tao, at pagdating sa kanilang katangian, sila ay mga nilikhang tao pa rin. Gayumpaman, dahil nagbago na ang buhay mo, nagbago na rin ang kinabibilangan mo. Sa pagbubuod, ang mga likas na kondisyon ay mga batayang kondisyon na bumubuo sa nilikhang sangkatauhan. Ibig sabihin, hangga’t tinatawag kang isang nilikhang tao, dapat umiral sa iyo ang mga likas na kondisyong ito—ang mga ito ang mga batayang kondisyon. Ang pagkatao ay kung ano ang ibinubunyag mula sa at isinasabuhay sa normal na pagkatao ng isang tao habang namumuhay siya sa ilalim ng kanyang mga likas na kondisyon. Ang mga tiwaling disposisyon ay ang buhay na likas sa tiwaling sangkatauhan, nakatago ito sa ilalim ng mga likas na kondisyon at sa talukab ng pagkatao. Ang mga ugnayan at pagkakaiba sa pagitan ng tatlong aspektong ito, pati na ang mga papel na ginagampanan ng bawat isa sa mga ito o ang mga silbi ng bawat isa sa mga ito sa nilikhang sangkatauhan, ay gaya mismo ng inilarawan. Noong nakaraan, nagbahaginan tayo tungkol sa ilang pagpapamalas kaugnay sa tatlong aspektong ito ng mga likas na kondisyon, pagkatao, at mga tiwaling disposisyon na ibinubunyag ng mga tao. Gayumpaman, higit na lumalagpas pa sa pinagbahaginan natin ang nilalaman kaugnay sa tatlong aspektong ito, kaya kailangan nating patuloy na magbahaginan tungkol sa paksang ito ngayon.

Pagkabulol at Pagkautal

Saan tayo huminto noong huli tungkol sa iba’t ibang pagbubunyag ng mga likas na kondisyon, pagkatao, at mga tiwaling disposisyon? Sa pagiging matatakutin at pagiging mapangahas, tama ba? (Oo.) Natapos na ang pagbabahaginang iyon. Ngayon naman, tingnan natin ang pagkabulol at pagkautal kapag nagsasalita—anong klaseng problema ito? (Isang likas na kondisyon.) Isa itong likas na kondisyon at isa rin itong uri ng pisikal na depekto. Siyempre, magkakaiba ang mga anyo ng pagkabulol. May ilang taong nabubulol na nagpapahaba ng isang pantig, samantalang may iba naman na palaging paulit-ulit sa isang pantig, inaabot ng buong araw nang hindi nakakapagbigkas ng isang kompletong pangungusap. Sa madaling salita, isa itong likas na kondisyon at siyempre, isa rin itong uri ng pisikal na depekto. Kaugnay ba rito ang isang tiwaling disposisyon? (Hindi.) Wala itong kaugnay na tiwaling disposisyon. Kung may magsasabi na, “Nauutal ka kapag nagsasalita; siguradong tuso ka!” o, “Nabubulol ka pa nga kapag nagsasalita; paanong napakayabang mo?”—tumpak ba ang mga gayong pahayag? (Hindi.) Ang pagkabulol, bilang isang depekto o kapintasan, ay walang kinalaman sa anumang aspekto ng mga tiwaling disposisyon ng isang tao. Kaya, ang pagkabulol ay isang likas na kondisyon at isang uri ng pisikal na depekto. Malinaw na wala itong kinalaman sa mga tiwaling disposisyon ng isang tao at walang anumang koneksiyon sa mga ito. May isa pang sitwasyon kaugnay sa pagkabulol: Hindi karaniwang nauutal ang ilang tao kapag nagsasalita, pero kapag tinatanong mo sila, nag-aatubili at nauudlot sila sa pagsasalita; umaabot sila ng isang buong araw para lang makapagsalita ng isang pangungusap, at hindi mo pa rin matukoy kung ano ang sinusubukan nilang sabihin. Hindi kailanman sapat na espesipiko ang kanilang pananalita, palagi na lang pinapahulaan sa iyo ang ibig nitong sabihin—anuman ang hula mo, iyon ang nagiging kahulugan. Kung hindi naman, ngumingiti na lang sila. Sa madaling salita, sadyang hindi nila direktang sinasagot ang katanungan mo. Halimbawa, tatanungin mo sila, “Saan ka galing?” Sasabihin nila: “Ako… ako… basta, naglibot-libot lang ako at …” Pagkarinig nito, hindi mo pa rin alam kung saan sila galing. O kaya, tatanungin mo sila, “Paano mo sinusuri ang kakayahan ng taong iyon?” Sasabihin nila, “Ang … kakayahan niya, eh … ang lahat, alam mo … kaming lahat … ahm … ay hindi talaga … malinaw.” Bakit sila nagsasalita sa gayong paraan na pahinto-hinto at paputol-putol? Ito ba ay pagkabulol o pagkautal? Mukhang hindi naman. Kung gayon, bakit sila ganito magsalita? Kung hindi ito dahil sa pagkabulol o pagkautal, ano ang dahilan? (Sila ay pinangingibabawan ng isang tiwaling disposisyon.) Malinaw na ito ay pagbubunyag ng isang disposisyon. Ibig sabihin, kapag ipinapahayag o ginagawa nila ang isang bagay, pinangingibabawan sila ng isang disposisyon, na parte ng buhay nila, na nagtutulak sa kanila na magsalita at kumilos para makamit ang isang partikular na pakay. Ano ang pakay na ito? Ito ay ang itago ang mga totoong katunayan, ang iwasang sabihin sa iyo ang mga totoong katunayan; ayaw nilang ipaliwanag nang napakalinaw ang mga bagay-bagay. Bakit sila kumikilos nang ganito? Dahil naniniwala sila na kapag ipinaliwanag nila kung ano talaga ang nangyayari, kakailanganin nilang pasanin ang mga kahihinatnan—maaaring mapasama ang loob ng isang tao o magdulot ng pinsala sa kanilang sarili. Ayaw nilang pasanin ang mga kahihinatnang ito; ayaw nilang malaman mo ang mga totoong katunayan. Isa itong paraan at estilo ng pagsasalita at pagkilos sa ilalim ng pangingibabaw ng isang tiwaling disposisyon. Ang buhay na nangingibabaw sa kanila para kumilos sa ganitong paraan ay kumakatawan sa kanilang kalikasan, at ang kanilang pagkilos sa ganitong paraan ay nagpapatunay na wala silang anumang katotohanan. Hindi sila nagsasalita ayon sa mga katotohanang prinsipyo. Kung ganoon, paano dapat magsalita ang isang tao para makapagsalita ayon sa mga katotohanang prinsipyo? Para magawa ito, dapat maging isang matapat na tao ang isang tao, gaya ng sinasabi ng Diyos: “Datapuwat ang magiging pananalita ninyo ay, ‘Oo, oo; Hindi, hindi.” Ginagawa ba nila ito? (Hindi.) Ano ang ginagawa nila? Hindi sila nagsasabi ng oo kapag ito ay oo, ni hindi kapag ito ay hindi. Anong pamamaraan ang ginagamit nila? Nagsasalita sila nang malabo ang kahulugan, gumagamit ng mga mapanlinlang at buktot na paraan para ipahayag ang ibig nilang sabihin, nang sa gayon ay makamit ang layon nilang maprotektahan ang kanilang sarili. Ginagamit nila ang mga pamamaraang itinuro at ikinintal sa kanila ni Satanas para pangasiwaan ang isang usapin o ipahayag ang isang bagay. Malinaw na ito ang tiwaling disposisyon ni Satanas. Hindi ito isang mababaw na pagbubunyag ng pagkatao, kundi isang pagbubunyag ng isang paraan ng pagkilos sa ilalim ng pangingibabaw ng tiwaling disposisyon ni Satanas.

Pagsasaya sa mga Kapana-panabik na Bagay

Magpatuloy tayo sa isa pang pagpapamalas: pagsasaya sa mga kapana-panabik na bagay at pag-ayaw sa kawalang-kawilihan; paggawa ng lahat ng bagay at pagpili ng bawat estilo ng pamumuhay alang-alang sa mga kapana-panabik na bagay. Anong klaseng problema ito? Una sa lahat, kabilang ba ito sa mga hilig at libangan sa loob ng mga likas na kondisyon? (Oo.) Ganoon ba? Pag-isipang mabuti—nabibilang ba talaga ito roon? Normal ba sa pagkamakatwiran ng isang tao ang pagsasaya sa mga kapana-panabik na bagay? (Hindi ito normal.) Kung gayon, naaangkop bang ikategorya ito sa ilalim ng mga likas na kondisyon? (Hindi.) Kung titingnan sa ganitong paraan, hindi ito naaangkop. Anong uri ng problema ang ganitong pagpapamalas? Kung sasabihin nating isang tiwaling disposisyon ang pagsasaya sa mga kapana-panabik na bagay, anong uri ng tiwaling disposisyon ito? Ito ba ay kayabangan, panlilinlang, o kalupitan? (Wala sa mga ito.) Wala itong kaugnayan sa anumang klase ng tiwaling disposisyon. Kung gayon, anong uri ng problema ito? (Ito ay isang problema sa pagkatao.) Anong uri ng problema sa pagkatao ito? Ito ba ay pagiging medyo wala sa lugar? (Oo.) Ito ay pag-asal nang hindi wasto at sa paraang wala sa lugar, pagsasaya sa mga kapana-panabik na bagay, at pagiging di-mapakali. Ang pagiging di-mapakali ay nagpapahiwatig ng kakulangan sa normal na pagkatao. Wala itong kinalaman sa konsensiya pero ito ay pangunahing sumasalamin sa kakulangan ng pagkamakatwiran sa normal na pagkatao. Ang mga gayong tao ay hindi makapanatili sa isang gampanin o makagawa sa kanilang mga tungkulin sa isang paraan na sumusunod sa patakaran at responsable. Hindi nila magawa ang mga bagay-bagay gaya ng mga nasa hustong gulang; kulang sila sa mature na pag-iisip, sa mature na estilo ng pansariling asal, at sa mature na paraan ng paggawa sa mga bagay-bagay. Sa pinakamababa, ito ay isang depekto ng kanilang pagkatao. Siyempre, hindi pa ito umaabot sa antas ng pagiging isang problema sa kanilang karakter, kundi nauugnay ito sa isang saloobin sa kanilang pag-asal at pagkilos. Ang pagsasaya sa mga bago at kapana-panabik na bagay, pagiging paiba-iba sa anumang ginagawa nila, kawalan ng kakayahang magpursige, at ang pagiging di-mapakali at hindi wasto, at palaging gustong maghanap ng mga kapana-panabik na bagay at sumubok ng magagarang bagong bagay—ang mga ganitong klase ng isyu ay kabilang sa mga depekto ng pagkatao. Ang mga taong natutuwa sa mga kapana-panabik na bagay ay walang pagkamakatwiran ng normal na pagkatao; hindi madali para sa kanila na pasanin ang mga responsabilidad at gawaing dapat pasanin ng mga taong nasa hustong gulang. Anuman ang trabahong ginagawa nila, basta’t ginagawa nila ito sa loob ng mahabang panahon at hindi na ito bago, nababagot sila rito, nawawalan ng interes sa paggawa nito, at gusto nilang maghanap ng may pakiramdam ng pagiging bago at kapana-panabik. Kung walang mga kapana-panabik na bagay, pakiramdam nila ay hindi kawili-wili ang mga bagay-bagay at maaari pa ngang makaranas sila ng isang pakiramdam ng espirituwal na kahungkagan. Kapag ganito ang nararamdaman nila, hindi mapakali ang puso nila, at gusto nilang maghanap ng mga kapana-panabik na bagay o mga bagay na interesante para sa kanila. Palagi nilang gustong gumawa ng isang bagay na hindi kinaugalian. Sa tuwing nararamdaman nilang nakakabagot o hindi interesante ang gawaing ginagawa nila o ang mga usaping pinangangasiwaan nila, nawawalan sila ng pagnanais na magpatuloy. Kahit pa ito ay isang gawain na dapat nilang gawin o gawain na makabuluhan at may halaga, hindi nila kayang magpursige. Tingnan ninyo kung paanong, sa gitna ng mga walang pananampalataya, marami ang madalas na gumagamit ng droga. Anuman ang mga dahilan sa likod nito, nasisiyahan sila sa paggamit ng droga para makahanap ng pakiramdam ng pananabik at makahanap ng mga di-makatwirang sensasyon na lampas sa taglay ng mga normal na tao. Ang mga taong nasisiyahan sa mga kapana-panabik na bagay ay katulad ng mga umaasa sa droga para sa pampasigla. Wala silang pagkamakatwiran ng mga normal na tao sa kanilang paraan ng pag-asal at palagi nilang gustong maghangad ng mga di-makatotohanan at higit-sa-karaniwan na sensasyon sa pagpili ng kanilang pamumuhay. Napakadelikado nito. Kadalasan, ang mga ganitong uri ng tao ay mukhang walang malalaking problema sa panlabas. Kung hindi mo kikilatisin ang gayong mga tao o malinaw na mauunawaan ang kanilang diwa o ang diwa sa ganitong uri ng problema, maaari mong isipin na, “Sadyang hindi lang matatag ang mga disposisyon ng mga taong ito; nasa trenta o kuwarenta anyos na sila pero hindi pa rin mature na gaya ng mga bata.” Sa totoo lang, sa kaloob-looban nila, ang mga ganitong uri ng tao ay patuloy na naghahanap ng mga kapana-panabik na bagay. Anuman ang ginagawa nila, wala silang mga kaisipan at kamalayan ng mga taong nasa hustong gulang na, pati na ng diskarte at saloobin ng kung paano pinangangasiwaan ng mga taong nasa hustong gulang ang mga usapin. Kaya, ang gayong mga tao ay napakahirap pakitunguhan. Marahil hindi naman masama ang pagkatao nila, at hindi naman talaga ubod ng sama ang karakter nila, pero dahil sa depektong ito sa kanilang pagkatao, napakahirap para sa kanila na maging mahusay para sa mahalagang gawain, lalo na sa partikular na mahahalagang aytem ng gawain. Kapag nakikipagbahaginan ka sa kanila tungkol sa katotohanan, sinasabi nila, “Nauunawaan ko ang lahat; hindi ko lang ito kayang gawin.” Hindi sila makapamuhay o makapagtrabaho nang maayos at responsable nang may mga kaisipan at saloobin ng mga normal na tao. Palaging hindi mapakali ang puso nila. Ang mga taong may gayong mga pagpapamalas ay napakalaking problema rin. Dito nagtatapos ang talakayan natin tungkol sa pagpapamalas ng pagsasaya sa mga kapana-panabik na bagay.

Pagkasensitibo

Ngayon naman, pag-usapan natin ang tungkol sa pagkasensitibo. Gamitin natin ang pinakasimpleng paraan para ikategorya ito, magsimula tayo gamit ang pamamaraan ng eliminasyon. Ang pagkasensitibo ba ay isang likas na kondisyon? (Hindi.) Kung gayon, isa ba itong tiwaling disposisyon? (Hindi.) Kung ang isang tao ay mayroong pagpapamalas ng pagkasensitibo, isa ba itong pagbubunyag ng tiwaling disposisyon? (Hindi.) Ang pagkasensitibo ay hindi tumutukoy sa pagdanas ng pangangati pagkatapos makakain ng isang partikular na klase ng pagkain, o pagbahing at pagluha matapos makaamoy ng isang partikular na amoy; hindi ito tumutukoy sa isang pollen allergy, allergy sa mani, o anumang allergy sa mga pampreserba o mga kemikal—hindi ito tumutukoy sa pisikal na pagkasensitibo. Ang pisikal na pagkasensitibo ay tumutukoy sa pagkakaroon ng isang sensitibong pangangatawan, na madaling tamaan ng allergy na bunsod ng mga partikular na mapaminsalang amoy o mga substansiya mula sa labas—ito ay pisikal na pagkasensitibo. Ang pisikal na pagkasensitibo ay isa lang instinto kabilang sa mga likas na kondisyon ng isang tao—parte ito ng likas na pangangatawan ng isang tao. Gayumpaman, ang pagkasensitibo na tinatalakay rito ay hindi tumutukoy sa bagay na ito. Matapos maihiwalay sa paksa ang mga likas na kondisyon, at sapagkat karaniwang hindi umaabot sa antas ng isang tiwaling disposisyon ang ganitong klase ng pagkasensitibo—ibig sabihin, walang partikular na pagbubunyag ng isang tiwaling disposisyon—kung gayon, anong uri ng problema ang pagkasensitibong ito? (Isa itong problema ng pagkatao.) Isa ba itong merito ng pagkatao o isang kakulangan? (Isa itong kakulangan ng pagkatao.) Malinaw na isa itong kakulangan ng pagkatao—kung hindi man lang ninyo ito makita, masyado kayong mangmang. Ang pagkasensitibo ba ay mabuti o hindi? Dahil isa itong kakulangan ng pagkatao, tiyak na hindi ito mabuti. Ano ang ibig sabihin ng pagkasensitibo? Sabihin ninyo ito gamit ang sarili ninyong mga salita. (Pagkakaroon ng sobrang sensitibong pag-iisip.) Isa bang sakit sa pag-iisip ang pagkakaroon ng sobrang sensitibong pag-iisip? Sabihin ninyo sa Akin, karaniwan bang nagiging sobrang sensitibo ang mga ugat ng mga tao? Ang mga ugat ay nasa loob ng kalamnan at hindi nadadapuan ng hangin, alikabok, o iba pang mga substansiya—kaya paanong nagiging sobrang sensitibo ang mga ito? Kung ang isang tao ay palaging sensitibo, hindi ba’t isa itong problema sa kanyang mga kaisipan? Kung may problema sa kanyang mga kaisipan, nangangahulugan ba ito na may problema sa pag-iisip niya? (Oo.) Ang problema sa pag-iisip ay ginigiyahan ng kanyang mga kaisipan, at kung ito ay ginigiyahan ng kanyang mga kaisipan, kung gayon, ito ay isang problemang nauugnay sa kanyang pagkatao. Pagdating sa isang tingin, isang salita, o isang pagpili ng parirala mula sa isang tao, o kapag nahaharap sila sa isang kapaligiran o isang klase ng sitwasyon, bibigyan nila ito ng labis-labis na pakahulugan, iuugnay ito sa kanilang sarili, at pagkatapos ay masasadlak sila sa mga emosyon ng pagkabalisa, pagkakapigil, kalungkutan, at pagkasira ng loob, minsan pa nga ay nasasadlak sa pagkanegatibo—o ang mas malala pa—nagpapakita ng mga negatibong pagpapamalas ng paghahangad ng paghihiganti, pagkamapanlaban, at iba pa. Ganap na pinatutunayan ng mga pagpapamalas na ito na ang pagkasensitibo ay isang uri ng depekto ng pagkatao. Ang isang depekto ay nangangahulugan na kung mayroon kang ganitong uri ng problema, ang pagkataong ibinubunyag mo ay hindi normal. Ang problemang ito ay dulot man ng iyong mga kaisipan, estado ng pag-iisip, katwiran, o mga partikular na kuru-kuro at pananaw sa ilang aspekto, ano’t anuman, ito ay isang depekto sa loob ng iyong pagkatao. Nagsasanhi ito na maging hindi normal ang pagkataong ibinubunyag mo, na hindi umayon sa pagkamakatwiran at konsensiya ng normal na pagkatao, ni sa mga kaisipan at pananaw na bunga ng mga padron ng pag-iisip ng normal na pagkatao, o sa saloobin na dapat mayroon ang isang tao kapag nakikisalamuha sa iba at nangangasiwa ng mga usapin. Bilang buod, ang ibinubunyag sa aspektong ito ng pagkatao ay isang hindi normal na estado ng pag-iisip sa diwa. Halimbawa, ang ilang tao ay nagiging sobrang sensitibo dahil may isang tao na hindi sinasadyang napapasulyap sa kanila—ipinagpapalagay nila na minamaliit sila ng nasabing tao, at nagiging malungkot sila at napapaiyak pa nga dahil sa pagkabagabag dito. Sabihin ninyo sa Akin, hindi ba’t isa itong hindi normal na estado ng pag-iisip? Hindi ba’t isa itong sakit sa pag-iisip? Tumpak ba ang sinasabi Ko? (Oo.) Ang pagpapamalas na ito ng pagkatao, sa tumpak na salita, ay isang sakit sa pag-iisip. Walang anumang ginagawa sa kanila ang ibang tao, pero hindi mapigilang umiiyak sila nang ilang araw at hindi makausad mula rito. Isa itong depekto ng pagkatao. Kapag may ganitong mga klaseng tao sa paligid mo, lalo mong nararamdaman na nasasakal at nalilimitahan ka, hindi mo alam kung kailan ka maaaring makakuha ng gulo mula sa kanila o magsanhi ng mga problema sa sarili mo, at kailangan mong maging sobrang ingat kapag nagsasalita sa harap nila, paulit-ulit na isinasaalang-alang ang mga salita mo: “Kung sasabihin ko ang salitang ito, iisipin ba nila na minamaliit ko sila? Kung hindi ko sila kakausapin, iisipin ba nila na mayroon akong partikular na opinyon tungkol sa kanila? Kung magsasabi ako ng kaunting salita sa kanila, iisipin ba nila na mayroon akong lihim na motibo? Ano ba mismo ang angkop na paraan ng pagkilos?” Sa huli, mararating mo ang isang kongklusyon: Ang mga ganitong klase ng tao ay sadyang may sakit sa pag-iisip—tunay na mapanggulo! Paano mo man sila harapin, hindi ito kailanman tama; anuman ang sabihin mo, o ang gawin mo, hindi nila ito kailanman iintindihin nang tama. Talagang hindi normal ang pagkatao nila. Matapos makasama ang gayong mga tao sa loob ng mahabang panahon, gusto mo na lang na dumistansya sa kanila at iwasan sila, ayaw mo nang makipag-ugnayan pa sa kanila. Ang mga ganitong uri ng tao ay walang pag-iisip ng normal na pagkatao—sila ay may sakit sa pag-iisip. Ang pagkasensitibo ay tumutukoy sa mga ganitong pagpapamalas; isa itong depekto ng pagkatao. Bagama’t isa itong depekto ng pagkatao, hindi ito mas simple kaysa sa isang tiwaling disposisyon. Kapag ang isang tao ay may depekto o problema sa pagkatao, maraming gulo ang lilitaw kapag nakikisalamuha siya sa iba; magiging mahirap siyang pakisamahan, at magiging mahirap din na iwasto siya. Isa itong pagpapamalas ng pagkatao.

Katigasan ng Ulo

Pag-usapan natin ang isa pang pagpapamalas—ang katigasan ng ulo. Anong uri ng problema ito? (Isa itong depekto ng pagkatao.) Una, ihiwalay muna natin sa paksa ang mga likas na kondisyon—tiyak na hindi likas na kondisyon ang katigasan ng ulo, hindi ito ipinagkaloob ng Diyos. Bukod pa roon, ang katigasan ng ulo ay hindi umaabot sa antas ng isang tiwaling disposisyon. Samakatwid, isa itong depekto ng pagkatao. Ano ang mga partikular na pagpapamalas ng katigasan ng ulo? Mayroon bang partikular na ugnayan sa pagitan ng katigasan ng ulo at pagiging katawa-tawa? (Mayroong kaunting ugnayan.) Sa partikular na antas, mayroong ugnayan. Kaya, ano ang mga pagpapamalas ng katigasan ng ulo? Magbigay ng halimbawa. Anong uri ng mga tao ang may tendensiyang maging matigas ang ulo? Anong mga salita at kilos ang mga pagpapamalas ng katigasan ng ulo? (Ang mga taong matigas ang ulo ay may tendensiyang mapako kapag nahaharap sa mga partikular na tao, pangyayari, at bagay.) Ang pagkakapako sa mga baga-bagay ay isang aspekto. Magbigay ng halimbawa—sa anong uri ng mga usapin sila napapako? (Kapag may isang taong tumutukoy sa mga problema nila, mahilig silang magbigay ng mga palusot at gumamit ng walang-katotohanang pangangatwiran. Palagi silang kumakapit sa isang parirala o sa partikular na mga salita para ipagtanggol ang sarili nila, tumatangging tanggapin ang katotohanan o ang pagpupungos. Patuloy nilang iginigiit ang kanilang pangangatwiran para mabigyang-katwiran ang kanilang mga kilos, ipinapaliwanag ang mga dahilan sa likod ng kanilang mga kilos.) Kapag pinupungusan sila ng iba o nakikipagbahaginan sa kanila tungkol sa mga katotohanang prinsipyo, hindi nila ito tinatanggap. Sa halip, palagi nilang binibigyang-diin ang sarili nilang mga palusot at pagbibigay-katwiran, sinasabi na tama ang mga intensiyon nila, nang hindi man lang kinikilala ang sarili nilang mga pagkakamali. Ito ay isang pagpapamalas ng pagkapako sa isang bagay. Ang ilang tao ay nakakagawa ng mga walang ingat na maling gawa at sila ay tinatanggal, pero hindi nila pinagninilayan ang kanilang sarili. Sa halip, sinasabi nila, “Sabagay, hindi naman ako gusto ng Diyos, at hindi ako isang taong nagmamahal sa katotohanan, kaya iyon na iyon—walang saysay na magsumikap pa paitaas!” May nagpapayo sa kanila, “Hindi ka dapat maging masyadong negatibo. Pinahihintulutan ka ng kakayahan mo na maunawaan ang katotohanan—dapat kang magsumikap paitaas!” Sumasagot sila, “Kung inorden ng Diyos na hindi ka magkakaroon ng magandang hantungan, kahit magsumikap ka pa paitaas, wala itong silbi. Kahit gaano ka pa magsikap o gaano pa kahusay gumawa, wala itong silbi.” Sa puso nila, palagi silang nagkakamali ng pag-unawa sa Diyos at nakikipagtunggali sa Kanya. Kahit ano pa ang sabihin ng iba, tumatanggi silang tanggapin ito. Kahit gaano man kalapit na naaayon ang sinasabi mo sa kanilang kalagayan o gaano man ito makakatulong sa kanila na makapagbago at magkamit ng kaunting paglago, hindi pa rin nila ito tinatanggap. Kumbinsido sila na tama ang sarili nilang mga kaisipan. Isa ba itong pagpapamalas ng katigasan ng ulo? (Oo.) Determinado at matatag nilang pinaniniwalaan na: “Ayaw sa akin ng Diyos. Kahit ano pa ang gawin ko, hindi Siya magpapakita sa akin ng biyaya—isinantabi na ako ng Diyos. Alam kong hindi ako isang taong nagmamahal sa katotohanan, kaya walang saysay na magsumikap paitaas. Kung makakagawa ako ng anumang tungkulin, gagawa lang ako nang kaunti. Kung tatawagin akong isang trabahador, bahala na. Hindi bale, susunod na lang ako sa agos. Hangga’t may kaunting pag-asa, hindi ako aalis.” Sa katunayan, batay sa kanilang kakayahan at iba’t ibang kondisyon, hindi sila dapat maging ganito kanegatibo—may kakayahan pa rin silang gumawa ng mahahalagang bagay, at kayang magkamit ng ilang resulta sa paggawa ng kanilang mga tungkulin. Gayumpaman, dahil sa kanilang katigasan ng ulo, tumatanggi silang magsumikap paitaas, hindi nila binabago ang landas, at hindi sila nagsisisi; sa puso nila, naniniwala sila na hindi sila pakikitaan ng Diyos ng biyaya. Nakakatanggap ang iba ng iba’t ibang antas ng liwanag at kaliwanagan at madalas na pinapakitaan ng biyaya ng Diyos, pero hindi nila ito maramdaman, kaya nagkikimkim sila ng sama ng loob sa Diyos sa puso nila. Ito ba ay katigasan ng ulo? (Oo.) Iniisip ng ilang tao: “Iyong mga inaangat at nililinang sa sambahayan ng Diyos ay pawang ang mga sanay sa pagsasalita, may mga kaloob at kalakasan, at magaling sa pagpepresenta ng kanilang sarili. Ang mga taong katulad namin, na hindi marunong magpresenta ng aming sarili at hindi mahusay magsalita, ay nakakaligtaan ng sambahayan ng Diyos. Hindi kami binibigyan ng Diyos ng anumang mga oportunidad. Kahit mayroon kaming mga talento, wala itong silbi. Kahit na mayroon kaming kakayahan at abilidad na makaarok, wala itong halaga—kailangan pa rin naming tumayo sa gilid. Lalo na’t dahil galing kami sa mahihirap na sirkumstansiya, may mga pangkaraniwang hitsura, at hindi marunong magbihis nang maayos, hinding-hindi kami mamumukod-tangi kahit saan. Magiging ganito na lang ang buong buhay namin—walang katayuan sa mundo at walang katayuan sa sambahayan ng Diyos.” Isa ba itong pagpapamalas ng katigasan ng ulo? (Oo.) Mula sa dalawang halimbawang ito, maipapaliwanag ba ninyo nang malinaw kung ano ang katigasan ng ulo? (Mapagmatigas na paghawak sa sariling mga ideya at pagtangging makinig sa kaninuman.) (Pagkapit sa sariling matigas na pananaw.) Sa mga kolokyal na termino, tinatawag itong pagkapit sa sariling matigas na pananaw, pero hindi lahat ng anyo nito ay katigasan ng ulo—nakadepende ito sa kung tama o hindi ang matigas na pananaw na kinakapitan nila. Kung tama ang matigas na pananaw na kinakapitan ng isang tao, katanggap-tanggap pa rin ito. Halimbawa, kung may isang taong kumakapit sa kanyang matigas na pananaw, nagsasabing, “Kahit kailan, dapat kumilos nang may konsensiya ang isang tao,” kung gayon, medyo positibo ang pananaw na ito. Pero kung hindi tama ang matigas na pananaw na kinakapitan nila at hindi umaayon sa mga katunayan, subalit tumatanggi pa rin silang bumitiw at walang sinumang makakapagpabago ng mga kaisipan at pananaw nila anuman ang sabihin ng iba, kung gayon, ito ay katigasan ng ulo. Ang katigasan ng ulo ay isang baluktot na paraan ng pag-unawa—ito ay kapag mapagmatigas na pinanghahawakan ng mga tao ang mga baluktot na kaisipan at pananaw. Hindi ito umaayon sa pagkatao o sa sentido kumon, lalong hindi ito umaayon sa mga hinihingi ng Diyos; siyempre, ganap na wala rin itong kinalaman sa katotohanan. Ang katigasan ng ulo ay tumutukoy sa pagpapatuloy sa mga baluktot na kaisipan at pananaw sa ilalim ng pangingibabaw ng pagkamainitin ng ulo at mga emosyon ng pagkatao. Ang mga taong nagpapakita ng ganitong uri ng mga pagpapamalas ay mga taong matigas ang ulo. Halimbawa, pagkatapos tanggapin ang pagkakapungos at pagkatapos makilala ang kanilang sarili, nadarama ng ilang tao na nagkamali sila sa usaping ito at na dapat silang magsisi. Nakikita nila ito bilang isang pagsalangsang at naniniwala sila na tama ang mapungusan, na sa kabutihang-palad ay dumating sa tamang oras ang pagpupungos, at na nagkaroon na sana ng malaking pagkakamali kung wala ito. Gayumpaman, hindi ganito mag-isip ang mga taong matigas ang ulo. Sinasabi nila, “Ang pagpupungos sa akin ay pangmamaliit sa akin—ito ay pagpupuntirya sa akin dahil hindi ako nakalulugod para sa kanila. Siguro, nalagay ako sa gitna ng kaguluhan at minalas ako. Nagkataon lang na galit sila at wala silang mapaglabasan, kaya sa akin nila ito ibinunton sa pamamagitan ng pagpupungos sa akin.” Sinasabi ng iba, “Hindi ito gaya ng iniisip mo. Bakit hindi mo suriin kung ano ang ginawa mong mali? Pinangasiwaan mo ba ang usaping iyon nang naaayon sa mga prinsipyo? Nilabag mo ba ang mga katotohanang prinsipyo?” Hindi nila sinusuri ang mga bagay na ito. Sa halip, inaanalisa, inuunawa, at hinaharap nila ang mga usapin nang may mga emosyon at pagkamainitin ng ulo. Sa pagbubuod, sa karamihan ng mga pagkakataon, hindi tinatanggap ng mga taong matigas ang ulo ang mga positibong bagay o ang katotohanan—ni hindi sila tumatanggap ng mga positibong kaisipan at pananaw. Kahit ano pa ang mangyari sa kanila o anuman ang kapaligirang makatagpo nila, hinaharap nila ito nang may katigasan ng ulo at pinanghahawakan ito nang may ganap na katiyakan. Kahit pa nakikipagbahaginan ka sa kanila tungkol sa katotohanan, hindi nila ito tinatanggap at naniniwala sila na ang pinanghahawakan nila ay ganap na naaayon sa mga katunayan. Ano ang madalas nilang sinasabi? “Hindi maaasahan ang naririnig mo; tanging ang nakikita mo ang tunay. Ang nakikita ko ay ang mga katunayan. Kahit na ang sinasabi mo ay ang katotohanan, kung hindi mo pa ito nakita, wala kang karapatang magsalita tungkol dito.” Naniniwala sila na kung ano ang nakikita nila, iyon ang mga katunayan, at na sa esensya, kung paano lumilitaw ang mga katunayang ito sa panlabas ay eksaktong ganoon ang mga ito. Kapag nagsasalita ka tungkol sa katotohanan, wala itong silbi—sa mga mata nila, ang katotohanan ay isa lang patsada, isang prente lamang, mga salita lamang na kaaya-ayang pakinggan. Kaya naman, hindi nila ito tinatanggap. Bulag silang naniniwala na, “Totoo ang sinasabi ko—hindi ito kasinungalingan—dahil nakita ko ang katotohanan ng mga katunayan. Nakita ko ang pagsisiwalat ng proseso ng mga katunayan.” Halimbawa, kapag nakakita ang isang taong matigas ang ulo ng mag-asawang nagtatalo, kung saan parehong nagsisigawan ang mag-asawa tungkol sa pagdidiborsiyo, ang kongklusyon nila ay na tiyak na magdidiborsiyo ang mga ito. Sinasabi ng iba, “Hindi ibig sabihin na gusto talaga nilang magdiborsiyo dahil lang nakita mo silang nagtatalo tungkol sa pagdidiborsiyo. Nagsasabi ng masasakit na salita ang mga tao kapag galit sila. Sa katunayan, kadalasang mapagmahal ang mag-asawang ito—mayroong matibay na pundasyon ang relasyon nila. Kahit palagi silang nagtatalo, hindi nila kayang mabuhay nang wala ang isa’t isa. May sinabihan ang misis na isang tao na nakakaalam sa sitwasyon na imposibleng magdiborsiyo sila ng mister niya. Kaya, batay sa mga katunayang ito at sa kanilang karaniwang pamumuhay, imposibleng magdidiborsiyo sila.” Hindi ito pinaniniwalaan ng taong matigas ang ulo. Kalaunan, pupuntahan nila ang mga ito para tingnan, at makikita nila na hindi talaga nagdiborsiyo ang mag-asawa, pero mapagmatigas pa rin silang naniniwala, “Sa panlabas lang sila hindi nagdiborsiyo; sa pribado, lihim na silang nagdiborsiyo. Hindi pa lang nila ito isinasapubliko alang-alang sa mga anak nila.” Kita mo, mapagmatigas pa rin silang kumakapit sa usaping ito. Pinaniniwalaan lang nila kung ano ang nakikita ng mga mata nila at ang sarili nilang paghusga, matigas na iginigiit na tama ang kanilang paghusga at mga kaisipan at pananaw. Kahit na hindi ganoon ang mga katunayan o ang diwa at ugat ng problema, ganoon pa rin ang paniniwala nila. Ang pagkaunawa nila sa lahat ng usapin ay nakabatay lang sa kanilang sariling mga maling palagay, pagkamainitin ng ulo, at mga emosyon—hindi sila humuhusga batay sa kalikasan ng mga katunayan o sa ugat ng problema. Kahit magbago pa ang sitwasyon, nananatiling hindi nagbabago ang kanilang paraan ng pag-unawa at ang kanilang mga kaisipan at pananaw. Ang mga ito ang mga pagpapamalas ng mga taong matigas ang ulo.

Kapag nahaharap ang mga taong matigas ang ulo sa mga partikular na problema, may kaugnay na tiwaling disposisyon ang kanilang paraan ng pangangasiwa sa mga problema at ang disposisyong ibinubunyag nila. Ang katigasan ng ulo ay isang malaking depekto ng pagkatao. Siyempre, hindi ito umaabot sa antas ng karakter o integridad—ito ay nauugnay lamang sa saloobin, kaisipan, at pananaw nila sa pakikitungo sa iba at pangangasiwa sa mga usapin. Kapag ang isang tao ay matigas ang ulo, sapat na iyon para ipakita na may depekto ang kanyang pagkatao. Kapag nabunyag ang depektong ito sa isang partikular na usapin, ang ibinubunyag niya ay hindi na depekto lang sa pagkatao. Kung sa isang sitwasyon ay mapagmatigas nilang iginigiit ang kanilang baluktot na pagkaunawa at mga pananaw, naniniwalang umaayon ang mga ito sa katotohanan, at sinuman ang makipagbahaginan sa kanila tungkol sa katotohanan ay hindi nila ito matanggap—at nagkakaroon pa nga sila ng mga mapagmatigas na kilos at pahayag—kung gayon, hindi na ito problema lang sa kanilang pagkatao. Umabot na ito sa antas ng pagiging isang problema sa kanilang disposisyon—umabot na ito sa antas ng isang tiwaling disposisyon. Halimbawa, pagdating sa pagtanggap sa pagkakapungos, kung nilalabag nila ang mga prinsipyo sa paggawa ng mga bagay-bagay at gumagawa sila ng mga walang ingat na maling gawa, dapat nilang tanggapin ang pagpupungos. Kahit hindi nila tinatanggap ang pagpupungos, dapat pa rin nilang tanggapin ang kaukulang kaparusahan at pagtutuwid. Gayumpaman, sa halip na maarok ito nang tama, nagrereklamo sila tungkol sa kanilang kamalasan, sinasabing, “Sadyang natahak ko lang ang landas ng panganib. Galit lang ang taong nagpupungos sa akin at wala siyang mapaglabasan ng kanyang galit—nagkataon lang na natagpuan niya ang isyu kong ito, kaya pinungusan niya ako.” Ang kanilang kaisipan, pananaw, at saloobin tungkol sa pagkakapungos ay isang pagbubunyag ng tiwaling disposisyon. Anong uri ng tiwaling disposisyon? (Pagkamatigas ng kalooban at pagiging tutol sa katotohanan.) Ang pagiging tutol sa katotohanan at pagkamatigas ng kalooban. Ang mga kaisipan at pananaw nila tungkol sa mga tao at bagay ay nabibilang sa katigasan ng kanilang pagkatao, pero ang mga tiwaling disposisyon na nagbubunsod sa mga mapagmatigas na kaisipan at pananaw na ito ay ang pagkamatigas ng kalooban at pagiging tutol sa katotohanan. Pinabibigat nito ang diwa ng problema—ang gayong mga tao ay mga hindi mananampalataya. Ang katigasan ng ulo ay isang depekto ng pagkatao. Ano ang mga pangunahing katangian ng mga tiwaling disposisyong kaugnay rito? Pagkamatigas ng kalooban at pagiging tutol sa katotohanan—dahil dito, umaabot na ito sa antas ng mga tiwaling disposisyon. Ano ang napapansin ninyo rito? Ang ilang depekto ng pagkatao, na may kinalaman sa mga kaisipan, pananaw, at saloobin ng pag-asal at pagkilos ng mga tao, ay maaaring umabot sa antas ng mga tiwaling disposisyon. Halimbawa, ang pagkautal ay isang depekto sa pagkatao. Ang isang taong nauutal ay mauutal kahit ano pa ang sabihin niya. Ang pagkautal mismo ay hindi isang tiwaling disposisyon at hindi ito umaabot sa antas ng isang tiwaling disposisyon. Gayumpaman, kung ang mga salitang binibigkas nang nauutal ay may hatid na mga partikular na kaisipan, at ang mga kaisipang ito ay bunga ng pangingibabaw ng isang tiwaling disposisyon, kung gayon, likas man na utal ang isang tao o hindi, ang mga kaisipan sa likod ng mga salita niya ay may kaugnay na tiwaling disposisyon. Ang pagkautal ay isang problema sa pagsasalita—wala itong kaugnayan sa tiwaling disposisyon. Gayumpaman, ang mga kaisipan at pananaw sa likod ng paggamit ng pautal-utal na paraan ng pagsasalita ay inuudyukan o idinudulot ng isang tiwaling disposisyon. Kaya, kita mo, kapag ang isang depekto ng pagkatao ay may kinalaman sa mga likas na kondisyon, wala itong kinalaman sa tiwaling disposisyon. Pero kapag ang depekto ng pagkatao ay may kinalaman sa ubod ng sama, baluktot, o negatibo na mga elemento ng karakter ng isang tao, kinapapalooban nga ito ng isang tiwaling disposisyon. Nauunawaan mo ba? (Oo.)

Pagkamanhid

Talakayin natin ang isa pang pagpapamalas—ang pagkamanhid. Anong problema ito? (Isang depekto ng pagkatao.) Ang pagkamanhid ay isang depekto ng pagkatao. Ano-ano ang mga tipikal na pagpapamalas ng pagkamanhid sa mga tao? Mabagal na pagtugon, makupad na pagkilos, at kawalan ng pagkapleksible habang gumagawa ng mga bagay-bagay, at kapag nag-iisip tungkol sa mga problema, mayroong kakaunting ideya o nakakapagbulay-bulay lang sa medyo kakaunting aspekto ng mga problema. Ang lahat ng ito ay tinatawag na pagkamanhid. Aling aspekto ng pagkatao ang kaugnay ng pagkamanhid? Kaugnay rito ang kalaliman ng pananaw ng isang tao tungkol sa mga tao at bagay, ang kalaliman ng sariling pag-asal at pagkilos ng isang tao, pati na rin ang katalinuhan o kakayahan ng isang tao pagdating sa pagtingin sa mga tao at bagay at sa pag-asal at pagkilos. Sa pangkalahatan, anong uri ng tao ang inilalarawan ng terminong “manhid”? (Isang tao na medyo may mahinang kakayahan.) Ang pagkamanhid ay nangangahulugan na ang isang tao ay may mahinang kakayahan, mababang katalinuhan, at mabagal na pagtugon—ang pagkakaroon ng mga ganitong pagpapamalas ay pagkamanhid. Ang pagkamanhid ay isang malaking depekto ng pagkatao. Ang pagkamanhid na ito ay hindi tumutukoy sa pagkamanhid ng iyong braso o binti at pagkawala ng sensasyon—hindi ito ganitong uri ng pisikal na kawalan ng pagkasensitibo. Hindi rin ito tumutukoy sa isang katangian ng personalidad na pagiging mapurol, matigas, at hindi nababaluktot. Sa halip, ito ay isang mental na reaksiyon o pagpapamalas ng katalinuhan ng isang tao sa pangangasiwa sa mga problema. Ang ganitong uri ng tao ay madalas na nasa kalagayan ng pagiging manhid, mapurol ang isip, at walang reaksiyon pagdating sa mga tao, pangyayari, at bagay sa paligid niya. Ibig sabihin, nakikita niya ang mga bagay, pero hindi niya makilatis ang diwa ng mga bagay na iyon at hindi mapansin ang mga problema sa loob. Kapag pinaalalahanan mo siya na may problema rito, wala man lang siyang reaksiyon at hindi niya alam na problema ito. Kahit may isang tao na nagbabanggit ng problema sa kanya, hindi pa rin niya malinaw na maunawaan ang kalubhaan ng problema o ang diwa ng problema. Dahil dito, napakabagal niyang pinangangasiwaan ang maraming usapin. Ito ay pagkamanhid. Ang mismong pagkamanhid ay isang depekto ng pagkatao. Tungkol naman sa mga taong manhid, anuman ang edad nila o manhid man ang anumang parte ng kanilang pisikal na katawan, sa usapin ng mga pagpapamalas ng kanilang pagkatao sa aspektong ito, hindi nila kayang gumawa ng partikular na esensiyal na gawain, ni kayang pumasan ng gawain na may kaugnay na teknikal na nilalaman o na may likas na mataas na espesyalisasyon. Siyempre, hindi rin kaya ng gayong mga tao na maging mga lider at manggagawa. Kung manhid ang isang lider o manggagawa, lilitaw ang gulo sa gawaing kanyang ginagawa, ito ay mahihinto at hindi makakausad. Hindi niya napapansin ang mga problema, at hindi niya magawang agarang malutas ang mga ito, kaya, kapag may iba’t ibang problemang lumilitaw, hindi niya mapansin ang mga ito, at hindi malutas ang mga problema. Hindi niya makita ang mga problema gamit ang kanyang mga mata, kaya hindi niya masimulang lutasin ang mga ito, at hindi niya alam kung anong gawain ang pinakamahalagang gawin. Araw-araw, kaya lang niyang gumawa ng kaunting panlabas na gawain sa nakagawiang paraan. Anumang mga pagsasaayos ng gawain ang iniaatas ng Itaas, ipinapasa nila ang mga iyon, pero pagkatapos niyang ipasa ang mga iyon, wala siyang ideya kung maipapatupad ba nang maayos ang mga iyon, kung anong mga resulta ang maaaring matamo, o kung ano ang magiging kasunod na mga epekto. Hindi niya makilatis ang anumang bagay. Gaano man karaming tao sa paligid niya ang gumagawa ng kasamaan, o nagdudulot ng mga kaguluhan o pagkagambala, hindi niya ito mahiwatigan. Hindi rin niya alam kung gaano karaming gawain ang kailangang subaybayan o aling partikular na gawain ang kailangang maipatupad. May taong nagtatanong sa kanya: “Naitalaga at naisaayos mo na ba ang gawain?” Sasabihin niya: “Naisaayos na ang lahat. Nakipagbahaginan ako sa kanila at binasa ko nang malakas ang pagsasaayos ng gawain minsan—alam ito ng lahat.” Ito ba ay pagpapatupad sa pagsasaayos ng gawain? (Hindi.) Ang pagpapatupad sa pagsasaayos ng gawain ay nangangailangan muna ng maayos na pagtatalaga sa mga responsabilidad ng mga lider at manggagawa, pagtukoy kung sinong lider ang dapat humawak sa isang partikular na gawain, at pagsisiguro na ang bawat aytem ng gawain ay naitatalaga sa mga partikular na tao. Dagdag pa rito, dapat masabihan ang mga lider at manggagawa kung paano ito kongkretong gagawin at nang naaayon sa mga partikular na prinsipyo. Ang lahat ng usaping ito ay dapat malinaw na maipaliwanag para malaman ng lahat kung paano gawin ang gawain. Ito lang ang nangangahulugan ng pagtatalaga ng gawain. Kapag gumagampan ng gawain, binabasa lang nang malakas ng ilang tao sa iba ang pagsasaayos ng gawain at hayaan ang lahat na magbahagi ng kanilang pagkaunawa at mga damdamin tungkol dito, at iyon na iyon. Basta’t nakikita nila na abala ang lahat sa paggawa ng kanilang mga tungkulin, ipinagpapalagay nila na naipatupad na nang maayos ang pagsasaayos ng gawain. Sa puntong ito, kung tatanungin mo sila, “Mayroon bang anumang suliranin ang mga kapatid sa paggawa ng kanilang mga tungkulin? Mayroon pa bang anumang problema? Nakipagbahaginan ka ba para lutasin ang mga iyon?” sasagot sila, “Wala akong nabalitaang anumang problema—titingnan ko.” Sa totoo lang, hindi nagbanggit ng anumang problema o mga suliranin ang taong namamahala sa gawain, pero totoong umiiral ang mga suliraning iyon. Ito ay dahil masyado silang manhid na hindi nila mapansin ang mga iyon. Halimbawa, ni hindi nila nahihiwatigan kapag may dalawang tao na hindi magawang makipagtulungan at nag-aagawan sa katayuan habang ginagawa ang kanilang mga tungkulin, at nakakaapekto ito sa gawain. Sinasabi pa nga nila, “Medyo maayos naman ang ugnayan nila—nag-uusap at nakikipag-ugnayan sila sa isa’t isa. Kung hindi nila magawang makipagtulungan, hindi sana sila nag-uusap.” Tinatanong sila ng mga tao, “Nag-aagawan ba sila ng katayuan? Kaya ba nilang makipagtulungan nang may pagkakasundo?” Sumasagot sila, “Hindi ko alam iyan.” Pagkatapos magtanong-tanong, saka lang natutuklasan na hindi pala magawang makipagtulungan ng dalawang taong ito at nakikipagkompetensiya sila sa isa’t isa—nakikipagkompetensiya sa kung sino ang nangangaral ng mas matatayog na sermon, kaninong boses ang mas malakas, at kung sino ang nakakapagsalita nang mas matagal. Matagal nang napansin ng hinirang na mga tao ng Diyos ang mga bagay na ito. Kung tatanungin mo ang taong iyon, “Maagap ba na nalutas ang mga problemang ito?” sasagot siya, “Hindi, hindi pa nalutas ang mga ito. Hindi ko alam na ito pala ay gawaing dapat kong gawin.” Ni hindi niya alam na lutasin ang ganoon kalaking problema—hindi ba’t mahina ang pag-iisip niya? (Oo.) Isang beses niyang binasa nang malakas ang mga pagsasaayos ng gawain at pagkatapos ay hinihingi niya na gumawa ang lahat ng deklarasyon at panata na gagawin nang maayos ang tungkulin ng mga ito, at pagkatapos niyon, itinuturing niya na tapos na ang kanyang trabaho. Sinasabi niya sa kanyang sarili, “Naaalala ko kung sino ang lider ng iglesia, kung sino ang partikular na responsable sa kung aling aytem ng gawain, at kung sino ang namamahala sa gawain ng paggawa ng pelikula,” pero hindi talaga niya makita kung paano dapat isagawa ang partikular na mga aytem na iyon ng gawain. Ganito ang hitsura ng pagiging manhid at mapurol ang isip—siya ay mga hangal na indibidwal. Hindi niya mapansin ang anumang problema at hindi niya alam kung paano magbahaginan tungkol sa anumang aspekto ng mga katotohanang prinsipyo. Pagdating sa mga problemang may kinalaman sa mga katotohanang prinsipyo, hindi niya alam kung paano pagbahaginan ang katotohanan para malutas ang mga ito. Pagdating sa mga problemang may kaugnayan sa mga tauhan o gawaing administratibo, hindi rin niya mahiwatigan ang anuman sa mga ito. Kahit na totoong nakikita niya na hindi kayang gawin ng isang tao ang gawain, hindi niya alam kung paano ito lutasin. Hindi niya makilatis ang anumang bagay. Ito ang ibig sabihin ng pagiging manhid. Marunong lang siyang magsalita ng ilang doktrina, pero hindi siya mahusay sa gawain—may hitsura siya ng pagiging manhid at mapurol ang isip. Sabihin mo sa Akin, ang ganitong tao ba ay isang lider na pasok sa pamantayan? (Hindi.) Kung manhid ang mga lider at manggagawa, malaking problema ito—talagang hindi sila makakagawa ng anumang gawain. Kung hindi niya ginagawa ang gawaing dapat niyang gawin, at kapag may isang taong nag-uulat ng problema, hindi rin niya ito pinapangasiwaan, kung gayon, hindi na ito simpleng isyu ng pagkamanhid, bagkus, ito ay kawalan ng normal na pagkatao, at pagkawala ng normal na paggana ng konsensiya at katwiran.

Ang pagkamanhid ay isang depekto ng pagkatao. Bagama’t ang depektong ito ay hindi umaabot sa antas ng isang tiwaling disposisyon, sa mismong kalikasan nito, nakakamatay ang problemang ito. May isang buhay na tao na nakatayo roon, nang may mga gumaganang pandama at mga biyas, pero sadyang wala siyang abilidad ng isang normal na tao para tingnan ang mga tao at bagay, o umasal at kumilos. Kapag gumawa siya ng gawain, para siyang isang walang silbing tao na walang mga kaisipan—hindi niya mapansin ang anumang problema, lalo pang hindi niya kayang lutasin ang mga problema kapag binabanggit ng mga tao ang mga ito, at hindi niya makita kung anong gawain ang dapat gawin. Sa isipan niya, para bang wala siyang inaalala. Bilang resulta, hindi siya makagawa ng anumang gawain—wala siyang kuwenta, isang taong walang silbi. Hindi ba’t sapat na malubha ang problemang ito? Kita mo, ang mga taong matigas ang ulo at ang mga sensitibo ay may mga aktibong kaisipan kahit papaano—nagtataglay sila ng pag-iisip ng isang normal na tao; ibig sabihin, palaging gumagana ang isipan nila. Pero simple lang ang isipan ng mga manhid na tao; parang paralisado ang kanilang isipan, para bang sila ay patay. Bagama’t mayroon silang mga mata, anuman ang makita nila, walang reaksiyon sa kanilang isipan, at hindi nila ito pagbubulay-bulayan sa kanilang isipan; wala silang mga kaisipan at sila ay ganap na mga rebultong kahoy. Ano ang mga rebultong kahoy? Sila ay mga taong inukit sa kahoy; kahawig sila ng mga tao sa panlabas, pero kapag kinakausap mo sila, hindi sila tumutugon. Inuutusan mo sila na bantayan ang bahay, pero kapag ninanakawan ang bahay, wala silang ginagawa. Tatanungin mo sila, “Bakit hindi mo binantayan ang bahay?” at wala pa rin silang reaksiyon. Kung walang reaksiyon ang isang tao sa anumang bagay, napakalaking problema nito. Sa madaling salita, ang mga silbi na dapat gampanan ng mga instinto ng pagkatao—tulad ng mga silbi ng kaisipan at kamalayan, at mga silbi na dapat gampanan ng mga mata, tainga, utak, at puso—ay hindi maisagawa. Hindi sila nagtataglay o kulang sila ng mga kaisipang dapat taglayin ng mga taong may normal na pagkatao. Ito ang tinatawag na pagiging manhid. Hindi gaanong naiiba ang mga manhid na tao sa mga taong walang silbi. Sinasabi ng ilang tao, “Sinasabi mo na manhid ang mga ganitong uri ng tao, na hindi magampanan ng kanilang mga mata, tainga, at utak ang kanilang mga silbi. Pero kung iinsultuhin mo sila, magkakaroon sila ng reaksiyon. Kung magdurusa sila ng kawalan, magkakaroon sila ng reaksiyon. Kaya, maituturing pa ba sila na mga hangal na tao?” Maging ang ilang hayop ay nakakaintindi ng pananalita ng tao—naiintindihan nila ang parehong mabubuti at masamang bagay na sinasabi mo tungkol sa kanila. Kung ang isang tao, bilang tao, ay hindi makaintindi ng pananalita ng tao, kung gayon, hindi niya naaabot ang pamantayan ng pagiging tao. Kaya, para masukat kung ang isang tao ay tao, dapat gamitin ang pamantayan para sa mga tao. Bakit Ko binabanggit ang mga hayop? Ito ay para malaman mo na isa kang buhay na nilalang na nasa loob ng kategorya ng mga nilikhang tao, hindi isang hayop. Kung ikaw, bilang tao, ay walang mga kaisipan na tinataglay kahit ng mga hayop, kung gayon, masyado kang malayo sa pamantayan. Kahit ang mga hayop ay marunong maging mabait at makipaglapit sa mga mabuti ang trato sa kanila at nagbibigay ng kanilang pang-araw-araw na pagkain. Kung ikaw, bilang tao, ay walang gayong pagkatao, karapat-dapat ka pa bang tawaging tao? Bakit Ko ito kinukumpara? Ito ay para ipaalam sa iyo na hindi ka isang hayop o isang mataas na uri ng hayop; isa kang tao, ikaw ang pinakamataas na antas ng nilalang sa lahat ng bagay na nilikha ng Diyos—isang tao. Mayroon kang abilidad sa wika, abilidad na mag-isip, at abilidad na umunawa sa katotohanan. Nilikha ka ng Diyos para maging pinuno sa lahat ng bagay, para pamahalaan ang lahat ng bagay at ibang buhay na nilalang. Ikaw ang tagapamahala ng lahat ng buhay na nilalang sa lahat ng bagay. Para mapamahalaan ang mga ito, dapat mas nakahihigit ka sa mga ito. Dapat mas mahusay ka kaysa sa mga ito para magkaroon ka ng abilidad na pamahalaan ang mga ito. Samakatwid, ang pagbabanggit sa mga hayop ay hindi para maliitin ka kundi para paalalahanan at ipaunawa sa iyo na dapat mas mahusay ka kaysa sa mga ito. Dapat mong gamitin ang mga abilidad na dapat taglay ng iyong pagkatao, pati na ang iba’t ibang uri ng sentido komun at abilidad na natutunan mo mula pa noong isinilang ka, para pamahalaan at pamunuan ang mga ito, ginagawa ang dapat gawin ng isang tao, kung ano ang iniatas ng Diyos na gawin mo. Kung itinuturing mo ang sarili mo bilang isang nilikhang tao, dapat mong gamitin ang pamantayan para sa nilikhang sangkatauhan para sukatin ang iyong pagkatao at ang iyong diwa. Hindi dapat mas mababa ang pamantayang ito kaysa sa pamantayang itinatag ng Diyos para sa sangkatauhan. Samakatwid, para masukat ang kakayahan ng isang tao at ang mga problema sa iba’t ibang aspekto ng kanyang pagkatao, kailangang gamitin ang pamantayan para sa mga tao. Maraming tao ang manhid ang pag-iisip at mabagal ang reaksiyon sa usapin ng pagkatao, na nagsasanhing hindi nila magampanan nang maayos ang marami sa kanilang mga tungkulin sa panahong ginagawa nila ang mga ito—hindi sila mahusay sa gawain ng iglesia, at hindi sila makapagsagawa ayon sa mga katotohanang prinsipyo. Kaya, dapat mong kilalanin ang sarili mo at alamin kung ano ang sukat mo. Kung hindi mo taglay ang ganitong uri ng kakayahan o pagkatao, o kung taglay mo ang depekto ng pagkamanhid sa iyong pagkatao, hindi ka dapat makipag-agawan sa pagiging lider o superbisor. Kung ikaw ay magiging isang lider o superbisor, alinmang gawain ng iglesia ang responsabilidad mo, magiging paralisado ang iglesiang iyon. Anumang aytem ng gawain ang responsabilidad mo, magiging lubos na magulo ang gawaing iyon. Kung hindi mo kayang maging mahusay rito, dapat tumabi ka na lang at hayaan ang mga may kakayahan na gumawa nito. Naiintindihan mo ba? (Oo.) Ang pagkakaroon ng kamalayan sa sarili, at ang pagkatutong magbigay-daan sa mga mas may kakayahan at ang pagrekomenda sa iba—ito ang prinsipyo ng pagsasagawa. Sinasabi ng ilang tao, “Napakamanhid ko na hindi ko matukoy kung sino ang magaling—paano ko mairerekomenda ang sinuman?” Kung hindi mo matukoy kung sino ang may mahusay na kakayahan at hindi ka makagawa ng mga rekomendasyon, kailangan mong matuto ng ilang aral. Kapag may nakikita kang isang tao na nakakaunawa sa katotohanan at kayang kumilatis sa iba, dapat kang matuto mula sa kanya. Sa pamamagitan ng higit na pakikipagbahaginan sa kanya, matututo ka ng ilang bagay. Dahil taglay mo ang depekto ng pagkamanhid sa iyong pagkatao, huwag kang maging mapili o maarte sa mga tungkuling ibinibigay sa iyo. Taglay mo mismo ang depektong ito, kaya hindi maraming uri ng gawain at mga tungkulin ang kaya mong gawin. Kung, sa pamamagitan ng labis na pagsisikap, ay nakahanap ng isang angkop na posisyon para sa iyo, at nagiging mapili at maarte ka pa rin, hindi na ito isang problema ng pagkamanhid o isang depekto ng pagkatao, bagkus, ito ay isang tiwaling disposisyon. Anong tiwaling disposisyon? Ito ay tiwaling disposisyon ng kayabangan, ng hindi pagpapasakop, at ng hindi pagkilala sa sarili mong sukat. Ikaw ay walang kuwenta, isa lang inutil, isang tunggak, pero gusto mo pa ring gumawa ng mga tungkulin na marangal, na hindi nakakapagod, at na tinitingala ng iba—nagpapahiwatig ito ng mayabang na disposisyon. Kung napakamanhid mo, mayroong gawaing dapat mong gawin at mga usaping dapat mong asikasuhin pero hindi mo naman ginagawa o napapansin ang mga ito, kung hindi ka man lang nag-aabalang kumilos nang kaunti kapag nagkakaproblema ang mga bagay-bagay, at kahit kapag nakikita mo na may isang bagay na nakapipinsala sa mga interes ng sambahayan ng Diyos, binabalewala mo ito at iniisip mong, “Hindi naman sa sarili kong pamamahay ang problemang ito, kaya hindi ako makikialam dito,” hindi na ito simpleng pagkamanhid, kundi ito ay kawalan na ng konsensiya at katwiran. Kung mayroon kang kahit kaunting konsensiya at katwiran at itinuturing mo ang mga usapin ng sambahayan ng Diyos bilang sarili mong mga usapin, kung gayon, dapat mong tuparin ang iyong responsabilidad at huwag hayaang mapinsala ang mga interes ng sambahayan ng Diyos. Pero kung wala ka ng ganitong mabuting layunin at wala kang ginagawang kahit isang mabuting bagay, hindi ba’t ikaw ay isang taong mapurol ang isip at manhid? Diyan nagtatapos ang talakayan natin tungkol sa pagpapamalas ng pagkamanhid.

Pagiging Makapal ang Mukha nang Hindi Nahihiya

Pag-usapan natin ngayon ang pagiging makapal ang mukha nang hindi nahihiya. Anong uri ng problema ang pagiging makapal ang mukha nang hindi nahihiya? (Isang depekto ng pagkatao.) Isa ba itong depekto? (Isa itong problema ng mababang karakter.) Ang mababang karakter ay nangangahulugan ng masamang pagkatao. Aling aspekto ng pagkatao ang kaugnay ng pagiging makapal ang mukha nang hindi nahihiya? Kaugnay rito ang konsensiya at katwiran, pati na ang integridad at dignidad. Kaugnay rito ang aspekto ng karakter ng isang tao. Ano-ano ang mga partikular na pagpapamalas ng pagiging makapal ang mukha nang hindi nahihiya? Anong mga bagay ang nagpapahiwatig na ang isang tao ay makapal ang mukha nang hindi nahihiya? Anumang mga walang kahihiyang bagay ang ginagawa nila ay tiyak na mga pagpapamalas ng pagiging makapal ang mukha nang hindi nahihiya. Ang pambobola at paninipsip nang hindi man lang naaasiwa sa bagay na ito—hindi ba’t ito ay pagiging makapal ang mukha nang hindi nahihiya? (Oo.) Bakit natin sinasabing ito ay pagiging makapal ang mukha nang hindi nahihiya? Dahil ang paggawa nito ay nagpapahiwatig na walang pakiramdam ng kahihiyan ang isang tao. Kaya niyang magsabi ng ilang salita na lumalabag sa konsensiya ng normal na pagkatao o na hindi umaayon sa mga katunayan, gaano man kanakakaasiwa o kahindi kasiya-siya ang mga salitang iyon, nang hindi man lang namumula ang mukha o bumibilis ang tibok ng puso, at wala siyang pakialam kung ano ang tingin ng iba sa kanya matapos siyang marinig; kahit pagtawanan siya ng iba, wala siyang pakialam. Wala siyang pakiramdam ng kahihiyan, hindi ba? (Oo.) Hindi ba’t ang kawalan ng pakiramdam ng kahihiyan ay ang mismong pagiging makapal ang mukha nang hindi nahihiya? Isa pa, kapag malinaw na walang kuwenta ang isang tao, pero hayagan pa rin siyang nakikipag-agawan para sa katayuan at para maging lider—hindi ba’t ito ay pagiging makapal ang mukha nang hindi nahihiya? (Oo.) Hindi lang siya nakikipag-agawan nang hayagan, kundi sa panahon ng mga halalan, pinepeke rin niya ang mga balota. Habang ang iba ay nagbibigay ng isang boto kada tao, dinodoble niya ang boto para sa sarili niya—hindi ba’t ito ay pagiging makapal ang mukha nang hindi nahihiya? (Oo.) Kapag hindi sila ibinoboto ng iba, ibinoboto nila ang kanilang sarili. Ang gayong mga tao ay nakikipag-agawan para maging lider nang hindi nahihiya at walang anumang pakiramdam ng kahihiyan—talagang sila ay makapal ang mukha nang hindi nahihiya! Sa pangkalahatan, ang mga nagmamahal sa katayuan at may ambisyon ay pawang nagnanais na ipresenta nang maayos ang kanilang sarili para maaari silang piliin ng iba bilang lider. Sa sandaling mapili sila bilang lider, labis silang nakakaramdam ng pagmamalaki sa sarili, pero kung hindi sila mapili, nalulungkot at nadidismaya sila—isa itong normal na pagpapamalas. Gayumpaman, hindi ganito ang mga makapal ang mukha nang hindi nahihiya. Gagamitin nila ang kahit anong paraang kinakailangan para maging isang lider. Sinasabi nila, “Ayaw sa akin ng lahat at ayaw nila akong iboto, pero hahanap ako ng paraan para maging lider. Kahit pa kakailanganin kong mandaya at gumamit ng mga pakubling pamamaraan, idudulot ko na ako ang iboto ng lahat bilang lider!” Sinasabi naman ng iba, “Kahit pa maging lider ka, hindi ka pa rin magugustuhan ng lahat. Wala kaming magandang opinyon tungkol sa iyo, at masama ang reputasyon mo. Kung magsasaayos ka ng anumang gawain, walang makikinig sa iyo.” Sasagot sila, “Kahit hindi kayo makinig sa akin, sisikapin ko pa ring maging lider!” Talagang ang mga gayong tao ay labis na makapal ang mukha nang hindi nahihiya! Batay rito, hindi ba’t walang kamalayan sa sarili ang mga gayong tao? (Oo.) Wala silang kamalayan sa sarili at mayroon silang medyo agresibong katangian. Batay sa mga kaisipan at pananaw ng mga makapal ang mukha nang hindi nahihiya patungkol sa kanilang sariling asal, wala silang pakiramdam ng kahihiyan sa kanilang pagkatao, wala silang pakialam tungkol sa integridad o karakter, walang konsensiya o pakiramdam ng kahihiyan, wala rin silang pakialam tungkol sa moralidad at sa batayan ng kanilang sariling asal—binabalewala nila ang lahat ng ito. Batay sa kanilang mga kaisipan at kamalayan, sila ay sobrang hangal, mangmang, at mababang-uri. Kaya naman, sinasabing mayroon silang mababa at masamang karakter. Kaya, ang mga walang-kahihiyang bagay na ginagawa nila ay tiyak na bunsod ng kanilang mga maling kaisipan at pananaw. Sa panahon ng mga halalan sa iglesia, iginigiit nilang piliin ang kanilang sarili, iboto ang kanilang sarili, at maging lider—hindi katanggap-tanggap para sa kanila ang mabigong maging lider, at kung hindi sila magiging lider, kamumuhian nila ang mga kapatid dahil sa hindi pagboto ng mga ito sa kanila. Sa sandaling malaman nila na hindi mo sila binoto, hindi sila malulugod sa iyo. Kahit ano pa ang sabihin mo, pabubulaanan nila ito. Lubha silang malupit kapag nakikipag-usap sa iyo, na para bang bumubuga sila ng apoy. Iniisip din nila kung paano ka gagantihan o pahihirapan, at maaari pa ngang tumanggi silang makipag-usap sa iyo sa buong buhay nila. Ang ibinubunyag sa mga partikular na kilos na ito ng mga gayong tao ay isang tiwaling disposisyon. Anong uri ng tiwaling disposisyon ito? (Kalupitan.) Sa banayad na pananalita, ito ay kayabangan at pagiging masyadong bilib sa sariling mga abilidad—sadyang gusto nilang maging lider. Gayumpaman, batay sa kanilang mga paraan ng paggawa sa mga bagay-bagay at iba’t ibang pagpapamalas, sila ay mga taong may malupit na disposisyon. Kitang-kita ang tiwaling disposisyon nitong mga makapal ang mukha nang hindi nahihiya na may ubod ng samang pagkatao. Ang lahat ng kilos nila ay maaaring umabot sa antas ng mga tiwaling disposisyon. Ang pagiging makapal ang mukha nang hindi nahihiya ay isang pagpapamalas ng kanilang karakter; sa kanilang pananalita at mga kilos, pinamumunuan sila ng aspektong ito ng karakter nila, at dahil dito ay nakakagawa sila ng maraming walang kahihiyang gawa, at nagbubunyag sila ng iba’t ibang tiwaling disposisyon, gaya ng kayabangan at kalupitan. Samakatwid, sa partikular na antas, ang mga ubod ng samang pagpapamalas na nabubunyag mula sa karakter ng isang tao ay kabilang sa mga tiwaling disposisyon; ang mga pagpapamalas na ito ay pawang konektado at nakatali sa kanilang kalikasang diwa, at ang kanilang mga partikular na pagbubunyag ng anumang tiwaling disposisyon ay nagmumula sa kanilang ubod ng samang karakter. Kaya, ang ubod ng samang karakter at mga tiwaling disposisyon ay magkakaugnay. Ang mga tiwaling disposisyon ng mga tao ay nabubuo pagkatapos magawang tiwali ni Satanas ang mga tao. Halimbawa, ang mga aspekto ng ubod ng samang karakter sa loob ng pagkatao ng mga tao, gaya ng pagiging matigas ang ulo, makitid ang utak, at makapal ang mukha nang hindi nahihiya, ay pawang resulta ng pagtiwali at paghubog ni Satanas sa mga tao. Bago tanggapin ang katotohanan, pawang tinatanggap muna ng mga tao ang pagtitiwali at panlilihis ng maraming walang-katotohanan, masama, at negatibong kaisipan at pananaw—tinatanggap nila ang mga walang-katotohanang bagay na ito sa kanilang puso bilang kanilang buhay, at nangangahulugan ito na nagiging buhay nila ang mga tiwaling disposisyon.

May ilan pang ibang pagpapamalas ang pagiging makapal ang mukha nang hindi nahihiya. Ang ilang lider at manggagawa ay malinaw na gumagawa ng mga kilos na nagdudulot ng pagkagambala at kaguluhan, nililinlang ang mga nakatataas sa kanila habang pinaglilihiman ang mga nasa ilalim nila, o sumasalungat sa mga pagsasaayos ng gawain, at ang mga kilos nila ay nagdudulot pa nga ng malaking pinsala sa gawain ng iglesia. Pero bukod pa sa hindi nila pinagninilay-nilayan at nakikilala ang sarili nilang mga problema o inaamin ang katunayan ng paggawa nila ng masama na panggugulo sa gawain ng iglesia, sa kabaligtaran, naniniwala pa nga sila na mahusay ang nagawa nila, at gusto nilang makakuha ng pagkilala at mga gantimpala, nagmamalaki at nagpapatotoo kahit saan kung gaano karaming gawain ang nagawa nila, kung gaano katinding pagdurusa ang tiniis nila, kung gaano karaming kontribusyon ang nagawa nila sa kanilang gawain, kung gaano karaming tao ang nakamit nila sa pamamagitan ng pangangaral ng ebanghelyo habang gumagawa, at iba pa. Hindi nila inaamin kahit kaunti kung gaano kalaking kasamaan ang nagawa nila o kung anong malaking kapinsalaan ang naidulot nila sa gawain ng iglesia. Siyempre, hindi rin sila nagsisisi, at lalong hindi bumabalik sa tamang landas. Sabihin ninyo sa Akin, hindi ba’t ang gayong mga tao ay makapal ang mukha nang hindi nahihiya? (Ganoon nga sila.) Kung tatanungin mo sila, “Isinagawa mo ba ang gawain ng iglesia ayon sa mga katotohanang prinsipyo? Umayon ba ang gawain mo sa mga pagsasaayos ng gawain ng sambahayan ng Diyos?” iniiwasan nila ang paksa. Kung ilalantad ng ibang tao na nagdulot sila ng malulubhang kawalan sa mga handog ng Diyos habang nasa kanilang gawain—umaabot ng ilang daang yuan ang ilang kawalan, ang iba ay ilang libo, at ang ilan ay umaabot pa nga ng sampu-sampung libo—ano ang magiging reaksiyon nila kapag pinapabayaran ang mga iyon sa kanila? Ang mga normal na tao na may konsensiya, katwiran, at pakiramdam ng kahihiyan ay napapalupasay na lang pagkarinig nito, nakakaramdam ng pagkapahiya at kahihiyan mula sa kaibuturan ng kanilang puso. Paniniwalaan nila na hindi nila nagampanan nang maayos ang gawain nila at na labis silang nagkautang sa Diyos, at kaya, hindi nila susubukang pangatwiranan ang kanilang sarili; kahit na gumawa sila ng kaunting kongkretong gawain at nagtiis ng matinding pagdurusa, hindi nila iisipin na karapat-dapat itong banggitin. Kung tunay na nagawa nang maayos ang gawain nila, makakapagdulot ba ito ng labis na pinsala sa gawain ng sambahayan ng Diyos? Hindi. Batay lang sa pinsalang naidulot nila, mapatutunayan na hindi nagawa nang maayos ang gawain nila, kaya dapat silang umamin ng pagkakamali at magsisi. Nangangailangan man ng kabayaran o hindi ang mga kawalang idinulot nila, kahit papaano, dapat nilang aminin ang katunayan na nakapagdulot ng mga kaguluhan at pagkagambala sa gawain ng iglesia ang kanilang gawain. Tanging ang mga taong lubos na walang kahihiyan ang tatangging umamin sa katunayang ito. Sasabihin nila, “Kahit bayaran ko pa ang mga kawalan, hindi ko aaminin na nagkamali ako o na may ginawa akong mali sa gawain ko. Kahit mabayaran ko ang mga utang, isa pa rin akong taong nakagawa ng mga dakilang gawa, mas mahusay kaysa sa isang karaniwang tao sa sambahayan ng Diyos. Mayroon akong maluwalhating kasaysayan!” Anong uri ng pagkatao ito? Sabihin mo sa Akin, mayroon bang anumang pakiramdam ng kahihiyan ang mga ganitong uri ng tao? Kaya man lang ba nilang baybayin ang mga salitang “pakiramdam ng kahihiyan”? Kung tunay na wala silang pakiramdam ng kahihiyan, problema iyon. Kung malinaw nilang alam sa puso nila na nakagawa sila ng kasamaan pero mapagmatigas silang tumatangging aminin iyon nang pasalita, hindi ba’t napakatigas ng kalooban ng mga gayong tao? Kung kinikilala nila sa puso nila na may nagawa silang kasamaan at kaya rin nila itong aminin nang pasalita, kung gayon, maituturing pa rin na nagtataglay sila ng konsensiya—mayroon pa rin silang pakiramdam ng kahihiyan sa loob nila. Kung bukod sa tumatanggi silang aminin ito nang pasalita ay masuwayin din sila sa puso nila, palaging lumalaban at nagpapakalat pa nga ng mga pahayag sa lahat ng dako na hindi sila tinatrato nang patas ng sambahayan ng Diyos at na sila ay mga biktima ng kamalasan, kung gayon, malubha ang problema nila. Gaano kalubha? Wala silang anumang konsensiya at katwiran. Ang konsensiya ay dapat parehong may kasamang pagpapahalaga sa katarungan at kabutihan. Ang isang aspekto ng pagpapahalaga sa katarungan ay na dapat mayroon ang mga tao ng pakiramdam ng kahihiyan. Kapag alam ng mga tao kung ano ang kahihiyan, saka sila maaaring maging matuwid, magkaroon ng pagpapahalaga sa katarungan, at magmahal sa mga positibong bagay at kumapit sa mga ito. Gayumpaman, kung wala kang pakiramdam ng kahihiyan sa iyong konsensiya at sa iyong pagpapahalaga sa katarungan, at hindi mo alam kung ano ang kahihiyan—at kung, kahit matapos makagawa ng mali, hindi ka nahihiya tungkol dito, at hindi mo alam na magnilay-nilay o kamuhian ang iyong sarili, at wala kang nararamdamang pagsisisi, at wala kang pakialam kung paano ka inilalantad ng iba, at hindi namumula ang mukha mo at wala kang nararamdamang kahihiyan—kung gayon, may problema ang konsensiya mo bilang tao, at masasabi rin na wala kang konsensiya. Sa ganoong kaso, mahirap tukuyin kung masahol ba o masama ang puso mo—posible na masama ang puso mo, na ito ang puso ng isang lobo; hindi positibo kundi negatibo. Ang mga taong walang konsensiya at walang pagkatao ay mga demonyo. Kung may ginawa kang mali at wala kang nararamdamang anumang kahihiyan, at walang nararamdamang anumang pagsisisi o pagkakonsensiya, at bukod sa hindi ka nagninilay-nilay sa iyong sarili, ikaw rin ay nakikipagtalo, kumokontra, at nagtatangkang ipagtanggol at pangatwiranan ang iyong sarili, nagpapanggap na may magandang anyo, kung gayon, kung susukatin ayon sa pamantayan ng pagkatao, may problema sa pagkatao mo. Anuman ang lagay ng katwiran mo, kung hindi ka pasok sa pamantayan ng konsensiya, mahirap tukuyin kung mayroon ka nga bang pagkatao o wala. Huwag nating pag-usapan kung ano ang iyong panloob na espiritu, kung saan ka nanggaling, o kung anong kasamaan ang nagawa mo noon; huwag nating pag-usapan ang iyong nakaraang buhay. Sa usapin lang ng konsensiyang dapat mayroon ka sa buhay na ito, kung wala kang pakiramdam ng kahihiyan, hindi ka pasok sa pamantayan bilang isang tao. Sinasabi ng ilang tao, “Makapal ang mukha ko nang hindi nahihiya, kaya basta kong kinukuha ang kahit anong gusto ko.” Pero depende iyon sa kung saan mo ito ginagawa—hindi uubra ang paggawa niyon sa sambahayan ng Diyos. Ang sambahayan ng Diyos ay hindi isang lugar na puwede kang maging palamunin. Kung igigiit mong maging palamunin doon, nakatakda kang magdulot ng kalamidad sa sarili mo. Iniisip ng ilang tao, “Kasingkapal ng sa buwaya ang balat ko. Kahit saan ako magpunta, ganito ako kumilos, palamye-lamyerda na parang ako ang may-ari ng lugar! Wala akong pakialam sa sinasabi ng iba tungkol sa akin—mayroon bang sinumang may magagawa laban sa akin?” Maaaring walang magawang anuman ang mga tao tungkol sa iyo, pero dahil nananampalataya ka sa Diyos, dapat mong bigyang-pansin kung paano sinusukat at sinusuri ng Diyos ang lahat ng ginagawa mo, kung paano ka Niya tinutukoy at anong hatol ang ibinibigay Niya sa iyo. Kung hindi mo ito binibigyang-pansin, isa ka pa rin bang taong nananampalataya sa Diyos? Kung wala ka man lang pakialam tungkol dito, isa kang hindi mananampalataya. Maaaring binabalewala mo ang sinasabi ng mga tao tungkol sa iyo, pero hindi ba’t dapat may pakialam ka sa pagsusuri ng Diyos tungkol sa iyo, sa Kanyang pananaw sa iyo, at sa mga hatol na ibinibigay Niya sa iyo? Kung ang pagsusuri ng Diyos sa iyo ay na ikaw ay makapal ang mukha nang hindi nahihiya, walang anumang pagkapahiya, at walang pakiramdam ng kahihiyan, na maraming kulang sa pagkatao mo, at na may ilang napakahalagang bagay na wala sa iyo, kung gayon, dapat kang magsimulang umasal nang panibago—dapat kang magsisi at huminto sa pagbuo ng sarili mong pangangatwiran. Kahit na mayroon kang libo-libong dahilan, ang nag-iisang katunayan na ikaw ay makapal ang mukha nang hindi nahihiya ay sapat na para matukoy na mayroong napakalaking problema sa pagkatao at konsensiya mo. Sa ganito lamang na pagsukat, napakalubha na ng problema mo. Kung nauunawaan mo ang sinasabi Ko, dapat kang magsisi at huminto sa pag-iisip ng sarili mong pangangatwiran sa loob ng puso mo. Ang pangangatwiran mo ay nagmumula sa pagkamainitin ng ulo, sa mga emosyon, kay Satanas—kahit pa naniniwala ka na hindi mali ang pangangatwiran mo, hindi ito ang katotohanan. Hindi lubos na nakabatay sa iyong mga tiwaling disposisyon ang pagsusuri ng Diyos sa iyo. Bago isaalang-alang ang iyong mga tiwaling disposisyon, tinitingnan muna ng Diyos ang pagkatao mo. Kung ano ang iyong pagkatao at ang iyong saloobin sa bawat usapin ay natutukoy ng iyong karakter. Ang naoobserbahan ng Diyos ay tiyak na tumpak, at ang pamantayang ginagamit Niya sa pagsukat sa iyo ay umaayon din sa katotohanan. Kahit sino ang sukatin Niya, hindi ito kailanman nababatay sa panlabas na anyo, kundi sa kung ano ang aktuwal na ginagawa ng tao, sa mga pagbubunyag at mga pagpapamalas nito sa pang-araw-araw na buhay, sa mga kaisipan, pananaw, at saloobin nito kapag nangangasiwa sa bawat usapin, pati na sa saloobin nito tungkol sa mga positibong bagay, sa katotohanan, at sa Diyos. Kahit paano ka tukuyin o suriin ng Diyos sa huli, hindi ka magagawan ng mali. Hindi ito nakabatay sa iyong pansamantalang pagpapamalas o paminsan-minsang pagsalangsang; ito ay isang pagsusuri na batay sa iyong kabuuang mga pagpapamalas. Kaya, tumpak at obhetibo ang pagsusuri ng Diyos sa bawat tao. Hindi ba? (Oo.) Ang pagpapamalas ng pagiging makapal ang mukha nang hindi nahihiya ay kaugnay sa karakter ng isang tao. Siyempre, sa isang partikular na antas, umaabot din ito sa antas ng tiwaling disposisyon. Dahil mayroong ganitong aspekto ng pagkatao ang mga gayong tao, ginigiya sila nito na gumawa ng mga partikular na bagay, at kapag ginagawa nila ang mga bagay na ito, ibinubunyag nila ang kanilang tiwaling disposisyon. Anumang uri ng tiwaling disposisyon ang ibinunyag, ang mga tiwaling disposisyong ibinunyag at ang mga pagkilos ng mga taong makapal ang mukha nang hindi nahihiya ay hindi nahihiwalay sa kanilang pagkatao. Kaya, kung maaaring magbago at maiwaksi ang mga tiwaling disposisyon ng isang tao ay nakasalalay sa kung ano ang karakter niya. Kung ang karakter niya ay masama, kung nilalabanan niya ang katotohanan, nasusuklam at tutol siya sa katotohanan, at tumatangging tanggapin ang katotohanan, kung gayon, magiging mahirap iwaksi ang kanyang mga tiwaling disposisyon, at hindi siya magkakamit ng kaligtasan. Gayumpaman, kung sa usapin ng kanyang karakter ay hindi siya isang masamang tao, at kaya niyang arukin at tanggapin ang katotohanan, hindi matigas ang ulo niya, at wala siyang mga problema ng ubod ng samang karakter, kung gayon, makakayang iwaksi ang kanyang mga tiwaling disposisyon. Ang lahat ng tao ay may mga tiwaling disposisyon, pero ano ang tumutukoy sa kung kaya bang iwaksi ng isang tao ang katiwalian at kamtin ang kaligtasan? (Nakasalalay ito sa kung ano ang karakter ng isang tao.) Mismo—nakasalalay ito sa kung mabuti ba o masama ang pagkatao ng isang tao.

Pagiging Madaling Maghinala

Sunod, pag-usapan naman natin ang pagiging madaling maghinala. Aling pagpapamalas na katatalakay lang natin ang medyo katulad ng pagiging madaling maghinala? (Pagkasensitibo.) Anong uri ng problema ang pagkasensitibo? (Isang depekto ng pagkatao.) Ang pagiging madaling maghinala ay mas mataas nang isang antas kaysa sa pagkasensitibo; mas malubha ang problema. Ang pagkasensitibo ay simpleng palatandaan ng medyo hindi pa hinog na pagkatao, ng parang sa isang bata, samantalang ang pagiging madaling maghinala ay may kasamang mga partikular na kaisipan at pananaw—ito ang karaniwang tinatawag na labis na pag-iisip, na nagpapahiwatig ng mababang karakter. Halimbawa, may isang tao na humihiling sa isang tao na madaling maghinala na tumulong sa pagbili ng isang aytem na nagkakahalaga ng sampung yuan at partikular na binibigyang-diin na, “Hinding-hindi ka puwedeng lumampas sa sampung yuan. Kung masyado itong mahal, huwag mo itong bilhin.” Pagkarinig dito ng taong madaling maghinala, nagbubulay-bulay siya, “Nagiging magalang ka lang ba? Ang totoo ay gusto mo ng isang aytem na nagkakahalaga ng isang daang yuan pero nahihiya ka lang na sabihin ito. Kung gayon, bibilhan kita nito, para mapasaya kita at mag-iwan ako sa iyo ng mga positibong damdamin tungkol sa akin.” Pagkabigay niya ng aytem sa taong nagpabili, sinabi nito, “Masyado itong mahal. Sampung yuan lang ang mayroon ako; wala akong ganoon kalaking pera.” Kaya, sa pagbili niya ng aytem na nagkakahalaga ng isang daang yuan para sa taong iyon, hindi ba’t nawalan ito? Subalit hindi niya maunawaan ang taong ito at sa halip ay nagkikimkim siya ng mga pagdududa na ayaw ng taong ito na gumastos ng mas malaking pera at na sinusubukan siya nitong samantalahin. Sabihin ninyo sa Akin, hindi ba’t napakamapanggulo ng gayong mga tao na madaling magduda? (Oo.) Sa anong paraan sila mapanggulo? (Masyadong komplikado ang mga kaisipan nila.) Ang mga taong may sobrang komplikadong mga kaisipan ay mahirap pakisamahan. Sabihin ninyo sa Akin, handa bang makisama sa gayong mga tao ang mga taong may prangkang personalidad? (Hindi.) Hindi mo alam kung ano ang iniisip nila sa loob-loob nila o kung sa aling direksiyon patutungo ang mga kaisipan nila, at hindi mo makilatis ang kanilang mga intensiyon o kung paano ka nila pinagdududahan. Kaya, kapag mayroon kang ipinagkakatiwala sa kanila para asikasuhin, bagaman malinaw na napakasimpleng maliit na bagay ito, ginagawa nila itong labis na komplikado at nakasasagabal. Dahil sobra nilang ginagawang komplikado ang mga bagay-bagay, ikaw mismo ay sobrang napapagod at naiisip mo na mas maiging ikaw na lang sana ang gumawa. Ayaw mong makisalamuha sa gayong mga tao at gusto mo na lang silang iwasan. Halimbawa, sabihin nating mayroon kang isang gamit na hindi mo na kailangan, at na sayang naman kung iiwan mo na lang ito roon, kaya ibibigay mo ito sa isang ganitong uri ng tao na madaling maghinala. Bukod sa hindi nagpapasalamat tungkol dito ang taong ito, nagdududa rin siya sa puso niya: “Bakit mo ito ibinibigay sa akin? Tiyak na may lihim na motibo rito. Sinusubukan mo bang ipaisip sa akin na isa kang mabuting tao, para magkaroon ako ng utang na loob sa iyo, o may sinusubukan ka bang ipagawa sa akin para sa iyo?” Hindi mo kailanman inasahan na masyado siyang mag-iisip tungkol sa isang napakaliit na usapin, na ang pagbibigay mo sa kanya ng munting bagay ay maaaring humantong sa labis na pagdududa. Kailangan mo pang magsabi ng maraming bagay para maiwaksi ang mga pagdududa niya. Hindi ba’t sobrang mapanggulo iyon? Nagsisimula kang masuklam sa taong ito at pagkatapos niyon, kapag may isang gamit ka na hindi mo na kailangan, mas gugustuhin mo nang itapon ito kaysa ibigay sa kanya. Bakit hindi na lang ito ibigay sa kanya? Hindi dahil sa wala kang puso, kundi ayaw mong mag-udyok ng gulo. Dati, may isang taong kauupa lang sa isang lugar, at walang mga kagamitang panlinis sa loob nito. Kaya nagdala Ako ng ilang panlinis galing sa bahay; ang ilang bote ng panlinis ay puno, ang iba naman ay kalahati lang ang laman. Tiningnan ng taong umuupa sa lugar ang mga iyon at sinabing: “Kahit na libre Mong ibinigay sa akin ang mga bagay na ito, hindi Kita pasasalamatan—nagamit na ang mga ito. Kung bago ang mga ito, ibibigay Mo kaya sa akin ang mga ito?” Hindi ba’t nakakasakit ang mga salitang ito? (Oo.) Bakit nakakasakit ang mga ito? (Binaluktot niya sa ganitong paraan ang isang mabuting kalooban.) Inisip niya na masamang kalooban ang Aking mabuting kalooban. Hindi Ko hininging pasalamatan mo Ako, hindi Ko rin hiningi sa iyo na bayaran ang mga aytem. Nangungupahan ka lang sa isang lugar, at walang mga kagamitang panlinis sa loob nito, at nakakaabala para sa iyo na lumabas at bumili ng mga ito. Dinalhan lang kita ng ilang gamit na mayroon Ako para maging mas madali sa iyo ang mga bagay-bagay. Hindi Ko sinusubukang sumipsip sa iyo sa pamamagitan ng pagpapagamit sa iyo ng mga bagay na ito—wala Akong anumang pagkakautang sa iyo, at hindi Ko rin hiningi na magkaroon ka ng utang na loob sa Akin. Naging mapaghinala siya tungkol sa ganoong kasimpleng bagay: “Hmph! Ano ba ang napakaespesyal tungkol dito? Dinalhan Mo ako ng kaunting gamit at ngayon ay iniisip Mong may utang ako sa Iyo! Hindi naman maganda ang gamit na dala Mo—paanong maganda ito kung ipinamimigay Mo lang ito?” Talagang mahirap pakisamahan ang taong ito. Hindi Ko naman sinabing mga pambihirang kagamitan ang mga ito—mga ordinaryong panlinis lamang ang mga ito. Kung ayaw mong gamitin ang mga ito, hindi mo naman kailangang gamitin. Bakit ginagawa mong masyadong komplikado ang mga bagay-bagay? Napagtanto Ko na mahirap pakisamahan at pakitunguhan ang taong ito. Hindi ba’t mas walang gaanong problema kung hindi na lang Ako nagdala ng anumang bagay? Hindi naman sa ganoon. Ang hindi pagdadala ng anumang bagay ay malamang na nagdulot din ng problema. Malamang ay inisip pa rin niya na, “Inuupahan ko ang lugar na ito at hindi Mo man lang ako dinalhan ng anumang kagamitang panlinis. Magkapatid dapat tayo, pero wala Kang ipinakitang pagmamahal sa akin kahit kaunti!” May masasabi at masasabi pa rin siya. Napakababa ng karakter ng gayong mga tao. Palagi nilang ginagamit ang sarili nilang mga kagustuhan at pamantayan para sukatin kung mabuti ba o masama ang iba. Palagi nilang sinisiyasat at sinusukat ang iba nang may mapanghusgang tingin, iniisip na sila ay superyor sa moral samantalang ang iba ay pawang may madilim na bahagi, at na palaging may sariling mga motibo ang ibang tao paano man kumilos ang mga ito, samantalang sila lamang ang hindi tiwali at ang perpekto.

Ang mga taong madaling maghinala ay may mababang karakter. Dahil mayroon silang mababang karakter, hindi maiiwasang kikilos sila sa ilalim ng pangingibabaw ng karakter na ito. Ang ibinubunyag nila ay mga tiwaling disposisyon, tiyak na hindi ito normal na pagkatao. Kung hindi ito normal na pagkatao, ano talaga ito? Nauugnay ito sa mga tiwaling disposisyon. Pagdating sa pagiging madaling maghinala, ang mga tipikal na tiwaling disposisyong ibinubunyag ng gayong mga tao sa kanilang mga kilos at pakikisalamuha sa iba ay tiyak na kabuktutan at panlilinlang. Sadyang ganoon kakomplikado ang mga kaisipan nila, sadyang ganoon kabuktot at lihim na mapanira. Dahil sila mismo ay hindi kumikilos kahit kaunti maliban kung may mapapala sila rito, inaakala nilang ganoon din ang lahat ng tao. Kahit hindi ka ganoong uri ng tao, hindi nila ito paniniwalaan, at kahit na subukan mong magpaliwanag, hindi ito makakatulong—sadyang ganoon ang tingin nila sa iyo. Gumagamit sila ng buktot na pamamaraan at buktot na disposisyon para tingnan ang lahat ng bagay at usapin at lahat ng tao. Kahit na wasto ang ginagawa mo, naaayon sa mga pangangailangan ng pagkatao, naaayon sa pagkamakatwiran ng pagkatao, o naaayon sa mga katotohanang prinsipyo, sunod-sunod nila itong kukuwestiyunin at tatanungin ka nila, “Bakit mo ito ginagawa? Ano ang motibo mo?” Sasabihin mo, “Wala akong motibo,” pero talagang hindi nila ito paniniwalaan—ipipilit nila ang paglalagay ng motibo sa iyo at pagpapaamin nito sa iyo. Hindi ba’t mapanggulo ang gayong mga tao? (Oo.) Mahirap para sa mga taong madaling maghinala na makisama sa iba. Ang gayong mga tao ay tiyak na hindi simple at bukas, at siyempre, hindi sila matatapat na tao. Sa kanilang karakter, ang mga elemento ng pagkamatapat, kabaitan, o pagkamakatwiran ay halos wala nang lahat. Kaya, ano ang mga pangunahing bahagi ng kanilang karakter? Paranoia, panlilinlang, kabuktutan, kawalan ng pagiging simple, at pagiging hindi matapat. Ang tingin nila sa lahat ng tao at sa lahat ng isyu ay napakakomplikado. Kahit na makipag-usap ka sa kanila nang matapat, susuriin at pagbubulay-bulayan nila kung bakit mo ito sinabi. Kahit matagal ka na nilang nakakasalamuha at alam nila kung ano ang karakter mo, madalas pa rin silang magkakaroon ng isang saloobin ng paghihinala tungkol sa iyo kapag nakikipag-usap, nag-aasikaso ng mga usapin, o nakikisalamuha sa iyo. Kaya, ang gayong mga tao ay napakamapanggulo. Nagdaragdag ng maraming pasanin at pormalidad ang pakikisalamuha sa kanila, at kailangan mo ring gumawa ng maraming takdang aralin at kilalanin sila—alamin kung anong mga bagay ang hindi nila gusto, at kung ano ang ayaw nilang gawin o ayaw pag-usapan. Kung hindi, kung hindi ka maingat, maaaring mapasama mo ang loob nila o, sa tingin nila, maaaring masaktan mo sila. Ganito nila tinatrato ang mga tao, kaya paano nila tinatrato ang Diyos? (Ganoon din ang pagtrato nila sa Diyos.) Tatratuhin ba nila ang Diyos nang may sinseridad? (Hindi.) Halimbawa, kapag isinasaayos ng iglesia na gumawa sila ng isang tungkulin, nagsisimula silang magbulay-bulay, “Alam kaya ng Diyos na ginagawa ko ang tungkuling ito? Tatandaan kaya Niya ito? Gaano ako dapat magsikap para mairaos ito at para matandaan ito ng Diyos?” Pagkatapos gawin ang kanilang tungkulin sa loob ng ilang panahon, inuusisa rin nila kung paano sila tinitingnan ng mga lider at manggagawa at kung mayroon bang anumang negatibong pagsusuri ang mga ito tungkol sa kanila. Ano bang uri ng pagkatao ito? Batay sa ipinamalas na pagkatao sa pamamagitan ng saloobin nila sa pangangasiwa sa mga usapin, napakamapanggulo ng gayong mga tao, at hindi madali para sa kanila na tanggapin ang katotohanan. Bakit ganoon? Dahil mahirap para sa kanila ang maging matatapat na tao; walang pagpapahalaga sa katarungan ang kanilang konsensiya, hindi matibay ang katwiran nila, at hindi makatwiran ang kanilang paraan ng paghusga sa mga bagay-bagay. Bakit Ko sinasabing ito ay hindi makatwiran? Dahil sila ay medyo labis-labis, madaling mapako sa mga bagay-bagay, at ubod ng sama—hindi nila tinitingnan ang mga bagay-bagay gamit ang paraan ng pag-iisip ng normal na pagkatao. Hindi sila bukas at prangka, kundi sa halip ay namumuhay sila sa isang napakadilim na paraan. Subalit hindi nila kailanman nararamdaman na namumuhay sila sa isang madilim na paraan at iniisip pa nga nila na mas matalino sila kaysa sa iba, at na namumuhay sila nang mas may pagkapino at may atensiyon sa detalye kumpara sa iba. Partikular nilang hinahangaan ang sariling pagkamautak. Ito ay tinatawag na pag-aakalang mautak ang sarili. Ang mga taong nag-aakalang mautak sila ay sobrang kulang sa katwiran ng kanilang pagkatao, at sa pagpapahalaga sa katarungan sa loob ng kanilang konsensiya. Samakatwid, masama ang pagkatao ng gayong mga tao, at ayaw ng iba na makipag-ugnayan sa kanila. Kahit sino pa ang nagsasabi ng isang bagay, gagawan ito ng isyu ng mga gayong tao. Ang binibigyan nila ng pakahulugan ay pawang mga labis-labis na bagay na baluktot, ng pagkamainitin ng ulo, kay Satanas, at ng mga emosyon—ang mga ito ay pawang mga bagay na madilim at negatibo, mga bagay na salungat sa katotohanan at lumalaban sa katotohanan. Hindi talaga kayang gabayan ng mga bagay na ito ang mga tao tungo sa tamang landas. Kaya, ang mga ganitong uri ng tao ay labis na kasuka-suka at kasuklam-suklam. Nakatira sila sa madidilim na sulok at sa sarili nilang maliit na mundo. Labis ang kanilang narsisismo at paghanga sa sarili, iniisip na namumuhay sila nang mas katangi-tangi, marangal, at may dignidad na buhay kaysa sa iba—walang sinuman ang puwedeng kumanti sa kanila. Sa katunayan, napakababa ng karakter ng gayong mga tao, at wala silang tunay na dignidad. Ang ibig sabihin ng kawalan ng tunay na dignidad ay na talagang mababa ang kanilang karakter, dahil ang lumilitaw mula sa kanilang pagkatao ay pawang madidilim na bagay na hindi puwedeng maihayag, mga hindi matuwid at tuwirang bagay. Samakatwid, ang mga taong ito ay walang dignidad na karapat-dapat banggitin. Anong mga kahihinatnan ang malamang na maidudulot ng pagiging madaling maghinala ng mga tao? Sa madaling salita, ang gayong mga tao ay puno ng tusong panlalansi. Ang pagiging madaling maghinala ay nangangahulugan na ang mga taong ito ay nagtataglay ng maraming tusong pakana. Tingnan ninyo kung paano inaapi at inaaresto ng mga diyablong hari ang hinirang na mga tao ng Diyos—nagtataglay sila ng napakaraming tusong pakana, pinipinsala ang mga tao sa huli hanggang sa puntong mawasak ang kanilang mga pamilya, nang may ilang kapamilya na namamatay, at nagkakahiwa-hiwalay. Kagagawan iyan ng mga demonyo at mga diyablong hari. Kaya, walang sinumang mabuti sa mga taong madaling maghinala. Dapat tingnan ng mga mananampalataya sa Diyos ang mga tao at bagay batay sa mga katotohanang prinsipyo, hindi sila dapat basta-bastang maghinala, at dapat may ebidensiya sa sinasabi nila. Kapag tinitingnan mo ang isang tao o isang usapin, kahit papaano ay dapat positibo at katanggap-tanggap sa iba ang mga kaisipang nabubuo mo. Ang mas mainam, dapat naaayon ang mga ito sa mga katotohanang prinsipyo, nakakatulong sa iba, at may positibong impluwensiya sa kanila. Gayumpaman, wala sa mga kaisipan at pananaw na nabubuo ng mga taong madaling maghinala ang naaayon sa katotohanan; sa pinakamababa, ang mga ito ay hindi mga positibong bagay—ibig sabihin, ang perspektiba kung saan tinitingnan ng mga gayong tao ang mga problema o ang mga kaisipan at ideyang binubuo nila ay sadyang hindi naaayon sa katotohanan. Samakatwid, ang ganitong uri ng mga tao ay namumuhay sa madidilim na sulok at wala silang integridad o dignidad na karapat-dapat banggitin. Ang mga bagay na lumilitaw mula sa kanilang mga kaisipan ay pawang madilim at buktot—hindi naaayon ang mga bagay na ito sa mga katotohanang prinsipyo at hindi magkakaroon ng positibong impluwensiya sa mga tao o sa buhay nila. Kung tatanggapin mo ang iba’t ibang kaisipan at pananaw na lumilitaw mula sa paghihinala ng mga tao, malalason ka at mahahatak pababa ng mga ito—katumbas ito ng pagiging natiwali ni Satanas. Gayumpaman, kung mayroon kang pagkilatis sa gayong mga tao at itinuturing mo sila bilang isang negatibong halimbawa, makakagawa ka ng kaunting pag-usad at magkakamit ka ng kaunting pagkilatis sa pag-unawa sa mga negatibong bagay. Dito nagtatapos ang talakayan natin tungkol sa pagiging madaling maghinala.

Kawalang-kasanayan

Susunod, pag-usapan naman natin ang kawalang-kasanayan. Nauunawaan ng lahat kung ano ang ibig sabihin ng kawalang-kakayahan—tumutukoy ito sa pagiging hindi kayang pangasiwaan nang maayos ang anumang bagay, pagmumukhang inutil, katulad lang ng kapag madalas sinasabi ng mga tao na: “Bakit sobra kang walang kakayahan? Wala ka talagang kinabukasan!” Mabuting bagay ba ang kawalang-kakayahan? (Hindi.) Kung gayon, ikategorya natin ito—ano ito? (Isa itong depekto ng pagkatao.) Malinaw na isang depekto ng pagkatao ang kawalang-kakayahan. Ang kawalang-kasanayan ay nangangahulugan na ang isang tao ay may napakababang katalinuhan sa pangangasiwa ng mga usapin at may mahihinang abilidad sa pamumuhay—ito ay tinutukoy bilang kawalang-kasanayan. May ilang taong malamyang magsalita, hindi magawang ipahayag ang kanilang sarili; ang ilan ay mayroon pa ngang mahiyain at di-palakibong personalidad—kapag kailangan nilang magsalita sa harap ng maraming tao o maging sentro ng atensiyon, nagkakaroon sila ng stage fright, nahihiya, at hindi naglalakas-loob na magsalita, at madalas silang inaapi ng iba. Naniniwala ang ilang masamang tao na may katwiran ang pang-aapi sa gayong mga tao, at na napakasaya at kasiya-siya nito—kinukutya at tinutukso nila ang mga ganitong uri ng tao araw-araw. Mahina ang abilidad ng mga taong walang kakayahan na mangasiwa ng mga usapin. Maaaring ang ilan sa kanila ay mayroon ding mahihinang abilidad sa pamumuhay, hindi kayang kumita ng pera, at palaging napakamatatakutin at masyadong maingat sa paligid ng iba. Kapag nakakakita sila ng malalakas na tao, iniiwasan nila ang mga ito at hindi sila naglalakas-loob na magsalita. Kahit kapag inaapi sila, hindi sila naglalakas-loob na lumaban, natatakot na baka mapasama nila ang loob ng iba. Batay sa mga pagpapamalas ng kawalang-kakayahan sa pagkatao ng ganitong uri ng mga tao, isa lamang itong depekto ng pagkatao. Ang kawalang-kakayahan ng sinuman ay hindi kailanman nagdulot sa kanila na magkaroon ng mga maling kaisipan at pananaw o magdulot ng anumang masasamang epekto sa kanilang sarili o sa iba; samakatwid, ang kawalang-kakayahan ay isa lang depekto ng pagkatao. May sinuman ba na gustong maging isang taong walang kakayahan? (Wala.) Walang sinuman na gustong maging isang taong walang kakayahan—bakit kaya? Ang mga taong walang kakayahan ay inaapi, at minamaliit sila ng lahat, hindi ba? (Oo.) Kung papipiliin ka sa pagitan ng pagiging masama at pagiging walang kakayahan, tiyak na pipiliin mong maging masama kaysa sa walang kakayahan. Iisipin mo: “Hinding-hindi ako magiging isang taong walang kakayahan!’ Sa lipunang ito, ang mga taong walang kakayahan ay minamaltrato at inaapi, hindi sila tinatangkilik; saan man sila magpunta, minamaliit at tinatapak-tapakan lang sila ng iba. Bukod sa wala silang pakiramdam ng presensiya, maaari ding maalis ang kanilang karapatang mamuhay. Pero iba ang pagiging isang masamang tao—saan man magpunta ang masasamang tao, kinatatakutan at labis silang iginagalang ng iba. Walang nangangahas na galitin sila. Saan man sila magpunta, nagtatamasa sila ng mga pribilehiyo at puwede pa nga nilang hamak-hamakin ang iba. Umuunlad ang masasamang tao kahit saan sila naroroon sa mundong ito.” Kung papipiliin kayo ngayon, wala ni isa sa inyo ang pipiliing maging isang taong walang kakayahan—pipiliin ninyong lahat na maging masamang tao. Tama ba ang pananaw na ito? (Hindi.) Bakit hindi ito tama? Anong katotohanang prinsipyo ang nilalabag nito? Ang kawalang-kakayahan ay isang depekto ng pagkatao. Ang mga pinakakaraniwang pagpapamalas ay ang kawalan ng kakayahang pangasiwaan nang maayos ang anumang bagay, madiskrimina at mabukod. Dahil naaapi ang mga taong walang kakayahan, at tinatapak-tapakan sila sa lipunan, walang may gustong maging isang taong walang kakayahan. Kinaiinggitan ng lahat ng tao ang mga may kakayahan at kasanayan, at ninanais pa nga nilang lahat na mamukod-tangi sa iba, na magkamit ng kapangyarihan at impluwensiya, at hamakin ang iba, na magkaroon ng mga pribilehiyo at katanyagan sa loob ng anumang grupo, hindi lang iniiwasan na maapi ng iba kundi magawang apihin din ang iba ayon sa gusto nila. Tama ba ang ganitong uri ng kaisipan at pananaw? Naaayon ba ito sa katotohanan? (Hindi.) Napakinggan ninyo ang napakaraming katotohanan, pero hanggang ngayon ay sinasang-ayunan pa rin ninyo ang masasamang tao—ibig sabihin, napakabuktot din ng inyong disposisyon. Ang sinumang nakikita ninyong masama, kinaiinggitan at hinahangaan ninyo. Alam na alam ninyo sa puso ninyo na buktot ang masasamang tao, pero hindi ninyo maiwasang sumunod sa kanila dahil pakiramdam ninyo na sa paggawa nito ay nagkakaroon kayo ng suporta at nakakaiwas kayo sa pang-aapi. Kapag nakakakita kayo ng mga taong walang kakayahan, nakakaramdam kayo ng pagkasuklam sa kanila at minamaliit ninyo sila, gusto pa nga ninyo silang yurakan. Pero ni minsan ba ay naisip mo kung gaano karaming kasamaan ang gagawin mo at kung gaano kalaking ganting-parusa ang matatanggap mo kung susunod ka sa masasamang tao? Gaano kalaki ang posibilidad na makakatanggap ka ng kaligtasan kung susunod ka sa masasamang tao? Maiiwasan mo bang gumawa ng masama kung susunod ka sa masasamang tao? Sabihin nating sumusunod ka sa masasamang tao, naglilingkod sa kanila nang tapat at kumikilos bilang kanilang nasasakupan. Maaaring bigyan ka nila ng parte ng kanilang mga pakinabang, at maaaring nasusundan mo sila sa panghahamak sa iba at nakukuha mo ang pinakamasasarap na pagkain at inumin, nakakaranas ng labis na kasiyahan, naiiwasang maapi, at nagkakamit ng katayuan sa gitna ng iba sa buhay na ito. Pero kailangan mo pang gumawa ng malaking kasamaan para matamasa ang mga bagay na ito! Alam mo ba kung gaano kalaki ang ganting-parusa at kung gaano katindi ang kaparusahang matatanggap mo? Ito ba ang tamang landas? (Hindi.) Kung gayon, handa pa rin ba kayong magsakripisyo na piliin ang paggawa ng kasamaan at tumanggap ng kaparusahan, lahat para lang hindi maging isang taong walang kakayahan at maiwasan na maapi—isinasakripisyo ang inyong hantungan at kapalaran kapalit ng kasiyahan sa buhay na ito? Ito ba ang kaisipan at pananaw ninyo? Sa totoo lang, pinanghahawakan ng ilang tao ang ganitong uri ng pananaw—mas pipiliin nilang maging masamang tao kaysa maging walang kakayahan at maapi. Hindi ba’t ito ay pagnanais na tumahak sa landas ng masasamang tao? Ang kawalang-kakayahan ay isang depekto lang ng pagkatao—ano ba ang masama roon? Mas mainam ba talagang piliin ang mang-api ng iba at gumawa ng masama? Kung hindi ka hinahayaan ng Diyos na magutom at binibigyan ka Niya ng makakain, maaari ka ba talagang mamatay sa gutom? Kung tinutulutan ka ng Diyos na mamuhay nang may kagalakan, kalayaan, kaligayahan, katuwaan, at kapayapaan, hindi ka magkukulang sa mga bagay na ito. Ano ngayon kung inaapi ka ng iba? Walang makakaalis ng mga bagay na ito mula sa iyo—kung ano ang ipinagkakaloob sa iyo ng Diyos, walang sinuman ang puwedeng mag-alis nito. Kung susunod ka sa masasamang tao at tatahakin mo ang landas ng masasamang tao, ang mga kasiyahang natatamasa mo ay magiging puro makasalanan. Dagdag pa rito, ang anumang pera o materyal na kasiyahang nakukuha mo sa pamamagitan ng paggawa ng kasamaan ay matatamo sa pamamagitan ng puwersahang pang-aagaw, ang kasiyahang nararanasan mo sa buhay na ito ay hihigit pa kaysa sa ipinagkaloob ng Diyos sa iyo, kaya kakailanganin mong pagbayaran ito ng maraming buhay sa hinaharap. Ang pagtamo ng mga kasiyahan sa laman sa buhay na ito kapalit ng pagtanggap ng kaparusahan—hindi ba’t ito ay hindi pagtahak sa tamang landas? Mas pipiliin ninyong maging masamang tao kaysa maapi—sumasalamin ito sa inyong persepsiyon at pagpapahalaga sa kasamaan sa kailaliman ng inyong kaluluwa. Kaya, ano ba ang masama sa pagiging walang kakayahan? Kung titingnan ito mula sa perspektiba ng pagkatao, isa itong klase ng depekto, pero isa rin itong likas na kondisyon, na isang bagay na hindi kayang baguhin ng mga tao. Ang mga taong walang kakayahan ay hindi naging mga taong walang kakayahan dahil sa sarili nilang pagpili. Bagama’t isa itong depekto, hindi ito isang tiwaling disposisyon, hindi ito isang problema sa karakter ng isang tao. Kaya, ano ba ang masama rito? Kung, dahil sa iyong kawalang-kakayahan at mababang katayuan, ay madalas kang inaapi at lubos mong nauunawaan ang kawalan ng katarungan at kasamaan sa mundong ito at ang kadiliman ng lipunang ito, at bilang resulta ay taos-puso kang lumalapit sa Diyos para tanggapin ang kataas-taasang kapangyarihan ng Diyos, at kusang-loob na nagpapasakop sa kapamahalaan at mga pamamatnugot ng Diyos, hinahayaan ang Diyos na mamahala sa iyong kapalaran—kung gayon, hindi ba’t ang kawalang-kakayahang ito ay isang uri ng proteksiyon para sa iyo? Ang kawalang-kakayahan ay hindi isang negatibong bagay; isa lamang itong depekto ng pagkatao. Ano ang tinutukoy ng depekto? Nangangahulugan ito ng kakulangan, isang maliit na isyu, isang dungis—isa lamang itong bagay na hindi perpekto, medyo kulang, hindi ganap na nagugustuhan ng isang tao, o hindi ideyal, pero hindi ito nagpapahiwatig ng mababa o ubod ng samang karakter. Kaya bakit hindi ninyo matiis ang maliit na depektong ito? Higit pa rito, ang maliit na depektong ito ay maaaring magdulot ng malalaking pakinabang sa iyong buhay pagpasok. O masasabi natin na mas may kakayahan ang ilang tao na buong-pusong sumunod sa Diyos hanggang sa wakas dahil tinataglay nila ang ganitong depekto ng pagkatao, ang ganitong likas na kondisyon. Sa huli, dahil kaya nilang tanggapin ang katotohanan, magpasakop sa Diyos, at magtaglay ng may-takot-sa-Diyos na puso, nagagawa nilang iwaksi ang kanilang mga tiwaling disposisyon at makatanggap ng kaligtasan. Mula sa perspektibang ito, isa itong pagpapala—hindi dapat tumanggi ang mga tao na maging walang kakayahan. Ano ba ang masama sa pagiging walang kakayahan? Hindi lalala ang tiwaling disposisyon ng isang tao dahil sa kawalang-kasanayan. Hindi mamaliitin ng Diyos ang isang tao o tatangging iligtas siya dahil lang sa siya ay walang kasanayan, at hindi rin maaapektuhan ng kawalang-kasanayan ang kanyang pagtanggap sa katotohanan o ang kanyang kaligtasan. Kaya, kailangang magbago ang inyong kaisipan at pananaw—malayong-malayo pa ito sa tama. Sinasabi ng ilang tao, “Mas gugustuhin kong maging isang masamang tao kaysa sa isang taong walang kakayahan. Walang kinabukasan ang mga taong walang kakayahan, minamaliit sila ng lahat, at maging sila ay minamaliit ang kanilang sarili. Walang saysay na maging isang taong walang kakayahan; ang pagiging isang masamang tao ay nakakabilib—puwede mong gawin ang kahit anong gusto mo, apihin ang sinumang madaling apihin, at walang sinumang nangangahas na lumaban. Napakaglamorosong mamuhay nang ganoon!” Anong pakinabang ang mayroon sa pagiging glamoroso? Kung uunlad at magiging glamoroso ang pamumuhay mo sa mundo, masisira ang iyong kinabukasan at hantungan. Hindi ka na makakaharap sa Diyos, at hindi mo na mararamdaman na lubos na malapit ang loob mo sa Diyos; hindi ka na mahahalina ng Diyos, at hindi ka na mahahalina sa kapaligiran ng pamumuhay at gawain ng sambahayan ng Diyos. Iiwan mo ang Diyos at maghahanap ka ng isang kapaligiran ng pamumuhay kung saan magagamit mo ang iyong mga kalakasan at maisasakatuparan ang iyong halaga. Ipinagbabawal ng sambahayan ng Diyos ang paggawa ng masama ng mga tao, at walang masamang tao ang may mapapala o ang makakapanindigan sa sambahayan ng Diyos. Kung gusto mo ang masasamang tao at nais mong maging isa sa kanila, maaari ka pa rin bang manatili sa sambahayan ng Diyos? Sa malao’t madali, ikaw ay aalisin. Bukod sa mabibigo kang magtamo ng magandang hantungan, pagkatapos mamatay, makakatanggap ka rin ng kaparusahan dahil sa kasamaang ginawa mo. Samakatwid, bagama’t isang depekto ng pagkatao ang kawalang-kakayahan, hindi ito isang tiwaling disposisyon, at hindi rin ito nangangahulugan na ang pagkatao ng isang tao ay masama. Sino ba ang walang mga kapintasan? Ang kawalang-kasanayan ay katulad lang ng kung paanong ang ilang tao ay ipinanganak nang may utal o medyo pangit—lahat ng ito ay mga likas na depekto. Magkakaiba ang kulay ng balat ng mga tao—ang ilan ay ipinanganak na maputi, may ilan na madilaw, at may ilan din na maitim. Isa itong likas na kondisyon. Ang mga taong madilaw ang balat ay maaaring mukhang hindi gaanong malusog, nang may hindi gaanong kaaya-ayang kutis—isa itong maliit na depekto. Ang mga taong may maitim na balat ay mukhang mas matipuno, pero walang may gusto na magkaroon ng maitim na balat. Ang mga taong mapuputi ang balat ay kadalasang kinaiinggitan, pero maging sa kanila, pakiramdam ng ilan ay hindi rin maganda ang maging sobrang maputla, kaya gusto nilang magpa-tan para maging kulay kayumanggi ang balat nila, naniniwala sila na magmumukha silang mas malusog at magbibigay-kinang ito sa kutis nila. Kita mo, ang kawalang-kakayahan ay katulad lang ng iba’t ibang likas na kondisyon ng mga tao—isa lang itong uri ng depekto. Kaya, malaking problema ba ito? (Hindi.) Samakatwid, kahit na isang depekto ng pagkatao ang problemang ito, hindi ito nakakaapekto sa iyong pagtanggap sa katotohanan o sa iyong pagkaunawa sa katotohanan. Kaya, nilalabanan pa rin ba ninyo ang pagiging isang taong walang kasanayan? (Hindi na.) Aapihin pa rin ba ninyo ang mga taong walang kakayahan kapag nakita ninyo sila? (Hindi.) Labis ninyo silang inaapi noon, hindi ba? Ngayon, kapag nakakita kayo ng mga taong walang kakayahan, hahamakin at mamaliitin pa rin ba ninyo sila? (Hindi.) Kung ikaw mismo ay isang taong walang kakayahan, mas lalong hindi mo dapat maliitin ang sarili mo. Kung wala kang kakayahan, hayaan mo na ito—magsagawa ka na maging isang matapat na tao ayon sa mga salita ng Diyos. Kahit wala kang kakayahan, dapat kang maging matapat at hindi maging mapanlinlang, at ganitong uri ng tao ang gusto ng Diyos. Ano ang gusto ng Diyos? Hindi ang kawalang-kasanayan mo. Ito ay na dahil sa kawalang-kasanayan mo, handa kang maging isang matapat na tao; na dahil minamaliit ka ng mga tao at hindi pinapaboran ng mga tao, nag-iisip ka ng mga paraan para maging isang matapat na tao upang mapasaya at mapalugod ang Diyos, at ginagawa mo ang anumang sinasabi ng Diyos. Sa ganitong paraan, nagiging isang pakinabang ang iyong kawalang-kakayahan, hindi ba? (Oo.) Nagbago na ba ang pananaw ninyo ngayon? (Oo.) Siyempre, hindi ibig sabihin na lahat ng taong walang kakayahan ay nagagawang tumanggap sa katotohanan. Ang ilang tao ay mayroon ding mga problema sa kanilang karakter, bukod pa sa pagkakaroon ng depekto ng kawalang-kakayahan sa kanilang pagkatao. Hindi ito puwedeng gawing pangkalahatan. Ang kawalang-kakayahan mismo ay hindi isang malaking problema, pero kailangan mo ring tingnan kung ano ang karakter ng isang tao. Kung ang isang tao ay mapanlinlang o may ubod ng samang karakter—kung siya ay di-nahihiyang makapal ang mukha, madaling maghinala, sensitibo, matigas ang ulo, o may malupit na disposisyon pa nga—kung gayon, hindi talaga mabuti ang taong iyon. Kaya, hindi tiyak na may mabuting karakter ang isang taong walang kakayahan. Sige, dito na nagtatapos ang ating talakayan tungkol sa kawalang-kakayahan.

Kabutihang‑loob

Ang susunod na pagpapamalas ay ang kabutihang‑loob. Ang pagpapamalas na ito ay isang merito ng pagkatao. Matapos ng napakarami nating tinalakay, umabot na tayo sa wakas sa isang merito ng pagkatao; tunay na hindi marami ang mga merito ng pagkatao. Ang kabutihang‑loob ay isang klase ng merito ng pagkatao. Sapagkat isa itong merito, kailangan natin itong pag-usapan nang detalyado dahil karamihan sa mga tao ay hindi nagtataglay ng mga pagpapamalas ng ilang merito ng pagkatao na matatagpuan sa mga tao. Kaya, tingnan natin; saan matatagpuan ang mga merito ng kabutihang-loob? (Ang kabutihang-loob ay nangangahulugan na medyo taos-puso ang isang tao. Kapag pinangangasiwaan nila ang mga bagay-bagay, medyo napapanatag ang iba. Nagbubuhat sila ng pasanin para mapangasiwaan nang maayos ang mga gampaning ipinagkatiwala sa kanila.) (Ang mga taong mabuti ang loob ay medyo may mabuting wastong asal, isasaalang-alang nila ang iba, at iisipin ang kapakanan ng iba.) Iniisip ang kapakanan ng iba—isa itong marangal na gawi! Marangal ang mga gayong tao, pero napakarangal ba ng kabutihang‑loob? (Hindi.) Ang kabutihang‑loob ay nangangahulugan lang na hindi gaanong masalimuot ang mga kaisipan ng isang tao; siya ay medyo simple lang, hindi taksil; siya ay mapagbigay at hindi malupit sa iba, at hindi siya nagkakalkula ng mga pansariling pakinabang at kawalan kapag nakikisalamuha sa iba. Kapag may nang-iinsulto sa kanya, at saglit na sumasama ang loob niya, pero pagkatapos ay iisipin niya, “Kalimutin na lang natin,” at kakalimutan na niya ang isyu. May isang taong matagal nang may utang na pera sa kanya, nang hindi nagbabayad, at pinag-iisipan niya ito: “Nakakahiya naman kung sisingilin ko siya na magbayad. Isa pa, mahirap ang lagay niya, at noong panahong iyon, mas nakaluluwag ako kaysa sa kanya. Pinahiram ko ang pera, at iyon na iyon. Iisipin ko na lang na pagtulong ito sa mahihirap.” Kita mo, ang mga kaisipan niya ay medyo mapagbigay at mapagparaya. Halimbawa, kapag nagkakamali ng pag-unawa sa kanya ang iba, hindi niya ito iniintindi at hindi niya ipinagtatanggol ang kanyang sarili. Kapag hinuhusgahan siya ng iba at tinatawag siyang hangal, wala siyang pakialam. Kapag ginagawa ang kanyang tungkulin, hindi niya nararamdamang nakakapagod ito, at ginagawa niya ang mga bagay na ayaw gawin ng iba. May isang taong nangungutya sa kanya, nagsasabing, “Nagpapahinga ang lahat, kaya bakit nagtatrabaho ka pa rin?” Sasagot siya, “Ano ba ang masama kung magtrabaho pa ako nang kaunti? Hindi naman ako napapagod. Nahahapo ba talaga ang isang tao sa kakatrabaho? Kung hindi ito ginagawa ng iba, hayaan na lang sila. Dahil kaya ko namang gawin ito, magtatrabaho pa ako nang kaunti.” Hindi niya masyadong pinoproblema ang mga gayong usapin at umaaksiyon siya para magawa ang gawain. Hindi niya masyadong pinoproblema ang mga pakinabang at kawalan, ni masyadong pinoproblema ang reputasyon o katayuan. Kahit siya mismo ay nagdurusa ng mga kawalan, hindi niya ito binabanggit. Kapag nahaharap sa mga suliranin ang iba, nagkukusa siyang tumulong. Ang pagtulong niya ay walang sariling intensiyon at layunin, at kung nais man siyang suklian ng pabor ang iba, pakiramdam niya ay hindi malaking bagay ang kaunting pagtulong at isa itong bagay na dapat niyang gawin. Kahit hindi pinahahalagahan ng iba ang tulong na ibinigay niya, hindi niya pinoproblema ang mga gayong bagay. Kapag oras na para tumulong sa iba, tutulong pa rin siya. Marami bang gayong mga tao? (Hindi marami.) Hindi marami ang gayong mga tao. Bagama’t may mabuting kalooban sila, mayroon silang mga partikular na hangganan sa kanilang pag-asal. Halimbawa, may ilang tao na palaging gustong samantalahin ang gayong tao na may mabuting kalooban, itinuturing ito na isang hangal. Pagkatapos magsamantala, nagsasabi sila ng matatamis na salita para palambutin ang loob ng taong ito, at pagtagal-tagal, sasamantalahin nila itong muli. Kapag nakita ng taong may mabuting kalooban na walang katapusan ang ganitong pagtrato, hindi niya ito pinoproblema, hindi siya nagkikipagtalo, o nangangatwiran sa kanila. Sa puso niya, alam niya na hindi mabuti ang gayong mga tao at hindi angkop pakisamahan, kaya hindi na niya pinapansin ang mga ito mula noon. Gayumpaman, hindi niya hinuhusgahan ang mga ito nang patalikod. Sa pinakamalubha, kapag may nagtatanong tungkol sa ganitong uri ng tao, sinasabi niya, “Gusto lang ng taong iyon na makapagsamantala nang kaunti.” Hindi siya nagiging eksaherado, at hindi rin niya hinuhusgahan ang mga tao nang may pagkamainitin ng ulo; tinatalakay lang niya ang partikular na isyu. Talagang maganda ang pagkatao ng mga taong may mabuting kalooban. Ang kanilang merito ay na hindi nila masyadong pinoproblema ang mga bagay-bagay. Anuman ang ginagawa nila, hindi sila kumikilos batay sa pagkamainitin ng ulo, mga emosyon, o mga damdamin; ginagawa lang nila ang nararapat gawin ng mga tao at tinutupad ang mga responsabilidad na dapat tuparin ng mga tao. Sa loob ng saklaw ng mga normal na pakikipag-ugnayan sa pagitan ng mga tao, ginagawa nila ang dapat nilang gawin; anuman ang kaya nilang gawin, ginagawa nila ang buong makakaya nila para gawin ito, nagsusumikap na tulungan ang iba, at ginagawa nila ito nang taos‑puso at taimtim. Ang ilan sa kanila ay ni hindi nga naghahangad ng anumang gantimpala, iniisip nila, “Tumutulong lang ako. Hindi mo kailangang maramdaman na malaki ang utang mo sa akin, o hindi mo kailangang maramdaman na hindi mo ako kailanman masusuklian dahil lang sa may ganitong maliit na utang na loob ka sa akin, palaging kumikilos na parang alipin at sobra-sobrang magalang sa harap ko. Hindi iyon kinakailangan.” Ang gayong mga indibidwal ang may pinakamabuting pagkatao sa gitna ng mga tao. Hindi sila taksil, hindi rin sila malupit sa iba. Sila ay mapagmalasakit, at may mabait na parte sa kanilang pagkatao. Ginagawa nila ang anumang kaya nilang gawin, hindi nila masyadong pinoproblema ang mga pansariling pakinabang at kawalan, at wala silang masyadong pakialam sa mga gantimpala. Isa itong merito ng pagkatao. Tumingin kayo sa paligid ninyo at tingnan kung sino ang nagtataglay ng gayong mga merito. Kung ang isang tao ay nagtataglay ng gayong karakter, maituturing siyang isang mabuting tao, isang disenteng tao, sa gitna ng tiwaling sangkatauhan. Hindi niya pinoproblema ang mga bagay-bagay, hindi siya taksil, hindi malupit sa iba, at tinutulungan niya ang iba nang hindi naghahangad ng pakinabang. Siya ay lubos na mapagparaya sa iba at mapagbigay-loob sa kanyang sariling asal. Ano ang ibig sabihin ng pagiging lubos na mapagbigay-loob? Nangangahulugan ito ng hindi pamomroblema sa maliliit na usapin nang walang katapusan, at hindi pagkikimkim ng sama ng loob kapag sinasamantala siya ng iba. Ito ay tinatawag na pagiging mapagbigay-loob, at isa itong malaking merito ng pagkatao. Isa ring merito ang kabutihang-loob, at ang pagiging mapagbigay-loob ay isang merito rin. Hindi ito katulad ng mga makitid ang isip, madaling maghinala, sensitibo, at matigas ang ulo—walang katapusang pinoproblema ng mga taong ito ang maliliit na usapin, agad-agad silang nagagalit, napupuno ng galit, mayroong nakakatakot na malamig na ekspresyon, hindi pinapansin ang sinumang nakikipag-usap sa kanila, at wala nang ibang iniisip kundi ang maghiganti sa iba. Wala sa mga ito ang mga bagay na dapat taglayin ng mga normal na tao. Ang mga taong may mabuting kalooban ay wala niyong mga komplikadong usapin sa kanilang mga kaisipan, ni walang kahina-hinalang mga kaisipan tungkol sa iba. Ang lahat ng nasa puso nila ay kung ano ang dapat taglayin ng mga normal na tao; partikular na umaayon ito sa konsensiya at katwiran ng pagkatao, pati na sa pamantayan ng isang pagpapahalaga sa katarungan at kabutihan sa pagkatao. Kapag nakikisalamuha ka sa kanila, napakaluwag ng pakiramdam mo at pakiramdam mo ay napakasimple ng mga bagay-bagay—hindi gaanong marami ang mga mapanggulong usapin, at hindi mo kailangang magbantay laban sa anumang bagay. Hindi mo kailangang bumuo ng haka-haka tungkol sa mga kaisipan nila o manghula. Kahit aksidenteng masaktan mo sila, hindi mo kailangang mag-alala tungkol sa anumang kahihinatnan—siyempre, hindi mo rin kailangang magpasan ng anumang kahihinatnan. Posible na kapag galit ka, nagiging mainitin ang ulo mo at sumisigaw ka ng ilang malupit na salita sa kanila, at sa mga oras na iyon, nakikipag-away at nakikipagtalo rin sila sa iyo, pero pagkatapos ng pagtatalo, hindi sila nagkikimkim ng sama ng loob, ni magpapakana laban sa iyo o maghihiganti sa iyo. Hindi mo kailangang mag-alala na kung magkamit man sila ng katayuan, pahihirapan ka nila o hahanapan ka nila ng mali, ni hindi mo kailangang mag-alala na pupuntiryahin ka nila nang walang dahilan. Wala silang ganoong mga bagay sa loob nila—sadyang ganito sila kasimple. Tiyak na hindi sila patuloy na magkikimkim ng mga bagay na ito laban sa iyo mula sa puntong iyon. Sa sandaling matapos na ang usapin, tapos na ito. Pagkatapos, kapag kinakausap ka nila, tinatrato ka pa rin nila nang normal. Kahit pa galit sila noong oras na iyon at nakipag-away sa iyo, hindi sila nagkikimkim ng sama ng loob laban sa iyo pagkatapos. Alam nilang nakapagsalita ka lang ng ilang galit na salita, at kaya nilang intindihin ito: “Sino ba ang hindi nakakapagsalita ng malulupit na salita kapag nagagalit? Hindi naman ito sinasadya. At saka, mayroong mga tiwaling disposisyon ang lahat ng tao, ang lahat ay may mga oras kung kailan masama ang lagay ng kalooban nila, at ang lahat ay may pagkamainitin ng ulo. Pagkatapos, basta’t huminahon ang lahat, umamin sa kanilang mga pagkakamali, at magnilay-nilay sa katunayan na nagbunyag sila ng mga tiwaling disposisyon, at nabigong kumilos ayon sa mga prinsipyo, ayos lang iyon.” Patatawarin ka nila, hindi tulad ng masasamang tao, na walang humpay na tumutugis sa iyo at hindi titigil hanggang sa masira ka nila. Karaniwang walang hilig sa paghihiganti ang mga taong may mabuting kalooban. Kung may ginagawa ka na nakakasakit ng loob nila, maaaring kamumuhian ka nila minsan, pero tiyak na hindi nila lalabagin ang moralidad ng pagkatao at hindi sila gagamit ng mga kasuklam-suklam na paraan para pahirapan ka. Kahit may mga tiwaling disposisyon sila at maaaring magsabi o gumawa sila ng ilang bagay batay sa mga tiwaling disposisyong iyon—gaya ng pagbanggit ng mga pagkakamaling nagawa mo noon o pagpupungos sa iyo—hindi sila mag-iimbento ng mga bagay-bagay nang walang basehan o gagamit ng kapangyarihang taglay nila para atakihin o paghigantihan ka. Kahit gusto ka nilang atakihin o gantihan at mayroon silang ganitong uri ng tiwaling disposisyon, dahil tinataglay ng kanilang pagkatao ang merito ng kabutihang‑loob, kapag gusto nilang maghiganti, mapipigilan sila, at magagawa nilang panatilihin ang mga bagay-bagay sa mga wastong hangganan. Kung kaya pa ring kamtin ng isang tiwaling taong may kapangyarihan ang antas na ito, ito ay talagang kapuri-puri. Ang karamihan sa mga tao, kung hindi nila taglay ang meritong ito, ay hindi nakakapagkamit ng kahit ganitong antas ng pagpipigil at hindi nila maiwasan na atakihin at paghigantihan ang iba.

Ang pagpapamalas o pagbubunyag ng kabutihang-loob ay isang merito ng pagkatao. Ang meritong ito ng pagkatao, sa malaking bahagi, ay pipigil o magpapaalala sa mga tao, binibigyang-kakayahan sila na magkamit ng isang partikular na antas ng kontrol at pagpipigil kapag nabubunyag ang kanilang tiwaling disposisyon. Kung ang gayong taong may mabuting kalooban ay isang taong may espirituwal na pang-unawa, na kayang umarok sa katotohanan at tumanggap sa katotohanan, kung gayon, ang meritong ito ng pagkatao niya ay maaaring magbigay-kakayahan sa kanya na sumunod sa mga katotohanang prinsipyo nang mas mahigpit kapag tinitingnan niya ang mga tao at bagay, at kapag umaasal at kumikilos siya, hindi ba’t ganoon? (Oo.) Sa kabilang banda, ang isang tusong tao ay mas matinik at naiiba sa isang taong may mabuting kalooban. Pagkatapos gumawa ng masamang bagay, hindi lamang siya hindi nagninilay-nilay sa kanyang sarili, kundi pinatitindi pa niya ang kanyang maling gawain at ipinagpapatuloy ito hanggang wakas. Ginagawa siya nito na isang diyablo, ganap na salungat sa mga prinsipyo ng pagkilos ng isang taong may mabuting kalooban. Halimbawa, kung ang isang tao ay may mabuting kalooban at nagtataglay ng meritong ito ng pagkatao, kung gayon, kapag nakikipagtalo sa iyo, nagsasalita siya batay sa mga katunayan. Hindi siya magiging eksaherado, mag-iimbento ng ilang negatibong bagay tungkol sa iyo nang walang basehan, o sisiraan ka at iinsultuhin ang iyong integridad dahil galit siya sa iyo. Talagang hindi niya gagawin ang mga ganoong bagay. Kapag nakikipagtalo sa iyo, maaaring magbunyag siya ng isang mayabang o malupit na disposisyon, pero ang mga salitang sinasabi niya ay ganap na napipigilan ng kanyang konsensiya, katwiran, at pagkataong may kabutihang-loob. Sa ganitong paraan, sa isang partikular na antas, nababawasan ang tindi ng pinsalang naidudulot niya sa iyo. Gayumpaman, ang masasamang tao ay walang aspekto ng kabutihang-loob ng pagkatao. Paano ba nag-aaway ang masasamang tao? “Isa kang puta, isang pokpok! Iniinsulto at isinusumpa ko ang walong henerasyon ng mga ninuno mo!” Magsasabi sila ng iba’t ibang uri ng malupit at mapaminsalang bagay. Ganito ang masasamang tao—ubod ng sama ang karakter nila. Hindi sa mga katunayan ibinabatay ng ilang taong may ubod ng samang karakter ang kanilang pang-iinsulto. Bakit hindi nila ibinabatay ang mga ito sa mga katunayan? Dahil wala silang konsensiya at hindi nila natutugunan ang mga pamantayan ng konsensiya. Kapag iniinsulto nila ang iba, hindi sila nililimitahan ng kanilang konsensiya. Walang pakundangan silang nambabato ng pang-aabuso, sinasabi ang anumang mga insultong maisip nila. Anumang mga salita ang makakapagbulalas ng kanilang pagkamuhi, makakasugat nang malalim sa puso mo, at magpapabaliw sa iyo sa galit—iyon ang mga salitang sasabihin nila. Halos ikamamatay mo sa sobrang galit ang mga pang-iinsulto nila. Ang gayong mga tao ay walang kabutihan sa puso nila at puno sila ng pagkamapaminsala. Ang pangunahing ibinubunyag ng masasamang tao ay kayabangan at kalupitan, ang dalawang uri ng disposisyong ito. Sa diwa, ang mga salitang ibinabato nila ay naghahatid ng mga sumpa, puno ng pagkamapaminsala ni Satanas, at may sapat na mapangwasak na kapangyarihan; kaya pa nga nilang magbato ng pinakamapaminsalang salita ng pagsumpa. Kung may pagkatao ka o kung ang pagkatao mo ay may kabutihang-loob, hindi mo kayang sabihin ang gayong mga pang-iinsulto; higit pa rito, hindi mo kayang mag-imbento ng mga bagay-bagay nang walang basehan. Ito ay dahil may pakiramdam ka ng konsensiya at mayroon kang pagkamakatwiran, at labis kang napipigilan at nakokontrol ng aspekto ng pagiging mabait at may mabuting kalooban sa iyong konsensiya, ginagawang imposible na makapagsabi ka ng gayong mga pang-iinsulto. Kapag may isang taong nang-iinsulto sa iyo, nakakaramdam ka ng galit at gusto mong insultuhin ang walong henerasyon ng kanyang mga ninuno at isumpa siya, sinasabing dapat siyang mapunta sa impiyerno, pero pinag-iisipan mo ito nang mabuti: “Ano ba ang karapatan ko para isumpa siya? Hindi ako Diyos, at hindi ako ang may huling salita.” Gusto mo rin silang gantihan ng insulto gamit ang mga bulgar na salita, pero pinag-iisipan mong mabuti: “Kapag gagamit ako ng mga bulgar na salita, maging ako sa sarili ko ay makakaramdam ng pagkasuklam—ano na lang ang iisipin sa akin ng mga taong nasa paligid ko? Hindi ba’t mangangahulugan iyon na wala akong integridad o dignidad? Hindi ba’t kikilos ako na parang palaaway? Hindi ako magiging ganoong uri ng tao.” Hindi mo sila magawang insultuhin. Kaya, sa malaking parte, napipigilan ang pananalita mo, at napakalimitado ng kung ano ang nagagawa mong sabihin. Sa pinakamalubha, maaaring sabihin mo, “Satanas ka, malubha ang iyong tiwaling disposisyon, hindi mo makakamit ang kaligtasan, at ayaw sa iyo ng Diyos.” Maaaring, sa pinakamalubha, makapagsasabi ka ng ilang ganoong bagay, pero pagkatapos ay pinag-iisipan mo nang mabuti: “Hindi ako ang magpapasya kung ayaw ng Diyos sa isang tao,” at kaya wala kang kumpiyansa kapag sinasabi mo iyon. Kapag iniinsulto at isinusumpa ka ng isang tao, sinasabi sa iyo na magpunta sa ikalabingwalong antas ng impiyerno, iniisip mo: “Ang sumpain ang isang tao, sinasabihan siya na magpunta sa ikalabingwalong antas ng impiyerno—masyado namang malupit ang mga salitang iyon! Hindi ko kayang sabihin ang ganoong bagay. Kailangan kong maging mas banayad sa mga salita ko!” Bakit nagagawa mong magkaroon ng mga ganitong kaisipan? Dahil ang umiiral sa loob ng iyong pagkatao ay naiiba sa kung ano ang nasa masasamang tao. Kung mayroon kang mabuting kalooban at mabait ka, at mayroon kang konsensiya at katwiran, magiging napakamakatwiran ng mga salitang sinasabi mo. Sa loob ng mga hangganan ng iyong konsensiya, maaaring magsabi ka ng ilang galit na salita o makapagbitaw ng ilang bastos na salita, pero pagkatapos sabihin ang mga iyon, ikaw mismo ay nakakaramdam ng sama ng loob at hindi mo nasaktan ang ibang tao—walang mapangwasak na lakas ang mga salita mo. Mas lalong natutuwa ang masasamang tao habang mas iniinsulto nila ang iba, samantalang ikaw naman, mas sumasama ang loob mo habang mas iniinsulto mo ang iba—iniisip mo: “Huwag na lang, ang magpakababa sa antas na kapareho ng sa ganoong kasuklam-suklam na karakter at masamang tao ay walang kuwenta at walang kabuluhan. Hindi na ako makikipag-away sa kanya.” Ang pakikipagtalo sa isang masamang tao ay lubos na hindi epektibo gaya ng pagsubok na makipag-usap kay Satanas tungkol sa katotohanan. Hindi kailangang makipagtalo sa kanila o mamroblema sa mga bagay dahil sa kanila. Iwasan mo na lang ang gayong mga tao sa hinaharap. Iisipin mo ba na ipahamak sila? Iisipin mo ba na maghiganti sa kanila at maghanap ng pagkakataon para turuan sila ng leksiyon? Wala kang ganoong kalupit na puso. Paulit-ulit mo lang na sinasabi sa sarili mo, “Hindi bale na. Walang anumang kawalan na idinulot sa akin ang ilang pang-iinsulto mula sa kanila; hindi ko na ito poproblemahin.” Inaalo pa nga ng ilang tao ang kanilang sarili sa pamamagitan ng pagsasabing, “Tutal, hindi naman ako isinumpa ng Diyos. Walang anumang epekto ang mga sumpa nila.” Sa katunayan, dahil mayroon kang konsensiya at katwiran, at ikaw ay may mabuting kalooban at mabait ka sa loob ng iyong pagkatao, sadyang hindi mo kayang sabihin ang mga pang-iinsultong iyon. Marumi at mapanghamak ang tingin mo sa mga iyon. Kung lalabas sa bibig mo ang mga salitang iyon, mararamdaman mo na lumalabag ang mga iyon sa iyong konsensiya. Lalo na pagdating sa mga imbento o mga walang batayang usapin, mas lalo pang hindi mo kayang sabihin ang mga iyon. Ang hindi magawang sabihin ang mga iyon, para sa iyo, ay isang pananggalang. May malaking mapangwasak na kapangyarihan ang mga salita nila at nakapagdulot sa iyo ng pinsala—ito ang masamang gawa nila. Paano nagkaroon ng ganitong masamang gawa? Dahil naglalaman ng mga ubod ng samang katangian ang kanilang pagkatao. Kapag nakikipaghidwaan o nakikipagtalo sila sa iyo, lumolobo ang kanilang tiwaling disposisyon nang walang hangganan, at kaya ka nilang isumpa nang walang pakundangan. Mayroon sila ng ganitong uri ng ubod ng samang karakter, kaya likas na nagbubunyag sila ng tiwaling disposisyon. Sa kabilang banda, kung isa kang taong may mabuting kalooban at mabait, na may konsensiya, katwiran, at pagkatao, sa ganitong uri ng sitwasyon, bukod sa hindi mo ibubulalas ang iyong tiwaling disposisyon, labis ding pipigilan ng iyong pagkatao ang pagkakabunyag ng iyong tiwaling disposisyon. Labis itong nakakabuti para sa iyo. Sa panlabas, tila nagdusa ka ng kawalan, na dehado ka, at hindi mo sila matalo sa awayan, nagiging isang katatawanan ka ng iba. Sa katunayan, pinrotektahan ka ng pagkatao mo, pinipigilan kang makagawa ng kasamaan, gumawa ng mga bagay na hindi kalugod‑lugod para sa Diyos, o magsabi ng mga salita na hindi kalugod‑lugod para sa Diyos. Sa ganitong paraan, hindi ba’t, sa ilang antas, pinrotektahan ka nito? (Oo.) Ang meritong ito ng pagkatao ay labis na nagprotekta sa iyo, pinipigilan kang higit pang gumawa ng mga bagay na hindi kasiya-siya o na kinasusuklaman ng Diyos, o magsabi ng mga salitang kinasusuklaman at kinokondena ng Diyos, kapag nagbubunyag ng tiwaling disposisyon. Bagama’t hindi ito maituturing na mabuting gawa, kahit papaano, hindi ka nakagawa ng kasamaan. Ang ginawa mo sa sitwasyong ito ay hindi kokondenahin, at hindi ka mapaparusahan dahil dito. Sa kabaligtaran, hindi lamang kokondenahin ang masasamang tao, kundi paparusahan din sila dahil sa mga bagay na ginawa nila habang pinangingibabawan ng kanilang ubod ng samang karakter. Kakailanganin nilang pasanin ang mga kahihinatnan at managot. Samakatwid, ang mga taong nagtataglay ng iba’t ibang merito sa kanilang pagkatao ay maaaring magmukhang napahiya, nawalan ng katayuan at dignidad sa ilang usapin, at lalong nawalan ng pagkakataon na magkusang igiit ang kanilang katwiran, pero hindi ito pagdurusa ng kawalan. Sinasabi ng ilang tao, “Kung hindi ito pagdurusa ng kawalan, ibig bang sabihin niyon ay pananamantala ito?” Hindi ito nasusukat batay sa pagdurusa ng mga kawalan o sa pananamantala. Kung gayon, paano ito dapat sukatin? Ganito ito dapat sukatin: Ang pagdurusa ng kawalan sa isang sitwasyon ay hindi mahalaga; ang susi ay na maaari kang magkamit ng pakinabang mula rito. Sa sitwasyong ito, ang mga merito ng iyong pagkatao ang nagprotekta sa iyong pag-uugali, pinipigilan kang makagawa ng kasamaan at sinisiguro na hindi ka kinokondena ng Diyos. Hindi ba’t pagkamit ito ng pakinabang? Ngayon, hindi posibleng magdusa ka ng kaparusahan bilang resulta ng paggawa ng kasamaan. Hindi ba’t mabuting bagay ito para sa iyo? (Oo.) Bagama’t hindi ito isang mabuting gawa na aktibo mong ginawa, ni isang pagkilos ng aktibong pagsunod sa mga katotohanang prinsipyo, sa loob ng balangkas ng pagkakaroon ng mga merito sa iyong pagkatao, nakagawa ka ng isang bagay na hindi lumalabag sa mga katotohanang prinsipyo. Sa ganitong paraan, protektado ka. Bagama’t hindi ito matatandaan, kahit papaano, hindi ito kinokondena. At kaya hindi mo kailangang managot o magdusa ng kaparusahan. Hindi ba’t mabuting bagay ito? (Oo.) Sa proseso ng pagsunod sa Diyos, umaayon man sa katotohanan o hindi ang ginagawa mo at anuman ang tingin ng Diyos dito, kahit papaano, mayroon kang malinis na konsensiya. Kahit hindi ito natatandaan ng Diyos, kahit papaano, dapat iwasan mong makondena ng Diyos o na kamuhian ka ng Diyos. Ito ang pinakabatayang prinsipyo na dapat mong sundin. Hindi ba’t napakahalaga ng mga merito ng pagkatao para sa mga tao? (Oo.) Kaya huwag kang palaging umayaw dahil lang sa inaakala mo na ang pagkakaroon ng ilang merito ng pagkatao ay dahilan para hindi ka magustuhan ng mga tao, palagi mong mapapalampas ang makakuha ng mga bentaha o makapagkamit ng mga pakinabang, at makukuha ng iba ang lahat ng bentaha, samantalang palaging ikaw ang magdurusa ng kawalan. Ano ba ang masama sa pagdurusa ng kawalan? Sa pinakamababa, ang tinatamasa mo ay ang orihinal na ibinigay sa iyo ng Diyos, at hindi mo kinuha kung ano ang pagmamay-ari ng iba. Kung mananamantala ka, hindi iyon tama—ibig sabihin niyon, kinuha mo ang parte ng iba. Kung kukunin mo ang hindi mo pag-aari, kokondenahin ka ng Diyos. Hindi dapat gawin ng mga tao ang mga bagay na kinokondena ng Diyos. Sinasabi ng ilang tao, “Hindi ko alam kung anong uri ng mga pagkilos ang dapat kong gawin na matatandaan ng Diyos.” Pero alam mo ba kung aling mga pagkilos ang kinokondena ng Diyos? Kung oo, kahit papaano, dapat kang sumunod sa hangganang ito: Huwag gumawa ng mga bagay na kinokondena ng Diyos. Nauunawaan mo ba? (Oo.) Ngayong mas natalakay na natin ang mga usaping ito, dapat nauunawaan mo na.

Karamihan sa mga tao ay walang merito ng kabutihang‑loob sa pagkatao. Gayumpaman, kung ang isang tao ay tunay na nagtataglay ng meritong ito, siya ay tunay na isang mabuting tao sa gitna ng tiwaling sangkatauhan—napakabihira ng gayong mga tao. Kung tunay mong tinataglay ang meritong ito, pagpapalain ka ng Diyos, pakikitaan ka ng Diyos ng biyaya sa bawat pagkakataon. Sa mga termino ng tao, ibig sabihin nito, aalagaan ka ng Diyos sa bawat pagkakataon. Paano ka Niya inaalagaan? Ang pag-aalaga ng Diyos sa iyo ay na kahit palagi mong iniisip ang iba at isinusuko mo ang sarili mong mga interes, at sinasamantala ka ng iba, hindi nila matatanggap ang mga pagpapala ng Diyos. Maaari lang silang mamuhay sa pamamagitan ng pananamantala sa iba at kakailanganin nilang pagbayaran ito sa kabilang buhay. Gayumpaman, namumuhay ka sa mga pagpapala ng Diyos. Bagama’t maaari kang samantalahin ng iba, sa katunayan, walang anumang nawawala sa iyo. Sabihin mo sa Akin, mabuting bagay ba ito? (Oo.) Kita mo, sa panlabas, tila palaging nagdurusa ng mga kawalan ang mga taong may mabuting kalooban. Ang tingin ng mga tao sa kanila ay simple at totoong tao, kaya, kapag nagsasalita at kumikilos, palagi silang sinasamantala ng mga tao, tinatrato sila na parang mga hangal, inaapi sila, ginagatasan sila ng parehong pera at mga pakinabang, at inaagaw ang maraming pag-aari nila. Pero nakikita mo ba na may anumang kulang sa mga taong may mabuting kalooban? Walang kulang sa kanila. Sila ay masaganang tinutustusan sa lahat ng bagay. Kapag gumagawa ng mga bagay-bagay, mayroon silang katalinuhan at karunungan at hindi sila nag-aalala. Anuman ang tungkuling itinatalaga sa kanila ng sambahayan ng Diyos, hindi nila pinoproblema ang mga pakinabang at kawalan, ni hindi sila nakikipag-away o nakikipagkompetensiya. Ginagawa lang nila ang anumang ipinagagawa sa kanila. Kahit ano pa ang gampanin, bihira silang nagkakamali. Kahit nagkakaroon ng paminsan-minsang maliliit na problema o pagkakamali, hindi sinasadya ang mga iyon. Isinasapuso nila ang kanilang ginagawa, natutugunan nila ang pinakamababang pamantayan pagdating sa kanilang konsensiya at katwiran, at kaya nilang tanggapin ang pagsisiyasat ng Diyos. Kaya naman, nakakatanggap ang gayong mga tao ng mga pagpapala ng Diyos. Sapagkat alam mo na ang kabutihang‑loob ay isang merito ng pagkatao, dapat mo bang pagsumikapan ito sa iyong sariling asal? (Oo.) Huwag problemahin nang husto ang maliliit na isyu, at huwang maging kagaya ng isang taong napakabugnutin na walang sinumang nangangahas na lumapit o galitin ito—huwag maging ganoong uri ng tao. Kung sinasamantala ka nang kaunti ng iba, huwag mong palaging iparamdam sa iyong sarili na inaapi ka nila. Ano ba ang masama sa pagiging mas simple at totoong tao? Ang ilang tao ay sobrang tuso at palagi nilang gustong patunayan na hindi sila hangal, sinasabing, “Huwag mo akong tratuhing hangal. May utak ako! Nakikita ko kung sino ang ayaw sa akin o hindi maganda ang trato sa akin. Alam ko kung sino ang nangmamaliit sa akin at kung kaninong mga salita ang puno ng sarkasmo o mga nakatagong patutsada.” Walang silbi ang makita o marinig ang gayong mga bagay. Ito ay maliit na katalinuhan at katusuhan lang. Ang pagkakaroon ng kaunting katusuhan na ito ay hindi nangangahulugan na mayroon kang karunungan o na tunay kang matalino. Sa kabaligtaran, mamaliitin ka ng iba, dahil maging ang mga hayop ay nagtataglay ng ganitong uri ng katusuhan at ganitong mabababaw na pag-iisip. Bakit Ko sinasabi ito? Alam ito ng lahat ng may malapit na ugnayan sa mga hayop: Maging ang maliliit na hayop ay nakakaintindi kapag may sinasabi kang kaaya-aya o hindi kaaya-aya na mga bagay tungkol sa kanila. Halimbawa, kapag narinig ng isang aso na may sinasabi kang mga hindi kaaya-ayang salita, agad itong hindi masisiyahan, samantalang natutukoy rin nito kapag may sinasabi kang ilang halatang kaaya-ayang salita. Kung palaging gumagamit ang mga tao ng mga bagay na maging ang maliliit na hayop ay nagtataglay para sukatin ang sarili nila, hindi ba’t ibinababa niyon ang sarili nilang katangian ng pagiging tao? Sa pamamagitan ng pagpapababa sa pamantayan ng pagsukat sa nilikhang sangkatauhan, inaalisan mo ng halaga ang iyong sarili. Huwag palaging sabihin ang mga bagay gaya ng, “Huwag mong isiping hangal ako o tratuhin ako na parang isang tatlong taong gulang na bata. Kung bibigyan mo ako ng cornbread, tiyak na hindi ko kakainin ito; dalhan mo na lang ako ng siomai. Sino ba ang hindi nakakaalam na masarap ang mga siomai?” Huwag gumamit ng gayong mga hangal na salita para subukang patunayan na hindi ka hangal. Kung tunay na hindi ka hangal, pagsikapan mong matugunan ang mga pamantayan ng pagkatao. Ano ang dapat na naroroon sa konsensiya at katwiran ng mga tao, ano ang mga pagpapamalas ng mga merito ng pagkatao, ano ang mga pagpapamalas ng mga pagkukulang ng pagkatao at mababang karakter—makipagbahaginan at unawain ang mga aspektong ito. Makipagbahaginan nang kaunti kung ano ang dapat taglayin ng mga tao sa kanilang pagkatao, at kung ano ang dapat taglayin ng nilikhang sangkatauhan, pagkatapos, magpursige para sa mga ito at magsumikap para taglayin ang mga bagay na ito. Hindi ba’t itataas nito ang iyong personal na halaga? May mararating ka ba kung palagi mong ikinukumpara ang sarili mong katalinuhan sa katalinuhan ng isang tatlong taong gulang na bata? Lalago ka ba sa ganoong paraan? Sinasabi ng isang tatlong taong gulang na bata, “Kaya kong uminom ng gatas mula sa plastik na bote,” at sasabihin mo, “Kaya kong uminom mula sa babasaging bote, at hindi ako natatakot na mapaso ang mga kamay ko.” Sasabihin ng tatlong taong gulang na bata, “Alam ko kung ano ang kaliwa o kanan kapag nakasuot ng sapatos,” at sasabihin mo, “Alam ko kung ano ang harapan o likuran kapag nagsusuot ng sweater. Kaya mo ba iyon?” May mararating ka ba sa pagiging ganito? Kung ang iyong katalinuhan, karakter, at iba’t ibang abilidad na dapat taglayin ng iyong pagkatao ay nananatili sa antas ng isang tatlong taong gulang na bata o menor de edad, magiging napakahirap para sa iyo na maging isang taong matured na o na tratuhin ka ng iba bilang isang taong nasa hustong gulang. Paano mo mahihimok ang iba na tratuhin ka bilang isang taong nasa hustong gulang? Kailangan mong gumawa ng mga bagay na dapat gawin ng mga taong nasa hustong gulang at ng mga bagay na dapat gawin ng mga nilikhang tao. Dapat mong taglayin ang pagkatao na dapat taglayin ng mga nilikhang tao. Ano ang dapat taglayin ng pagkataong ito, sa pinakamababa? Konsensiya, katwiran, at iba’t ibang aspekto ng mabuting karakter. Sa ganitong paraan, unti-unti kang uunlad at uusad kaugnay sa mga depekto at problema ng iyong pagkatao. Pagkatapos, magiging mas higit na madaling pumasok sa katotohanan, at magiging mas kaunti ang mga sagabal.

Ang merito ng kabutihang-loob sa pagkatao ay napakabihira at hindi tinataglay ng karamihan sa mga tao. Kaya, paano makakamit ng isang tao ang meritong ito? Kapag wala kang nauunawaang anumang mga katotohanan, napakahirap taglayin ang ganitong merito ng pagkatao at maging ganoong uri ng tao. Gayumpaman, sa sandaling maarok mo ang ilang katotohanan, magkakaroon ka ng landas tungo sa pagiging ganoong uri ng tao, at magkakaroon ka ng pag-asa na makamit ito. Tungkol sa kung makakamit mo ba ito at magkaroon ng mga resulta sa huli, nakadepende ito sa kung makakamit mo ba ang katotohanan at kung magkakaroon ka ba ng buhay pagpasok. Paano dapat magsagawa ang isang tao para makamit ang meritong ito? Anuman ang gawin o sabihin ng isang tao sa iyo, huwag mo itong tratuhin batay sa pagkamainitin ng ulo o mga emosyon. Huwag mong suriin kung ano ang mga intensiyon niya sa iyo, kung gaano kalaking pinsala ang personal niyang naidulot sa iyo, o kung gaano kalaking sira ang nagawa niya sa reputasyon mo. Huwag mong tratuhin ang alinman sa mga usaping ito batay sa iyong isipan, kaloobang pantao, o mga pilosopiya para sa mga makamundong pakikitungo. Kung gayon, paano mo dapat tratuhin ang mga ito? Tratuhin ang lahat ng bagay batay sa mga salita ng Diyos at sa mga katotohanang prinsipyo. Pagsumikapang tiyakin na sa bawat kapaligiran at kapag kinakaharap ang bawat tao, kinakausap man sila, pinakikisamahan, o pinangangasiwaan ang isang partikular na usapin, hinahanap mo ang mga katotohanang prinsipyo at kumikilos ka ayon sa mga ito. Ang ganitong pagharap ay magkakaroon ng nakabubuting epekto sa iyong pagkatao sa malaking antas. Ibig sabihin, magbibigay ito ng partikular na antas ng suporta sa konsensiya at katwiran ng iyong pagkatao, tinutulungan kang magkaroon ng pagpapahalaga sa katarungan at binibigyan ka ng kakayahang makita ang mga tao at bagay mula sa tamang posisyon at perspektiba. Ito ang tinatawag na pagpapabuti. Ang pagpapabuti ay paggawang mabuti sa iyong dating masamang pagkatao, ginagawa itong normal. Kaya, paano nga ba nabuo ang iyong orihinal na masamang pagkatao? Bunga ito ng impluwensiya at pangingibabaw ng mga tiwaling disposisyon. Ngayon, kung umaasal at kumikilos ka batay sa mga salita ng Diyos at sa mga katotohanang prinsipyo, kung gayon, kapag kumikilos ka, lubos na maiimpluwensiyahan ng mga salita ng Diyos at ng katotohanan ang pagkatao mo. Ang impluwensiyang ito ay ang tinatawag na pagpapabuti. Siyempre, ang pagpapabuting ito ay hindi nangangahulugan na magbabago ang iyong pagkatao at magiging marangal ang iyong karakter sa pamamagitan ng iisang pangyayari. Sa halip, nagmumula ito sa pagsasagawa at pagdanas ng pagtrato mo sa mga salita ng Diyos at sa katotohanan bilang iyong pamantayan, estilo, at patnubay sa pagkilos sa loob ng mahabang panahon, na kung kailan mas lalo mong mauunawaan ang katotohanan at pangangasiwaan ang mga usapin nang mas may pagsunod sa mga prinsipyo. Sa ganitong paraan, unti-unting magbabago at uunlad ang pagkatao mo sa positibong direksiyon. Mas lalo kang magkakaroon ng pakiramdam ng konsensiya, magiging mas lalong mabait, at mas lalong magkakaroon ng pagpapahalaga sa katarungan. Lalong mas magiging normal ang katwiran mo, at hindi ka na kikilos batay sa pagkamainitin ng ulo o magiging pabigla-bigla. Kaya naman, sa malaking antas, mas lalong titibay ang pagpipigil ng iyong pagkatao sa iyong tiwaling disposisyon. Sa pundasyon ng gayong kondisyon ng pagkatao, mas lalo pang titibay at lalakas ang pagpipigil sa mga pagbubunyag ng iyong mga tiwaling disposisyon. Kaya naman, mas lalong mababawasan ang mga pagbubunyag mo ng mga tiwaling disposisyon, at mas lalong hihina ang tindi nito. Ang mga kilos mo o ang mga pananaw na ibinubunyag mo ay mas lalong aayon sa mga positibong bagay at sa mga katotohanang prinsipyo. Ang ganitong uri ng penomenon, ang ganitong uri ng pagbubunyag, ay nagpapahiwatig na sumasailalim sa transpormasyon ang buhay ng isang tao. Sa partikular, kung tinitingnan mo ang mga tao at bagay, at umaasal at kumikilos ka, nang ayon sa mga salita ng Diyos, gamit ang katotohanan bilang pamantayan mo, kung gayon, mas lalong magiging normal ang pagkatao mo, at mas lalong mababawasan ang mga pagbubunyag mo ng mga tiwaling disposisyon. Unti-unti mong maiwawaksi ang iyong tiwaling disposisyon. Isa itong positibong siklo. Gayumpaman, kung tinitingnan mo ang mga tao at bagay, at umaasal at kumikilos ka, nang ayon sa lohika ni Satanas, kung gayon, sa malaking antas, dudungisan at sisirain ang pagkatao mo. Mas lalong lolobo at magiging matindi ang iyong tiwaling disposisyon. Isa itong nakasisirang siklo. Ang pagtingin sa mga tao at bagay, at pag-asal at pagkilos, nang ayon sa mga salita ng Diyos ay isang positibong siklo. Ang pagtingin sa mga tao at bagay, at pag-asal at pagkilos ayon sa lohika ni Satanas ay magdudulot lamang sa iyo ng walang katapusang paikot-ikot sa buhay at kalagayan ng isang nakasisirang siklo, hindi kailanman makakalaya. Kung nais mong makapasok sa isang positibong siklo, ang pinakasimple at pinakatuwirang paraan ay ang magsimulang magnilay-nilay at umunawa sa iyong sarili mula sa mga depekto ng iyong pagkatao at mga pagbubunyag mo ng katiwalian, nilulutas ang mga tiwali mong disposisyon gamit ang mga salita ng Diyos at mga katotohanang prinsipyo bilang batayan, sa gayon ay nakakamit ang resulta ng kakayahang isagawa ang katotohanan at magpasakop sa Diyos. Sa ganitong paraan, papasok sa isang positibong siklo ang buhay mo, mas lalong magiging normal ang pagkatao mo, at unti-unting matatransporma at maiwawaksi ang iyong mga tiwaling disposisyon. Ito ang proseso ng buhay pagpasok at ang kinakailangan din na proseso para maiwaksi ng mga tao ang kanilang mga tiwaling disposisyon at magkamit sila ng kaligtasan. Siyempre, isa rin itong landas tungo sa pagpasok. Ang mga depekto at kapintasan ng pagkatao, pati na ang mga problema ng ubod ng samang karakter at kawalan ng integridad, na tinalakay natin—kung natutukoy mo ang mga problemang ito sa sarili mo, dapat mong hanapin ang katotohanan para lutasin ang mga ito. Pagkatapos, palitan mo ang mga ito sa pamamagitan ng pagsasagawa sa mga salita ng Diyos at sa katotohanan. Sa ganitong paraan, makakapasok ka sa isang positibong siklo. Sa huli, hindi lamang transpormasyon sa pagkatao ang makakamtan mo kundi pati na ang pagwawaksi sa mga tiwaling disposisyon. Matatransporma ang pundasyon ng iyong mga tiwaling disposisyon na inaasahan mo para sa pananatiling buhay. Ang pagsasagawa sa ganitong paraan ay nagbibigay sa iyo ng pag-asang makamit ang kaligtasan. Gayumpaman, kung hindi mo hinahanap ang katotohanan o isinasagawa ang katotohanan sa ganitong paraan, at iniisip mo sa puso mo na, “Sinasabi mong makitid ang isip ko, na mayroon akong mga depekto at kapintasan sa pagkatao ko tulad ng pagiging matigas ang ulo, hindi nahihiyang makapal ang mukha at madaling maghinala. Puwes, ganoon talaga ako, at ganoon ako mamumuhay. Hindi ako magbabago. Sabihin mo na ang anumang gusto mo! Tutal, talagang ayaw kong magdusa ng mga kawalan. Hangga’t makikinabang ako, ayos lang ako!”—kung ang mga ito ang mga kaisipan at pananaw mo, kung gayon, sa kasamaang-palad, masasadlak ka sa kakila-kilabot na pag-ikot ng isang nakasisirang siklo, habambuhay na hindi makakalabas. Ano ang magiging huling kahihinatnan? Ito ay isang kahihinatnan na malamang na hindi mo gugustuhing makita: Ang iyong mga tiwaling disposisyon ay magiging buhay mo magpakailanman. Gagapusin ka ng mga ito nang mahigpit sa buong buhay mo, magiging malalim na nakaugat sa iyong mga kaisipan at sa kaibuturan ng iyong kaluluwa, at magiging imposible para sa iyo na maiwaksi ang mga ito. Ano ang ibig sabihin ng pagiging imposibleng maiwaksi ang mga ito? Ibig sabihin, wala kang pag-asa na magkamit ng kaligtasan, at wala kang parte sa hantungang inihanda ng Diyos para sa sangkatauhan. Ito ang kahihinatnan. Kung ayaw mong makita ang kahihinatnang ito, magsimula kang pumasok at magsagawa sa landas na inilarawan Ko, at magkamit ng isang positibong siklo; at sa huli, tiyak na aani ka ng mga resulta. Nauunawaan mo ba? (Oo.)

Bagama’t hindi natin nasaklaw ang maraming iba’t ibang paksa sa pagbabahaginan ngayong araw, marami tayong tinalakay na nilalaman. Tapusin natin dito ang pagbabahaginan ngayong araw. Ipagpapatuloy natin ang pagbabahaginan tungkol sa iba pang mga paksa at nilalaman sa ibang pagkakataon. Paalam na!

Paano Hangarin ang Katotohanan (10)

Kamakailan, naisagawa natin ang ilang pagbabahaginan na may kinalaman sa mga isyu ng mga likas na kondisyon, pagkatao, at mga tiwaling disposisyon; sa pangunahin, detalyado at partikular nating pinagbahaginan ang tungkol sa ilang pagpapamalas ng tatlong aspektong ito. Sa pamamagitan ng gayong detalyadong pagbabahaginan, nagkamit ba kayo ng kaunting pagkaunawa sa partikular na klasipikasyon ng mga pagpapamalas na ito? (Oo.) Sa pagkakamit ng pagkaunawa sa mga partikular na pagpapamalas ng tatlong aspektong ito, mas malinaw na ba ngayon sa inyo kung bakit kailangang iwaksi ng mga tao ang kanilang mga tiwaling disposisyon o kung anong mga bagay sa mga tao ang kailangang baguhin at iwaksi? Aling mga aspekto ang kailangang baguhin, alin ang hindi kailangang baguhin, alin ang dapat isagawa ayon sa mga katotohanang prinsipyo, at alin ang mga likas na kondisyong paunang inorden at isinaayos ng Diyos, na hindi kaugnay sa mga tiwaling disposisyon at hindi humihingi sa mga tao na gumugol ng pagsisikap o gumawa ng anumang mga pagbabago—malinaw na ba ngayon ang mga usaping ito? (Medyo mas malinaw na sa amin ang mga ito kaysa dati.) Pagkatapos ninyong magkamit ng kalinawan, nauunawaan ba ninyo ang kahalagahan ng gawain ng Diyos na linisin ang mga tao, baguhin ang kanilang mga disposisyon, at iligtas sila mula sa impluwensiya ni Satanas? Malinaw na ba ngayon kung sa ano nakatuon ang paggawa at pagsasalita ng Diyos para itustos ang katotohanan at ilantad ang iba’t ibang problema sa mga tao? Ang paglalantad ba ng Diyos ng lahat ng problema sa mga tao ay nakatuon sa kanilang mga likas na kondisyon? (Hindi.) Nakatuon ba ito sa mga likas na depekto ng pagkatao ng mga tao? (Hindi.) Kung gayon, sa ano ito nakatuon? (Pangunahing nakatuon ito sa mga tiwaling disposisyon ng mga tao.) Ito ay pangunahing nakatuon sa mga prinsipyo ng pag-asal at pagkilos ng mga tao, sa mga pananaw at saloobin nila patungkol sa Diyos, sa katotohanan, mga positibong bagay, at iba pang gayong mga isyu. Ano ba ang mga tiwaling disposisyon? Nagmumula ang mga tiwaling disposisyon sa kalikasan ni Satanas at naibubunyag mula sa kalikasan ni Satanas. Ang mga bagay na ito ay pawang sumasalungat sa mga katotohanang prinsipyo, walang-katotohanan, at mga kilos at pagpapamalas ng paglaban sa Diyos. Ang mga bagay na ito ang mga pangunahing bagay na lumalaban sa Diyos at ang mga ugat na dahilan kung bakit nagagawang salungatin ng mga tao ang katotohanan, ipagkanulo ang katotohanan, at salungatin ang mga layunin ng Diyos, at pati na ang mga hinihingi ng Diyos. Sa kabilang banda, ang mga likas na kondisyon ay ilang pangunahing, instintibong bagay lamang na taglay ng mga tao mula pagkapanganak; pero ang buhay na inaasahan ng mga tao sa kasalukuyan para manatiling buhay ay ang mga tiwaling disposisyon. Samakatwid, ang pakay ng gawain ng Diyos na baguhin ay ang mga tiwaling disposisyon ng mga tao. Dahil mismo ang mga tiwaling disposisyon ay lumalaban sa Diyos at ang mga ito ay kay Satanas, at masasabi na mga pangkalahatang pagpapamalas ng lahat ng negatibong bagay ang mga ito—ang iba’t ibang tiwaling disposisyon na nabubunyag sa mga tao, o ang iba’t ibang kalagayan at mga detalyadong pagbubunyag at pagpapamalas kaugnay sa mga tiwaling disposisyon, ay pawang nauugnay sa mga negatibong bagay—ang ugat na dahilan ng paglaban ng mga tao sa Diyos, samakatwid, ay hindi ang kanilang mga likas na kondisyon o mga partikular na depekto sa kanilang pagkatao, kundi ang buhay na ginagawang pundasyon ang mga tiwaling disposisyon sa pananatiling buhay. Ang buhay na ito ay tumpak na nagmumula kay Satanas. Kaya, ang kailangang baguhin sa huli ay ang mga tiwaling disposisyon ng mga tao, at ang kailangang iwaksi ay ang mga tiwaling disposisyon din ng mga tao. Siyempre, maaari ding sabihin na kapag nagbago ang mga tiwaling disposisyon ng mga tao, saka lang sila makakatigil sa paglaban sa Diyos. Sa madaling salita, kapag naiwaksi ng mga tao ang kanilang mga tiwaling disposisyon, saka lang ito nangangahulugan na naligtas na sila, at kapag naligtas na ang mga tao, saka lang sila makakatigil sa paglaban sa Diyos at ganap na makakapagpasakop sa Diyos. Samakatwid, ang tunay na kahulugan ng gawain ng Diyos na iligtas ang mga tao ay ang bigyang-kakayahan sila na iwaksi ang kanilang mga tiwaling disposisyon. Ang tunay na kahulugan at nilalayong resulta ng pagsasabi ng Diyos sa mga tao na ang paghahangad sa katotohanan ay pagtingin sa mga tao at bagay, at pag-asal at pagkilos, ayon sa mga salita ng Diyos at gamit ang katotohanan bilang pamantayan ng isang tao ay ang bigyang-kakayahan ang mga tao na iwaksi ang kanilang mga tiwaling disposisyon at tingnan ang mga tao at bagay, umasal at kumilos, gamit ang mga salita ng Diyos bilang kanilang buhay. Nauunawaan mo ba? (Oo.)

Nagbahaginan tayo dati tungkol sa ilang partikular na pagbubunyag at pagpapamalas kaugnay sa mga likas na kondisyon, pagkatao, at mga tiwaling disposisyon. Ang ilang pagpapamalas ay tumutukoy sa mga likas na kondisyon, ang ilan ay sa mga depekto sa pagkatao, ang ilan ay mga pagpapamalas ng ubod ng samang karakter, at ang ilan ay mga partikular na pagpapamalas ng mga tiwaling disposisyon. Pinakamadaling malito ang mga tao sa mga depekto sa pagkatao ng isang tao at sa ubod ng samang diwa ng pagkatao ng isang tao. Karamihan sa mga depekto sa pagkatao ay napapabilang sa kategorya ng mga likas na kondisyon. Halimbawa, nauutal ang ilang tao kapag nagsasalita, at ang ilang tao ay mainitin ang ulo o mahinahon ang likas na ugali. Ang mga depektong ito sa pagkatao, hangga’t hindi napapabilang ang mga ito sa kategorya ng ubod ng samang karakter, ay napapabilang sa loob ng saklaw ng mga likas na kondisyon sa pangkalahatan. Gayumpaman, hindi kaugnay sa mga likas na kondisyon ang ubod ng samang karakter; ito ay isang pagbubunyag ng isang tiwaling disposisyon at dapat mapabilang sa mga tiwaling disposisyon, hindi sa mga likas na kondisyon. Ito ay dahil, sa loob ng karakter ng isang tao, binigyan siya ng Diyos ng dalawang batayang bagay: konsensiya at katwiran. Kung ubod ng sama ang karakter ng isang tao, kaugnay rito ang mga problema sa kanyang konsensiya at katwiran. Tiyak na hindi ito tumutukoy sa kanyang mga likas na kondisyon. Tiyak na napapabilang ito sa mga tiwaling disposisyon; isa itong espesipikong pagpapamalas ng isang partikular na tiwaling disposisyon. Sapat ang mga katunayan para ipakita na pagkatapos gawing tiwali ni Satanas ang isang tao, nawawala ang kanyang konsensiya at katwiran. Ang puso niya ay lubusang nilihis ni Satanas, at tinatanggap niya ang maraming kaisipan at pananaw na nagmumula kay Satanas, pati ang ilang kasabihan at opinyon mula sa masasamang kalakaran. Kapag umabot sa puntong ito ang mga bagay-bagay, lubusang natiwali at naagnas ang kanyang konsensiya at katwiran—maaaring sabihin na sa panahong ito, tuluyan nang nawala ang kanyang konsensiya at katwiran. Ang ipinapakita ay na napakababa at napakasama ng kanyang karakter. Ibig sabihin, bago siya tumanggap ng mga positibong bagay, marami na siyang tinanggap na walang-katotohanang bagay mula kay Satanas sa puso niya. Lubhang ginawang tiwali ng mga bagay na ito ang pagkatao niya, kaya masyadong mababa ang pagkatao niya. Halimbawa, pagkatapos niyang tanggapin ang satanikong kaisipan at pananaw mula sa mundo na nagsasabing, “Ang bawat tao para sa kanyang sarili at bahala na ang iba,” mapapabuti ba ang kanyang konsensiya o mananatiling ganoon pa rin, o lalala ba ito? (Lalala ito.) At ano ang mga partikular na pagpapamalas ng paglala na ito? (Isinasaalang-alang lang niya ang sarili niyang mga interes sa lahat ng kanyang ginagawa.) Alang-alang sa sarili niyang layon at mga interes, gagawin niya ang kahit ano. Kaya niyang mandaya at maminsala ng iba at gumawa ng kahit ano na labag sa moralidad at konsensiya. Habang mas gumagawa siya, mas nagiging walang awa ang kanyang mga kilos, mas dumidilim ang kanyang puso, mas nababawasan ang pakiramdam niya ng konsensiya, at mas nagiging kaunti ang pagkataong napapanatili niya. Para sa sarili niyang mga interes, dadayain at lilinlangin niya ang kahit sino, parehong nililinlang ang mga taong kilala at hindi niya kilala—lilinlangin niya ang mga katrabaho, kapamilya, at maging ang pinakamalalapit sa kanya sa paligid niya, pinipinsala iyong mga pinakanagtitiwala sa kanya. Sa umpisa, kapag ginagawa niya ang mga bagay na ito, nakakaranas siya ng kaunting pagtatalo sa loob niya at katiting na pakiramdam sa kanyang konsensiya. Kalaunan, sinisimulan niyang pag-isipan kung paano aaksiyon, nagsisimula muna sa mga di-pamilyar na estranghero, at sa huli ay hindi na nagpapakita ng awa kahit sa sarili niyang mga kamag-anak. Kita mo, unti-unting nagagawang tiwali ang pagkatao niya; unti-unti itong inaagnas ng mga kaisipan at pananaw ni Satanas, gaya ng “mga interes sa ibabaw ng lahat” at “Ang bawat tao para sa kanyang sarili at bahala na ang iba.” Ang unti-unting proseso ng pagkaagnas na ito ay ang proseso kung saan unti-unting nawawalan ng kamalayan ang kanyang konsensiya at tuluyang humihinto sa paggana, hanggang sa tuluyang umabot sa punto na ganap na mawala. Sa huli, wala na siyang mga moral na hangganan o pakiramdam ng konsensiya sa kanyang mga kilos, at kaya niyang linlangin ang sinuman. Ano ang dahilan kung bakit kaya niyang linlangin ang sinuman? Ano ang ugat na dahilan? Ito ay dahil tinanggap niya ang mga kaisipan at pananaw ni Satanas, at kumikilos siya sa ilalim ng pangingibabaw ng mga kaisipan at pananaw ni Satanas. Sa huli, hindi na gumagana ang konsensiya at katwiran ng pagkatao niya; ibig sabihin, ang mga batayang bagay na dapat taglay ng pagkatao ay ganap nang humihinto sa paggana, ang mga ito ay lubusang naagnas at nakontrol ng masasamang kaisipan ni Satanas. Ang proseso ng pagkaagnas at pagkontrol ay ang proseso ng pagtanggap niya sa mga kaisipan at pananaw na ito, at siyempre, ito rin ang proseso ng paggawang tiwali sa kanya. Habang natitiwali ang konsensiya at katwiran ng kanyang pagkatao, ang naipapakita niya sa huli ay na nagiging napakababa ng kanyang pagkatao, at sa mas malalalang kaso, nawawala ang kanyang pagkatao. Ang mga ito ang ilang pagpapamalas ng pagkatao ng mga normal na tiwaling tao.

Mayroon ding ilang espesyal na kaso, kung saan ang ilang tao ay hindi man lang ipinanganak bilang mga tao, kaya hindi masasabi na nagtataglay sila ng konsensiya at katwiran. Sa abstraktong pananalita, hindi sila nagreengkarnasyon mula sa mga tao. Bagama’t ang usapin ng muling kapanganakan, pagreengkarnasyon, at paglipat ng kaluluwa sa panibagong katawan ay abstrakto at di-nakikita ng mga tao, dapat madali itong maunawaan ng mga tao; isa itong bagay na kayang alamin at arukin ng mga tao. Ang gayong mga tao ay hindi nagreengkarnasyon mula sa mga tao, kaya galing sa ano sila nagreengkarnasyon? Ang ilan ay muling ipinanganak at lumipat ng katawan mula sa mga hayop, at ang ilan ay nagreengkarnasyon mula sa mga diyablo; ipinanganak silang walang pagkatao. Ang mga taong walang pagkatao ay ipinanganak nang walang konsensiya o katwiran; hindi ito lubos na dulot ng katiwalian. Sila ay likas na mga buhay na Satanas at mga buhay na diyablo. Sila ay nagreengkarnasyon mula sa mga diyablo. Halimbawa, masasamang tao ang mga anticristo; sila ay nagreengkarnasyon mula sa masasamang tao. Kalaunan sa buhay, tinatanggap nila ang mas marami pang kaisipan at pananaw ni Satanas. Ang orihinal na taglay nila, kapag isinama sa nakukuha nila kalaunan, ay lalong nagpapasama sa kanila. Ang gayong mga tao ay ipinanganak nang hindi nagmamahal sa mga positibong bagay; sila ay likas na tutol sa mga positibong bagay, at lubha nilang nilalabanan at kinasusuklaman ang mga positibong bagay. Samakatwid, ang pagpapamalas ng pagkatao sa gayong mga tao ay na wala sila ni katiting na konsensiya o katwiran. Ganap na imposibleng makakita ng anumang mga merito o mga kalakasan ng pagkatao sa kanila. Siyempre, ang meritong ito ay tiyak na hindi tumutukoy sa pagiging sanay sa pagkanta, sanay sa pagpapahayag ng mga pananaw, o sanay sa isang partikular na teknikal na kasanayan o propesyon. Hindi ang mga ito ang mga meritong tinutukoy. Sa halip, tumutukoy ito sa mga merito ng pagkatao, gaya ng pagiging mabuting-loob at mabait, maunawain sa iba, o pagiging may empatiya. Ang mga partikular na pagpapamalas na ito sa loob ng saklaw ng konsensiya at katwiran ng pagkatao ay ganap na wala sa kanila. Kaya, ano ang mga pangunahing katangian ng pagkatao ng gayong mga tao? Paglihis at kasamaan. Ang mga ito ang pangunahing mga katangian. Hindi nila minamahal ang mga positibong bagay; kapag naririnig nila ang tungkol sa mga positibong bagay, kaya nilang kilalanin na tama ang mga ito pero hindi nila kailanman tinatanggap ang mga ito. Ang lahat ng nasa puso nila at lahat ng ibinubunyag nila ay nauugnay sa paglihis at kasamaan. Ito ay isa sa mga pangunahing katangian ng mga tao na ang likas na pagkataong diwa ay masama. Ang gayong mga tao ay nagreengkarnasyon at lumipat ang kanilang kaluluwa sa panibagong katawan mula sa mga diyablo at mga Satanas. Kahit walang artipisyal na pagtatanim sa isip, pagtuturo, pag-impluwensiya, o pagkokondisyon kalaunan sa buhay, lubha na silang masama. Sila ay likas na ganitong uri ng mga nilalang. Ang mga kaisipan at pananaw nila ay likas na nagtataglay ng maraming esensyal na bagay na kay Satanas. Dagdag pa roon, tumatanggap sila ng mas marami pang walang-katotohanang kaisipan at pananaw mula sa masasamang kalakaran ni Satanas pagkatapos maisilang. Kaya, maaaring sabihin na ginatungan ang apoy ng kalikasang diwa ng gayong mga tao, mas lalo pa itong nagiging masama at malala, ibig sabihin, nagtataglay ito ng bawat nakalalasong katangian na maiisip at nagiging mas lalo pang malubha. Ang mga ito ang dalawang espesyal na kaso ng mga taong nagreengkarnasyon mula sa mga hayop at ng mga taong nagreengkarnasyon mula sa mga diyablo. Ang normal na sitwasyon ay na anuman ang mga depekto sa pagkatao na taglay ng isang tao pagkasilang niya, basta’t nagpapakita siya ng ilang pagpapamalas ng ubod ng samang karakter, napapabilang ito sa loob ng saklaw ng mga tiwaling disposisyon. Kung kaya niyang tanggapin ang katotohanan, isagawa ang katotohanan, at tahakin ang landas ng paghahangad sa katotohanan, sa huli ay maiwawaksi ang lahat ng kanyang tiwaling disposisyon. Kapag naiwaksi ang kanyang mga tiwaling disposisyon, magbabago rin nang naaayon ang mga ubod ng samang aspekto ng kanyang karakter. Ang gayong mga tao ang mga maaaring maligtas; sila ay mga normal na tiwaling tao. Kahit na nagpapakita ka ng ilang pagpapamalas ng masamang karakter, o wala kang integridad, o ang ilang pagpapamalas ng iyong pagkatao ay hindi umaayon sa katotohanan at kasuklam-suklam sa iba, hangga’t ang iyong konsensiya at katwiran ay umiiral pa rin at kaya pa ring magsilbi bilang ang mga batayang kondisyon kung paano mo tinitingnan ang mga tao at bagay at kung paano ka umasal at kumilos—ibig sabihin, naiimpluwensiyahan pa rin ng iyong konsensiya at katwiran kung paano ka tumitingin sa mga tao at bagay at umaasal at kumikilos, at gumagana pa rin sa iyo ang iyong konsensiya at katwiran—kung gayon, sa huli ay maaaring baguhin ang iyong mga tiwaling disposisyon. Kung hindi kayang kontrolin o giyahan ng konsensiya at katwiran ng isang tao ang anumang bagay na ginagawa niya, maaaring sabihin na ang ganitong uri ng tao ay hindi kayang tumanggap ng katotohanan at lalo pang hindi kayang magsagawa nito. Kaya, hindi madaling maiwawaksi ang mga tiwaling disposisyon ng gayong mga tao. Bakit ganito? Dahil hindi gumagana sa anumang paraan ang konsensiya at katwiran ng gayong mga tao. Wala na silang pagkakataon na tumanggap ng katotohanan at hindi na sila nagtataglay ng mga batayang kondisyon para sa pagtanggap ng katotohanan. Napakahirap para sa mga taong ito na iwaksi ang kanilang mga tiwaling disposisyon. Samakatwid, anuman ang mga problemang umiiral sa iyong pagkatao, suriin ang iyong sarili para makita kung, kapag malapit ka nang kumilos sa isang paraan na sumasalungat sa pagkatao o sa katotohanan, nakakaramdam ka ba ng anumang bagay sa iyong konsensiya o nakakaramdam ng kirot o pagsaway sa iyong puso, at kung mayroon ka bang hangganan o pamantayan sa puso mo para sukatin kung dapat bang gawin o hindi gawin ang usaping ito, kung ang paggawa ba ng usaping ito ay sumasalungat sa moralidad o konsensiya, at ang mas malalim pa, kung lumalabag ba ito sa mga katotohanang prinsipyo. Kung may pakiramdam ka ng konsensiya, kung kaya mong sukatin na sumasalungat sa pagkatao at sa katotohanan ang usaping ito, at sa ilalim ng paggana ng iyong konsensiya at katwiran ay kaya mong pigilan ang sarili mo at panatilihing kontrolado ang mga kilos mo, kung gayon, mayroon kang pagkakataon o posibilidad na magawang tanggapin ang katotohanan at magsagawa ayon sa mga katotohanang prinsipyo. Pero kung, kapag gumagawa ng anumang bagay, wala kang anumang nararamdaman sa iyong konsensiya, hindi mo kayang sukatin kung ano ang pamantayan para sa usaping ito o kung dapat mo ba itong gawin, at hindi mo alam kung ang paggawa sa bagay na ito ay umaayon ba sa pagkatao, katarungang moral, o sa mga katotohanang prinsipyo—at higit pa roon, kapag ginagawa ang bagay na ito, sumasalungat ito sa konsensiya, pagkatao, o sa mga katotohanang prinsipyo, pero hindi gumagana ang iyong konsensiya para pigilan ka sa paggawa nitong mali at negatibong bagay—kung gayon, ang mga taong tulad mo, sa pangkalahatan, ay walang pagkakataon na matanggap ang katotohanan. Ang sumusunod ay na wala kang pagkakataon na iwaksi ang iyong mga tiwaling disposisyon.

Kung kaya ba ng mga tao na iwaksi ang mga tiwaling disposisyon ay nakasalalay sa kung kaya ba nilang tanggapin ang katotohanan—napakalinaw nito. At kung kaya ba ng mga tao na tanggapin ang katotohanan ay nakasalalay sa kung mayroon ba silang pakiramdam ng konsensiya. Kaya, paano makikilatis kung mayroon bang pakiramdam ng konsensiya ang isang tao? Kinakailangan na tingnan kung, kapag gumagawa ng mga bagay-bagay, mayroon ba siya ng pinakabatayang konsensiya na dapat taglayin ng pagkatao, at kung, kapag gumagawa o nagsasabi siya ng isang bagay, gumagana ba ang konsensiya niya. Halimbawa, kapag gusto mong sabihin ang isang bagay na sumasalungat sa iyong konsensiya at sa mga katunayan para siraang-puri ang isang tao, o kapag gusto mong magsinungaling, inuusig ka ng iyong konsensiya: “Hindi ko dapat sabihin ito. Ang pagsasabi nito ay kasinungalingan at panlilinlang, na ang ibig sabihin ay hindi ako matapat na tao. Nagsisiyasat ang Diyos, at hindi ako papayagan ng sarili kong konsensiya na gawin ito. Hindi nararapat na sabihin ito.” Ang pagkakaroon ng ganitong mga kaisipan ay nangangahulugan na gumagana ang iyong konsensiya. Kapag gumagana ang iyong konsensiya, ang mga salitang sinasabi mo ay maaaring naglalaman pa rin ng ilang karumihan o elemento ng intensiyon ng tao at maaaring hindi 100% tumpak. Gayumpaman, sa ilalim ng epekto ng iyong konsensiya, ang mga salitang sinasabi mo ay medyo angkop na. Kung higit mo pang maisasagawa ang katotohanan at makakapagsalita ka batay sa mga prinsipyo, magiging ganap na angkop ang mga salitang sinasabi mo, at magiging matapat kang tao. Pero kung ang isang tao ay hindi nasasailalim sa paggana ng konsensiya, hindi palaging ibig sabihin na nagagawa niyang maging isang matapat na tao o magsalita ng matatapat na salita. Halimbawa, kapag tinatanong siya ng ang Itaas tungkol sa isang tao, maaaring isipin niya: “Hindi na masama ang taong iyon. Mahusay ang kakayahan niya, at napakabuti rin ng pagkatao niya. Nagtatanong ba ang ang Itaas tungkol sa kanya para iangat siya? Kung iaangat siya, ibig sabihin niyon ay hindi ako iaangat. Hindi ko puwedeng sabihin ang totoo; sasabihin ko na lang na katamtaman siya”—nagsisimula siyang mag-isip kung paano magsasalita sa paraang makikinabang siya. Kapag nag-iisip siya sa ganitong paraan, gumagana ba ang konsensiya niya? Wala siyang konsensiya, at hindi siya nasasailalim sa paggana ng konsensiya. Ang mga taong walang konsensiya ay walang pagkatao. Sinasabi nila ang anumang gusto nilang sabihin at nagsisinungaling sila kailanman nila gustong magsinungaling. Bakit hindi mabigat sa loob nila ang pagsisinungaling? Dahil hindi sila nasasailalim sa paggana ng konsensiya. Kaya naman, walang konsensiya o katwiran na pumipigil sa kanila sa puso nila, ni walang anumang pumipigil na lakas. Sa huli, kaya nilang magsabi ng mga kasinungalingan at tuparin ang kanilang mga personal na pagnanais na magsinungaling ayon sa sarili nilang kalooban. Sa huli, ano ang diwang ipinamalas ng gayong mga tao? Ito ay ang paggawa ng mga bagay-bagay nang walang pumipigil na lakas ng konsensiya, na nangangahulugan na hindi sila nasasailalim sa paggana ng konsensiya. Ang mga taong hindi nasasailalim sa paggana ng konsensiya ay nakakagawa ng mga pagkakamali at ng kasamaan nang hindi nakakaramdam ng paninisi o pagkabagabag sa puso nila. Kaya naman, ginagawa nila ang lahat ng bagay gamit ang sarili nilang mga interes bilang pamantayan. Ang gayong mga tao ay walang anumang pumipigil na lakas at hindi sila nasasailalim sa paggana ng konsensiya, kaya, maisasagawa ba nila ang katotohanan? (Hindi.) Hindi nila maisasagawa ang katotohanan. Para sukatin kung anong uri ng pagkatao ang mayroon ka, dapat mong tingnan sa pangunahin kung ang iyong mga salita at kilos ay pinamamahalaan ba ng konsensiya at katwiran, at kung kaya mo bang isagawa ang katotohanan, iwaksi ang mga tiwaling disposisyon, at kamtin ang kaligtasan. Kung kaya pa ring gumana nang normal ang konsensiya at katwiran mo, isa kang taong may konsensiya at katwiran. Kung ang mga salita at kilos mo ay hindi napipigilan ng konsensiya at katwiran, at kaya mo pa ngang kumilos nang ganap na sutil at walang pakundangan nang walang anumang pagpipigil, kung gayon, hindi ka lamang walang konsensiya at katwiran, kundi wala ka ring pagkatao. Kung ang lahat ng ipinakikita sa pagkatao ng isang tao ay halos napapabilang sa loob ng saklaw ng ubod ng samang karakter, kung gayon, sa pangkalahatan ay walang pagkatao ang taong ito. Ang tanda ng kawalan ng pagkatao ay ang kawalan ng konsensiya at katwiran, at paggawa ng mga bagay-bagay nang walang paggana ng konsensiya. Halimbawa, kung sasabihin mo sa kanila na dapat umasal ang isang tao nang may konsensiya at pagkatao, iniisip nila: “Ano ang halaga ng konsensiya? Magkakapera ba ako kung mayroon akong konsensiya? Magkakalaman ba ang tiyan ko kung mayroon akong konsensiya?” Pero para sa mga taong may konsensiya, iba ito. Kung paminsan-minsan silang gumagawa ng masama dahil sa kasakiman, nagsasanhi ng pinsala sa iba, mararamdaman nila kalaunan ang panunumbat sa sarili at pagsisisi, iniisip na, “Talagang nagawan ko ng mali ang mga tao sa paggawa ko nito sa kanila. Hindi ba’t paggawa ito ng kasamaan? Paanong masyado akong nabulag noong panahong iyon? Bakit hindi ko napigilan ang sarili ko? Kailangan kong maghanap ng paraan para makabawi.” Kita mo, nilinlang nila ang isang tao noon, at kahit nakapagkamit sila ng kaunting pakinabang, kapag naiisip nila ang pakinabang na ito, nababagabag sila sa puso nila at kinamumuhian nila ang sarili, iniisip na, “Paanong nagawa ko ang isang bagay na gaya nito? Hinding-hindi ko na ito puwedeng gawin ulit sa hinaharap. Mas gugustuhin ko pang mamuhay sa kahirapan o magutom kaysa gawin ulit ito. Hindi iyon isang bagay na dapat gawin ng isang tao—hahantong sa panghabang-buhay na pagsisisi ang paggawa nito!” Ang minsang paggawa ng bagay na gaya nito ay kasingkadiri para sa kanila ng paglunok sa isang patay na langaw. Kaya hindi na nila ito ginagawang muli. Nakakaramdam sila ng pagsisisi at pagkabagabag sa puso nila. Ang mga taong walang pagkatao, sa kabilang banda, ay pipigain ang kanilang utak at ganap na tututukan ang panlilinlang sa iba, lubusang nililinlang ang mga ito nang walang pag-aalinlangan; hindi sila inuusig ng kanilang konsensiya, at hindi sila nagpapakita ng awa. Lubha nilang pinipinsala ang iba at nakakaramdam pa nga sila ng kaligayahan, iniisip na, “Tama lang iyon sa kanila! Sino ba ang may sabi sa kanila na mapunta sila sa mga kamay ko? Kung hindi ko sila lilinlangin, sino pa ang lilinlangin ko? Malas lang nila na ako ang nakabangga nila!” Mayroon bang anumang pakiramdam ng konsensiya ang gayong mga tao? (Wala.) Gaano man nila kalubhang nililinlang ang iba o sa hanggang anong antas man nila pinipinsala ang mga ito, hindi sila kailanman nagsasabi ng kahit isang salita ng paghingi ng tawad at wala silang nararamdamang anumang pagkakonsensiya at pagsisisi. Sa halip, nakakaramdam sila ng pagmamalaki at pagiging mapalad sa puso nila. Sa tuwing tinatamasa nila ang nakamit nila sa pamamagitan ng panlilinlang, hindi sila nababagabag, kundi naniniwala sila na ganap na makatwiran iyon. Iniisip nila na may kakayahan sila, na bihasa at mautak sila, na tama ang kanilang inisip at ginawa sa oras na iyon, at na dapat mas marami pa silang nakuha sa pamamagitan ng kanilang panlilinlang. Sabihin mo sa Akin, may pagkatao ba ang gayong mga tao? (Wala.) Pagkatapos gumawa ng kasamaan, kaya pa rin nilang mag-isip sa ganitong paraan at magpakita ng gayong pag-uugali. Sa palagay mo ba, maililigtas ang ganitong uri ng tao? Manlilinlang ba siya ulit kung mahaharap siya sa mga katulad na sitwasyon? (Oo.) Lalo lang siyang magiging mahusay sa panlilinlang, mas masisiyahan sa sarili, at mas mararamdaman niyang mautak siya habang mas nanlilinlang siya. Sa bawat panlilinlang, mas nagdidilim ang puso niya, mas nagiging walang awa ang mga kilos niya, at mas nagiging malupit ang mga pamamaraan niya. Ang gayong mga tao ay hindi maliligtas. Maaaring sabihin na lubusan na silang nabihag ni Satanas. Sila ay lubusang masasamang tao, mga diyablo, at mga tampalasan. Kung kakausapin mo ang gayong mga tao tungkol sa konsensiya at pagkatao, iismiran ka nila at sasabihin, “Ikaw na malaking hangal, kumikilos nang may konsensiya at pagkatao—sino ang magbibigay sa iyo ng pera para diyan? Hindi ba’t hahantong ka lang sa pagiging mahirap? Tingnan mo kung gaano kaayos ang lagay ko, at tingnan mo na lang ang sarili mo—lubhang kaawa-awa!” Iismiran at hahamakin ka nila. Ang gayong pagkatao ay lubos na walang konsensiya—ang konsensiya ng gayong mga tao ay lubusan nang nawala; tuluyan na silang inangkin ng mga diyablo, at naging tunay na mga buhay na diyablo. Samakatwid, huwag makipag-usap sa gayong mga tao tungkol sa katotohanan—hindi nila ito kayang tanggapin. Ni wala silang normal na pagkatao, kaya, paano nila matatanggap ang katotohanan? Ang mga taong kayang tumanggap ng katotohanan ay may hangganan pagdating sa pagtingin sa mga tao at usapin, at sa pag-asal at pagkilos, lalo na kapag may kinalaman ito sa sarili nilang mga interes. Ano ang hangganang ito? Ito ay ang pagiging napipigilan at nakokontrol ng kanilang konsensiya. Kung kaya silang pigilan at kontrolin ng kanilang konsensiya, masasabi na mayroon pa ring isang partikular na antas ng pagkatao at hangganan sa kanilang sariling asal ang gayong mga tao. Nangangahulugan ito na kumikilos sila nang may partikular na antas ng kaangkupan. Kapag nakikisalamuha sa iba o gumagawa ng anumang bagay, kung hindi nila nauunawaan ang mga katotohanang prinsipyo o hindi alam kung paano kumilos nang alinsunod sa katotohanan, kaya pa rin nila, kahit papaano, na sundin ang mga hangganan ng konsensiya. Sa madaling salita, mayroon pa ring kamalayan ang kanilang konsensiya at gumagana pa ito. Kung gumagana ang kanilang konsensiya, may pagkakataon silang tanggapin ang katotohanan. Ang kanilang konsensiya ay uunlad sa positibong direksiyon, at sa huli, ang mga parte ng kanilang karakter na hindi mabuti ay medyo magbabago. Habang unti-unting sumasailalim sa transpormasyon ang kanilang karakter, hakbang-hakbang ding maiwawaksi ang kanilang iba’t ibang tiwaling disposisyon. Malinaw na ba ito ngayon? (Oo.)

Dapat malinaw na makita ng mga tao kung sino ang inililigtas ng Diyos at aling parte ng mga tao ang inililigtas at binabago ng Diyos. Sa isang banda, dapat mayroon silang malinaw na pagkaunawa sa kanilang sarili, at sa kabilang banda, dapat mayroon din silang pagkilatis tungkol sa mga nasa paligid nila. Tungkol sa mga pagpapamalas ng ubod ng samang karakter, ang ilan sa mga ito ay may kinalaman sa pagbubunyag ng mga tiwaling disposisyon. Pangunahing tinutukoy nito ang mga pagpapamalas na lumalabag sa katotohanan at naghihimagsik laban sa Diyos at lumalaban sa Diyos. Sa mga mata ng mga tao, ang gayong mga kilos ay hindi lumalabag sa batas at hindi makokondena ng batas, pero kinokondena ang mga ito ng Diyos. Ang mga ito ay nabibilang sa mga tiwaling disposisyon. Ang iba pang mga pagpapamalas ng ubod ng samang karakter ay hindi lamang kinapapalooban ng mga tiwaling disposisyon kundi tumutukoy rin sa problema ng pagkakaroon ng malupit na pagkataong diwa. Ang gayong mga tao ay may kakayahang gumawa ng kahit anong uri ng masamang gawa at sila ay lubos na masasamang tao. Kung ang isang tao ay may mga problema sa kanyang karakter sa isang aspekto lamang, pero nagsasalita at kumikilos pa rin siya nang may konsensiya at katwiran, at gumagawa lang siya ng kaunting kasamaan sa mga espesyal na sitwasyon, kung gayon, hindi siya isang masamang tao. Ang masasamang tao ay walang anumang konsensiya o katwiran. Kaya bang gumawa ng mabubuting bagay ang mga taong walang konsensiya at katwiran? Hinding-hindi. Kaya ba nilang isagawa ang katotohanan? Lalong hindi. Kung ang konsensiya ng isang tao ay gumagana at mayroong pumipigil na lakas, kung gayon, maaaring mapabuti ang kanyang karakter at pag-uugali sa ilang antas. Kung ang isang tao ay walang konsensiya at kahit anong gawin niya ay wala siyang gumaganang konsensiya, hindi mapapabuti ang kanyang karakter at pag-uugali. Kaya, ang pagkilatis sa isang tao ay hindi maaaring ganap na nakabatay sa kanyang karakter o integridad; ang pangunahing bagay ay ang tingnan kung mayroon ba siyang konsensiya at katwiran, at kung gumagana ba ang kanyang konsensiya at katwiran. Kung mayroon siyang konsensiya at katwiran, at gumagana ang kanyang konsensiya at katwiran kapag kumikilos siya, nagtataglay pa rin siya ng batayang pagkatao. Kung ang mga kilos niya ay walang paggana ng konsensiya at katwiran, hindi siya nagtataglay ng batayang pagkatao—wala siyang pagkatao. Ang mga taong nagtataglay ng batayang paggana ng konsensiya at batayang pagkatao ay may pagkakataon na maligtas, samantalang ang mga walang batayang pagkatao ay walang pagkakataon na maligtas. Ano ang pangunahing salik sa kung ang isang tao ay makakatanggap ba ng kaligtasan? (Ang pangunahing salik ay kung mayroon ba siyang konsensiya at katwiran sa loob niya.) Tama iyan. Kaya, kaya ba ninyong kilatisin kung ang isang tao ay may konsensiya at katwiran? (Kaya naming kumilatis nang kaunti. Ang pinakamahalagang bagay ay ang makita kung ang isang tao ay napipigilan sa loob-loob ng kanyang konsensiya at katwiran kapag kumikilos siya, at kung mayroon ba siyang mga moral na hangganan.) Pagdating sa doktrina at teorya, ganito ito ipinapaliwanag—mayroon ba kayong anumang kongkretong halimbawa? (Halimbawa, ang ilang tao, habang ginagawa ang kanilang tungkulin, ay lumalabag sa mga prinsipyo at gumagawa ng mga walang habas na masasamang gawa, at tinutukoy ng mga kapatid ang mga problema nila o pinupungusan sila. Sa gayong mga kaso, kung mayroong konsensiya at katwiran ang gayong mga tao, aktibo nilang pagninilay-nilayan at susubukang kilalanin ang kanilang sarili. Gayumpaman, kung wala silang konsensiya at katwiran, maaaring magkaroon sila ng sama ng loob o umatake at maghiganti pa nga.) Magandang halimbawa ito. Kapag pinupuna ng iba ang mga taong may konsensiya at katwiran dahil sa paggawa ng mali, nahihiya at nakokonsensiya sila. Nagkakaroon sila ng pagsisisi sa puso nila, at nang may pagsisisi, magkakaroon sila ng mga pagpapamalas ng pagsisisi at kahandaang gumawa ng mas mabuti. Para naman sa mga taong walang konsensiya at katwiran, gaano man kalaki ang ginagawa nilang masasamang gawa o mga pagkakamali, gaano man kalaki ang kawalang idinudulot nila sa gawain ng iglesia o gaano man kalaking problema at kaguluhan ang idinudulot nila sa mga kapatid, kapag pinuna sila, mayroon silang isang daang dahilan para pangatwiranan at ipagtanggol ang kanilang sarili, tumatangging aminin ang kanilang mga pagsalangsang kahit katiting. Malinaw na nagsasanhi sila ng mga kawalan sa gawain, pero hindi sila nakokonsensiya sa puso nila. Sabihin ninyo sa Akin, makakaramdam ba sila ng pagsisisi? (Hindi.) Hindi sila makakaramdam ng pagsisisi. Makakapagsisi ba ang mga taong walang pagsisisi? (Hindi.) Ang mga tao bang hindi makakapagsisi ay mga tao na tumatanggap ng katotohanan? (Hindi.) Patuloy ba nilang gagawin ang parehong mga bagay? (Oo.) Hanggang kailan? (Dahil wala silang pakiramdam ng konsensiya, patuloy nilang gagawin ito.) Tama. Patuloy nilang gagawin ito. Kahit anong sabihin ng iba, hindi sila makikinig: “Sadyang ganito ko ginagawa ang mga bagay-bagay—gustuhin mo man o hindi! Ano ba ang kinalaman sa akin ng pagdusa ng mga kawalan ng gawain ng iglesia? Ang mahalaga lang ay na hindi ako mismo ang nagdurusa ng mga kawalan.” Ganito ang pananaw nila. Sige, iyon na lahat para sa ating pagbabahaginan tungkol sa paksang ito. Pagnilayan ang ating napagbahaginan, itugma ito sa inyong sarili at sa mga bagay at taong nasa paligid ninyo, unti-unting unawain ito, at gamitin ang mga salitang ito para tingnan ang iba, tingnan ang mga bagay-bagay, at tingnan ang sarili ninyo. Unti-unti, magkakamit kayo ng pagkaunawa sa mga bagay na ito.

Nagbahaginan tayo noong nakaraan tungkol sa maraming partikular na pagpapamalas kaugnay ng pagkatao, mga likas na kondisyon, at mga tiwaling disposisyon. Ngayon, ipagpapatuloy natin ang pagbabahaginan tungkol sa ilang partikular na pagpapamalas kaugnay ng tatlong aspektong ito. Magsisimula tayo sa unang pagpapamalas: kabastusan. Ano ang ibig sabihin ng terminong ito? (Ibig sabihin, ang isang tao ay hindi maganda ang tindig, hindi matuwid at disente, at siya ay malihim at patago.) (Ibig sabihin, ang pag-uugali at asal ng isang tao ay mukhang medyo buktot.) Medyo buktot—tila medyo abstrakto iyan. Hindi nailalarawan sa isip ng karamihan ng tao kung ano mismo ang pagpapamalas ng kabuktutang ito. Mayroon pa ba? (Ang kabastusan ay nangangahulugan na medyo mababang-uri ang pag-uugali at asal ng isang tao.) Ilang aspekto na ang nabanggit mo? Pagiging malihim at patago, buktot, mababang-uri, kasuklam-suklam, kahiya-hiya—hindi ba’t ang mga ito ang mga pagpapamalas? (Oo.) Kung gayon, maaari bang mapalitan ang konsepto ng kabastusan ng pagiging kasuklam-suklam at mababang-uri? (Maaari.) Sa aling aspekto ikinakategorya ang mga pagpapamalas na ito ng kabastusan? (Ubod ng samang karakter.) Isa ba itong depekto ng pagkatao? (Hindi.) Higit na mas malubha sa kalikasan ang pagpapamalas na ito kaysa sa isang depekto ng pagkatao, kaya hindi ito maaaring ikategorya bilang isang depekto ng pagkatao. Ang kabastusan ay isang pagpapamalas ng ubod ng samang karakter. Kung kumikilos ang isang tao sa bastos na paraan, bagama’t hindi masasabi na masamang tao ang taong ito, kung titingnan ito mula sa mga pagpapamalas ng kabastusan, dahil sa mga ito ay palaging nakakaramdam ang mga tao ng pagtutol at pagkasuya. Ang mga gayong tao na nagpapakita ng kabastusan ay tiyak na palihim at patagong gumagawa ng mga bagay-bagay, nang hindi man lang nagiging hayagan, umaasal sa paraang medyo mababang-uri, at palaging gumagawa ng mga kasuklam-suklam na bagay. Ibig sabihin, gumagamit sila ng mga kasuklam-suklam, walang kahihiyan, at kahiya-hiyang pamamaraan sa paggawa ng mga bagay-bagay, mga pamamaraang hindi matuwid o bukas. Karamihan sa mga tao ay nakakaramdam ng pagkasuya at pagkamuhi kapag nakikita nila ito. Ipinapakita nito na sila ay kasuklam-suklam at hamak. Ang pinakaprominenteng katangian nila ay ang pagiging lubhang walang kahihiyan, mababang-uri, at kasuklam-suklam. Anuman ang gawin o sabihin nila, hindi nila kayang maging matuwid at bukas; palagi silang may mga lihim na pakana at nakikibahagi sa ilang bagay na kahiya-hiya. Halimbawa, ang pananampalataya sa Diyos ay unibersal na kinikilala bilang isang napakamarapat na usapin, isang bagay na kayang unawain at sang-ayunan ng mga tao. Pero kapag nananampalataya ang mga taong ito sa Diyos, kumikilos sila na parang natahak nila ang maling landas, na para bang isa itong bagay na kahiya-hiya. Ang mga ito ang uri ng mga tao na kasuklam-suklam at bastos. Anong papel ang karaniwang ginagampanan ng mga taong bastos sa gitna ng iba? (Sila ay mga negatibong karakter, mga kahamak-hamak na tao.) Gumaganap sila ng negatibong papel. Anong mga katangian ang mayroon ang mga gayong tao? Maaaring mula sa kanilang anyo, hindi mo masasabi na napakasama nila, o hindi mo makikita na mayroon silang anumang masasamang intensiyon sa kanilang ginagawa. Gayumpaman, pagkatapos mong makisalamuha sa kanila sa loob ng ilang panahon, nararamdaman mo na palagi silang nagsasalita at kumikilos sa paraang hindi matuwid at bukas. Magandang pakinggan ang sinasabi nila, pero iba ang ginagawa nila kapag walang nakakakita. Palagi mong nararamdamang hindi tama ang mga intensiyon nila, o na hindi sila nagsasalita tungkol sa mga bagay-bagay na nilalayon nilang gawin, iniiwan kang naguguluhan. Sa huli, nararamdaman mo na lubhang hindi maaasahan ang gayong mga tao at gumagawa lang sila ng mga kasuklam-suklam, pailalim na bagay-bagay, at palagi nilang sinisira ang iyong mga gawain. Ang mga ito ay mga bastos na tao. Hindi mo makikita ang mga tao na ito na hayagang nagpapahayag ng kanilang naiibang pananaw o hayagang nagsasatinig ng mga pagtutol. Sa harap ng iba, maaari pa ngang magsabi sila ng isang bagay na magandang pakinggan, tulad ng, “Hindi natin puwedeng gawin iyan; dapat tayong kumilos nang may konsensiya.” Gayumpaman, kapag walang nakakakita, minamanipula nila ang mga bagay-bagay, inuudyukan ang ilang tao na walang pagkilatis, hangal, at mangmang na kumilos ayon sa kanilang mga intensiyon. Sa huli, nagagawa ang usaping gusto nilang isakatuparan, tinatamasa nila ang mga bunga ng pagsasakatuparang ito, subalit walang sinuman ang nakakatanto na sila ang may kagagawan niyon. Nakikita mo na wala silang sinasabi o ginagawang anuman sa presensiya ng iba, pero sa huli, nagpapatuloy sa direksiyong minanipula nila ang takbo ng mga kaganapan. Mula sa perspektibang ito, ang gayong mga tao ay medyo lihim na mapanira din. May mga bastos na tao ba sa paligid ninyo? Karaniwan bang madaling makilatis o tunay na makilala ng iba ang mga bastos na tao? (Hindi.) Napakalalim na itinatago ng mga taong ito ang kanilang sarili. Ang isyu sa kanila ay isang problema sa karakter; mayroon silang mababang pagkataong diwa. Nakatagpo na ba kayo ng mga bastos na tao? Malinaw ba sa inyo ang tungkol sa mga pangunahing pagpapamalas ng gayong mga tao? (Hindi masyado.) Mula ngayon, kailangan ninyong bigyang-pansin at obserbahan kung anong uri ng mga tao sa paligid ninyo ang madalas na nagbubunyag ng iba’t ibang pagpapamalas ng kabastusan. Medyo abstrakto at nakatago ba ang mga pagpapamalas sa aspektong ito? (Oo.) Kahit na may ganoong mga tao sa paligid mo, dahil mahirap silang makilatis, hindi magiging madali para sa iyo na mapansin sila. Kapag isang araw ay natukoy nga ninyo ang gayong tao, maaari ninyo siyang obserbahan at itala ninyo ang mga pagpapamalas niya mula simula hanggang katapusan para makita ninyo kung ano talaga ang kanyang mga katangian at ang diwa niya, at pagkatapos ay ibuod ninyo ang mga ito. Hihinto muna tayo rito ngayon sa paksa ng pagpapamalas ng kabastusan.

Ang kasunod na pagpapamalas ay kahalayan. Una, tingnan ninyo—sa anong aspekto nabibilang ang kahalayan? (Ubod ng samang karakter.) Nabibilang ito sa ubod ng samang karakter. Kung gayon, sa pangkalahatan, anong uri ng mga problema ang tinutukoy ng kahalayan? (Mga problema sa pag-asal sa pagitan ng mga tao.) Lubos na tumpak iyan—sa pangkalahatan, ang kahalayan ay kinapapalooban ng mga problema sa pag-asal sa pagitan ng mga lalaki at babae. Kung gayon, ang kahalayan ay nauukol ba sa mga lalaki o sa mga babae? (Parehong sa mga lalaki at babae.) Hindi ito nauukol lang sa iisang kasarian. May mga lalaking ganito, at may mga babaeng ganito. Samakatwid, hindi lang mga lalaki ang maaaring maging mahalay. Kung may mga problema ang mga babae sa pag-asal sa pagitan ng mga tao, kahalayan din ito. Kung gayon, ano ang mga partikular na pagpapamalas ng kahalayan? Palagi nilang gustong makihalubilo sa kasalungat na kasarian at magpakitang-gilas—anong uri ng problema ito? Hindi ba’t medyo mahalay ito? (Oo.) Nasasabik sila kapag nakikita ang kasalungat na kasarian. Kapag mas maraming tao ng kasalungat na kasarian ang naroroon, mas nasasabik sila, at mas lalong gusto nilang magpakitang-gilas. Lalo na para sa ilang tao, hanggang sa anong antas sila nagpapakitang-gilas? Paglalantad ng kanilang mga dibdib at pagtatambad ng kanilang likod, paggawa ng mga mapanuksong galaw, pagsasabi ng mga mapanuksong salita—hindi ba’t mga pagpapamalas ito ng kahalayan? (Oo.) Hangga’t may mga miyembro ng kasalungat na kasarian sa paligid, anuman ang edad nila o gusto man nila ang mga taong ito, nagbibihis sila nang nakakaagaw-pansin, mapang-akit, o kahali-halina para akitin ang kasalungat na kasarian. Hindi ba’t pagpapamalas ito ng kahalayan? (Oo.) Ito ang pinakakaraniwang pagpapamalas. Naging karaniwan na ang mga penomenong ito at nakikita bilang hindi kakaiba sa gitna ng mga walang pananampalataya. Hindi nila ito itinuturing na kahalayan, kundi sa halip ay nakikita nila ito bilang napakanormal at napakamarapat. Naniniwala sila na dapat magbihis nang maganda ang parehong kasarian para maging kaakit-akit at hangaan ng kasalungat na kasarian, para mahalina ang kasalungat na kasarian na ligawan sila. Ang gayong mga kaisipan at pananaw ba ay mahahalay na kaisipan at pananaw? (Oo.) Palagi nilang gustong maging sentro ng atensiyon para sa kasalungat na kasarian, palaging gustong akitin ang mga ito at gawing interesado ang mga ito sa kanila; may asawa man sila o wala o anuman ang kanilang edad, palagi silang mayroong ganitong mga kaisipan at pagkilos, at puno ng gayong pag-iisip ang buhay nila—hindi ba’t kahalayan ito? (Oo.) Ang mga ito ay ilang pagpapamalas na medyo katanggap-tanggap para sa karamihan ng tao at hindi nila itinuturing na labis na mahalay—gusto lang ipresenta at ipakitang-gilas ang sarili sa harap ng kasalungat na kasarian. Halimbawa, ang pagsusuot ng magagandang damit, pag-spray ng kaunting pabango, pagbibihis nang medyo mapang-akit, pagsasabi ng mga mapanuksong salita, o pangangalandakan ng sariling alindog—para sa karamihan ng tao, ang mahahalay na pagpapamalas na ito ay mga bagay na matitiis. Ang isang mas malubhang pagpapamalas ng kahalayan ay na, sa kahit anong kapaligiran nila nakikita ang mga miyembro ng kasalungat na kasarian, ang gayong mga tao ay nangangahas na umakto nang hindi nararapat at hawakan sila. Kaswal silang lumalapit sa mga kasalungat na kasarian at hinahawakan nila ang mga ito, nang hindi isinasaalang-alang kung pumapayag ba ang mga ito, kumikilos na para bang matagal na silang pamilyar sa isa’t isa. Partikular silang mahusay sa pag-oobserba ng mga ekspresyon at reaksiyon ng iba. Kung nakikita nilang hindi nasusuklam at medyo maamo ang isang tao, nangangahas silang kaswal na hawakan ang ulo o likod nito, o umuupo pa nga nang malapit dito o, kung hindi naman nagpupumiglas ang ibang tao, hinahawakan nila ang kamay nito. Ang ilang babae ay kayang direktang kumandong sa mga lalaki, nang hindi iniintindi kung ano ang maaaring maramdaman ng iba kapag nakita ito. Lumampas na ito sa simpleng pagpapakitang-gilas, naging mas kongkreto na ito. Hindi ba’t pagiging mahalay ito? (Oo.) Kaya bang tanggapin ng karamihan ng tao ang ganitong uri ng kahalayan? (Hindi nila kaya.) Hindi iniisip ng ilang tao na malaking usapin ito at sinasabi pa nga nila, “Hindi ito kahalayan. Napakanormal na magpakita ng pagkagiliw sa isa’t isa ang mga lalaki at babae. Kung hindi, ano pa ang silbi ng mabuhay? Dapat maaliw ang mga lalaki sa mga babae, at dapat maaliw ang mga babae sa mga lalaki—saka lang nagiging interesante ang buhay.” Kung walang sinuman sa kasalungat na kasarian ang gumagawa ng ganoong mahahalay na galaw sa kanila, iniisip nila, “Dahil ba wala akong anumang alindog? Bakit hindi ko maakit ang kasalungat na kasarian?” Pagkatapos ay nakakaramdam sila ng pagkadismaya. Kapag nakakatagpo ang gayong mga tao ng isang taong mahalay na lumalandi sa kanila, labis silang nasisiyahan at natutuwa sa loob-loob. Sa pinakamababa, nakakaramdam sila ng pisikal at mental na pagkalugod, iniisip na may kabuluhan ang kanilang buhay kapag may isang taong interesado sa kanila. Kaya naman, kayang tanggapin ng ilang tao ang ganitong uri ng kahalayan. Halimbawa, ipagpalagay na may gusto ang isang tao sa iba at may nararamdaman siya para dito; kung palagi siyang hindi pinapansin ng taong iyon at hindi ito nagpapakita ng interes sa kanya, lubha siyang nadidismaya. Pero kung paminsan-minsan ay hinahawakan siya ng taong iyon, tinutukso siya, hinahaplos ang kanyang kamay, o umuupo nang malapit sa kanya, sapat para maramdaman niya ang init ng katawan nito—o higit pa rito, kung isa itong lalaki na umakto nang hindi nararapat sa isang babae, iniisip niya, “Ah, maganda iyan, gusto niya ako. Kahit na hindi kami puwedeng magsama bilang iisa sa mundong ito, ang matrato niya ako nang mahalay gaya nito, kahit papaano ay nagiging sulit ang buhay ko!” Kita mo, tinatanggap ng ilang tao ang ganitong uri ng kahalayan mula sa kaibuturan ng kanilang puso, sa halip na hamakin ito. Nakasalalay ang saloobin nila sa kung gusto ba nila ang tao ng kasalungat na kasarian na gumagawa ng mga bagay na ito. Kung gusto nila ang taong ito at hindi sila nakakaramdam ng pag-ayaw, o pinananabikan pa nga nila ito sa kanilang puso, kung gayon, hindi nila hinahamak ang gayong mahahalay na tao o mahahalay na kilos. Sa halip, kaya nilang tanggapin ang mga ito at maging bukas sa mga ito sa kanilang puso, binibigyan ang mga ito ng puwang sa kanilang puso. Kaya, tinatanggap ng ilang tao sa loob-loob nila ang gayong mahahalay na indibidwal. Dahil hindi mabuti ang mga taong mahalay, hindi ba’t nangangahulugan iyon na mahalay rin iyong mga kayang tumanggap ng ganoong mahalay na pag-uugali? (Oo.) Mahalay rin sila. May ilang pagpapamalas na mas malala kaysa sa ganitong uri ng kahalayan—hindi lang bahagyang pagpapakitang-gilas, hindi lang pakikipagpalitan ng mga tingin o pagkakaroon ng kaunting paghaplos, kundi lumalagpas pa nga. Ang isipan ng mga taong ito ay tuluyan nang nilamon ng gayong mahahalay na bagay. Kung nangyayari ito kapag nakikipagrelasyon ang isang tao, isa itong normal na pagpapamalas. Pero kung hindi ito pinahihintulutan ng edad at mga aktuwal na sitwasyon ng isang tao, at buong-buo pa rin niyang iniisip ang gayong mga bagay kapag nakikita ang kasalungat na kasarian, kung gayon, ano ang diwa ng pagpapamalas na ito? Nangangahulugan ito na kapag kaharap ang kasalungat na kasarian, palagi siyang mayroong isang uri ng pagnanais at pananabik, o mayroon siyang layon sa isipan—hindi lang ito dahil gusto niyang matugunan ang isang sikolohikal na pangangailangan at iyon na iyon; sa halip, gusto niyang gumawa ng mga kongkretong aksiyon at magkaroon ng kongkretong pag-usad. Sa puso niya, palagi niyang hinahabol ang mga bagay na ito; bukod sa pag-iisip tungkol sa mahahalay na bagay sa isipan niya, pagdating sa kanyang pag-uugali, nagsisimula rin siyang maghanap na makipag-ugnayan sa mga angkop na miyembro ng kasalungat na kasarian para magpakasasa sa kanyang seksuwal na pagnanais at maglabas nito. Hindi ba’t mahahalay ang gayong mga tao? (Oo.) Kung ikukumpara sa dalawang naunang uri ng mahahalay na tao, hindi ba’t napakamapanganib at nakakatakot ang ganitong uri ng mahalay na tao? (Oo.) Ang gayong mahahalay na tao ay maaaring umaksiyon anumang oras—ipinapakita na nito na sila ay napakabuktot at sobrang mahalay. Tungkol naman sa mga antas na lampas pa rito, hindi na natin tatalakayin pa ang mga ito.

Kaya, sa tatlong uri ng kahalayan na ito, alin ang kaya ninyong tanggapin? Ibig sabihin, alin ang nagpaparamdam sa inyo na ang taong kumikilos nang ganoon ay normal lang, hindi isang malaking problema, at na isa siyang taong wala kayong gaanong nararamdaman na pagkasuklam o paghamak at na medyo kaya ninyong tanggapin? Anong antas ng kahalayan ang kaya ninyong tanggapin? (Hindi namin kayang tanggapin ang anumang antas.) Bakit hindi ninyo kayang tanggapin ang anumang antas ng kahalayan? (Ang kalikasan ng huling uri ng kahalayan ay labis na ubod ng sama, at bagama’t ang unang uri ng kahalayan ay may kinalaman lamang sa pagpapakitang-gilas sa harap ng kasalungat na kasarian, nagsasanhi ito ng mga kaguluhan sa mga nakapaligid sa kanila.) Ang unang uri ng tao ay walang malinaw na pakiramdam ng kaibahan ng kasarian sa loob ng puso niya. Ang karamihan ng tao ay nagbibigay-pansin sa mga hangganan sa pagitan ng mga lalaki at babae kapag nakikisalamuha sa kasalungat na kasarian. Sa partikular, pagdating sa mga babaeng nakikisalamuha sa mga lalaki, dapat silang manatiling mahinhin at magpanatili ng ilang hangganan sa harap ng mga lalaki. Gayumpaman, nasisiyahan ang ilang babae sa pakikihalubilo sa kasalungat na kasarian at nasasabik sila kapag may nakikita silang isang taong nagugustuhan nila. Sa sandaling magkaroon sila ng pagkakataon, nakakahanap sila ng dahilan para makipag-ugnayan. Ang sinumang sadyang naghahanap na makisalamuha sa kasalungat na kasarian ay may hindi normal na bagay sa puso niya. Bagama’t ang unang uri ng kahalayan ay hindi naglalaman ng kongkretong mahahalay na paraan ng pagkilos o humahantong sa anumang kongkretong pangyayari, at hindi rin ito kinapapalooban ng seksuwal na pag-atake, batay sa kanilang mga pagpapamalas, sa usapin ng pag-asal sa pagitan ng mga tao, ang mga taong ito ay walang malinaw na mga hangganan sa pagitan ng mga lalaki at babae. Ibig sabihin, sa puso nila, wala silang malilinaw na hangganan at hindi nila nauunawaan na dapat mayroong pakiramdam ng kahihiyan ang mga normal na tao at hindi sila maging dahilan para maliitin sila ng iba. Kung ang isang tao ay nagpapakita ng mahahalay na pagpapamalas nang walang anumang nararamdaman tungkol dito, hindi siya normal na tao at kahit papaano ay wala siyang konsensiya at katwiran ng normal na mga tao. Lalaki man o babae ang isang tao, dapat niyang sundin ang mga hangganan sa pagitan ng mga kasarian, at dapat malinaw sa puso niya na hindi puwedeng lumagpas sa mga hangganang ito. Nilikha ng Diyos ang mga lalaki at babae nang may mga likas na pagkakaiba; hindi posibleng palabuin ang linya sa pagitan ng mga ito. Kung palaging walang malilinaw na hangganan sa pagitan ng mga lalaki at babae ang isang tao at palagi siyang nagpapakitang-gilas sa harap ng kasalungat na kasarian, hindi lang ito pangkalahatang pagpapalayaw o kawalan ng pagpipigil—kinapapalooban ito ng isang isyu ng pag-asal sa pagitan ng mga tao. Hindi mahalaga kung ang mga bagay na ginagawa niya ay kinapapalooban ng mga kongkretong problema o hindi, hangga’t may kinalaman ang mga pagpapamalas na ito sa mga isyu ng pag-asal sa pagitan ng mga tao, ang mga ito ay hindi naaayon sa pakiramdam ng kahihiyan ng tao. Lalo na pagdating sa mga usapin sa pagitan ng mga lalaki at babae, kung ang isang tao ay hindi alam ang kahihiyan o walang pakiramdam ng kahihiyan, nasa malaking panganib siya. Kung kaya mong sadyang ipangalandakan ang iyong alindog sa harap ng kasalungat na kasarian at subukang akitin sila, ikaw ay malamang na malamang na umusad sa susunod na antas ng kahalayan. Maaaring magsimula ka sa pagpapakitang-gilas, pero madali iyong mauuwi sa paghawak-hawak, at mula sa paghawak-hawak, madali itong mauuwi sa isang mas kongkretong bagay, sa huli ay maaaring hindi mo na ito makontrol. Kita mo, anuman ang antas ng kahalayan, basta’t nasa loob ito ng saklaw ng kahalayan, may kinalaman ito sa problema ng pag-asal sa pagitan ng mga tao. Sa sandaling may kinalaman ito sa problema ng pag-asal sa pagitan ng mga tao, walang kaibahan sa pagitan ng mga antas ng kalubhaan. Ito ay dahil ang gayong mga problema ay maaaring lumaki—simula sa pagpapakitang-gilas at kawalan ng pakiramdam ng kahihiyan, madali itong humantong sa pisikal na pagdikit, pagkakaroon ng pagkagiliw, at pagkatapos ay pagiging kapwa hindi na mapaghihiwalay. Mula roon, maaari pa itong lumaki pa lalo, hindi na makontrol, nagiging masyado nang huli para magsisi. Sa sandaling maging realidad ito, mahirap na itong ihinto nang maayos. Kaya, anumang uri ng mga pagpapamalas ng kahalayan ang ipinapakita mo, hangga’t may kinalaman ito sa problema ng pag-asal sa pagitan ng mga tao, kung hindi mo pipigilan ang iyong sarili at wala kang pakiramdam ng kahihiyan—kung ikaw ay ganap na walang pakialam sa sinasabi ng iba tungkol sa iyo, kung paano ka sinusuri ng mga tao, o kung paano ka tinitingnan ng Diyos—kung gayon, nasa malaking panganib ka. Ano ang ibig sabihin ng pagiging nasa malaking panganib? Nangangahulugan ito na mula sa karaniwang mahahalay na kilos at mga pagpapamalas, napakadaling mabulok at gumawa ng mga balighong bagay na panghabambuhay mong pagsisisihan. Nauunawaan mo ba? (Oo.) Samakatwid, kung hindi mo makilatis ang diwa ng problema ng kahalayan at nabibigo kang lutasin ito nang napapanahon, ikaw ay napakamapanggulo. Kung nagpapakita ka ng gayong mga pagpapamalas o nasisiyahan ka sa paghahangad ng mga gayong bagay, pinatutunayan nito na may malubhang problema sa pagkatao mo. Anong problema? Kawalan ng pakiramdam ng kahihiyan. Ang isyu ng pag-asal sa pagitan ng mga tao ay nauugnay sa pakiramdam ng kahihiyan ng isang tao. Kung wala kang pakiramdam ng kahihiyan, wala kang mga hangganan kapag ginagawa ang mga gayong bagay. Kahit ano ang maisip mo, kaya mong isagawa. Ang mga kaisipan at pagnanais mo ay hindi makokontrol ni malilimitahan. Hangga’t naaangkop ang kapaligiran, gagamitin ng mga kaisipan at pagnanais mo ang pagkakataon para magpamalas, unti-unting lolobo ang mga ito at aabot sa punto ng pagsabog. Ito ay hahantong sa mga kakila-kilabot na kahihinatnan.

Kung mayroong gayong mahahalay na tao sa paligid ninyo, na ang problema ng kahalayan ay hindi lang paminsan-minsang pagbitiw ng isang mapanuksong pananalita, at ang kahalayan ay hindi nakatuon lamang sa iilang partikular na indibidwal—sa halip, madalas silang kumikilos sa ganitong paraan, nang walang anumang pakiramdam ng kahihiyan, at nananatiling hindi nalulutas ang problema kahit na hinahamak, pinaaalalahanan, o binabalaan sila ng iba, nagpapatuloy pa rin silang maging mahalay at lalo pang lumalala ang kanilang kahalayan—at kung makatagpo kayo ng ganoong mga tao, dapat ninyo silang iwasan. Bakit ninyo sila dapat iwasan? Dahil walang kahihiyan ang mahahalay na tao. Mayroon bang anumang pagpipigil sa kanilang mga kilos ang mga taong walang kahihiyan? Kaya ba nilang pigilin ang sarili nila? (Hindi.) Hindi nila kayang pigilin ang sarili nila, kaya dapat mong iwasan ang gayong mga tao; gawin mo ang lahat ng iyong makakaya para iwasang makihalubilo sa kanila. Kung dahil sa trabaho ay kinakailangan mong makipag-ugnayan sa kanila at hindi ito maiiwasan, panatilihin ito na mahigpit na usaping trabaho lamang, pero pinakamainam na may ilang iba pang tao na naroroon kapag nakikipag-ugnayan ka sa kanila. Huwag makipag-ugnayan sa kanila nang mag-isa ka lang, at huwag mo silang bigyan ng anumang pagkakataon na makapagsamantala. Gawin mo ang lahat ng iyong makakaya para maiwasang maging mag-isa kasama sila, para hindi ka mahulog sa tukso at hindi mabigyan si Satanas ng anumang pagkakataon na makapagsamantala. Anumang uri ito ng mahalay na pag-uugali, hangga’t natutukoy mo na ang gayong mga tao ay walang kahihiyan sa kanilang pag-asal sa pagitan ng mga tao, na kaya nilang makipaglandian sa sinumang miyembro ng kasalungat na kasarian, at na labis pa nga silang mahalay na kaya nilang magsabi ng malalaswang biro sa presensiya ng maraming miyembro ng kasalungat na kasarian, nagsasalita na para bang ganap na normal lang ito, nagsasanhi na ang mga nakakarinig ay mamula, mapahiya, at hindi makayanang pakinggan ito, samantalang sila mismo ay walang nararamdaman, walang kamalay-malay, at walang pakialam, kung gayon, ang ganoong mga tao ay dapat iwasan. Naiintindihan mo ba? (Oo.) Lalo na kapag, sa pakikisalamuha sa kanila nang mag-isa, pinapakitaan ka nila ng espesyal na pag-aalaga at atensiyon, at higit pa nga roon ay mapagparaya sila sa mga kapintasan at depekto mo, at pagkatapos ay madalas ang paghawak-hawak nila sa iyo, o ipinepresenta nila ang kanilang sarili sa panlabas bilang maginoo at pino, pero ang mga salita nila ay palaging may bahid ng kalaswaan—napakamapanganib ng gayong mga tao, at dapat kayong maging mapagbantay laban sa kanila. Mayroon ding ilang tao na, para sa mga usaping malinaw na puwedeng pagbahaginan o ipagtanong sa isang tao na pareho ang kasarian, o para sa trabahong puwedeng mapangasiwaan kasama ang isang tao sa parehong kasarian, hindi ito ginagawa, kundi sa halip ay iginigiit nila ang paghahanap ng isang tao sa kasalungat na kasarian. Alinmang miyembro ng kasalungat na kasarian ang puntirya nia, palagi nila itong tinatanong, kinukulit, at nagpapasimula sila ng mga hindi kinakailangang pag-uusap, at gumagawa-gawa sila ng mga bagay para istorbohin ito, palaging tinatanong ang taong ito ng mga walang saysay na katanungan na hindi naman kailangang itanong at nagsisikap pa nga sila nang husto na lumikha ng mga pagkakataon para makasalamuha ang taong ito nang mag-isa. Ang layon nila ng paghahanap ng mga pagkakataon ay para matugunan nila ang sarili nilang mga pagnanais. Lalaki ka man o babae, ano ang dapat mong gawin kapag nakatagpo ka ng gayong mga tao? (Umiwas sa kanila.) Dapat kang mag-isip ng paraan para tanggihan sila; ipaliwanag mo sa kanila ang mga bagay-bagay nang napakalinaw. Huwag bastang lumayo sa kanila nang tahimik at isipin na sapat na iyon. Kung kinukulit ka nila paminsan-minsan lang, maaaring hindi mo matukoy kung umaasal sila nang hindi disente. Pero kung paulit-ulit ka nilang kinukulit, kailangan mo itong linawin sa kanila. Ano ang dapat mong sabihin? Maaari mong sabihin sa kanila: “Mahigit isa o dalawang beses mo na akong kinulit—ano ba talaga ang pakay mo? Maging malinaw ka nga! Mayroon ba talaga tayong ganoong uri ng ugnayan sa trabaho? Napakaraming taong puwede mong tanungin, pero iginigiit mong tanungin ako at lapitan ako—ganoon ba talaga tayo kalapit sa isa’t isa? Huwag mong gawin ito. Hindi ako interesado, at ayaw kong makihalubilo sa mga tao sa ganitong paraan. Pakiusap, huwag mo na akong istorbohin muli sa hinaharap. Wala akong anumang interes sa iyo. Kung patuloy mo akong guguluhin nang ganito sa hinaharap, hindi na ako magiging mabait!” Anong diskarte ang dapat gawin sa gayong mga tao? (Layuan sila at tanggihan sila.) Kung nananatiling hindi nagbabago ang gayong mga tao sa kabila ng paulit-ulit na paalala, paano sila dapat harapin? Dapat silang harapin ayon sa mga pang-administratibong regulasyon ng iglesia, sa pamamagitan ng pagbubukod o pagpapaalis sa kanila. Ang ilang indibidwal ay mapagpalugod ng tao, na hindi nangangahas na salungatin ang iba at sa loob-loob ay natatakot sa ganitong uri ng mahalay na tao. Problema ito. Maaari lang silang maging laruan ng mga ito. Ang gayong mahahalay na tao ay dapat tratuhin nang napakaseryoso. Dapat maging mas malamig ang pakikitungo mo sa kanila, pero hindi kailangan na magalit—magsalita ka lang nang kalmado: “Huwag na tayong maglaro ng mga pambatang laro na ito. Nakikita ko nang malinaw kung ano ang pakay mo. Hindi uubra ang pakikipaglaro sa akin nang ganito. Hindi kita gusto, kaya pakiusap, huwag mo na akong guluhin pa ulit! Kung paulit-ulit mo akong kukulitin, marami akong paraan para pakitunguhan ka!” Hindi ba’t pagtanggi ito sa kanila? (Oo.) Magagawa ba ninyong tanggihan sila sa ganitong paraan? (Matapos marinig ang mga salita ng Diyos, oo. Bago magsalita ang Diyos, hindi kami maglalakas-loob na tanggihan sila nang ganito.) Siyempre, halimbawa lang ito. Ang gayong mga sitwasyon ay hindi lang limitado sa mga kababaihang ginugulo ng kalalakihan; kasama rin dito ang kalalakihang ginugulo ng mga kababaihan. Sa madaling salita, lalaki ka man o babae na ginugulo, kung malinaw mong nakikita na ang gayong mahahalay na tao ay talaga ngang hindi nakikipag-ugnayan nang normal sa mga pakikisalamuha, taos-pusong mga pag-uusap, o hindi kumokonsulta sa iyo, puwede mo silang tanggihan. Kapag nakikisalamuha sa gayong mga tao, napakadaling maramdaman ang kanilang intensyon, at dapat kang maging mapagbantay. Dapat mong sabihin sa kanila: “Hindi tayo pamilyar sa isa’t isa, kaya mas mabuting huwag mo akong guluhin!” Kung paulit-ulit ka nilang ginugulo at masyado ka pa ring nahihiya na tanggihan sila, nag-aalala na baka masaktan mo ang damdamin nila, at iniisip na bilang mga kapatid ay dapat kang maging mapagparaya sa kanila, dapat mong maunawaan ang mga kahihinatnan na maaaring idulot ng gayong pagpaparaya. Kung gusto mo sila at handa kang makipaghalubilo sa kanila, kalayaan mo iyan. Siyempre, hindi ba’t kahangalan ang makisimpatiya o ang magkagusto pa nga sa isang mahalay na tao? Kung kaya nilang umasal nang mahalay sa iyo, kaya rin nilang gawin iyon sa iba. Ang pakikihalubilo sa gayong mga tao ay parang paghuhukay ng sarili mong libingan—pagtawag sa kamatayan. Samakatwid, sa gayong mga tao, dapat mo silang direktang tanggihan; linawin mo sa kanila ang mga bagay-bagay, at sabihin mo sa kanila na panatilihin ang kanilang distansya. Hindi ba’t napakasimple niyon? (Oo.) Ang tunay na mahahalay na tao ay tumutukoy sa mga taong walang kahihiyan sa kanilang pagkatao. Siyempre, lalaki man o babae, maaaring magpakita ng kaunting abnormal na mga pagpapamalas ang mga tao kapag nakakaharap ang kasalungat na kasarian. Basta’t hindi ito nakagawian, hindi humahantong sa mga kilos o kahihinatnan, at kaya itong itama ng isang tao kapag nararamdaman niyang hindi ito tama pagkatapos ng ilang panahon, hindi ito maikakategorya bilang kahalayan. Itong mga medyo abnormal na pagpapamalas ay hindi dapat gawing pangkalahatan. Ang pagiging mahalay ay isang pagpapamalas ng kawalan ng kahihiyan sa loob ng pagkatao ng isang tao. Ang pangunahing pagpapamalas ng gayong mga tao ay na wala silang kahihiyan sa kanilang pag-asal sa pagitan ng mga tao—sila ay walang preno, walang pagpipigil, at partikular na malaswa. Ito ay ikinakategorya bilang ang pagpapamalas ng kahalayan sa loob ng pagkatao ng isang tao. Ngayon, alam mo na ba kung paano pakitunguhan at pangasiwaan ang gayong mga tao? (Oo.) Iyan na lahat para sa ating talakayan tungkol sa paksa ng kahalayan.

Pag-usapan natin ang isa pang pagpapamalas: ang pagkamaitim ng budhi. Anong uri ng problema ito? (Ito ay problema ng ubod ng samang karakter.) Ang pagkamaitim ng budhi ay nabibilang sa ubod ng samang karakter at ikinakategorya sa ilalim ng pagkatao. Medyo katulad ba ng kabastusan ang pagkamaitim ng budhi? (Oo.) Isa rin itong pagpapamalas ng ubod ng samang karakter. Ang pagkamaitim ng budhi ay nangangahulugan ng pagkilos nang hindi sumusunod sa mga panuntunan, sa palihim na paraan, hindi lamang paggawa ng mga bagay nang walang mga prinsipyo o limitasyon ng konsensiya at moralidad, kundi paggawa rin ng mga bagay sa paraan na labis na kasuklam-suklam at napakababa. Ano ang mga pagpapamalas ng pagkamaitim ng budhi? Halimbawa, may isang taong maitim ang budhi na nakakakita ng isang tao na bumili ng magandang kotse na siya mismo ay hindi kayang bilhin. Habang dumadaan, sa panlabas ay binabati niya ang taong ito, sinasabing, “Ang ganda ng kotse! Ang yaman mo siguro!” Kaaya-ayang pakinggan ang mga salita niya, pero sa sandaling maglakad palayo ang may-ari ng sasakyan, duduraan niya ang kotse—pwe! Hindi ba’t ito ay pagiging maitim ang budhi? (Oo.) Anong klase ng pag-uugali ang pagdura? (Pagiging maitim ang budhi.) Ito ay tinatawag na pagiging maitim ang budhi. Ang pagkamaitim ng budhi ay pagiging sobrang kasuklam-suklam, marumi, at aba—ito ay pagkilos nang kahiya-hiya, na nagsasanhing kutyain at hamakin ka ng iba, ipinaparamdam sa iba na mababa ang karakter mo at na isa kang kahihiyan. Halimbawa, nakikita ng ilang tao na may magandang aso ang kapitbahay nila at naiinggit sila sa loob-loob: “May napakagandang aso ang pamilya nila. Bakit hindi ko binili ang asong iyon?” Kaya, gumagawa sila ng paraan para patayin ang aso, at pagkatapos niyon, tuwang-tuwa sila. Pag-uwi nila, nagdiriwang sila, nagbubukas ng champagne at nagkakaroon ng handaan, pakiramdam nila ay iyon ang pinakamasayang araw nila. Sabihin mo sa Akin, kakila-kilabot ba ang taong ito o hindi? (Kakila-kilabot.) Ito ay pagiging maitim ang budhi. Basta’t may magandang nangyayari sa iba at masaya ang mga ito, hindi sila natutuwa at nag-iisip sila ng mga paraan para sirain ang mga bagay-bagay na nagpapasaya sa iba. Kapag nakikita niya ang iba na nahaharap sa sakuna, natutuwa siya sa kasawian ng mga ito. Napakaitim ng budhi ng gayong mga tao.

Ang mga kaisipan ng mga taong maitim ang budhi ay napakanegatibo. Paanong negatibo ang mga ito? Halimbawa, kapag binigyan mo ang isang tao ng isang bagay, sa mga normal na sitwasyon, dapat siyang makaramdam ng pagpapasalamat, sinasabing, “Napakaganda nito. Dati ay talagang gusto mo ito, pero ngayon, hindi mo na ito kailangan. Hindi mo ito ibinigay sa iba, kundi sa akin mo ito ibinigay kaagad—talagang magkaibigan tayo!” Ang sinumang may konsensiya at katwiran ay mag-iisip nang ganito; positibo niyang aarukin ang ganitong usapin. Pero ang pag-iisip ng mga taong maitim ang budhi ay baluktot. Sasabihin nila sa sarili nila: “Ibinigay mo lang sa akin ito dahil hindi mo na ito kailangan. Kung kailangan mo pa ito, ibibigay mo kaya ito sa akin? Itinatago mo ang magagandang bagay para sa sarili mo at ibinibigay mo sa akin ang mga pangit—sino ba ang may gustong niyon! Itinataboy mo ba ako na parang isang pulubi? Akala mo ba hindi ko alam kung ano ang maganda? Ibinigay mo lang sa akin ito dahil hindi mo na ito kailangan, at inaasahan mo pa rin na maging mapagpasalamat ako. Hangal ba ang tingin mo sa akin?” Kita mo, sa isang napakasimpleng usapin, nag-iisip sila sa isang kasuklam-suklam, marumi, at abang paraan. Ang pagbibigay sa kanila ng isang bagay ay nauuwi pa sa pagkakaroon mo ng problema. Bakit nagdudulot ito sa iyo ng problema? Dahil ang taong binigyan mo ay isang taong maitim ang budhi—isang tao na may mga kasuklam-suklam, marumi, at napakababang kaisipan. Negatibo siyang mag-isip tungkol sa kahit sino. Kapag tinitingnan niya ang iba, hindi niya tinitingnan ang mga ito batay sa mga prinsipyo, ni batay sa karakter o mga prinsipyo ng sariling asal ng taong iyon na matagal na niyang alam mula sa maraming taon ng paggugol ng oras kasama ito. Sa halip, tinitingnan niya ang iba batay sa kanyang sariling mga sukdulan, mapagmatigas na mga kaisipan at pananaw. Ang gayong mga tao ay napakaitim ng budhi. Kung hindi ka makikihalubilo sa kanila o bibigyan sila ng anumang bagay, nananatiling payapa ang mga bagay-bagay. Pero kung talagang makikihalubilo ka sa kanila at tutulungan sila, madalas kang nahuhusgahan at napupuna nila sa huli. Kapag nakikita ka nilang gumagamit ng isang magandang bagay, palagi nilang gusto ang bagay na iyon. Kung hindi mo ito ibibigay sa kanila, iisipin nila na kuripot at maramot ka. Ang gayong mga tao ay napakamapanggulo, at napakahirap nilang pakisamahan. Maaaring hindi nila ito sabihin nang tuwiran, pero sa kaibuturan, nang palihim, palagi silang nakikipagkompetensiya sa iyo, bumubuo ng mga hindi kanais-nais na kaisipan tungkol sa iyo sa puso nila. Sa simpleng pananalita, ang gayong mga tao ay mayroong masagwang puso at masagwang mga kaisipan. Sa palagay Ko, ang salitang “masagwa” ay akma para ilarawan ang mga kaisipan at ang puso ng isang tao bilang marumi—ibig sabihin, hindi sila malinis, hindi positibo, at hindi mabait. Kahit gaano pa kapositibo ang isang bagay, kapag pinag-uusapan nila ito, nagiging negatibong bagay ito. Kahit gaano pa karaming mabubuting bagay ang gawin mo para sa kanila, hindi lamang nila ito hindi pinahahalagahan, kundi minamaliit at pinaparatangan ka pa nila, sinasabing mayroon kang masasamang intensiyon. Kung bibigyan mo sila ng kaunting pakinabang, pagninilayan nila kung sinusubukan mo ba silang samantalahin. Kung maligamgam ang pakikitungo mo sa kanila, iisipin nila na dahil mayaman at makapangyarihan ka, minamaliit mo ang mahihirap. Mararamdaman nila na wala kang pakikipagkapwa-tao, hindi marunong makisama sa mga tao, at hindi mo kayang isaalang-alang ang mga damdamin ng iba. Kung didistansiya ka sa kanila, hindi rin iyon uubra—mayroon pa rin silang masasabi tungkol dito. Ang gayong mga tao ay napakamapanggulo. Paano mo man sila pakisamahan, hinding-hindi mo sila mapapalugod. Hindi mo alam kung ano ang iisipin nila, at hindi mo alam kung anong mga problema ang lilitaw mula sa mga bagay na ginagawa mo nang may mabubuting intensiyon. Kaya, iisa lamang ang paraan para pakitunguhan ang gayong mga tao—umiwas at huwag makipag-ugnayan sa kanila. Kapag nakikipagkaibigan, huwag pumili ng gayong mga tao, dahil napakaitim ng kanilang budhi; ang pakikihalubilo sa kanila ay magdudulot sa iyo ng malaking gulo at matinding pagkabagabag, at ang lahat ng pagkabagabag at gulong ito ay lubos na hindi kinakailangan. Mayroon bang pagkamakatwiran ang mga taong maitim ang budhi? (Wala.) Ano ang ibig sabihin ng wala silang pagkamakatwiran? (Wala silang konsensiya o katwiran, at walang mga moral na hangganan.) Ano ang mga detalye nito? (Hindi nila taglay ang pag-iisip ng mga normal na tao.) Ang hindi pagkakaroon ng pag-iisip ng mga normal na tao ay isang aspekto. Sabihin mo sa Akin, mayroon bang anumang kahihiyan ang gayong mga tao? (Wala.) Wala silang kahihiyan, walang pag-iisip ng normal na pagkatao, at nagsasalita lang sila ng baluktot at walang-katotohanang pangangatwiran. Nakatutok sa pagprotekta sa kanilang sariling mga interes ang kanilang pangangatwiran—lahat ng ito ay baluktot na pangangatwiran. Kung bibigyan mo sila ng isang bagay, sasabihin nilang minamaliit mo sila at binibigyan mo lamang sila ng mga bagay na hindi mo kailangan. Kung hindi mo sila bibigyan ng kahit ano, sasabihin nila na masyado kang maramot. Hindi ba’t baluktot na pangangatwiran ang mga gayong salita? (Oo.) Sadyang hindi nila maarok nang wasto ang mga bagay-bagay at palagi silang nag-iisip sa napakanegatibong paraan—ito ay baluktot na pangangatwiran. Madalas sinasabi ng mga walang pananampalataya na dapat umasal nang makatwiran ang mga tao—kung hindi makatwiran ang isang tao at puro baluktot na pangangatwiran ang sinasalita niya, hindi siya mabuti. Kung may isang tao na nagbibigay sa iyo ng isang bagay, ibig sabihin nito ay may kaunti siyang pagpapahalaga sa iyo; kung hindi niya ito ibibigay sa iyo, matuwid din iyon—maaari niyang ibigay sa kahit sinong gusto niya ang mga pag-aari niya. Kung naghahanap ka pa rin ng kapintasan kapag ibinibigay niya ito sa iyo pero tinatawag mo naman siyang maramot kapag hindi niya ibinibigay, hindi ba’t pagiging wala sa katwiran ito? Hindi ba’t maitim ang budhi ng mga taong gumagawa ng ganitong baluktot na pangangatwiran? (Oo.) Lubhang maitim ang budhi nila! Ang mga taong maitim ang budhi ay walang katwiran, kaya hindi sila tinatablan ng anumang pangangatwiran. Ang pagkilos ayon sa konsensiya at katwiran, o batay sa mga katotohanang prinsipyo, ay sadyang walang katuturan para sa kanila. Medyo katulad ng kabastusan ang pagkamaitim ng budhi, hindi ba? (Oo.) Halimbawa, may ilang tao na gumagastos ng pera para bumili ng isang bagay at palaging nararamdaman na hindi sulit ang presyo, na para bang nalugi sila. Pagkatapos, nagninilay sila, “Sinamantala mo ako, kaya kailangan kong humanap ng paraan para malugi ka—saka ko pa lang mararamdaman sa loob ko ang pagkabalanse.” Ang mga taong gaya nito na kasuklam-suklam at maitim ang budhi ay palaging nagninilay-nilay kung paano pagsamantalahan ang iba. Kung pakiramdam nila ay nalugi sila, ginagawa nilang mahirap ang mga bagay-bagay para sa iba; palagi nilang gustong tiyakin na hindi sila nalulugi, at saka lamang sila nasisiyahan. Kung sinasamantala nila ang ibang tao, nagdiriwang sila at napakasaya nila na nagigising sila nang natatawa mula sa kanilang mga panaginip. Ang halaga ng pera na ginagastos mo para sa isang bagay ay sarili mong pagpili—walang pumilit sa iyo na ibigay sa kanila ang pera mo. Dahil kusang-loob mong binili ito, bakit masama pa rin ang loob mo at sinusubukan mo pa ring samantalahin ang iba at umiwas sa pagkalugi? Hindi ba’t napakaitim ng budhi ng gayong mga tao? (Oo.) Kapag pumupunta sila sa supermarket para mag-grocery at pakiramdam nila ay masyadong mahal ang mga ito, para hindi sila malugi, kumukuha sila ng ilang ekstrang plastic bag. Kung nangyayari ito sa panahon ng Bagong Taon o holiday at namimigay ng mga kalendaryo ang supermarket, kailangan nilang kumuha ng ilan pa, at saka lamang sila nasisiyahan. Kapag sinasamantala nila ang iba, natutuwa sila at naglilibot pa nga habang ipinapangalandakan kung gaano sila kahusay at kagaling. Sabihin mo sa Akin, anong uri ng mentalidad ang taglay ng gayong mga tao? Kahit ano pa ito, palagi nilang sinusukat ang mga bagay-bagay batay sa kung puwede silang makapagsamantala at makaiwas sa pagkalugi. Ang ganitong uri ng kaisipan at pananaw pa lang ay napakamaitim ng budhi at kasuklam-suklam. Siyempre, mayroon ding mapanupil na parte rito, pati na isang masamang parte. Ang gayong mga tao ay mahirap pakitunguhan at mabusisi. Maraming depekto ng pagkatao ang ipinapakita ng gayong mga tao—ang kanilang mga paraan ng pag-iisip, mula sa perspektiba ng pagkatao, ay hindi umaayon sa sentido kumon o sa anumang mga panuntunan ng pag-uugali kahit kaunti, at mas mababa sa batayang pamantayang moral ng normal na pagkatao; siyempre, hindi rin umaayon ang mga ito sa konsensiya at katwiran ng pagkatao. Ang mga ito ay napakabaluktot, napakababa, at napakamapanupil. Hindi ba’t madalas makita ang mga gayong tao sa gitna ng mga grupo ng mga tao? (Oo.) Ang mga taong maitim ang budhi ay may ubod ng samang karakter at napakahirap pakitunguhan. Hangga’t may isang bagay na may kinalaman sa kanilang mga interes, nauukol man ito sa mga materyal na interes o sa kanilang pride at katayuan, mabubunyag ang kanilang pag-asal sa aspektong ito; partikular itong makikita nang malinaw. Magsisimula silang magsalita ng baluktot at walang-katotohanang pangangatwiran, nagiging ganap na hindi tinatablan ng katwiran. Sige na, iyan na lahat para sa ating talakayan tungkol sa mga taong maitim ang budhi.

Ang isa pang pagpapamalas ay pagiging makasarili. Mabuti ba ang pagiging makasarili? (Hindi.) Kung gayon, una, sabihin mo sa Akin, likas ba ang pagiging makasarili? (Hindi.) Hindi likas ang pagiging makasarili, kaya anong uri ng problema ito? (Isang depekto ng pagkatao.) (Sa palagay ko, isa itong problema ng karakter.) Dapat ikategorya ang pagiging makasarili batay sa sitwasyon. Ang ilang halimbawa ng pagiging makasarili ay pagpapamalas ng instinto ng tao; ang mga ito ay isang uri ng instinto ng tao, isang karapatang nararapat taglayin ng mga tao, isang karapatan para protektahan ang sariling mga interes. Kung isa itong pagpapamalas ng instinto ng tao, kung gayon, isa itong bagay na dapat taglayin ng mga tao. Ang ganitong uri ng pagiging makasarili ay pagpapamalas ng pagprotekta sa sariling mga karapatang pantao at pagprotekta sa mga legal na karapatan at mga interes. Ang ganitong uri ng pagiging makasarili ay makatarungan; hindi ito isang depekto ng pagkatao. Gayumpaman, may isa pang uri ng pagpapamalas na mas seryoso kaysa sa ganitong uri ng pagiging makasarili—kabilang dito ang pamiminsala sa mga interes ng iba, at isa itong depekto ng pagkatao; ito ay umabot na sa antas ng problema ng karakter. Dapat makilatis ang mga isyung ito: kung aling mga pagpapamalas ng pagiging makasarili ang makatarungan, aling mga pagpapamalas ng pagiging makasarili ang isang depekto ng pagkatao, at aling mga pagpapamalas ng pagiging makasarili ang kinapapalooban ng isang problema ng karakter. Kung malinaw na makikita ang mga isyung ito, malalaman ng isang tao kung paano magsagawa ayon sa mga prinsipyo. Halimbawa, nais ng mga tao na alagaan nang mabuti ang sarili nilang buhay, ganap na tuparin ang kanilang mga responsabilidad at obligasyon, at pamahalaan nang maayos ang sarili nila nang hindi inaalala ang iba, pinamamahalaan lang nang maayos ang sarili nila habang hindi nilalabag ang mga interes ng iba—mula sa perspektiba ng pagkatao, isa rin itong uri ng pagiging makasarili, hindi ba? Gayumpaman, mula sa isa pang perspektiba, isa rin itong reaksiyon ng instinto na taglay ng mga tao. Siyempre, isa rin itong likas na karapatan na ibinigay ng Diyos sa mga tao—ibig sabihin, may karapatan kang alagaan muna ang iyong sarili nang hindi inaalala ang iba. Sa pagpapanatili ng sariling buhay mo bilang tao, pinapanatili mo ang sarili mong patuloy na pag-iral. Ito ay makatarungan. Siyempre, mula sa perspektiba ng pagkatao, ang pagmamalasakit lamang sa sarili at hindi pag-aalala sa iba ay isa ring pagpapamalas ng pagiging makasarili. Gayumpaman, ang ganitong uri ng pagiging makasarili ay isang normal na pagpapamalas ng pagkatao at makatarungan. Bagama’t mula sa perspektiba ng tao, nakikita ito bilang isang depekto ng pagkatao, sa katunayan, hindi ito isang depekto ng pagkatao. Ang pagmamalasakit lamang sa sarili mo—ang makakain nang maayos at makapagdamit para hindi ginawin, paggawa nang maayos sa iyong gawain, pagtupad sa iyong mga obligasyon, at iyon na lahat—nang hindi magawang alagaan ang iba o hindi gustong alagaan ang iba, ay isang karapatang mayroon ka, at isa rin itong instinto na ibinigay sa iyo ng Diyos. Mula sa perspektiba ng mga likas na kondisyon, kung ang isang tao ay hindi man lang marunong mag-alaga ng kanyang sarili, kung wala siyang ganitong likas na instinto, kung gayon, hindi niya natutugunan ang pamantayan ng pagiging isang nasa hustong gulang. Ang ganitong uri ng pagiging makasarili ay isang instintibong reaksiyon na taglay ng mga tao. Bagama’t sarili lamang nila ang kanilang pinagmamalasakitan, sariling mga karapatan at interes lamang ang pinoprotektahan, sariling mga pangunahing pangangailangan sa pamumuhay lamang ang inaasikaso, pati na ang mga usapin na sakop lamang ng kanilang sariling buhay at gawain, gayumpaman, hangga’t hindi nila nilalabag ang mga interes ng iba, ang ganitong uri ng pagiging makasarili ay hindi kinokondena. Ang uri ng pagiging makasarili na tunay na umaabot sa antas ng ubod ng samang karakter, lampas sa pagmamalasakit lamang sa sarili, ay kinapapalooban din ng panghihimasok o pamiminsala sa mga interes at karapatan ng iba, nilalabag ang mga karapatang pantao ng iba. Ito ay tunay na pagiging makasarili, at isa itong problema ng ubod ng samang karakter. Para maprotektahan ang iyong sariling interes, reputasyon, katayuan, at pride, ginagawa mo ang lahat para agawin o sapilitang kunin ang mga interes ng iba—inaangkin mo ang mga interes ng iba, isinasaalang-alang lamang ang iyong sarili at hindi ang iba, iniiwan pa ngang walang paraan ang iba para patuloy na umiral—ang ganitong uri ng pagiging makasarili ay nagpapahiwatig ng ubod ng samang karakter. Halimbawa, sa gabi, kapag natutulog ang lahat, nasasabik ka at hindi ka makatulog, kaya gusto mong kumanta. Habang nadadala ka na sa kanta, nagsisimula kang kumanta nang malakas, nagpapatugtog pa nga ng musika at sumasayaw habang kumakanta. Gumaganda ang iyong lagay ng loob, at masaya ang pakiramdam mo, pero nagigising mo ang lahat, kaya hindi sila makatulog. Ano ang tawag dito? (Pagiging makasarili.) Ang ganitong uri ng pag-uugali ay tinatawag na pagiging makasarili. Nagpapahiwatig ba ang pag-uugaling ito ng ubod ng samang karakter? (Oo.) Bakit nagpapahiwatig ng ubod ng samang karakter ang ganitong pag-uugali? (Dahil hindi nila isinasaalang-alang ang iba, at naaapektuhan nito ang pahinga ng iba.) Para mapasaya ang sarili mo, hindi ka nag-aatubiling isakripisyo ang oras ng pahinga at tulog ng iba, pinipilit ang lahat na samahan ka sa iyong pagkanta at pagsasaya. Para makamit ang sarili mong mga layon at maprotektahan ang sarili mong mga interes, nilalabag mo ang mga interes at karapatan ng iba. Ibig sabihin, ang kondisyon para maprotektahan ang sarili mong mga interes ay ang pagsasakripisyo ng mga interes at karapatan ng iba. Ang ganitong uri ng pagpapamalas ay tinatawag na pagiging makasarili. Ang dahilan kung bakit ang ganitong uri ng pagiging makasarili ay nagpapahiwatig ng kasuklam-suklam, ubod ng samang karakter ay dahil ang ganitong uri ng pag-uugali ay nakakapinsala sa mga interes ng iba. Gumagamit ka ng mga di-wastong pamamaraan para maprotektahan ang sarili mong mga interes habang pinipinsala at sinisira ang mga interes ng iba—ito ay tinatawag na pagiging makasarili. Halimbawa, kapag sabay-sabay na kumakain ang lahat, ang ilang tao ay iniisip lamang kung makakakuha ba sila ng karne, at kinakain pa nga nila ang mga nakalaang karne para sa iba. Makasarili ba ang mga taong kumakain ng mas maraming karne? (Oo.) Hindi sila wasto sa paraan nila ng pag-asal, isinasaalang-alang lamang ang kanilang sarili at binabalewala ang iba—ito ay tinatawag na pagiging makasarili. Bakit tinatawag na pagiging makasarili ang sitwasyong ito? Bakit itinuturing ito na ubod ng samang karakter? Dahil, upang maprotektahan ang sarili nilang mga interes, pinanghihimasukan nila ang mga interes ng iba, inaagaw ang mga pag-aari ng iba at kinukuha ang mga ito bilang sarili nilang pag-aari. Ito ay tinatawag na pagiging makasarili, at ang ganitong uri ng pagiging makasarili ay nagpapahiwatig ng kasuklam-suklam na pagkatao at ubod ng samang karakter. Kaya, kung pinoprotektahan mo ang sarili mong mga karapatan at interes sa pamamagitan ng panghihimasok at pamiminsala sa mga interes ng iba, kung gayon, isa kang makasariling tao, isang tao na may ubod ng samang karakter. Maaari ding sabihin na isa kang tao na may masamang pagkatao. Gayumpaman, kung hindi mo napinsala ang mga interes ng iba, hindi mo nawasak o nasira ang mga ugnayan ng iba, at pinagmalasakitan mo lang ang sarili mo nang hindi nag-aalala tungkol sa iba, kung gayon, ang ganitong uri ng pagiging makasarili ay medyo mapangangatwiranan pa rin. Sa pinakahigit, masasabi na hindi ka masyadong mabait, at na makitid ang isip mo at sarili mo lang ang iniisip mo, pero hindi ka isang masamang tao; hindi ito umaabot sa antas ng ubod ng samang karakter. May pagkakaiba ba sa kalikasan ng dalawang uring ito ng pagiging makasarili? (Oo.) Sa pamamagitan ng pagkilatis sa karakter ng mga tao batay sa antas ng kanilang pagiging makasarili at sa diwa ng kung paano sila kumikilos, makikita na magkaiba ang karakter sa loob ng mga tao—mayroong mga kaibahan.

Hindi kailanman inaalala ng ilang tao ang usapin ng ibang mga tao at tumutuon lamang sila sa sarili nilang mga usapin. Ang gayong mga tao ay maaaring mukhang hindi gaanong mapagmalasakit, hindi masyadong palakaibigan, at hindi gaanong mainit ang pakikisalamuha nila sa iba. Gayumpaman, hindi sila kailanman nagdudulot ng mga kaguluhan, hindi kailanman nag-iimbento ng mga kasinungalingan o tsismis tungkol sa iba, at hindi kailanman nanghihimasok o nang-aagaw ng mga pag-aari ng iba. Siyempre, hindi nila kailanman ibinibigay ang sarili nilang mga pag-aari sa iba. Maaaring magmukha silang napakakuripot at napakamadamot, pero hindi nila kailanman pinipinsala ang mga interes ng iba, at napakamaprinsipyo nila sa kanilang paraan ng pag-asal. Ang gayong mga tao ay may batayang pamantayan, ito ay: “Hindi kita ginagamit para sa sariling pakinabang, at hindi mo dapat isipin na gamitin ako para sa sarili mong pakinabang. Hindi kita kailanman sinasamantala, at hindi mo dapat isipin na samantalahin ako.” Napakamaprinsipyo nila. Bagama’t ang gayong mga tao ay walang pakialam sa iba, hindi masigasig na tumulong sa iba, hindi nakikisalamuha sa iba, at hindi nagpapakita nang labis na pagiging palakaibigan o kasigasigan, hindi nila kailanman pinipinsala ang iba. Kahit pa marami silang gamit, hindi nila ito ibinibigay sa iba. Kapag nakikita nila ang iba na may magagandang bagay, maaaring nakararamdam sila ng inggit o selos minsan, pero wala silang intensiyon na sakim na kuhain ang mga iyon; hindi rin sila lihim na nagsasamantala sa iba, ni hindi sila nanghihimasok sa mga interes ng iba para sa sariling kapakinabangan. Batay sa mga puntong nabanggit sa itaas, hindi sila masamang tao. Kaya, ibig bang sabihin nito na mabuti ang pagkatao nila? Kung mabuti ba o hindi ang pagkatao nila ay nakadepende sa kanilang konsensiya at katwiran, sa kanilang saloobin sa pagtanggap sa katotohanan, at sa kanilang saloobin sa mga positibong bagay—ito ay hiwalay na usapin. Pero kahit papaano, batay sa saloobin at paraang ginagamit nila sa pakikisama nila sa iba, hindi sila mapaminsala sa iba. Sa panlabas, tila napakamakasarili nila, pinagmamalasakitan lamang ang kanilang sarili, namumuhay sa sarili nilang munting mundo, at hindi inaalala ang mga usapin ng iba. Gayumpaman, hindi nila kailanman pinipinsala ang mga interes ng iba, kaya ang kanilang karakter ay maituturing na katanggap-tanggap. Ibig sabihin, kapag nakikisalamuha ka sa kanila o mayroon kang materyal o panlipunang mga pakikipagpalitan sa kanila, kahit papaano, hindi nila pipinsalain ang mga interes mo. Kung hihingan mo sila ng payo o ng ilang ideya, tutulungan ka nila, pero kung hindi ka hihingi, hindi sila magkukusang mag-abot ng tulong. Batay sa pagpapamalas na ito, ang gayong mga tao ay maaaring mukhang mailap, pero batay sa katunayan na hindi nila kailanman sinasamantala ang iba o pinipinsala ang mga interes ng iba, mayroon pa rin silang pagkatao at sila ay medyo disente. Tumpak at obhetibo ba ang ganitong pagtingin dito? (Oo.) Samakatwid, hindi lahat ng makasariling tao ay masasamang tao o mga taong may mababang karakter. Dapat mo ring tingnan kung ang pagiging makasarili nila ay umabot na ba sa punto ng pamiminsala sa mga interes ng iba o pang-aagaw sa mga pag-aari ng iba, pati na kung ano ang mga prinsipyo nila sa pag-asal at pakikitungo sa mundo, ano ang diwa ng kanilang karakter, at kung mayroon ba silang mga limitasyon at prinsipyo sa pag-asal. Ang ilang tao, sa panlabas, ay tila napakamapagbigay at mapagmalasakit sa kanilang pakikisama sa iba. Nagbibigay din sila sa iba, tumutulong sa iba, at gumagawa ng mga bagay-bagay para sa iba. Kung kailangan mo ng tulong sa isang bagay, hangga’t nakikita nila iyon, nag-aabot sila ng tulong nang hindi mo na kailangan pang manghingi. Batay sa mga pagpapamalas na ito, mukhang napakabait nila. Gayumpaman, kung sasalungatin mo sila o hindi sinasadyang gumawa ka ng isang bagay na nakakapinsala sa kanilang mga interes, tumatanggi silang palampasin ito, nagkikimkim sila ng sama ng loob, inuungkat ang mga dating kamalian, at hindi nagpapahinga hanggang sa madurog ka nila. Ang mga ito ay masasamang tao—mas masahol sa pagkatao kaysa sa mga taong mukhang makasarili sa panlabas. Nauunawaan mo ba? (Oo.) Sa gitna ng mga tao, alin sa dalawang uring ito ang mas karaniwan? Aling uri ang pinapaboran ninyo? Hindi gusto ng karamihan ng tao ang mga taong walang pakialam at makasarili. Ang ilang tao, kapag nakikita ka nilang nahihirapan, ay magkukusang-loob na tumulong. Kahit hindi ka magpatulong, titingnan pa rin nila kung kailangan mo ng tulong. Kung kailangan mo, tutulungan ka nila. Ang gayong mga tao ay may pagmamahal sa iba at may inklinasyon na magbigay at tumulong sa iba. Ang iba naman, kapag nakikita nilang nahihirapan ka, ay hindi magkukusang tumulong, pero basta’t magsasalita ka at hihingi ng tulong sa kanila, tutulong pa rin sila. Bagama’t medyo pasibo ang mga gayong tao, hindi pa rin sila masama at maituturing sila na mabubuting tao. May isa pang uri ng tao—kahit gaano pa kalaki ang paghihirap na kinakaharap mo, hindi siya tutulong. Kahit na humingi ka ng tulong sa kanya, hahanap siya ng mga dahilan at katwiran para tumanggi. Ang ganitong uri ng tao ang pinakamakasarili. Madalas sinasabi ng ilang tao sa panlabas na, “Kung kailangan mo ng anumang tulong, sabihin mo lang.” Kapag walang nangyayari, tila napakamapagmalasakit, maagap, at positibo nila. Pero kapag talagang humingi ka na ng tulong sa kanila para sa isang bagay, pagkatapos nilang tumulong, nagsisimula silang magparinig tungkol sa kabayaran para sa ginawa nila, sinasabi ang mga bagay tulad ng, “Gumastos ako nang ganito kalaking pera sa pagbibigay ng mga regalo sa amo ko para sa bagay na iyon.” Kita mo, sa panlabas ay mukha silang mapagmalasakit, nag-aalok na magbigay ng mga serbisyo at gumawa ng mga bagay para sa iyo nang walang anumang hinihinging kapalit. Pero pagkatapos nilang tumulong, hinding-hindi mo ganap na masusuklian ang personal na pabor. Kaylihim na mapanira ng gayong mga tao! Dapat ka bang makihalubilo sa mga gayong tao? (Hindi.) Sadyang hindi Ako nakikihalubilo sa gayong mga tao. Matamis silang magsalita, nagpapakita ng labis na pagmamalasakit at pagsasaalang-alang. Nagsasabi sila ng mga kaaya-ayang bagay sa harapan mo, pero gumagawa naman ng masasamang bagay sa iyong likuran. Wala silang anumang prinsipyo sa kanilang ginagawa; sila ay mga nakangiting tigre lamang, nagkukubli ng mga punyal sa likod ng kanilang mga ngiti. Kapag walang nangyayari, palagi silang tumatawa at nakikipagbiruan sa iyo, umaakto na para bang sobrang lapit ninyo sa isa’t isa. Pero kapag talagang kailangan mo ang tulong nila, hindi sila mahanap. Kahit sa mga bagay na napakadali para sa kanila na gawin, hahanap sila ng mga dahilan at palusot para maiwasan ang mga ito. Kahit isa itong bagay na nangangailangan ng kaunting paggugol ng lakas, humihingi pa rin sila ng mga personal na pabor mula sa iyo. Kapag may ginagawa sila para sa iyo, mag-iisip sila ng lahat ng uri ng paraan para masuklian mo sila. Hinding-hindi mo magagawang ganap na masuklian ang personal na pabor na ito. Sa kabilang banda, ang mga taong sa panlabas ay tila napakalamig at mukhang napakamakasarili ay madalas na may mga limitasyon sa kung paano sila umasal at napakametikuloso nila sa kanilang mga kilos. Bagama’t maaaring hindi sila masyadong magiliw sa iyo, hinding-hindi sila magpapakana laban sa iyo. Kung talagang hihingin mo ang tulong nila para sa isang bagay, tiyak na gagawin nila iyon nang napakaseryoso. Pagkatapos, kung susuklian mo sila ng maliit na pabor o ng isang materyal na bagay, tatratuhin nila ito nang maayos. Gayumpaman, kung hindi mo sila bibigyan ng kahit ano, hindi rin sila hihingi sa iyo ng kahit ano, ni hindi nila paulit-ulit na babanggitin ito para humingi ng mga pabor o kabayaran. Ang gayong mga tao ay tunay; kung ano ang ipinapakita nila sa panlabas ay ganoon din sila mismo sa panloob. Gayumpaman, madalas na walang may gusto sa gayong mga tao, sinasabi na sila ay makasarili, mahirap pakisamahan, malamig, at walang pakikipagkapwa-tao, at ayaw nilang magkaroon ng anumang pakikipag-ugnayan sa mga ito. Sa katunayan, ang ilan sa mga taong ito ay may disenteng pagkatao. Tumingin kayo sa paligid ninyo at alamin kung sino ang ganitong uri ng tao. Bagama’t hindi sila mahusay magsalita, medyo malamig ang personalidad nila, at sa panlabas ay mukhang wala silang pakikipagkapwa-tao at hindi marunong kung paano makibahagi o magsimula ng kuwentuhan sa iba, sila ay napakamaprinsipyo sa kanilang pag-asal. Bagama’t maaaring hindi sila masyadong mabait, walang masamang hangarin sa puso nila; sa pinakamababa, wala silang masasamang intensiyon laban sa karamihan ng tao. Kung ano ang ipinapakita nila sa panlabas ay siya ring mismong nasa loob nila. Hindi sila gumagamit ng mga taktika o pilosopiya para sa mga makamundong pakikitungo para kunin ang loob ng mga tao. Simple ang gayong mga tao. Ganoon ba ang kaso? (Oo.) Kaya ngayon, hindi ba’t mayroon na kayong batayan sa kung paano ninyo dapat tratuhin nang wasto ang mga makasariling tao? Sa anong batayan ninyo sila dapat tratuhin? Hindi ito puwedeng nakabatay sa iyong mga damdamin o kagustuhan, ni sa kung gusto mo ba ang mga taong ito o hindi, kung nakakasundo mo ba sila, kung matulungin o kapaki-pakinabang ba sila sa iyo, o sa saloobin nila sa iyo—hindi ito puwedeng nakabatay sa mga ito. Sa halip, dapat nakabatay ito sa kanilang karakter, sa kanilang pagkataong diwa, at sa saloobin nila sa mga tao, sa katotohanan, at sa mga positibong bagay. Nakabatay ito sa mga salik na ito kung paano mo dapat tratuhin ang mga makasariling tao. Kung tunay nga silang masasamang tao, harapin mo sila nang naaayon. Kung mukha silang makasarili sa panlabas pero hindi naman masama ang kanilang pagkatao, hindi mo sila dapat tratuhin bilang masasamang tao o mga taong may masamang pagkatao. Kahit hindi mo gusto ang mga taong ito o kung hindi sila mahusay sa pakikihalubilo sa iba o pagpapanatili ng mga ugnayan, hindi mo sila puwedeng ituring bilang masasamang tao o bilang mga taong walang pagkatao dahil lang sa mukha silang makasarili sa panlabas. Ito ay maling palagay sa mga taong ito. Kaya ngayon, hindi ba’t may prinsipyo ka na sa kung paano tratuhin ang mga makasariling tao? Hindi ito maaaring gawing pangkalahatan; sa halip, dapat nakabatay ito sa kanilang pagkataong diwa at sa saloobin nila sa katotohanan at sa kanilang tungkulin, at sa saloobin nila sa pag-asal—ito ang prinsipyo ng kung paano mo sila dapat tratuhin. Iyon na lahat para sa ating pagbabahaginan tungkol sa isyu ng pagiging makasarili.

Ang susunod na pagpapamalas ay ang pakikibahagi sa matayog-pakinggan na pananalita at hindi paggawa ng anumang tunay na gawain. Talakayin muna natin kung anong uri ng problema ito. Ang gayong mga tao ay nasisiyahang magsalita ng matatayog na doktrina at nakikibahagi sa matayog-pakinggan na pananalita. Sa mga pagtitipon, madalas nilang tinatalakay ang kanilang mga adhikain at paninindigan, ang kanilang sariling pagkaunawa, at ang kanilang mga plano para sa gawain. Pero kapag oras na para gumawa ng tunay na bagay, hindi sila makahugot ng anumang lakas. Anong uri ng problema mayroon ang gayong mga tao? Ito ba ay isang isyu ng mga likas na kondisyon, pagkatao, o mga tiwaling disposisyon? (Sa tingin ko, nabibilang ito sa mga tiwaling disposisyon.) Nabibilang ba ito sa mga tiwaling disposisyon? Mayroong dalawang problemang nakapaloob dito, hindi ba? Ang isa ay ang depekto ng pagkatao—ayaw nilang gumawa ng anumang tunay, dahil pakiramdam nila ay kinakailangan nilang mag-alala, magtiis ng paghihirap, magbayad ng halaga, at gumugol ng lakas. Hindi ba’t may bakas ng katamaran dito? Ang katamaran ba ay isang depekto ng pagkatao? (Oo.) Ang mga taong ganito katamad ay walang ginagawang tunay pero nakikibahagi pa rin sa matayog-pakinggan na pananalita. Gusto pa rin nilang ilagay ang kanilang sarili sa isang pedestal at mangaral ng matatayog na doktrina sa ibang mga tao. Nagpapahiwatig ba ito ng isang masamang disposisyon? Naglalaman din ba ito ng mga elemento ng isang tiwaling disposisyon? (Oo.) Anong uri ng tiwaling disposisyon ito? (Kayabangan.) Isa itong mayabang na tiwaling disposisyon. Dagdag pa rito, sila ay tamad, mahal nila ang kaalwanan habang namumuhi sila sa gawain, hindi nila ginagawa ang mga bagay sa praktikal na paraan, pundasyon, at ayaw nilang makilahok sa tunay na pagkilos, pero nais pa rin nilang umaktong superyor, igiit ang kanilang katayuan, at mangaral sa iba—handa lang silang igalaw ang kanilang mga labi pero hindi mag-angat ng daliri. Malaki ang mga kapintasan sa kanilang pagkatao, at napakalinaw ng kanilang tiwaling disposisyon. Hindi ba’t napakahalata ng dalawang problemang ito? (Oo.) Hindi ba’t marami ang gayong mga tao? (Oo.) Kapag nagtatalakay ng gawain, nakikibahagi sila sa matayog-pakinggan na pananalita at walang-katapusang nagsasalita, pero pagdating sa paggawa ng tunay na bagay, hindi sila makagawa ng kahit isang hakbang. Huwag nating pag-usapan kung kumusta ang kakayahan nila—batay lamang sa katunayan na puro salita lang sila at walang ginagawang tunay, maaari silang ilarawan bilang mga walang silbing tao. Hindi sila gumagawa ng tunay na bagay pero gusto pa rin nilang umaktong superyor at magtamasa ng mga pakinabang ng katayuan—hindi ba’t mayabang sila hanggang sa punto ng kawalan ng katwiran? Puro salita lang sila, wala silang anumang tunay na ginagawa, at parehong tamad at mayabang sila—sila ay mga walang silbing tao, hindi ba? Kung hihilingin sa kanila na gumawa ng aksiyon at gumawa ng tunay na bagay, na mag-organisa, magplano, at magpatupad ng gawain, ayaw nilang gawin iyon; nakakaramdam sila ng paglaban dito sa kailaliman ng kanilang puso. Kaytamad ng gayong mga tao! Ang mga ito ay mga palamunin na hindi nag-aasikaso sa kanilang marapat na gawain. Nasisiyahan lang silang magsalita nang walang katuturan, ayaw nilang gumawa ng kahit anong bagay, gusto lang nilang iraos ang buhay, kumain nang maayos, magbihis nang maganda, at gayumpaman, gusto rin nilang labis silang pahalagahan ng iba, at matamasa ang mataas na antas ng pagtrato at ang uri ng pagtrato na ibinibigay sa mga may katayuan. Kumusta ang pagkatao nila? (Masama.) Karimar-rimarim ba para sa inyo ang gayong mga tao? (Oo.) Kapag nakikita ng ilang tao ang mahuhusay magsalita pero walang ginagawang tunay, naiinggit sila sa mga ito. Iniisip nila, “Kaya nilang magsalita nang magsalita, at ang lahat ng sinasabi nila ay organisado at sistematiko—ipinapakita nito na mayroon silang katotohanang realidad.” Masasabi ng mga mapagkilatis na tao na ang mga bagay na madalas nilang sinasabi ay pawang natutunan mula sa mga sermon at mga pagbabahaginan ng sambahayan ng Diyos at hindi nagmumula sa sarili nilang mga karanasan. Samakatwid, bagama’t kahanga-hangang pakinggan ang kanilang pangangaral, hindi nila kayang lutasin ang anumang problema. Sa paglipas ng panahon, malinaw na nakikita ng mga tao na ang gayong mga indibidwal ay mga huwad mula pa noon. Anumang katanungan ang inihahain mo, hindi nila ito masagot, ni hindi sila makapagbahagi ng anumang mga prinsipyo o landas ng pagsasagawa, pero gusto pa rin nilang mataas ang tingin mo sa kanila. Paano nila ginagawang mataas ang tingin mo sa kanila? Ginagamit nila ang kanilang mga pagpapakitang-tao at pananalita para makakuha ng puwang sa iyong puso, nagsasanhing mainggit, humanga, at tumingala ka sa kanila. Hindi ba’t walang kahihiyan ang mga gayong tao? Wala silang ginagawang tunay na gawain, ni wala silang kakayahan na gumawa ng tunay na gawain, pero gusto pa rin nilang maging mataas ang tingin sa kanila ng iba, at gusto pa rin nilang sayangin ang lakas at oras ng ibang tao gamit ang kanilang matayog-pakinggan na pananalita, pero sa huli, hindi nila kayang lutasin ang anumang problema. Ang mga taong sumasampalataya sa Diyos nang isa o dalawang taon ay maaaring malihis pa rin nila, pero ang mga sumasampalataya sa Diyos sa loob ng maraming taon at nakakaunawa ng kaunting katotohanang realidad ay ayaw makinig sa kanilang matayog-pakinggan na pananalita. Pero kung tumatanggi kang makinig, bumubuo sila ng negatibong opinyon tungkol sa iyo at sinasabi nilang hindi mo mahal ang katotohanan. Hindi ba’t napakamapanggulo ng gayong mga tao? (Oo.) Mayroon lamang silang bahagyang pagkaunawa sa anumang aspekto ng katotohanan, at kapag nakakaunawa sila ng ilang doktrina, hindi nila maipaliwanag ang mga ito nang malinaw, subalit gusto pa rin nilang ipangaral ang mga doktrinang ito sa iba at ipatanggap ang mga ito sa iba. Kung tatanggi kang makinig, sasabihin nilang hindi mo mahal ang katotohanan at hindi mo sila iginagalang. Pero kung pakikinggan mo man sila, hindi komportable ang pakiramdam mo at hindi ka mapakali sa kinauupuan mo. Bakit hindi ka mapakali sa kinauupuan mo? Dahil marami kang problema na kailangang lutasin at maraming gawain na dapat tapusin, at wala kang oras para pakinggan ang kanilang matayog-pakinggan na pananalita. Kung tunay na naiinggit ang isang tao sa mga nakikibahagi sa matayog-pakinggan na pananalita, anong uri siya ng tao? Siya ay isang taong walang ginagawa, isang hangal na tao, at isang taong walang ibang magawa na mas mabuti. Pagdating sa paggawa ng isang tungkulin, ang gayong mga tao ay walang debosyon at walang anumang dinadalang pasanin; gusto lamang nilang iraos ang buhay, nagiging palamunin at naghihintay na mamatay. Araw-araw, nakikinig sila sa ilang malalim na doktrina para magpalipas-oras, pero iniisip pa rin nila na may nakamit sila at umusad sila sa kanilang pananampalataya sa Diyos: “Nagiging mas matayog kada araw ang mga katotohanang ipinapangaral nila—ang pangangaral nila ay malapit nang umabot sa antas ng ikatlong langit! Ang mga ito ay pawang mga misteryo mula sa langit!” Nakikinig sila sa maraming doktrina na sinasabi ng mga nakikibahagi sa matayog-pakinggan na pananalita, pero hindi pa rin nila alam kung paano maging tapat sa paggawa ng kanilang tungkulin o kung anong mga prinsipyo ang dapat sundin kapag ginagawa ang kanilang tungkulin. Kung gayon, kapaki-pakinabang ba ang pakikinig sa mga bagay na ito? (Hindi.) Ano ang dapat ninyong gawin kapag nakakatagpo kayo ng mga taong nakikibahagi sa matayog-pakinggan na pananalita at nangangaral ng matatayog na doktrina? Dapat ba ninyo silang mahigpit na sundan o tanggihan? (Tatanggihan sila.) Paano ninyo sila tatanggihan? Kailangan mong malaman kung paano sila tatanggihan at kung bakit mo sila tinatanggihan. Kung hindi mo alam ito, kapag tinanggihan mo sila, maaaring mapapaisip ka pa rin sa puso mo, “Ang pagtanggi ba sa kanila ay nangangahulugan na hindi ko minamahal ang katotohanan?” Kung mayroon kang ganitong kaisipan, problema ito—pinatutunayan nito na wala kang pagkilatis at hindi mo nauunawaan kung ano ang katotohanang realidad. Kung pinakikinggan mo sila na nagsasalita ng mga doktrina at iniisip mo pa rin na nakikipagbahaginan sila sa katotohanan, at sinasang-ayunan mo pa nga sila sa puso mo, ikaw ay lubos na hangal. Kung mayroon kang pagkilatis tungkol sa mga doktrinang sinasalita ng mga gayong tao na nakikibahagi sa matayog-pakinggan na pananalita, dapat mo silang tanggihan. Ang dahilan dito ay na ang lahat ng kanilang sinasalita ay mga doktrina at mga hungkag na salita—walang silbi ito. Para iyong pagguhit ng mga keyk para lunasan ang gutom o pagtitig sa mga duhat para pawiin ang uhaw—hindi talaga nito kayang lutasin ang mga tunay na problema. Nagsasalita sila ng maraming doktrina, pero ang mga doktrinang ito ay hindi tumutugma sa mga tunay na problemang nararanasan ng mga tao habang ginagawa ang kanilang mga tungkulin, at hindi talaga nila kayang lutasin ang mga ito. Ang pakikinig sa kanila ay hindi naiiba sa hindi pakikinig. Hindi nila alam kung paano lutasin ang mga problemang lumilitaw sa gawain ng ebanghelyo at sa buhay iglesia; hindi nila alam kung paano ipatupad ang mga pagsasaayos ng gawain, o kung anong gawain ang may mga kapintasan at agwat na kailangang maremedyuhan o masubaybayan; at hindi nila alam kung paano lutasin o pabulaanan ang mga baluktot na kuru-kuro kapag binabanggit ng iba ang mga ito. Hindi nila alam ang alinman dito, kaya, hindi ba’t pagsasayang ng oras ang pakikinig sa kanilang matayog-pakinggan na pananalita? Ito ang dahilan kung bakit dapat mo silang tanggihan. Samakatwid, dapat tanggihan ang matayog-pakinggan na pananalitang ito dahil ang sinasalita ng mga taong ito ay hindi ang katotohanan kundi mga doktrina. Ano ang mga doktrina? Ang mga doktrina ay binubuo ng mga salita na umaayon sa mga kuru-kuro at imahinasyon ng tao. Ang mga taong ito ay hindi nakikipagbahaginan tungkol sa mga katotohanang prinsipyo na tumutuon sa diwa ng problema. Bagama’t kaaya-ayang pakinggan ang mga salita nila at ipinapahayag ang mga ito sa malinaw at lohikal na paraan, hindi kayang lutasin ng mga ito ang mga problema kahit kaunti. Ang mga salitang ito, kung gayon, ay mga doktrina; gaano man kamukhang tama ang mga ito, ang mga ito ay hindi ang mga katotohanang prinsipyo. Maaaring tila mababaw ang mga salita ng ilang tao, pero kayang tamaan ng mga ito ang pinakabuod ng problema at malinaw na ipaliwanag ang diwa nito. Kahit na ang ilan sa mga salita nila ay kasinghindi kanais-nais pakinggan gaya ng mga insulto, ang mga ito ay mga salitang kayang tanggapin ng mga tao, at kayang lutasin ng mga ito ang mga tunay na problema. Walang duda, umaayon ang mga salitang ito sa mga katotohanang prinsipyo. Ang ilang salita ay maaaring kaaya-aya, maingat, pino, at malalim pakinggan, pero hindi kayang lutasin ng mga ito ang anumang mga tunay na problema. Ang mga ito ay hindi nauukol sa mga katotohanang prinsipyo kahit kaunti, ni hindi kayang tukuyin ng mga ito ang isang landas o direksiyon para sa mga tao. Ang mga ito ay pawang mga nakalilinlang na doktrina. Ang mga salitang ito, kung gayon, ay dapat tanggihan. Ang dahilan sa pagtanggi sa gayong mga tao ay na sinasayang ng kanilang matayog-pakinggan na pananalita ang oras na dapat na ginagamit mo para gawin ang iyong tungkulin, sinasayang ang oras na dapat ginagamit mo sa paghahanap sa katotohanan, at sinasayang ang iyong personal na lakas—kaya, dapat mo silang tanggihan. Paano mo sila dapat tanggihan? Sa simpleng pagsasabi ng “Paalam,” tinatanggihan mo sila, hindi ba? O maaari mong sabihin, “Tumigil ka na sa pagsasalita, nauunawaan ko ang lahat ng sinasabi mo. Kailan mo ba sasagutin ang katanungan ko? Kung hindi mo ito masasagot, umalis ka na kaagad at tigilan mo ang pagsasayang ng oras ko.” Mabuti ba ang ganitong paraan ng pagtanggi sa kanila? (Oo.) Mukhang napakabuti nito para sa Akin—kung hindi, paano mo pa sila tatanggihan? Ang pagtanggi sa kanilang matayog-pakinggan na pananalita, mga doktrina, at mga islogan ay katulad ng pagtanggi sa mga Pariseo. Ang mga taong gaya nito ay hindi kayang gumawa ng anumang tunay na bagay. Hindi pasok sa pamantayan ang pagkatao nila, mahina ang kakayahan nila, at sila ay pundamental na walang kakayahang gumawa ng tunay na gawain. Gayumpaman, gumagamit pa rin sila ng matatayog na doktrina para subukang ilihis ka. Kung hindi mo sila tatanggihan, lubos kang hangal. Tama lang na tanggihan ang gayong mga tao kapag nakakatagpo mo sila. Sabihin lang na “Paalam” at lumakad palayo—isa itong bagay na napakadaling lutasin, hindi ba? Ganito mismo ang pagtrato sa mga nakikibahagi sa matayog-pakinggan na pananalita pero hindi gumagawa ng anumang tunay na bagay. Ang mga taong gaya nito ay hindi ang mga gumagawa ng mga bagay sa maayos at seryosong paraan; hindi sila ang mga gumagawa ng mga bagay sa praktikal na paraan. Ang sinasabi nila ay walang kredibilidad, hindi karapat-dapat pagtuunan ng labis na pansin, at hindi karapat-dapat pakinggan na para bang epektibong payo o isang epektibong landas ito. Kaya, pagdating sa kanilang matayog-pakinggan na pananalita, deretsahan mo lang na tanggihan ito—hindi na kailangang gumawa ng mga tala, at hindi ito karapat-dapat pahalagahan. Dito nagtatapos ang ating talakayan tungkol sa isyu ng matayog-pakinggan na pananalita.

Pag-usapan natin ang isa pang pagpapamalas: ang pagkahilig magtalakay ng politika. Ang ilang tao ay mahilig magtalakay ng politikal na sitwasyon ng sarili nilang bansa o ng pandaigdigang politikal na sitwasyon, gayundin ang mga polisiya at pahayag ng matataas-na-antas na politikal na tao, ang kanilang adyenda sa pamamahala at linya sa politika, ang mga metodo at pamamaraan ng pagpapatupad nila ng iba’t ibang polisiya, at iba pa. Sa madaling salita, madalas nilang talakayin ang mga paksang nauugnay sa politika; mapaluma man o makabagong politika ang mga paksang ito, domestiko man o internasyonal na politika, nasisiyahan silang banggitin ang mga ito paminsan-minsan. Ang pagkahilig bang magtalakay ng politika ay nabibilang sa mga likas na kondisyon, pagkatao, o mga tiwaling disposisyon? Hindi mo alam, hindi ba? Iyon ay dahil ang paksang ito ay medyo espesyal. Ang gusto nilang talakayin ay politika, at sa pananaw ninyo, ang politika ay hindi isang bagay na positibo. Iniisip ninyo: “Kung ang pagkahilig magtalakay ng politika ay isang hilig at libangan na nasa loob ng mga likas na kondisyon, kung gayon, hindi sana binigyan ng Diyos ng ganitong hilig at libangan ang mga tao; kung isa itong isyu ng masamang pagkatao, ang simpleng pagtatalakay tungkol dito nang hindi gumagawa ng anumang masamang bagay ay hindi dapat maging katumbas ng masamang pagkatao, at mas lalong hindi ito maaaring umabot sa antas ng tiwaling disposisyon. Kaya, saan ito dapat iklasipika?” Sa huli, hindi kayo nakakabuo ng isang kongklusyon. Ganito ba ang kaso? (Oo.) Kaya tama bang mag-isip kayo sa ganitong paraan? Bakit sa huli hindi kayo nakakabuo ng isang kongklusyon? Saan kayo naiipit? Naiipit kayo sa salitang “politika,” hindi ba? (Oo.) Kung magsasalita Ako tungkol sa pagkahilig magtalakay ng sining, musika, sayaw, disenyo, o ekonomiks, saan iyon maikaklasipika? (Maikaklasipika ito bilang isang hilig at libangan sa loob ng mga likas na kondisyon.) Kung babanggitin Ko ang pagkahilig na magtalakay ng kasaysayan o magtalakay ng gourmet na pagkain, saan iyon dapat iklasipika? (Mga likas na kondisyon.) Kapag sinasabi na ang isang tao ay mahilig magtalakay ng isang bagay, mahilig magsaliksik tungkol sa isang bagay, o magaling sa isang bagay, ibig sabihin ay gusto niya ang larangang iyon at may interes siya rito. Kaya, ikinaklasipika ito bilang isang hilig at libangan sa loob ng mga likas na kondisyon. Ngunit dahil ang paksang kinahihiligang talakayin ng mga taong ito sa kasong ito ay politika, hindi kayo naglalakas-loob na iklasipika ito sa ganitong paraan. Bakit hindi kayo naglalakas-loob na iklasipika ito sa ganitong paraan? Dahil ang politika ay isang napakasensitibong paksa, at ang politika ay hindi isang bagay na partikular na positibo, tama? (Tama.) Bagama’t ang politika ay hindi isang bagay na partikular na positibo, ang aktibidad sa pagkahilig magtalakay ng politika, gaya ng nabanggit, ay talakayan. Samakatwid, dapat itong iklasipika bilang isang hilig at libangan sa loob ng mga likas na kondisyon. Ang likas na hilig at libangan ng gayong tao ay ang pagkahilig, sa isang relatibong antas, na sundan at talakayin ang politika. Pero nakikilahok ba siya sa politika? Hindi pa tayo umabot doon; sa ngayon, nililimita lang natin ang ating pagtuon sa akto ng pagtatalakay, kaya maaari lang itong iklasipika bilang isang hilig at libangan sa loob ng mga likas na kondisyon. Nauunawaan na ba ninyo ngayon? (Oo.) Ang pagsasabi nito sa ganitong paraan ay obhetibo; isa itong katunayan, hindi ba? (Oo.) Halimbawa, ipagpalagay na may isang tao na mahilig magtalakay tungkol sa mga sinaunang monarka at madalas niyang talakayin ang tungkol sa kung paano tinrato ng mga partikular na emperador ang kanilang mga ministro at mga karaniwang tao, kung paanong masigasig na pinamahalaan at inalagaan ng mga partikular na pinuno ang mga tao, at kung paanong sapat ang mga reserbang butil ng bansa at kung anong antas ng pamantayan ng pamumuhay ang naabot ng mamamayan sa panahon ng kanilang paghahari. Tinatalakay rin niya kung aling mga emperador ang naging mga tirano at kung paanong naghikahos ang mga tao sa ilalim ng kanilang pamumuno habang ang mga emperador na ito ay nagpakasasa sa maluluhong piging at kahalayan at namuhay sa malaking karangyaan sa kanilang mga palasyo. Pagkatapos ay nagpapatuloy siya sa pagtatalakay sa mga problema ng mga kontemporaryong personalidad ng politika, tinatalakay kung sino ang mahusay na gumagawa at sino ang hindi, at iba pa. Sadyang hilig niyang talakayin ang mga bagay na ito. Sa madaling salita, likas na medyo interesado ang taong ito sa ganitong mga uri ng paksa at usapin. Sa araw-araw niyang buhay, ang paraan niya ng pagpapaalwan at paglilibang ay ang pagtalakay ng mga usaping pampolitika na ito, ginagamit niya ito bilang pampalipas-oras—parte ito ng buhay niya. Kung mahilig lamang siyang magtalakay tungkol sa politika, isa lang itong hilig at libangan. May kinalaman ba rito ang pagkatao niya? Kung titingnan lamang ninyo ang pagkahilig niya sa pagtatalakay ng politika, hindi mo masasabi kung ano ang karakter niya, dahil hindi ninyo makita kung ano ang saloobin at mga pananaw niya tungkol sa politika. Siya ay simpleng nasisiyahan sa pagtatalakay ng mga gayong paksa at interesado sa mga usaping ito; hindi ito kinapapalooban ng kanilang mga prinsipyo ng pag-asal. Kung ang isang tao ay simpleng mahilig magtalakay ng politika at tinatrato niya ito bilang isang paksang panlibangan sa kanyang pang-araw-araw na buhay, bilang isang materyal sa pakikipag-usap, o bilang isang madalas na paksa ng talakayan kapag nakikisalamuha sa iba at humaharap sa mga bagay-bagay, kung gayon, isa itong hilig at libangan, at hindi ito kaugnay sa pagkatao ng taong iyon. Ang mga taong may ganitong hilig at libangan ay katulad ng mga taong may ibang mga libangan—pantay-pantay sila. Hindi puwedeng ilarawan ang taong ito bilang ambisyoso, may masamang pagkatao, o may ubod ng samang karakter dahil gusto niyang talakayin ang politika. Bagama’t ang mga sumasampalataya sa Diyos ay hindi nakikilahok sa politika, pagdating sa politika mismo, may karapatan ang bawat tao na makilahok dito. Ang politika ay hindi isang bagay na positibo, pero hindi rin masasabi na negatibo ito—sadyang ito ay isang bagay na di-maiiwasang umiiral sa proseso ng pag-unlad ng lipunan ng tao. Kaya, ang simpleng pagkahilig na magtalakay ng politika ay hindi nagpapahiwatig kung ano ang karakter ng isang tao. Para itong isang tao na nasisiyahan sa pagsayaw—hindi mo masasabi na ang taong ito ay lihis o hindi nakikibahagi sa mga wastong gampanin. Kung ang isang tao ay mahilig sa mga elektronikong produkto, hindi mo rin masasabi na ang taong ito ay may kakayahan sa mga dakilang bagay o isang positibong personalidad. Magiging tama ba ang ganoong uri ng paghusga? (Hindi.) Kung gayon, paano ito dapat suriin? Nakadepende ito sa kung ano ang ginagawa mo sa iyong mga hilig at libangan. Kung nakikibahagi ka sa isang makatarungang gawain, makalilikha ng kapaki-pakinabang na halaga ang mga hilig at libangan mo. Kung ginagamit mo naman ang mga hilig at libangan mo para gumawa ng mga negatibong bagay, mga bagay na nakapipinsala sa mga tao at nakakasira sa kanilang mga interes, hindi pa rin masasabi na negatibo ang iyong mga hilig at libangan—sa halip, nangangahulugan ito na masama ang pagkatao mo at mali ang landas na tinatahak mo. Maaari mong gamitin ang mga hilig at libangan mo para gumawa ng masasamang bagay, pero ang iyong mga hilig, libangan, kalakasan, at kaugnay na mga propesyonal na kasanayan, mga teknikal na kasanayan, at kaalaman sa kanilang sarili ay hindi negatibo. Anuman ang mga hilig at libangan mo, ang mga ito ay para sa paggamit mo. Kung tinatahak mo ang tamang landas, makatarungan ang ginagawa mo sa mga hilig at libangan mo. Kung hindi ka tumatahak sa tamang landas, kung gayon, ang pinaggagamitan mo ng mga hilig at libangan mo ay hindi makatarungan, kundi masama. Halimbawa, ang kompyuter ay isa lamang makina—isa itong kasangkapang teknolohikal. Puwede kang gumamit ng kompyuter para sa mga pagtitipon, sermon, at sa pangangaral ng ebanghelyo, pero kasabay nito, maraming buktot at masamang tao ang puwede ring gumamit ng kompyuter para gumawa ng masasamang bagay. Kaya, kapag ginagamit ang isang kompyuter para makibahagi sa isang makatarungang gawain, hindi mo puwedeng sabihin na ang kompyuter mismo ay makatarungan; gayundin, kapag ginagamit ang kompyuter para gumawa ng masasamang bagay, hindi mo puwedeng sabihin na ang kompyuter mismo ay masama. Nauunawaan mo ba? (Oo.) Gayundin, para sa mga taong mahilig talakayin ang politika, ang pagpapamalas na ito ng pagkahilig magtalakay ng politika ay isang hilig at libangan—hindi ito kinapapalooban ng mga isyu ng kanilang pagkataong diwa. Dagdag pa rito, ang mga mahilig magtalakay ng politika ay mahilig sa mga politikal na paksa. Palagi nilang gustong talakayin ang mga usapin ng tama at mali at makipagtalo sa iba tungkol sa ilang paksa na nauugnay sa mga politikal na pananaw. Ang ilan ay partikular na interesado sa mga paksang nauugnay sa mga sikat na tao at mga dakilang personalidad, samantalang ang ilan naman ay partikular na interesado sa mga paksa na naglalantad sa madidilim na bahagi ng lipunan. Pero ano’t anupaman, ang mga mahilig magtalakay ng politika ay hindi nagtataglay ng katotohanan, at walang puwang ang Diyos sa puso nila—ito ay lubos na tiyak. Sige, halos iyon na lahat para sa ating talakayan tungkol sa isyu ng pagkahilig magtalakay ng politika.

Ang pagkahilig magtalakay ng politika ay isang hilig at libangan ng ilang tao. Susunod, itaas pa natin ang antas ng talakayang ito at pag-usapan naman ang kagustuhang makilahok sa politika. Ang kagustuhang makilahok sa politika ay hindi katulad ng pagkahilig magtalakay ng politika—ito ay may kasamang aksiyon. Ang kagustuhang makilahok sa politika ay hindi lang isang uri ng materyal sa pag-uusap pagkatapos ng hapunan o isang kaaliwan, at hindi rin ito nananatili lamang sa antas ng mga hilig at libangan, o pagmamalasakit tungkol sa politika; sa halip, may kinalaman ito sa landas na tinatahak ng isang tao. Kung gayon, anong landas ang tinatahak ng mga taong mahilig makilahok sa politika? May kinalaman ba ito sa pagkatao nila? (Mayroon.) Kaya, paano dapat iklasipika ang kagustuhang makilahok sa politika? Mahirap na katanungan ito para sa inyong lahat—hindi ninyo ito makilatis. Kaya, pagbahaginan natin ang tungkol dito. May mga tao sa iba’t ibang antas ng buhay na mahilig magtalakay ng politika. Kita mo, bagama’t ang mga magsasaka ay namumuhay sa pinakamababang antas ng lipunan, ang ilan sa kanila ay maraming alam tungkol sa mga usaping nauugnay sa matataas na antas ng politika, at kaya nilang magpahayag ng mga partikular na pananaw na may kinalaman sa politika. Ang mga taong nakikibahagi sa negosyo at ekonomiya ay nagtatalakay rin ng politika, at maging ang mga nasa sining at edukasyon ay nagtatalakay rin ng politika. Ibig sabihin, sa lahat ng uri ng larangan, may mga taong mahilig magtalakay ng politika at interesado sila sa mga politikal na paksa. Anuman ang larangang kinabibilangan ng isang tao, kung mahilig siyang magtalakay ng politika, iyon ay ganap na dahil interesado siya sa politika. Ang interes na ito ay may partikular na kaugnayan sa likas niyang kakayahan at sa taas ng kanyang perspektiba. Kaya niyang arukin ang mga usapin sa loob ng saklaw ng politikal na kapangyarihan, kaya paminsan-minsan, nagpapahayag siya ng sarili niyang mga pananaw. Ang mga pagpapamalas niya ay nananatili sa antas ng isang hilig at libangan sa loob ng mga likas na kondisyon. Gayumpaman, ang pakikilahok sa politika ay hindi nangangahulugan ng pagiging nasisiyahan sa ganitong uri ng hilig at libangan sa antas ng kaisipan; sa halip, nangangahulugan ito ng pagtalikod sa dating larangan at pagpili na makilahok sa gawaing politikal, pagtungtong sa entablado ng politika, at pagkakaroon ng mga pakikitungo sa mga tao sa politika. Kaya, ano ang problema sa gayong mga tao? Maaaring ang ganitong uri ng tao na gustong makilahok sa politika ay hindi naman palaging nagtatalakay tungkol sa politika, pero anuman ang propesyon na piliin niya, basta’t nakikibahagi siya sa isang trabahong hindi kaugnay sa politika, wala siyang interes dito at pakiramdam niya ay madilim ang kinabukasan niya. Ngunit kapag lumitaw ang pakikilahok sa politika, kumikinang sa pagnanasa ang kanyang mga mata, at napupukaw ang kanyang interes. Kapag nabalitaan niya na may isang tao na tumatakbo para maging alkalde, gobernador, mambabatas, o presidente, nakakaramdam siya ng kawalan sa puso niya at pinipiga niya ang kanyang utak sa kaiisip ng mga paraan kung paano siya mismo makikilahok. Anong uri ng tao siya? Hindi ba’t siya ang uri ng taong may matinding pagnanais sa kapangyarihan? (Oo.) Kaya, anong karagdagang bagay ang taglay ng ganitong uri ng tao sa loob ng kanyang pagkatao? Lubos ba siyang nahuhumaling sa pera o lubos na nahuhumaling sa kapangyarihan? (Lubos siyang nahuhumaling sa kapangyarihan.) Nakikita niya na ang kapangyarihan ay higit sa lahat, tinitingnan ito bilang kanyang pinakabuhay, itinuturing ito bilang isang layon na hahangarin sa buong buhay niya. Kaya, anong mismong uri ng tao siya? Anong karagdagang bagay ang mayroon siya sa loob ng kanyang pagkatao na wala ang mga karaniwang tao? (Ambisyon at pagnanais.) Ano ang mayroon siyang ambisyon at pagnanais na gawin? (Ang humawak ng kapangyarihan.) Ano ang pinakadirektang pakinabang na idinudulot sa kanya ng paghawak ng kapangyarihan? (Ang magkamit ng katayuan at labis na tingalain ng iba.) Ang mga iyon ay sekundaryang bagay, hindi ang krusyal na pakinabang. (Gusto niyang kontrolin ang mga tao.) Malapit na iyon. Kung ang isang tao ay mahilig humawak ng katungkulan, pero ang posisyong hawak niya ay isang hungkag na titulo lamang, at wala siyang kahit isang tauhan sa ilalim niya, maituturing ba iyon na pagkakaroon ng kapangyarihan? (Hindi.) Hindi ito maituturing na pagkakaroon ng kapangyarihan. Wala siyang mga espesyal na pribilehiyo at hindi niya matamasa ang anumang mga pakinabang ng paghawak ng katungkulan. Sa pananaw niya, mayroon bang anumang aktuwal na halaga ang paghawak ng ganoong posisyon? (Wala.) Kung gayon, ang ganitong uri ng tao ay may isang bagay na wala ang iba—isang lubhang matinding ambisyon at pagnanais para sa kapangyarihan. Dahil taglay niya ang ganitong uri ng ambisyon at pagnanais, ang layon na nais niyang makamit ay hindi isang bagay na kasingsimple ng labis na tingalain, maidolo, o kainggitan ng iba, sa halip, nais niyang humawak ng katungkulan, magdesisyon sa lahat ng bagay, at manguna sa iba. Mayroon siyang ganitong ambisyon at pagnanais—kung wala siyang katayuan, makakamit ba niya ang layon niya? Makikinig ba sa kanya ang sinuman? Hinding-hindi. Iyon ang dahilan kung bakit determinado siyang magkamit ng katayuan. Sa sandaling magkaroon siya ng katayuan, magkakaroon ng mga taong makikinig sa kanya kapag nagsasalita siya, at kapag hinihingi niya sa iba na gumawa ng isang bagay, mayroong mga susunod at tatalima—ang kanyang ambisyon at pagnanais, ang nais niyang isakatuparan, ay maaari nang maging realidad. Maaaring ilarawan sa magagandang termino ang mga gustong makilahok sa politika bilang mga marangal at naghahangad, pero sa payak na salita, nahuhumaling lang sila sa paghawak ng katungkulan—sadyang mahilig silang humawak ng katungkulan. Kapag hindi sila humahawak ng katungkulan, hindi nila mapagpapasyahan ang lahat ng bagay, at wala silang ilang tauhan na mapamumunuan, at kaya, nasisiraan sila ng loob at pakiramdam nila ay mapanglaw ang buhay. Pero sa sandaling humawak sila ng katungkulan, mayroong mga taong nakikinig sa kanila kapag nagsasalita sila at mayroon silang mga tagasunod, at dahil dito, pakiramdam nila ay kasiya-siya ang buhay. Kaya, may problema ba sa kanilang pagkatao? (Mayroon.) Masasabi ba na isa itong depekto ng kanilang pagkatao? (Hindi.) Ito ay tiyak na hindi ganoon kasimple. Kung gayon, anong uri ng problema ito? (Mga tiwaling disposisyon.) Sa usapin ng kanilang pagkatao, maaasahan ba ang ganitong uri ng tao? (Hindi.) Mabuti ba ang karakter nila? (Hindi.) Bakit hindi ito mabuti? (Palagi nilang gustong kontrolin ang mga tao, at palagi nilang gustong magpasya sa lahat ng bagay.) Ang ganitong uri ng tao ay may napakatinding pagnanais para sa katayuan—palagi nilang gustong mahanap ng iba’t ibang pagkakataon para magpasya sa lahat ng bagay, at palagi nilang gustong maging nasa posisyon ng pamumuno at makontrol ang iba. Hindi maaasahan ang gayong mga tao, at hindi rin mabuti ang kanilang karakter. Marami-rami ang ganitong uri ng mga tao sa sambahayan ng Diyos. Kung ipinamahala sa kanila ng sambahayan ng Diyos ang isang aytem ng gawain, naniniwala sila na nangangahulugan ito na humahawak sila ng katungkulan at naglilingkod sa papel ng pamumuno. Hahanapin ba nila ang mga katotohanang prinsipyo? Ipapatupad ba nila ang mga pagsasaayos ng gawain? (Hindi.) Kung itinuturing nila ang pagiging superbisor o lider bilang paghawak ng katungkulan, tiyak na hindi nila ipatutupad ang mga pagsasaayos ng gawain at tiyak na hindi sila gagawa ng aktuwal na gawain. Ano ang gagawin nila? Isasagawa nila ang kanilang sariling proyekto, itatatag ang sarili nilang awtoridad, patatatagin ang sariling katayuan, at sasabihin ang sarili nilang mga ideya sa mga nasa ibaba nila at hihikayatin ang mga tao na makinig sa kanila—ginagawang walang bisa ang mga pagsasaayos ng gawain, mga layunin ng Diyos, at ang katotohanan. Ito mismo ang diwa ng gayong mga tao. Kapag wala silang katayuan, hinahangad nila ito nang buong lakas nila, at sa sandaling magkamit sila ng katayuan, para sa kanila, nangangahulugan ito na nakahanap sila ng pagkakataon. Pagkakataon para gawin ang ano? Para matugunan ang kanilang sariling ambisyon at patatagin ang kanilang sariling katayuan sa pinakamalaking antas na posible; ginagamit nila ang ganoong pagkakataon para matugunan ang kanilang sariling ambisyon at pagkagumon sa paghawak ng katungkulan.

Ang kagustuhang makilahok sa politika ay parehong usapin ng masamang karakter at ng mga tiwaling disposisyon. Ilang tiwaling disposisyon ang sangkot dito? (Kayabangan at kalupitan.) Kayabangan, kalupitan, pagtutol sa katotohanan, at katigasan ng kalooban—naroroon ang lahat ng tiwaling disposisyong ito; ang bawat isa ay naroroon. Kung gayon, ano ang pinakamalubhang tiwaling disposisyon dito? Ito ay ang kalupitan—ang tipikal na katangian na pinakaprominente ay ang kalupitan. Para sa mga taong gustong makilahok sa politika, kung dismayado at hindi sila matagumpay sa mundo, nagnanais na makilahok sa politika pero walang pagkakataon o hindi makahanap ng paraan para makapasok sa mga mundo ng politika, kapag dumarating sila sa sambahayan ng Diyos, hindi namamatay ang kanilang ambisyon—nais pa rin nilang makilahok sa politika. Samakatwid, tinatrato nila ang paghahalal ng mga lider sa iba’t ibang antas na parang halalan ito para sa mga opisyal ng gobyerno. Sa tuwing may ganoong halalan, sabik na sabik silang pumunta, nangangalap ng suporta sa mga tao kahit saan para iboto sila. Sa sandaling maging mga lider sila, nakikita nila ito bilang paghawak ng katungkulan, pagkapit sa katayuan para sa kanilang sarili, pagsunggab ng kapangyarihan, at paggawa ng gusto nila. Kumikilos sila sa kahit anong paraang gusto nila at binabalewala nila ang gawaing itinalaga sa kanila ng sambahayan ng Diyos at ang tungkuling dapat nilang gawin, inaalala lamang ang tungkol sa pagpapakasasa sa mga pakinabang ng katayuan. Tinatrato nila ang paggawa ng tungkulin ng isang lider katulad ng paghawak ng katungkulan, ginagawa ang anumang gusto at nais nilang gawin, at kumikilos sa anumang paraan na nagbibigay-kakayahan sa kanila na itatag ang sarili nilang awtoridad, patatagin ang sarili nilang katayuan, gawing makinig sa kanila ang iba, at lubusang matugunan ang kanilang pagkagumon sa paghawak ng katungkulan. Hindi nila isinasaalang-alang ang gawain ng sambahayan ng Diyos o ang mga kinakailangan ng mga pagsasaayos ng gawain. Napakamapanganib ng ganitong uri ng mga tao—kahit hindi pa sila nabubunyag bilang mga anticristo, sila ay magiging mga anticristo. Mayroon bang mabubuting tao sa mga gustong makilahok sa politika? Wala, walang mabubuting tao. Ang mga taong may matinding pagnanais para sa kapangyarihan ay imposibleng magmahal sa katotohanan. Dahil mayroon silang lubhang matinding pagnanais para sa kapangyarihan, hindi kayang supilin o pigilan ng kanilang konsensiya at katwiran ang kanilang pagnanais at paghahangad ng kapangyarihan. Kung ang isang tao ay gustong makilahok sa politika o lubhang nahuhumaling dito, at may malakas siyang pagnanais na gawin ito, ibig sabihin ay may malaking ambisyon siya para sa katayuan at kapangyarihan. Ang mga intensiyon, pakay, at batayan ng kanyang sariling asal at mga kilos ay ganap na nakasalalay sa kung makapagtatamo ba siya ng kapangyarihan at kung matutugunan ba ang ambisyon niya, sa halip na matukoy ng konsensiya at katwiran. Ito ang dahilan kung bakit nakakakilabot ang pagkatao ng gayong mga tao. Upang matugunan ang kanilang pagnanais para sa kapangyarihan at magkamit ng kapangyarihan, kaya nilang gawin ang kahit ano at isakripisyo ang anumang bagay—isinasakripisyo pa nga ang mga taong pinakamalapit at pinakamamahal nila. Kung huhusgahan batay rito, may pagkatao ba ang gayong mga tao? (Wala.) Halimbawa, ipagpalagay na ang isang lalaki ay gustong makilahok sa politika at may lubhang matinding pagnanais para sa kapangyarihan. Kapag lumitaw ang isang oportunidad para sa kanya na makilahok sa politika at makamit ang katayuan at kapangyarihang hinahangad niya, kung kailangan niyang isakripisyo ang babaeng minamahal niya para makamit ang katayuang hinahangad niya, hindi siya mag-aatubiling gawin iyon—hinding-hindi magiging malambot ang puso niya. Ang ilang tao ay hindi man lang mag-aatubiling isakripisyo ang kanilang sariling mga magulang para magkamit ng katayuan—kaya nilang isakripisyo ang sinuman. Ang tanging bagay na hinding-hindi nila bibitiwan ay ang katayuan. Sa madaling salita, maaari nilang gamitin ang sinumang tao, anumang pangyayari, o bagay bilang pantaya o halagang ipampapalit para sa katayuan. Kaya, batay sa karakter ng gayong mga tao, nagtataglay ba talaga sila ng konsensiya at katwiran? (Hindi.) Kaya napakakakila-kilabot ng ganitong uri ng mga tao. Maaaring naglaho na ang kanilang konsensiya at katwiran, o maaaring hindi sila kailanman nagkaroon ng konsensiya o katwiran sa simula pa lang—parehong posible ito. Bakit Ko sinasabing parehong posible ito? Kapag walang katayuan ang mga taong ito at kapag hindi nasasangkot ang mga usaping pampolitika, maaaring nakakasundo nila nang maayos ang iba, maaaring tinutulungan nila ang mga tao, maaaring hindi nila kailanman sinasamantala ang iba, at maaaring nagbibigay sila ng kawanggawa at nagiging napakamapagparaya. Sa panlabas, tila mayroon silang pagkatao, at mukhang normal ang kanilang konsensiya at katwiran. Pero hindi mo alam kung ano ang minamahal nila sa kanilang kaibuturan. Kapag natuklasan mo na ang minamahal nila sa kanilang kaibuturan ay katayuan at kapangyarihan, at pinagmamasdan mong muli ang pagkatao nila, magbabago ang pananaw mo, at magbabago rin ang pagkaunawa at pagtatasa mo sa kanilang pagkatao. Kapag walang kinalaman ang katayuan at kapangyarihan, umaasal sila nang normal kapag nakikisalamuha sa iba, at para silang mga disenteng tao. Pero sa sandaling magkamit sila ng katayuan at kapangyarihan, hindi na katulad ng dati ang pag-uugali nila—hindi mo na makikita kung nasaan ang kanilang konsensiya o katwiran. Saka mo lang mapagtatanto na talagang kakila-kilabot ang gayong mga tao. Lumalabas na ang pagkataong ipinakita nila noon ay pansamantala lamang—ibinunyag lang ito dahil sa tulak ng isang partikular na kapaligiran at mga partikular na pakinabang, sa ilalim ng mga sitwasyon kung saan hindi sangkot ang kanilang minamahal na kapangyarihan at katayuan. Pero sa sandaling masangkot ang katayuan at kapangyarihan, nabubunyag ang kanilang tunay na pagkatao. Kapag nakita mo ang tunay nilang pagkatao, tutukuyin mo sila bilang mga taong walang pagkatao. Ibig sabihin, bago mo makita ang esensyal na bagay sa kailaliman ng kanilang puso, nararamdaman mo na nakakasundo nila nang maayos ang iba at na hindi sila walang pagkatao. Pero kapag tunay mong nauunawaan ang kanilang panloob na mundo at ang kanilang pagkataong diwa, at nakikita mo na ang minamahal nila ay katayuan at kapangyarihan, mapagtatanto mo na ang gayong mga tao ay walang pagkatao—may dalawang mukha sila. Ano ang tawag ng mga walang pananampalataya sa ganitong uri ng pagpapamalas? Hindi ba’t tinatawag itong split personality? (Oo.) Ang isang hindi-tao ay nagsusuot ng laman ng tao—kapag nakikisalamuha siya sa iba, hindi mo nakikita kung ano ang nasa kailaliman ng kanyang kaluluwa, kaya iniisip mong normal na tao siya—marahil ay naniniwala ka pa nga na mabuting tao siya. Pero kapag nakita mo ang kanyang ibang pagkatao, hindi ka lang titigil sa pag-iisip na siya ay mabuting tao, kundi kakila-kilabot rin ang magiging tingin mo sa kanya. Ito ang ibig sabihin ng pagiging isang hindi-tao. Ano nga ba ang mga hindi-tao? Kahit na may kaunting wangis ng tao sa ipinapakita niya, hindi iyon tunay. Dahil wala siyang katotohanang realidad, ang paminsan-minsan niyang mabubuting pagpapamalas ay hindi kumakatawan sa kanyang diwa. Ang pagkataong ipinapakita niya kapag tunay niyang pinipili ang kanyang landas ang diwa niya. Samakatwid, hindi ka dapat malihis ng panlabas na hitsura ng gayong mga tao—ang susi ay ang tingnan ang landas na tinatahak niya at ang kanyang diwa. Naipaliwanag Ko ba nang malinaw ngayon ang usaping ito? (Oo.) Ano ang naunawaan ninyo? Kung ang isang tao ay mahilig magtalakay ng politika at nananatili lamang ito sa antas ng kaisipan, at isa lamang itong hilig at libangan, kung gayon, hindi ito problema. Pero kung gusto niyang makilahok sa politika, hindi na ito isang isyu ng kaisipan—kinapapalooban na ito ng problema sa kanyang sariling asal at sa landas na tinatahak niya. Sa sandaling may kinalaman na ito sa kung paano siya umaasal at sa landas na tinatahak niya, may kinalaman na ito sa karakter niya. At kapag may kinalaman ang karakter, sa karamihan ng kaso, kinapapalooban ito ng mga tiwaling disposisyon. Hindi ba’t totoo ito? (Oo.) Sige, dito na nagtatapos ang ating talakayan tungkol sa pagpapamalas ng kagustuhang makilahok sa politika.

Pag-usapan natin ang isa pang pagpapamalas, ang pagkahilig sa panitikan. Anong uri ng pagpapamalas ito? (Isang likas na kondisyon.) Ibig sabihin, likas sa mga taong iyon ang pagkahilig sa panitikan. Dahil mahilig sila sa panitikan, pagdating sa mga paksa, aklat, at mga bagay na may kinalaman sa panitikan, nagpapamalas sila ng espesyal na pagkagiliw at kuryosidad, o nagpapamalas sila ng isang espesyal na saloobin—ito ay isang likas na kondisyon. Kung gayon, paano naman ang pagkahilig sa teknolohiya? (Isa itong likas na kondisyon.) Ibig sabihin, kapag walang panghihimasok o pakikialam mula sa mundo sa labas, interesadong-interesado ang mga tao sa mga partikular na uri ng bagay, mahilig silang magbasa ng mga ganoong uri ng aklat, at mahilig din silang magbigay-pansin at mag-usap tungkol sa mga ganoong paksa; kasabay nito, adhikain din nila ang makibahagi sa isang trabaho o larangan na may kaugnayan sa mga ganoong bagay. Ito ay likas—hindi nito kailangan ang iba na makialam, ni hindi ito kailangang ituro, at siyempre, hindi rin nito kailangan ang iba na sadyang mag-impluwensiya o mag-indoktrina sa kanila sa kanilang buhay. Ipinanganak silang may pagkahilig sa mga partikular na bagay. Ang pagkahilig sa teknolohiya ay isang likas na kondisyon, kaya paano naman ang pagkahilig sa mga halaman at hayop? (Likas na kondisyon din iyon.) Ang pagkahilig sa mga halaman at hayop—pagmamalasakit sa mga puno, insekto, at mga ibon; lalo na ang pagkahilig na makisalamuha sa maliliit na hayop, magkaroon ng malapitang pakikipag-ugnayan sa mga ito, at pagiging labis na mapagmahal at mapagparaya sa mga ito—ay isang likas na kondisyon. Kita mo, ang mga bagay na ito na kabilang sa mga likas na kondisyon ay napakanormal, hindi ba? (Oo.) Ang mga ito ay hindi kinapapalooban ng mga negatibong bagay sa loob ng mga tiwaling disposisyon tulad ng kayabangan at kabuktutan. Tapos, ang mga bagay gaya ng pagkahilig sa abyasyon, pagkahilig sa kasaysayan, pagkahilig sa astronomiya at heograpiya, pagkahilig sa agham ng nutrisyon at medisina, pagkahilig sa batas, pagkahilig sa agrikultura—anong uri ng mga pagpapamalas ang mga ito? (Mga likas na kondisyon.) Ang ilang tao ay mahilig sa agrikultura; mahilig silang magsaliksik tungkol sa paghugpong ng mga usbong, pagpapabuti, at ani ng iba’ t ibang halaman, hilig nilang saliksikin ang mga epekto ng klima at temperatura sa mga halaman, hilig nilang magtanim ng mga gulay, pananim, puno, at bulaklak. Araw-araw na maputik at may kalyo ang mga kamay nila dahil sa pagtatrabaho. Ang mga taong ito ay ayaw maging doktor, abogado, o opisyal—ang gusto lang nila ay pagsasaka at ang pag-aasikaso ng mga halaman, at nakakaramdam sila ng malaking kaginhawahan sa pamumuhay nang ganito. May kaugnayan ba sa pagkatao ng mga tao kung ano ang kanilang gusto, ang kanilang mga interes at libangan? (Wala.) Nakakaapekto ba ito sa kanilang pagkatao? (Hindi.) Sa pangkalahatan, hindi ito nakakaapekto roon. Ang mga magsasaka ay hindi maaaring tawaging napakamarangal; mayroon din silang mga tiwaling disposisyon. Gayundin, ang mga nakatataas na intelektuwal, gaya ng mga taong nakikibahagi sa mga larangan ng teknolohiya, panitikan, medisina, o batas, ay hindi mas higit ang pagkatao kaysa sa mga magsasaka. Pagkatapos makakuha ng napakaraming kaalaman, makabasa ng napakaraming aklat, at mag-aral sa napakahabang panahon, sa huli, wala silang pagkaunawa sa Diyos kahit kaunti—natuto lamang sila nang kaunti pa mula sa mga aklat at nagkamit sila ng kaunti pang kaalaman at kabatiran. Pero pagdating sa kung paano sila umasal, anong uri ng landas sa buhay ang dapat nilang sundin, paano sila dapat manampalataya at sumamba sa Diyos, at paano kumilos upang umayon sa mga prinsipyo ng pag-asal sa lahat ng uri ng usapin sa buhay—wala silang alam tungkol sa alinman sa mga bagay na ito. Ang karaniwang katangian ng mga taong mayroong mga hilig at libangan sa iba-ibang larangan ay na kahit ano man ang gusto nila, handa silang gawin iyon, at handa silang makibahagi sa gawain ng larangang iyon, at pagkatapos ay inilalaan nila ang sarili nila sa larangang iyon. Sa alinmang larangan nila inilalaan ang kanilang sarili, hangga’t nasa loob sila ng lipunang ito, nakondisyon at natiwali sila ni Satanas. Walang pagkatao ng tao ang nagiging marangal dahil lamang ang kanyang mga hilig at libangan, o ang larangang kinasasangkutan niya, ay mas marangal o mas kagalang-galang kaysa sa iba. Gayundin, walang tao ang nagiging mas mababa o mas tiwali kaysa sa iba dahil lamang ang antas ng hanapbuhay niya ay mababa, aba, o minamaliit ng iba. Sa kabaligtaran, anuman ang mga hilig at libangan ng isang tao, anuman ang uri ng larangang kinasasangkutan niya sa paggamit ng anumang kalakasan o kaloob, sa huli, hindi umaayon sa katotohanan ang mga kaisipan at pananaw na taglay niya. Ang mga tao ay pawang may parehong saloobin sa katotohanan at sa Diyos, at ang ibinubunyag nila ay pawang mga tiwaling disposisyon. Ang pagkakapareho ng mga tao ay na namumuhay sila nang may mga tiwaling disposisyon bilang kanilang buhay. Kaya, anuman ang mga hilig at libangan na mayroon ka at anumang hanapbuhay ang kinasasangkutan mo, hindi ibig sabihin na maaapektuhan nito ang pagkatao mo, ni hindi ibig sabihin na ang pagkatao mo ay maitataas o maaagnas sa isang partikular na antas. Mula sa mga katunayang ito, makikita na ang mga likas na kondisyon na ibinibigay ng Diyos sa mga tao ay hindi nakaaapekto sa kanilang mga pamantayan para sa kanilang sariling asal at mga kilos, o nakakabago sa landas at direksiyon ng kanilang mga kilos. Ang mga hilig at libangan na ito ay mga kasangkapan lamang o isang uri ng likas na kapital na inaasahan nila para patuloy na umiral, nang sa gayon, sa pamamagitan ng larangang kinasasangkutan nila, magkakaroon sila ng pagkakakitaan at mapapanatili ang kanilang kabuhayan. Gayumpaman, sa proseso ng pagpapanatili ng kanilang kabuhayan, ang iba’t ibang kaisipan at pananaw na tinatanggap ng mga tao sa gitna ng mga grupo ng mga tao sa iba’t ibang larangan ay magkakapareho. Samakatwid, sa huli, sa alinmang larangan naroroon ang isang tao, alinmang sulok ng lipunan siya naroroon, o sa alinmang grupo ng mga tao o alinmang lahi siya nabibilang, pareho ang natatanggap niyang katiwalian. Hindi ka nagiging mas marangal o hindi gaanong malalim na tiwali kaysa sa iba dahil lang gumagawa ka ng isang medyo mas mataas na antas ng trabaho o hanapbuhay, ni hindi ka nagiging mas malalim na tiwali kaysa sa iba dahil lang sa mababa ang antas ng larangang kinasasangkutan mo. Sa madaling salita, anuman ang mga likas mong hilig at libangan, sa huli, hindi maiiwasan at hindi mapaglalabanan na ginagawa kang tiwali ni Satanas sa lipunang ito at sa gitna ng mga tao.

Susunod, pag-usapan naman natin ang isa pang pagpapamalas. Ang ilang tao ay mahilig sa gawaing pinansiyal at accounting; mahilig silang humawak ng mga numero at ginugugol nila ang buong buhay nila nang gumagawa ng gawaing pinansiyal. Araw-araw silang nagtatala ng mga account, nag-aayos ng mga account, humahawak ng mga bayad at tumatanggap ng pera—palaging puno ng mga datos ang isipan nila, pero hindi nila nararamdaman na nakakainip ito. Ang pagkahilig sa gawaing pinansiyal at accounting—sa anong aspekto ito nabibilang? (Mga likas na kondisyon.) Ito ay isang kalakasang ibinibigay ng Diyos sa mga tao. Dahil magaling ka rito, natural mong pinipili ang hanapbuhay na ito, at pagkatapos ay nagkakaroon ka ng kabuhayan para sa buong buhay mo—ganito mo sinusustentuhan ang sarili mo. Katumbas ito ng pagpapadala ng Diyos sa iyo ng mana o pugo mula sa langit, para mayroon kang makakain. Ang hilig at libangan na ito ay parang isang gintong gansa na nahuhulog mula sa langit, dumadapo sa mga kamay mo, na nagbibigay-daan para magkaroon ka ng ganitong hilig at libangan. Pagkatapos, natural kang nakikibahagi sa isang hanapbuhay na kaugnay ng iyong hilig at libangan, at nang may ganito bilang kabuhayan mo, nasusustentuhan mo ang iyong sarili hanggang sa ngayon. Hindi mahalaga kung magaling ka rito o hindi, o kung ilang taon ka nang nakikibahagi rito, basta’t ito ay isang bagay na mula pagkapanganak mo, ito ang inorden ng Diyos para sa iyo—isa itong likas na kondisyon. Sa madaling salita, ang lahat ng ito ay nagmumula sa Diyos—walang dapat ipagyabang ang mga tao tungkol dito. Hindi ba’t tama iyon? (Oo.)

Ang pagkahilig sa pagnenegosyo, ang pagiging bihasa sa pagnenegosyo—sa anong aspekto ito nabibilang? (Mga likas na kondisyon.) Ang pagiging bihasa sa pagnenegosyo ay nangangahulugan ng pagpapatakbo ng sariling negosyo nang mas mahusay kaysa sa karamihan ng tao. Maaaring nagpapatakbo ang iba ng negosyo sa loob ng dalawa o tatlong buwan at nababangkarote, nawawalan pati ng kanilang unang puhunan, pero pinapatakbo nila ang kanilang negosyo nang dalawa o tatlong taon at lalo silang gumagaling. Unti-unti, umuunlad ang kanilang buhay—mas nakakakain at nakakapanamit nang maayos ang kanilang pamilya, napapalitan ang maliit nilang bahay ng mas malaki, ang maliit na sasakyan ng mas malaking sasakyan, at patuloy na bumubuti ang buhay nila; nagiging mayayamang negosyante sila. Ang pagiging bihasa sa pagnenegosyo—isa ba itong likas na kondisyon? (Oo.) Ang pagiging bihasa sa pagnenegosyo, ang likas na kondisyong ito, ay kalakasan nila. Hindi nila espesyal na pinag-aralan kung paano magnegosyo, ni hindi sila naimpluwensiyahan ng kanilang mga magulang, pero madali silang nagtatagumpay sa pagpapatakbo ng maliit na negosyo at sa pagkita ng pera. Tinanong mo sila, “Mahirap ba para sa iyo ang pagnenegosyo?” Sumasagot sila, “Hindi naman. Ginagamit ko lang ang utak ko, iniisip ko kung paano gawin ang mga bagay sa paraang angkop at kikita ng pera, at pagkatapos ay nagpapatuloy ako at ginagawa ko ito sa ganoong paraan—at sa huli, akin ang pera.” Sinasabi mo, “Mukhang walang hirap at napakadali para sa iyo ang pagnenegosyo. Bakit hindi ko ito magawa?” Bakit? Dahil hindi ka binigyan ng Diyos ng ganoong kalakasan, kaya sadyang wala kang talento rito. Kaya, ang mga may kalakasan ay hindi dapat magmataas, at ang mga walang kalakasan ay hindi dapat mainggit. Ang ibinibigay ng Diyos, walang sinuman ang makakaalis—kahit ayaw mo rito, hindi mo ito puwedeng tanggihan. Sadyang ginawa kang bihasa ng Diyos sa bagay na ito, at sa pamamagitan ng kalakasang ito, binibigyan ka Niya ng paraan ng kabuhayan o isang kalakalan para masustentuhan ang buhay mo. Ito ay biyaya ng Diyos. Ang iba ay natututo, tinuturuan, at nagsasagawa, pero kahit anong sikap nila, hindi sila makapagkamit ng magagandang resulta. Pero kaya mong gawin ito nang hindi ito napag-aralan. Paano man sila mag-isip, hindi gumagana ang isipan nila nang kasingbilis ng sa iyo, at hindi nila kayang magpatakbo nang kasinghusay gaya mo. Kaya, saan nagmumula ang kalakasan mong ito? Hindi ba’t likas ito? At hindi ba’t ang likas ay ipinagkakaloob ng Diyos? Palagi mong sinasabi kung ano ang gusto mo, kung saan ka bihasa—pero iyon ba ay isang bagay na hiniling mo? Sinasabi ng ilang tao na namana nila ito mula sa kanilang mga magulang. Kung gayon, bakit hindi ka nagmana ng iba pang bagay? Subukan mong maghanap ng paraan para ipasa ang kalakasang ito sa iyong susunod na henerasyon—magagawa mo ba ito? Makakapagdesisyon ka ba sa usaping ito? (Hindi.) Talagang hindi. Ang kalakasang taglay mo ay bigay ng Diyos—gaano ka man kinaiinggitan ng iba, hindi nila ito kayang alisin o agawin, at kahit ayaw mo nito, ibinibigay pa rin ito ng Diyos sa iyo. Sapagkat pinakitaan ka ng Diyos ng biyaya, dapat mo itong tanggapin mula sa Kanya. Huwag kang magmataas, at huwag kang magyabang. Ang pagmamataas at pagyayabang ay mga pagpapamalas ng kamangmangan ng tao.

Kaya, paano mo dapat tratuhin nang wasto ang kalakasan na ibinigay sa iyo ng Diyos? Kung kailangan ng sambahayan ng Diyos na gumawa ka ng tungkulin sa larangang ito, dapat mong gamitin ang kalakasan mo sa iyong tungkulin, sa gawain ng iglesia. Huwag kang magpigil—ipamalas ito, at gawin ito sa abot ng pinakamakakaya mo. Sa ganitong paraan, hindi maibibigay nang walang saysay ang kalakasang ipinagkaloob sa iyo ng Diyos; ang biyaya at espesyal na pagtrato na iyong tinamasa mula sa Diyos ay maibabalik sa Kanya. Sa paggawa nito, isa kang taong may konsensiya—hindi ka lang naghahangad ng mga pakinabang para sa sarili mo kundi sinusuklian mo ang Diyos. Ito ay pagkilos nang tama. Kahit iniisip mo, “Mayroon akong ganitong kalakasan, ganitong hilig at libangan, at napakadali para sa akin ang paggawa nito,” hangga’t itinuturing mo itong bilang tungkulin mo, hindi ka maaaring umasa lamang sa iyong kalakasan, hilig, at libangan. Dapat mo itong gawin ayon sa mga prinsipyong sinabi sa iyo ng Diyos at sa mga hinihingi ng sambahayan ng Diyos, at pagkatapos ay pagsamahin iyon sa kalakasan mo. Sa ganitong paraan, maayos na magagawa ang tungkulin mo, at maiaalay mo ang iyong katapatan. Katulad lang ito ng kung paanong nagkaloob ang Diyos ng isang anak na lalaki kay Abraham—nang ibinigay siya ng Diyos, labis na nagalak si Abraham, at nang ginusto ng Diyos na kunin siya, kinailangan ni Abraham na kusang-loob at ganap na ialay ang anak sa Diyos. Hindi siya nagpigil o hindi niya sinubukang magtakda ng mga kondisyon, at higit pa rito, hindi siya nagreklamo o nang-insulto sa Diyos—kinailangan niyang ialay ang anak nang buong-puso at sinsero. Kapag pinagkakalooban ka ng Diyos ng biyaya, nagiging masayang-masaya at kontento ka, nararamdaman mong nagkamit ka ng kalamangan at na nagpapakita ng kabaitan sa iyo ang Diyos. Pagkatapos mong matamasa ang labis na biyaya ng Diyos, ano ang saloobin mo kapag hiniling ng Diyos na mag-alay ka ng isang bagay? Matitiis mo bang humiwalay rito? Kaya mo bang ialay ito sa Diyos at ibalik sa Kanya nang walang pag-aalinlangan? Kung kaya mong ibalik sa Diyos ang ibinigay Niya sa iyo nang walang kompromiso, ayon sa mga prinsipyong hinihingi Niya, nang walang reklamo, walang pag-aalinlangan, at nang hindi ito itinatago para sa sarili mo, bagkus ay iniaalay ito sa Diyos, kung gayon, ikaw ay pasok sa pamantayan bilang isang nilikha; ang tungkuling ginawa mo ay pasok din sa pamantayan, at masisiyahan ang Diyos. Hindi mataas ang mga hinihingi ng Diyos sa iyo, sapagkat ang ibinigay ng Diyos sa iyo ay maraming beses na lampas pa sa kaya mong ialay. Bukod sa pagbibigay sa iyo ng buhay, binigyan ka rin ng Diyos ng kapital at mga kondisyon na inaasahan mo para sa patuloy na pag-iral. Dahil mayroon kang ganitong kalakasan, hilig at libangan, gaano kalaking pakinabang ang nakamit mo? Gaano kalaking biyaya ng Diyos ang natamasa mo? Hanggang ngayon, gaano kalaki ang naisukli mo sa Diyos? Kung ngayon ka pa lang nagsisimulang magsukli sa Diyos, medyo napakabagal mo. Kung hindi ka mahusay na gumawa noon, mula ngayon, dapat kang mag-alay sa Diyos nang walang anumang pag-aalinlangan; gamitin mo ang iyong kalakasan at ang mga propesyonal na kasanayan at iba’t ibang prinsipyo ng propesyon na pinagkadalubhasaan mo sa iyong tungkulin, nang walang anumang hindi ginagamit, dahil ang iniaalay mo ay orihinal na sa Diyos—ipinagkaloob ito sa iyo ng Diyos. Kapag iniaalay mo ang mga bagay na ito at ginagamit ang mga ito sa tungkulin mo, sa isang banda, tatanggapin ito ng Diyos, at sa isa pang banda, makakamit mo ang katotohanan, makakamit ang buhay, at makakamit ang pagsang-ayon ng Diyos—magkakamit ka ng mga napakalaking pakinabang at hindi ka magdurusa ng kawalan kahit kaunti. Kasabay nito, hindi inalis ng Diyos ang karapatan mong magtamasa ng iyong hilig, libangan, at kalakasan. Dahil ipinagkaloob sa iyo ng Diyos ang hilig at libangang ito, hinding-hindi Niya babawiin ang mga ito. Gaano ka man mag-alay, mananatili pa rin sa iyo ang mga ito—tinitiyak ng Diyos na magpapatuloy na naroroon sa loob mo ang mga ito nang walang katapusan; ang mga ito ay parte ng iyong mismong katauhan. Kung hindi ka nag-aalay sa Diyos, masasabi lamang na wala kang konsensiya, na hindi ka pasok sa pamantayan bilang isang nilikha, at na wala kang sinseridad sa Diyos. Kung mayroon ka ngang sinseridad, dapat kang magsukli sa Diyos ng kung ano ang natanggap mo mula sa Kanya at kung ano ang taglay mo. Dapat may ganito kang saloobin. Gaano man kalaki ang ipinagkaloob ng Diyos sa iyo, gaano man kalaki ang nauunawaan mo, at gaano man kalaki ang kaya mong gawin, dapat kang mag-alay sa Diyos nang walang pag-aalinlangan. Sa tingin mo ba ay ipapaalay ito ng Diyos sa iyo nang walang saysay? Tingnan mo si Abraham—nang hiningi ng Diyos sa kanya si Isaac, inialay niya si Isaac sa altar. Pero pagkatapos makita ang sinseridad ni Abraham, kinuha ba talaga ng Diyos si Isaac? Hindi siya kinuha ng Diyos—ibinalik ng Diyos si Isaac kay Abraham at naghanda Siya ng isang kordero sa malapit. Hindi lamang na hindi kinailangang isauli ni Abraham si Isaac sa Diyos, tumanggap din siya ng korderong nakahanda na. Sa huli, ang pagpapalang ibinigay ng Diyos sa kanya ay di-mabilang na humigit pa sa kung ano ang nasa imahinasyon niya. Siyempre, hindi ito isang bagay na nailarawan ni Abraham sa isip, ni isang bagay na hiniling niya. Pero hindi tinatrato ng Diyos nang hindi patas ang mga tao; pinagpapala lang Niya ang mga tao sa ganitong paraan—ito ang nais ng Diyos. Kahit na wala ka pang anumang naisukli sa Diyos, napakarami na Niyang ipinagkaloob sa iyo. Kaya, kung talagang susuklian mo ang Diyos, sa tingin mo ba ay magkakaloob Siya sa iyo nang mas kaunti? Tiyak na hindi—ang pagpapalang ibinibigay ng Diyos sa iyo ay hihigit pa sa lahat ng kaya mong ilarawan sa isip. Kaya sabihin mo sa Akin, madali bang ialay ang lahat ng kalakasang ipinagkaloob ng Diyos sa iyo at gamitin ang mga ito sa iyong tungkulin? Ipagpalagay na iniisip mong: “Ang mga kalakasan, hilig, at libangang ito na likas kong taglay ay mga bagay mula pagkapanganak ko, minana ko ang mga ito mula sa aking mga magulang. Ang mga ito ay dahil sa magandang lahi ko at paborable kong pinanggalingan. Kung ipinagkaloob man ito ng Diyos, hindi ko alam. Basta, mapalad lang ako—ito ang sarili kong suwerte. Hinggil sa ibabalik ko man ang mga ito sa Diyos, saka ko na ito pagpapasyahan. Sa ngayon, wala akong planong gawin iyon.” Sabihin mo sa Akin, ibig bang sabihin niyon ay mayroon kang konsensiya? (Hindi.) Kahit na hindi binawi ng Diyos ang mga hilig, libangan, kalakasan, at iba pang bagay na ipinagkaloob Niya sa iyo, hindi mo makakamit ang pagpapala ng Diyos. Sa mga mata ng Diyos, hindi ka magiging pasok sa pamantayan bilang isang nilikha—sa pinakamababa, hindi gusto ng Diyos ang mga taong gaya nito. Ipinagkakaloob ng Diyos sa mga tao ang mga partikular na hilig, libangan, at kalakasan, at mayroon din Siyang mga partikular na hinihingi para sa mga ito. Tungkol sa kung paano tinatrato ng mga tao ang mga hilig, libangan, at kalakasan na ito, dapat din silang magkaroon ng mga prinsipyong umaayon sa katotohanan. Sa isang banda, huwag mong ituring ang mga ito bilang iyong kapital; dagdag pa rito, kung hinihingi ng gawain ng sambahayan ng Diyos na gumawa ka ng tungkuling nauugnay sa iyong mga hilig, libangan, at kalakasan, dapat mong madama na isang karangalan na tanggapin ang tungkuling ito bilang iyong personal na obligasyon. Dapat mong ialay kung ano ang ipinagkaloob ng Diyos sa iyo nang lubos at nang walang pag-aalinlangan, nang sa gayon ay matamasa ng Diyos ang sinseridad at pagpapasakop ng isang nilikha sa Kanya. Hindi ba’t isa itong marangal at maluwalhating bagay? (Oo.) Kung hindi mo kayang ialay sa Diyos ang mga kaloob at kalakasang ipinagkaloob Niya sa iyo, kung gayon, may utang ka sa Diyos—isa iyong kahiya-hiyang bagay. Nang ipinagkaloob sa iyo ng Diyos ang mga kaloob at kalakasang ito, napakasaya mo, pero kapag hinihingi ng Diyos na ialay mo ang mga ito sa Kanya, naiirita ka, ayaw mong ipagamit ang mga ito sa Diyos at gusto mo lang na magamit ang mga ito para sa sarili mo. Nagpapakita ba ito ng katwiran? Ang mga iyon ay hindi mo pribadong mga pag-aari—ipinagkaloob ng Diyos ang mga iyon. Dahil ipinagkaloob ng Diyos ang mga iyon, kapag hinihingi Niya ang mga ito, dapat mong ialay ang mga iyon. Ang magawang ialay ang mga ito ay nagpapakita na mayroon kang pagpapasakop at sinseridad sa Diyos. Kung ayaw mong ialay ang mga ito, o ginagawa mo ito nang may pag-aatubili at sama ng loob, nagpapatunay ito na wala kang pagpapasakop ni sinseridad sa Diyos. Masasabi lamang na may problema sa pagkatao at karakter mo.

Sige, iyon na lahat para sa ating pagbabahaginan ngayong araw. Paalam!

Disyembre 23, 2023


Paano Hangarin ang Katotohanan (12)

Anong paksa ang pinagbahaginan natin noong huli? Nagbahaginan tayo tungkol sa ilang partikular na pagpapamalas ng tatlong aspekto—mga likas na kondisyon, pagkatao, at mga tiwaling disposisyon. Tinalakay natin ang mga partikular na pagpapamalas na ito, at sa ganitong paraan ay kinilatis kung sa alin sa tatlong aspekto nabibilang ang mga iyon. Kung makikita ninyo ang mga pagpapamalas na ito na pinagbahaginan natin sa pang-araw-araw na buhay, sa pangkalahatan ay mailalarawan at maikakategorya ninyo ang mga ito—kung nabibilang ba ang mga ito sa mga likas na kondisyon, sa pagkatao, o sa mga tiwaling disposisyon. Para naman sa mga pagpapamalas na hindi napagbahaginan, alam na ba ninyo ngayon kung paano ikategorya ang mga ito ayon sa mga prinsipyong ito o ayon sa diwang ipinapamalas ng mga ito? (Pakiramdam namin ay medyo mas mahusay na kami rito kaysa dati—nagagawa naming magnilay-nilay sa ganitong paraan, pero hindi pa namin lubos na nararating ang punto na kaya nang kumilatis.) Sa pangkalahatan ay nakikilatis ninyo ang mga pagpapamalas na pinagbahaginan natin, pero para naman sa mga hindi napagbahaginan at walang anumang kaugnayan sa mga pagpapamalas na napagbahaginan na dati, hindi ninyo alam kung kaya ninyong kilatisin ang mga ito. (Tama.) Sa ilang nakaraang sermon, nagbahaginan tayo tungkol sa ilang pagpapamalas ng mga hilig, libangan, at mga kalakasan sa loob ng mga likas na kondisyon, pati na rin ang mga isyu tungkol sa mga aspektong ito na naipapamalas sa mga tao. Nagbahaginan din tayo tungkol sa saloobin at sa landas ng pagsasagawa na dapat taglayin ng mga tao tungkol sa mga isyung ito, pati na rin ang mga hinihingi ng Diyos para sa mga taong nagtataglay ng mga hilig, libangan, at kalakasan. Ang pagbabahaginan tungkol dito ay pangunahin na para sabihin sa mga tao ang mga kaisipan at pananaw na dapat nilang taglayin—kasama ang landas ng pagsasagawa na dapat nilang maunawaan—tungkol sa mga hilig, libangan, at kalakasan, pati na rin ang mga layunin at hinihingi ng Diyos na may kinalaman sa mga aspektong ito na dapat nilang maunawaan. Tungkol sa mga isyu ng mga hilig, libangan, at kalakasan, nagbahaginan lang tayo sa pangkalahatan at hindi tayo partikular na nagbahaginan tungkol sa kung anong mga maling kaisipan at pananaw ang mayroon ang mga tao sa mga bagay na ito, kung anong mga maling landas ng pagsasagawa ang maaari nilang tahakin, o kung anong mga maling pagkaunawa ang mayroon sila tungkol sa mga hinihingi ng Diyos sa bagay na ito. Kaya, pagbahaginan natin ngayon nang detalyado ang mga partikular na isyu na dapat maunawaan ng mga tao tungkol sa mga hilig, libangan, at kalakasan batay sa mga isyung ito na mayroon ang mga tao.

Napansin ba ninyo kung anong mga walang-katotohanang pagkaunawa o mga baluktot na pagkaunawa ang mayroon kayo tungkol sa mga hilig, libangan, at kalakasan? Para sa karamihan ng mga isyu, ang nangyayari ba ay na nauunawaan lang ninyo hanggang sa kung saan Ako nagbabahagi, at pagkatapos, hindi kayo nagbubulay-bulay ni nagkukumpara sa sinabi sa mga bagay sa buhay ninyo, pero pakiramdam ninyo ay nauunawaan ninyo ang lahat at itinuturing ninyong napakasimple ng mga isyu? Una, pag-isipan ninyo ang tanong na ito: May pagkakaiba ba sa pagitan ng mga hilig at libangan, at mga kalakasan? (Mayroon.) Ano ang pagkakaiba? Kung nakikita mo na may pagkakaiba, sa anong paraan magkaiba ang mga ito? (Ang pagkakaroon ng hilig at libangan ay nangangahulugan lang na talagang gusto ng isang tao ang isang partikular na bagay, hindi ito agad na nangangahulugang nagtataglay siya ng kalakasan sa larangang iyon.) Sa pangkalahatan ay naipahayag na ang mga pangunahing punto ng pagkakaiba—halos ganoon na nga iyon. Mula sa perspektiba ng pagkatao, ang mga hilig at libangan ay tumutukoy sa pagiging interesado ng isang tao sa isang partikular na uri ng espesyalisadong aktibidad o klase ng bagay, na handa siyang bigyang-pansin o gawin ang mga ito. Ibig sabihin, ang personal niyang kagustuhan ay medyo nakakiling sa mga bagay na interesado siya at maalab ang damdamin niya. Hindi lang siya may bahagyang pagkagusto sa mga propesyonal na kasanayan sa bagay na ito kundi lubha siyang interesado sa mga ito, na lumalampas sa antas ng pagkagusto o alab ng damdamin na maaaring mayroon siya sa mga ordinaryong bagay. Ito ang mga hilig at libangan. Gayumpaman, tungkol sa uri ng espesyalisadong aktibidad o bagay na interesado siya at maalab ang damdamin niya, batay sa kanyang kakayahan, kung mahusay ba siya rito, kung magagawa ba niya ito nang maayos, at kung hanggang sa anong antas niya ito magagawa—walang alinman dito ang tiyak. Samakatwid, ang mga hilig at libangan ay tumutukoy sa mga bagay na interesado ang mga tao at gusto ng mga ito, mga bagay na handa silang madalas na gawin at handang paglaanan ng oras at lakas para bigyang-pansin at gawin sa pang-araw-araw na buhay. Para naman sa kung gaano nila ito kagaling na magagawa, nakadepende iyon sa kanilang kakayahan at kung mahusay ba sila sa mga ito. Ipagpalagay na ang bagay na ito ay isang bagay na partikular siyang interesado at maalab ang damdamin niya, at kasabay nito, mahusay din siya rito—ibig sabihin, bukod sa pagiging interesado sa bagay na ito at maalab ang damdamin dito, kaya rin niya itong gawin nang napakahusay, makamit ang mga makabuluhang resulta, at magtamo ng malalaking tagumpay. Sa madaling salita, ang kahusayan niya sa hilig at libangan na ito ay nakahihigit sa karaniwang tao, at ang kanyang pagkaunawa, bilis sa pagkatuto, at ang bilis ng kanyang pagkaarok sa mga prinsipyo sa larangang ito ay nakahihigit sa karaniwang tao. Kapag mayroong ganitong mga pagpapamalas, ito ay tinutukoy bilang pagkakaroon ng kalakasan. Maaaring kailanganin ng ibang tao na dumaan sa pormal at pangmatagalang propesyonal na pagsasanay, edukasyon, pagkuha ng kaalaman, at pagsasagawa, at tumanggap ng gabay, pamumuno, pagsusuri, istandardisasyon, at payo mula sa mga kaugnay na propesyonal, at iba pang mga katulad na bagay, bago nila magawang mag-isa ang isang bagay nang maayos. Gayumpaman, ang mga taong may mga kalakasan ay karaniwang may isang partikular na antas ng kakayahang umarok sa mga propesyonal na kasanayan kung saan sila mahusay nang hindi dumadaan sa propesyonal na pagsasanay o sistematikong pag-aaral. Nagtataglay sila ng ilang praktikal na pagkaunawa, praktikal na karanasan, o personal na mga tagumpay sa larangang ito. At sa pamamagitan ng propesyonal na pagsasanay, ang kalakasan nila sa larangang ito ay maaaring umabot sa mas mataas pang antas. Sa madaling salita, ang pagkakaroon ng kalakasan ay nangangahulugan ng pagiging lubos na mahusay sa mga bagay na interesado ang isang tao at maalab ang damdamin niya, na nakahihigit sa karaniwang tao. Ano ang ibig sabihin ng pagiging “mahusay”? (Pagkakaroon ng kalakasan sa isang partikular na larangan, pagiging medyo maalam tungkol sa mga bagay na ito, at pangangasiwa sa mga ito nang may kahusayan na hindi pinaghihirapan.) Ang pagiging mahusay sa isang bagay ay hindi lang tungkol sa pagiging maalam dito; sa halip, nangangahulugan ito ng pagkakaroon ng pambihirang likas na talento at isang medyo malakas na likas na talento sa larangang ito. Kahit walang mga patnubay mula sa iba, naaarok nila ang mga bagay na hindi kayang arukin ng iba. At kapag sinamahan ng pormal na pagsasanay o pagtuturo mula sa isang kilalang guro, mas magiging mahusay pa sila sa larangang ito. Kapag pinag-uusapan ang pagkakaroon ng kalakasan, nangangahulugan ito na ang isang tao ay partikular na magaling sa isang partikular na hilig o libangan, nang may pambihirang likas na talento sa larangang ito. Ang kanyang abilidad na umarok, ang kanyang pagkaunawa, at ang kanyang abilidad na matuto sa larangang ito ay pawang napakalakas, at napakabilis niyang naaarok ito. Kapansin-pansin siyang mahusay sa larangang ito kumpara sa karaniwang tao. Ito ang ibig sabihin ng pagkakaroon ng kalakasan.

Ngayong nauunawaan na ninyo kung ano ang mga kalakasan, pag-usapan naman natin ang mga hilig at libangan. Ano ang pagkakaiba sa pagitan ng mga hilig at libangan, at ng mga kalakasan? Pareho ba ang mga hilig at libangan sa mga kalakasan? (Hindi magkapareho ang mga ito.) Bakit hindi pareho ang mga hilig at libangan sa mga kalakasan? (Dahil ang pagiging interesado sa isang bagay ay hindi agad na nangangahulugang magagawa ito nang maayos, ni nangangahulugang mahusay rito; bukod pa rito, hindi rin ito nangangahulugang mauunawaan ng isang tao ang bagay na iyon nang napakabilis.) Ang pagkakaroon ng mga hilig at libangan ay nangangahulugang gusto mo ang isang partikular na kategorya ng mga bagay, pero kung ito ba ay ang kalakasan mo ay nakadepende sa iyong abilidad na umarok, sa iyong abilidad na matuto, at sa iyong kakayahang umunawa sa larangang ito, pati na rin sa iyong likas na talento sa larangang ito, at kung likas kang mahusay rito. Kung mahusay ka rito, kung gayon ay kalakasan mo ito. Kung hindi ka mahusay rito at isa lang itong personal na kagustuhan—isang larangan na interesado ka—pero mahina ang iyong kakayahan, at kulang ang iyong likas na talento, na nangangahulugang mababa ang iyong abilidad na umarok sa hilig at libangan mong ito, hindi ka talaga mahusay rito, ginagawa mo ito nang malamya, walang kahusayan at walang nakakamit na mga resulta sa larangang ito, kung gayon ang larangang ito ay hindi ang kalakasan mo—nananatili lang ito sa antas ng isang hilig at libangan para sa iyo. Bakit ito ay hilig at libangan mo lang at hindi ang kalakasan mo? Dahil hindi ka mahusay rito. Halimbawa, sinasabi ng ilang tao, “Gustong-gusto ko talagang kumanta.” Gaano nila ito kagusto? Mula sa sandaling imulat nila ang kanilang mga mata sa umaga, nagpapatugtog sila ng mga sikat na kanta; nakikinig sila sa lahat ng uri ng kanta, kabilang ang mga kantang banyaga at mga opera mula sa Kanluran at Tsina—anumang maituturing na musika, gustong-gusto nilang pakinggan. Gusto rin nilang kumanta, pero may isang malaking problema—sila ay likas na sintunado o sadyang walang kalakasan sa larangang ito. Mayroon ding mga tao na, kahit pagkatapos mag-aral kumanta sa loob ng ilang taon, ay hindi pa rin mahanap ang mga tamang pamamaraan. Hindi nila alam kung paano kumanta sa pinakakaaya-ayang paraan, kung paano gawing nakaaantig ang kanilang pagkanta, o kung paano makamit ang magagandang resulta sa pamamagitan ng kanilang pagkanta. Bagama’t gustong-gusto na nila ang pagkanta mula pagkabata, at isa ito sa kanilang mga hilig at libangan, dahil sa mga limitasyon ng kanilang mga likas na kondisyon, ang kanilang hilig at libangan ay maaari lang manatili sa antas ng isang hilig at libangan—hindi ito kalakasan. Halimbawa, kapag ang isang taong mahusay sa pagkanta ay nag-aaral ng isang himno, kaya niyang kantahin ang pangunahing himig pagkatapos lang itong kantahin nang mga tatlong beses. At pagkatapos ng apat o limang beses, halos kaya na niyang kantahin ang buong kanta. Gayumpaman, iyong mga nasisiyahang makinig sa mga kanta pero hindi mahusay sa pagkanta ay maaaring hindi pa rin matandaan ang pangkalahatang melodiya pagkatapos makinig nang tatlong beses. Kahit pagkatapos ng limang beses, maaaring hindi pa rin nila ito kayang kantahin at palaging kailangang tumingin sa mga liriko o sa sheet music. Pagdating sa aktuwal na pagkanta, hindi nila makuha ang damdamin ng kanta o mahanap ang tamang puwesto ng boses. Hindi rin nila matandaan ang mga liriko, at kung minsan, wala pa nga sila sa tono. Dagdag pa rito, kapag kumakanta ng mga medyo madamdaming kanta, hindi nila kailanman makontrol nang maayos ang pagpapahayag ng mga damdamin. Sinasabi ng iba na hindi kaaya-ayang pakinggan at hindi nakakasiya ang kanilang pagkanta, pero hindi sila nasisiraan ng loob o sumusuko—nagpupursigi pa rin sila sa pag-aaral at pagkanta. Siyempre, ang pagkanta ay isang personal na kalayaan at isang personal na karapatan; walang sinumang naghihigpit sa kanila. Gayumpaman, ang pinagbabahaginan natin ngayon ay ang pagkakaiba sa pagitan ng mga hilig at libangan, at ng mga kalakasan. Batay sa mga pagpapamalas na ito, ang kanilang hilig at libangan ay hindi mga bagay na mahusay sila. Kaya bakit kailangan nating pagbahaginan nang malinaw ang tungkol sa usaping ito? Para matulungan ang mga taong maunawaan na ang kanilang mga hilig at libangan ay hindi kapareho ng kanilang mga kalakasan. Kung, batay sa lahat ng aspekto ng iyong mga likas na kondisyon, hindi ka mahusay sa isang partikular na larangan, kung gayon kahit na ito ay hilig at libangan mo, itinatakda ng mga limitasyon ng iyong mga likas na kondisyon na ang hilig at libangan mo ay hindi ang kalakasan mo. Bagama’t gustong-gusto mo ito, hanggang sa punto na minamahal mo ito na parang sarili mong buhay, sa kasamaang-palad, hindi ka talaga mahusay sa bagay na ito. Halimbawa, gustong-gusto ng ilang tao ang pagsasayaw. Sa tuwing nakakarinig sila ng musika, nagsisimulang gumalaw ang kanilang mga katawan kasabay ng kumpas at melodiya, at labis silang nasisiyahan habang gumagalaw. Gayumpaman, hindi maganda ang kanilang likas na hitsura, hindi sila gaanong matangkad, hindi partikular na mahahaba ang kanilang mga braso at binti, at hindi partikular na elegante ang kanilang pangangatawan. Sa kabuuan, hindi gaanong kaaya-ayang tingnan ang kanilang pagsasayaw. Pero gustong-gusto lang talaga nila ang pagsasayaw, at kung minsan, sa mga pampublikong lugar o sa tabi ng daan, sumasayaw sila nang may ganap na pagkahumaling. Sa tingin ng mga dumaraan ay katawa-tawa ito, pero sumasayaw sila na para bang walang ibang tao sa paligid, walang anumang pakialam kung ano ang tingin sa kanila ng iba, na para bang wala silang anumang kamalayan. Nahuhumaling sila rito sa ganitong antas. Bagama’t pakiramdam nila ay napakahusay nilang sumayaw, sa aktuwal, hindi sila mahusay rito. Hindi nila kayang maarok ang diwa ng pagsasayaw, ni hindi nila alam kung aling mga galaw ang angkop, aling mga galaw ang kaaya-aya, at aling mga galaw ang mas kayang magpahayag ng iba’t ibang uri ng damdamin ng tao. Ibig sabihin, hindi talaga nila nauunawaan ang maraming aspektong may kaugnayan sa sayaw. Kahit na may gabay ng isang propesyonal na guro at pagsasanay mula sa isang propesyonal na paaralan, batay sa sarili nilang likas na kakayahan, hindi sila mahusay rito at hindi nila kayang maarok ang diwa nito. Samakatwid, kung isasaalang-alang ang lahat ng aspekto ng kanilang mga likas na kondisyon, ang pagsasayaw, na gusto nila, ay hindi isang bagay na mahusay sila. Kahit na gustong-gusto nila ito at labis silang nahuhumaling dito, madalas na hinahangaan ang sarili nilang galaw at dating kapag sumasayaw sa harap ng kamera o salamin, kung titingnan natin ang aktuwal na sitwasyon, hindi sila mahusay sa pagsasayaw. Sa madaling salita, ang pagsasayaw ay hilig at libangan lang nila, hindi nila kalakasan.

Talagang gustong-gusto ng ilang tao ang literatura. Gusto nilang sumulat ng mga artikulo at bumigkas at lumikha ng mga tula, gusto nila ang mga talakayan sa literatura, at gusto rin nilang magbasa ng mga nobela at iba’t ibang akdang pampanitikan, banyaga man o lokal, moderno at klasiko—gusto nila ang lahat ng akdang ito. Gusto nila ang iba’t ibang terminong bokabularyo at mga estilong lingguwistiko na ginagamit ng mga may-akda sa kanilang mga akdang pampanitikan, at gusto rin nila ang iba’t ibang ideya na ipinapahayag ng mga may-akda sa kanilang mga akda. Ito ba ang kanilang hilig at libangan? (Oo.) Napakalinaw na ito ang kanilang hilig at libangan. Kung ano ang gusto ng isang tao, kung ano ang interes ng kanyang puso at isipan, ay likas—hindi ito isang bagay na natututuhan niya kalaunan sa buhay, at lalong hindi ito isang bagay na nilinang ng kanyang mga magulang o pamilya. Ang ilang tao ay mahilig sa literatura at nakabasa na ng maraming akdang pampanitikan. Ang ilan ay sistematikong nag-aral ng literatura sa unibersidad. Ang ilan ay nagtrabaho pa nga bilang mga propesyonal na propesor sa literatura, o nakibahagi sa mga gawain at karerang may kaugnayan sa literatura, at matagal na panahon pa ngang ginawa ang mga karerang ito; ginugol nila ang kalakhan ng kanilang buhay sa pagharap sa mga bagay na may kaugnayan sa kanilang hilig at libangan; halos bawat araw ng kanilang buhay ay kinabibilangan ng literatura, na interesado sila at maalab ang damdamin nila. Pero nangangahulugan ba ito na ang kanilang hilig at libangan ay tunay nilang kalakasan? Hindi naman—kailangan mong tingnan kung nagtataglay ba sila ng kaalaman o mga kaisipan at pananaw sa literatura na nakahihigit o naiiba sa mga karaniwang tao. Kung ang naarok at naunawaan nila sa literatura ay ang natutuhan lang nila mula sa mga aklat o binubuo lang ng kumbensiyonal na karaniwang kaalaman na kayang matutuhan at maarok ng sinuman, kung gayon ay hindi ito maituturing na kalakasan. Halimbawa, kung hihilingin mo sa kanilang sumulat ng isang artikulo, walang mga pagkakamali sa gramatika, tama ang paggamit ng bantas, maayos ang estruktura ng mga talata, at maganda ang pangkalahatang estruktura ng artikulo. Mayroon pa ngang maraming mabulaklak na pananalita na ginamit sa buong artikulo. Gayumpaman, may isang isyu—pagdating sa pagpapahayag ng isang partikular na bagay, isang partikular na pananaw, o isang partikular na takbo ng kuwento, wala silang natatanging paraan ng pagpapahayag, ni wala silang partikular na mga masining o matatalinong pamamaraan ng pagpapahayag. Wala ang mga katangiang ito sa lahat ng kanilang mga akdang pampanitikan. Ibig sabihin, ang kanilang mga artikulo ay mukhang maayos ang estruktura at napakapropesyonal, na may maingat na piniling mga salita, ngunit kulang ang mga ito sa natatanging paraan ng pagpapahayag ng mga kaisipan at pananaw, mga penomenon, o mga takbo ng kuwento na dapat taglayin ng isang mahusay na manunulat. Karamihan sa kanilang mga artikulo ay pangkaraniwan lang. Ang kanilang estruktura at paraan ng pagpapahayag ng mga ideya ay partikular na matigas, di-nababago, at dogmatiko; hindi sila makabago ni natatangi, kulang sa karunungan at katalinuhan, at tiyak na hindi maituturing na elegante. Ano ang ipinapahiwatig ng penomenong ito? (Hindi sila mahusay sa pagsusulat at wala silang likas na talento para dito.) Hindi sila mahusay sa pagsusulat at hindi nila kayang buuin nang may pag-angkop ang mga kuwento batay sa pinangyarihan ng mga kaganapan o sa prototipo ng gayong mga kuwento. Sa huli, kapag binabasa ng mga tao ang kanilang mga artikulo at akdang pampanitikan, lahat ng ito ay pare-pareho at paulit-ulit, sumusunod sa iisang pormula. Bakit natin sinasabing pare-pareho at paulit-ulit ang mga ito? Sa kabuuan, ang kanilang mga artikulo ay mukhang napakaayos ng estruktura, lubhang nakaayon sa pamantayan, at napakapropesyonal; pagdating sa mga teknikal na aspekto, kakaunti ang mapupuna ng karaniwang tao—maging ang estruktura, sa pangkalahatan, ay palaging pareho. Bagama’t kaya nilang matutuhan ang iba’t ibang anyo ng mga akdang pampanitikan, kabilang ang mga banyagang tula, sanaysay, at pasalaysay na pagsulat, hindi nila kailanman kayang iangkop o ilapat ang mga ito sa sarili nilang nilikhang literatura. Ito ay dahil ang antas ng kanilang kasanayan at kahusayan sa literatura ay palaging mananatili sa antas ng mga hilig at libangan, hindi kailanman aabot sa antas ng kalakasan. Posibleng mayroon silang malawak na kaalaman sa literatura, ngunit wala talaga silang anumang kahusayan sa literatura. Sa madaling salita, wala talaga silang anumang inobasyon sa literatura, imposibleng makagawa sila ng anumang mga signaturang akda, at kulang sila sa mga natatanging kaisipan at pananaw at sa natatanging paraan ng pagpapahayag. Pinatutunayan nito na ang literatura ay hindi nila kalakasan. Nagtataglay sila ng kaalaman at karaniwang kabatiran tungkol sa literatura dahil lang ang larangang ito ay kanilang hilig at libangan, ngunit wala silang kalakasan sa literatura. Nakikita mo, maraming tao ang nagbabasa ng mga aklat, kabilang ang iba’t ibang akdang pampanitikan; marami ang nagsasabing sila ay mahilig sa literatura o mga manlilikha ng panitikan, ngunit sa mga nakikibahagi sa paglikha ng panitikan, ilan ba ang tunay na may sariling mga akda? Ilan ba ang nakapagsulat ng mga akdang pampanitikan na kayang makatagal sa pagsubok ng panahon at maging mga klasiko? Napakakaunti, hindi ba? Karamihan sa mga taong ito ay may kaunting likas na interes at maalab na damdamin sa literatura, at kalaunan, natututo sila, nagsasanay, at nag-eensayo sa mga propesyonal na paaralan, at nagkakataong gumagawa ng gawaing may kaugnayan sa literatura. Bagama’t nakikibahagi sila sa gawaing may kaugnayan sa literatura, na maaaring tila nagpapahiwatig na ang hilig at libangang ito ay makakasama nila sa buong buhay nila, kung gaano karaming natapos na akda ang nagagawa nila, gaano karaming kontribusyon ang naiaambag nila, at gaano karaming orihinal na likha ang mayroon sila sa panahon ng kanilang pagtatrabaho sa larangang iyon ay nakadepende sa kung nagtataglay ba sila ng kalakasan sa literatura. Maraming tao ang nakikibahagi sa isang propesyon na gusto nila at maalab ang damdamin nila, at nakakakuha sila mula rito ng isang kabuhayan o ilang partikular na benepisyo, ngunit hindi sila nagkakamit ng magagandang resulta sa propesyong ito. Sapat na ito para patunayan na ang propesyon na gusto nila at maalab ang damdamin nila ay hindi nila kalakasan. Sa kabilang banda, ang ilang tao, sa kabila ng hindi pakikibahagi sa isang propesyon na may kaugnayan sa kanilang mga hilig at libangan, ay nakakagawa ng mga tunay na tagumpay dahil ito ang kanilang kalakasan. Halimbawa, mayroong mga imbentor, iyong mga nakagawa ng mga pambihirang kontribusyon sa iba’t ibang larangan, iyong mga nagpasimuno ng sarili nilang mga natatanging estilo sa iba’t ibang larangan, at mga nangungunang personalidad sa iba’t ibang larangan, at iba pa. Kaya, kung isasaalang-alang ang mga sitwasyong ito, ang pagkakaroon ng mga hilig at libangan ay hindi nangangahulugang pagkakaroon ng kalakasan sa mga larangang iyon. Gayumpaman, hindi kayang kilatisin ng ilang tao ang ugnayan sa pagitan ng mga hilig at libangan, at ng mga kalakasan. Iniisip nila na ang kanilang mga hilig at libangan ay ang kanilang mga kalakasan, ngunit pagkatapos makibahagi sa isang larangan na interesado sila at maalab ang damdamin nila sa loob ng maraming taon, wala talaga silang nakakamit na anumang resulta. Pagkatapos magkaroon ng kalinawan sa mga bagay na ito, paano dapat tratuhin ng mga tao ang kanilang mga hilig at libangan, at ang kanilang mga kalakasan? Napakasimple nito—dapat nilang tratuhin nang tama ang mga ito. Kung kailangan ka ng sambahayan ng Diyos na gampanan ang isang tungkulin sa isang partikular na larangan na kinasasangkutan ng propesyonal na kaalaman, mga kasanayan, o mga talento na may kaugnayan sa iyong mga hilig at libangan, kung gayon dapat mo itong tratuhin ayon sa mga prinsipyo ng paggampan ng tungkulin—hindi ito tinatanggihan ni naglilitanya ng mga ideyang magaganda lang pakinggan o nagiging padalos-dalos. Kung ito ay isang bagay na hindi ka mahusay, isang bagay na higit sa iyong abilidad na hindi mo kayang gawin, kung gayon ay huwag maging negatibo o magreklamo tungkol sa Diyos; dapat mo itong tratuhin nang tama. Ano ang ibig sabihin ng tratuhin ito nang tama? Nangangahulugan ito na kung pakiramdam mo ay natatangi ang iyong mga hilig at libangan sa larangang ito, ngunit kapag isinasagawa ang gawaing may kaugnayan dito, hindi mo kailanman matutugunan ang mga hinihingi ng sambahayan ng Diyos, ni hindi mo kailanman maaabot ang mga prinsipyong hinihingi ng sambahayan ng Diyos, kung gayon, dapat mong makamit ang anumang kaya mong makamit. Hindi kailanman pinipilit ng Diyos ang isda na mamuhay sa lupa o ang mga baboy na lumipad. Alam ng Diyos kung gaano karami ang kaya mong makamit at kung gaano kabigat ang kaya mong pasanin. Kapag mas marami na ang iyong karanasan, malalaman mo rin. Batay sa mga aktuwal na sitwasyon at sa iyong mga likas na kondisyon, kamtin mo ang lahat ng kaya mong makamit—huwag mong pahirapan ang iyong sarili. Kung kaya mo, huwag kang magpigil; kung hindi mo kaya, huwag maging negatibo o pilitin ang sarili mo nang higit sa iyong abilidad—tratuhin mo ito nang tama.

Nananampalataya na kayo sa Diyos sa loob ng napakaraming taon, at karamihan sa inyo ay gumagampan na ng inyong tungkulin nang mahigit sa tatlong taon—hindi lang isa o dalawang taon na gumagampan kayo ng isang partikular na tungkulin sa sambahayan ng Diyos. Kung gayon, patungkol sa tungkuling ginagampanan mo o sa partikular na propesyonal na gawaing isinasakatuparan mo, malinaw ba sa puso mo kung gaano kalaki ang kaya mong makamit at kung anong antas ang kaya mong maabot, at kung gaano kalaki ang kaya mong maipamalas at hanggang sa anong antas? (Oo.) Sa pangkalahatan, malinaw sa iyo ang lahat ng ito. Ang ilang tao ay hindi pa nagiging bihasa sa isang partikular na tungkulin dahil kakaunti pa lang ang kanilang pagsasanay. Gayumpaman, ginagawa na ng iba ang gawaing ito sa loob ng maraming taon at malaki na ang naisagawa nilang pagsasanay ngunit hindi pa rin nila makamit ang mga prinsipyong hinihingi ng sambahayan ng Diyos. Hindi sila masyadong mahusay sa larangang ito. Bagama’t gustong-gusto nila at maalab ang damdamin nila sa paggampan sa tungkuling ito at nakakaramdam sila ng karangalan at kaligayahan sa paggawa nito, sadyang hindi sila mahusay rito. Anuman ang mga hinihingi ng sambahayan ng Diyos, sadyang hindi nila kayang tugunan ang mga iyon. Hindi sa sila ay mapaghimagsik at masuwayin, ni hindi sa hindi nila ginagampanan ang kanilang bahagi; sa halip, hindi ito kayang makamit ng kanilang mga likas na kondisyon at may mga limitasyon ang mga ito. Kung gayon, ano ang dapat gawin? Hayaan na lang ang natural na takbo ng mga pangyayari—huwag maging negatibo, huwag manghina, at huwag magreklamo o makaramdam na hindi ito patas sa iyong puso. Sinasabi ng ilang tao, “Gusto kong sumayaw, pero ipinanganak ako na alanganing gumalaw at hindi ako kaakit-akit. Gusto kong gampanan ang tungkulin ng pagsasayaw pero hindi ko ito magawa. Kung gayon, ano ang dapat kong gawin? Gustong-gusto ko talagang sumayaw.” Ang pagnanais mong sumayaw ay iyong personal na pagnanais at iyong kagustuhan, ngunit kailangan bang tugunan ng Diyos ang iyong mga kagustuhan? Hindi Niya kailangang gawin iyon. Ang sambahayan ng Diyos ay may mga prinsipyong hinihingi nito at may mga tuntunin ito. Ang pagpili kung sino ang gagawa ng aling gawain ay nakabatay sa mga prinsipyo. Hindi mo maaaring pilit na hilingin, batay sa iyong personal na pagnanais, personal na kagustuhan, o personal na lagay ng loob, na tugunan ka ng sambahayan ng Diyos—hindi ito angkop. Kung hindi ka angkop na gumampan ng tungkulin sa larangang ito, kung gayon, sa iyong puso, tahimik na maghangad ka ng mga pagpapala para sa mga kayang gampanan ang isang tungkulin sa larangang ito. Gawin mo lang ang anumang makakaya mo, o maaari kang maging isang hindi kilalang manggagawa sa likod ng entablado—tumutulong sa paggabay at pagsusuri, tumutulong sa mga ensayo o sa post-production na pag-eedit ng mga video ng sayaw, tumutulong sa paghahanap ng iba’t ibang materyales, o tumutulong sa paghahanap sa katotohanan. Maraming gawain na maaaring gawin sa iba’t ibang larangan, at malawak ang saklaw ng gawaing may kaugnayan sa iyong mga hilig at libangan. Hindi nangangahulugang kailangan na ikaw ang nasa harap ng kamera—maaari ka ring gumanap ng gawain sa likod ng entablado nang part-time. Paggampan din ito sa iyong tungkulin. Sa paraang ito, pareho mong natutugunan ang iyong mga personal na hangarin at naaabot ang prinsipyo at pamantayan ng pagbibigay-kasiyahan sa Diyos sa pamamagitan ng paggampan sa tungkulin—napakaganda niyan! Hindi ba’t para kang nakapukol ng dalawang ibon gamit ang iisang bato? (Oo.) Dahil hindi ka binigyan ng Diyos ng mga kalakasan sa larangang ito bilang bahagi ng iyong mga likas na kondisyon, kung gayon ay wala kang pagpipilian. Hindi ka maaaring magreklamo, magmaktol, o magkimkim ng sama ng loob dahil lang sa likas kang nagkukulang sa larangang ito at hindi mo matugunan ang pamantayan ng pagpili ng talento sa larangang ito ng sambahayan ng Diyos, at pagkatapos ay ayaw mo nang gampanan ang isang tungkulin sa larangang ito, tumatangging gawin ito kahit na hinihingi ito sa iyo ng sambahayan ng Diyos—hindi ito angkop. Hindi ito ang tamang saloobin sa paggampan ng tungkulin. Anuman ang kaya mong gawin, gawin mo lang ito. Hindi mo maaaring tanggihang gawin ito, tumatangging gawin ito kahit na hinihingi ito sa iyo ng sambahayan ng Diyos, dahil lang sa hindi ka angkop dito o hindi ka mahusay rito. Sa paggawa nito, hindi mo ginagampanan ang iyong tungkulin—tinutugunan mo ang mga personal na pagnanais at isinasagawa ang sarili mong proyekto. Hindi mo ginagampanan ang tungkulin nang may saloobin ng pagpapasakop sa Diyos, ni nang may saloobin ng sinseridad at katapatan sa Diyos. Hindi ito angkop. Ito ay isang bagay na dapat maunawaan ng mga tao. Sa isang banda, unawain nang tama ang mga hilig, mga libangan, at mga kalakasan; bukod pa rito, tratuhin nang tama ang mga hilig, mga libangan, at mga kalakasan.

May ilang taong mahilig magsulat ng mga artikulo at makibahagi sa gawaing may kaugnayan sa panitikan. Palagi nilang gustong magrebisa at magwasto ng mga artikulo, na humarap sa mga artikulo araw-araw. Gayumpaman, sa iba’t ibang kadahilanan—kapwa subhetibo at obhetibo—hindi sila angkop para sa gawaing ito. Sa isang banda, kulang sila sa pundasyong kaalaman sa larangan ng panitikan; sa kabilang banda, medyo mahina ang kanilang kakayahan, at hindi sila nagtataglay ng abilidad na umarok. Samakatwid, kahit na maalab ang damdamin nila sa panitikan at nagsasanay sila sa loob ng ilang taon, hindi pa rin nila maabot ang pamantayan ng pagkakaroon ng kakayahang magsulat. Gayumpaman, hinihingi ng sambahayan ng Diyos na magtaglay ang mga tao ng kahit man lang isang pangunahing kakayahan para makibahagi sa gawaing nakabatay sa teksto. Kung hindi angkop ang kanilang kakayahan para sa paggawa ng gawaing nakabatay sa teksto, at kahit na ang kanilang pagrerebisa at pagwawasto ng mga artikulo ay hindi nakakatugon sa pamantayan, kung gayon ay maaari lang silang pumili ng ibang tungkulin. Maaaring halos angkop lang sila para sa paggawa ng ilang pangkalahatang gawain o pagkolekta ng ilang materyales. Sa madaling salita, ang gawaing nakabatay sa teksto na gusto nila sa kanilang puso ay isang bagay na hindi nila kayang gawin—kahit na hindi sila tinanggal sa paggawa ng gawaing nakabatay sa teksto, wala silang magiging silbi sa gawain at walang makukuhang aktuwal na mga resulta. Paano dapat maarok ng mga tao ang gayong usapin sa dalisay na paraan? (Dapat silang matutong magpasakop sa mga pagsasaayos ng sambahayan ng Diyos at maging makatwiran.) Ito ang pangkalahatang direksyon—paano dapat magsagawa ang mga tao sa partikular na paraan? Kung ito ay isang taong may tendensiyang mambaluktot, sasabihin niya, “Sinasabi ng lahat na ang mga hilig at libangan ay ibinibigay ng Diyos, na ang mga ito ay mga likas na kondisyon. Dahil ibinigay sa akin ng Diyos ang hilig at libangan na ito, kung gayon ay tiyak na inorden ako ng Diyos na makibahagi sa gawaing may kaugnayan dito. Dahil ito ay inorden ng Diyos, kung gayon sa sambahayan ng Diyos, ang gawaing may kaugnayan sa hilig at libangan na ito ay dapat ibigay sa akin—dapat akong magkaroon ng bahagi rito. Kung hindi ako inuutusang gawin ang gawaing ito, kung gayon ay problema ito sa mga tao—nangangahulugan itong minamaliit ako ng mga tao, nangangahulugan itong hindi marunong sumuri ng tao ang mga lider at manggagawa. Narito ako, isang taong may talento, ngunit walang nakakakilatis sa aking galing! Gustong-gusto ko ang panitikan, at talagang mahusay ako rito—napakadali lang para sa akin ang pagrerebisa ng mga artikulo. Ang pagpapadala sa akin para mangaral ng ebanghelyo o gumawa ng manwal na gawain—hindi ba’t paggamit iyon ng kanyon para pumatay ng langgam? Hindi ba’t pagsasayang iyon ng isang indibidwal na may talento? Hindi ba’t tulad iyon ng pagbabaon ng ginto sa lupa? Wala akong magagawa—kapag nasa ilalim ka ng mababang bubong, wala kang pagpipilian kundi ang yumuko! Ngunit mayroong kasabihan: Sa kalaunan, ang tunay na ginto ay nakatadhanang kuminang. Maghintay lang—marahil ito ay pagpipino sa akin ng Diyos, pagsubok sa akin. Isang araw, tiyak na makikibahagi ako sa gawaing inorden ng Diyos para sa akin, ang gawaing may kaugnayan sa aking hilig. Ang mabubuting bagay ay sulit hintayin. Kapag natiwalag na kayong lahat, iyon na ang panahon ko para sumikat—iyon na ang pagkakataon kong magamit ang aking mga kasanayan! Gaya ng sinasabi sa mga kasabihan, ‘Hindi pa huli ang lahat para sa isang ginoo na maghiganti,’ at ‘Habang may buhay, may pag-asa.’” Ano ang tingin ninyo sa mga pananaw na ito? Mali ang mga ito, hindi ba? Ang gayong mga tao ay talagang nag-iilusyon at gumagawa pa nga ng mga pangmatagalang plano, ngunit kung mayroon ba talaga silang tunay na abilidad ay hindi alam. Nakakaramdam pa nga ng pagkaagrabyado ang ilang tao, sinasabing, “Ako ay isang manunulat na may likas na talento, ngunit ipinadala ako para gumawa ng manwal na trabaho, nababalot ng putik buong araw. At kanino ako maaaring umapela tungkol dito? Wala akong magagawa—ganito ito pinamatnugutan ng Diyos. Anong pagpipilian ang mayroon ako?” Sa katunayan, nasubukan na sila ng pangkat ng mga tagasuri ng teksto, at hindi sapat ang kanilang kakayahan sa pagsusulat. Wala silang pundasyon sa panitikan, ni hindi nga sila gumagamit ng tamang bantas. Saanman dapat putulin ang isang pangungusap o saanman dapat huminto, gumagamit sila ng kuwit. Gayumpaman, itinuturing pa rin nila ang kanilang sarili na isang henyo sa panitikan, naniniwalang ang paggawa ng pisikal na trabaho ay isang pagsasayang ng talento. Puno ng hinanakit ang kanilang puso: “Ipinanganak akong may pagmamahal sa panitikan. Noong bata pa ako, mahilig akong magbasa ng mga aklat-pambata. Habang lumalaki ako, nahilig akong magbasa ng mga akda ng mga sikat na tao. Nakabasa na ako ng maraming klasikong panitikan kapwa mula sa mga lokal at dayuhang may-akda; nakabasa na ako ng maraming akda mula sa lahat ng genre, kabilang ang mga dula, tuluyan, tula. Ang paggawa ng gawaing nakabatay sa teksto ay walang kahirap-hirap para sa akin; ang pagsulat ng isang artikulo ay maning-mani lang para sa akin. Pero tingnan mo ako ngayon—nauwi ako sa paggawa ng marumi at nakakapagod na gawain. Ang pagmamahal ko sa panitikan, na kasama ko na sa kalahati ng aking buhay, ay hindi kinilala sa sambahayan ng Diyos. Ang lahat ng kaalamang naipon ko sa buong buhay ko ay hindi nagamit sa sambahayan ng Diyos—natapos na ang aking karera sa panitikan! Dati, iniisip ko na ang sambahayan ng Diyos ay isang lugar kung saan ang katotohanan ang may kapangyarihan, kung saan ang pagiging patas at matuwid ang may kapangyarihan. Ang isang tulad ko—isang dakilang talento, isang taong mahilig sa panitikan—ay binalewala at minaliit sa mundo, nang walang pagkakataong magamit ang aking mga kasanayan. Inakala ko na sa sambahayan ng Diyos, magagamit ko ang natitira kong lakas. Puno ng kasiglahan, nagpalista ako para sa pangkat ng mga tagasuri ng teksto, para lang malaman na hindi ako napili. Tingnan mo lang ako—nakatayo rito ngayon, sino ang makapagsasabi na ako ay mahilig sa panitikan, isang taong may talento sa panitikan? Ang lahat ng aking angking galing sa panitikan ay nawala na dahil sa marumi at nakakapagod na trabahong ito. Ngayon, ang tanging lumalabas sa aking bibig ay magagaspang at mga bargas na salita.” Lubos silang nakakaramdam ng pagkaagrabyado sa kanilang puso. Bagama’t sinasabi nila nang malakas na nagpapasakop sila sa pamamatnugot ng Diyos at gagawin ang anumang ipagawa sa kanila ng sambahayan ng Diyos, sa kanilang puso, mayroon silang maling pagtatasa sa sarili, napagkamalan nilang mga kalakasan ang kanilang mga hilig at libangan, bilang isang bagay na angkop para gamitin ng Diyos, hindi nila natagpuan ang kanilang lugar, hindi nila nakilala ang kanilang aktuwal na sitwasyon, hindi nila alam ang kanilang sariling sukat, at hindi nila alam kung ang kanilang mga hilig at libangan ba ay talagang kung saan sila mahusay—hindi malinaw sa kanila at ignorante sila tungkol sa lahat ng ito, ngunit sinasabi pa rin nila na isa silang taong may talento sa panitikan, kulang na lang na tawagin ang kanilang sarili na isang dalubhasa sa panitikan. Ano ang panghuling resulta nito? (Puno sila ng mga reklamo tungkol sa mga pagsasaayos ng iglesia, at sa kanilang puso, ayaw nilang magpasakop.) Patuloy silang nakakaramdam ng pagkaagrabyado sa kanilang puso. Bagama’t kapag ginagampanan ang kanilang tungkulin ay hindi sila nagpapabaya at kaya nilang magsikap nang husto—halos nagpapasakop lang—dahil sa kanilang maling pagtatasa sa sarili, nakakaramdam sila ng pagkaagrabyado. Isang kaisipan ang madalas na sumasagi sa kanilang isipan: “Maraming matutuling kabayo sa mundo, ngunit iilan lang ang mahusay kumilatis sa mga ito.” Anong matutuling kabayo? Anong mahuhusay na tagakilatis ng kabayo? Dahil mayroon silang kaunting interes at alab ng damdamin para sa isang partikular na larangan, at kalaunan ay sistematikong pinag-aaralan ito, iniisip nila na sila ay walang kapantay, iniisip ang kanilang sarili bilang “matutuling kabayo,” naniniwalang sila ay may talento. Hindi ba’t ito ay ganap na kawalan ng kamalayan sa sarili? Naniniwala lang sila na ang mga hilig at libangan ay ibinibigay ng Diyos, ngunit nabibigo silang kilalanin kung anong kakayahan ang ibinigay sa kanila ng Diyos. Hindi malinaw sa kanila kung sila ba ay talagang mahusay sa mga bagay na interesado sila at maalab ang damdamin nila, at kung kaya ba talaga nilang gawin nang maayos ang gawain at tungkuling may kaugnayan sa kanilang mga hilig at libangan, kung sila ba ay may kakayahan sa mga ito, at kung kaya ba nilang pasanin ang mga ito. Hindi malinaw sa kanila ang tungkol dito at hindi nila ito alam. Hindi ba’t napakaproblematiko nito? (Oo.) Dahil hindi nila makilala o mahanap ang kanilang lugar, nakakaramdam sila ng matinding pagkaagrabyado. Ano ang ipinapakita nila sa panlabas? Madalas silang bumubuntong-hininga nang malalim at madalas na nagpapahayag ng kanilang determinasyon sa harap ng Diyos, umaasa na isang araw, ang Diyos ay lilikha ng isang pagkakataon para sa kanila, magbibigay-lunas sa kanilang mga hinaing, magtataguyod sa katarungan para sa kanila, at magpapahintulot sa kanilang tuparin ang kanilang nais na gampanan ang isang tungkuling may kaugnayan sa kanilang mga hilig at libangan. Tingnan ninyo ang kantang madalas nilang kantahin: “Hindi ko iniisip ang landas sa harapan.” Ano ang kasunod na linya? (“Ang tangi kong pananagutang tungkulin ay sundin ang kalooban ng Diyos.”) Para sa mga tunay na may ganitong tayog, na tunay na may ganitong realidad, at tunay na kayang sundin ang kalooban ng Diyos, ang pagkanta sa kantang ito ay angkop na angkop—ito ay eksaktong nararapat. Ngunit kapag kinakanta ng ganitong uri ng tao ang kantang ito, ano ang kanilang kalagayang emosyonal? Sa anong sitwasyon nila ito kinakanta? (Kapag sila ay nagrereklamo at nakakaramdam ng pagkaagrabyado.) Kaya kapag kumakanta sila, hindi ba’t puno ng hinanakit ang kanilang kinakanta? (Oo.) Ang kinakanta nila ay puno ng mga reklamo, pagtutol, at kawalang-kasiyahan—ito ay walang iba kundi kalungkutan at hinanakit. Kapag naririnig mo silang kumakanta ng kantang ito, iyon ang panahon na sila ay pinakanalulumbay. Mayroong isang kasabihan sa Tsina—ano ba iyon? “Ipinapahayag ng mga lalaki ang kalungkutan sa pamamagitan ng pag-awit, ipinapahayag ng mga babae ang kalungkutan sa pamamagitan ng pag-iyak, at ipinapahayag ng matatandang lola ang kalungkutan sa pamamagitan ng paghihimutok.” Nakikita mo, ipinapahayag ng iba’t ibang uri ng tao ang kanilang kalungkutan sa iba’t ibang paraan. Ang ilang babae, kapag nahaharap sa ganitong uri ng sitwasyon, ay umiiyak na lang, palaging nagpupunas ng kanilang mga luha nang palihim. Hindi nila ito kayang bitiwan, at sa tuwing naiisip nila ito, namumula sa luha ang kanilang mga mata, at ang kanilang puso ay nakakaramdam ng sama ng loob at pagkaagrabyado. Sadyang hindi nila kayang tratuhin nang tama ang usaping ito. Sa katunayan, ito ay isang napakasimpleng usapin—ang mga hilig at libangan, at mga kalakasan, ay likas na dalawang magkahiwalay na bagay. Kung mayroon kang isang partikular na kalakasan, hindi alintana kung ito man ay iyong hilig at libangan, ikaw ay angkop na angkop para sa gawaing may kaugnayan sa kalakasang iyon—ibig sabihin, ang iyong likas na kakayahan, talento, o abilidad ay ginagawa kang mahusay sa paggawa ng partikular na bagay na iyon, at magagawa mo ito nang maayos—sa gayong kaso, kapag nakikibahagi ka sa gawaing iyon, makakamit mo ang ilang resulta, at medyo angkop para sa iyo na gawin ito. Gayumpaman, kung mayroon ka lang hilig at libangan sa larangang ito ngunit hindi ka nagtataglay ng kalakasan dito, kung gayon ay hindi mo ito tiyak na magagawa nang maayos. Ito ay isang napakasimpleng usapin. Dahil sa katigasan ng ulo at baluktot na pagkaarok ng mga tao, kasama pa ang kanilang kahangalan at kamangmangan, kapag hindi nila magawang makibahagi sa gawaing interesado sila, sila ay nasisiraan ng loob, nanlulumo, at nagiging negatibo, at nagrereklamo, nag-uumapaw sa lahat ng uri ng negatibong emosyon. Samakatwid, labis na kailangan para sa mga tao na maunawaan ang aktuwal na sitwasyon ng kanilang mga hilig, libangan, at kalakasan. Sa sandaling maunawaan nila, dapat nilang tratuhin nang tama ang mga ito—isa itong aspekto. Ang isa pang aspekto ay dapat silang magpasakop sa mga pagsasaayos ng sambahayan ng Diyos at tuparin ang kanilang tungkulin ayon sa mga prinsipyong hinihingi ng sambahayan ng Diyos. Kung hinihingi sa iyo ng sambahayan ng Diyos na gampanan ang iyong tungkulin sa isang partikular na larangan ngunit hindi ka mahusay sa larangang ito ng gawain, interesado ka lang dito at maalab ang damdamin mo rito, at gusto mong gawin ang gawaing ito, at gayumpaman, ayon sa pinakamababang pamantayang hinihingi ng sambahayan ng Diyos, halos kaya mo itong gampanan, kung gayon ay dapat kang magpasakop at magsumikap na gawin ang iyong bahagi—huwag maghanap ng lahat ng uri ng obhetibong palusot para tumanggi o umayaw. Siyempre, kung limitado ang iyong mga likas na kondisyon sa iba’t ibang larangan o mayroon kang ilang aktuwal na isyu, at hindi ka maaaring pahintulutan ng sambahayan ng Diyos na gampanan ang isang tungkulin sa larangang ito, kung gayon ay hindi ka dapat magkaroon ng mga reklamo, ni hindi ka dapat maging negatibo o manghina. Anuman ang kaya mong gawin, gawin mo lang. Para naman sa iyong mga hilig at mga libangan, panatilihin mo lang ang mga iyon para sa iyong sarili—hindi makikialam ang mga tao ng iglesia, ni hindi nila aalisin ang iyong karapatang maging interesado sa ilang bagay o maging maalab ang damdamin sa mga ito. Iyan ay iyong personal na usapin. Gayumpaman, pagdating sa paggampan ng tungkulin, dapat mong malinaw na kilatisin ang lahat ng iba’t ibang isyu tungkol sa mga hilig, libangan, at kalakasan, at dapat magawa mong tratuhin ang lahat ng ito nang tama—ito ang pinakamahalagang bagay. Nauunawaan mo ba? (Oo.)

Maraming tao ang may mga hilig at libangan sa isang partikular na larangan. Mayroon ding ilang tao na walang anumang hilig o libangan. Ibig sabihin, wala silang partikular na mga hilig o mga libangan pagdating sa anumang mga trabaho o uri ng mga espesyalisadong aktibidad, o sa iba’t ibang tao, pangyayari, at bagay na madalas makasalamuha ng mga tao sa mundo—sila ay mga ordinaryong tao lamang. Halimbawa, kung tatanungin sila ng isang tao kung maalab ba ang damdamin nila sa panitikan, kung karaniwan ba silang nagsusulat sa isang talaarawan o nagsusulat ng mga artikulo, sasabihin nila, “Hindi maalab ang damdamin ko riyan at hindi ako mahusay diyan. Sa sandaling magsimula akong magbasa o magsulat, sumasakit ang ulo ko.” Kung bibigyan sila ng ilang obra maestra sa panitikan para basahin, nakakalula ito para sa kanila, at ganap na ayaw nila sa kanilang puso. Sinasabi pa nga ng ilan, “Ang pagtitig sa teksto sa lahat ng oras ay nakakapagpalabo sa aking mga mata at nagpapatanda sa akin, kaya hindi ko gusto ang panitikan.” Kung tatanungin mo sila kung gusto ba nila ang pagsayaw, sasabihin nila, “Ang pagsasayaw ay hindi isang wastong gawain, ito ay gawain lang ng mga taong walang magawa sa buhay. Hindi ko gusto ang pagsasayaw.” Nakikita mo, hindi nila ito gusto at naghahanap pa nga sila ng dahilan para dito, sinasabing hindi ito isang wastong gawain. Ang iba ay sumasayaw para purihin ang Diyos—napakapositibong bagay nito! Ang pag-awit, pagsasayaw, pagtugtog ng alpa at lira para purihin ang Diyos—ginagawa na ito mula pa noong sinaunang panahon; ito ay isang bagay na sinasang-ayunan ng Diyos, kaya paanong hindi ito magiging isang wastong gawain? Ngunit para sa kanila, minamaliit nila at sinasabi nila ang lahat ng hindi nila gusto bilang isang bagay na negatibo. Kapag tinanong, “Hindi mo gusto ang pagsasayaw—kung gayon, gusto mo ba ang pagkanta?” “Anong ‘pagkanta’? Sa sandaling magsimula akong kumanta, nawawala na ako sa tono. Maging ako ay hindi makatiis na marinig ito. Hindi ko gusto ang pagkanta. Ngayon lang bilang isang mananampalataya sa Diyos ako nagsimulang matuto ng ilang himno ng mga salita ng Diyos at mga himnong batay sa karanasan. Bago ako nanampalataya sa Diyos, hindi ako kailanman kumanta; kapag kumakanta ang iba, ni ayaw kong makinig.” “Kung gayon, paano mo ipinapahayag ang iyong sarili kapag masaya ka?” “Kapag masaya ako, natutulog lang ako.” “Kung gayon, ano ang ginagawa mo kapag nakakaranas ka ng masasakit na bagay at malungkot ka?” “Kung gayon, kumakain ako ng kaunting meryenda, o natutulog lang.” “Hindi mo gusto ang pagkanta—kung gayon, mahilig ka bang makinig ng musika?” “Wala akong interes diyan, at hindi ko nauunawaan kung ano ang ipinapahayag sa musika. Sinasabi ninyong lahat na ipinapahayag ng musika ang iba’t ibang emosyon ng mga tao, na ipinapahayag nito ang mga iniisip at damdamin ng mga tao, ngunit hindi ko nauunawaan ang mga ito at hindi ako makaugnay sa mga ito. Ang musika ay mataas na sining—ang isang hamak na taong tulad ko ay hindi makakaugnay sa musika, at hindi ko ito gusto.” “Gusto mo ba ng masasarap na pagkain?” “Hindi ko rin gusto ang masasarap na pagkain. Kaya kong kumain ng kahit ano. Ipinanganak akong hindi maselan. Kaya kong kumain ng harina ng mais, kaya kong kumain ng keyk, kaya kong kumain ng pagkaing Tsino o Kanluranin—kahit ano. At kung gutom na gutom ako at walang makain, kaya ko pa ngang kumain ng pagkain ng aso.” Ang gayong mga tao ay sadyang ganito kagaspang. Tanungin mo ang ilang babae, “Mahilig ka ba sa mga pampaganda?” Sasabihin nila, “Wala akong interes diyan. Kung ano ang hitsura ko noong ipinanganak ako, ganoon na iyon—kung sino man ang gustong tumingin sa akin, tumingin sila, at kung sino man ang ayaw tumingin sa akin, huwag na lang nila akong tingnan!” Tanungin mo ang ilang lalaki, “Mahilig ka ba sa mga electronics o mga bagay na mekanikal tulad ng mga kotse?” Sasabihin nila, “Ano ang silbi ng pagkahilig sa mga bagay na iyon? Nakakapanghina ito ng isip at nakakapagod ng utak. Kung may oras ako, mas mabuti pang matulog o makipag-usap na lang!” Wala silang kahit anong gusto at wala silang anumang hilig o libangan. Biyolohikal man ito, teknolohikal, mamahalin, o mura, wala silang gusto sa anuman sa mga ito. Kapag tinanong, “Ang mga bagay na ito na may kinalaman sa pagkatao, maging ang mga ito ay pino o pangkaraniwan—wala kang gusto sa anuman sa mga ito. Kung gayon, gusto mo ba ng maliliit na hayop, tulad ng mga pusa, aso, at ibon?” “Mas lalong hindi ko gusto ang mga ito. Hindi nakikipag-usap sa mga tao ang mga hayop—ano ang silbi ng pagkagusto sa mga ito?” Ang ilang tao ay interesado sa mga aso. Madalas nilang kinakausap ang mga aso, at kaya pa ngang maunawaan ng mga aso ang salita ng tao. Ang ilang tao ay walang anumang libangan at hindi interesado sa kahit ano—maraming ganoong tao. Sinasabi ng ilang tao, “Ipinanganak tayong may ilang hilig at libangan—ibinigay ang mga ito ng Diyos. Lalo na ang mga kabilang sa atin na may kalakasan sa isang partikular na larangan, ang mga ipinanganak na may pambihira at natatanging talento sa larangang ito—lahat ng ito ay biyaya ng Diyos, pagtataas ng Diyos, pagtingin sa atin ng Diyos nang may pabor. Lalo na sa panahon ngayon, ang paggampan sa isang tungkuling may kaugnayan sa ating mga hilig, libangan, o kalakasan sa sambahayan ng Diyos ay lalo pang ginagawang walang kapantay sa karangalan at pambihira ang ating pagkakakilanlan at halaga. Iyong mga walang mga libangan o mga kalakasan ay maaari lamang gumawa ng ilang mabigat na trabaho at gawaing hindi nangangailangan ng teknikal na kasanayan, tulad ng pagpapatuloy, pagluluto, paglilinis, o pagtatanim ng mga gulay, pag-aalaga ng mga baboy, at pagpapakain ng mga manok. Kaya sa usapin ng mga hilig, libangan, at kalakasan ng mga tao, hindi ba’t napag-iiba ang mga tao sa pagitan ng mataas at mababa, marangal at mababang-uri? Hindi ba’t mayroong pagkakaiba sa antas sa pagitan nila?” Tama ba ang pananaw na ito? (Hindi.) Nakikita mo, binigyan ng Diyos ang ilang tao ng mga kalakasan, inorden Niya ang ilang tao na magkaroon ng ilang partikular na mga hilig at libangan, samantalang para sa ibang tao, walang anumang inorden ang Diyos—wala silang anumang kalakasan, hindi marunong kumanta o sumayaw, hindi nakakaunawa sa panitikan, at ganap na ignorante sa lahat ng uri ng mga propesyonal na kasanayan. Nagkataon lang, maaaring may isang pamilyang nagpapatuloy sa kanilang bahay na nag-aalaga ng dalawang aso, kaya ang pagpapakain sa mga aso ng gayong taong walang mga kalakasan ay dapat na angkop—ito ang pinakasimpleng gampanin. Ngunit bukod sa pagpapakain sa mga aso, hindi niya ipinapasyal ang mga ito, at hindi niya alam kung paano alagaan ang mga ito. Pagkatapos pakainin ang mga ito sa loob ng isa o dalawang taon, kahit ang mga aso ay hindi siya kinikilala bilang ang amo ng mga ito at hindi malapit sa kanya ang mga ito. Sabihin mo sa Akin, anong uri ng tao ito? Kung ikukumpara sa mga may hilig at libangan o mga kalakasan sa isang partikular na larangan, hindi ba’t may pagkakaiba? Malinaw, ito ay dalawang uri ng mga tao na may mga pagkakaiba sa kanilang mga likas na kondisyon: Ang isang uri ay namumuhay na may malakas na pakiramdam ng pagiging superyor, namumuhay nang masagana at makabuluhan, habang ang isa pang uri ay namumuhay nang hungkag, nang walang anumang pakiramdam ng pagiging superyor. Kaya kung ang mga tao ay napag-iiba-iba sa pamamagitan ng mga pagkakaiba sa katayuan at halaga batay sa prinsipyong ito, angkop ba iyon? (Hindi.) Kung gayon, ayon sa anong prinsipyo angkop na pag-ibahin sila? Sabihin ninyo sa Akin, mayroon bang mga pagkakaiba sa pagitan ng mga tao? (Mayroon.) Saan naroroon ang mga pagkakaiba? Paano dapat pag-ibahin ang mga tao? Sa pinakamababa, dapat tingnan ng isang tao kung minamahal ba nila ang katotohanan—pinag-iiba ang kanilang diwa, ang kanilang kataasan at kababaan, ang kanilang kadakilaan at kababaang-uri, at ang kanilang kategorya batay sa kanilang saloobin sa katotohanan. Sa teorya, hindi ba’t napakadaling mapag-iba-iba ang mga tao sa ganitong paraan? (Oo.) Mabuti ba ang ganitong paraan ng pag-iiba-iba sa mga tao? (Oo.) Pero masyado nang simple ang pag-iiba-iba sa kanila sa ganitong paraan? Ang ilang tao ay walang anumang likas na kalakasan, ni wala silang anumang mga hilig o libangan—sila ay mga taong labis na karaniwan lang, mga labis na simpleng tao. Gayumpaman, minamahal nila ang katotohanan, nauunawaan ang katotohanan, may karanasan at pagkaunawa sa katotohanan, at kapag nagbabahagi sila tungkol sa katotohanan, maibabahagi nila ang kanilang pagkaunawa sa mga salita ng Diyos; sa buhay pagpasok, mas mahusay sila kaysa sa karaniwang tao. Matutulungan nila ang maraming tao. Kaya masasabi mo ba na ang gayong mga tao ay hamak at walang halaga? (Hindi.) Sa teorya, ang diwa ng mga tao, ang kanilang kataasan at kababaan, ang kanilang kadakilaan at kababaang-uri, at ang kanilang kategorya ay dapat pag-iba-ibahin batay sa kanilang saloobin sa katotohanan, ngunit paano ba talaga sila dapat pag-iba-ibahin? Iyan ang ating pagbabahaginan ngayon.

Kung likas na may anumang mga hilig, libangan, at kalakasan ang isang tao ay pauna nang inorden ng Diyos. Kung ibibigay Niya ang mga ito sa iyo, kung gayon ay mayroon ka ng mga ito; kung hindi Niya ibibigay sa iyo ang mga ito, kung gayon ay wala ka ng mga ito—hindi mo matututuhan ang mga ito, ni makukuha sa pamamagitan ng panggagaya. Gayumpaman, kung nagtataglay ka ng isang kalakasan sa isang partikular na larangan, at sinasabi mo, “Masyadong nakakapagod ang paggampan ng tungkuling may kaugnayan sa kalakasang ito; ayaw ko ng kalakasang ito,” kahit na ayaw mo nito, hindi mo ito maaalis, ni hindi ito maaagaw ng iba. Kung ano ang mayroon ka, hindi maaagaw ng iba; kung ano ang wala ka, hindi mo ito maaagaw o makukuha sa pamamagitan ng pakikipag-agawan para dito. Ang lahat ng ito ay may kaugnayan sa paunang pag-orden ng Diyos. Gayumpaman, sa kabila niyan, ang pagbibigay sa iyo ng Diyos ng isang partikular na hilig, libangan, o kalakasan ay hindi nangangahulugan na dapat kang pagampanin ng Diyos ng ilang tungkulin o gawain na may kaugnayan sa iyong hilig, libangan o kalakasan. Sinasabi ng ilang tao, “Dahil hindi ako inuutusang gampanan ang isang tungkulin sa larangang ito o makibahagi sa gawaing may kaugnayan dito, kung gayon, bakit ako binigyan ng gayong hilig, libangan, o kalakasan?” Binigyan ng Diyos ang napakaraming tao ng ilang partikular na mga hilig at libangan batay sa iba’t ibang kondisyon ng bawat tao. Siyempre, maraming bagay ang isinasaalang-alang: Sa isang banda, ito ay para sa kabuhayan at pananatiling buhay ng mga tao; sa kabilang banda pa, ito ay para pagyamanin ang buhay ng mga tao. Minsan, nangangailangan ang buhay ng isang tao ng ilang partikular na hilig at libangan, para man sa kaaliwan at kasiyahan o para makagawa sila ng ilang wastong gampanin, at sa gayon ay ginagawang makabuluhan ang kanilang buhay bilang tao. Siyempre, saanmang anggulong tingnan, may dahilan sa likod ng pagbibigay ng Diyos, at mayroon ding mga dahilan at batayan ang Diyos sa hindi pagbibigay. Maaaring ang iyong buhay bilang tao o ang iyong pananatiling buhay ay hindi nangangailangan na bigyan ka ng Diyos ng mga hilig, libangan, at kalakasan, at mapapanatili mo ang iyong kabuhayan o mapagyayaman ang iyong buhay bilang tao at gagawin itong makabuluhan sa pamamagitan ng ibang paraan. Sa madaling salita, binigyan man ng Diyos ang mga tao ng mga hilig, libangan, at kalakasan o hindi, hindi ito problema sa mismong mga tao. Kahit na walang mga kalakasan ang isang tao, hindi ito isang depekto ng kanyang pagkatao. Dapat itong maunawaan nang tama ng mga tao at tratuhin nang tama. Kung nagtataglay ang isang tao ng ilang partikular na hilig, libangan, at kalakasan, dapat niya itong pahalagahan at gamitin nang tama; kung wala siya ng mga ito, hindi siya dapat magreklamo. Mula sa perspektiba ng mga hilig, libangan, at kalakasan, ito ang aktuwal na sitwasyon. Gayumpaman, kung mayroon man ang isang tao ng mga bagay na ito, hindi ito sumasalamin sa halaga, katayuan, o pagkakakilanlan ng isang tao. Kaya ano ang sinasabi nito sa mga tao? Kahit na binigyan ka ng Diyos ng mga pinong hilig, libangan, at kalakasan—ang mga ito ay iyong mga pribadong pag-aari, ang mga ito ay iyong mga kondisyon na nagbibigay-kalamangan—ang pagkakaroon mo ng mga ito ay hindi nangangahulugan na mas marangal ka kaysa sa kaninuman, na mas nakalalamang ka o may pribilehiyo kang gawin ang anumang bagay kaysa sa kaninuman. Ito ay dahil sa mga mata ng Diyos, anuman ang mga likas na kondisyon mayroon ang isang tao, siya ay isang miyembro ng tiwaling sangkatauhan. Bagama’t ang mga likas na kondisyon ay hindi naglalaman ng mga elemento ng katiwalian, lahat ng tao, na nagtataglay ng mga likas na kondisyon, ay ginawang tiwali ni Satanas at namumuhay ayon sa mga satanikong disposisyon. Ang kanilang buhay diwa ay ang kanilang satanikong tiwaling disposisyon. Samakatwid, anuman ang iyong mga likas na kondisyon at mayroon ka man o walang mga hilig, libangan, at kalakasan, sa mga mata ng Diyos, dahil pare-pareho ang buhay diwa ng lahat ng tao, ang iyong halaga ay kapantay ng sa iba. Dapat makita nang malinaw ng mga tao na kahit mayroon silang ilang kondisyong nagbibigay-kalamangan o ilang kalamangan, sa usapin ng pagkataong diwa at mga tiwaling disposisyon, ang diwa ng lahat ng tao ay pare-pareho at lahat ng tao ay pare-pareho. Dapat silang sumailalim sa pagkastigo at paghatol ng Diyos, at lahat sila ay mga nais iligtas ng Diyos. Sa usapin ng buhay diwa ng laman ng mga tao, ang mga tao ay pare-pareho. Gayumpaman, mula sa ibang perspektiba, mayroong ilang pagkakaiba sa pagitan ng mga tao, at kailangan nating magbahagi nang detalyado tungkol sa mga pagkakaibang ito. Paano dapat matukoy ang mga pagkakaibang ito? Dapat suriin ang mga ito mula sa mga pinagmulan ng mga tao. Ano ang tinutukoy ng “mga pinagmulan”? Tumutukoy ito sa kung mula sa ano nagreinkarnasyon ang isang tao—ginagawa ang mga pagkakaiba batay sa kung paano sila umiral at kung saan sila nanggaling. Sa malawak na pananalita, ang sangkatauhang ito ay nahahati sa tatlong kategorya. Ang unang kategorya ay ang mga nagreinkarnasyon mula sa mga hayop, ang pangalawa ay ang mga nagreinkarnasyon mula sa iba’t ibang diyablo, at ang pangatlo ay ang mga nagreinkarnasyon mula sa mga tao. Pinag-iiba ng tatlong kategoryang ito ang mga tao sa pinaka-ugat. Ang dahilan kung bakit napag-iiba ng mga ito ang mga tao ay dahil hindi pare-pareho ang mga pinagmulan ng iba’t ibang kategorya ng mga tao. Kaya paano malalaman ng isang tao kung sino ang nagreinkarnasyon mula sa mga hayop, sino ang nagreinkarnasyon mula sa mga diyablo, at sino ang nagreinkarnasyon mula sa mga tao? Dapat itong matukoy batay sa kung ano ang kanilang isinasabuhay at sa mga katangiang ipinapakita nila. Narinig na ba ninyo ang gayong impormasyon dati, sa mga kuwentong-bayan man o sa pamamagitan ng ibang mga paraan? (Oo.) Kaya ang paksang ito ay hindi lubos na bago sa inyo, hindi ba? (Hindi.) Ang mga nagreinkarnasyon mula sa mga hayop, ang mga nagreinkarnasyon mula sa mga diyablo, ang mga nagreinkarnasyon mula sa mga tao—alin ang gusto ninyong unang marinig? (Ang unang kategorya.) Ang unang kategorya ay ang mga nagreinkarnasyon mula sa mga hayop. Kung tunay ninyong malalaman ang katotohanan tungkol sa usaping ito, magkakaroon ba ito ng epekto sa inyong buhay? Magdudulot ba ito ng gulo o mga hadlang? (Maaaring magsimula akong mag-isip kung mula sa ano ako nagreinkarnasyon.) Para sa ilang tao, sa sandaling tunay nilang malaman kung sa aling kategorya sila nabibilang at matugma ang kanilang sarili sa isang partikular na kategorya, kung sila nga ay nagreinkarnasyon mula sa mga tao, nararamdaman nilang sila ay mapalad at medyo maganda ang pakiramdam nila tungkol dito. Ngunit kung hindi sila nagreinkarnasyon mula sa mga tao, hindi ba’t ikababagabag nila iyon? (Oo.) Magdudulot ito ng kaunting suliranin at pati na rin ng kaunting pagkabalisa, hindi ba? (Oo.) Dahil maaari itong magdulot ng pagkabalisa at kaunting suliranin, mas mabuti ba para sa mga tao na makaalam o hindi makaalam? (Pakiramdam ko ay mas mabuting makaalam.) Sa anong paraan ito magiging mas mabuti? (Sa pamamagitan ng pagkaalam, mauunawaan ng isang tao ang katotohanan sa bagay na ito, at bukod pa rito, magagawa nilang makilatis ang ilan sa mga tao, pangyayari, at bagay sa kanilang paligid.) Kung gayon, magbahaginan tayo tungkol dito.

Una, pagbahaginan natin ang tungkol sa mga tao na nagreinkarnasyon mula sa mga hayop. Ang pagrereinkarnasyon mula sa mga hayop, gaya ng ipinahihiwatig ng pangalan, ay nangangahulugan na ang gayong tao ay nagreinkarnasyon mula sa isang hayop. Napakalawak ng saklaw ng mga hayop—tungkol naman sa kung gaano karaming uri ng mga hayop ang maaaring magreinkarnasyon bilang mga tao, hindi iyon saklaw ng pagbabahaginan natin. Sa madaling salita, mayroong isang kategorya ng mga tao na ang nakaraang pag-iral ay bilang isang hayop, na nangangahulugan na ang orihinal nilang pagkakakilanlan o nilikhang kategorya ay hindi kabilang sa nilikhang sangkatauhan. Ang una at orihinal nilang biyolohikal na kategorya ay isang hayop. Kaya sa paningin ng Diyos, ang pagkakakilanlan nila sa loob ng biyolohikal na mundo ay isang hayop. Sa reinkarnasyong ito, naging tao sila, na nangangahulugan na ang hayop na ito ay hindi na muling ipinanganak sa gitna ng mga hayop kundi sa halip ay nagreinkarnasyon bilang isang tao, ipinanganak sa isang partikular na panahon, sa isang partikular na pamilya, angkan, at bansa. Ang isang hayop na nagreinkarnasyon bilang isang tao ay nangangahulugang ipinanganak sila bilang isang tao, ngunit ang nakaraang pag-iral nito ay hindi bilang isang tao—ito ay bilang isang hayop. Noon, umiral sila sa loob ng mundo ng mga hayop, nagreinkarnasyon sa gitna ng mga hayop; ngayon, sa muling pagsilang nila, wala na sila sa loob ng mundo ng mga hayop. Nagbago ang pagkakakilanlan nila, at naging miyembro na sila ng sangkatauhan. Ito ang tinatawag na pagrereinkarnasyon ng mga hayop bilang mga tao. Kapag ang isang hayop ay nagreinkarnasyon bilang isang tao, ang hitsura at mga likas na gawi nito, sa pundamental, ay pareho sa mga hitsura at likas na gawi ng sinumang tao sa loob ng sangkatauhan. Ibig sabihin, ganap silang nagtataglay ng mga katangian ng isang tao—kaya nilang maglakad nang tuwid, mayroon silang mga katangian ng mukha at hitsura ng tao, at nagtataglay sila ng pag-iisip ng tao, mga likas na gawi ng tao, at normal na buhay ng tao, at mayroon din silang natatanging abilidad ng tao para sa wika. Ito ang kilala bilang isang hayop na nagreinkarnasyon bilang isang tao. Ibig sabihin, mula sa pisikal nilang anyo, panlabas na hitsura, at pisikal na mga katangian ng buhay, mga katangian lang ng tao ang makikita mo; walang mga katangian ng hayop ang nakikita. Kaya paano mo malalaman na nagreinkarnasyon ito mula sa isang hayop? Ito ang pinakapinagtutuunan ng pansin ng mga tao. Siyempre, posible na makita na nagreinkarnasyon ito mula sa isang hayop. Kung walang mga pagkakaiba sa pagitan ng mga nagreinkarnasyon mula sa mga hayop at ng mga nagreinkarnasyon mula sa mga tao, kung gayon, ang kategoryang ito ng mga tao ay walang magiging anumang mga kapansin-pansing katangian. Mismong dahil mayroong mga kapansin-pansing pagkakaiba sa pagitan ng mga nagreinkarnasyon mula sa mga hayop at sa mga nagreinkarnasyon mula sa mga tunay na tao, ang dalawang kategoryang ito ng mga tao ay madaling mapag-iba batay sa mga katangian nila. Kaya ano ang mga katangian ng mga tao na nagreinkarnasyon mula sa mga hayop? Ang unang katangian ay na mayroon silang baluktot na pag-arok. Ang ikalawang katangian ay na partikular silang manhid. Ang ikatlong katangian ay na partikular na magulo ang isip nila. Ang ikaapat na katangian ay na hangal sila. Ang apat na katangiang ito lang ay sapat na para maging hayag ang pagkakaiba sa pagitan ng isang tao na nagreinkarnasyon mula sa isang hayop at ng isang tunay na tao.

Ang unang katangian ng mga tao na nagreinkarnasyon mula sa mga hayop ay na mayroon silang baluktot na pag-arok. Una, ano ang kinasasangkutan ng pagkabaluktot? Kinasasangkutan ito ng mga problema sa kanilang mga kaisipan at pananaw; kinasasangkutan din nito ang kanilang mga kognitibong abilidad na tingnan, arukin, at unawain ang mga bagay-bagay. Ang kategoryang ito ng mga tao ay hindi kayang arukin nang tama ang anumang bagay, ni hindi nila kayang tingnan nang tama ang anumang bagay. Ang paraan nila ng pagtingin sa mga tao at bagay-bagay, pati na rin ang kanilang sariling asal at mga kilos, ay labis na wala sa katwiran, matigas ang ulo, at katawa-tawa—ganap na hindi magkaayon sa pag-iisip ng normal na pagkatao, at sa mga kaisipan at pananaw ng normal na pagkatao tungkol sa mga bagay-bagay. Siyempre, ang mga tao na may baluktot na pag-arok ay malayo sa pag-unawa o pagkilala sa katotohanan. Ang katotohanan ay ganap na hindi nila naaabot, lalong hindi nila nauunawaan ang mga katotohanang prinsipyo. Ang mga pananaw nila ay ganap na baluktot pagdating sa kung paano nila tinatrato ang anumang bagay o indibidwal. Pagkatapos mong makipagbahaginan sa kanila, nauunawaan nila ito batay sa doktrina, ngunit ang kaalaman nila ay nananatiling gayon pa rin na baluktot pagkatapos. Kapag ipinaliwanag mo naman ang mga bagay-bagay nang mas malinaw at partikular, nagbigay ng mga halimbawa, sa oras na iyon, maaaring maunawaan nila, ngunit kalaunan, kapag naharap sila sa parehong uri ng bagay, ang pananaw nila ay nananatiling gayon pa rin na baluktot, at paano man sila pagbahaginan, hindi nito naitatama ang pananaw nila. Higit pa rito, ang kalagayan nilang ito—ang paraan nila ng pag-arok sa mga bagay-bagay—ay walang-hanggang magpapatuloy nang walang pagbabago. Walang pakikipagbahaginan ng katotohanan ng sinuman ang makakapagpabago sa kanila; kahit pa makipagbahaginan Ako at magbigay ng mga sermon, hindi pa rin nito mababago ang kanilang mga baluktot na kaisipan at pananaw at baluktot na paraan ng pag-arok sa mga bagay-bagay. Ang gayong mga tao ay masyadong mapanggulo. Halimbawa, kapag gumawa sila ng mali, at sinabi mo sa kanila, “Ang ginawa mo ay mali, hindi ito umaayon sa mga prinsipyo; may personal na paghahalo rito,” sasabihin nila, “Hindi ko iyon sinasadya. Hindi ko nilayon na maging ganoon ang kalabasan. Dahil napakabuti ninyong lahat, mayroon kayo ng katotohanan, at alam ninyo kung paano gawin ang mga bagay-bagay, bakit hindi na lang ninyo mismo gawin iyon sa halip na ipagawa ninyo iyon sa akin? Sinasabi ninyong mali ang ginawa ko—hindi ba’t dahil lang iyon sa naiinis kayo sa akin? Dahil mayroon kayong lahat ng pagkatao, at ako lang ang wala nito, pupunta na lang ako sa impiyerno at puwede na kayong lahat na pumunta sa langit!” Maaari pa nga nilang subukan na ipagtanggol at pangatwiranan ang kanilang sarili, at mag-isip ng mga palusot para umiwas sa responsabilidad. Tumatanggi silang aminin na nagkamali sila, wala silang tamang saloobin, at hindi sila nangangako na ituwid ang kanilang sarili sa hinaharap at sabihin na nauunawaan nila kung paano sila dapat kumilos sa susunod. Hindi sila kailanman makakaunawa sa ganitong paraan at hindi nila kailanman maaarok ang usapin mula sa perspektiba ng pagkatao sa isang dalisay na paraan. Mayroon pa ngang ilang tao na, kapag tinutukoy mo ang mga problema sa kanilang gawain at nakikipagbahaginan ka sa kanila ng katotohanan, nagsasabing, “Hindi ba’t minamaliit mo lang ako? Hindi ba’t dahil lang ito sa wala akong pinag-aralan at mula ako sa kanayunan? Hindi ba’t dahil lang ito sa mababa ang katayuan ko? Ni hindi nga ako hinahamak ng Diyos, kaya ano ang karapatan mo?” Hindi sila kailanman aamin na nagkamali sila at pagkatapos ay hahanapin ang katotohanan, pagninilayan ang kanilang sarili para makita kung saan sila nagkamali, at hahanapin ang tamang landas ng pagsasagawa para lutasin ito. Bakit hindi nila kailanman gagawin ito? Dahil hindi sila tao. Wala silang normal na pag-iisip ng tao, at hindi nila kayang harapin ang mga pagkakamaling lumilitaw sa paraan kung paano haharap ang isang normal na tao. Wala silang saloobin na dapat taglayin ng isang normal na tao tungkol sa mga pagkakamali. Nakatagpo na ba kayo ng gayong mga tao? Pinakamabuti rin na pagnilayan mo ang sarili mo, para makita kung normal ba ang katwiran mo o hindi. Halimbawa, pagkatapos maglampaso ng isang tao ng sahig, labis pa rin itong basa. Ang ibang tao naman, na walang malay rito, ay dumaan at nadulas. Tumayo ang taong iyon at sinabi sa isa pa, “Hindi mo pinatuyo nang maayos ang sahig pagkatapos mong maglampaso. Dapat naglagay ka ng karatula na may ilang salita para paalalahanan ang mga tao! Sa kabutihang-palad, bata pa ako—kung madulas ako, kaya kong tumayo ulit. Pero kung matanda iyon, hindi ba’t nabalian na sana siya ng buto? Hindi ka talaga naging sapat na mapagsaalang-alang!” Tama at normal ba ang mga salitang ito? (Oo, normal ang mga ito.) Ang taong naglampaso ay hindi naging sapat na mapagsaalang-alang habang ginagawa ang gampaning ito, kaya sa susunod ay dapat siyang maging mas mapagsaalang-alang. Dahil may nadulas dahil dito, malinaw na nagkamali siya sa bagay na ito. Isa itong pagkalingat, at walang sinumang kumokondena sa kanya—kailangan lang niya itong itama. Pero hindi niya kayang tama at makatwirang isaalang-alang o harapin ang usaping ito mula sa perspektiba ng isang tao o gamit ang pag-iisip ng isang tao. Sa halip, haharap siya at sasabihin, “Hindi mo ba nakita na basa ang sahig? Bulag ka ba? Nadulas ka at nahulog—nararapat lang iyan sa iyo! Hindi mo ginagamit ang sarili mong mga mata, at kasalanan ko pa iyon? Kapag tapos nang maglampaso ng sahig ang isang tao, siyempre ay basa iyon—bakit mo nilakaran? Hindi naman kita sinabihan na lumakad doon. Aminin mo na lang na malas ka dahil nadulas ka. Wala itong kinalaman sa akin!” Makatwiran ba ang mga salitang ito? (Hindi.) Hindi rasyonal ang mga ito—ano ang isang kolokyal na paraan ng pagsasabi nito? Hindi makatwiran ang mga ito. Naglampaso ka ng sahig pero hindi mo pinatuyo, na naging sanhi ng pagkadulas ng isang tao—bagama't hindi naman lubos na kinakailangan para sa iyo na magpahayag ng pagkakonsensiya at humingi ng paumanhin, dapat ka man lang tumanggap kahit papaano ng mga paalala at payo ng iba tungkol sa pagkakamali mo. Dapat mong itanong, “Nasaktan ka ba? Kailangan mo bang pumunta sa ospital para sa check-up o pagpapagamot? Ako ang may ganap na pananagutan.” Ito ang tamang saloobin. Ganito dapat makatwirang tratuhin at pagnilayan ng isang tao ang isang bagay na nagawa niyang mali mula sa perspektiba ng pagkatao. Gayumpaman, ang mga tao na nagreinkarnasyon mula sa mga hayop ay walang pagkatao at may baluktot na pag-arok. Hindi sila kailanman magsasalita sa ganitong paraan, ni hindi nila kailanman isasaalang-alang ang anumang isyu sa ganitong paraan. Sa halip, sila ay magiging sutil na walang katwiran. Hindi nila pinatuyo ang sahig pagkatapos maglampaso, na naging sanhi ng pagkadulas ng isang tao; sa susunod, kailangan lang nila itong gawin nang naiiba, mas magbigay-pansin, at itama ang pagkakamali—iyon lang. Malulutas ang isyu. Isa itong napakasimpleng usapin: Walang sinumang nagsasabi ng anuman tungkol dito, at walang sinumang kumokondena sa kanila dahil dito. Hindi rin sila kinakailangang magpasan ng anumang legal na responsabilidad. Pero tumatanggi silang tanggapin ang mga katunayan at sa halip ay nagsasabi, “Ay, kayo lang pala mabubuting tao, kayo lang ang may pagkatao! Masamang tao siguro ako! Sinasadya kong saktan ang iba! May masasama akong intensyon! Pupunta kayong lahat sa langit, at pupunta ako sa impiyerno!” Sabihin ninyo sa Akin, makakabigkas ba ng gayong purong kalokohan ang isang normal na tao? (Hindi.) Tanging ang uri ng mga tao na nagreinkarnasyon mula sa mga hayop ang nakakaarok sa lahat ng bagay at tumitingin sa lahat ng bagay mula sa isang partikular na sukdulan, makitid, at katawa-tawang perspektiba. Sa pinakamaliit na bagay—isang bagay na ganap na lehitimo—kaya nilang maglitanya ng isang buong serye ng mga walang-katwiran at walang-katotohanan na argumento, na nag-iiwan sa iba na hindi malaman kung matatawa ba o maiiyak. Kung pinupungusan sila, paano sila umaasal? Nagsisikap sila nang husto para bigyang-katwiran at ipagtanggol ang kanilang sarili, ipinapaliwanag kung bakit sila kumilos sa paraang ginawa nila at kung gaano sila nagdusa para dito, nakikipagtalo nang may lahat ng uri ng dahilan. Kapag nakikipagbahaginan ka sa kanila tungkol sa kung bakit sila pinungusan, kung paanong, kapag nagkakamali sila, dapat nilang itama ang mga ito at kung paano nila dapat hanapin ang mga katotohanang prinsipyo, at kung ano ang mga prinsipyo para sa pangangasiwa sa bagay na ito, tumatanggi silang tanggapin ang kahit isang salita. Sa halip, kinikimkim nila ang kanilang galit at poot, nakakaramdam ng pagkaagrabyado at kahihiyan. Kapag wala ang isang tao, nagrereklamo pa nga sila sa iba, sinasabing, “Hmp! Hindi ko isinaalang-alang ang mga isyung iyon, at hindi ko sinadya na gawin iyon sa ganoong paraan. Gayumpaman ay kinokondena nila ako at sinasabing nanggagambala at nanggugulo ako—ganoon ba talaga ako kasama? Masamang tao ba ako?” Pagdating sa mga katotohanang prinsipyo, palagi silang magkukulang sa mga iyon at hindi nila kailanman mauunawaan ang mga iyon; ang pag-arok nila ay palaging partikular na baluktot at partikular na katawa-tawa. Anuman ang mga katotohanang prinsipyong pinagbabahaginan, kapag umaabot ito sa kanila, nagiging isang parirala ito, isang paraan ng pagkilos—nagiging isang pormalidad, isang ritwal, isang regulasyon. Hindi lang ito usapin ng pag-arok sa mga katotohanang prinsipyo sa isang panig na paraan; sa halip, ang pag-arok nila ay partikular na katawa-tawa at wala sa katwiran. Ang paraan ng pag-arok ng ganitong uri ng tao sa katotohanan ay mukhang partikular na malamya at hangal. Gaano ito kahangal? Hanggang sa punto na hindi man lang sila kinakaawaan ng mga tao kundi sa halip ay labis silang kinasusuklaman, hindi malaman kung matatawa ba o maiiyak, at ganap na walang masabi. Naipaliwanag na nang ganoon kalawak ang mga bagay-bagay na ang pagsasabi ng anupaman ay kalabisan na—anumang karagdagang salita ay magiging kahangalan lang. Walang saysay ang patuloy na pakikipag-usap tungkol sa mga katotohanang prinsipyo sa mga taong ito. Anuman ang pangasiwaan nila, kahit ang pinakamaliit na bagay sa pang-araw-araw na buhay, ginagawa nila iyon sa isang di-normal, katawa-tawa, at baluktot na paraan. Wala silang kapabilidad na tingnan at pangasiwaan ang mga usapin sa loob ng mga hangganan ng katwiran ng tao. Ang perspektiba nila sa lahat ng bagay ay ganito kakitid at ganito kakatawa-tawa—ang mga pananaw na maipapahayag nila tungkol sa anumang bagay ay magdudulot sa iyo na makaramdam ng pagkasuklam habambuhay pagkatapos mong marinig ang mga iyon. Kung nagkataong kumakain ka habang nakikinig sa kanila, maaaring sumuka ka lang agad-agad. Sabihin ninyo sa Akin, gaano nga ba sila kabaluktot? Ito ang isa sa mga pangunahing katangian ng mga tao na nagreinkarnasyon mula sa mga hayop—sila ay matigas ang ulo at katawa-tawa. Mula sa perspektiba ng pagkatao, ang katigasan ng ulo at pagiging katawa-tawa na ito ay pangunahing kawalan ng normal na pag-iisip ng pagkatao. Wala silang abilidad na isaalang-alang ang anumang isyu ayon sa normal na pag-iisip ng pagkatao—sila ay sukdulan, madaling magkaroon ng mga pagkabaluktot, at matigas ang ulo. Paano ka man makipagbahaginan tungkol sa katotohanan, mga obhetibong katunayan, o mga partikular na sitwasyon, kumakapit sila nang mahigpit sa kanilang pangangatwiran at tumatangging bumitiw. Iniisiip nila, “Nasa panig ko ang katwiran, at wala akong ibinigay sa iyo na anumang magagamit mo laban sa akin. Kakapit lang ako sa pangangatwirang ito, at ito ay magiging ang katotohanan. Walang silbi ang anumang sasabihin mo!” Ito ang isa sa mga katangian ng mga tao na nagreinkarnasyon mula sa mga hayop—baluktot ang pag-arok nila.

Ang isa pang pagpapamalas ng mga taong nagreinkarnasyon mula sa mga hayop ay na partikular silang manhid sa harap ng maraming tao, pangyayari, at bagay. Bukod sa tinitingnan nila ang mga bagay-bagay sa isang makitid at baluktot na paraan, hindi rin nila kayang matanto kahit kaunti kung ano ang kalikasan, diwa, o ugat na sanhi ng anumang bagay na lumilitaw, kung anong impluwensiya ang maaaring idulot nito, o kung anong mga kahihinatnan ang maaaring idulot nito. Hindi pa rin nila kayang matanto ang mga bagay na ito at nananatili silang walang alam tungkol sa mga ito, kahit na may ilang tao nang nagsabi o gumawa ng ilang bagay, o nagbunyag ng ilang palatandaan at indikasyon—para silang mga hangal. Sa oras na matanto na nila ang mga ito, tapos na ang usapin, at lumitaw na ang mga kahihinatnan. Kahit pagkatapos marinig ang napakaraming katotohanan, hindi nila alam at hindi nila madama kung anong uri ng mga tao ang nasa paligid nila, kung ano ang diwa ng mga ito, o kung ano ang kayang gawin ng mga ito. May ilang tao na nagsasabi ng mga bagay na malinaw na problematiko, gayumpaman ay hindi nila madama ito. Halimbawa, kapag ang ilang tao ay nagmamayabang, nagsasalita nang hambog, nagpapakitang-gilas, at nagpapangalandakan ng kanilang sarili, ito ay malinaw na pagbubunyag ng isang mapagmataas na disposisyon, gayumpaman ay hindi kayang matanto ng mga taong nagreinkarnasyon mula sa mga hayop ang problema. Sa halip, iniisip nila na ang mga taong ito ay may kakayahan, hinahangaan at tinitingala nila ang mga ito, at gusto pa ngang sundan ang gayong mga tao pagkatapos. Ipinapakita nito na manhid sila. Ang malinaw na masasamang tao at masasamang gawa, malinaw na pagbubunyag ng mga tiwaling disposisyon, ang direksyon kung saan malinaw na patungo ang mga bagay-bagay—hindi kayang matanto ng gayong mga tao ang anuman sa mga ito. Hindi nila alam kung ano ang diwa ng usapin, o kung ano ang ugat ng problema; hindi nila madama ito kahit kaunti, wala man lang silang kamalayan. Sila ang madalas nating tawaging mga bangkay na walang espiritu. Ang ganitong uri ng tao ay mas lalo pang nagkukulang pagdating sa mga usaping may kinalaman sa mga katotohanang prinsipyo. Sinasabi mo sa kanila kung batay sa aling prinsipyo sila dapat magsagawa, ngunit hindi nila nauunawaan; sinasaulo lang nila ang mga regulasyon na dapat nilang sundin. Hindi nila nauunawaan ang mga prinsipyong ibinabahagi mo, hindi nila maabot ang mga iyon. Tinutukoy mo ang isang partikular na kalagayan sa kanila, na isang pagpapamalas ng kanilang pagbubunyag ng isang tiwaling disposisyon, ngunit iniisip nila na tungkol sa ibang tao ang sinasabi mo. Kahit pasalitang umamin sila na mayroon din silang ganitong uri ng tiwaling disposisyon, hindi nila kinikilala kung aling mga salita ang kanilang sinabi o aling mga kilos ang kanilang ginawa na tumutugma sa kalagayan o pagpapamalas na ito. Hindi nila nauunawaan at hindi nila alam kung ano ang sinasabi mo. Kapag nakikipagbahaginan tungkol sa katotohanan sa mga pagtitipon, habang ang iba ay lumipat na sa susunod na paksa, ibinabalik pa rin nila ang talakayan sa naunang paksa. Hindi ba’t ito ay pagiging mapurol at manhid? Kapag nagsasalita ang iba, hindi sila makasabay—hindi dahil sa hindi makasabay ang pag-iisip nila, kundi dahil hindi sapat at kulang ang kakayahan nila. Kapag sinusubukan ng ilang masamang tao na linlangin sila, paglaruan sila, o pahirapan sila, hindi nila madama ito, kundi sa halip ay itinuturing nila ang masasamang tao bilang mga kapatid at nakakasundo ang mga ito nang malapit, at pagkatapos lang mapinsala ng mga ito ay saka nila napagtatanto na naloko sila. Pagkatapos ay iniisip nila, “Napakatanga ko! Hindi ko alam kung paano husgahan ang mga tao, hindi ko alam kung paano kilatisin ang mga tao! Sa pagkakataong ito, natuto talaga ako ng aral—mula ngayon, hindi na ako magtitiwala sa sinuman, sarili ko lang ang pagtitiwalaan ko. Iyon ang pinakamataas na karunungan!” Pagkatapos malinlang nang isang beses, naniniwala silang nagkaroon sila ng kabatiran at iniisip pa ngang mas matalino na sila ngayon, lumilipat mula sa isang sukdulan patungo sa isa pa. Ang mga taong nagreinkarnasyon mula sa mga hayop ay manhid sa bawat usapin. Halimbawa, may isang taong namamahala sa pag-aalaga ng hayop at pagtatanim. Isang araw ay bumaba ang temperatura, at sinabi Ko sa kanya, “Ngayong gabi ay magiging minus five degrees. Hindi ba’t dapat asikasuhin ang mga halaman at hayop na hindi makatiis sa lamig?” Pagkarinig dito, tumugon siya, “Mayroon akong dyaket na may palaman, at natutulog ako sa gabi nang may makapal na kubrekama at kumot, kaya hindi ako lalamigin.” Naunawaan ba niya ang ibig Kong sabihin? Batay sa tugon na ito, malinaw na hindi. Hindi ba’t ito ay pagiging manhid? (Oo.) Kung sinabi Ko sana, “Ngayong gabi ay magiging minus five degrees. Kung ang mga bulaklak ay nasa bakuran, mamamatay ang mga ito sa lamig. Ang mga hayop na sensitibo sa lamig at ang mahihina ay dapat panatilihin sa mga kamalig. Dapat kang maglagay ng dagdag na kurtina sa pinto at takpan ang anumang puwang na pinapasukan ng hangin sa mga kamalig.” Pagkarinig dito, nagbulay-bulay sana siya nang sandali at inisip, “Ay, tungkol pala sa mga hayop at halaman ang sinasabi Mo. Kung gayon, hindi ba’t ayos lang na ilipat ang mga bulaklak sa loob ng bahay? Napakaraming hayop, at hindi Mo sinabi kung alin ang sensitibo sa lamig at alin ang hindi, kung alin ang dapat dalhin sa loob at alin ang hindi.” Totoo nga, hindi Ko tinukoy—pero hindi mo ba kayang kumilos ayon sa mga prinsipyo? Hindi mo man lang napagtatanto na ang mga bulaklak na naiwan sa labas sa taglamig ay maaaring mamatay sa lamig, at kung hindi Ko iatas sa iyo na gawin ang mga bagay na ito, hindi mo gagawin ang mga ito—anong uri ng problema ito? Hindi ba’t ito ay pagiging manhid? (Oo.) Ipinapakita nito na manhid siya. Halimbawa, maaraw sa labas at nakasampay ang mga damit sa labas sa bakuran para matuyo, at may nagsasabing, “Mukhang uulan sa hapon. Mababasa ba ang mga damit na nakasampay sa labas?”—ang mga salitang ito ay nagpapahiwatig ng isang paalala. Ang isang taong may normal na pag-iisip ng tao ay maririnig ito at magbubulay-bulay, “Dapat akong magbigay-pansin—kapag nagiging maulap ang langit, agad kong ipapasok ang mga damit.” Pero ang mga hindi nagtataglay ng pag-iisip ng normal na pagkatao ay hindi ito mamamalayan. Kapag sinabi mong uulan sa hapon, maririnig nila ito at iisipin, “Ano ang saysay ng pagsasabi niyan? Wala itong kinalaman sa akin. Nasa loob ako, kaya hindi ako mababasa kung uulan. Bukod pa rito, ano ang magagawa ko sa pag-ulan? Walang silbi ang pagsasabi mo nito sa akin!” Sadyang hindi nila napagtatanto kung bakit sinasabi ito sa kanila o kung bakit binabanggit ang usaping ito. Kaya paano mo sila dapat kausapin para aktuwal nilang maunawaan? Kailangan mong sabihin sa kanila, “Uulan sa hapon sa ganito at ganoong oras. Bago umulan, kapag nakita mong nagiging maulap ang langit, agad na ipasok ang mga damit. Kung hindi mo gagawin iyon, mababasa ang mga ito at kailangang muling labhan. Dagdag pa rito, kapag kinukuha ang mga damit, tingnan mo kung mayroon pang ibang bagay sa bakuran na hindi dapat mabasa o malantad sa ulan, at isilong mo rin ang mga iyon.” Dapat mo silang tagubilinan nang ganito. Kung hindi mo sila tatagubilinan sa ganitong paraan, hindi nila mapagtatanto na kailangan nilang ipasok ang mga damit, ni hindi nila mapagtatanto na kailangan nilang isilong ang anumang iba pang bagay na hindi dapat maulanan. Hindi nila gagawin ang mga bagay na ito. Bakit? Dahil masyado silang manhid, hindi sila nagtataglay ng pag-iisip ng normal na pagkatao, at hindi nila natutugunan ang pamantayan ng normal na pagkatao. Ibig sabihin, ang katalinuhan at kakayahan nila ay hindi umaabot sa pamantayan ng normal na pagkatao. Ganito ang mga taong nagreinkarnasyon mula sa mga hayop. Kapag inuutusan ang gayong tao na gumawa ng isang bagay, kahit na tinagubilinan Ko na siya nang maraming beses, at nagawa na niya ito nang maraming beses noon, kailangan Ko pa rin siyang tagubilinan muli. Kung hindi Ko sila tatagubilinan, hindi nila mapagtatanto kung ano ang kailangang gawin, ni hindi nila magagawa ito. Kaya sa bawat pagkakataong nakakaharap sila ng ganitong uri ng gampanin, kailangan mong sabihin sa kanila nang eksakto kung ano ang kailangang gawin at kung paano ito gagawin, tinatagubilinan sila sa bawat hakbang sa proseso. Kung kakalimutan mo ang kahit isang bagay, hindi nila gagawin ang bagay na iyon, o posibleng mapapalpak pa nga nila ang buong gawain. At kung tukuyin mo naman ang mga problema nila, tutugon sila nang may sandamakmak na mga baluktot na argumento at magsisimulang maging sutil na walang katwiran muli. Ito ay isang pagpapamalas ng pagiging manhid.

Ang katangiang ito ng mga taong nagreinkarnasyon mula sa mga hayop, ang kanilang pagiging manhid, ay napakalinaw. Halimbawa, mula sa pagbabahaginan tungkol sa katotohanan, nauunawaan nila sa usapin ng doktrina kung paano kilatisin kung gumagawa ba ng aktuwal na gawain ang isang lider ng iglesia, kung isa ba siyang lider na pasok sa pamantayan, o kung isa siyang huwad na lider o isang anticristo. Gayumpaman, pagdating sa pagkilatis kung sa aling kategorya nabibilang ang sarili nilang lider ng iglesia, kahit na nasasaksihan nila ang ilang partikular na pagpapamalas na ipinapakita ng lider ng iglesia, hindi nila alam kung paano kilatisin ang mga iyon. Kung tatanungin mo sila, “Gumagawa ba ng aktuwal na gawain ang lider ng iglesia ninyo?” sasabihin nila, “Nakikita ko siyang abala araw-araw sa mga pagtitipon at nagkukumahog sa pag-oorganisa ng mga bagay-bagay, nagpapamahagi ng mga aklat sa mga kapatid, at nagsusubaybay sa gawain ng ebanghelyo.” Pagkatapos ay itatanong mo, “Kung gayon, gaano kahusay ang paggawa niya sa kanyang gawain? Isa ba siyang taong naghahangad sa katotohanan?” Sasagot sila, “Tinalikuran na niya ang kanyang karera at pamilya. Kahit noong dumalaw ang mga magulang niya, masyado siyang abala sa pagganap ng kanyang tungkulin para makipagkita sa kanila. Tiyak na isa siyang taong naghahangad sa katotohanan, hindi ba?” Tinitingnan lang nila ang mga panlabas na pagpapamalas na ito ng lider ng iglesia; pero gaano man karaming kasamaan ang lihim na ginagawa ng lider, kahit na nakikita nila ito, hindi nila ito natutukoy bilang isang problema, hindi nila alam na isa itong problema. Gaano man karami sa mga bagay na ito ang mangyari sa harap nila, para bang wala silang nakitang anuman kailanman, na para bang hindi sila namumuhay kasama ng mga tao kundi sa isang ganap na ibang mundo. Hindi ba’t sukdulang manhid ang gayong mga tao? (Oo.) Ito ay pagiging manhid. Kapag nakakaharap sila ng isang taong may gawain ng masasamang espiritu, na palaging nagbibigay-pansin sa mahihiwagang bagay at palaging nagsasalita tungkol sa mga bagay na nararamdaman niya, palaging nagsasabi ng mga bagay tulad ng, “May narinig akong isang tinig, binigyang-liwanag ako ng Diyos, tinanglawan ako ng Diyos, ginabayan ako ng Diyos, may inihayag na namang isang bagay sa akin ang Diyos sa loob ko,” iniisip ng mga taong manhid, “Tunay siyang nagmamahal sa Diyos. Nakatanggap siya ng mga paghahayag—bakit ako hindi?” Hindi lang talaga nila natatanto na ito ang gawain ng masasamang espiritu. Kapag isang araw ay biglang nabaliw ang taong iyon, gumawa ng malaking eksena sa harap ng lahat, nagpagulong-gulong sa lupa, at tumakbong hubad sa mga lansangan, saka lang nila nakikita na isa pala itong masamang espiritu. Sa katunayan, bago nabaliw ang taong iyon, marami nang mga pahiwatig, at sapat na sana ang mga pagpapamalas na ito para ilarawan siya bilang may gawain ng masasamang espiritu at para matugunan siya kaagad sa pamamagitan ng pagpapaalis sa kanya. Pero manhid sila, hindi nila matanto ang mga bagay na ito, at hindi natatanto kung anong mga kahihinatnan ang maaaring idulot ng pag-iiwan sa gayong tao sa iglesia—hindi ba’t malamang na magdulot ito ng mga sakuna? Umaabot pa nga sa punto na nananakit na ng mga tao ang ilang masamang espiritu at masamang demonyo, pero hindi pa rin sila matanto ng mga taong manhid kung ano talaga sila. Naniniwala pa nga sila na tunay na minamahal ng gayong mga indibidwal ang Diyos at na punong-puno ang mga ito ng sigasig, madalas na nagpupuyat sa gabi para magbasa ng mga salita ng Diyos at mag-aral ng mga himno, hindi kumakain o natutulog nang ilang araw pero hindi pa rin nakakaramdam ng pagod. Kahit na malinaw na hindi ito normal, sinasabi nilang pagmamahal ito sa Diyos. Hindi ba’t masyado silang manhid? Ang mga taong manhid, sa isang banda, ay hindi nakakakilatis ng mga bagay-bagay; hindi nila kayang tumingin nang lampas sa panlabas na anyo para makita ang diwa ng mga isyu. Kaya naman, napakahirap para sa kanila na tumpak na ilarawan ang anumang isyu. Dagdag pa rito, ang mga taong manhid ay walang mga normal na paraan ng pag-iisip o walang kakayahang tumukoy ng mga bagay-bagay, kaya nananatili silang walang anumang kamalayan sa maraming bagay na nangyayari sa paligid nila. Ang mga taong tulad nito ay maaaring manirahan sa isang lugar sa loob ng ilang taon, pero kapag tinanong, “Kumusta ang klima roon? Ano ang katangian ng bawat panahon? Maginhawa bang manirahan doon?” ay hindi sila makasagot. Sinasabi nila, “Ano ang tungkol sa klima? Hindi ko alam. Basta, namumulaklak ang mga bulaklak sa Abril, naninilaw ang mga dahon at nagsisimulang malaglag bandang Setyembre o Oktubre, at kapag dumarating ang taglamig, panahon na para sa niyebe.” Kapag tinanong, “Kumusta ang mga lokal na kaugalian? Kumusta ang sistemang panlipunan? Mayroon bang diskriminasyon sa lahi? Paano ang mga patakaran ng pamahalaan? Paano nila tinatrato ang mga tao mula sa ibang lugar?” sila ay walang kaalam-alam, natutulala, at walang anumang masabi. Kahit na pagdating sa pinakamahalagang usapin—ang saloobin ng pamahalaan sa relihiyosong pananampalataya—wala silang masabi, sumasagot lang ng, “Aba, naninirahan kami roon at hindi naman kami kailanman ginugulo ng pamahalaan.” Para silang mga manikang kahoy, walang anumang kamalayan sa anuman—ito ay sukdulang pagiging manhid. Mayroon ding ilang tao na nagsasabing masyado silang abala sa pagganap ng kanilang tungkulin at walang oras para ibuod ang mga bagay na ito—hindi ba’t isa lang itong palusot? (Oo.) Malinaw na isa itong dahilan. Nangangailangan ba ng sadyang atensyon at pagtatala ang gayon kasimpleng mga bagay? Hindi. Kung taglay mo ang pag-iisip ng normal na pagkatao, pagkatapos manirahan sa isang lugar nang mahigit sa tatlong taon, sa pangkalahatan ay dapat mayroon ka nang pagkaunawa sa lokal na klima, mga kaugalian, mga gawi sa pamumuhay, sitwasyon hinggil sa paniniwalang panrelihiyon, at mga polisiya ng pamahalaan at mga saloobin nito sa mga tao mula sa ibang mga lugar. Hindi mo na kakailanganing espesyal na alamin, tuklasin, o tipunin ang impormasyong ito—malalaman mo na lang ito. Sinumang may pag-iisip ng normal na pagkatao ay kayang maunawaan ang mga bagay na ito nang napakanatural. Kung ni hindi mo kayang maarok ang mga isyung kayang maunawaan at makita nang malinaw ng mga normal na tao, ano ang ipinapahiwatig nito? Ipinapahiwatig nito na hindi mo taglay ang pag-iisip o pagkamakatwiran ng normal na pagkatao at na hindi ka pasok sa pamantayan ng normal na pagkatao. Ang pangunahing dahilan kung bakit hindi pasok sa pamantayan ng normal na pagkatao ang ganitong uri ng tao ay dahil hindi sila nagreinkarnasyon mula sa mga tao kundi mula sa mga hayop. Nauunawaan mo ba? (Oo.) Kung napakalinaw ng katangian ng pagiging manhid ng isang tao, marami itong sinasabi tungkol sa problema.

Ano ang naunawaan ninyo mula sa ating pagbabahaginan ngayon lang tungkol sa mga katangian ng mga taong nagreinkarnasyon mula sa mga hayop? Napansin ba ninyo ang isang katunayan—na ang parehong pagkabaluktot ng pagkaarok at pagiging manhid, ang dalawang katangiang ito, ay napakalinaw sa kategoryang ito ng mga tao? (Oo.) Bakit mayroong dalawang pagpapamalas na ito ang mga taong ito? Ano ang kulang sa kanilang pagkatao? (Normal na pag-iisip.) Medyo angkop iyan—hindi sila nagtataglay ng talino ng tao. Sa panlabas, tila mahina ang kakayahan ng mga taong ito—gaano nga ba ito kahina? Sila ay parehong malamang na mabaluktot at manhid; pagdating sa ilang isyu na madalas kaharapin at kayang harapin at lutasin nang mag-isa ng mga taong may normal na pagkatao, nagkukulang sila at hindi nila kayang lutasin ang mga ito, nagmumukhang napaka-isip-bata, katawa-tawa, at wala sa hustong gulang. Ang mas malala, ang ilan sa mga taong ito ay walang kakayahang manatiling buháy nang mag-isa—hindi nila kayang suportahan ang kanilang sarili, at lumabas man sila para magtrabaho o pumasok sa anumang uri ng trabaho, wala silang kakayahan. Saan man sila magpunta, ayaw sa kanila o tinatanggal sila ng mga tagapag-empleyo. Dagdag pa rito, ang pangunahing bagay ay na kapag nahaharap sa iba’t ibang isyu sa saklaw ng sarili nilang buhay, tulad ng mga karaniwang isyu sa buhay at maging ng ilang maliit na bagay, hindi nila kayang harapin nang maayos ang mga ito. Kaya pa nga nilang guluhin ang isang napakasimpleng isyu; palagi lang silang pikit-matang naglalapat ng mga regulasyon. Ang mga pamamaraan at diskarte na ginagamit nila sa pagharap sa mga bagay-bagay ay labis na tunggak at malamya; hindi nila taglay ang mga metodo at paraan na gagamitin ng isang taong nasa hustong gulang para harapin ang mga bagay-bagay sa mundo. Dahil dito, napakalinaw na hindi sila nagtataglay ng talino ng tao. Halimbawa, ang isang ganoong tao ay nagkakasakit at palaging masama ang pakiramdam. Naghanap siya ng ilang impormasyon, at nabasa niya na maaaring isa itong malubhang karamdaman o malalang sakit; natakot siya nang husto, at nagmamadaling pumunta sa ospital para magpasuri. Sinasabi ng doktor, “Napakalubha ng sakit na ito. Napakataas ng bilang ng mga namamatay rito. Kung hindi magagamot, lalala ito at hahantong sa kamatayan. Ang operasyon ang tanging paraan para magamot ito. Kung hindi ka magpapaopera, tatlong buwan na lang ang itatagal ng buhay mo.” Nang marinig ito, natakot siya nang husto at hindi alam ang gagawin. Nang hindi sumasailalim sa mga karagdagang pagsusuri para kumpirmahin ang diyagnosis, nakinig na lang siya sa doktor at nagpasiyang magpaopera. Bago ang operasyon, ni hindi man lang siya nagtanong kung anong mga pag-iingat ang kailangang gawin, kung magkakaroon ba ng mga epekto pagkatapos ng operasyon—ni hindi man lang niya alam na itanong ang mga tanong na ito, at basta na lang natakot sa doktor kaya masunuring humiga sa operating table. Sa huli, pagkatapos ng operasyon, nakakaramdam siya ng hirap dito at hirap doon, at kahit ang pag-inom ng gamot ay hindi nakakatulong. Kalaunan, narinig niya mula sa iba na hindi naman kailangan ng operasyon para sa sakit na ito, na hindi naman talaga ito isang malubhang karamdaman, at na sa pamamagitan ng ehersisyo at pag-inom ng ilang karaniwang gamot, unti-unti itong bubuti at hindi lalala o lulubha. Ang mga doktor, para kumita ng pera, ay gumagawa minsan ng mga nakakaalarmang pahayag para takutin ang mga tao, at ang taong manhid ay walang sariling mga ideya at hindi kayang gumawa ng mga paghusga; nang marinig ang sinabi ng doktor, natakot siya nang husto, at kapag sinabi ng doktor na sumailalim siya sa operasyon, ginagawa niya ito. Kapag nangyayari sa kanya ang gayong mga bagay, kung mayroong isang tao sa paligid na may sariling mga ideya at matatag ang isipan, at may talino para tulungan siyang suriin ang mga bagay-bagay, maiiwasan niyang maligaw ng landas at medyo mababawasan ang kanyang pagdurusa. Pero kung hahayaan siyang harapin ang gayong mga bagay nang mag-isa, lalo na ang malalaking bagay, maaari siyang lumihis sa isang daan o sa iba pa, maaari siyang maloko o mapahamak; palagi siyang gumagawa ng mga sukdulang hakbang. Sadyang hindi niya kayang sukatin nang komprehensibo ang mga bagay-bagay batay sa mga prinsipyo o sa mga karaniwang ginagamit na paraan at metodo sa pagharap sa gayong mga bagay at pagkatapos ay hanapin ang pinakamakatwiran at rasyonal na paraan para harapin ang mga ito. Kahit sino ay kaya siyang dayain, paglaruan, impluwensiyahan, at ilihis. Nagtatanong ang ilang tao, “Wala bang sariling mga kaisipan o opinyon ang mga taong ito?” Sa katunayan, hindi sa wala silang sariling mga kaisipan o opinyon—nakikita mo, kapag gumagawa sila ng masasamang gawa at naglilitanya ng mga walang-katotohanang argumento, tiyak na may sarili silang opinyon. Kahit sino pa ang magsabi ng mga tamang bagay, hindi sila nakikinig, at kahit na may magsabi ng mga bagay na tama, sila ay tumututol at nagpapatuloy lang sa kanilang mga walang-katotohan at baluktot na argumento. Ngunit pagdating sa aktuwal na pangangailangang gumamit ng normal na katwiran at normal na pag-iisip para harapin at tamang asikasuhin at pangasiwaan ang mga bagay na lumilitaw sa pang-araw-araw na buhay, hindi nila alam kung anong pamamaraan o proseso ang gagamitin para harapin ang mga ito, hindi alam kung paano aasikasuhin ang mga ito, walang mga paraan o metodo, at walang sariling mga kaisipan o opinyon. Sa huli, maaari lang silang manipulahin ng iba—ginagawa nila anuman ang sabihin ng iba na gawin nila. Ang kawalan ng talino ng normal na pagkatao ay isang katangian ng mga taong nagreinkarnasyon mula sa mga hayop. Kaya, bakit kaya nilang magpatuloy sa kanilang mga walang-katotohanan at baluktot na argumento, at kaya pa nga nilang sabihin ang mga ito nang malakas at ikalat sa lahat ng dako? Pinapatunayan nito na sa usapin ng kanilang talino, wala silang kakayahang kilatisin kung ano ang katotohanan at kung ano ang walang-katotohanang pangangatwiran, kung ano ang umaayon sa normal na pagkamakatwiran at kung ano ang hindi—hindi nila kayang pag-ibahin ang mga bagay na ito; samakatwid, kapag nagbabahagi ka ng pangangatwiran na tama, hindi nila ito matanggap at hindi nila ito nauunawaan. Nagpapatuloy lang sila sa sarili nilang baluktot at pilipit na pangangatwiran, at naniniwalang tama ito. Anuman ang pamamaraang gamitin ng sinuman para kausapin sila, gaano man kaganda o kapuno ng karunungan ang paraan ng pagsasalita ng mga ito, hindi ito kayang tanggapin at hindi ito nauunawaan ng mga taong nagreinkarnasyon mula sa mga hayop—wala na silang pag-asa. Ipinapakita nito na wala silang talino ng normal na pagkatao. Kahit para sa pinakanormal na bagay sa pang-araw-araw na buhay, kapag nangangatwiran ka sa kanila, hindi ito tumatalab—nagpapatuloy pa rin sila sa kanilang pilipit na pangangatwiran. Kapag nakikita ito ng mga tao, iniisip nila, “Bakit labis na kakaiba ang taong ito? Bakit hindi siya tinatablan ng katwiran? Para siyang isang taong may sakit sa isip at isang taong wala pa sa hustong gulang—bakit palagi siyang nagsasalita na parang isang bata?” Pero hindi na siya bata—kapag singkuwenta o sisenta anyos na siya, ganito siya, at kapag umabot siya ng otsenta, ganito pa rin siya. Sa buong buhay niya, isa siyang taong may kakulangan sa talino; sa buong buhay niya, hindi siya nagtataglay ng normal na pag-iisip ng tao o ng normal na talino ng tao. Isa itong katangian ng mga taong nagreinkarnasyon mula sa mga hayop. Malinaw ba ang katangiang ito? (Oo.) Halimbawa, sabihin nating may isang hangal na babae na medyo may hitsura, at pagkatapos akitin ng isang buhong, nagsama na sila sa bahay. Ang buhong na iyon ay palaging nasa labas at nakikipaglandian, pero nang malaman niya, hindi siya nagalit—ano’t anuman, ayos lang sa kanya basta’t mabuti ang pakikitungo nito sa kanya. Kalaunan, ang buhong ay nakipagrelasyon sa iba, pero nang malaman niya, wala siyang pakialam at nanatili pa ring kasama ng buhong nang may di-natitinag na debosyon. Sinabi pa niya, “Basta’t hindi niya ako inaabandona, ayos lang ako.” Pinayuhan siya ng isang tao, sinasabi na, “Nagpakababa na siya nang husto—dapat ay hiwalayan mo na siya.” Sabi niya, “Hindi, hindi ko kayang mawala siya. Mahal niya ako at gusto ko siya!” Karapat-dapat lang sa gayong tao na manatili kasama ang buhong na ito at magdusa habambuhay—hindi lang talaga niya kayang kilatisin kung ano ang isang mabuting tao o kung ano ang isang disenteng tao. Nakipagrelasyon siya sa isang buhong at iniisip pa na tunay siyang minamahal nito. Sinasabihan siya ng buhong ng ilang matamis na salita at binibilhan siya ng masasarap na pagkain, at nang ganoon-ganoon lang, nakuha na siya nito sa matatamis na salita. Pinaglalaruan siya nito na parang naglalaro ng luwad. Kapag nambababae ito sa likuran niya at nalaman niya ito, sa ilang salita lang, naaayos nito ang mga bagay-bagay, nililinlang siya, at hindi lang talaga niya makilatis ito. Sa huli, kinamkam ng buhong ang lahat ng ari-arian at bahay niya at pagkatapos ay iniwan siya. Isinusumpa niya ito na walang konsensiya, pero hindi lang niya sinasabi na naloko siya dahil hindi siya makakilatis ng mga tao. Bakit hindi niloko ng buhong na iyon ang iba pero nagawa siyang lokohin? Hindi ba’t dahil hangal siya? Ang mga pangunahing katangian ng ganitong uri ng tao ay na sila ay matigas ang ulo at katawa-tawa sa kung paano nila naaarok at tinatrato ang lahat ng bagay, at na hindi sila nagtataglay ng talino ng normal na pagkatao. Kaya nga sinasabi nating sila ay nagreinkarnasyon mula sa mga hayop. Dahil mga hayop sila, hindi sila nagtataglay ng talino ng tao. Ang katunayang hindi sila nagtataglay ng talino ng tao ay sapat na para patunayan na ang diwa sa kalooban nila ay hindi diwa ng mga tao. Samakatwid, hindi nila kayang harapin ang mga usapin ng tao o harapin at lutasin ang mga isyu na dapat kayang harapin at lutasin ng mga normal na tao. Maging pagdating sa pagharap nila sa mga bagay-bagay sa sarili nilang pang-araw-araw na buhay—ang kanilang pang-araw-araw na pagkain, ang mga pangunahing pangangailangan, pati na rin ang mga ugnayan sa pagitan ng mga tao at ang nakapaligid na kapaligiran—napakamanhid din nila. Higit pa rito, kapag nakakaharap sila ng ilang partikular na usapin na kailangan nilang harapin at pangasiwaan, wala silang talino ng mga normal na tao, lalo na siyempre ng karunungan. Kapag nahaharap sila sa mga isyung ito, hinaharap nila ang mga ito nang may malaking paghihirap, matinding pagkapagod, at sukdulang pagkamalamya sa pagkilos. Napakatanda na nila at napakatagal na nilang nabubuhay: Paano nila nagagawang harapin ang mga bagay-bagay sa ganitong paraan? Bakit ang mga bagay na sinasabi nila ay labis na kasuklam-suklam pakinggan at labis na nakakaasiwa? Bakit hindi sila nagsasalita tulad ng mga normal na tao? Nabuhay na sila sa loob ng napakaraming taon at napakarami nang naranasan, pero sa pagharap sa isang napakasimpleng usapin, paano sila nakakakilos nang ganito? Wala man lang silang mga pinakapangunahing hangganan ng pagkatao o ng mga pinakapundamental na prinsipyo na dapat taglayin ng mga tao.

Bukod sa dalawang katangian ng pagkakaroon ng baluktot na pag-arok at pagiging manhid, ang mga taong nagreinkarnasyon mula sa mga hayop ay may isa pang katangian, at ito ay na partikular na magulo ang kanilang isip. Noong nakaraan, kapag nagbabahaginan tayo tungkol sa katotohanan, ang pinag-uusapan lang natin ay ang malawak na balangkas at direksyon—medyo pangkalahatan ang pagbabahaginan. Para naman sa iba’t ibang detalye ng katotohanan, hindi natin pinagbahaginan ang mga ito nang partikular, kundi tinalakay lang natin ang ilang konseptuwal na pahayag at nilalaman. Sa paglipas ng mga taon ng pagbabahaginan, ang iba’t ibang aspekto ng katotohanan ay napagbahaginan na nang partikular at detalyado. Gayumpaman, para sa mga taong nagreinkarnasyon mula sa mga hayop, kapag nakikinig sila sa mga salitang pinagbabahaginan ngayon, iniisip nila na halos pareho lang ang mga ito sa ibinahagi noon, at medyo nagbago lang ang mga paraan ng pagsasabi ng mga bagay, bahagyang naging mas masagana ang nilalaman, at lubos na nadagdagan ang dami ng pagbabahaginan kumpara sa dati. Kaya nagtataka sila kung bakit, sa mahabang panahong ito ng pakikinig, lalo lang silang nalilito. Napakaraming taon na nilang nakikinig sa mga sermon, pero wala silang anumang natamo mula rito. Pagdating sa kung paano umasal, kung paano tratuhin ang iba, kung paano kilalanin ang sarili, kung paano danasin ang gawain ng Diyos para magtamo ng kaalaman tungkol sa Diyos, at lalo na kung paano tratuhin ang Diyos at ang Kanyang mga salita, mula sa simula ay hindi nila kayang maunawaan ang mga bagay na ito, at kahit ngayon, hindi pa rin nila kayang maunawaan ang mga ito. Hindi ito mababaw na antas ng pagiging magulo ng pag-iisip kundi isang malubhang antas ng pagiging magulo ng pag-iisip. Gaano man kapartikular na ipaliwanag ang iba’t ibang aspekto ng katotohanan, pinagsasama-sama nila ang lahat ng ito. Ang kinakapitan nila ay iilang islogan at doktrina, tulad ng, “Dapat nating gugulin ang sarili natin para sa Diyos, maging tapat sa Diyos, at gampanan nang maayos ang mga tungkulin natin!” Kumakapit sila sa iilang regulasyon, islogan, at teorya, at iniisip na isinasagawa nila ang katotohanan. Habang mas partikular kang nakikipagbahaginan, mas lalo silang nalilito, at mas lalo nilang nararamdaman na hindi nila ito kayang intindihin, na mas mabuti pa noong simple lang ang pagbabahaginan. Bukod pa rito, habang mas nagiging detalyado ang paliwanag, mas lalo silang nahihirapan: “Paano ko matatandaan ang isang bagay na ganito kadetalyado? Dati, napakasimple ng pagsasagawa. Bakit ngayon, habang mas marami tayong pinagbabahaginan, mas dumarami ang mga pahayag? Bakit habang mas marami ang sinasabi, mas hindi ko alam kung paano magsagawa? Dati, napakasimple ng paggawa ng tungkulin—ito ay pagtalikod lang, paggugol, pagpapakaabala, madalas na pangangaral ng ebanghelyo, at madalas na pagpapatotoo sa Diyos. Ngayon, detalyado nang naipaliwanag ang mga katotohanan tungkol sa paggawa ng tungkulin, pati na ang lahat ng iba pang aspekto ng katotohanan, pero habang mas ipinapaliwanag ang mga bagay na ito, mas hindi ko nauunawaan ang mga ito at mas lalo kong hindi maarok ang mga ito.” Habang mas detalyado ang paliwanag, mas lalo nilang hindi maarok ang mga katotohanang ito—hindi ba’t pagiging magulo ito ng pag-iisip? Malubha ang pagiging magulo ng kanilang pag-iisip, hindi ba? Bagama’t detalyado nang naipaliwanag ang iba’t ibang aspekto ng katotohanan, nalilito pa rin sila at palaging magulo ang pag-iisip nila tungkol sa ilang terminong konseptuwal at nagbibigay-kahulugan. Halimbawa, hindi nila alam at hindi nila makilatis ang masasamang tao o kung ano ang mga huwad na lider; hindi rin nila alam kung ano ang mabuting pagkatao at kung ano ang masamang pagkatao, ni hindi nila alam ang pagkakaiba sa pagitan ng pagsasagawa ng mga katotohanang prinsipyo at pagsunod sa mga regulasyon. Ang mga partikular na isyung ito ay pawang magulo para sa kanila. Hindi man lang nila nauunawaan ang mga konseptuwal na bagay na ito—gulo-gulo ang isipan nila. Higit pa rito, anuman ang gawin nila, hindi nila mahanap ang mga prinsipyo, wala silang mga hakbang na masusunod, walang mga kongkretong plano, at hindi nila alam kung anong mga pamamaraan ang dapat nilang gamitin o anong mga resulta ang dapat nilang makamit; hindi rin nila malinaw na makita kung anong mga kahihinatnan ang idudulot ng pagkilos sa isang partikular na paraan. Sa isipan nila, iniisip nila, “Bakit ko pa pag-aabalahang alalahanin ang mga bagay na ito? Kung hindi ko alam kung paano gawin ang isang bagay, gagawin ko na lang ito nang pikit-mata—ano’t anuman, hangga’t sinsero ang puso ko sa Diyos, sapat na iyon.” Nakikita mo, ang gayong mga tao ay lubhang magulo ang pag-iisip, hindi ba? Maraming taon na silang nananampalataya sa Diyos, pero hindi nila alam kung anong mga aspekto ng katotohanan ang naunawaan na nila, ni hindi nila alam kung naisagawa na ba nila ang katotohanan. Kapag tinanong kung mayroon ba silang buhay pagpasok, sinasabi nila, “Buweno, maraming taon na akong nananampalataya sa Diyos at tinalikuran ko ang pamilya ko.” Hindi malinaw sa kanila ang lahat ng bagay na ito—ito ay pagiging labis na magulo ng isip. Sa mga pagtitipon, kapag kumakanta at sumasayaw, puno sila ng sigla, pero pagdating ng oras para sa mga sermon at pagbabahaginan tungkol sa katotohanan, inaantok sila, bumibigat ang kanilang mga mata, at maaari pa nga silang makatulog. Pagdating sa paggawa ng gawain, handa silang magsumikap, at sinasabi nila, “Gampanan natin nang maayos ang mga tungkulin natin, at ialay ang katapatan natin sa Diyos!” Pero pagdating sa pakikipagbahaginan tungkol sa katotohanan, kung tatanungin sila, “Mayroon ka bang anumang natamo kamakailan? Nakilala mo na ba kung anong mga tiwaling disposisyon ang naibunyag mo? Pagkatapos mong makilala ang mga ito, nakahanap ka na ba ng landas para malutas ang mga ito?” tutugon sila, “Hindi ko alam. Medyo nakilala ko na ang mga ito, pero hindi ko alam kung tama ba o hindi ang nakilala ko. Ano’t anuman, nagpatuloy lang ako at nagsagawa nang ganoon, pero hindi ko alam kung tumpak ba ito o hindi.” Hindi nila makilatis ang anumang bagay, at magulo at hindi malinaw ang kanilang pag-iisip. Hindi nila alam kung saan sila mahusay, ni hindi nila alam kung ano ang mga kakulangan nila. Sa pagbabahaginan tungkol sa pagkilala sa mga tiwaling disposisyon, inaamin nilang mayroon silang mga tiwaling disposisyon, na nagsisinungaling din sila, at minsan ay kumikilos nang tuso at nagpapakatamad. Pero kapag nahaharap sa mga tunay na sitwasyon, kung tatanungin mo sila, “Bakit ka kumilos nang tuso at nagpakatamad? Bakit ka nanlansi?” sasabihin nila, “Hindi! Hindi ko iyon sinadya—inakala ko na ito ang angkop na paraan para gawin ito, kaya ganoon ang ginawa ko.” Ipagpalagay na may isang taong naglantad sa kanila, na nagsasabing, “Naisip mong angkop ang paggawa nito sa ganoong paraan, pero mayroon bang anumang mga personal na intensyon o pakana sa kalooban mo? Marunong ka bang magnilay-nilay sa sarili mo? Alam mo ba kung anong mga kahihinatnan ang idudulot ng paggawa nito sa ganoong paraan?” Tutugon sila, “Hangga’t wala akong masasamang intensyon, ayos lang.” “Ang kawalan ba ng masasamang intensyon ay katumbas ng pagkilos nang naaayon sa mga katotohanang prinsipyo?” “Ewan ko.” Wala silang anumang alam. Napakarami na nilang napakinggang katotohanan at pagbabahaginan, at sa pang-araw-araw nilang buhay ay nakaharap na sila sa lahat ng uri ng isyung may kaugnayan sa katotohanan, pero malabo pa rin ang kanilang pagkaunawa sa bawat katotohanan. Hindi nila masabi kung aling mga bagay ang mga katotohanan at kung alin ang hindi, ni hindi nila alam kung paano isagawa ang katotohanan kapag nahaharap sa mga sitwasyon. Hindi malinaw sa kanila kung ang mga kilos at pag-uugali ba nila ay naaayon sa mga katotohanang prinsipyo, at ginagawa lang nila ang mga bagay-bagay sa anumang paraang sa tingin nila ay mabuti. Hindi ba’t ito ay pagiging magulo ng pag-iisip? (Oo.) Wala silang mga prinsipyo sa anumang ginagawa nila, ni wala silang mga prinsipyo sa kung paano nila tinatrato ang sinumang tao. Halimbawa, pagdating sa pagtrato sa masasamang tao, may ilang masamang tao na may partikular na mga kalakasan o propesyonal na kasanayan, at makakapagserbisyo pa rin sa ngayon—kung gayon, maaaring pahintulutan ang gayong mga tao na magserbisyo. Pero sadyang hindi ito maintindihan ng ilang tao: “Hindi ba’t ayaw ng Diyos sa masasamang tao? Kaya bakit ginagamit pa rin sila?” Kapag nakikipagbahaginan ka sa kanila na ito ay karunungan at isa ring prinsipyo, pinagbubulayan nila ito at iniisip, “Anong prinsipyo? Hindi ba’t panlilinlang lang ito sa mga tao? Hindi ba’t pagsasamantala ito sa mga tao?” Ganito nila ito nauunawaan. Sabihin ninyo sa Akin, mayroon ba silang pag-iisip ng normal na pagkatao? Hindi nila alam kung paano tukuyin ang mga prinsipyo para sa pagkilos ayon sa mga aktuwal na sitwasyon—kaya ba nilang maabot ang antas ng normal na talino ng tao? (Hindi.) Kayang maunawaan at maarok ng mga may pag-iisip ng normal na pagkatao at normal na talino ang bagay na ito, pero hindi man lang maarok ng mga taong nagreinkarnasyon mula sa mga hayop ang simpleng bagay na ito. Kung gayon, paano nila posibleng maunawaan ang katotohanan? Isang bagay na madalas nilang sabihin ay, “Noong nakaraan, iyan ang sinabi mo tungkol sa bagay na ito. Bakit iba na ang sinasabi mo ngayon? Hindi maaasahan ang mga salita mo—paanong nagagawa mong baguhin ang mga ito anumang oras?” Hindi nila alam na iba na ngayon ang kalagayan ng bagay na ito, kaya dapat ding magbago ang paraan ng pagharap dito. Gayumpaman, nananatiling pareho ang mga prinsipyo at layon. Nagbago lang ang paraan ng pagharap sa bagay na ito—inaayos ito ayon sa mga partikular na sitwasyon, umaakma at tumutugon sa tuwing kinakailangan batay sa kalagayan ng bagay na ito, para makamit ang mas magagandang resulta. Kapag nakakaharap ng mga taong nagreinkarnasyon mula sa mga hayop ang gayong mga bagay, hindi nila makilatis ang mga ito. Naniniwala sila na ang mga katotohanang prinsipyo ay mga regulasyon, at na dapat na sundin ang mga ito nang walang pagbabago sa lahat ng oras. Kaya kapag ikaw, batay sa mga katotohanang prinsipyo, ay nag-aangkop ng paraan para sa paggawa ng isang bagay, hindi nila ito naiintindihan o nauunawaan, at hindi nila ito matanggap. Maaari ka pa ngang kondenahin ng ilan sa kanila at humanap ng panghahawakan laban sa iyo. Sa kalooban nila, hindi nila malinaw na makita ang diwa o kalikasan ng anumang bagay. Magulo ang kanilang mga pag-iisip. Kapag tinitingnan nila ang anumang bagay, naglalapat lang sila ng mga regulasyon dito; hindi nila kailanman alam kung paano ito susukatin batay sa mga katotohanang prinsipyo, ni hindi nila alam kung paano gumamit ng iba’t ibang pamamaraan para lutasin at tugunan ito batay sa batas ng pag-unlad nito. Sa mga taong nagreinkarnasyon mula sa mga hayop, napakalinaw ng katangiang ito ng pagiging magulo ng pag-iisip, hindi ba? (Oo.)

Ang mga taong nagreinkarnasyon mula sa mga hayop ay hindi kayang kumilatis ng ibang tao. Kapag nakakakita sila ng isang taong medyo matapat magsalita pero kumikilos nang medyo lihim na mapanira, hindi nila makilatis kung anong uri talaga ng tao ito, kung isa ba talaga itong taong naghahangad sa katotohanan. Kapag nahaharap sa mga komplikadong sitwasyon na nangangailangan ng diyalektikong pag-iisip, nalilito sila at hindi nila malaman kung paano ito susuriin, at hindi nila alam kung paano ito susukatin. Magulo ang kanilang pag-iisip; ang pag-iisip nila ay parang isang buhol-buhol na sinulid, at hindi nila kailanman maiayos ang sarili nilang mga kaisipan. Kahit ilang beses mo mang sabihin sa kanila ang mga prinsipyo, hindi nila alam kung paano ilalapat ang mga katotohanang prinsipyo para kilatisin ang iba’t ibang tao, pangyayari, at bagay. Halimbawa, pagdating sa pag-uulat ng mga problema, hindi nila maiulat nang tumpak ang mga bagay-bagay batay sa aktuwal na sitwasyon. May ilang lider na kayang gumawa ng ilang aktuwal na gawain, pero sa mga partikular na pagkakataon, maaaring may ilang paglihis sa pagganap nila sa kanilang gawain, at maaaring magpakita sila ng ilang pagbubunyag ng mga tiwaling disposisyon; gayumpaman, pagdating sa kanilang pagkatao at kapabilidad sa gawain, sa pangkalahatan ay pasok sila sa pamantayan. Pero hindi tinitingnan ng ilang taong magulo ang isip ang katunayan na kayang gumawa ng mga lider na ito ng aktuwal na gawain, ni hindi nila tinitingnan ang mga merito ng pagkatao ng mga ito—sa halip, ang tanging pinipili nilang iulat ay ang mga depekto, kapintasan ng mga ito, at ilang maliit at di-mahalagang isyu. Sa kabaligtaran, ang mga tunay na anticristo at masasamang tao, ang mga taong gumagawa ng malalaking kasamaan, ay walang kakayahang gumawa ng anumang aktuwal na gawain at nagsasalita lang ng mga salita at doktrina para ilihis ang iba, sa panlabas ay gumagawa sila ng mga bagay nang may labis na pagpaparangya pero sa realidad ay hindi pasok sa pamantayan ang kanilang pagkatao, mali ang landas na pinili nila, ang pagkatao nila ay sa masasamang tao at mga anticristo, at ang landas na tinatahak nila ay sa mga anticristo, landas ng hindi paghahangad sa katotohanan, pero hindi makilatis ng mga indibidwal na ito na magulo ang isip ang mga bagay na ito. Nakikita nila na malaki ang pagpaparangya ng mga taong ito kapag ginagawa ang kanilang gawain at ipinapalagay nilang may talento ang mga ito sa pamumuno at mga kasanayan sa pag-oorganisa, na kaya ng mga ito na gawin nang maayos ang gawain. Pagdating sa kung anong mga resulta ang aktuwal na ibinubunga ng gawain ng mga ito, kung nagsisi at nagbago na ba ang mga ito, o kung pasok ba sa pamantayan ang pagkatao ng mga ito, hindi nila alam alinman sa mga bagay na ito. Kahit pa mailihis at makontrol sila ng mga anticristo, wala silang magiging kamalayan dito; susunod at magpapasakop sila sa mga anticristo, pero naniniwala pa rin silang sumusunod sila sa Diyos, na nangangaral sila ng ebanghelyo at nagpapatotoo sa Diyos. Ang totoo, matagal na silang kontrolado ng mga anticristo; hindi sila nananampalataya sa Diyos kundi sumusunod sa mga tao, sumusunod sa mga diyablo at Satanas—pero hindi nila ito malalaman. Sa kalooban nila, matagal na silang napuno ng kadiliman, matagal nang nawala sa kanila ang presensya ng Diyos, at matagal nang nawala sa kanila ang gawain ng Banal na Espiritu. Dahil napakamanhid nila, dahil baluktot ang kanilang pag-arok, at dahil hindi nila nauunawaan ang anumang mga katotohanang prinsipyo, hindi nila makilatis ang mga bagay-bagay at hindi nila kayang kumilatis ng mga tao. Hindi lang sila hindi nag-uulat ng mga problema o nagpapatanggal ng mga anticristo, kundi ipinagtatanggol pa nila ang mga ito. Sa kabaligtaran, pagdating sa mga lider at manggagawa na tunay na kayang gumawa ng ilang aktuwal na gawain, kung makapansin sila ng maliliit na kapintasan o maliliit na isyu, ipinipilit nilang iulat ang mga ito at banggitin ang mga isyung ito, kahit na hindi mga usapin ng prinsipyo ang mga ito. Malubha ang pagiging magulo ng kanilang isip! Hindi nila makilatis ang anumang usapin ng prinsipyo—kahit pagdating sa kung kanino sila dapat makisalamuha sa pang-araw-araw na buhay, kung kanino sila makakatamo ng tulong at mga pakinabang, o kung kanino sila dapat lumayo, hindi nila makilatis o mawari ang mga bagay na ito. Ang ilan sa kanila ay labis na kasundo ang mga hindi mananampalataya at mga walang pananampalataya, iniisip na ang mga taong ito ay maalam, may kakayahan, at sa gayon ay makakatulong sa kanila, at na sulit na sulit pakisamahan ang mga ito. Madalas pa nga nilang purihin ang mga iniidolo nila, sinasabi kung gaano kahusay ang mga ito at kung gaano kalaki ang katanyagan ng mga ito. Sinasamba nila ang mga diyablo bilang mga idolo—hindi ba’t pagiging magulo ito ng pag-iisip? (Oo.)

Ano ba talaga ang partikular na tinutukoy ng pagiging magulo ang isip? (Pagkakaroon ng mahinang kakayahan.) Pangkalahatang paraan iyan ng pagsasabi—sa partikular, ang pagiging magulo ang isip ay nangangahulugan na ang isang tao ay walang tumpak na mga kaisipan at pananaw para kumilatis ng anuman, at na sa pagtingin sa anumang bagay ay wala siyang mga prinsipyo o batayan, at magulo ang pananaw niya rito. Isa itong aspekto. Bukod pa rito, hindi kayang pag-ibahin ng ganitong uri ng mga tao ang tama sa mali at ang itim sa puti—madalas nilang napagkakamalan ang mga negatibong bagay bilang mga positibong bagay at tinatawag na negatibo ang mga positibong bagay. Hindi nila makilatis kung ano ang mga positibong bagay at kung ano ang mga negatibong bagay. Halimbawa, sinasabi ng ilang tao, “Ang diyos na pinaniniwalaan ninyo ay isang tao lang.” Pinag-iisipan nila ito at sinasabing, “Hindi, hindi iyan tama. Ang pinaniniwalaan ko ay diyos. Kung isa lang siyang tao, paano niya maipapahayag ang katotohanan? Ang pinaniniwalaan ko ay diyos—tiyak ako tungkol dito.” Sa puntong ito, hindi magulo ang isip nila. Pero kapag may nagsabing, “Itinakbo ng diyos na pinaniniwalaan ninyo ang malaking pera, tumakas papuntang US para magpasarap sa buhay doon,” nalilito sila at nalilihis. Kung maririnig ng isang taong may talino ang mga salitang ito, makikilatis niyang isa itong inimbentong tsismis. Paano ito matatawag na “pagtakbo dala ang malaking pera”? Kapag dumadaan sa customs, sumasailalim ang lahat sa mahigpit na inspeksyon, at may regulasyon sa dami ng pera na maaaring dalhin ng bawat tao. Ang pagdadala ba ng ganoong kaliit na halaga ng pera ay maituturing na “pagtakbo dala ang malaking pera”? Bukod pa rito, kaninong pera iyon? Kung may isang taong naglustay o umagaw ng pera ng ibang tao, iyon ay “pagtakbo dala ang malaking pera”—pero kung sarili niyang pera iyon, matatawag ba iyong “pagtakbo dala ang malaking pera”? Hindi iyon “pagtakbo dala ang pera,” kundi normal na pagdadala ng pera. Isa itong aspekto. Higit pa rito, ano ang ibig sabihin ng “pagtakas”? Ang pagtakbo ng isang takas pagkatapos gumawa ng krimen ay tinatawag na “pagtakas.” Gumawa ba ng krimen si Cristong nagkatawang-tao? Nagpahayag lang Siya ng maraming katotohanan at isinagawa ang Kanyang gawain ng paghatol sa mainland China, nagtamo ng isang grupo ng mga taong sumunod sa Kanya, at dahil dito ay dinanas Niya ang malupit na panunupil at hibang na pag-aresto ng CCP. Sa huli, wala Siyang magawa kundi akayin ang ilang tao palabas ng bansa para ipagpatuloy ang gawain ng Diyos sa ibang bansa. Paano iyon matatawag na “pagtakbo dala ang malaking pera”? Isa iyong normal na paglalakbay, pagdaan sa customs at pagsakay sa eroplano papuntang Estados Unidos sa isang ganap na normal na paraan. Umalis Siya sa bansa dahil tinutugis Siya ng CCP, walang mapagpahingahan at walang lugar na matutuluyan. Sa ilalim ng diktadurang pamumuno ng CCP, hindi lang walang kalayaan sa relihiyon, kundi humahantong din sa pag-aresto at pag-uusig ang pananampalataya sa Diyos; para naman kay Cristo, na nagpapahayag ng katotohanan para iligtas ang sangkatauhan, kung mahuhuli Siya, haharap Siya sa parusang kamatayan at pagpapako sa krus. Dahil lang sa mga pangangailangan ng gawain kaya pinili ni Cristo na pumunta sa isang demokratiko at malayang bansa, at nakakuha Siya ng pasaporte at visa sa pamamagitan ng mga normal na paraan bago makarating sa Estados Unidos. Sa US, wala Siyang mga kaibigan o kamag-anak, hindi Siya pamilyar sa lugar, at namumuhay Siya ng isang ordinaryong buhay, kumakain ng mga simpleng lutong-bahay na pagkain—walang anumang “pagpapasarap sa buhay.” Hindi ba’t ang “pagpapasarap sa buhay” ay pananalita lang ng mga may masasamang motibo? Hindi ba’t isa itong kasinungalingan? Namumuhay si Cristo ng buhay ng isang ordinaryong tao sa US: kumakain ng mga pagkaing lutong-bahay, ni minsan ay hindi kumain sa isang mamahaling restawran para magtamasa ng isang marangyang pagkain, lalo nang hindi kailanman nanatili sa isang mamahaling hotel, at napakabihirang maglakbay—sapat na ang paglalakbay sa mga kalapit na lugar. Walang alinman sa mga bagay na ito ang may anumang espesyal na atraksiyon para sa Kanya. Mahilig kumain ang ilang tao at gustong subukan ang lahat ng hindi pa nila natitikman, umaabot pa sa puntong ipinapadala ang pagkain sa pamamagitan ng eroplano para lang matikman ito. Kahit kailan ba ay ginawa Ko iyon? Hindi kailanman. Gayumpaman, kahit ganoon, may ilang taong may masasamang motibo na ginagawan ito ng isyu! Ang mga taong ito ay mga diyablo. Ipinanganak silang mga kaaway ng Diyos, at ang pagkilos nila sa ganitong paraan ay ang kanilang likas na kalikasan; pangunahin silang umaasa sa pagsisinungaling para linlangin ang mga tao at siraan ang Diyos. Na sila ay mga diyablo ay hindi mapag-aalinlanganan. Kaya anong uri ng tao ang isang taong kayang maniwala sa mga kasinungalingan ng mga diyablong ito? Siyempre, dapat na mga diyablo rin sila—tanging mga diyablo ang naniniwala sa mga salita ng mga diyablo. Sinasabi ng ilang tao, “Itinakbo ng cristo na pinaniniwalaan ninyo ang malaking pera,” at agad nila itong pinaniniwalaan at ganap na tinatanggap. Sinasabi ng ilang tao, “Tumakas ang cristo na pinaniniwalaan ninyo papuntang US at nagpapasarap sa buhay doon, kumakain ng napakaraming masasarap na pagkain na nagsasawa na siya sa mga ito, nananatili sa mararangyang hotel, sumasakay sa mararangyang sasakyan, may personal na chef at mga katulong, at nagpupunta sa ibang bansa para libutin ang sikat na magagandang tanawin—ginugugol niya ang lahat ng oras niya sa pagpapasarap sa buhay.” Sa sandaling ma-brainwash ni Satanas, agad itong pinaniniwalaan ng mga taong ito na magulo ang isip. Sinasabi Ko na ang gayong mga tao ay dapat na ibigay kay Satanas—hindi sila karapat-dapat na manampalataya sa Diyos. Kahit gaano karaming sermon ang napakinggan na nila, hindi lang talaga nila nauunawaan, at kaya pa rin nilang maniwala sa mga tsismis na ito. Ang gayong mga tao ay hindi tao. Kung hindi sila tao, ano sila? Sila ay mga hayop. Bagama’t hindi sila masasamang tao, malubha ang pagiging magulo ng kanilang isip, hindi nila kayang pag-ibahin ang mabuti sa masama, ang positibo sa negatibo, ang tama sa mali, ang katotohanan sa kabuktutan at baluktot na pangangatwiran. Dapat alisin ang gayong mga tao—kung hindi sila aalis nang kusa, dapat silang alisin sa iglesia. Dapat silang palayasin kaagad, at malugod namin silang ihahatid. May sariling paraan ang CCP ng paglalarawan sa pagpapaalis ng mga tao ng iglesia, sinasabing ang pagpapaalis at pagpapatalsik sa mga tao ay isang pagpapakita ng lakas. Nakikita mo, nauunawaan ng mga diyablo at Satanas ang bawat usapin sa gayong katawa-tawang paraan. Inilalantad lang nito na marami sa mga pagkilos ng CCP ay ginagawa para magpakita ng lakas; kaya, binibigyang-kahulugan nito ang pag-aalis ng mga tao ng iglesia bilang isang pagpapakita ng lakas. Ipinagpapalagay nito na iniisip ng iba ang katulad ng iniisip nito. Hindi nito kailanman mauunawaan na ginagawa ito ng iglesia nang ganap na nakabatay sa katotohanan at sa mga salita ng Diyos—ang pag-aalis mula sa iglesia ay bahagi ng mga atas administratibo nito. Hindi ba’t buktot ang mga diyablo? (Oo.) Talagang buktot sila! At napakaraming taong magulo ang isip—gaano man kabuktot ang mga diyablo, hindi makita ng mga taong magulo ang isip na buktot sila. Kapag nag-iimbento ng mga tsismis ang mga diyablo tungkol sa Diyos, iniinsulto ang Diyos, at nilalapastangan ang Diyos, pinaniniwalaan nila ang bawat salita. Pero gaano man katotoo at kapositibo ang mga salita ng Diyos, hindi nila pinaniniwalaan ang mga ito. Gaano man karaming pakinabang ang idinudulot ng mga salita ng Diyos sa mga tao, hindi nila ito makita. Ngunit sa sandaling magsalita si Satanas ng isang salita, nalilihis sila at pinaniniwalaan ito nang walang pag-aalinlangan. Masasabing sila ay kauri ni Satanas, pero talagang ayaw sa kanila ni Satanas. Bakit? Dahil ang mga hangal na tulad nila, ang gayong mga ganap na mangmang, ay masyadong hangal kahit para kay Satanas. Wala kang kayang gawin, kaya ang ginagawa lang ni Satanas ay ilihis ka para hindi ka manampalataya sa Diyos at ipagkanulo mo ang Diyos—ayaw ni Satanas sa isang tulad mo. Ano ba ang posibleng magagawa mo? Mayroon ka bang mga kasanayan para magsagawa ng paniniktik? Ni wala ka ngang normal na talino ng tao. Ilalantad mo ang pagkakakilanlan mo bago mo pa matapos ang tatlong pangungusap. Kahit pa gustuhin mong maging espiya para sa CCP, hindi ka gugustuhin ng CCP. Dahil ikaw ay hangal, magulo ang isip, napakadaling linlangin, at hindi ka nagtataglay ng normal na talino ng isang tao, minamaliit ka pa nga ni Satanas at ayaw nito sa iyo. Kaya, kapag hinihiling sa iyo ng sambahayan ng Diyos na gampanan ang tungkulin mo, itinataas ka ng Diyos—huwag kang makaramdam na inaagrabyado ka. Pinaniniwalaan mo ang lahat ng sinasabi ni Satanas, pero gaano man karaming gawain ang nagawa na ng Diyos o gaano man karaming salita ang nasabi na ng Diyos, hindi ka naniniwala sa mga ito. Wala kang tunay na pananampalataya sa Diyos at nananatili kang puno ng pagdududa. Nagsasalita si Satanas ng isang salita, at nabibihag ka nito. Anong klaseng hamak na nilalang ka? Anong dignidad ang mayroon ka? Anong halaga ang mayroon ka? Isa ka lang taong magulo ang isip, pero iniisip mong napakagaling mo at naniniwala kang marangal ka. Hindi mo man lang makilatis ang gayong mga hayag na kasinungalingan ni Satanas, at hindi mo makilala ang layunin ni Satanas sa likod ng mga ito—hindi ba’t sukdulang pagiging magulo ito ng pag-iisip? Sinasabi ng CCP, “Itinakbo ng cristo na pinaniniwalaan ninyo ang malaking pera at nagpapasarap sa buhay sa US.” Kapag naririnig ito ng mga taong ito na magulo ang isip, kumakabog ang kanilang dibdib: “Ganoon ba? Paanong hindi ko nalaman ang tungkol dito? Itinakbo ba niya ang lahat ng perang inihandog ko? Hindi iyon ginamit para sa gawain ng iglesia, hindi ba? Ginastos iyon para sa personal niyang kasiyahan, hindi ba? Ginamit iyon para bumili ng masasarap na pagkain, magagandang damit, at mahahalagang alahas para sa sarili niya, hindi ba? Ni hindi ko man lang ito natamasa—inihandog ko ito sa kanya at ginamit niya ito para sa sarili niyang kasiyahan. Hinding-hindi ko ito matatanggap. Hindi na ako nananampalataya! Kailangan kong bawiin ang pera ko!” Kung pinagsisisihan mo ang paghahandog ng pera, maaaring isauli ito sa iyo ng sambahayan ng Diyos, pero mula sa sandaling iyon, ganap ka nang hiwalay mula sa sambahayan ng Diyos. Napakaraming taon mo nang nakikinig sa mga sermon—gaano karaming katotohanan ang natamo mo nang libre? Tinamasa mo ang biyaya, mga pagpapala, proteksyon, at pangangalaga ng Diyos sa loob ng napakaraming taon—gumastos ka ba ng kahit isang sentimo? Humingi ba sa iyo ng pera ang Diyos kahit kailan? Ang biyaya, mga pagpapala, pangangalaga, at proteksyon ng Diyos—kabilang na ang mismong buhay mo—ay pawang ipinagkaloob sa iyo ng Diyos. Mabibili mo ba sa pera ang ipinagkakaloob ng Diyos? Ano ang maipapalit mo rito? Maipagpapalit mo ba ang iilang maruming barya mo para dito? Ang mga bagay na ito ay mga kayamanang hindi matutumbasan ng halaga—wala kang anumang maipapalit sa mga ito; walang sinuman ang makakagawa nito! Ipinagkaloob ang mga ito sa iyo dahil handang gawin ito ng Diyos, dahil nagpapakita sa iyo ng biyaya ang Diyos at tinatrato ka ng Diyos bilang isang nilikha. Hindi ito mga bagay na binili mo sa pera, ni mga bagay na nakuha mo kapalit ng pagbabayad ng halaga. Hindi makilatis ng mga taong magulo ang isip ang mga bagay na ito. Sa kanilang puso, palagi silang nalilito; palagi nilang iniisip, “Mayroon bang anumang madilim na lihim ang diyos? Bukod sa pagbibigay ng mga sermon, hindi ba’t marami pang ibang bagay na dapat linawin at ipaliwanag sa amin? Hindi ba’t dapat mayroong paliwanag, mayroong pag-uulat? Hindi ba’t dapat ibunyag sa lahat ang kanyang pribadong buhay at ang Kanyang mga salita at kilos kapag walang ibang nasa paligid?” Maraming taong magulo ang isip ang may ganitong kaisipan—maaaring hindi nila sinasabi nang malakas ang gayong mga bagay, pero ito ang iniisip nila sa kanilang puso. Kailangan bang ibunyag ng Diyos sa tiwaling sangkatauhan ang lahat ng ginagawa Niya? Napakarami nang katotohanang ipinahayag ng Diyos, at iyon ang pinakadakilang uri ng pagbubunyag—ibinubunyag nito ang lahat ng tao. Kung hindi ka naniniwala na ang lahat ng ginagawa ng Diyos ay ang katotohanan, wala ka talagang anumang kaalaman tungkol sa Diyos. Kung gumagawa ka ng mga basta-bastang komento tungkol sa Diyos, inaatake at nilalabanan mo ang Diyos. Ginawa nang pampubliko ng Diyos ang lahat ng katotohanan para magamit ng mga tao ang katotohanan para tingnan ang mga bagay-bagay. Kung paano dapat tingnan ng isang tao ang mga tao, kung paano nila dapat tingnan ang mga bagay-bagay, at kung anong mga pananaw at prinsipyo ang dapat nilang taglayin sa pag-asal at pagkilos—lahat ng ito ay nasa mga salita ng Diyos. Kung hindi mo pa rin ito alam at hindi pa rin ito malinaw sa iyo, ito ay dahil magulo ang isip mo—isa kang indibidwal na magulo ang isip. Ang mga taong magulo ang isip ay hindi karapat-dapat na malaman ang tungkol sa mga gawain ng Diyos at ng sambahayan ng Diyos—lalo na ang mga diyablo—dahil ang mga taong magulo ang isip at ang mga diyablo ay walang anumang pagkaunawa sa katotohanan; may tendensiya silang basta-bastang maglapat ng mga regulasyon, gumawa ng mga bulag na paghusga, at basta-bastang kondenahin ang mga gawaing ito. Wala silang pagkilatis at walang mga prinsipyo. Maaaring sabihin nang may katiyakan: Ang mga taong magulo ang isip at ang mga diyablo ay hindi karapat-dapat na manatili sa sambahayan ng Diyos—dapat silang lumayas! Ang mga taong magulo ang isip at mga taong baligho ay hindi nagtataglay ng mga pangunahing kondisyon para maunawaan ang katotohanan, ni hindi sila nagtataglay ng mga pangunahing kondisyon para magtamo ng kaligtasan—maaari silang bihagin ni Satanas anumang oras at sa anumang lugar. Sabihin ninyo sa Akin, kailan ba nagbigay ng mga sermon o nagpaliwanag ng katotohanan ang Diyos sa mga hayop? Kaya, para makarinig ang mga tao ng napakaraming sermon, maunawaan man nila ang katotohanan o hindi, ito ay ganap na dahil sa biyaya ng Diyos at sa pagtataas ng Diyos. Kung palagi kang nagdududa sa Diyos, iniisip na, “Ang Siya bang pinaniniwalaan ko ay talagang ang tunay na Diyos? Talaga bang umiiral ang Diyos? Talaga bang ang Diyos ang may kataas-taasang kapangyarihan sa lahat ng bagay? Talaga bang mabuti ang Diyos sa mga tao, o nagkukunwari lang Siya? Talaga bang ang Diyos ang katotohanan, at kaya ba talaga Niyang iligtas ang mga tao?”—kung ganito ka mag-isip at tinatrato mo ang Diyos nang may gayong saloobin, karapat-dapat kang mamatay. Sa malao’t madali, maghahanda ang Diyos ng isang partikular na kapaligiran kung saan ibibigay ka Niya kay Satanas, at ang ugnayan mo sa Diyos ay ganap na mapuputol. Ang ugnayan sa pagitan mo at ng Diyos ay hindi na magiging sa pagitan ng isang nilikha at ng Lumikha, at mula sa sandaling iyon, wala ka nang magiging kinalaman sa Diyos.

Ang pinagbahaginan natin ngayon lang ay ang ikatlong pagpapamalas ng mga taong nagreinkarnasyon mula sa mga hayop—na magulo ang isip nila. May isa pang pagpapamalas, at iyon ay na hangal sila. Ang kahangalan ay may kaugnayan din sa talino—kaya gaano ba talaga kahangal ang mga taong ito? Anong mga pagpapamalas ang nagpapakita ng kahangalan? Ang ilang tao, kapag nangangaral ng ebanghelyo, ay nagsasabi, “Isaalang-alang ninyo ang mga layunin ng Diyos! Wala man lang mapagpahingahan ng Kanyang ulo ang Diyos. Masisidhi ang mga layunin ng Diyos! Hindi madali ang gawain ng Diyos—ito ay napakahirap!” Kapag naririnig ito ng mga walang pananampalataya, sinasabi nila, “Ano ba iyang pinagsasasabi mo na walang katuturan?” Hindi mauunawaan ng mga walang pananampalataya ang mga salitang ito. Hindi sila nananampalataya sa Diyos, kaya hindi nila alam kung ano ang tinutukoy ng mga salitang ito o kung ano ang pinagmulan ng mga ito. Kaya hindi ba’t kahangalan na sabihin mo ang mga bagay na ito? (Oo.) Sa anong paraan ito kahangalan? Mali ang kinakausap nila, hindi ba? (Oo.) Ang ilang taong magulo ang isip, pagkatapos maaresto, ay tinatanong ng buktot na mga pulis: “Nananampalataya kayo sa diyos—ano ang ipinapagawa sa inyo ng diyos? Hindi mo ba alam na ilegal ang maniwala sa diyos? Nilabag ninyo ang batas. Hindi pinahihintulutan ng estado ang ganyang pananampalataya!” Ang totoo, naghahanap lang ang buktot na mga pulis na ito ng dumi na magagamit nila para hatulan ang mga mananampalataya sa Diyos, pero hindi ito nakikilatis ng ganitong uri ng hangal na tao. Sinasabi nila, “Hindi ilegal ang pananampalataya namin sa Diyos. Sinasabi sa amin ng Diyos na maging matatapat na tao, na lumakad sa tamang landas, at maging mabubuting tao.” Kapag naririnig ito ng mga diyablo, sinasabi nila, “Dahil sinasabi sa inyo ng diyos na maging matatapat na tao, sabihin ninyo sa amin—sino ang mga lider ng inyong iglesia? Saan nakatago ang pera ng inyong iglesia? Magsalita ka nang tapat! Kung hindi ka magsasalita nang tapat, kokondenahin ka ng iyong diyos!” Pagkarinig nito, natitigilan ang ganitong uri ng hangal na tao. Hindi ba’t kahangalan ito? Paano makakapagsalita nang tapat ang isang tao sa mga diyablo? Paano masasabi ng isang tao ang katotohanan ng Diyos sa mga diyablo? Anuman ang mangyari, hinding-hindi ito dapat sabihin sa kanila. Mayroon ding mga hangal na taong nagtatanong sa mga pulis, “Bakit ninyo kami palaging inaaresto? Bakit ninyo palaging pinahihirapan kaming mga mananampalataya sa Diyos? Bakit palagi kayong nag-iimbento ng mga tsismis tungkol sa amin?” Hindi ba talaga nila alam kung bakit? Inaasahan ba nilang makakuha ng sagot mula sa mga ito? Makakakuha ba sila ng sagot? Ang tanungin sila kung bakit—hindi ba’t ito ay baligho, hindi ba’t ito ay kahangalan? Ngunit kayang-kaya ngang itanong ng mga hangal na taong ito ang gayong mga kahangalan. Sadyang hindi nila nauunawaan at patuloy silang nagtatanong, “Bakit palagi tayong inuusig ng CCP? Bakit palagi nilang inaaresto tayong mga mananampalataya sa Diyos at nag-iimbento pa nga ng mga tsismis tungkol sa atin? Malinaw na inuusig tayo at hindi makauwi, pero sinasabi nilang tinalikuran natin ang ating mga pamilya. Hindi ibinabatay ng mga diyablong ito ang kanilang mga salita sa mga katunayan! Hindi ba’t ito ay ganap na gawa-gawa lamang? Gumagawa lang naman tayo ng ilang masining na pagtatanghal na video para magpatotoo sa Diyos at ipakalat ang mga salita ng Diyos—bakit labis itong kinamumuhian ng mga diyablo at mga Satanas? Palagi silang pumupunta sa bahay ko para pagbantaan at takutin ang aking pamilya at mga kamag-anak, nagkakabit pa nga ng mga surveillance camera—bakit?” Kailangan pa bang itanong ito? Hindi ba’t isang kahangalan na sabihin iyan? Kung nagsisimula ka pa lang na manampalataya sa Diyos, normal lang na hindi mo nauunawaan kung ano ang nangyayari. Ngunit napakaraming taon mo nang nananampalataya sa Diyos—paanong hindi mo pa rin alam? At kung alam mo, bakit ka pa nagtatanong? Hindi pa rin ito maintindihan ng ilang tao: “Hindi naman natin kailanman kinalaban ang Partido o ang estado, hindi tayo kailanman nakibahagi sa mga gawaing pampolitika, hindi natin kailanman sinubukang pabagsakin ang gobyerno o ang pamumuno nito, hindi tayo kailanman nagdulot ng anumang banta sa pamumuno nito—kaya bakit palagi tayong inaaresto at inuusig ng CCP? Palagi tayong nagtatago, hindi makauwi o makatawag sa ating mga pamilya kahit gusto natin. Hindi ko talaga maintindihan—bakit palagi tayong pinahihirapan ng CCP?” Kung talagang hindi mo ito makilatis, kung gayon ay labis kang mangmang—tunay kang hangal. Halimbawa, may isang babaeng nag-asawa ng isang di-nananampalatayang lalaki. Noong magkasintahan pa sila, sinabi nito, “Sasampalataya rin akong kasama mo—sabay tayong papasok sa kaharian ng langit.” Napakaganda ng kanyang pagkakasabi, ngunit ang totoo, isa siyang hindi mananampalataya, isang diyablo—pinapaikot lang siya nito. Ngunit nang talikuran niya ang lahat para gugulin ang sarili para sa Diyos, sumiklab ito sa galit. Hindi siya nito pinahihintulutang dumalo sa mga pagtitipon, hindi siya nito pinahihintulutang gumampan ng kanyang tungkulin, at hindi siya nito pinahihintulutang basahin ang mga salita ng Diyos. Nagtataka pa rin ang hangal na babaeng ito, “Hindi naman siya ganito dati. Mahal na mahal niya ako, inaalagaan niya akong mabuti, nauunawaan niya akong lubos, at lubos niyang sinusuportahan ang pananampalataya ko sa Diyos. Bakit parang ibang-iba na siyang tao ngayon? Dati ay nananampalataya rin siya—bakit siya nagkaganito?” Sa loob ng ilang taon na malayo siya sa tahanan para gumampan ng kanyang tungkulin, palagi niyang pinagbubulayan ang bagay na ito: “Imposibleng maghanap ng ibang babae ang asawa ko. Ako ang pinakamamahal niya. Ako lang ang nag-iisa para sa kanya, ako ang una niyang pag-ibig. Hinding-hindi siya magmamahal ng ibang babae. Bukod pa rito, isang taong totoo ang asawa ko, at wala siyang anumang pambihirang mga abilidad o kasanayan—sino ang gugustuhing sumama sa kanya?” Ang totoo, kahit iniisip niya ito, hindi siya mapalagay sa kanyang puso. Umaasa siyang hinihintay pa rin siya ng kanyang asawa. Ngunit ang totoo, kahit noong nasa bahay pa siya, dahil abala siya sa pananampalataya sa Diyos at sa paggampan ng kanyang tungkulin araw-araw, nakahanap na ito ng ibang babae. Subalit iniisip niyang imposible iyon: “Ang ibang lalaki ay maaaring maghanap ng ibang babae, pero hindi siya. Hindi siya ganoong klase ng tao! Noong nasa bahay pa ako, sinabi pa nga niyang gusto niyang manampalataya sa Diyos!” Sabihin ninyo sa Akin, hindi ba’t sukdulan ang kanyang kahangalan? (Oo.) Sa lahat ng mga taon na ito na wala siya sa tahanan—hindi lang nakahanap ng iba ang kanyang asawa, kundi itinakwil na rin siya maging ng kanyang mga anak at mga magulang. Matagal na siyang hindi itinuturing na miyembro ng pamilyang iyon. Sino ang nakakaalam kung paano nila siya iniinsulto kapag nakatalikod siya o kung gaano kalalim ang pagkamuhi nila sa kanya. Subalit hindi niya ito makilatis—sabihin ninyo sa Akin, hindi ba’t kahangalan ito? (Oo.) Gaano kalala ang kanyang kahangalan? Hanggang sa puntong ganap na wala siyang talino ng normal na pagkatao; kaya, hindi niya magamit ang normal na pag-iisip ng tao para tingnan ang mga tao at mga bagay. Palagi niyang ginagamit ang kanyang isip-bata, baluktot, at hangal na mga kaisipan at pananaw para tingnan at sukatin ang mga bagay-bagay. Sa huli, madalas siyang naiipit sa mahihirap na sitwasyon, nagiging napakapasibo, at kumikilos sa paraang napakamangmang. Hindi ba’t kahangalan ito? (Oo.) May ilang hangal na taong tulad nito. Ang pagiging hangal ay nangangahulugang wala silang talino ng normal na pagkatao, kaya kapag tinitingnan ang mga tao at mga bagay o nangangasiwa ng mga usapin, wala silang mga pangunahing prinsipyo bilang suporta para magawa nilang makamit ang mabubuting resulta, tama ba? (Oo.)

Bilang buod, kung susukatin ang mga taong nagreinkarnasyon mula sa mga hayop gamit ang katotohanan bilang pamantayan, ang pangunahin nilang katangian ay na halos hindi nila ito maabot—isa itong mataas na pamantayan. Kung susukatin sila sa pamamagitan ng talino ng normal na pagkatao, ni hindi man lang nila kayang tingnan ang mga tao, pangyayari, bagay, o sitwasyong lumilitaw sa kanilang pang-araw-araw na buhay gamit ang pag-iisip ng normal na pagkatao. Sa mahigpit na pananalita, sa pang-araw-araw na buhay, ni hindi man lang kayang pangasiwaan nang mag-isa ng gayong mga tao ang sarili nilang pagkain, pananamit, tirahan, o transportasyon, ni hindi nila kayang tumugon at pangasiwaan nang mag-isa ang mga isyung ito. Kahit na halos makaligtas sila nang hindi namamatay sa gutom, mula sa kanilang mga pagpapamalas sa pangangasiwa ng iba’t ibang usapin, ang gayong mga tao ay mukhang napakahangal at napakamalamya, malayo sa pagtataglay ng tunay na normal na pagkatao. Halimbawa, ang ilang hayop—ni hindi nila alam sa sarili nila kung gaano karaming pagkain ang angkop kainin. Tanging kung papakainin sila ng mga tao sa takdang oras at nang may sukat ay saka lang sila makakakain sa malusog na paraan. Halimbawa, ang mga aso, kung hahayaang kumain nang malaya, nang walang paghihigpit sa kung gaano karami, kakain sila nang sobra-sobra. Patuloy silang kakain hanggang sa sila ay ganap na mabusog at pisikal na hindi na kayang kumain pa. Kaya, isang napakalinaw na katangian ng mga taong nagreinkarnasyon mula sa mga hayop ay na hindi nila kayang pangasiwaan nang mag-isa ang maraming aspekto ng sarili nilang buhay. Bakit hindi nila ito magawa nang mag-isa? Ito ay dahil hindi nila kailanman alam kung ano ang mga prinsipyo sa paggawa ng gayong mga bagay, kung ano ang mga pangunahing kondisyon, o kung anong mga hangganan ang hindi nila dapat lampasan. Katulad lang ito ng ilang hayop kapag kumakain ang mga ito—hindi nila alam kung gaano karaming pagkain ang angkop. Kung hindi sila pangangasiwaan ng mga tao, kakain sila hanggang sa mabusog sila nang sobra at mamatay. Kung mayroong isang taong nangangasiwa at nagpapakain sa kanila, maaari silang makapagpanatili ng magandang kalusugan. Ang katangiang ito ay medyo malinaw rin sa mga taong nagreinkarnasyon mula sa mga hayop. Tulad lang ng sinasabi ng ilang tao: “Kumakain sila nang hindi nalalaman kung sila ay gutom o busog, at natutulog nang hindi nalalaman kung umaga na ba o gabi.” Kaya, nagtataglay ba ng talino ng pagkatao ang gayong mga tao? Napakalinaw na hindi. Ang mga pagsasaalang-alang tulad ng kung paano sila dapat kumain para ayusin ang kanilang kalusugan sa buong apat na panahon ng taon habang nakakaranas ng iba’t ibang kondisyon ang kanilang katawan, kung aling mga pagkain ang masustansya at kung aling mga pagkain ang hindi masustansya sa aling panahon, kung aling mga paraan ng pamumuhay ang masustansya at hindi masustansya—ang isang normal na tao, sa edad na dalawampu, ay maaaring hindi alam ang mga bagay na ito, ngunit sa edad na tatlumpu, alam na niya ang ilan sa mga ito, at sa edad na apatnapu ay mas marami na siyang alam. Sa edad na limampu, batay sa sarili niyang aktuwal na pisikal na kondisyon, nakabuo na siya ng isang hanay ng mga panuntunan sa pamumuhay na angkop sa kanya, at ito ay halos maitatatag at magiging matatag na, nang wala nang karagdagang malalaking pagbabago. Ngunit ang mga taong nagreinkarnasyon mula sa mga hayop, kahit na mabuhay sila hanggang sa edad na walumpu, ay hindi pa rin makapagbubuod ng isang hanay ng mga panuntunan sa pamumuhay. Sila ay kumakain nang sobra o kulang, kaya sila ay sinisikmura o hindi natutunawan. Wala silang ideya kung aling mga isyu sa kalusugan ang sanhi ng aling mga gawi sa pamumuhay o aling mga pagkain—kumakain lang sila nang magulo. Kung hihilingin mo sa kanila na magbuod ng isang plano sa pagkain o paraan ng pagkain na angkop sa kanila batay sa kung aling mga pagkain ang angkop o hindi angkop para sa kanilang pangangatawan, at sa iba’t ibang impormasyon, hindi nila ito magagawa. Halimbawa, may nagsabi online na mataas sa calcium ang mga balat ng itlog at na ang pagkain ng mga balat ng itlog ay makadaragdag sa kanilang calcium intake, kaya pinag-isipan nila ito: “Hindi ako masyadong matangkad dahil kulang ako sa calcium—kakain ako ng mga balat ng itlog para madagdagan ang calcium intake ko.” Ngunit sa huli, pagkatapos kumain nito sa loob ng ilang panahon, tila walang pagbuti sa antas ng kanilang calcium. Sabihin ninyo sa Akin, hindi ba’t baluktot ito? Kapag nakakita ka ng impormasyon online na nagsasabing mataas sa calcium ang mga balat ng itlog at maaaring gamitin bilang pandagdag sa calcium, paano mo ito dapat arukin? Napakalinaw na ang mga taong kumakain ng mga balat ng itlog ay may tendensiya sa pagkabaluktot. Mali ang kanilang pag-arok, kaya ang kanilang pagsasagawa ay baluktot, sukdulan, at hangal. Kung gayon, ano ang tamang paraan para arukin ito? Bagama’t maaaring mataas sa calcium ang mga balat ng itlog, hindi ito isang bagay na makakain natin. Kung mayroon ba talaga itong epekto bilang pandagdag sa calcium ay hindi pa rin alam, at kahit pa makadaragdag ito sa antas ng iyong calcium, kung kaya mo itong ma-absorb ay hindi rin tiyak. Dagdag pa rito, mayroon bang anumang ebidensya na ang mga balat ng itlog ay maaaring maging pandagdag sa calcium? Napatunayan na ba ang pahayag na ito? Ang totoo, maraming bagay ang makadaragdag sa calcium intake, at lahat ng ito ay napatunayan na sa medisina. Kung tatanggi kang tanggapin ang mga napatunayang paraang ito, isa kang taong baligho. Hindi ka ba puwedeng uminom na lang ng mga calcium tablet para madagdagan ang iyong calcium intake? Iyon ang pinakasimpleng paraan. Hindi ito nakakasama sa tiyan o nakakasira ng ngipin, masarap ito, at mararamdaman mo ang mga epekto. Hindi ba’t ito ang tamang pag-arok? (Oo.) Ngunit ang mga may baluktot na pag-arok ay hindi ito naaarok sa ganitong paraan—dinadala nila ang mga bagay-bagay sa sukdulan. Naniniwala sila, “Kung may nagsabing makadaragdag sa calcium intake mo ang mga balat ng itlog, kung gayon ay tiyak na ayos lang kumain ng mga balat ng itlog. Kung kailangan mong dagdagan ang iyong calcium intake, kailangan mong kainin ang mga ito.” Ni hindi man lang nila isinasaalang-alang kung kaya ba itong i-absorb ng katawan pagkatapos kainin. Sinasalamin nito ang baluktot na pag-arok, ito ay pagiging sukdulan. Kung may nagsabi, “Mataas sa bitamina ang balat ng saging, at ang pagkain nito ay makapagpapaganda sa iyo,” kakainin ba ninyo ito? (Hindi.) Bakit hindi? (Dahil ang ilang pagkaing nilikha ng Diyos ay dapat kainin pagkatapos balatan, ayon sa likas na kaayusan. Ang pagpipilit na kainin ang balat ay pagdadala ng mga bagay-bagay sa sukdulan. Kung nais ng isang tao na dagdagan ang kanyang vitamin intake para gumanda, dapat siyang kumain ng mga pagkaing kapwa normal na nakakain at may mga epektong pampaganda.) Ito ang tamang pag-arok. Ngunit tingnan ninyo ang taong iyon na sukdulan kung kumilos—hindi niya ito inaarok sa ganitong paraan. Iginigiit niyang pilitin ang sarili na kainin ang balat at sinasabi pa, “Dapat akong maghimagsik laban sa aking laman. Dapat akong kumain ng balat ng saging para madagdagan ang antas ng isang partikular na sustansya sa akin.” Ngunit hindi niya iniisip, “Hindi masarap ang balat ng saging. Hindi ito pagkain. Hindi ko ito kakainin. Bakit hindi na lang ako kumain ng ibang bagay na naglalaman ng sustansyang ito?” Hindi ba’t ito ang tamang pag-arok? (Oo.) Kung kaya mong maging mapanuri sa ganitong paraan, kung kaya mong arukin ang mga bagay-bagay sa ganitong paraan, pinatutunayan nitong nagtataglay ka ng talino ng tao. Ngunit kung hindi ka marunong maging mapanuri sa ganitong paraan, at sa sandaling marinig mo na naglalaman ng isang partikular na sustansya ang balat ng saging, iginigiit mong kainin ito kahit na masama ang lasa nito—kung gayon ay isa kang hangal, isa kang taong nagreinkarnasyon mula sa isang hayop, at hindi mo taglay ang pag-iisip ng normal na pagkatao. Anumang maling pananampalataya o kaisipan ay maaaring lumihis sa gayong mga tao, at sadyang hindi nila kayang kilatisin ang pagiging tama o totoo ng iba’t ibang impormasyon—palagi silang naloloko. Ang lahat ng ito ay bumubuo sa isang pagpapamalas kung paano tinatrato ng mga taong nagreinkarnasyon mula sa mga hayop ang iba’t ibang partikular na usapin—sila ay sukdulang hangal, baluktot at baligho ang kanilang pag-arok, at dinadala nila ang lahat ng bagay sa sukdulan. Kapag sinasabi ng mga tao na iminumungkahi ng pananaliksik na ang isang bagay ay nakakain, hindi iyon nangangahulugang dapat mo itong kainin, ni nangangahulugang walang ibang makapapalit dito. Kung sasabihin mo na ang katotohanan ay hindi mapapalitan ng anumang teorya, iyon ay obhetibo at tumpak. Ngunit ang mga sustansyang ito ay mga materyal na bagay—imposibleng walang anumang kapalit. Lumikha ang Diyos ng saganang pagkakaiba-iba ng mga pagkain, at maraming pagkain na naglalaman ng iba’t ibang sustansya. Makakagawa ang mga tao ng mga tumpak na pagpili batay sa kanilang indibidwal na pangangatawan, pangkat ng edad, at kasalukuyang kalagayan ng kalusugan—hindi kailangang kumapit sa mga regulasyon. Pagkatapos makarinig ng isang impormasyon, ang mga taong sukdulan kung kumilos ay hindi ito kayang tratuhin nang tama, ni hindi nila ito kayang kilatisin. Palagi silang nalilihis ng mga bagay na ito, at sa huli, sinasabi nila, “Lahat ng nasa internet ay kasinungalingan—wala ni isang salita ang totoo!” Nakikita mo, pumupunta naman sila ngayon sa kabilang sukdulan. Maaari kang maghanap ng impormasyon online, ngunit dapat mong malaman kung paano gamitin ang talino ng tao at ang tamang paraan ng pag-iisip ng tao para kilatisin ito, para makagawa ng tamang pagpili kung ano ang gagamitin at ano ang isasantabi. Kung may isang bagay na kapaki-pakinabang sa iyo, maaari mo itong gamitin; kung hindi ito kapaki-pakinabang o hindi angkop para sa iyo, maaari mo itong ituring bilang isang sanggunian o bilang isang uri ng karaniwang kaalaman. Ang mga taong may pag-iisip ng tao ay nagsasagawa sa ganitong paraan. Ang mga hindi nagtataglay ng pag-iisip ng tao ay nagsasagawa sa paraang lumilihis papunta sa kaliwa o sa kanan—sila ay naloloko o ganap na hindi naniniwala sa lahat ng bagay. Wala silang kakayahang kilatisin nang maingat ang gayong mga usapin. Ang gayong mga tao ay mukhang napakatigas ng ulo, katawa-tawa, magulo ang isip, at hangal sa kung paano nila tinatrato ang iba’t ibang uri ng impormasyon o pinangangasiwaan ang mga usapin sa tunay na buhay. Ang mga taong ganito kahangal, na hindi makakilatis ng tama sa mali o ng wasto sa di-wasto—paano nila naitatawid ang bawat araw ng kanilang buhay? Ang pagtingin pa lang sa kung paano sila kumilos ay nakapag-aalala na—makakaasa ka pa ba na magagawa nilang makapasok sa katotohanang realidad?

May isang babaeng nag-asawa ng isang bastos na tampalasan at iniisip, “Mahal na mahal ako ng asawa ko. Natagpuan ko na ang tunay na pag-ibig, umiibig na ako,” at pakiramdam niya ay lubos siyang maligaya. Ngunit tinitingnan ng iba ang kanyang asawa at nakikita nilang hindi man lang ito tao—isa itong diyablo—at nagtataka sila kung paanong nahuhumaling pa rin siya at labis na nagpapakasaya. Maging sila ay nababalisa at nag-aalala para sa kanya. Sa huli, pagkatapos magkaanak sa kanyang mister, ipinagtabuyan siya at wala siyang suporta—naging sukdulang mahirap ang kanyang buhay! Mula sa mga kahangalang ginawa ng mga taong nagreinkarnasyon mula sa mga hayop, malinaw na ang katunayang nagagawa nilang mamuhay at makaligtas ay higit na dahil sa biyaya ng Diyos. Binibigyan sila ng Diyos ng hininga para manatili silang buháy, at binibigyan sila ng pagkain para makaligtas sila. Ang mga ibon sa himpapawid, ang maliliit na hayop at maging ang mga langgam sa lupa ay pawang may makakain—gaano pa kaya ito katotoo para sa mga tao? Dahil ikaw ay nagreinkarnasyon bilang isang tao, binibigyan ka ng Diyos ng paraan para makaligtas. Maaaring may naglalaan para sa iyo, o mayroon kang isang partikular na kakayahan na nagpapahintulot sa iyong maipagpatuloy ang iyong kabuhayan. Ito ang biyaya ng Diyos. Hindi ka hinahayaan ng Diyos na mamatay sa gutom kundi binibigyan ka Niya ng paraan para manatiling buhay, kaya nagagawa mong mabuhay hanggang sa katandaan, na mabuhay hanggang sa wakas. Kung walang biyaya ng Diyos, kung gayon sa kakayahang taglay ng mga nagreinkarnasyon mula sa mga hayop mula sa pagsilang, ang kawalan nila ng normal na pag-iisip, at ang kawalan nila ng kahit katiting na abilidad na pangasiwaan ang mga problema, ni hindi man lang nila kayang kumita para sa kanilang ikabubuhay. Mula sa ibang perspektiba, ang mga taong nagreinkarnasyon mula sa mga hayop ay talagang tunay na pinagpala. Kung isasaalang-alang ang kanilang mga abilidad sa lahat ng aspekto at ang kanilang talino, halos imposible para sa kanila na kumita ng kanilang ikabubuhay sa komplikado at masamang mundong ito. Ngunit dahil nagpapakita ng biyaya at may habag ang Diyos sa lahat ng nilikha, kung gayon, nagreinkarnasyon ka man mula sa isang hayop o isang tao, sa mga mata ng Diyos, kung isa kang nilikha at binigyan ka Niya ng hininga, kung gayon ay normal Niyang inilalaan kung ano ang kailangan mo para mabuhay at makaligtas, na nagpapahintulot na mapanatili ang iyong buhay at nagbibigay-kakayahan sa iyong magpatuloy na mabuhay. Kaya kung sasabihin mo, “Lumabas ako at nagsikap na kumita ng pera, tinustusan ko ang aking sarili para ako ay malusog at mataba—hindi ba’t maginhawa ang buhay ko? Hindi ba’t iniinsulto Mo ako sa pagtawag sa akin na hangal?” kung gayon ay mali ka. Ang katunayan na kaya mong kumita ng pera at tustusan ang iyong sarili ay hindi naman talaga dahil sa sarili mong abilidad—siyamnapu’t siyam na porsiyento nito ay biyaya ng Diyos. Binibigyan ka ng Diyos ng kaunting sigla, at sa gayon ay binibigyang-kakayahan kang magpakapagod para kumita ng pera para sa pagkain; binibigyan ka Niya ng partikular na kakayahan, kasama ng isang malusog na katawan, at sa gayon ay binibigyang-kakayahan kang gumawa ng isang trabaho, kumita ng pera, suportahan ang isang pamilya, at manatiling buhay. Ano ang batayan ng kakayahan mong gawin ang mga bagay na ito? Lahat ito ay nakabatay sa pagbibigay sa iyo ng Diyos ng pinakapangunahing likas na kondisyon na nagbibigay-kakayahan sa iyong makibahagi sa normal na pagtatrabaho ng tao, na sa huli ay nagpapahintulot sa iyong tustusan ang iyong sarili at panatilihin ang iyong kabuhayan. Sa madaling salita, anuman ang mangyari, hangal ka man o magulo ang isip, sa ngayon, bilang isang nilikha na may panlabas na anyo ng isang tao, dapat mong malaman ang iyong pagkakakilanlan at ang iyong halaga. Higit pa rito, dapat mong arukin nang tama kung ano ang ipinagkaloob sa iyo ng Diyos, kung ano ang inilaan sa iyo ng Diyos, at ang biyaya at habag ng Diyos. Kung tugma ka sa ilang katangian ng mga taong nagreinkarnasyon mula sa mga hayop at pakiramdam mo na tiyak na kabilang ka sa kategoryang ito ng mga tao, ano ang dapat mong gawin? Madali itong pangasiwaan: Anuman ang iyong pinagmulan, nagtataglay ka man o hindi ng talino ng tao at pag-iisip ng tao, ang katunayan ay mayroon ka na ngayong pagkakakilanlan ng isang tao. Dahil mayroon kang pagkakakilanlan ng isang tao, dapat mong tuparin ang tungkulin ng isang tao—gawin ang lahat ng iyong makakaya, sa abot ng iyong abilidad, at, sa sukdulang lawak na posible, isakatuparan at gawin nang maayos kung ano ang nararapat gawin ng isang tao. Sinasabi ng ilang tao, “Sinabi Mo na ang mga taong nagreinkarnasyon mula sa mga hayop ay kinakikitaan ng baluktot na pag-arok, pagiging manhid, pagiging magulo ang isip, at kahangalan—nangangahulugan iyan na wala silang talino ng tao. Ang napakalaking mayorya ng mga taong ito ay hindi talaga nauunawaan ang katotohanan—paano nila magagampanan nang maayos at angkop ang kanilang tungkulin?” Kung hindi ka sasailalim sa mahihigpit na pamantayan, makakamit mong gawin ito nang maayos at angkop, dahil tutal, mayroon ka ngayong pagkakakilanlan ng isang tao; hangga’t masunurin ka at hindi ka nagsasabi ng mga baluktot na argumento, magagawa mo ito. Kung hindi mo man lang magawa ang dalawang puntong ito, kung gayon ay sinasabi Ko na talagang nasa panganib ka, at kakailanganin kang alisin mula sa iglesia. Kung sasabihin mo, “Kaya kong gawin ang dalawang puntong ito. Hindi ako magsasabi ng mga baluktot na argumento, at tinatanggap ko ang mga tamang pahayag. Anuman ang ipagawa sa akin, gagawin ko; at kung paano man ito ipagawa sa akin, ganoon ko ito gagawin”—kung tunay kang makapagsasagawa sa ganitong paraan, magagawa mong gampanan nang maayos at angkop ang iyong tungkulin. Sinasabi ng ilang tao, “Nagampanan ko na nang maayos at angkop ang aking tungkulin, at gusto ko ring gawin ito ayon sa mga katotohanang prinsipyo.” Kung tunay kang may intensyong magsikap na maabot ang mga katotohanang prinsipyo batay sa pundasyon ng pagiging kayang gampanan nang maayos at angkop ang iyong tungkulin, kung gayon ay ayos lang kung anuman ang antas na maabot mo—walang mga hinihingi. Hangga’t hindi matigas ang ulo mo, hindi ka nagsasabi ng mga baluktot na argumento, hindi mo patuloy na binibigyang-diin ang sarili mong mga dahilan, hindi ka kumikilos sa paraang magulo ang isip, at hindi ka tumatangging umamin kapag may nagawa kang kahangalan, sapat na iyon. Tungkol naman sa pagkilos ayon sa mga katotohanang prinsipyo, maaari mong gawin kung ano ang kaya mo; anuman ang sa tingin mo ay kaya mong gawin, gawin mo lang iyon. Hindi mataas ang mga hinihingi sa ganitong uri ng tao dahil medyo mahirap para sa kanila na maabot ang mga katotohanang prinsipyo. Kaya, batay sa kanilang mga likas na kondisyon, hindi mahigpit na hinihingi sa kanila na kumilos ayon sa mga katotohanang prinsipyo. Bakit hindi ito hinihingi sa kanila? Dahil hindi nila ito kaya. Kung ipipilit mong kumilos sila ayon sa mga katotohanang prinsipyo, para mo na ring pinipilit ang isang isda na mamuhay sa lupa. Halimbawa, ang ilang hayop—kung hihingin mong kumain sila ng tamang dami sa bawat pagkain at hindi kumain nang sobra at huwag banatin ang kanilang tiyan, magagawa ba nila ito? Hindi. Kumakain sila hangga’t kaya nila sa isang upuan hanggang sa pisikal na hindi na sila makakain pa. Ganoon din ang mga taong nagreinkarnasyon mula sa mga hayop. Kung hihingin mo sa kanilang kumilos ayon sa mga katotohanang prinsipyo, hindi nila ito magagawa. Kaya nangangahulugan ba iyon na tinalikuran na ang gayong mga tao? Hindi, hindi sila tinalikuran. Ngunit ang hindi pagtalikod sa kanila ay hindi nangangahulugan ng paghingi sa kanila na unawain ang mga katotohanang prinsipyo o pumasok sa mga katotohanang prinsipyo. Nangangahulugan lang ito ng pagtrato sa kanila nang tama, hinahayaan silang gawin kung ano ang kaya nilang gawin. Hindi ito pagbawi sa kanilang mga kalipikasyon na gampanan ang kanilang tungkulin, ni pagbawi sa kanilang mga kalipikasyon na hangarin ang katotohanan, at lalong hindi ito pagbawi sa kanilang mga kalipikasyon na makamit ang kaligtasan. Nangangahulugan lang ito na hindi mahigpit na hinihingi sa kanila na magsagawa ayon sa mga katotohanang prinsipyo, ni mahigpit na hinihingi na maabot nila ang mga katotohanang prinsipyo sa lahat ng bagay. Ibig sabihin, dapat nilang gawin ang lahat ng kanilang makakaya. Hangga’t hindi nila sinasadyang subukang magdulot ng mga panggugulo, hindi nagsasabi ng mga baluktot na argumento o hindi gumagawa ng mga maling gawa nang walang pakundangan pagdating sa napakahahalagang usapin ng prinsipyo, sapat na iyon. Hindi mataas ang mga hinihingi sa gayong mga tao. Nauunawaan ba ninyo? (Oo.)

Tungkol sa mga taong nagreinkarnasyon mula sa mga hayop, napagbahaginan na natin ang ilan sa mga pagpapamalas ng kanilang diwa. Siyempre, may ilang pagpapamalas na hindi natin tinalakay nang detalyado. Kung magsasalita tayo nang mas partikular tungkol sa mga ito, baka hindi ito kayanin ng ilang tao, kaya mas pangkalahatan ang ating naging pagtalakay, at may ilang bagay na hindi na sinabi. Mula saan ka man nagreinkarnasyon, sa huli ay mayroon ka na ngayong pagkakakilanlan ng tao. Dahil mayroon kang pagkakakilanlan ng tao, pinapahalagahan mo ang iyong imahe at ang iyong dignidad, kaya ititira namin ang kaunting dignidad mo—hindi kami magsasalita nang masyadong detalyado tungkol sa aspektong ito. Ang mga napag-usapan na natin, sa pangkalahatan, ay ang kalagayan ng mga bagay—itugma mo ang sarili mo rito. Sabihin nating ang mga pagpapamalas mo ay tumutugma sa mga pagpapamalas ng mga taong nagreinkarnasyon mula sa mga hayop, at lubos kang nababagabag sa iyong puso—nararamdaman na dahil mayroon kang ganitong uri ng pagkakakilanlan, sa isang banda ay bumaba ang iyong halaga, at sa kabilang banda naman ay nainsulto ang iyong integridad at nahamon ang iyong dignidad. Hindi mo alam kung paano pangangasiwaan ang iyong ugnayan sa Diyos, at bigla mong naramdaman na bumagsak nang husto ang iyong katayuan, na mas mababa ka kaysa sa iba, hindi mo na nararamdaman na may anumang marangal sa iyong sarili, hindi mo na nararamdaman na marangal ang iyong karakter o na mayroon kang marangal na halaga, at bigla mong naramdaman sa iyong puso na wala kang anumang pag-asa o suporta, at na walang katiyakan ang iyong hantungan sa hinaharap. Magaganda bang pagpapamalas ang mga ito? (Hindi.) Kung gayon, hindi ba’t dapat mong ituwid ang sarili mo? (Oo.) Dahil hindi maganda ang mga pagpapamalas na ito at ang ganitong uri ng pag-arok, ano ang dapat gawin? Kailangan nating maghanap ng daan palabas para sa mga taong tulad nito, para gumaan nang kaunti ang pakiramdam nila. Hindi ito tungkol sa pagsuyo sa kanila, ni sa panloloko sa kanila—ito ay tungkol sa pagbibigay-kakayahan sa kanila na tratuhin nang tama ang usaping ito at magsikap na magsagawa ayon sa mga katotohanang prinsipyo. Kaya ano ang dapat nilang gawin? Paano dapat arukin ng mga taong nagreinkarnasyon mula sa mga hayop ang usaping ito? Una sa lahat, mula sa perspektiba ng Diyos, mula saan man nagreinkarnasyon ang isang tao, inorden ito ng Diyos—walang magagawa ang mga tao tungkol dito. Sabihin nating isa ka sa mga taong ito. Kung papipiliin ka, pipiliin mo bang magreinkarnasyon bilang isang hayop, o bilang isang tao? (Magreinkarnasyon bilang isang tao.) Bakit iyon ang pipiliin mo? (Dahil kung magreinkarnasyon kami bilang tao, saka lang kami magkakaroon ng pagkakataong marinig ang sinasabi ng Diyos at maunawaan ang Kanyang mga salita.) At kung nagreinkarnasyon ka bilang isang hayop? (Wala kaming pagkakataong marinig ang mga salita ng Diyos.) Nangangahulugan itong hindi ka kailanman magkakaroon ng pagkakataong marinig ang tinig ng Diyos. Kaya, dahil alam mo na, bilang isang hayop, ang magreinkarnasyon bilang isang tao ay isang mabuting bagay, dapat mong lalong pasalamatan ang Diyos—hindi ka dapat magreklamo tungkol sa Kanya. Dapat mong pasalamatan ang Diyos sa pagbibigay sa iyo ng pagkakataong maging isang tao—na, higit pa rito, ay isang pagkakataong minsan sa sanlibong taon lang dumarating. Tutal, ang Diyos ay nagkatawang-tao para iligtas ang mga tao, at bagama’t hindi natamo ng karamihan ng mga tao ang biyayang ito ng kaligtasan, natamo mo ito—nagkaroon ka ng magandang kapalaran na marinig ang tinig ng Diyos at marinig ang Diyos na ipahayag ang katotohanan. Ito ang iyong pagpapala. Ito ay isang bagay na, bilang isang nilikha, hindi mo makakamit kahit sa loob ng ilang buhay o maraming kapanahunan, kahit pa magmakaawa ka para dito. Tumpak kang pinili ng Diyos sa kapanahunang ito, pinahintulutan kang magreinkarnasyon bilang isang tao, upang manirahan sa sambahayan ng Diyos at, kasama ng sangkatauhan, gampanan ang tungkulin ng isang nilikha, na binabago ang iyong pagkakakilanlan mula sa pagiging isang hayop tungo sa pagiging isang miyembro ng sangkatauhan upang magampanan ang tungkulin ng isang tao. Napakalaking karangalan at pribilehiyo nito! Ito ay isang bagay na maaari lamang hilingin ng maraming nilikha ngunit hindi kailanman makakamit—ngunit natamo mo ito at tinatamasa mo ito ngayon. Ang pagkakataong ito ay labis na pambihira; para sa sinumang nilikha, isa itong pagkakataong minsan sa sanlibong taon lang dumarating. Kaya, hindi ka lang dapat masadlak sa pagkasira ng loob at magreklamo, at hindi dapat malungkot o isipin na mas mababa ang iyong katayuan kaysa sa iba, bagkus, sa kabaligtaran, dapat mo talagang maramdamang mapalad ka. Dapat kang magpasalamat sa Diyos—pasalamatan ang Diyos para sa pagkakataong ibinigay Niya sa iyo, pasalamatan Siya para sa Kanyang pagtataas sa iyo, dahil napakadakila ng Kanyang ginawa: Ang Kanyang ginawa ay tunay na biyaya at habag sa mga nilikha. Pagkatapos tanggapin ang biyayang ito mula sa Diyos, dapat kang magpasalamat na binago Niya ang iyong pagkakakilanlan at ang iyong uri. Ngunit hindi mo Siya puwedeng pasalamatan lang at tapos na iyon—bukod sa pagpapasalamat sa Kanya, kailangan mo ring isipin kung paano sasamantalahin ang pagkakataong ito. Anuman ang iyong orihinal na pagkakakilanlan, ngayong kaya mo nang gampanan ang iyong tungkulin bilang isang tao, isa itong magandang pagkakataon para baguhin ang iyong pagkakakilanlan at baguhin ang iyong uri bilang isang nilikha. Kaya paano mo magagawa ang pagbabagong ito? Ang unang mahalagang punto ay gampanan nang maayos ang iyong tungkulin. Kung, dahil sa iba’t ibang limitasyon ng iyong mga likas na kondisyon, kaya mo lang magpakapagod at gumawa ng pisikal na trabaho, ng marurumi at nakakapagod na gawain, at, batay sa iyong pagkakakilanlan at halaga, ang tungkuling ginagampanan mo ay maaari lamang manatili sa loob ng saklaw na ito, na walang posibilidad ng kaluwagan o pagbuti, kung gayon ay ano ang dapat mong gawin? Aling prinsipyo ang dapat mong sundin? Kung, anuman ang mga pagpapamalas na tinitingnan natin, maging ito man ay ang iyong talino, karakter, o mga likas na kondisyon, ang iyong halaga sa gitna ng mga tao ay palaging magiging ganito—palagi kang magiging isang walang-halaga, hangal, magulo ang isip, manhid, at mapurol ang isip na tao na may baluktot na pag-arok, at hindi kailanman tataas ang iyong halaga—kung gayon, paano mo dapat tratuhin ang iyong tungkulin? Napakahalaga nito. Ipagpalagay nating hindi kailanman tataas ang iyong halaga, at hindi ka kailanman magkakaroon ng anumang dignidad sa gitna ng mga tao. Sa mga mata ng Diyos, habambuhay nang hindi mababago ang iyong kalagayan—iyan ka lang talaga. Ang iyong uri ay maaaring may mga halatang katangian sa panlabas, at hindi ka kailanman magbabago mula sa isang hayop para maging isang tunay na tao. Wala kang pag-asang makamit ang kaligtasan, dahil hindi mo kayang maunawaan ang katotohanan, at wala ka man lang taglay na talino ng tao. Hindi mo nauunawaan ang mga katotohanan ng mga pangitain, at sa sambahayan ng Diyos, hindi ka marunong mangaral ng ebanghelyo, kinakapos ka at hindi ka umaabot sa pamantayan ng anumang uri ng tungkulin na may kinalaman sa mga propesyonal na kasanayan—palagi kang mananatili sa paggawa ng marurumi at mga nakakapagod na trabaho, at wala kang paraan para baguhin ang iyong sitwasyon. Ipagpalagay na ganoon ka, ano ang gagawin mo? Titigil ka ba sa pananampalataya sa Diyos? Susuko ka na ba sa iyong sarili? May ilang tao pa nga bang kikitil ng sarili nilang buhay? Sasabihin ba nila, “Ayaw ko nang mabuhay. Wala na rin naman akong malalabasan—ano pa ang saysay ng mabuhay nang ganito?” Kung gaano man karaming pagsisikap ang ibuhos mo, gaano ka man kasipag, gaano ka man magsumikap, o gaano man kalaking halaga ang ibayad mo, ay hindi kailanman magbabago ang iyong halaga, at sa sambahayan ng Diyos ay palagi ka lang magiging isang taong nagpapakapagod at nagpapawis, isang hamak na taong walang dignidad na minamaliit ng lahat, kung gayon, pagdating sa kung paano mo tratuhin ang iyong tungkulin, ang atas ng Diyos, at ang iba’t ibang hinihingi ng Lumikha, anong paraan ng pagsasagawa ang dapat mong piliin? Ito ang pinakamahalaga. Sa prinsipyo at sa teorya, nakatakda na ang iyong halaga at pagkakakilanlan, ngunit sa katunayan, sa ngayon, sa gitna ng mga tao at sa mga mata ng Diyos, ang tunay mong pagkakakilanlan ay pagkakakilanlan ng isang tao. Bakit Ko sinasabing ito ay pagkakakilanlan ng isang tao? Dahil ang tungkuling kaya mong gampanan, ang iyong mga pang-araw-araw na pagbubunyag, at ang iba’t ibang likas na abilidad ng iyong mga likas na kondisyon ay saklaw ng pangunahing sakop ng kung ano ang normal para sa isang tao—taglay mo ang mga pangunahing kondisyong ito ng pagiging isang tao. Batay lang sa puntong ito, paano mo dapat tratuhin ang iyong tungkulin? Hindi nauunawaan ng mga hayop ang mga katotohanang prinsipyo, hindi nila alam kung paano gampanan nang maayos ang kanilang tungkulin, kung paano paninindigan ang kanilang tungkulin, o kung paano gampanan ang kanilang tungkulin nang deboto at magpursigi sa pagseserbisyo hanggang sa wakas—hindi nauunawaan ng mga hayop ang mga bagay na ito. Ngunit ngayon, bilang isang tao, nauunawaan mo, alam mo, kaya dapat mong makamit ang mga bagay na ito. Dahil kaya mong makamit ang mga bagay na ito, gagawa ang Diyos ng mga hinihingi sa iyo batay sa prinsipyong ito. Gayumpaman, kung, dahil hindi ka nasisiyahan sa iyong pagkakakilanlan at pakiramdam mo ay hindi patas ang Diyos, nasisiraan ka ng loob, at nagrereklamo ka tungkol sa Kanya, nararamdaman mong kahiya-hiya at walang dignidad ang iyong buhay, at pagkatapos ay isinusuko mo na ang paggampan sa iyong tungkulin, tumatangging gawin kahit ang kaya mong gawin—kung gayon, ikaw ay lubos na mapaghimagsik. Sa mga mata ng Diyos, hindi ka pasok sa pamantayan bilang isang nilikha; isa kang kakaibang nilalang. Kaya ano ang dapat mong gawin? Marangal man o hamak ang iyong halaga, at anuman ang iyong pinagmulan o anuman ang mga problema sa iyong mga likas na kondisyon, sa madaling salita, anuman ang kaya mong gawin, gawin mo ang lahat ng iyong makakaya para gawin ito, at gawin mo ang lahat ng iyong makakaya para gawin ito nang maayos. Kung kahit pa nagawa mo na ang lahat ng iyong makakaya, kinakapos ka pa rin sa mga katotohanang prinsipyo, mayroong pinakamababang pamantayan ang Diyos na hinihingi sa lahat ng uri ng tao: Hangga’t ibinibigay mo ang lahat-lahat mo, ipinapakita mo ang iyong sinseridad, at iniaalay mo ang iyong katapatan, magiging pasok ka sa pamantayan. Hindi hinihingi ng Diyos sa bawat tao na makamit ang isandaang porsiyento—sapat na ang animnapung porsiyento. Ano ang nais ng Diyos? Ang nais ng Diyos ay isang saloobin—kung ang iyong saloobin ay ang naisin na gampanan ang tungkulin ng isang nilikha, na gawin nang maayos ang mga bagay na dapat mong gawin at dapat makamit, nang walang mga pagsisisi, kung gayon ang saloobing ito ay tinatanggap ng Diyos. Sasang-ayunan ng Diyos ang saloobing ito, at poprotektahan ka nito upang marating mo ang dulo ng landas. Sinasabi ng ilang tao, “Ano ang mangyayari kapag narating ko na ang dulo ng landas?” Hindi Ko ito sasabihin sa iyo ngayon—sasabihin Ko ito sa iyo kalaunan. Kapag narating mo na ang dulo ng landas, malalaman mo. Sa madaling salita, ang pinakamahalaga sa ngayon ay kung paano mo tinatrato ang usaping ito, kung paano mo tinatrato ang tungkuling ibinigay sa iyo ng Diyos, at kung paano mo tinutupad ang tungkuling ibinigay sa iyo ng Diyos. Anuman ang tungkuling ito, hangga’t ito ay isang bagay na itinalaga sa iyo ng sambahayan ng Diyos, dapat mong ibigay ang lahat-lahat mo para gawin ito. Kapag nakikilala mo ang sarili mong mga problema, dapat mong gawin ang lahat ng iyong makakaya para huwag magsabi ng mga baluktot na argumento, huwag gumawa ng mga bagay na sumasalungat sa Diyos, at huwag magsalita ng mga bagay na sumasalungat sa Diyos; sa halip, dapat kang gumawa ng mga bagay na kapaki-pakinabang sa mga tao at sa sambahayan ng Diyos, at magsalita ng mga bagay na kapaki-pakinabang sa mga tao at sa sambahayan ng Diyos. Sinasabi ng ilan sa inyo, “Hindi ko pa rin ito kaya sa ngayon.” Kung gayon, huwag kang magmadali—huwag kang mainip. Kung hindi mo ito magawa ngayon, gawin mo ito bukas. Kung hindi mo ito magawa ngayong taon, subukan mong gawin ito sa susunod na taon. Huwag kang magmadali. Ngunit kung sa oras na maanunsyo na ang mga kalalabasan ng mga tao ay hindi mo pa rin ito nakamit, kung gayon ay kakailanganin mo na lang pasanin ang mga kahihinatnan nang mag-isa. Walang sinumang mananagot para sa iyong mga pag-uugali. Nauunawaan mo ba? (Oo.) Ang usaping ito ay dapat na madaling lutasin—nakasalalay ang lahat sa pagkamakatwiran ng isang tao at kung kaya niyang maunawaan ang mga salitang ito. Kung kaya mong maunawaan ang mga ito, magiging lubhang madaling lutasin ang mga bagay na ito. Kahit na sabihin ng iilang indibidwal na medyo mahirap ito, hangga’t nagsusumikap sila sa direksyong ito, sa huli ay magkakaroon sila ng ilang resulta. Kung hindi ka lalakad sa landas na ito, marahil ay mananatili ka pa ring buhay, ngunit para naman sa kung anong kalalabasan ang naghihintay sa iyo sa huli—mahirap sabihin iyan; walang sinumang makakagarantiya nito, at walang sinumang magbibigay sa iyo ng anumang katiyakan tungkol dito.

Ano ang nararamdaman ninyo pagkatapos marinig ang paksa ngayon? Marahil ay lubhang mabigat ang loob ninyo, hindi ba? Isa ito sa mga paksang pinakaayaw harapin ng mga tao mula nang manampalataya sila sa Diyos, hindi ba? Hindi ba’t mas mabigat sa loob at mas mahirap pa itong tanggapin kaysa sa paksa ng pagiging isang tagapagserbisyo? Mahirap ba itong tanggapin? Ang totoo ay kaya ninyong tanggapin, tama ba? (Oo.) Kung nakatitiyak ang mga tao tungkol sa pagkakakilanlan ng Diyos at natagpuan na nila ang sarili nilang lugar, kung gayon ang mga salitang ito at ang ganitong uri ng isyu ay hindi dapat maging masyadong mahirap para sa mga tao—iilang indibidwal lang ang maaaring medyo mahirapan sa mga ito. Ngunit karamihan sa mga tao, pagkatapos marinig ito, ay malamang na hindi na magpapatuloy sa pag-uusisa kung ano ba talaga ang kanilang halaga at pagkakakilanlan. Kahit na talagang tumutugma sila sa ilan sa mga pagpapamalas ng mga taong nagreinkarnasyon mula sa mga hayop, magagawa nilang tratuhin ito nang tama, at pagkaraan ng ilang panahon, magiging maayos na ang pakiramdam nila, tama ba? (Oo.) Kaya, hanggang dito na lang ang ating pagbabahaginan para sa araw na ito. Paalam!

Paano Hangarin ang Katotohanan (13)

Ang paksang pinagbahaginan natin noong nakaraan ay may kinalaman sa kung paano kilatisin at tingnan ang mga tao. Masasabing interesado ang mga tao sa ganitong uri ng paksa, pero dahil medyo espesyal ang paksang ito at may kaugnayan sa mahalagang isyu ng kinabukasan at tadhana ng mga tao, nagdudulot ito sa mga nakikinig ng ilang damdaming naiiba sa mga napupukaw ng ibang mga aspekto ng katotohanan. Para sa ilan, hindi masyadong kaaya-aya ang mga damdaming ito. Pagkatapos marinig ang paksang ito, maaaring makaranas ang ilang tao ng malaking pagkabagabag sa kalooban, at iyong mga manhid ay maaaring makaranas din ng kaunting pagkabagabag sa kalooban. Tama? (Oo.) Anuman ang mga reaksiyon ng mga tao, ano’t anuman, pagkatapos mapagbahaginan ang mga paksang ito, ang hinirang na mga tao ng Diyos ay nagkakaroon ng kaunting tulong sa pagkilatis sa mga tao at sa pagtalos sa iba’t ibang usapin, at nabibigyang-kakayahan sila na magtamo ng kaunting kabatiran at kaunting pagkilatis. Tama? (Oo.) Noong nakaraan, pinagbahaginan natin ang ilang pagpapamalas at katangian ng mga taong nagreinkarnasyon mula sa mga hayop. Kung gayon, ano ang mga pangunahing katangian ng ganitong uri ng mga tao? (Noong nakaraan, pinagbahaginan natin na ang mga taong nagreinkarnasyon mula sa mga hayop ay may apat na katangian: Una, mayroon silang baluktot na pag-arok; ikalawa, sila ay lubhang manhid; ikatlo, sila ay lubhang magulo ang isip; at ikaapat, sila ay lubhang hangal.) Ang apat na katangiang ito ang mga esensyal na katangian ng mga taong nagreinkarnasyon mula sa mga hayop. Kung gayon, naibuod na ba ninyong lahat kung ano ba talaga ang mga esensyal na pagpapamalas ng ganitong uri ng mga tao? Sa madaling salita, kung pagbabatayan ang kanilang panlabas—ang kanilang pananalita at asal, at ang iba’t ibang pagpapamalas ng kanilang pagkatao—anong mga pagpapamalas ang mayroon sila na may kaugnayan sa apat na katangiang ito? Halimbawa, ano ang mga katangian ng kung paano nila tinatrato ang katotohanan, at ng konsensiya at katwiran ng kanilang pagkatao? Siyempre, ang mga katangiang ito ay pangunahing nasasaklaw sa loob ng apat na katangian ng baluktot na pag-arok, pagkamanhid, pagiging magulo ang isip, at kahangalan, tama? (Oo.) Ngayon, batay sa ilan sa mga pagpapamalas na nakikita at nararanasan ninyo sa tunay na buhay, ipaliwanag ninyo nang mas detalyado ang apat na katangiang ito. Ano pang ibang mga pagpapamalas ang alam ninyo? Halimbawa, ang mga taong nagreinkarnasyon mula sa mga hayop ay napakamanhid. Kung tutukuyin mo ang problema nila sa pamamagitan lang ng pagbibigay ng isang simbolikong halimbawa, hindi pa rin nila ito mauunawaan kahit pa sabihin mo sa kanila ang tungkol sa problemang ito nang ilang beses. Kaya, kailangan mong sabihin nang tahasan, “Ikaw ang tinutukoy ko,” para mapagtanto nilang tungkol ito sa kanila. Kung hindi, ipapalagay nilang tungkol ito sa problema ng ibang tao, na wala itong kaugnayan sa kanila, at iisipin nilang maayos naman ang ginagawa nila. Hindi ba’t pagkamanhid ito? (Oo.) Kailangan mo pang ilagay ito sa mismong harapan nila para lang tumugon sila nang bahagya. Kung gayon, kaya ba nilang maarok ang katotohanan? (Hindi.) Bakit hindi nila kayang maarok ang katotohanan? (Dahil mabagal silang tumugon at hindi nila maunawaan ang kahulugan ng mga salita ng Diyos. Kapag tinutukoy ng iba ang mga problema nila, isang doktrina o isang regulasyon lang ang kanilang naaarok; hindi nila ito kayang arukin mula sa isang positibong perspektiba, at sa gayon ay imposible para sa kanila na magkaroon ng positibong pagpasok.) Ito ay kawalan ng abilidad na umarok. Sa usapin ng pagkamanhid, kapag may tumukoy sa isang uri ng kalagayan, sadyang hindi nila napagtatanto kung ano ang kinalaman nito sa kanila, kung mayroon ba talaga silang ganitong uri ng kalagayan o wala, at kung mayroon ba talaga sila mismo ng ganoong uri ng problema—hindi nila mapagtanto ang mga bagay na ito ni maunawaan ang sinasabi ng ibang tao. Kahit na tukuyin mo pa kung aling bagay ang ginawa nila, aling mga salita ang sinabi nila, o aling pagpapamalas ang ipinakita nila sa isang partikular na araw, at alam nilang sila ang tinutukoy mo, ang naaarok lang nila ay isang usapin, isang pahayag, o isang pangungusap, at isinasaulo nila ito sa isang malabo at mababaw na paraan. Pagkatapos itong maisaulo, kumakapit na lang sila sa isang regulasyon: Huwag sabihin ang mga salitang iyon, at huwag gawin ang mga bagay na iyon; gawin ang mga bagay na ito, at kumilos sa ganoong paraan. Kaya nilang kumapit sa regulasyong ito habambuhay, tumatangging tumanggap ng pagbabahaginan ninuman, at kahit pa sampung kabayo ay hindi sila mahihila palayo. Habang nagbabago ang sitwasyon, dahil sa mga pagbabago sa panahon, mga heograpikal na kapaligiran, mga tao, pangyayari, at bagay, at iba pa, sinasabi mo sa kanila na hindi na uubra ang pagkilos sa paraang ginawa nila noon at na kailangan nilang iangkop ang kanilang diskarte o estratehiya—bagama’t hindi naman talaga nagbago ang prinsipyo—pero hindi nila ito kayang maarok. Sinasabi nila, “Napakaraming taon na akong nagsasagawa sa ganitong paraan, at sa pakiramdam ko ay ayos lang naman ito. Nagsasagawa ako batay sa pakikipagbahaginan ng mga lider at manggagawa maraming taon na ang nakalipas. Bakit ko dapat baguhin kung paano ako nagsasagawa?” Mayroon pa nga silang batayan, pero sa realidad, kumakapit lang sila sa isang regulasyon sa loob ng maraming taon nang hindi nila mismo napagtatanto.

Pagdating sa katangian ng pagkakaroon ng baluktot na pag-arok, karamihan sa mga taong nagreinkarnasyon mula sa mga hayop ay nagpapakita ng mga pagpapamalas ng baluktot na pag-arok. Ang paraan nila ng pag-iisip ay naiiba sa paraan ng mga normal na tao. Ang kanilang mga ideya ay labis na di-pangkaraniwan, kakatwa, at kung minsan ay lubhang hindi inaasahan—sadyang hindi mo lubos-maisip kung bakit sila mag-iisip sa ganoong paraan, at hindi mo kailanman inakala na may sinuman sa mundong ito na magsasaalang-alang sa mga isyu sa ganoon kakakatwang paraan. Maaari kang mapatigagal sa kanilang mga ideya. Ito ay dahil ang mga taong may normal na pag-iisip ay karaniwang nag-iisip ng mga isyu ayon sa isang normal na paraan ng pag-iisip, samantalang ang paraan ng pag-iisip ng mga nagreinkarnasyon mula sa mga hayop ay labis na kakaiba. Madalas silang magpahayag ng ilang kakatwa at di-pangkaraniwang mga pahayag, at kapag narinig sila ng isang taong may normal na pag-iisip, magugulat ang taong iyon. Kung susubukan mong sundan ang kanilang paraan ng pag-iisip para isaalang-alang ang isang isyu, matutuklasan mong ito ay labis na kakatwa at walang patutunguhan. Dahil mayroon silang ganitong paraan ng pag-iisip, sa tunay na buhay—sila man ay gumagampan sa kanilang mga tungkulin, nakikisalamuha sa iba, o nahaharap sa mga partikular na sitwasyon, mga tao, pangyayari, at bagay—ang kanilang mga ideya ay palaging labis na kakatwa, at hindi nila makasundo ang karamihan ng tao. Hindi sila mukhang mga nilalang na namumuhay sa mundo ng mga tao, kundi sa halip ay tila namumuhay sila sa ibang mundo. Hindi mo kailanman mauunawaan kung bakit sila nag-iisip sa paraang ginagawa nila o kung bakit sila nakakaisip ng gayong mga kaisipan. Ang paraan ng pagsasaalang-alang nila sa mga isyu ay madalas na lumalampas sa saklaw ng pag-iisip ng normal na pagkatao at lumilihis mula sa tamang landas ng normal na pag-iisip. Ang huling resulta ay na sa tingin ng lahat ay labis na kakatwa ang kanilang paraan, paninindigan, at mga prinsipyo sa pagsasaalang-alang ng mga isyu. Kung naroroon ang gayong tao habang isinasaalang-alang o pinagbabahaginan ng lahat ang isang isyu, at karamihan sa mga taong naroroon ay walang pagkilatis, walang sariling mga opinyon, o hindi nauunawaan ang mga katotohanang prinsipyo, madalas na mangyayari na ang takbo ng kanilang pag-iisip ay matitigil o na ang isang normal na talakayan ay magugulo at maaantala dahil sa isa sa mga baluktot na kaisipan at pananaw ng taong iyon. At ano ang resulta sa huli? Pagkatapos ng palitan ng mga ideya, natutuklasan ng mga tao na ang pananaw na inilahad ng taong iyon ay lumilihis mula sa tamang landas, na ito ay hindi obhetibo ni praktikal, at na, higit pa rito, ito ay lubhang kakaiba, at na ang paraan niya ng pagsasaalang-alang sa mga isyu ay sukdulang kakatwa pa nga. Kapag nag-uusap at nagkukuwentuhan ang mga normal na tao, lalong sumisigla ang usapan, lalong nagiging malinaw sa lahat ang mga isyung pinag-uusapan, at lalong umuusad ang paksa habang lalo silang nag-uusap. Ngunit kapag sumingit ang taong ito para magpahayag ng opinyon, lumilihis sa paksa ang usapan. Nawawalan ng masasabi ang ibang mga tao, nararamdaman nilang lahat na masyadong kakatwa ang mga salita ng taong ito, at hindi sila makatugon dito. Sa gayon, naaantala ang paksang pinag-uusapan. Bagama’t ang ganitong uri ng tao ay may “natatanging” mga kaisipan at pananaw, palaging naiiba ang mga ito sa mga pananaw na inilalahad ng mga may normal na pag-iisip. Ang kanilang mga kaisipan at pananaw ay hindi ang dapat taglayin ng normal na pagkatao, at ang mga ito ay wala sa saklaw ng pag-iisip ng normal na pagkatao, kaya ang mga sinasabi nila ay tila kakatwa sa pandinig ng ibang mga tao o hindi pa nga lubos-maisip, at ang kanilang mga solusyon at landas ay hindi nakakatulong sa mga tao, at higit pa rito ay may kalikasan ng paggambala, panggugulo, pagpapahina, at pananabotahe. Ayos lang kung mananatili silang tahimik, at medyo nananatiling malinaw ang takbo ng pag-iisip ng lahat, ngunit sa sandaling sumingit sila para magpahayag ng kanilang opinyon o magbigay ng isang mungkahi, nagugulo at nagagambala ang lahat kapag naririnig nila ito, lumilitaw ang mga paglihis sa paksang tinatalakay, at mahirap makamit ang magagandang resulta. Gayumpaman, ang isang taong may tunay na mahusay na kakayahan ay kayang tukuyin ang pinakabuod ng isang isyu, at kaya niyang maarok ang mahalagang punto nito at magbahagi ng isang tamang landas para malutas ang problema. Kahit papaano man lang, kaya niyang magbigay ng ilang makabuluhan at mahalagang mungkahi na nakaayon sa takbo ng pag-iisip ng ibang mga tao. Kung maglalahad siya ng isang mungkahi, at sa tingin ng lahat ay angkop ito at handa silang tanggapin ito, nangangahulugan ito na ang mungkahi na inilahad ng taong ito na may mahusay na kakayahan ay natumbok ang mahalagang punto, dahil kaya ng taong ito na matalos ang diwa ng mga bagay. Kung hindi siya magsasalita, maaaring magtalakayan ang lahat sa loob ng tatlong araw nang hindi nakakarating sa isang konklusyon. Kita ninyo, ang dalawang uring ito ng mga tao ay parehong may mga natatanging pananaw na naiiba sa ibang mga tao, ngunit ang mga pananaw na inilalahad ng isang taong may mahusay na kakayahan ay makakatulong sa iba na makilatis ang diwa ng isang isyu, at makakatulong sa mga tao na mahanap ang tamang direksyon at landas ng pagsasagawa kapag sila ay nalilito. Iba naman ang isang taong may baluktot na pag-arok. Ang kanyang mga pananaw at baluktot na paraan ng pag-iisip ay madalas na may epekto na pagbuwag at panggugulo kapag nagtatalakayan ang mga tao ng mga usapin o nagkakaroon ng mga normal na pag-uusap. Kaya, kung ang isang taong may baluktot na pag-arok na nagreinkarnasyon mula sa isang hayop ay kasangkot sa anumang iglesia o anumang aspekto ng gawain, malamang na magdulot siya ng mga panggugulo at paggambala, at masusuya sa kanya nang todo ang lahat, iisipin nila, “Bilisan ninyo at paalisin na siya—masyado siyang nakakainis! Nagsasalita siya ng mga walang-kaugnayang kalokohan araw-araw pero itinuturing pa rin ang sarili niya na napakalalim, gayong sa realidad, ang sinasabi niya ay pawang mga maling kaisipan.” Sa simula, maaaring idolohin siya ng ilang tao, ngunit sa paglipas ng panahon, makikilatis siya ng mga ito at sasabihin nila, “Walang anumang malalim na kabatiran ang taong ito. Nagkukunwari lang siyang isang matalinong tao buong araw sa isang di-natural na paraan. Ang totoo, ang mga pananaw at ideyang inilalahad niya ay lubos na baligho at sadyang walang kinalaman sa mga isyung dapat pangasiwaan.” Magsisimulang mairita at masuklam sa kanya ang mga ito. Kaya, kung ang ganitong uri ng tao ay responsable para sa ilang lubhang teknikal o propesyonal na gawain o gumagawa ng ilang mahalagang gawain habang ginagampanan ang kanilang tungkulin, mabilis silang magdudulot ng inis sa iba dahil ang mga pananaw at hinihingi na kanilang inilalahad ay palaging iniiwan ang mga tao na hindi makapaniwala at hindi sigurado sa angkop na paraan ng pagkilos. Kung sila ay isang ordinaryong tagasunod lamang, na sumusunod lang sa mga tagubilin at utos, madalas na lilitaw ang ilang paglihis sa mga bagay na ginagawa nila. Ang mga lider, manggagawa, at mga nakapaligid sa kanila ay kailangang patuloy na subaybayan at pangasiwaan sila. Sa sandaling maalis sa kanila ang paningin ng mga ito, magkakamali sila, at palaging kailangang tulungan sila ng iba na itama at remedyuhan ang kanilang mga pagkakamali, at ayusin ang mga gulong iniwan nila. Sa huli, kapag nakita ng lahat na wala nang pag-asa ang ganitong uri ng tao, sasabihin ng mga ito, “Palagi silang nagdudulot ng mga panggugulo dito, at walang sinuman ang napapayapa. Hindi ba sila puwedeng paalisin? Hayaan silang pumunta kung saan man nila gusto!” Iyon ang magiging reaksiyon ng lahat. Sa simula, pagpapasensiyahan sila ng mga ito, iisipin, “Lahat tayo ay magkakapatid, wala sa atin ang may mataas na tayog, at mababaw ang pagkaunawa natin sa katotohanan—suportahan at tulungan natin ang isa’t isa.” Ngunit sa katagalan ng pakikipag-ugnayan sa kanila, makikita ng mga ito ang tunay nilang pagkatao. Lumalabas na ang isyu nila ay hindi ang pagkakaroon ng mababang tayog—may problema sa kanilang kakayahan at pagkaarok. Hindi sa mababaw ang kanilang pag-arok o isip-bata sila; sa halip, baluktot ang kanilang pagkaunawa. Ang paraan nila ng pagtingin sa mga bagay at ang kanilang mga kaisipan at pananaw ay labas sa saklaw ng normal na pag-iisip, at madalas na iba ang kanilang mga opinyon sa opinyon ng lahat. Tumatanggi silang tanggapin ang sinasabi ng iba kahit na ito ay tama, at hindi sila makikinig sa anumang uri ng paliwanag. Sa sandaling manindigan sila sa sarili nilang ideya, kahit pa sampung kabayo ay hindi sila mahihila palayo mula rito. Ibig sabihin, hindi nila kayang mapag-iba ang mabuti sa masama. Ang mga bagay na itinuturing nilang mabuti sa kanilang mga kaisipan at pananaw ay, para sa mga taong may pag-iisip ng normal na pagkatao, pawang mga baluktot na bagay—mga bagay na hindi mailalabas sa publiko. Ang kanilang mga pananaw ay hindi lang isip-bata o mababang-uri at walang halaga; sadyang hindi mga kaisipan o pananaw ang mga ito na nagmumula sa pag-iisip ng normal na pagkatao. Kaya, hindi makasundo ng ganitong uri ng tao ang karamihan sa mga tao. Hindi ito dahil sa isang tiwaling disposisyon, o sa mga balakid na dulot ng pagkakaiba sa mga gawi sa pamumuhay o pagkakaiba ng mga wika, at tiyak na hindi ito dahil sa paggawa nila ng ilang masasamang gawa o pagpapakita ng mga kakatwang pag-uugali. Pangunahin itong dahil sa mga katangiang ito na ipinapakita ng kanilang pagkatao—baluktot na pag-arok, pagkamanhid, pagiging magulo ang isip, at kahangalan—na siyang dahilan kung bakit imposible para sa kanila na makasundo ang karamihan sa mga tao. Siyempre, hindi rin makasundo ng masasamang tao at mga anticristo ang karamihan sa mga tao, ngunit bagama’t mayroon sila ng parehong katangiang ito, ang diwa o penomenon ng kanilang kawalan ng kakayahang makasundo ang iba ay iba sa diwa o penomenon ng mga taong nagreinkarnasyon mula sa mga hayop. Hindi makasundo ng masasamang tao at mga anticristo ang iba dahil sa diwa ay mga diyablo sila, samantalang ang mga taong nagreinkarnasyon mula sa mga hayop ay ganap na walang pag-iisip at talino ng normal na pagkatao, pati na rin ng konsensiya at katwiran ng normal na pagkatao, kaya napakahirap para sa mga normal na tao na makipag-usap sa kanila—maaari lang silang mag-usap tungkol sa mga di-mahalaga at pambahay na usapin na hindi nagsasangkot ng mga prinsipyo, kaya nagiging napakalimitado ng saklaw ng pag-uusap. Ang mga taong nagreinkarnasyon mula sa mga hayop, kung tutuusin, ay hindi ang mga nagreinkarnasyon mula sa mga diyablo, naiiba sila sa mga ganoong uri ng mga tao, at nabibilang din sila sa isang kategorya ng mga buhay na nilalang. Kaya, hangga’t hindi nasasangkot ang mga pangunahing prinsipyo, kaya pa rin nilang makisama, makipag-usap, at makisalamuha sa iba sa kanilang pang-araw-araw na buhay o habang ginagampanan ang kanilang mga tungkulin. Gayumpaman, sa sandaling masangkot ang mga pangunahing katotohanang prinsipyo o mga pagpili tungkol sa kung aling landas ang tatahakin, ang ganitong uri ng tao ay nagiging ganap na hindi kaayon ng karamihan ng mga tao at hindi na sila makasundo. Halimbawa, nakikipag-usap ka sa ganitong uri ng tao tungkol sa mga pang-araw-araw na paksa sa buhay—kung anong mga pagkain at putahe ang gusto mo, kung paano lutuin ang mga ito nang maayos, ang mga bagay tungkol sa iyong bayang pinanggalingan, at iba pa. Habang mas nag-uusap kayo, mas marami kayong nasasabi at lalong nagiging magiliw ang usapan. Nangangahulugan ba ito na magkaayon kayong dalawa? Nangangahulugan ba ito na nabibilang kayo sa iisang kategorya? (Hindi.) Hindi mo masasabi ang mga bagay na iyon batay lang sa ganitong uri ng pag-uusap. Ngunit kapag nag-uusap kayo tungkol sa mga paksang tulad ng kung bakit ka nananampalataya sa Diyos at ang mga pananaw mo sa pananampalataya sa Diyos, mga paksang kinasasangkutan ng mga kaisipan at pananaw, mga katotohanang prinsipyo, mga pananaw sa buhay, mga pagpapahalaga, mga landas na tinatahak ng mga tao, mga hinahangad ng mga tao, at iba pa, ang inyong mga kaisipan at pananaw at ang inyong mga paraan ng pag-iisip ay lalong nagkakalayo, at wala na sa iisang landas, at natitigil ang usapan. At bakit ganoon? Dahil baluktot ang kanyang pag-arok. Noong una mo siyang marinig na magsalita, iniisip mong medyo matalas siya, ngunit sa paglipas ng panahon ay natutuklasan mong mga salita at doktrina lang ang sinasabi niya at medyo mayabang siya. Nagbabago ang damdamin mo sa kanya, hindi na ito ganoon kagiliw, lumilitaw ang mga hadlang, at napag-iiba na ang mga kategoryang kinabibilangan ng bawat isa sa inyo. Tingnan ninyo, kapag tinatalakay ninyo ang buhay-pamilya o ang inyong personal na nakaraan, o nag-uusap kayo tungkol sa mga paksang saklaw ng pang-araw-araw na buhay tulad ng pagkain, inumin, paglilibang, mga hilig, at mga libangan, nakakapag-usap pa rin kayo. Ngunit sa sandaling mapunta ang usapan sa mga kaisipan at pananaw, mga katotohanang prinsipyo, mga pananaw sa buhay, mga pagpapahalaga, mga landas sa buhay, o mga saloobin sa Diyos at sa tungkulin, natitigil ito. Nagbabago ang pananaw mo sa kanya, at nagbabago rin ang pananaw niya sa iyo. Nagsisimula kang makaramdam ng kaunting inis sa kanya sa iyong puso, at nagkakaroon ng mga hadlang sa iyo ang puso niya. Hindi ka niya gusto, at hindi mo rin siya gusto. Unti-unti, nagkakalayo kayo at hindi na kayo magkaintindihan. Sa gayon, napag-iiba ang iba’t ibang kategorya ng mga tao. Samakatwid, para makilala kung sa aling kategorya nabibilang ang isang tao, dapat tingnan kung ano ang abilidad niyang umarok, kung nagtataglay ba siya ng konsensiya at katwiran ng isang normal na tao, at kung mayroon ba siyang normal na pag-iisip at talino. Para naman sa ganitong uri ng tao na nagreinkarnasyon mula sa isang hayop, hindi na tayo partikular na magbabahaginan tungkol sa kanila. Susunod, magpapatuloy tayo sa pagbabahaginan tungkol sa dalawa pang uri ng mga tao. Pagkatapos nating gawin iyon, babalikan at paghahambingin natin ang tatlong uring ito. Sa pamamagitan ng paghahambing na ito, magiging lalong malinaw at tiyak kung paano kilatisin ang tatlong uring ito ng mga tao.

Noong nakaraan, nabanggit natin na ang mga tao ay malawak na nahahati sa tatlong kategorya. Paano napag-iiba ang tatlong kategoryang ito? Napag-iiba ang mga ito batay sa kanilang pinagmulan. Ang unang kategorya ay ang mga nagreinkarnasyon mula sa mga hayop, ang ikalawang kategorya ay ang mga nagreinkarnasyon mula sa mga diyablo, at ang ikatlong kategorya ay ang mga nagreinkarnasyon mula sa mga tao. Natapos na nating talakayin ang mga katangian ng mga nagreinkarnasyon mula sa mga hayop, at ngayon ay pag-usapan naman natin ang mga katangian ng mga nagreinkarnasyon mula sa mga diyablo. Anong mga pangunahing katangian ng mga taong nagreinkarnasyon mula sa mga diyablo ang naiisip ninyo? (Antagonistiko sila sa katotohanan at sa Diyos.) Isa itong medyo pangkalahatang pahayag; kailangan ninyong ilarawan ang kanilang mga esensyal na pagpapamalas, at kailangan ninyong ibuod ang mga katangian ng ganitong uri ng mga tao gamit ang kanilang pang-araw-araw na mga pagbubunyag at ang kanilang mga partikular na pagpapamalas sa buhay. Alam ba ninyo kung ano ang isang katangian? Ang isang katangian ay isang pagpapamalas na kumakatawan sa diwa ng isang partikular na uri ng tao. Kung nagtataglay ang isang tao ng mga katangian ng isang partikular na uri ng tao, mayroon siyang diwa ng ganoong uri ng tao, at kung ang isang tao ay ganoong uri ng tao, natural niyang tataglayin ang mga katangiang iyon—walang sinuman ang eksepsiyon. Iyon ang isang katangian. Naiisip ba ninyo ang mga katangian ng mga taong nagreinkarnasyon mula sa mga diyablo? (Sila ay lubhang tutol at namumuhi sa katotohanan. Tumutugon sila nang may galit at pagkasuklam kapag naririnig ang katotohanan.) Ang pagtugon nang may galit at pagkasuklam sa sandaling marinig ang katotohanan ay isang partikular na pagpapamalas. Ano pa ang naiisip ninyo? (Sila ay buktot at lihim na mapanira. Hindi ko alam kung maituturing ba iyon na isang katangian?) Medyo may kaugnayan iyan. (Sila rin ay walang awa at mapagmataas.) Ang pagiging walang awa ay isa pang partikular na pagpapamalas. Ang pagmamataas ay isang karaniwang katangian na taglay ng mga tiwaling tao, at hindi lang ito taglay ng mga nagreinkarnasyon mula sa mga diyablo; taglay rin ito ng mga nagreinkarnasyon mula sa mga hayop at ng mga nagreinkarnasyon mula sa mga tao—ang dalawang uring ito. Bukod sa mga partikular na satanikong tiwaling disposisyong iyon, anong mga partikular na katangian ang taglay ng mga nagreinkarnasyon mula sa mga diyablo sa usapin ng kanilang pagkatao? Ibig sabihin, ano ang mga pangunahing katangian ng kanilang ibinubunyag, sinasabi, at ginagawa sa kanilang pang-araw-araw na buhay? (Kalupitan.) Isa itong katangian. Ano pang ibang mga katangian ang mayroon? Ang mga nagreinkarnasyon mula sa mga diyablo at ang mga nagreinkarnasyon mula sa mga hayop ay parehong nagtataglay ng ilang partikular at esensyal na katangian, ngunit ang mga katangian ng dalawang uring ito ay ganap na magkaiba. Ang mga katangian ng mga nagreinkarnasyon mula sa mga hayop ay baluktot na pag-arok, pagkamanhid, pagiging magulo ang isip, at kahangalan. Bakit ang mga katangiang ito? Sapat na ang mga katangiang ito para patunayan na, sa usapin ng kanilang diwa, ang ganitong uri ng tao ay kapos sa mga katangian ng tao, at kapos sa wastong talino at paraan ng pag-iisip na taglay ng mga tao. Samakatwid, pinatutunayan ng mga napakatipikal na katangiang ito na ang ganitong uri ng mga tao ay nagreinkarnasyon mula sa mga hayop. Ang mga nagreinkarnasyon mula sa mga diyablo ay iba sa mga nagreinkarnasyon mula sa mga hayop. Ano ang kanilang mga katangian? Dahil sila ay nagreinkarnasyon mula sa mga diyablo, sila ay mga diyablong naging tao. Ang kanilang panloob na diwa ay sa isang diyablo. Bagama’t hindi sila mga hayop—hindi sila hangal, o manhid, at marahil ay wala silang baluktot na pag-arok—hindi rin sila tao, at wala silang normal na pag-iisip ng mga tao. Dahil sila ay nagreinkarnasyon mula sa mga diyablo, tiyak na sila ay ganap na naaayon at katulad na katulad ng mga diyablo sa usapin ng diwa at tunay na anyo, nang walang anumang mga pagkakaiba. Kaya, ano ang mga katangian ng mga nagreinkarnasyon mula sa mga diyablo? Ang unang katangian ay ang pagiging likas na sinungaling. Paano man sila magsinungaling, hindi namumula ang kanilang mukha, hindi kumakabog ang kanilang puso, at kumikilos sila nang lubhang normal at natural, nang hindi nagkakamali o nagpapakita ng anumang butas. Walang sinuman ang makakakilatis kung alin sa kanilang mga salita ang totoo at alin ang hindi. Ang ikalawang katangian ay pagkalihis. Nabanggit ninyo ang ikatlong katangian ngayon-ngayon lang, ang kasamaan. Ang mga taong nagreinkarnasyon mula sa mga diyablo ay may tatlong katangian—bagama’t kulang ito ng isang katangian kumpara sa mga nagreinkarnasyon mula sa mga hayop, ang mapanirang kapangyarihan at antas ng malubhang pinsalang idinudulot nila sa mga tao ay higit na mas malaki kaysa sa pasakit o kapahamakang dulot ng mga nagreinkarnasyon mula sa mga hayop, dahil sila ay mga diyablo. Sa usapin ng antas, ang mga paraan ng matinding pamiminsala ng mga diyablo sa mga tao ay higit na mas malubha kaysa sa pananakit ng mga hayop sa mga tao. Ang pambibitag, pagyurak, pagpapamanhid, panlilihis, at matinding pamiminsala sa mga tao ay likas sa mga diyablo; ito ang kanilang kalikasang diwa. Tungkol naman sa mga hayop, hangga’t hindi mababangis ang mga ito, sa pangkalahatan ay walang malaking mapanirang kapangyarihan sa mga tao ang mga ito; ilang partikular na hayop lang ang medyo matinding namiminsala sa mga tao, kumakain ng laman ng tao o nananakit ng mga tao dahil sa instinto. Iba ang mga diyablo. Hindi mahalaga kung sila ay malalaki o maliliit na diyablo—hindi na kailangang pag-ibahin ang iba’t ibang uri ng mga diyablo—lahat sila ay nagdudulot ng parehong pasakit at matinding pinsala sa mga tao. Ang anumang diumano’y mga pagkakaiba ay naipapamalas lamang sa mga paraan o metodo, ngunit sa usapin ng diwa ng mga diyablo, ito ay palaging para matinding pinsalain ang mga tao. Ginalit mo man sila o hindi, ang kanilang kalikasang diwa ay ang palaging manakit ng mga tao. Hangga’t lumalapit ka sa kanila, hangga’t nasasangkot sila sa malalaki o maliliit na usapin sa iyong buhay, malamang na mapinsala ka nila. Kung nauunawaan mo ang ilang katotohanan, kung nagtataglay ka ng ilang katotohanang realidad, at may pagkilatis ka tungkol sa mga diyablong ito, ang antas ng pamiminsala nila sa iyo ay medyo mababawasan o maiibsan. Ngunit kung mababa ang iyong tayog, kung hindi mo nauunawaan ang katotohanan, at ikaw ay isang taong walang katotohanan at buhay, ang antas ng magiging pamiminsala sa iyo ay madaling mahihinuha—paano man nila gustong pinsalain ka, pipinsalain ka nila sa ganoong paraan, at hanggang sa anong antas ka man nila gustong pinsalain, mapipinsala ka hanggang sa ganoong antas. Ito ang pinsalang idinudulot sa mga tao ng mga nagreinkarnasyon mula sa mga diyablo. Nakikita mo, kapag nasa kapangyarihan ang mga diyablo, kahit na suportahan mo sila, pipinsalain ka pa rin nila, at kung hindi mo sila susuportahan o sasalungatin mo sila, mapipinsala ka pa rin. Hangga’t pinamumunuan ka nila, hangga’t nasa ilalim ka ng kanilang kapangyarihan, hangga’t sumusunod ka sa Diyos ngunit hindi mo pa natatamo ang katotohanan o hindi ka pa ganap na natatamo ng Diyos, ikaw ay, walang-duda, ang talunang kalaban ng mga diyablo, ang kanilang biktima, at walang sinuman ang eksepsiyon dito. Tumutukoy ito sa malalaking diyablo. Tungkol naman sa mga nagreinkarnasyon mula sa mga diyablo, sila ay maliliit na diyablo sa tunay na buhay, sila ay iba’t ibang uri ng mga diyablo. Kung mamumuhay kang kasama nila, isa sa mga pinakakaraniwang pangyayari ay na likas silang magsisinungaling. Palagi ka nilang malilinlang at palagi ka nilang maloloko; hindi mo malalaman kung alin sa kanilang mga salita ang totoo at alin ang hindi, at magugulo ka hanggang sa punto na mababalisa ka araw-araw. “Totoo ba o hindi ang sinabi nilang ito? Sinusubukan na naman ba nila akong linlangin? Paano ko makikilatis kung tama o mali ang sinasabi nila?” Kita mo, kung mamumuhay kang kasama nila, labis kang magdurusa sa kanilang pamiminsala. Ang usapin lang na ito ng kanilang patuloy na pagsisinungaling ay guguluhin ka hanggang sa punto na ikaw ay ganap na maguguluhan, at araw-araw ang iyong puso ay walang kapanatagan, kapayapaan, o kagalakan.

Para sa uri ng tao na nagreinkarnasyon mula sa isang diyablo, likas sila kung magsinungaling, at lahat ng ginagawa nila ay napakatuso. Anuman ang lihim nilang sabihin sa iba o anuman ang gawin nila nang patago, hindi nila sinasabi ang totoo tungkol dito pagkatapos; sa halip, mayroon silang ibang bersyon ng kuwento. Sinisiraan nila ang ibang tao sa iyo, at sinisiraan ka nila sa ibang tao. Bunga nito, nagkakaroon ng mga hadlang sa pagitan mo at ng ibang mga taong iyon, at nagkakaroon kayo ng masamang palagay sa isa’t isa. Ang totoo, hindi naman talaga kayo pamilyar sa isa’t isa, at hindi ninyo gaanong kilala ang isa’t isa. Dahil mismo sa diyablong ito na gumawa ng mga kuwento para pag-awayin kayo kung kaya’t naging magkaaway kayo. Pinaglaruan ka na ng diyablo pero hindi mo pa rin alam kung ano ang nangyayari, at iniisip mong totoo ang sinabi ng diyablo at na mabuti sila sa iyo. Kita ninyo, kayang paglaruan ng isang taong likas na sinungaling ang mga tao nang ganito katindi. Palagi silang nagsisinungaling; madalas silang magtsismis, maghasik ng alitan, at walang pakundangang gumawa ng mga tsismis sa pamamagitan ng pagpapalabis at pagdaragdag sa mga kuwento at paggawa ng mga walang batayang paratang kapag kasama ka nila. Ginugulo ka nito hanggang sa punto na hindi ka na mapakali, at palagi mong kailangang kumilatis at mag-ingat: “Ano bang masasamang bagay ang sinabi ni Ganito-at-ganyan tungkol sa akin? Paano ko dapat tratuhin si Ganito-at-ganyan?” Ginugulo ka nila hanggang sa punto na ganap ka nang gulong-gulo, sinisira ang takbo ng iyong buhay, ang mga kinagawian sa iyong pamumuhay, at ang kasalukuyan mong kondisyon. Kapag mababa ang iyong tayog at hindi mo nauunawaan ang katotohanan, at kapag hindi mo pa natatamo ang katotohanan, madalas kang napapasailalim sa kanilang impluwensiya, at naililihis, nagugulo, nalilimitahan, at nagagapos pa nga ng ilan sa kanilang mga kasinungalingan. Halimbawa, ipagpalagay na nahalal ka bilang isang lider ng iglesia, at sinabi nila sa iyo, “Sinabi ni Ganito-at-ganyan tungkol sa iyo: ‘Akala ng taong iyan ay kaya niyang maging lider? Wala naman talaga siyang kuwenta, pero ang lakas pa rin ng loob niyang makipagbahaginan ng katotohanan sa mga tao!’” Sa realidad, hindi naman talaga ito sinabi ng taong iyon; iyon ang gustong sabihin ng diyablong ito, at ibinibintang niya ito sa ibang tao. Ang isang komentong ito lang mula sa kanya ay nagpapahina sa iyo, at lumalapit ka sa harap ng Diyos at nananalangin, “O Diyos, tunay na mababa ang aking tayog at hindi ko kayang pasanin ang gawaing ito. May pagkakautang ako sa Iyo, hindi ko nagawa nang maayos ang aking gawain. Gusto kong magbitiw sa tungkulin, pero natatakot akong iyon ay kawalan ng katapatan. Ano ang dapat kong gawin?” Ginulo ka nila hanggang sa punto na hindi mo na maipagpatuloy ang iyong gawain; kahit na ipagpatuloy mo pa, ginagawa mo ito nang may isang uri ng negatibong emosyon, unti-unting nawawala ang pagpapahalaga mo sa pasanin para sa gawain ng iglesia, hanggang sa huli, napaparalisa ang gawain. Nagulo ka, hindi ba? (Oo.) Talagang napakamapanggulo ang mamuhay, makisalamuha, at magtrabaho kasama ang ganitong uri ng tao. Masyadong maraming kasinungalingan sa kanilang mga salita, masyadong maraming halo, masyadong maraming sarili nilang kalooban, at masyadong maraming sarili nilang motibo; lahat ng sinasabi nila ay kasinungalingan. Palagi mong kailangang kilatisin: “Alin sa mga salita nila ang totoo at alin ang hindi? Ano ba talaga ang ginawa nila noong walang nakakakita at ano ang hindi nila ginawa? Isa ba silang tunay na mananampalataya sa Diyos? Sinasabi nilang tiyak na gagampanan nila nang maayos ang kanilang tungkulin sa hinaharap at tiyak na magiging karapat-dapat sila sa pag-aangat na ito na ibinigay sa kanila ng sambahayan ng Diyos—talaga bang taos-puso ang mga salitang ito? Kikilos ba sila ayon sa panunumpa na kanilang binitiwan at sa determinasyong ipinahayag nila?” Kapag nakikita mo ang kanilang pag-uugali, napupuno ang iyong isipan ng sunud-sunod na mga tanong. Madalas mong nararamdaman na nakakatakot sila, pero ang mga salita nila ay tila kapani-paniwala at makatwiran. Subalit, sa iyong mga panaginip sa gabi, nakikita mong ang mukha nila ay naging mukha ng isang diyablo, na ipinakikita nila ang kanilang mga pangil at iwinawasiwas ang kanilang mga kuko, at napapaisip ka, “Tao ba talaga sila? Alin sa mga salita nila ang totoo at alin ang hindi? Bakit hindi ko sila matalos? Masyadong nakakatakot ang ganitong uri ng tao!” Nararamdaman mong sila ay nakakatakot at hindi mapagkakatiwalaan, ngunit kapag sinusuri mo ang kanilang gawain, masasabing katanggap-tanggap naman ito, at kapag nakikinig ka sa kanilang pagsasalita, wala kang napapansing anumang pagkakamali. Gayumpaman, sadyang hindi mo sila matalos—mayroon kang hindi maipaliwanag na pagdududa sa iyong espiritu, at palagi mong nararamdaman sa iyong puso na kaya nilang gumawa ng gulo, palaging nararamdaman na ang kanilang mga salita ay hindi taos-puso at hindi lubos na totoo. Marahil isang araw ay malantad ang kanilang kalikasan na magsinungaling, at mapapatunayan ang iyong pakiramdam tungkol sa kanila: Matutuklasan mo na tama ang hinala at pakiramdam mo tungkol sa kanila noon, at na bagama’t labis na magandang pakinggan at kapani-paniwala ang mga salitang binitiwan nila, lahat ng iyon ay huwad at panlilinlang; sa likod ng mga eksena, wala talaga silang ginawang anumang tunay na gawain. Kaya, maaari pa bang pagkatiwalaan ang ganitong uri ng tao? (Hindi.) Bagama’t sa puso mo ay nararamdaman mong hindi na sila mapagkakatiwalaan, kapag nakaharap mo silang muli at narinig silang magsalita, ang kanilang pag-arok ay tila napakadalisay, maganda pakinggan ang kanilang sinasabi, at wala kang makitang anumang problema sa kanilang mga salita, at sa panlabas ay kaya rin nilang magtiis ng paghihirap at magbayad ng halaga. Napagbubulayan mo, “Ano ang nangyayari dito? Baka nagkamali ako ng paghusga sa kanila, baka naging mapagmalisya lang ako. Hayaan mong pagkatiwalaan ko sila nang isa pang beses. Tutal, sa ngayon ay wala akong mahanap na angkop na tao para pumalit sa kanila sa gawaing ito, kaya gagamitin ko sila nang isa pang beses.” Pagkatapos ay patuloy mo silang gagamitin, at ang huling resulta ay pareho pa rin: Natutuklasan mong nalinlang ka na naman nila. Maganda silang magsalita, pero ang totoo, sa likod ng mga eksena, isinasakatuparan lang nila ang sarili nilang proyekto at hindi sila gumagawa ng anumang tunay na bagay. Kung magkakamit sila ng sampung tao sa isang buwan ng pangangaral ng ebanghelyo, igigiit nilang limampu iyon. Sadyang hindi sila magsasabi ng totoo. Sila ay likas na sinungaling, isang eksperto sa pagsisinungaling. Pinagkakatiwalaan at ginagamit mo sila nang paulit-ulit, at bunga nito, nalilinlang ka nang paulit-ulit. At sino ang nagdurusa ng kawalan sa huli? Siyempre, sa pamamagitan ng pagdanas sa mga bagay na ito, nagkakaroon ang mga tao ng pagkilatis sa iba, lumalago ang kanilang kabatiran, dumarami ang kanilang karanasan, at nagiging mas mahusay sila sa pagkilatis sa mga tao, ngunit ano ba talaga ang nagdurusa ng kawalan? Ito ay ang gawain ng iglesia. Kaya sabihin ninyo sa Akin, itong isang kalikasang diwa lang ba ng mga taong nagreinkarnasyon mula sa mga diyablo—ang pagiging likas na sinungaling—ay nagdudulot ng malaking pinsala sa iba o hindi? (Nagdudulot ito ng malaking pinsala.) Gaano kalaki ang pinsalang ito? Kaya ka ba nilang ilihis? (Oo, puwede kaming mailihis at masamantala.) Puwede kang mailihis, masamantala, at magulo—puwede ba itong umabot sa punto na mamanipulahin ka na nila? (Oo.) Kung bata ka pa at kulang sa karanasan, at hindi mo nauunawaan ang katotohanan at hindi mo matalos ang mga bagay-bagay, puwede ka nilang manipulahin. Ano ang ibig sabihin ng mamanipula nila? Ibig sabihin, wala kang magawa laban sa kanila, kontrolado ka nila, itinali nila ang iyong mga kamay at paa, ang iyong paraan ng pag-iisip tungkol sa mga bagay-bagay at ang iyong mga kaisipan at pananaw ay naiimpluwensiyahan at naaakay nila, ang susunod mong gagawin ay ganap na naaayon sa kanilang plano, at ganap kang nahuhulog sa bitag na idinisenyo nila para sa iyo—ito ang ibig sabihin ng mamanipula. Pauna na nilang pinaplano ang lahat sa likod ng mga eksena, gamit ang lahat ng uri ng taktika para magplano laban sa iyo. Talos na talos ka nila—kung ano ang nauunawaan mo at kung ano ang hindi mo matalos, kung sa anong mga bagay ka may pagkilatis at kung sa ano ang wala, kung ano ang iyong mga hangganan, kung paano ka maaaring samantalahin, at kung anong mga salita ang makakapaglihis sa iyo. Sa huli, sinasamantala nila ang iyong mga kapintasan at iba’t ibang kahinaan para mag-imbento ng mga kasinungalingan at linlangin ka. Sa puso mo, malinaw sa iyo na mali ang ginawa nila, o na may problema sa sinabi nila at nagsisinungaling sila, pero wala kang karunungan para harapin ito; nababagabag ka pero wala kang magawa laban sa kanila, at maaari ka lang maging sunud-sunuran sa kanila. Hindi ba’t minamanipula ka na nila? (Oo.) Sa huli, ang direksyon ng pag-usad ng sitwasyon, hanggang sa mismong panghuling resulta, ay naaayon sa kanilang plano—nangangahulugan itong minanipula ka na nila. Ibig sabihin, ganap kang nawawalan ng kakayahang kontrolin ang direksyon ng pag-usad ng sitwasyon, at ganap kang nagiging sunud-sunuran sa kanila. Sa huli ay nakukuha nila ang gusto nila sa usapin ng anumang layon ang nais nilang makamit, anuman ang nais nilang isakatuparan, sinuman ang nais nilang samantalahin, at paano man nila gustong gawin ang mga bagay-bagay. Sabihin ninyo sa Akin, hindi ba’t pagmamanipula nila ito sa inyo? (Oo.)

Sabihin ninyo sa Akin, kung pagbabatayan lang ang kalikasan ng mga taong nagreinkarnasyon mula sa mga diyablo na maging likas na sinungaling, malaki ba o hindi ang pinsalang idinudulot nila sa hinirang na mga tao ng Diyos, at lalo na sa gawain ng iglesia? (Malaki.) Napakalaki ng pinsala! Kaya bukod sa pag-apekto sa pang-araw-araw na buhay ng ilang indibidwal, ano pang malaking pinsala ang idinudulot nila sa mga tao? (Napakalubha ng panggugulong idinudulot ng mga kilos ng mga taong nagreinkarnasyon mula sa mga diyablo sa mga nasa paligid nila. Nakasalamuha ko na dati ang isang taong ganoon; saanman siya naroroon, ang lugar na iyon ay mapupuno ng intriga at pag-aagawan sa kapangyarihan at katayuan, magkakaroon ng mga hadlang sa pagitan ng mga tao, at makakaramdam din ng kadiliman sa kanilang puso ang mga kapatid.) Nagdulot ito ng kaguluhan, hindi ba? (Oo.) Ang idulot na maghinala sa isa’t isa at mag-awayan ang mga tao, at pumasok sa isang kalagayan ng kaguluhan—napakalaki ng pinsalang ito! Kaya pagkatapos, nagkaroon ba ang lahat ng pagkilatis sa diyablong ito? (Oo.) Pinaalis ba siya? (Pinaalis siya.) Pagkatapos siyang paalisin, ibinuod ba ng lahat ang mga bagay-bagay? Ang mga pangunahing partikular na pagpapamalas ng kanyang pagsisinungaling, ang mga kasinungalingang sinabi niya, ang mga bagay kung para saan siya nagsinungaling, ang mga pamamaraan at tono ng boses na ginamit niya noong nagsinungaling siya, ang layuning nais niyang makamit—ibinuod ba ninyong lahat ang mga partikular na pamamaraan at pagpapamalas na ito? (Oo. Halimbawa, likas siyang sinungaling; ang kanyang mga salita ay may kalikasan na malito sa kung alin ang tama at mali at tawaging puti ang itim, ginagawang negatibo ang mga positibong tao at ginagawang positibo ang mga negatibong tao. Magpaparatang siya ng mga walang batayang akusasyon sa sinumang kinaiinggitan o kinamumuhian niya, at uudyukan din niya ang mga kapatid na salungatin ang mga ito, na lumilikha ng kaguluhan. Sinusupil din niya ang ilang mabuting tao o ang mga nagkakaroon ng mga resulta sa kanilang mga tungkulin, habang inaangat ang mga taong gusto niya at nanunuyo sa kanya.) Isa itong anticristo, hindi ba? (Oo.) Ano ang mga pangunahing paraan ng pagsisinungaling na ginagamit ng ganitong uri ng tao? Pag-iimbento ng mga bagay mula sa wala, pagdaragdag at pagpapalabis sa mga kuwento, pagbabaling ng sisi sa iba, paggawa ng mga kuwento para lumikha ng alitan, at paghahasik ng pagkakawatak-watak—ano pa? (Pagsusulsol.) Pagsusulsol at pagpapatindi ng mga alitan. Halimbawa, dalawang tao ang may magandang pagsasama, ayaw makipagtalo tungkol sa anuman o makipag-away kaninuman, ngunit sinusulsulan sila ng ganitong uri ng tao para magsimula silang mag-away. Kung makikita niyang nag-aaway ang dalawang taong iyon, masisiyahan na siya, at nagtagumpay na ang kanyang masamang balak. May ilang ganitong uri ng tao sa bawat grupo. Lahat ng tao ay may mga tiwaling disposisyon, ngunit gagawin ba ng mga taong nagreinkarnasyon mula sa mga tao ang mga bagay na ito? (Hindi.) Bakit hindi? Ano ang pagkakaiba nila sa mga taong nagreinkarnasyon mula sa mga diyablo? (Ang mga normal na tao ay may batayang pamantayan ng konsensiya.) Tama iyan. Mayroon silang batayang pamantayan ng konsensiya; sa kanilang sariling asal, pinipigilan sila ng konsensiya. Hindi nila gagawin ang mga bagay na ito na tiwali sa moralidad, ang mga bagay na ito na nangangahulugan ng pagkawala ng integridad at dignidad, o ang mga bagay na ito na nakakapinsala sa iba at nakikinabang sila. Ang pagkakaroon ng konsensiya ay nangangahulugang mayroon silang pinakamababang pamantayan, at sa gayon ay napipigilan ang kanilang mga kilos. Kaya, mayroon bang konsensiya ang mga taong ito na nagreinkarnasyon mula sa mga diyablo? (Wala.) Kung gayon, anong uri ng puso ang mayroon sila? (Mga pusong mapaminsala.) Mayroon silang pusong mapaminsala at buktot, kaya nakapagsisinungaling sila nang likas, at paano man sila magsinungaling, hindi sila nababagabag sa loob nila. Bakit hindi sila nababagabag? Dahil sila ay mga diyablo at walang konsensiya, kaya kapag nagsisinungaling sila at gumagawa ng kasamaan, hindi sila nababagabag, ni nakakaramdam ng panunumbat. Sa kabaligtaran, kung hindi sila nagsisinungaling, at kung—kung nasaan man sila—hindi sila gumagawa ng kaunting kasamaan o nagdudulot ng kaunting kaguluhan at kalituhan, at lahat ay namumuhay nang payapa at may kagalakan, at lahat ay namumuhay sa harap ng Diyos, nakakaramdam sila ng pagkainis at hindi mapalagay ang loob nila. Bakit sila hindi mapalagay? Ito ay dahil lahat ay lumalapit sa harap ng Diyos, pinagbubulayan ang Kanyang mga salita, kumikilos ayon sa Kanyang mga salita at sa mga katotohanang prinsipyo, namumuhay sa loob ng normal na pagkatao, at hindi sila sinasamba; hindi sila namumukod-tangi sa mga tao o nakakaramdam na mahalaga sila, kaya iniisip nila, “Labis na nakakabagot mamuhay nang ganito, hindi ito masaya!” Para maging masaya, gawing interesante ang buhay, mamuhay nang kagalang-galang at makaramdam ng kahalagahan, kailangan nilang gumawa ng ilang gulo at magdulot ng ilang problema, manggulo at magdulot ng kaguluhan at kalituhan sa mga tao. Ano nga ba ang kasabihang iyon? Paggawa ng gulo. Gusto ng ganitong uri ng tao na gumawa ng gulo saanman sila naroroon; ayaw nilang manatili sa kanilang tamang lugar. Gusto ng mga normal na tao na manatili sa kanilang tamang lugar—na mamuhay nang matatag, at gawin kung ano ang nararapat nilang gawin sa nakagawiang paraan—ayaw nilang gumawa ng mga gulo. Ngunit ang mga taong nagreinkarnasyon mula sa mga diyablo ay hindi nananatili sa kanilang tamang lugar. Bakit hindi sila nananatili sa kanilang tamang lugar? Dahil isang diyablo ang nananahan sa loob ng ganitong uri ng tao, at gusto ng mga diyablong magdulot ng mga problema sa anumang grupo na kinaroroonan nila. Kahit pa hindi mo sila ginalit o ininis, nagsisimula lang sila ng gulo nang kusa—ito ay paggawa ng gulo. Anumang grupo ang kinaroroonan ng ganitong uri ng tao, tingnan mo man ito mula sa malayo o mag-usisa ka man tungkol sa mga sitwasyon ng mga miyembro nito, palagi mong nararamdaman na mayroong isang malademonyong atmospera doon. Paminsan-minsan, naririnig mo na may alitan si Taong A kay Taong B, na hindi nakakasundo ni Taong C si Taong D at hindi sila nagpapansinan, na may mga hindi pagkakasundo si Taong E kay Taong F sa kanyang gawain, na palaging nakikipagkumpetensya para sa katayuan si Taong G, at palaging kailangang ulitin ang kanyang gawain. Kung makakakita ka ng alinmang iglesia kung saan palaging may magulo at malabong atmospera, kung saan walang kapayapaan, kung saan palaging hindi magkasundo o maayos na makapagtulungan ang mga tao, mayroong isa o maraming diyablo pa nga na nanggugulo sa loob nito. Gaano man karaming diyablo ang nanggugulo sa isang iglesia, ang ibang mga tao na may kaunting batayang pamantayan ng konsensiya at gustong kumilos ayon sa mga katotohanang prinsipyo ay lubhang napipinsala nila. Sa sandaling mapaalis na ang lahat ng uri ng mga diyablo, kapag muli nang sama-samang namumuhay ng buhay iglesia at gumagawa ng kanilang mga tungkulin ang lahat, naiiba na ang atmospera. Bagama’t hindi mo masasabing nag-aalab ang damdamin ng lahat, kahit papaano ay nararamdaman ng lahat na ang mga tao roon ay may pagmamalasakit ng tao at hindi gumagawa ng gulo; hindi malademonyo ang atmospera doon, isa itong atmospera ng tao. Sa mga lugar kung saan malademonyo ang atmospera, kapag nag-uusap ang mga tao, may mali sa tingin sa kanilang mga mata, pati na rin sa tono ng kanilang boses at sa atmospera kapag nagsasalita sila. Hindi sila tumitingin sa mata kapag nakikipag-uusap; bukod pa rito, napakasimple ng kanilang sinasabi, walang sinuman sa kanila ang gustong magsalita nang mula sa puso, at walang berbal na usapan. Para bang may pader sa pagitan nila. Walang komunikasyon sa pagitan nila; nagkikimkim sila ng pagkamuhi sa kanilang puso. Posibleng ang mga taong ito ang mga biktima. Biktima man o nambibiktima ang mga taong ito, sa madaling salita, may mga diyablong nakahalo at nanggugulo sa loob ng grupong ito, ginugulo ang mga puso ng mga tao hanggang sa punto na nagkakagulo na sila at hindi makahanap ng kapayapaan. Kapag sama-samang namumuhay ang mga tao sa grupong ito, palagi nilang nararamdaman na hindi kasiya-siya at hindi maayos ang takbo ng mga bagay-bagay, hindi sila makapamuhay nang magkakasama nang may pagkakasundo, at siyempre, lalong hindi posible ang maayos na pakikipagtulungan. Kapag nagsasalita, kumikilos, at gumagampan ng kanilang mga tungkulin sa grupong ito, palaging hindi masaya ang pakiramdam ng mga tao sa loob nila, at mayroon ding mga hadlang sa pagitan nila. Ito ay dahil may mga diyablong nanggugulo sa grupong ito, kaya lahat ay nalilimitahan at nakakaramdam ng kalungkutan.

Naranasan ng ilang tao ang matinding panggugulo ng mga diyablo at sa pangkalahatan ay minanipula sila ng mga ito. Nang makita Ko sila pagkatapos ng isa o dalawang buwan, tila may mali sa kanilang mukha, na para bang pinaglaruan sila. Maaari kayang wala silang gawain ng Banal na Espiritu at presensiya ng Diyos? Paanong labis na nakakaasiwa ang hitsura nila? Kalaunan, sa pamamagitan ng maingat na pag-uusisa, nalaman Kong mayroon ngang nangyari: Kinontrol ng dalawang diyablo ang lahat ng taong ito. Hanggang sa anong antas sila kinontrol ng mga diyablo? Ginawa ng mga diyablo ang anumang gusto ng mga ito; ang mga pagsasaayos ng gawain na ibinigay ng Itaas at ang mga prinsipyong ibinahagi ng Itaas ay hindi maipatupad—pawang umiral ang mga iyon sa pangalan lang. Dahil humahadlang ang dalawang diyablong ito, walang nangahas na magbigay ng opinyon o mag-ulat ng mga problema. Pagkatapos, sobrang nagalit ang ilang tao kapag nababanggit ang dalawang diyablong ito kaya napapahagulgol sila. Bakit hindi mo sila inilantad noon? Kahit napakaraming tao roon, walang nangahas na tumindig at ilantad ang mga diyablo—gaano kaya kalakas ang kapangyarihan ng mga diyablong iyon? Sa panlabas ay mukha silang tao, ngunit ang kanilang diwa ay talagang diwa ng isang diyablo. Ang ganitong uri ng tao ay kinatatakutan ng ibang tao saanman sila magpunta. Kailangan lang silang makasalamuha ng mga tao para matakot ang mga ito, para kilabutan. Kung makakatagpo ng isang bata ang ganitong uri ng tao, maiiyak ito sa takot. Hanggang sa anong antas natatakot ang mga taong totoo kapag nakakatagpo nila ang ganitong uri ng tao? Kapag nasa harap na nila ang mga ito, hindi sila nangangahas na huminga nang malakas o magsalita nang malakas, at sinusubukan pa ngang agad na iwasan ang mga ito sa pamamagitan ng pag-iiba ng daan. May isang taong nakakita na hindi ipinapatupad ng mga diyablong ito ang gawain ayon sa mga pagsasaayos ng gawain at sinabi, “Hindi tama ang paggawa nito sa ganitong paraan; hindi ito naaayon sa mga prinsipyong ibinahagi ng Itaas.” Gumanti ng sagot ang isa sa mga diyablong iyon, “Ako ang nasusunod dito. Kung susuway ka, maniwala ka man o hindi, kaya kitang patalsikin ngayon din!” Labis na ikinatakot ito ng tao kaya namutla ang kanyang mukha, at hindi na siya nangahas na magbigay muli ng opinyon, sinabi niya nang lumuluha, “Nagkamali ako. Magkunwari ka na lang na wala akong sinabi. Pakiusap, huwag mo akong patalsikin!” Nakita ito ng iba at sinabi, “Masyado siyang dominante, napakalaki ng kapangyarihan niya! Patatalsikin niya ang sinumang hindi sumunod sa kanya! Mahirap makamit ang pagkakataon nating gampanan ang ating mga tungkulin sa sambahayan ng Diyos. Kung patatalsikin niya tayo, saan tayo magsusumbong? Hindi ba’t magiging katapusan na natin? Hindi ba’t mawawala na ang pag-asa nating maligtas? Talagang hindi tayo dapat magbigay ng ating mga opinyon; hindi tayo dapat mapatalsik dahil sa isang sandali ng kawalang-ingat.” Tingnan ninyo, ganito sila katakot. Sa huli, nang inilalantad na ang mga diyablo, inilantad ng ilang tao kung paano naghasik ng alitan at bumuo ng mga paksyon ang mga diyablo, habang inilantad naman ng iba ang mga maling kaisipang ikinalat ng mga diyablo para ilihis ang mga tao. Sa katunayan, malinaw na nakita ng mga taong ito ang kasamaang ginawa ng mga diyablo noong panahong iyon; iyon nga lang ay walang nangahas na magsalita o lumaban. Ang ilan ay umiyak pa habang nagsasalita, na mukhang kahabag-habag. Pero bakit hindi sila lumaban noong minamanipula at kinokontrol sila ng mga diyablo? Bakit wala silang lakas noon? Ngayong pangangasiwaan na ng Itaas ang mga diyablo, lumakas ang loob nila. Sabihin mo sa Akin, kung hindi binantayan at pinrotektahan ng Diyos ang mga taong ito na mababa ang tayog at hindi nakakaunawa sa katotohanan, at kung hindi sila nagkaroon ng pangangalaga ng Diyos, hindi ba’t lubha na sana silang napinsala ng mga diyablo hanggang sa maging katapusan na nila? Hindi ba? (Oo.) Kita mo, hindi gaanong natatakot ang mga tao sa Diyos, pero kapag pinahihirapan ng mga diyablo at mga Satanas ang mga tao, labis silang natatakot na nanginginig ang buong katawan nila at hindi man lang sila makaiyak nang maayos—takot na takot sila! Nang ilantad at pangasiwaan ng Itaas ang dalawang diyablong ito, narinig ng mga taong iyon ang balita at sa wakas ay nakaramdam sila ng kalayaan. Sa loob ng ilang buwang iyon, kinontrol sila ng mga diyablo at namuhay sa ilalim ng kapangyarihan ni Satanas, nalugmok sila sa kadiliman, nang walang liwanag sa dulo ng landas, at walang makasagot sa kanilang mga daing. Labis na kahabag-habag ang buhay nila! Sa wakas, pinaalis ang dalawang diyablong ito, at lahat ay nakalaya at naging masaya. Napaisip Ako, “Pinaalis ng Itaas ang dalawang diyablong ito sa pagkakataong ito, kaya kung makaharap muli ng mga taong ito ang mga diyablong gumagawa ng masama at kumokontrol sa mga tao, makikilatis kaya nila ang mga ito? Matatanggal kaya nila sa puwesto ang mga diyablo nang hindi na kailangang umaksiyon ang Itaas para lutasin ang usapin? Magagawa kaya nilang lahat na sama-samang ilantad ang mga diyablo, ibuod ang lahat ng masasamang gawa ng mga ito at pagkatapos ay tanggalin ang mga ito sa mga puwesto, at hindi pakinggan ang mga ito, hindi malimitahan ng mga ito sa paggawa ng kanilang mga tungkulin, at palayasin ang mga ito sa iglesia?” Pero batay sa kanilang tayog, natatakot Akong hindi nila iyon makakamit. Bagama’t ang mga taong ito ay taos-pusong nananampalataya sa Diyos, may determinasyong magdusa, handang gampanan ang kanilang tungkulin nang may debosyon, at handang hangarin ang katotohanan, masyado lang talaga silang duwag. Nang lumabas ang isang maliit na diyablo lang para manggulo, gaano man sila katanda, ang mga taong ito ay umatras at natakot, lahat sila ay kayang kontrolin ng mga ito at hindi nangahas na lumaban. Nang makita ito, naging malinaw sa Akin kung gaano kahabag-habag ang mga taong ito. Kung hindi pinrotektahan, pinagmalasakitan, at binantayan ng Diyos ang mga tao, ang sangkatauhang ito ay walang paraan para manatiling buhay. Tingnan ninyo ang mga bagay na ito na nangyayari sa tunay na buhay: Ang pag-uugali ng iba’t ibang diyablo, ang kanilang mga layunin, at ang kanilang mga pamamaraan at taktika sa paggawa ng mga bagay-bagay, sa pangkalahatan, ay magkakatulad at madaling kilatisin, subalit kapag lumalabas ang iba’t ibang diyablo para magdulot ng mga paggambala at panggugulo, at limitahan, kontrolin, gapusin, at lubhang pinsalain ang hinirang na mga tao ng Diyos, iilan lang ang nangangahas na tumindig at lumaban, walang nagkukusang ilantad ang mga diyablong ito, tanggalin ang mga ito sa puwesto, at alisin ang mga ito sa iglesia; hinahayaan lang nila ang mga diyablo na kontrolin ang hinirang na mga tao ng Diyos at guluhin at isabotahe ang gawain ng iglesia. Tinitiis lang ng mga kahabag-habag na taong ito ang lahat; nababagabag sila sa kanilang puso, at umiiyak sila ng mapapait na luha habang nananalangin sa Diyos, ngunit wala silang mga solusyon; wala silang matatalinong pamamaraan, at hindi nila ginagamit ang katotohanan bilang isang makapangyarihang sandata para labanan ang mga diyablo, at para harapin ang mga ito. Walang gumagawa nito, ni nangangahas na gawin ito; wala man lang silang lakas ng loob na labanan ang mga diyablo. Sa alinmang iglesia, kung may lumitaw na masasamang tao o mga diyablo para kontrolin ang mga tao at gambalain at guluhin ang gawain ng iglesia, karamihan sa mga tao ay nagtitiis lang. Sa huli, ang sambahayan ng Diyos ang kumikilos para pangasiwaan ang iba’t ibang uri ng mga diyablong ito, winawakasan ang kanilang panahon sa iglesia, na nagbibigay-daan sa mga kapatid na maprotektahan, mamuhay nang normal sa iglesia, normal na kumain at uminom ng mga salita ng Diyos, at normal na gampanan ang kanilang mga tungkulin, at nagbibigay-daan sa maayos na pag-usad ng iba’t ibang aytem ng gawain ng iglesia. Lubos na sa pamamagitan ng pagpapadala ng Diyos ng mga tao, at ng personal na pagsasaayos at paggabay ng sambahayan ng Diyos sa pagsasagawa ng partikular na gawaing ito, kaya napoprotektahan ang mga taong ito na kulang pa sa paglago, mangmang, at mahina mula sa panlilihis at lubhang pamiminsala ng masasamang tao at mga anticristo. Labis na kahabag-habag ang mga hangal at mangmang na taong ito na hindi nakakaunawa sa katotohanan! Sa mas malawak na kapaligiran, ang buong sangkatauhan ay ginawang tiwali ni Satanas; sa mga partikular na kapaligiran ng pamumuhay, ginugulo, kinokontrol, at lubhang pinipinsala ang mga tao ng iba’t ibang diyablo. Ang ilang tao ay mababa ang tayog at mababaw ang pundasyon, kaya kapag nakakaharap nila ang mga panggugulo ng masasamang tao, hindi nila matalos ang mga bagay na ito. Palagi nilang iniisip na hindi dapat umiral ang masasamang tao sa iglesia, at iniisip na walang pagmamahal o pagmamalasakit ng tao sa pagitan ng mga tao. Ang ilan ay ayaw na ngang gampanan pa ang kanilang mga tungkulin, sinasabing, “Mas mabuti pang manampalataya sa Diyos sa bahay. Bakit pinapahintulutang umiral ang gayong mga tao sa iglesia?” Hindi matalos ng mga taong hindi nakakaunawa sa katotohanan ang mga bagay na ito. Hindi nila kayang matuto ng mga aral mula sa mga bagay na ito; hindi nila alam na nasa likod ng pagharap nila sa gayong mga bagay ang mabubuting layunin ng Diyos; hindi nila alam kung kanino sila dapat pumanig o kung paano haharapin ang mga bagay na ito gamit ang mga katotohanang prinsipyo; hindi nila kayang makipagkaisa sa mga tunay na kapatid para salungatin at labanan ang mga diyablo. Hindi ba’t ito ay pagiging mababa ang tayog? Hindi ba’t ito ay kahabag-habag? (Oo.)

Ang unang katangian ng uri ng tao na nagreinkarnasyon mula sa isang diyablo, na nabubunyag sa kanilang pang-araw-araw na buhay ay ang likas na pagsisinungaling. Anuman ang edad, kasarian, o pinagmulan, kahit ilang taon na siyang nananampalataya sa Diyos, hangga’t ang pananalita ng isang tao ay palaging naglalaman ng mga kasinungalingan, hangga’t puno siya ng kasinungalingan at likas kung magsinungaling, siya ay nagreinkarnasyon mula sa isang diyablo; hindi siya tao. Nagsisinungaling din ang mga tao, dahil mayroon silang mga tiwaling disposisyon; ang pagiging mapanlinlang at ang kabuktutan sa loob ng mga tiwaling disposisyon ay maaaring maging sanhi para magsinungaling ang mga tao. Ngunit ang antas ng pagsisinungaling ng tao ay iba sa antas ng pagsisinungaling ng mga taong nagreinkarnasyon mula sa mga diyablo. Kung likas kung magsinungaling ang isang tao, ang katunayang ito pa lang ay sapat na para patunayan na, sa kanyang diwa, hindi siya tao, kundi isang diyablo. Dahil sa epekto ng konsensiya, talagang imposible para sa mga tao na umabot sa punto ng likas na pagsisinungaling. Bagama’t may mga pagkakataon ding nagsisinungaling at nanlilinlang ang mga tao, ang kanilang pagsisinungaling ay isa lamang normal na pagbubunyag ng tiwaling disposisyon; kinasasangkutan ito ng paminsan-minsang pagsisinungaling tungkol sa mga partikular na bagay. Bagama’t maaaring magkamukha sa panlabas ang pagsisinungaling ng mga tao at ng mga diyablo, sa diwa, mayroong pagkakaiba ang mga ito. Kapag nagsisinungaling ang mga diyablo, hindi sila kailanman nakakaramdam ng panunumbat sa sarili o pagsisisi. Bukod dito, sila ay natutuwa sa kanilang sarili, nasisiyahan, at nakakaramdam ng tagumpay tungkol sa mga kasinungalingang sinasabi nila at sa mga panlilinlang na ginagawa nila. Kung hindi matagumpay ang isang kasinungalingan, lalo pa nilang pag-iigihan ang pagsasabi ng mas maraming kasinungalingan at paggamit ng mas sopistikadong mga taktika ng panlilinlang para makapanlinlang ng mas maraming tao. Ngunit pagkatapos magsinungaling ng mga normal na taong may mga tiwaling disposisyon, hindi mapalagay ang kanilang konsensiya at nakakaramdam sila ng panunumbat, at pakiramdam nila ay masyado na silang nasiraan ng puri para mabuhay pa. Kung nalinlang nila ang isang tao, medyo nahihiya sila kapag muli nila itong nakakaharap. Kung hihilingin sa kanila na aminin sa publiko na nagsinungaling sila at mangakong hindi na muling magsisinungaling kundi magsasabi na lang ng totoo, hindi pa sapat ang kanilang kasalukuyang tayog para doon. Gayumpaman, mayroon silang panloob na kamalayan; nakakaramdam sila ng kahihiyan, pagkakasala, at pagkabagabag para sa mga kasinungalingang sinabi nila; nakakaramdam sila ng panunumbat sa loob. Ngunit ang ganitong uri ng tao na nagreinkarnasyon mula sa isang diyablo ay likas kung magsinungaling. Pagkatapos nilang magsinungaling, wala silang nararamdamang panloob na pag-uusig at walang pagkaramdam ng pagkakonsensiya. Bakit hindi sila nakakaramdam ng pagkakonsensiya? Dahil sila ay isang diyablo. Ang makaramdam ng pagkakonsensiya sa mga tao o sa Diyos, ang makaramdam ng pag-uusig sa puso ng isang tao—iyan ang normal na kamalayan ng isang tao. Dahil sila ay isang diyablo, wala silang gayong kamalayan. Samakatwid, kaya nilang magpatuloy na magsinungaling, at lalo pa ngang pag-igihan ito; magpapatuloy sila sa pagsisinungaling at hindi kailanman magbabago. Sa huli, kailan ba hihinto ang kanilang pagsisinungaling? Pagkatapos lang ng huling hininga ng kanilang pisikal na buhay, kapag hindi na sila makapagsalita, saka lang titigil ang kanilang pagsisinungaling. Ngunit ang espiritu ng sinungaling na diyablo sa loob nila ay muling magrereinkarnasyon sa ibang tao, at ang taong iyon ay patuloy na magsisinungaling. Samakatwid, ang kalikasan ng mga diyablo na magsinungaling ay hindi kailanman nagbabago. Ito ang likas na pagsisinungaling. Ang mga taong nagreinkarnasyon mula sa mga diyablo ay nanlilinlang ng kahit sino at kayang magsabi ng anumang kasinungalingan. Kaya nilang magsinungaling sa anumang sitwasyon at tungkol sa anumang bagay, at ang kanilang mga taktika sa pagsisinungaling ay partikular na sopistikado; walang sinuman ang makakakita na nagsisinungaling sila. Tingnan mo, kapag ang mga taong madalas magsinungaling ay nagsasabi ng kasinungalingan, para silang isang normal na taong nagsasabi ng totoo—tila napakanatural, nang walang anumang kapansin-pansing kapintasan. Maaaring isipin mong nagsasabi sila ng totoo. Kung ituturing mong totoo ang kanilang mga kasinungalingan, pagtatawanan ka nila sa kanilang puso, iisipin, “Hangal, nagbibiro lang ako at tinuring mo ito na totoo? Talagang napakahangal mo!” Sa susunod na makita ka nila, magsisinungaling pa rin sila at paglalaruan ka nila, para lang makita kung ano ang iyong reaksyon pagkatapos marinig ang kasinungalingan. Kung muli mo itong ituturing na totoo, lalo pa silang sasaya, magkakaroon ng mas malaking pagkaramdam ng pagtatagumpay, at lalo pang mararamdaman na matagumpay sila sa kanilang paraan ng pag-asal. Sabihin ninyo sa Akin, tao ba sila? Mayroon ba silang kamalayan ng tao? Mayroon ba silang pagkaramdam ng konsensiya ng tao? Malinaw na wala. Habang mas epektibo ang kanilang mga kasinungalingan, mas natutuwa at mas sumasaya sila sa loob, mas lumalaki ang kanilang pagkaramdam ng pagtatagumpay, at mas nararamdaman nilang may kakayahan sila. Kung lumipas ang isang araw na hindi sila nagsinungaling para linlangin o paglaruan ang isang tao, pakiramdam nila ay hindi naging komportable at hindi naging sulit ang araw na iyon, at kailangan nilang humanap ng pagkakataon para manlinlang ng mga tao. Halimbawa, kung makita ng isang diyablo na may magandang relasyon ang dalawang tao at maayos silang nagtutulungan sa kanilang mga tungkulin, hindi siya komportable sa loob niya at nagbubulay-bulay siya, “Maghahasik ako ng kaunting alitan at magsisimula ng ilang tsismis para pag-awayin kayong dalawa, at hindi na kayo magbabati kahit pa gustuhin ninyo.” Sa ilang salita lang, binibitag ng diyablong ito ang dalawang taong iyon sa isang sapot ng kalituhan, at pagkatapos ay nagkakaroon sila ng mga hindi pagkakasundo at alitan at hindi na sila kasingmagkasundo gaya ng dati, kaya ang diyablong ito ay natutuwa, labis na masaya. Ang mga diyablong nakatago sa iglesia ay palaging gumagawa ng ganitong uri ng mga bagay. Malupit na inaaresto ng mga diyablo ng mundong walang pananampalataya ang mga kapatid. Hangga’t sinasabi mong hindi ka na nananampalataya o sumusunod sa Diyos, o kung nagrereklamo ka tungkol sa Diyos o ipinagkakanulo mo ang Diyos, masaya sila. Puwede mong gawin ang kahit ano—puwede kang kumain, uminom, makiapid, at magsugal; puwede kang manunog, pumatay, at magnakaw; puwede kang gumawa ng anumang krimen—hangga’t hindi ka nananampalataya sa Diyos, masaya sila. Mayroon bang koneksyon sa pagitan ng mga bagay na ginagawa ng mga diyablo sa gitna ng mga tao at ng mga bagay na ginagawa ni Satanas sa espirituwal na mundo? Mayroon bang anumang mga pagkakatulad? Lubos na kinamumuhian ng mga diyablong ito ang sinumang nananampalataya sa Diyos at lumalakad sa tamang landas. Sinumang naghahangad sa katotohanan, o palaging nagpupumilit na kumilos ayon sa mga prinsipyo, o madalas na nagpapatotoo sa Diyos, o gumagampan ng kanilang tungkulin nang may debosyon—kapag nakikita nila ang gayong mga tao, nagagalit sila at itinuturing nilang mga kaaway ang mga ito. Hindi ito inggit; ito ay pagkamuhi. Para makamit ang layunin na mambuwag, isa sa mga pamamaraang ginagamit nila ay ang panlilinlang sa pamamagitan ng pagsisinungaling para guluhin ka, ilihis ka, at hilahin ka pababa. Ang paggawa nito ay maaaring hindi magdulot sa kanila ng anumang pakinabang, ngunit sa sandaling mahila ka na nila pababa para mawalan ka ng pananalig sa Diyos, para maging negatibo at mahina ka at ayawan mo nang gampanan ang iyong tungkulin, o hindi mo na magawang makipagtulungan nang may pagkakasundo sa iba, nakamit na nila ang kanilang layunin, at masaya na sila, at nawawala na ang kanilang mga alalahanin. Hindi ba’t ito ang ginagawa ng mga diyablo? (Oo.) Ang katunayan na likas na sinungaling ang mga diyablo ay tiyak na walang duda. Tingnan mo ang sinumang tao—anuman ang kanyang lahi, kanyang hitsura, matangkad man siya o pandak, mataba o payat, pangit o maganda, anuman ang antas ng kanyang edukasyon o personalidad, malaki man o maliit ang kanyang mga kaloob, mayroon man siyang mga kalakasan, anuman ang kanyang mga hilig at libangan—kailangan lang niyang magtaglay ng isang katangian, na kaya niyang magsinungaling nang likas at hindi kailanman magbago. Hindi ito paminsan-minsang pagsisinungaling, ni kawalan ng pagpipilian, ni pangangailangang gumamit ng karunungan sa isang partikular na bagay, kundi sa halip, kinakailangan man o hindi, anuman ang sitwasyon o kaligiran, anuman ang usapin, nagpupumilit siyang magsinungaling, mag-imbento, manlinlang, at gumawa ng maliliit na pakana. Kung taglay niya ang katangiang ito, ang uring ito ay isang ganap na diyablo. Huwag na huwag paniwalaan na kaya niyang maging isang mabuting tao, at huwag na huwag paniwalaan ang magagandang pakinggan na mga salitang lumalabas sa kanyang bibig. Kahit pa magpahayag siya ng determinasyon o gumawa ng mga kakila-kilabot na panunumpa, huwag siyang paniwalaan, dahil siya ay isang diyablo at hindi tao. Kahit pa gumawa ng mga kakila-kilabot na panunumpa ang mga diyablo, ito ay para lang pansamantalang harapin ang sitwasyon; lahat ng ito ay panlilinlang. Talagang hindi nila kayang kumilos ayon sa mga panunumpa nila. Kung paniniwalaan mo sila, hangal ka; hindi mo matalos ang diwa ng mga diyablo. Kaya nilang magsinungaling tungkol sa anumang bagay, kaya ang mga kakila-kilabot na panunumpa na ginagawa nila ay mga kasinungalingan din. Dahil hindi sila kailanman naniniwala na sinisiyasat ng Diyos ang lahat ng bagay, at hindi sila naniniwala na gagantihan ng Diyos ang bawat tao ayon sa mga pagkilos nito—hindi sila naniniwala na kayang kumilos ng Diyos sa ganitong paraan, kaya sumusunod lang sila sa sarili nilang kalooban sa kanilang mga pagkilos, nagsisinungaling at nanlilinlang ayon sa gusto nila; kaya nilang gawin ang anumang bagay para makamit ang kanilang mga layunin. Ito ay isang katangian ng mga diyablo, at ito rin ang kanilang kalikasang diwa. Malinaw na ninyong nakikita ang bagay na ito ngayon, hindi ba? (Oo.)

Ang mga taong nagreinkarnasyon mula sa mga hayop ay nagsisinungaling din na tulad ng mga diyablo dahil mayroon silang mga tiwaling disposisyon, ngunit kapag pinagsasabihan, kahit paano ay aaminin nila ito sa kanilang puso. Bagama’t kaya nilang aminin ito, dahil sa kanilang katangiang hayop ay hindi nila kayang maarok ang katotohanan, kaya hindi nila kailanman nauunawaan kung ano ba talaga ang ibig sabihin ng hindi pagsisinungaling o kung ano ang ibig sabihin ng pagkilos ayon sa mga prinsipyo. Kahit pa sabihin nilang, “Hindi na ako muling magsisinungaling, gusto kong magsalita ng katotohanan,” kapag sinusubukan nilang isagawa ito, mukha silang labis na walang ingat at hangal. Nakikita ito ng iba bilang katawa-tawa, sinasabing, “Sino ba ang nagsasagawa ng katotohanan nang ganito? Ngayon ko lang ito nakita—talagang lumawak ang aking isipan!” Ito ay tulad ng isang hayop na tumatayo at tuwid na naglalakad na parang tao; mukha itong napakaalanganin at kakatwa. Nais din ng ilang taong nagreinkarnasyon mula sa mga hayop na maging matapat at gumawa ng ilang mabuting bagay, ngunit hindi nila mahanap ang mga tumpak na prinsipyo ng pagsasagawa. Kapag nagsasagawa sila, ito ay napakabaligho at nagiging isang katatawanan. Nakikita ito ng iba bilang katawa-tawa, subalit iniisip pa rin ng mga taong ito na sila ay nagiging matapat. Hindi ba’t katawa-tawa ito? Ipagpalagay na sabihin mo sa kanila, “Kung gusto mong maging isang matapat na tao, dapat mong tiyaking hindi ka magsisinungaling, magdadahilan, susubukang pangatwiranan ang sarili mo, o makikipagtalo nang wala sa katwiran. Sapat na ang paggawa nito. Ito ang pagiging matapat. Kung gumawa ka ng mga bagay na lumalabag sa katotohanan at sa gayon ay sumalangsang, maaari kang maging bukas at ilantad ang iyong sarili. Tanggapin mo lang ang anumang sinasabi ng sinuman na umaayon sa katotohanan. Huwag kang gumawa ng mga bagay na wala sa katwiran o katawa-tawa.” Ngunit hindi nila ito nauunawaan. Kapag isinasagawa nila ito, nagkakamali sila. Ano sa tingin ninyo ang pinakamalaking problema sa ganitong uri ng tao? Ito ay na hindi sila pasok sa pamantayan ng mga normal na tao. May pagkakaiba ba sa pagitan ng mga taong nagreinkarnasyon mula sa mga hayop at mga taong nagreinkarnasyon mula sa mga diyablo? (Mayroon.) Ano ang pagkakaiba? (Ang baluktot nilang pagsasagawa ay hindi dahil sila ay mga diyablo na may maladiyablong kalikasan, kundi pangunahin dahil wala silang kakayahan at hindi nila kayang makamit ang normal na pag-iisip at katwiran na dapat taglayin ng mga tao.) Tama, nagkukulang ang kakayahan nila. Maaaring subhetibong gusto ng mga taong mahina ang kakayahan na isagawa ang katotohanan, ngunit hindi nila kayang maarok ang mga prinsipyo; kaya lang nilang kumapit sa mga regulasyon. Kaya ang pagsasagawa nila ay radikal, hangal, at mangmang. Nais silang tulungan ng mga tao, ngunit ang disposisyon nila ay parang isang parkupino na nababalutan ng mga tinik, hindi malaman ng mga tao kung paano magsisimula. Paano man ibahagi sa kanila ang katotohanan, tila hindi nila ito kayang maunawaan o maarok. Pagkatapos ng lima o anim na taon ng tulong at suporta, nauunawaan lang nila ang kaunting salita at doktrina at hindi pa rin nila kayang isagawa ang katotohanan. Napakahina ng kakayahan nila. Subalit ang mga hangal na taong ito ay palaging gumagawa ng mga kasuklam-suklam na bagay. Kapag hindi ito tungkol sa malalaki o mahahalagang usapin, dahil sa kagandahang-asal o para hindi mapahiya, kaya mo pa ring piliting kausapin sila. Ngunit sa sandaling masangkot na ang mahahalagang usapin, halimbawa, kapag tinatalakay ang paggampan ng mga tungkulin o gawain, nakakaramdam ka ng pagkailang at hindi ka nagiging komportable, dahil natatakot kang sasalungat o tututol sila sa anumang paraan at mapapahiya ka. Ang ganitong uri ng tao ay hindi karapat-dapat na kausapin tungkol sa mahahalagang usapin. Sadyang hindi ka puwedeng makipag-ugnayan sa kanila; ang pakikipag-ugnayan sa kanila ay nagdudulot ng napakaraming problema at makakaapekto rin sa mga wastong usapin. Palagi silang naglilitanya ng mga baluktot na pangangatwiran at mga pahayag na wala sa paksa, na talagang nakasusuklam pakinggan. Ano pang ibang mga baluktot na bagay ang nagawa ng ganitong uri ng tao? Kung magkagusto sila sa isang tao ng kabilang kasarian at magkaroon sila ng buktot na pagnanasa, iniisip nilang dapat silang maging isang matapat na tao, at na dapat silang maging bukas tungkol dito at hindi ito dapat kimkimin, kaya sa isang pagtitipon, hayagan nilang tinatalakay ang usaping ito. Ang tao ng kabilang kasarian na gusto nila ay nakakaramdam ng pagkaasiwa at hindi komportable sa pagkarinig nito, at napapahiya ito. Kung susubukan mo silang pigilan, sumasama ang loob nila, sinasabing, “Nagsasalita ako mula sa puso at nagiging matapat. Anong karapatan mong pigilan ako sa pagsasagawa ng katotohanan? Ito ang karapatan ko! Sa wakas ay nagkalakas-loob akong magsalita tungkol dito, pero pinipigilan mo ako! Ni hindi nga ako pinipigilan ng Diyos, kaya ano ang karapatan mong gawin iyon? Binibigyan pa nga ako ng Diyos ng pagkakataong maging isang matapat na tao; ikaw lang ang mababa ang tingin sa akin at ayaw akong hayaang maging matapat. Kung kikimkimin ko ang usaping ito at hindi ko ito sasabihin, hindi ba’t pagtatago iyon ng mga katunayan? Hindi ba’t pagiging isang mapanlinlang na tao iyon? Kung gayon, hindi ako magiging isang matapat na tao. Kung hindi ako isang matapat na tao, ililigtas pa rin ba ako ng Diyos?” Tulad ng nakikita mo, ang lahat ng nakikinig ay nakakaramdam ng pagkaasiwa at napapahiya, subalit iginigiit pa rin ng taong ito na magdetalye, at hindi mo man lang sila mapigilan. Sabihin mo sa Akin, tungkol sa usaping ito, dapat bang maging mapagparaya at mapagpasensiya, o dapat bang pagbahaginan ang mga katotohanang prinsipyo para pigilan sila? (Dapat nating pagbahaginan ang mga katotohanang prinsipyo para pigilan sila.) Kung susubukan munang tumulong dahil sa pagmamahal, hinihikayat sila na huwag nang sabihin sa hinaharap ang gayong mga bagay na hindi nakapagpapatibay sa iba, mauunawaan at matatanggap ba nila ito? (Hindi.) Kung gayon, ang ganitong uri ng tao ay baluktot, medyo hangal, at hindi gaanong matino ang katwiran, kaya ang tanging magagawa ay pigilan sila. Lahat ng tao ay may buktot na pagnanasa, at paminsan-minsan ay maaaring magkaroon ng kaunting damdamin o magkimkim ng kaunting kaisipan para sa isang tao ng kabilang kasarian. Sapat nang kilalanin ito nang sarilinan. Kung patungo sa masamang direksiyon ang mga bagay-bagay, dapat bawasan ang pakikipag-ugnayan sa taong iyon o iwasang mapag-isa kasama siya sa hinaharap. Ang mga taong may normal na pagkatao ay gagamit ng matatalinong pamamaraan at kikilos ayon sa mga prinsipyo kapag hinaharap ang gayong mga usapin. Alam nilang hindi maaaring pangasiwaan ang ganitong uri ng usapin sa pamamagitan lamang ng paglalapat ng mga prinsipyo ng pagsasagawa para sa pagiging isang matapat na tao, at na kailangan ding ilapat ang ilang prinsipyo ng karunungan. Ngunit hindi alam ng mga taong nagreinkarnasyon mula sa mga hayop kung paano pangasiwaan ang gayong mga usapin, at itinuturing pa nga nilang pagiging matapat ang hayagang pagiging bukas tungkol sa gayong mga bagay. Hindi nila alam kung anong mga kahihinatnan ang idudulot nito. Kapag sinusubukan nilang maging matapat, kumakapit lang sila sa isang regulasyon at isang pormalidad. At ano ang resulta? Nagdudulot sila ng problema sa kanilang sarili, sa taong gusto nila, at sa lahat ng iba pa. Ang taong gusto nila ay naaapektuhan at nalilimitahan ng usaping ito, pakiramdam nito ay hindi nito kayang harapin ang sitwasyon. Ang lahat ng iba pa ay medyo napapahiya rin sa pagkarinig nito, iniisip na, “Kung makikinig kami, para kaming nakikialam sa pribadong buhay ng isang tao; pero kung hindi, igigiit pa rin nilang magsalita, naniniwalang sila ay nagiging matapat.” Nakikita mo, para sa lahat, ang usaping ito ay matinik at mapanggulo. Hindi ba’t masasabi mo na ang ganitong uri ng tao ay isang malaking problema? Kung pagbabahaginan mo ang mga prinsipyo, hindi nila tinatanggap ang mga ito, sinasabing: “Kapag kayo ay nagiging matapat at nagiging bukas, kahit ano ay puwede ninyong sabihin, pero kapag ako ang nagsasabi ng isang bagay, hindi puwede. Hindi ba’t nagiging matapat din ako? Bakit wala akong karapatang magsalita?” Hindi man lang nila binibigyang-pansin kung ano ang sinasabi ng iba. Angkop ba na pagbahaginan sa publiko ang usapin nilang iyon? Hindi lang talaga matalos ng ganitong uri ng tao ang bagay na ito at hindi niya nauunawaan ang mga prinsipyo ng pagiging matapat. Sa huli, ipinadarama niya sa lahat na napakahirap pangasiwaan ng sitwasyon. Gagayahin sila ng mga taong kauri nila, sinasabing, “Tingnan ninyo, kaya pa nga nilang makipagbahaginan tungkol sa mga ganyang bagay. Talagang may determinasyon sila, talagang matatapat sila!” Pagkarinig dito ng mga may dalisay na pag-arok, malalaman nila na mali ang kanilang pagsasagawa, at na ito ay lumihis. Kung gusto mo silang tulungan, sadyang hindi nila ito tatanggapin. Ano ang sasabihin nila? “Hindi mo ako matutulungan. Iba ang pag-arok ko sa iyo. Ganito na lang ako magsasagawa.” Ano ang magagawa kung gayon? Kaya mo ba silang tulungan? (Hindi.) Kung talagang susubukan mo silang tulungan, lalo lang itong makakasama; hindi lang nila ito hindi tatanggapin, kundi makikipagtalo pa sila sa iyo at guguluhin ka nila. Hindi ba’t mapanggulo ito? (Oo.)

Ang mga nagreinkarnasyon mula sa mga hayop ay nagpapakita rin ng mga pagpapamalas ng pagsisinungaling, ngunit ang kanilang pagsisinungaling ay hindi nagpapamalas nang eksaktong kapareho ng sa mga nagreinkarnasyon mula sa mga diyablo. Ang kanilang mga saloobin sa pagsisinungaling at ang mga pamamaraang ginagamit nila sa pagsisinungaling ay magkaiba rin. Kapag nalantad ang mga kasinungalingang sinabi ng mga diyablo, kahit pa, dahil wala nang pagpipilian, ay aminin nila sa panlabas na nagsinungaling sila, pakiramdam pa rin nila ay nasa katwiran sila. Iniisip nilang hindi ito malaking bagay. O kahit pa ipahayag nila ang kanilang paninindigan at aminin sa harap ng lahat na mali ang kanilang pagsisinungaling, sa likod ng mga eksena ay nagsisinungaling at nanlilinlang pa rin sila nang ganoon din, nang hindi nagbabago ni katiting. Sadyang hindi nila itinuturing ang pagsisinungaling bilang isang buktot na bagay o isang negatibong bagay. Ito ang sandata nila para manatiling buhay—paano nila ito isusuko? Ang mga taong likas nang sinungaling ay naniniwala, “Sa pamumuhay sa mundong ito ng mga tao, kung hindi magsisinungaling ang isang tao, kung magiging bukas sila at ilalantad ang lahat nang hayagan sa iba, at kung malalaman at maaarok ng iba ang lahat ng bagay, magkakaroon pa ba sila ng sariling pagkatao? Magkakaroon pa ba ng anumang kabuluhan ang buhay? Magkakaroon pa ba sila ng dignidad? Bukod pa rito, kung palaging magsasalita ng payak na katotohanan ang isang tao tungkol sa lahat ng bagay, magiging labis na nakakabugnot at walang kabuhay-buhay ang buhay! Kailangan lang talagang magsinungaling, may dahilan man o wala.” Mula sa anumang perspektiba, sinasadya man nila o hindi na magsinungaling, isa itong likas na pagbubunyag ng kanilang kalikasan. Sa madaling salita, ang likas na pagsisinungaling ay isang pangunahing katangian ng mga diyablo—tiyak at walang duda ito. Kung isasaalang-alang ito mula sa puntong ito lamang, talagang imposible para sa ganitong uri ng mga tao na tanggapin ang katotohanan at maging matatapat na tao; talagang hindi nila ito magagawa. Higit pa rito, nakakaramdam sila ng paghamak sa hinihingi ng Diyos na maging isang matapat na tao. Nahaharap man sila sa isang partikular na usapin o hindi, ang saloobin nila sa hinihingi ng Diyos sa mga tao na maging matapat ay palaging paghamak, panunuya, pagkasuklam, at pagkamuhi. Tinitingnan nila nang may paghamak ang hinihingi ng Diyos at ang prinsipyo ng sariling asal tungkol sa pagiging isang matapat na tao. Mula sa kaibuturan ng kanilang puso, sila ay tutol at hindi tumatanggap sa katotohanan; tahasan pa nga silang sumasalungat sa pagiging, at tumatangging maging, matatapat na tao.

Ang likas na pagsisinungaling ay isang napakalinaw na katangian sa mga nagreinkarnasyon mula sa mga diyablo. Hangga’t mayroon kang malapit na pakikipag-ugnayan sa kanila, hangga’t nakikipag-ugnayan, nakikipag-usap, at nakikisama ka sa kanila sa gawain o sa buhay, ang katangiang ito o ang tunay na mukha ng kanilang likas na pagsisinungaling ay unti-unting malalantad. Samakatwid, napakadaling kilatisin ang ganitong uri ng tao. Hindi mo kailangang tingnan ang mga iniisip at pananaw ng isang tao tungkol sa ibang mga tao, pangyayari, o bagay. Hangga’t natutuklasan mo na sila ay isang taong likas nang sinungaling, batay sa puntong ito lamang, masasabi mo nang may isandaang porsiyentong katiyakan na sila ay isang diyablo, hindi tao. Nagtatanong ang ilang tao, “Mayroon bang kahit isang porsiyentong posibilidad na ang isang taong likas nang sinungaling ay hindi isang diyablo at may pag-asa pa ring magtamo ng kaligtasan?” Sinasabi Ko sa iyo, talagang walang posibilidad. Sinumang likas na nagsisinungaling ay isandaang porsiyentong isang diyablo; wala kahit isang porsiyentong posibilidad na hindi. Nauunawaan ba? Sinasabi ng ilang tao, “Maaari kayang ang ilang tao ay likas na nagsisinungaling dahil sila ay labis na nagawang tiwali, sila ay masyadong naimpluwensiyahan ng masasamang kalakaran ng lipunan, at ang konsensiya at katwiran ng kanilang pagkatao ay natabunan, o sila ay ganap nang natulad sa mga diyablo, kaya naman sila ay likas na nagsisinungaling? Kung, pagkatapos ng isang panahon ng tulong at suporta mula sa mga kapatid, at pagkatapos na madiligan at mapakain ng mga salita ng Diyos, ang kanilang konsensiya ay unti-unting magigising at ang kanilang katwiran ay unti-unting manunumbalik, hindi ba’t magbabago sila at titigil sa likas na pagsisinungaling?” Sinasabi Ko sa iyo, walang gayong posibilidad, kahit isang-sa-sampung-milyong posibilidad. Samakatwid, sinumang likas na nagsisinungaling ay isang diyablo, talagang hindi tao, na walang kahit katiting na normal na pagkatao. Nauunawaan ba? (Nauunawaan.) Tiyak ito; walang mga eksepsiyon at walang mga espesyal na sitwasyon. Dapat ninyong makita nang malinaw ang tungkol sa usaping ito. Marahil ay nakikita mo ang isang tao na, kapag nangangasiwa ng isang usapin, ay nagsasabi ng isang bagay na hindi totoo sa mga walang pananampalataya—isang bagay na parang kasinungalingan—upang pangalagaan ang mga interes ng sambahayan ng Diyos at protektahan ang mga kapatid. Pagkatapos ay nagdududa ka tungkol sa usaping ito, iniisip, “Dati, akala ko ay isa siyang taong naghahangad sa katotohanan, kaya paano siya makapagsisinungaling tungkol sa gayon kalaking isyu? Kung kaya niyang magsinungaling tungkol sa malaking isyung ito, isa ba siyang diyablo? Ang paghahangad ba niya sa katotohanan ay paimbabaw lamang?” Tama ba ang ganitong paraan ng pag-unawa? (Hindi.) Ano ang mali rito? Paano dapat tingnan nang tama ang usaping ito? (Hindi nila nakilatis ang intensiyon sa likod ng mga kilos ng taong iyon o ang epektong nakamit. Kung may nagsabi ng isang bagay na hindi totoo, ngunit ginawa ito para makamit ang isang positibong epekto—upang pangalagaan ang mga interes ng sambahayan ng Diyos at protektahan ang mga kapatid—hindi ito pagsisinungaling; isa itong uri ng karunungan. Hindi nila nakilatis ang pagkakaiba sa pagitan ng pagsisinungaling at paggamit ng karunungan.) Dapat mong makita nang malinaw ang kalikasan ng pagsisinungaling. Tingnan mo kung sa anong prinsipyo nakabatay ang isang kasinungalingan at kung anong layunin ang nilalayon nitong makamit. Kung may nagsabi ng isang bagay na hindi totoo para makamit ang isang positibong epekto at itaguyod ang mga prinsipyo, hindi ito pagsisinungaling—ito ay karunungan. Dagdag pa rito, obserbahan mo kung sila ba ay isang taong likas na nagsisinungaling sa pang-araw-araw na buhay. Kung nagsinungaling lang sila sa isang pagkakataon, hindi mo matutukoy na sila ay isang sinungaling o na sila ay likas na nagsisinungaling, tama ba? (Oo.) Kung, sa isang malaking usapin, nagsabi sila ng isang bagay na hindi totoo para pangalagaan ang mga interes ng sambahayan ng Diyos, at tinukoy mo silang isang taong likas na nagsisinungaling, ito ay pagiging baluktot. Ang paglalarawan at pagtingin sa mga tao sa ganitong paraan ay hindi umaayon sa mga prinsipyo. Kung nagsinungaling sila sa isang pagkakataon para protektahan ang sarili nilang reputasyon at karangalan, ngunit sa pangkalahatan ay hindi nagsisinungaling sa karamihan ng mga usapin, at kahit pa magsinungaling sila, kaya nila itong itama pagkatapos, kung gayon, ang gayong tao ay hindi rin matutukoy na likas na nagsisinungaling. Tanging ang mga nagreinkarnasyon mula sa mga diyablo ang likas na nagsisinungaling. Sinasabi ng ilang tao, “Sinasabi mong sila ay likas na nagsisinungaling, ngunit kung minsan ay nagsasabi rin sila ng totoo. Halimbawa, may binili silang isang bagay, at nang may nagtanong ng presyo, sinabi nila ito nang totoo; hindi sila nagsinungaling tungkol doon. Paano mo nasasabing sila ay likas na nagsisinungaling?” Kapag hindi nasasangkot ang pribadong buhay, mga interes, katayuan, o reputasyon, hindi nila kailangang magsinungaling. Nakakapagod din para sa kanila ang pagsisinungaling, kaya para makaiwas sa abala, hindi sila nagsisinungaling tungkol sa maliliit na bagay. Gayumpaman, dahil lang sa hindi sila nagsinungaling sa isang pagkakataon o hindi sila nagsisinungaling tungkol sa maliliit na bagay ay hindi nangangahulugang hindi sila likas na nagsisinungaling. Kailangan mo lang obserbahan kung nagsisinungaling ba sila kapag nakikipag-usap sa iba, naglalarawan o nagsasalaysay ng malalaking pangyayari, kapag nasasangkot ang sarili nilang mga interes, kasikatan at pakinabang, katayuan, kinabukasan, o mga responsabilidad, o kapag nasasangkot ang sarili nilang mga pananaw. Sa gayong sitwasyon, obserbahan mo kung gaano karami ang kawalan ng katotohanan sa kanilang mga salita, gaano ito katotoo, at gaano kapani-paniwala. Kung ang kanilang mga salita ay naglalaman ng labis na kawalan ng katotohanan, na halos ginagawang puti ang itim, nag-iimbento ng mga bagay mula sa wala, ibinabaling ang sisi sa iba; kung ibinibintang nila sa iba ang masasamang bagay na ginawa nila, at inaangkin ang mabubuting bagay na ginawa ng iba; kung nagkamali sila sa isang usapin at dapat managot, ngunit nangatwiran sila para makalusot, ganap na tinatakasan ang kanilang responsabilidad at ipinapasa ito sa iba; kung hindi nila ginawa nang maayos ang kanilang gawain, o hindi nagbayad ng halaga o tumupad sa kanilang responsabilidad, o hindi nila ito ginawa dahil natakot sila sa panganib, at nagsinungaling sila, nagbibigay ng isang medyo makatwirang dahilan para itago ang katotohanan at absuweltuhin ang kanilang sarili sa responsabilidad—hindi ba’t mga kasinungalingan ang mga ito? (Oo.) Ang mga ito ay pawang mga kasinungalingan. Ito ang likas na pagsisinungaling. Ibig sabihin, sa tuwing nasasangkot sa mga usapin ang kanilang mga pansariling interes, mga responsabilidad, reputasyon, katayuan, at iba pa, nagsisinungaling sila sa lahat ng iyon. Halimbawa, may isang taong bumili ng isang silya para sa isang pamilyang nagpapatuloy sa kanilang bahay na nagkakahalaga ng pitumpung yuan. Nang iulat ang gastos pagkabalik, naisip niya, “Labis na nakakapagod ang biyaheng ito, at hindi maaaring nagpabalik-balik ako para sa wala. Kailangan kong kumita ng tatlumpung yuan kahit papaano. Ang tatlumpung ito ay para sa pagtatrabaho, para sa pag-aasikaso ng ipinagawa.” Kaya, sinabi niyang ang silya ay nagkakahalaga ng isandaang yuan. Kita ninyo, nagsinungaling siya, hindi ba? Bakit siya nagsinungaling? (Gusto niyang makinabang nang kaunti.) Gusto niyang kumita nang kaunti. Sabihin nating gumagampan sila ng tungkulin kasama ang mga kapatid, at nang makita na nagkakasundo ang dalawang tao, naisip niya, “Walang nakikipagkaibigan sa akin, mababa ang tingin sa akin ng lahat, at wala akong nakakasundo. Hayaan ninyong gumawa ako ng isyu sa pagitan ninyong dalawa at maghasik ng kaunting alitan sa inyong relasyon.” Kaya, sinabi niya sa isang tao, “Sinabi ni Ganoon-at-ganito na sa tingin mo ay may mataas kang pinag-aralan, at na kung ganoon kataas ang pinag-aralan mo, bakit hindi ka makapagsulat ng mga artikulo?” Pagkatapos ay pumunta siya sa isa pang tao at sinabi, “Sinabi ni Ganoon-at-ganito na bagama’t matangkad ka, hindi maayos ang proporsiyon ng iyong katawan, at ang iyong pang-itaas at pang-ibabang katawan ay wala sa proporsiyon.” Sa iilang salitang ito, naghasik siya ng alitan sa pagitan ng dalawa. Kapag muling nagkita ang dalawa, naaalala ang mga salitang mapanghati, hindi na maganda ang tingin nila sa isa’t isa at naaasiwa sila sa isa’t isa. Anong pakinabang ang nakuha ng nag-udyok? Sa panlabas, tila wala siyang nakamit, ngunit ang makita ang dalawa na magkalayo at masira ang kanilang relasyon ay nagpapadama sa kanya ng kaginhawahan sa loob at hindi na siya nagseselos. Naniniwala siya kung gayon na nakalamang siya. Samakatwid, nagsisinungaling pa nga siya sa usaping ito. Maaaring sabihin ng isang tao, “Hindi ba’t pamiminsala ito sa iba nang hindi nakikinabang ang sarili? Kung mag-uusap ang dalawang iyon, hindi ba’t malalaman nila na ikaw ang nag-udyok ng mga bagay-bagay sa pagitan nila? Hindi ba’t nagdulot ka ng sakuna sa iyong sarili?” May pakialam ba siya rito? Wala siyang pakialam. Hangga’t magkahiwalay ang dalawa, hindi na siya nagseselos at naniniwala siyang nakalamang siya. Hindi ba’t ito ay isang bagay na ginagawa ng mga diyablo? (Oo.) Ganito lang talaga kumilos ang mga diyablo.

Ang mga nagreinkarnasyon mula sa mga diyablo ay maaaring magsalita nang totoo tungkol sa maliliit at di-gaanong mahalagang bagay, ngunit hindi ito nangangahulugang wala silang kalikasang sinungaling. Sa lahat ng usapin, mahalaga man o hindi gaanong kapansin-pansin, hangga’t naniniwala silang nasasangkot ang kanilang imahe, hangga’t hindi sila komportable, o gusto nilang makakuha ng ilang pakinabang o makamit ang isang layunin—hangga’t mayroon silang intensiyon at gustong kumilos—ang kanilang pamamaraan ay tiyak na ang paggamit ng mga kasinungalingan para maisakatuparan ito. Ito ang likas na pagsisinungaling. Marahil ay hindi sila nagsisinungaling pagdating sa mga usapin ng pagkain, pananamit, o tirahan; karaniwan, hindi sila mag-aabalang pagurin ang kanilang isip para magsinungaling para sa maliliit na bagay. Bukod pa rito, sa kanilang paningin, ang ilang tao ay sadyang hindi nila kapareho ang antas o kategorya, hindi man lang nila pinapansin ang mga ito, at wala silang nakukuhang anumang pakiramdam ng tagumpay mula sa paglalaro o pagmamanipula sa mga ito, kaya wala silang interes na gumawa ng anuman laban sa mga ito. Kung kikilos sila laban sa isang tao, dapat ay isang taong itinuturing nilang kapareho nila ng antas, isang taong puwede nilang makalaro, at kanilang karibal—saka lang nila kikilalanin ang taong iyon. Isa pa itong katangian ng mga diyablo. Kung ikaw ay isang ordinaryong tao, iniisip nilang kulang ka sa talino, na wala kang kakayahan o hindi ka karapat-dapat na makipaglaro sa kanila, at sa tingin nila ay hindi ito kawili-wili, kaya binabalewala ka nila. Ang mga diyablo ay mapili kung sino ang kanilang paglalaruan. Kapag namumuhay sila sa tabi mo, marahil ay hindi mo sila kailanman nakikitang magsinungaling o hindi mo kailanman napapansin na sinasadya nilang magsinungaling tungkol sa anumang bagay, ngunit hangga’t sila ay mga diyablo, tiyak na magsisinungaling sila; ito ang likas na kalikasan ng mga diyablo. Kung hindi sila nagsisinungaling sa iyo, maaaring dahil hindi ka nila itinuturing na karapat-dapat. Iniisip nila, “Hmp! Ni hindi ako mag-aabala na magsinungaling sa iyo, pero natatakot ka pang paglalaruan kita. Sino ka ba? Akala mo ba ay kung sino ka?” Sadyang wala kang halaga sa kanila; huwag mo nang asahang magsisinungaling sila sa iyo, dahil hindi man lang sila mag-aabala na kausapin ka. Ito ay tulad ng kapag tinanong mo ang isang taong magulo ang isip tungkol sa relasyon niya sa isang tao, at sinabi niya, “Hindi ko sila kalebel. Mas mahusay ang kakayahan niya kaysa sa akin, matalino siya. Ako ay isang hamak na tao, hindi kasingrangal niya. Ayaw niyang makipag-ugnayan sa akin.” Kahit ang mga taong magulo ang isip ay ganito ang nararamdaman. Ngayon, tingnan natin kung sino ang gustong paglaruan ng mga diyablo, sino ang gusto nilang kalabanin, sino ang gusto nilang iligaw, samantalahin, at manipulahin. Hindi ba’t mayroon din silang mga pamantayan at isang partikular na saklaw? (Oo.) Kapag pumipili sila ng isang grupo ng mga tao, ang mga taong iyon ay dapat iyong mga nakikibahagi sa mga laro ng isipan at mga nanlalansi tulad nila. Tanging kapag nakikipag-ugnayan sa gayong mga tao sila nakakaramdam ng saya at nakikita nilang nakakatuwa ito, at saka lang sila makakakuha ng kaunting pakiramdam ng tagumpay mula sa kanilang mga laro. Samakatwid, pagdating sa mga nagreinkarnasyon mula sa mga diyablo, dapat matalos ng isang tao ang kanilang katangian at diwa ng likas na pagsisinungaling. Dahil lang sa hindi sila nagsinungaling sa iyo ay hindi nangangahulugang hindi sila nagsisinungaling, at hindi ito nangangahulugang wala silang kalikasang sinungaling. Kung hindi naging malapit ang pakikisama nila sa iyo, at hindi ka man lang nila kinikilala, at iniisip lang nila na ikaw ay isang ordinaryong mananampalataya, na hindi ka isang taong may mataas na pinag-aralan—isang maybahay o isang magsasaka lamang—at wala silang anumang pagpapahalaga sa iyo, iisipin nilang ang pagsisinungaling sa iyo ay mangangahulugan ng pagpapababa sa kanilang sarili, na mangangahulugan ito ng pagsasayang ng kanilang pag-iisip, at hindi man lang sila mag-aabalang magsinungaling sa iyo. Kung gayon, paano mo matatalos ang ganitong uri ng tao? Dahil sila ay mga diyablong likas na nagsisinungaling, mabubunyag ang kanilang kalikasan sa ibang mga angkop na sitwasyon kahit na hindi ito nabunyag sa isang ito. Dahil lang sa hindi sila nagsinungaling sa iyo ay hindi nangangahulugang hindi sila magsisinungaling. Hangga’t taglay nila ang diwa ng isang diyablo, tiyak na malalantad ang kanilang kalikasang sinungaling; hindi ito maaaring manatiling nakatago. Itago man nila ito nang mabuti o hindi, gaano man karami nito ang malantad, hangga’t mayroon silang kalikasang sinungaling, at madalas silang magsinungaling, kung gayon, sila ay mga diyablo; talagang hindi sila mga tao. Ang mga tunay na tao ay hindi madalas magsinungaling; ibig sabihin, ang mga nagreinkarnasyon mula sa mga tao ay hindi madalas magsinungaling. Bakit Ko sinasabing hindi sila madalas magsinungaling? Dahil sa sandaling magsinungaling sila, sinasaway at inaakusahan sila ng kanilang konsensiya. Kung magsabi sila ng isang malaking kasinungalingan na humantong sa mga kahihinatnan, masusuklam sila sa kanilang sarili habambuhay; magsisimula silang makaramdam ng pagkasuklam sa pagsisinungaling sa kanilang puso at hindi na magsisinungaling tungkol sa mga hindi kinakailangang bagay. Kaya, paunti nang paunti ang kanilang pagsisinungaling. Dahil sinasaway sila ng kanilang konsensiya, pipigilan nila ang kanilang sarili para mas kakaunting katulad na pagkakamali ang magawa nila, na sa huli ay aabot sa punto na hindi na nila ito ginagawa. Ito ay isang bagay na kayang makamit ng mga tao. Ngunit hindi ito kayang makamit ng mga diyablo. Pagkatapos nilang magsinungaling, wala silang nararamdamang pananaway, kaya kapag gusto nilang magsinungaling, walang mga pumipigil; walang makakapigil sa kanila—walang kapaligiran ang makakapigil sa kanila, ni sinumang taong may posisyon o katayuan, at ang katotohanan, siyempre, ay wala ring kapangyarihang pumipigil sa kanila. Ang paglalantad sa kanila ng ibang tao ay imposibleng makapigil sa kanila, lalo na ang katotohanan, na para sa kanila ay tekstong nakasulat lang sa papel, mga doktrina at regulasyon lamang, at talagang hindi sila mapipigilan nito. Kung walang mga pumipigil, ang pagsisinungaling nila ang kanilang likas na pagbubunyag; anumang oras, saanmang lugar, maaari silang magsabi ng iba’t ibang kasinungalingan kung kinakailangan. Ito ang kanilang kalikasan; hindi ito kailanman magbabago sa anumang oras. Kung gayon, paano matatalos ng isang tao ang kanilang kalikasan? Tingnan mo kung paano sila tinatasa ng mga nasa paligid nila. Kung sinasabi ng mga taong pamilyar sa kanila, “Ang taong iyan ay likas na nagsisinungaling, lahat ng lumalabas sa bibig niya ay kasinungalingan, nagsisinungaling siya nang hindi namumula ang mukha o hindi man lang kinakabog ang dibdib, at kaya niyang magsinungaling tungkol sa kahit ano; walang sinumang nangangahas na maniwala sa kahit isang salitang sinasabi niya,” kung gayon ay matutukoy na sila ay mga diyablo, hindi mga tao. Ngayong napakarami Ko nang nasabi, matatalos na ba ninyo ang katangiang ito ng likas na pagsisinungaling sa mga nagreinkarnasyon mula sa mga diyablo at matiyak ang presensiya nito sa kanila? Sa lahat ng oras, ang panuntunang ito, ang kongklusyong ito—“Ang mga taong likas na nagsisinungaling ay katumbas ng mga diyablo”—ay nananatiling hindi nagbabago. Nauunawaan ba? (Nauunawaan.)

Malinaw bang napagbahaginan ang unang katangian ng mga nagreinkarnasyon mula sa mga diyablo—ang likas na pagsisinungaling? (Oo, malinaw.) Ang nilalamang ito ay dapat madaling tanggapin at maunawaan. Bakit? Dahil madalas ninyong nakikita ang ganitong uri ng tao sa inyong pang-araw-araw na buhay; iyon nga lang, dati, itinuturing ninyo ang kanilang mga pagpapamalas ng pagsisinungaling bilang mga normal na pagbubunyag ng katiwalian. Ngayon, sa pamamagitan ng pagbabahaginan, nalaman ninyo kung bakit hindi kailanman nagbabago ang kanilang kalikasang sinungaling at mga pagpapamalas ng pagsisinungaling—lumalabas na ito ay itinatakda ng kanilang katangian, kaya hindi makapagbago ang ganitong uri ng tao. Ano ang dapat gawin kapag nakakatagpo ng gayong mga tao sa hinaharap? (Hindi na kailangang makipagbahaginan o tumulong sa gayong mga tao. Kung sila ay mga superbisor, dapat silang tanggalin. Kung nagpakita na sila ng ilang pagpapamalas ng masasamang gawa at nagsimula nang gambalain at guluhin ang gawin ng iglesia, dapat silang alisin kung kinakailangan, at hindi pahintulutang manatili sa iglesia nang kahit isang araw pa.) Ang mga diyablo ay likas na nagsisinungaling; tiyak na hindi sila makapagbabago. Gayumpaman, mayroong isang uri ng diyablo na may ilang kaloob o kalakasan sa mga partikular na larangan. Kung handa silang magserbisyo, maaari silang gamitin para sa serbisyo. Ginagamit ng Diyos ang lahat ng bagay para magserbisyo sa Kanyang gawain; ang malaking pulang dragon ay isang gayong gamit-panserbisyo at hambingan. Para magtrabaho sa sambahayan ng Diyos, kailangang magkaroon ng karunungan; isa rin itong prinsipyo. Kung ang mga nagreinkarnasyon mula sa mga diyablo ay handa o angkop na magserbisyo, gamitin sila para sa serbisyo. Kung hindi man lang sila makapagserbisyo, o mas nakakapinsala kaysa nakakatulong ang kanilang serbisyo at nagdudulot ng labis na kapahamakan, at walang nakukuhang positibong epekto ang sambahayan ng Diyos mula sa paggamit sa kanila kundi kailangan pa silang alalahanin, kung gayon ay hindi sila angkop para magserbisyo, kaya dapat bawiin ang kanilang karapatang magserbisyo. Angkop bang gawin ito? (Oo, ang paggawa nito ay may prinsipyo.) Dapat silang pakitunguhan ayon sa mga prinsipyo. Isang pamamaraan ang pagkilatis, ngunit pagdating sa kung paano sila pakikitunguhan, dapat kayong magkaroon ng karunungan at mga prinsipyo, at gawin ito batay sa aktuwal na sitwasyon. Ang layunin ng pagbabahaginan sa mga usaping ito ay para magkaroon ka ng pagkilatis, para malaman nang malinaw kung ano ang mga diwa ng iba’t ibang uri ng mga tao, at sa pamamagitan ng diwa ng isang tao, matukoy kung kaya ba niyang tanggapin ang katotohanan at magtamo ng kaligtasan. Gayumpaman, hindi ito para ilapat mo ang iisang paraan sa lahat, pinapangasiwaan ang lahat ng mga inilarawan bilang mga diyablo sa pamamagitan ng pag-aalis sa kanila. Sa halip, ito ay para epektibo mong magamit ang mga diyablo para sa serbisyo ayon sa mga prinsipyo at sa mga pangangailangan ng gawain ng sambahayan ng Diyos. Ipagpalagay na sinasabi ng ilang diyablo, “Dahil nakikita ninyong ako ay isang diyablo, gusto ninyo akong gamitin para sa serbisyo. Kung hindi ako makapagtatamo ng kaligtasan, hindi ako magseserbisyo!” Ano ang dapat gawin sa sitwasyong ito? (Kung ayaw nilang magserbisyo, hayaan silang umalis.) Kung ayaw man lang nilang magserbisyo, hayaan silang umalis kaagad. Sinasabi ng ilang diyablo, “Gusto ninyo akong gamitin para sa serbisyo? Hinding-hindi! Hindi ako magseserbisyo para sa inyo! Wala akong gagawing masama, iraraos ko nalang ang mga bagay sa sambahayan ng Diyos. Kapag oras nang magtrabaho, magiging pabasta-basta lang ako, iraraos ko lang ang gawain; hindi ko ito gagawin nang buong-puso para sa iyo!” Ano ang dapat gawin kapag natuklasan ang gayong mga tao? (Dapat silang alisin.) Sa sandaling malinaw na matukoy ang isang diyablo, alisin lang siya kaagad; huwag maawa. Kung ang ilang diyablo ay maayos ang pag-uugali, at alam nilang sila ay likas na nagsisinungaling at mga diyablo, at na hindi sila maaaring maging matatapat na tao at hindi makapagtatamo ng kaligtasan dahil idinidikta ito ng kanilang kalikasan, ngunit pagkatapos makinig sa katotohanan sa loob ng napakaraming taon, gusto rin nilang sumunod sa Diyos at sa huli ay magkamit ng mga pagpapala, at ginagawa nila ang anumang ipinagagawa sa kanila ng sambahayan ng Diyos—kung ang gayong mga tao ay hindi nagdudulot ng mga kaguluhan at mayroong angkop na gawain para sa kanila, maaari silang bigyan ng pagkakataong magserbisyo. Pagdating sa tungkuling ibinigay ng Lumikha, lahat ng nilikha, anuman ang uri ng kategoryang kinabibilangan nila, ay dapat ituring ito bilang sarili nilang tungkulin; ito ay isang tungkuling hindi matatalikuran. Kahit pa ang isang tao ay isang diyablo at isang Satanas, kung kusang-loob silang magseserbisyo para sa Diyos, hindi sila tatratuhin ng Diyos nang hindi patas; ito ang prinsipyo ng Diyos sa Kanyang pagtrato sa lahat ng nilikha. Kung itinuturing mo ang iyong sarili na isang nilikha, at anuman ang iyong katangian, handa kang sambahin ang Lumikha, handang magpasailalim sa kapamahalaan ng Lumikha, at tuparin ang iyong tungkulin bilang isang nilikha, at handa kang magserbisyo kahit na walang mabuting kalalabasan o destinasyon para sa iyo sa huli, ito ay pinahihintulutan din. Hindi ito tinatanggihan ng Diyos; binibigyan ng Diyos ang mga tao ng pagkakataong magserbisyo. Nakasalalay lang ito sa kung paano hinaharap ng mga tao ang usaping ito. Sinasabi ng ilang tao, “Dahil hindi maganda ang likas kong katangian, at walang pag-asa na magtamo ako ng kaligtasan anuman ang tungkuling gawin ko, hindi na ako gagawa ng tungkulin, hindi na ako magseserbisyo! Gusto ninyo akong gamitin para sa serbisyo, at sa huli, kayo ay magkakamit ng mga pagpapala at makakapasok sa kaharian ng langit, ngunit walang magiging bahagi para sa akin, kaya hindi na ako mananampalataya!” Napakainam niyan. Kung gustong umalis ng mga diyablo, hayaan silang umalis. Kung hindi sila aalis, ang pagpapaalis sa kanila ay ganap na umaayon sa mga prinsipyo. Sinasabi ng ilang diyablo, “Hindi ko maikakaila na likas akong nagsisinungaling, nagsisinungaling ako sa lahat, kahit sa Diyos. Ngunit, gamitin man ako ng sambahayan ng Diyos para magserbisyo, o gumanap bilang isang hambingan—paano man ako tratuhin, kahit pa hindi ako tratuhin bilang tao, wala akong mga reklamo. Ano pa bang magagawa ko na isa akong diyablo, hindi ba? Anumang serbisyo ang ipagawa sa akin, anumang pagsisikap ang ipagawa sa akin, handa akong gawin ito.” Dapat bang tanggapin ang gayong mga tao? (Oo.) Ayon sa prinsipyo, maaari din silang tanggapin. Hangga’t mayroong katiting na pag-asa para sa kanilang kaligtasan, dapat silang tanggapin. Hindi alintana kung inaamin man nilang sila ay mga diyablo, kahit papaano ay mayroon silang kaunting pagkakilala sa sarili, handa silang magserbisyo, at may kaunting pagpapasakop; sapat na iyon para matugunan ang mga kondisyon para sa pagtanggap. Tungkol naman sa kung kaya ba nilang gawin ang kanilang tungkulin sa paraang pasok sa pamantayan, titingnan pa iyon, tama ba? (Oo.) Sa madaling salita, anuman ang uri ng isang tao, kahit pa nakilatis na ang kanyang katangian, dapat pa ring kumilos ayon sa mga prinsipyo sa pagtrato sa taong iyon. Siyempre, hindi lang iisa ang prinsipyo rito—hindi sa lahat ng diyablo ay dapat tanggihan at paalisin, na lahat ng diyablo ay dapat ihagis sa impiyerno; hindi iyon ang tanging prinsipyo. Ang Diyos ay may kataas-taasang kapangyarihan sa lahat ng bagay at ginagamit ang lahat ng bagay para magserbisyo. Kung aling mga bagay ang maaaring magserbisyo, kung anong serbisyo ang ginagawa ng aling mga bagay at kung paano nagseserbisyo ang mga ito, kung sa aling yugto nagseserbisyo ang mga ito, kung gaano katagal nagseserbisyo ang mga ito, kung gaano karaming serbisyo ang ginagawa ng mga ito, kung sa anong mga pagkakataon hindi na ginagamit ang mga ito, at kung sa anong mga pagkakataon maaaring patuloy na gamitin ang mga ito—mayroong mga prinsipyo para sa lahat ng ito, at mayroong karunungan ng Diyos sa lahat ng ito. Hindi maaaring harapin ng mga tao ang usaping ito nang mainitin ang ulo; dapat nilang hanapin ang mga prinsipyo. Kung naniniwala ang lahat na ang pagkilos sa isang partikular na paraan ay tama at umaayon sa mga prinsipyo, kung gayon ay kumilos sa paraang iyon; kumilos sa anumang paraan na nararapat. Ang paglabag sa mga prinsipyo, ang pikit-mata at walang batayang pagtrato sa isang tao batay sa pansamantalang galit, ay isang saloobin ng hindi pagiging mahigpit sa katotohanan at sa mga salita ng Diyos; sa mahigpit na pananalita, isa rin itong pagpapamalas ng kawalan ng may-takot-sa-Diyos na puso, kaya talagang huwag kumilos sa ganitong paraan. Iyan na sa pangkalahatan ang mapagbabahaginan tungkol sa unang katangian ng mga nagreinkarnasyon mula sa mga diyablo—ang likas na pagsisinungaling; malinaw nang naipaliwanag ang mga prinsipyo sa lahat ng aspekto.

Ang ikalawang katangian ng mga nagreinkarnasyon mula sa mga diyablo ay ang “paglihis.” Dahil isa itong katangian, hindi ito isang pansamantalang pagpapamalas, kundi isang bagay na madalas na naibubunyag mula sa kanilang kalikasan, at lubos nitong kinakatawan ang kanilang mga kaisipan at pananaw, at ang kanilang mga disposisyon at diwa. Kaya, ano ang mga partikular na pagpapamalas ng katangian ng “paglihis” ng mga taong diyablo? Ano ang paglihis? Sa anong salita madalas na ipinapares ang paglihis? (Kabuktutan.) Ano pa? (Lihis na kalikasan.) Lihis na kalikasan, buktot na pagnanasa. Anong iba pang mga pagpapamalas ang lihis? Pagiging tuso at hindi normal, tama ba? (Oo.) Bukod sa pagiging tuso at hindi normal, ano pa? (Pati na rin ang pagiging labis na mapagkalkula at hindi maarok, pagiging beteranong tagapagpakana, na nagbibigay ng pakiramdam na medyo di-maarok.) Sa esensiya, kasama ang lahat ng ito. Pagiging tuso, lihim na mapanira, madaya, mapagkalkula at hindi maarok, at pagiging beteranong tagapagpakana—lahat ng ito ay mga partikular na pagpapamalas at katangian ng paglihis. Kung gayon, sa anong mga bagay ipinapamalas ng mga diyablo ang mga katangiang ito? Sa diwa, bukod sa naiisip ng mga tao—ang pagiging tuso, lihim na mapanira, madaya, at iba pa, na may kaugnayan sa disposisyon o ipinapamalas sa mga paraan ng pag-asal at pagharap sa mga bagay-bagay—ano ang isa pang uri ng paglihis? Ito ay ang buktot na pagnanasa ng mga tao; ang ganitong uri ng paglihis ay dapat tawaging kahalayan. Dahil ginamit na ang salitang “paglihis,” hindi natin pinag-uusapan ang mga normal na pangangailangang pisyolohikal o reaksiyon ng laman, kundi kahalayan—ito ay tinatawag ding paglihis. Ang pagiging tuso, lihim na mapanira, at iba pa, na binanggit kanina ay may kaugnayan sa disposisyon; ang kahalayan ay paglihis na may kaugnayan sa laman. Hindi ba’t napakaangkop ng salitang “kahalayan”? (Oo.) Narito ang isa pang termino na mas angkop pa—pagiging seksuwal na mapang-akit. Madalas sabihin ng mga walang pananampalataya na ang isang tao ay lihim na puno ng pagnanasa, isang hitad; lahat ng terminong ito ay tumutukoy sa aspekto ng buktot na pagnanasa. Bukod sa kahalayan at pagiging seksuwal na mapang-akit, mayroon pa bang iba? (Isa ba rito ang pagiging mababang-uri?) Hindi; iba ang pagiging mababang-uri sa kahalayan. Ang pagiging mababang-uri ay may kaugnayan sa dignidad at integridad ng isang tao, samantalang ang kahalayan at pagiging seksuwal na mapang-akit ay pangunahing may kaugnayan sa mga isyu ng asal ng isang tao sa pakikipag-ugnayan sa iba. Ang kakasabi lang natin ay dalawang aspekto ng paglihis: ang isa ay may kaugnayan sa disposisyon, ang isa naman ay may kaugnayan sa pagnanasa ng laman. May isa pang aspekto, iyon ay na ang ganitong uri ng tao ay madalas na nakakaranas ng mga guni-guning naririnig at iba pang guni-guning pandama—palagi silang may ilang hindi normal na pagpapamalas. Halimbawa, madalas nilang sabihin, “Ibinunyag sa akin ng Diyos na sa ikaanim ng umaga ngayon ay dapat akong pumunta sa silangan; isang potensyal na tatanggap ng ebanghelyo roon ang gustong makipagkita sa akin.” “Kagabi ay nanaginip ako; marahil ay may dalawang kapatid na pupunta sa bahay ko ngayon.” Madalas silang magkaroon ng mga guni-guning naririnig at nadarama, palagi silang namumuhay batay sa mga penomena tulad ng mga di-pangkaraniwang panaginip, mga pangitain, o biglaang pagsulpot ng mga salita, at kapag may nangyaring hindi karaniwan, kumikilos sila sa paraang hindi normal—sila ay partikular na sukdulan. Minsan ay bumabangon sila nang alas-tres o alas-kuwatro ng umaga para manalangin at magbasa ng mga salita ng Diyos; minsan naman sa gabi kapag nagpapahinga na ang lahat, nananatili silang gising sa kalahati ng gabi, ipinagpipilitang magbasa ng mga salita ng Diyos o matuto ng mga himno. Natutulog sila kapag kumakain o nagtatrabaho ang iba, at nagiging masigla kapag nagpapahinga ang iba; palagi silang hindi normal, palaging naiiba sa mga normal na tao. Maituturing din ba itong isang pagpapamalas ng paglihis? (Oo.) Mayroon bang angkop na salita para ilarawan ang abnormalidad na ito? Ipagpalay na ang isang tao ay mukhang normal sa panlabas, ngunit palagi niyang ginagawa at inaarok ang mga bagay sa isang partikular na baluktot at sukdulang paraan; paano ka man makipagbahaginan sa kanila, hindi nila maintindihan. Minsan ay nakakaranas sila ng mga guni-guning naririnig at nadarama; sa ibang mga pagkakataon, bagama’t walang malinaw na boses o pahayag, mayroon silang mga kakatwang kaisipan sa kanilang kalooban na nagsasabi sa kanilang gawin ito o iyon. Ngunit anuman ang gawin nila, wala itong kinalaman sa katotohanan, at hindi man lang ito umaabot sa pagsunod sa mga regulasyon. Wala kayong maisip na angkop na salita para ilarawan ang ganitong uri ng tao, hindi ba? (Oo, wala po.) Sa tingin ba ninyo ay angkop ang salitang “kakaiba”? Ang kanilang panlabas na pag-uugali ay tila partikular na kakatwa at hindi normal, at palagi silang pabagu-bago ang kilos at magugulatin. Ngunit kung kokondenahin mo sila, wala kang maituturong anumang malalaking problema na mayroon sila, at kung ituturing mo sila bilang isang mabuting tao, tila medyo kakatwa pa rin sila—medyo hindi mo sila matalos. Kapag paminsan-minsan mo lang silang naririnig na magsalita, tila maayos naman sila, ngunit kung palihim mo silang oobserbahan, matutuklasan mo na ang kanilang mga kilos ay napakakakatwa, punong-puno ng anomalya. Hindi ito isang magandang senyales; hindi mo masasabi kung ano ang maaari nilang gawin. Kalaunan, natuklasan na kaya nilang magsalita sa ibang mga wika habang nananalangin; karaniwan, palagi rin nilang kinakausap ang kanilang sarili, na para bang nakikipag-usap sila sa isang tao, tumatawa pa nga habang ginagawa ito, na mukhang nakakapangilabot. Isa rin itong pagpapamalas ng paglihis. Gamitin muna natin ang salitang “kakaiba” para ilarawan ang aspektong ito. Sa madaling salita, naibuod na natin ang mga pagpapamalas ng paglihis ng mga taong diyablo. May tatlong aspekto sa kabuuan: Ang isa ay ang buktot na pagnanasa ng laman; ang isa ay ang palaging pagkakaroon ng ilang hindi normal na pagpapamalas, pagiging partikular na kakaiba; at ang isa pang aspekto ay may kaugnayan sa disposisyon—ang pagiging napakatuso. Ang pagiging tuso ay nangangahulugan na ang ganitong uri ng tao ay taksil at tuso sa isang partikular na antas, hindi maarok ng mga ordinaryong tao. Kapag nakikisalamuha ang mga tao sa ganitong uri ng tao, madalas silang makaramdam ng pag-aalala, pagkabalisa, at takot; madalas silang matakot na sa huli ay ipagkakanulo sila ng mga ito at nagpapaloko pa rin sa kanila—natatakot silang mahulog sa mga patibong ng mga ito. Ang ganitong uri ng tao ay partikular na lihim na mapanira at madaya. Maaari silang magsalita sa iyong harapan sa isang napakagalang at pinong paraan, ngunit sa iyong likuran, nagpapakana sila laban sa iyo, matagal ka na nilang kinakalaban nang hindi mo nalalaman. Kapag natuklasan mo ito, pagpapawisan ka nang malamig, iisipin mo, “Mabuti na lang, pinrotektahan ako ng Diyos! Kung hindi ako nanampalataya sa Diyos, napahamak na sana ako sa kanila; baka nawala pa nga ang buhay ko!” Ito ang kabuktutan ng ganitong uri ng diyablo. Bakit Ko sinasabi na ang gayong mga tao ay lihis? Tunay na hindi madaling sabihin batay sa kung ano ang kanilang panlabas na anyo; dapat kayong magsimula sa mga bagay na binabalak nilang gawin at sa mga salitang ibinubunyag nila araw-araw—sapat na ito para malinaw mong makita ang lihis na diwa at kalikasan ng ganitong uri ng tao.

Ano ang pinag-iisipan ng mga nagreinkarnasyon mula sa mga diyablo araw-araw? Halimbawa, ipagpalagay na isang sister ang naiangat para maging isang lider. Pagkatapos ay pagbubulay-bulayan nila, “Naiangat ang babaeng iyon para maging lider sa ganoong kabatang edad. Paano siya naging mas mahusay kaysa sa akin? Dati ay minamaliit ko siya, hindi ako kailanman nagpalakas sa kanya, o nakipag-ugnayan nang maayos sa kanya. Ngayon ay isa na siyang lider, ang direktang nakatataas sa akin, kaya dapat akong magpalakas sa kanya. Kailangan kong tingnan kung kailangan niya ng tulong sa kanyang pang-araw-araw na buhay, o sa materyal o espirituwal na paraan. Kung hindi siya malilinlang niyon, kung hindi ko makukuha ang kanyang loob, susubukan ko ang iba pang malumanay na paraan—magsasabi ako ng ilang malumanay na salita, ilang salita ng pagpapasakop, ilang salitang mapanuyo sa kanyang harapan. Kailangan ko munang tingnan kung anong paraan ang uubra sa kanya. Nadadala ba siya sa pagpapalakas, o sa mga taktika ng masasamang tao na parang mga tampalasan? Mahilig ba siya sa pagkain o sa kasiyahan? Mahilig ba siya sa mga damit o alahas? Ano ang gusto niya? Dapat ko siyang kilatisin, dapat akong mapalapit sa kanya, magpalakas sa kanya, makipag-ugnayan nang maayos sa kanya, at subukang tantyahin siya.” Sinuman ang maging lider, pinagbubulayan nila kung paano mapapalapit sa lider na iyon at makikipag-ugnayan nang maayos dito. Dati, noong hindi pa lider ang sister na ito, mapanlaban sila sa anumang sinasabi nito. Halimbawa, kung sinabi nito, “Magtipon tayo minsan sa isang linggo mula ngayon,” pagkatapos itong marinig, pagbubulayan nila, “Ang ibang mga iglesia ay nagtitipon dalawang beses sa isang linggo, pero tayo ay magtitipon nang minsan. Bakit naman kami susunod sa sinasabi mo? Sino ka ba sa tingin mo?” Ngayon na lider na ang sister na ito, iba na ang reaksiyon nila kapag nagsasalita ito; hindi na sila nagsasalita ng mga salita ng pagtutol tulad ng dati, sa halip ay sinasabi nila, “Ang sinasabi ng sister na iyon ay ang katotohanan!” Sa panlabas, kumikilos sila nang napakamapagpasakop, na para bang sila ay isang taong kayang sumunod, ngunit sa kalooban nila ay sinasabi nila, “Ano ba ang alam mo? Ilang araw ka pa lang namang lider! Dati ay ako ang gumagawa ng gawaing ito, ngunit ngayon ay lider ka na. Sige, ang lider ang may huling salita. Sasang-ayon muna ako sa iyo, ngunit kung paano ako kikilos sa iyong likuran ay desisyon ko na. Paglalaruan lang kita!” Ang ilang tao ay nahahalal bilang mga lider, at kapag tinanong, “Ang paghahalal ba ng mga lider sa inyong iglesia ay isinagawa ayon sa mga prinsipyo?” pagbubulayan nila, “Kung isinagawa ito ayon sa mga prinsipyo, maaari pa rin ba akong maging lider? Ngunit hindi ko masasabi sa iyo ang katotohanan.” Kaya sinasabi nila, “Isinagawa ito ayon sa mga prinsipyo. Dalawang termino na akong naglingkod bilang lider ng iglesia. Sa simula ay ayaw ko na itong gawin muli; natakot ako na tututol ang mga kapatid kung magiging lider uli ako, kaya binawi ko ang aking kandidatura. Ngunit sa huli, pinili pa rin ako ng mga kapatid, kaya ginagawa ko ito nang labag sa aking loob. Kapag mayroon nang bagong kandidato para sa pagiging lider, bababa ako sa puwesto.” Maganda itong pakinggan, ngunit talaga bang nilalayon nilang gawin iyon? Wala silang anumang intensyong gawin ito. Pinagsusunalingan at pinaglalaruan ka lang nila, sinasabi lamang ang mga bagay na magandang pakinggan, na nakapagbibigay-kasiyahan sa iyo, na kayang manlinlang at manlihis sa iyo. Pagdating sa mga nakatataas na lider, pinagbubulayan nila kung paano magpapalakas sa mga ito at kukuhain ang loob ng mga ito, at kung paano ililigaw ang mga ito, para pahalagahan at iangat sila ng mga lider na ito. Kung hindi sila maiangat, pinagbubulayan naman nila kung paano maitatago sa mga lider ang mga kapintasan, paglihis, at pagkakamaling idinulot nila noon habang gumagawa, pati na rin ang mga pagsalangsang at mapanlinlang na pag-uugaling ginawa nila nang palihim para hindi malaman ng mga lider ang tungkol sa mga ito, kung paano sila makakalusot sa mga bagay na ito nang hindi nananagot. Ang mga ito ba ay mga pagpapamalas na dapat taglayin ng pagkatao? Positibo ba ang mga ito o negatibo? (Negatibo.) Hanggang sa anong antas negatibo ang mga ito? Hanggang sa antas na bago pa man may sumubaybay o mag-inspeksiyon sa kanilang gawain, napaghandaan na nila ang mga bagay na ito sa kanilang isipan, matagal na silang handa sa isip—matagal nang puno ng mga bagay na ito ang kanilang isipan. Sabihin ninyo sa Akin, hindi ba’t mapanlinlang ito? (Oo.) Ang ganitong uri ng tao ay tusong nagsasalita para bumagay sa kanilang kausap, nagsasabi ng iba’t ibang bagay sa iba’t ibang lider. Kung babae ang lider, pinupuri nila ito bilang isang diyosa; kung lalaki ang lider, pinupuri nila ito bilang isang guwapong lalaki, isang matipunong lalaki. Hindi ba’t mapanlinlang ito? (Oo.) Isa itong pangunahing katangian ng paglihis. Ang kanilang saloobin at mga pagpapamalas sa mga lider ay ganito—napakatuso at napakamapanlinlang. Ang kanilang panloob na mundo ay lubhang masalimuot; napakaraming kaisipan ang nagsisiksikan doon, ngunit wala ni isa sa mga ito ang positibo. Hindi nila pinagbubulayan ang pagkatao, ang katothtohanan, o ang tamang landas; ang tanging pinagbubulayan nila ay kung paano magpalakas sa mga lider at kuhain ang loob ng mga ito, kung paano pananatilihin ang sarili nilang katayuan, kung paano makakalusot sa mga bagay-bagay, kung paano magpapatuloy sa pagpapalipas-lipas ng araw, kung paano magpapatuloy sa pagiging palamunin ng iglesia, kumakain at umiinom nang walang anumang isinusukli nang hindi natutuklasan, nang hindi nananagot. Sa kanilang isipan, tanging ang mga isyung ito ang kanilang pinaplano, binabalak, at iniisip; gumagamit sila ng lahat ng uri ng panlalansi, at hindi kailanman nakakaramdam ng anumang panunumbat o pag-uusig ang kanilang konsensiya. Kapag dumarating sila sa isang grupo ng mga tao, sinusuri nila ang mga ito sa pamamagitan ng kanilang mga mata: “Walang kabatiran ang iilang maybahay na iyon; imposibleng magkaroon sila ng anumang pagkilatis sa akin. Hindi nila matatalos ang mga panlalansing ginagawa ko. Kahit pa kaya nila, hindi nila ako mapapabagsak. Hindi makakagawa ng malalaking alon ang mga dilis; hindi sila magiging problema. Hindi na kailangang kilalanin sila. Para naman sa iilang natitira, ang isa ay lider ng iglesia, ang isa pa ay isang matandang sister na maraming taon nang nananampalataya sa Diyos, at ang isa pa ay isang nakababatang sister na nag-aral diumano ng sikolohiya sa unibersidad. Ang iilang ito ay medyo banta sa akin. Sino ang dapat kong harapin muna? Sino ang dapat kong samahan at kunin ang loob muna? Paano ako magiging isa sa kanila? Paano ako magkakaroon ng katanyagan? Sino ang magiging katulong ko, at sino ang magiging kalaban ko? Sino ang dapat kong kaibiganin, sino ang dapat kong iwasan, at kanino ako dapat maging mapagbantay? Ang mga bagay na ito ay nangangailangan ng pangmatagalang pagpaplano; kailangan kong pag-isipan ang mga ito.” Pagkatapos mag-obserba sa loob ng ilang araw, natutukoy nila kung sino ang dapat nilang samahan at kasabwatin, kung sino ang maaaring akitin at samantalahin, kung sino ang bumubuo sa kanilang kalabang puwersa, at kung sino ang nakakaunawa sa katotohanan at nagtataguyod ng mga prinsipyo at dapat bantayan—nalalaman nila ang lahat ng bagay na ito. Pinagbubulayan nila sa kanilang puso, “Dapat akong maging mapagbantay laban sa mga may pagkilatis sa akin. Hindi ko maaaring pasamain ang loob nila, ni hindi ako dapat mapalapit sa kanila. Dapat ko silang lubos na iwasan, kundi ay baka ako magkamali at matalos nila ako. Kapag nariyan sila, hinding-hindi ako dapat magsalita nang walang ingat, kundi ay baka makahanap sila ng magagamit laban sa akin para ilantad at himayin ako sa iglesia. Kung magkakaroon ng pagkilatis ang mga kapatid, aalisin nila ako. Hindi puwede iyon!” Araw-araw, ang mga bagay na ito lamang ang iniisip nila. Kung sino ang lalabanan at kung paano lalaban para magkamit ng katanyagan at magmukhang magaling, kung sino ang uugnayan para magkaroon sila ng mga kalamangan nang hindi nagdurusa ng mga kawalan, kung paano makakabawi sa mga kawalang pinagdusahan nila sa ilang partikular na bagay—ang mga bagay na ito lamang ang pinagbubulayan nila buong araw. Maaari pa nga silang gumugol ng kalahating araw sa pag-iisip sa kung paano sila tiningnan ng isang tao: “Kahapon, napakatalas ng tingin sa akin ni Ganito-at-ganyan. Ano ang ibig sabihin niyon? May pagkilatis ba sila sa akin? Hindi ito magandang senyales. Anong problema ko ang nakita nila? Kailangan kong mag-ingat sa mga susunod na araw, at huwag hayaang may magpahalata. Isa pa, kailangan kong matutong bumasa ng mga bagay mula sa mga tingin ng iba, at hindi ako dapat maging pabaya. Kumikibot ang talukap ng aking mata nitong nakaraang dalawang araw; tila may masamang mangyayari. Dapat akong mag-ingat, sana talaga ay walang mangyaring masama; baka maalis ako kung hindi ako mag-iingat.” Walang mga problemang makikita mula sa labas sa kung paano sila nakikisalamuha sa mga tao. Ang kanilang mga pagkain, pagtulog, at gawain ay tila pawang normal. Ngunit ang nasa kanilang puso at isipan ay hindi normal. Ano ang mga pagpapamalas ng abnormalidad na ito? Ito ay na ang mga bagay na iniisip nila ay pawang labis na tuso, hindi kayang maarok ng iba.

Ang mga nagreinkarnasyon mula sa mga diyablo ay namumuhay nang labis na hindi marangal. Ang lahat ng bagay sa kanilang mga isipan ay maaari lamang pagbulayan, kalkulahin, planuhin, at paghandaan sa madidilim na sulok. Ang kanilang mga puso ay ganap na puno ng mga bagay tulad ng pag-aagawan para sa katanyagan at pakinabang, pagpapakana, paghahambing, paninibugho, pakikipagtunggali, paghihiganti, at iba pa. Hindi nila kailanman hinahanap ang katotohanan kahit katiting. Anumang bagay ang kanilang hinaharap, hindi nila ito inilalatag para pagbahaginan at pagpasyahan sa isang hayagan at tapat na paraan; sa halip, palihim silang naghahanap ng iilang tao at kasama ang mga ito gumagawa ng desisyon. May ilang ganitong uri ng tao sa bawat iglesia. Sila ay matipid magsalita at hindi nagpapakita ng emosyon; anuman ang kanilang makaharap, pinipili nilang manahimik at hindi kailanman kaagad na ipinapahayag ang kanilang paninindigan. Sa panlabas, magalang silang magsalita sa mga tao, ngunit hindi sila kailanman nagsasabi ng katotohanan o nagbubunyag kung ano talaga ang nasa kanilang puso; wala silang anumang taos-pusong salita para sa sinuman. Halimbawa, may ilang tao na hindi kailanman nagbubunyag ng kanilang kaloob-loobang mga iniisip sinuman ang kanilang nakakaugnayan; maging ang kanilang pinakamalalapit na miyembro ng pamilya ay hindi alam kung ano ang iniisip nila araw-araw. Maging ang kanilang pamilya ay hindi sila nauunawaan, lalo na ang mga tagalabas. Kahit pa ikaw ang kanilang matalik na kaibigan, isang kaibigan mula pagkabata, isang matagal nang kaibigan, o isang mabuting kasamahan sa trabaho, hindi mo pa rin alam kung ano ang kanilang kinakalkula; walang sinuman ang makakaarok sa kanila. Paano man sila magsalita o kumilos, walang sinuman ang makakatalos sa kanila. Ngunit paminsan-minsan, maaari silang makapagbitiw ng ilang salita: “Mas mahusay sa akin si Ganito at ganyan, ano naman ngayon! Isang araw ay malalampasan ko sila, tingnan mo lang!” May mas malalim na kahulugan sa likod ng mga salitang ito na “tingnan mo lang”; nangangahulugan ito na sila ay nagmumuni-muni at nagbubulay-bulaysa kanilang puso at isipan araw-araw. Sa panlabas, mukha silang kalmado at payapa, ngunit sa loob ng kanilang puso, mayroong nagngangalit na bagyo at kaguluhan. Ano ang mga bagay na iniisip nila? Kung ang mga ito ay mga hayagan at tapat na bagay, mga positibong bagay tulad ng tamang landas sa buhay, pagsasagawa ng katotohanan, pagkilos ayon sa konsensiya, kung paano umasal, kung paano mahalin ang Diyos, at kung paano gampanan ang kanilang tungkulin nang deboto—kung madalas nilang iniisip, hinahanap, pinagbubulayan, sinusuri, at sinusubukang unawain ang mga bagay na ito sa kanilang puso, kung gayon ang kanilang kalooban ay magiging labis na kalmado at magtataglay ng kapayapaan at kagalakan, at mamumuhay sila nang higit at higit na normal, hindi sa paraang tuso. Ang mga taong namumuhay sa mga positibong kalagayang ito ay, paminsan-minsan, magkakaroon ng espirituwal na pag-uugnayan at pakikipag-usap sa mga nasa paligid nila at sa mga medyo malapit sa kanila. Ngunit ang pinagbubulayan at iniisip ng mga diyablo sa kanilang mga puso ay pawang mga bagay na tuso. Ang katusuhan ay tumutukoy sa mga bagay na hindi nahahawakan na hindi kayang makita ng mga normal na tao, mga bagay na medyo abnormal, mga bagay na nakatago sa madidilim na sulok na mahirap matuklasan at mapansin ng mga tao, mga bagay na hindi kailangan ng mga normal na tao. Ang madidilim na sulok na ito ay ang mga panloob na mundo ng mga diyablo. Ang kanilang puso ay puno ng mga bagay na ito na tuso. Araw-araw, inihahambing nila ang sarili sa iba, nakikipagtunggali sa iba, gumagamit ng mga pakana at panlalansi sa iba, nag-aagawan para sa katayuan, reputasyon, at huling salita; ang mga bagay na ito lamang ang iniisip nila. Kung tatanungin mo sila kung mayroon na silang landas ngayon para sa pagiging isang matapat na tao, hindi ka nila kakausapin, hindi ka nila papansinin, at ayaw nilang banggitin ito. Ito ay dahil ang kanilang mga puso ay puno ng mga negatibo at tusong bagay na ito; ang mga bagay na ito lamang ang iniisip nila. Kapag paminsan-minsan ay kailangan nilang mag-isip nang kaunti tungkol sa mga isyung may kaugnayan sa mga teknikal o propesyonal na aspekto, ginagawa lamang nila ito nang pansamantala, dahil sa mga pangangailangan ng kanilang gawain o buhay. Sa sandaling matapos ang kanilang gawain sa aspektong ito, agad silang nagsisimulang mag-isip muli tungkol sa mga bagay na iyon na tuso, nagbubulay-bulay, “Kaninong mga kaloob ang mas dakila kaysa sa akin? Sa anong aspekto ako mas malakas kaysa sa kanila, sa anong aspekto sila mas mababa sa akin? Hindi ba’t tila sinadya akong maliitin ni Ganito-at-ganyan noong huli siyang nakipag-usap sa akin? Tila matagal nang hindi normal na nakikipag-usap ang dalawang taong iyon—ano ang nangyari sa kanila? Kung may lumitaw na hidwaan o problema sa pagitan nila, makakakuha ba ako ng ilang pakinabang mula rito? Ang isa sa kanila ay kapaki-pakinabang sa akin at makakatulong sa akin, at gusto ko talagang makisama sa taong iyon, ngunit hindi niya ako kailanman kinikilala. Kung may hidwaan sa pagitan nilang dalawa, maaari ko bang samantalahin ang pagkakataong ito at gamitin ang magandang oportunidad na ito para makapagtatag ng ugnayan sa taong iyon?” Ang lahat ng kanilang pinagbubulayan at iniisip sa kanilang puso ay walang kinalaman sa mga positibong bagay, at walang kinalaman sa pananampalataya sa Diyos at paghahangad sa katotohanan. Nakakatakot ba ang ganitong uri ng tao? (Oo.) Kung makikisalamuha ka sa kanila, katumbas ito ng pakikisalamuha sa isang diyablo. Hindi ka nagpapakana laban sa kanila, ngunit nagpapakana sila laban sa iyo at inoobserbahan ka araw-araw, pinagbubulayan ka at pinag-aaralan ka kapag nakatalikod ka: “Ano ang ibig nilang sabihin doon? Nakatuon ba iyon sa akin? Paano ako sasagot para hindi nila ako matalos? Paano ako sasagot sa paraang makikinabang ako? Kung hindi ako sasagot, iisipin ba nilang hangal ako, madaling apihin, o na hindi ako tunay na nananampalataya sa Diyos? Iisipin kaya nila iyon? Kailangan kong alamin ang totoong iniisip nila.” Kapag palagi kang namumuhay sa gitna ng kanilang mga pakana, komportable ba ang iyong puso? (Hindi.) Para kang may katabing hindi nakikitang demonyo; hindi ka makakaramdam ng kapayapaan o kagalakan. Kapag nakikisalamuha ka sa kanila, iisa lang ang iyong nararamdaman: isang palagiang pakiramdam ng pagkabalisa. Ang pagkabalisa na ito ay labis na normal, dahil ang intuwisyon o kutob ng mga normal na tao ay nagpaparamdam sa kanila ng pagkabalisa sa mga diyablo, sa mga abnormal na nilalang na nasa paligid nila. Kahit pa hindi mo sila gaanong kilala, at hindi mo maipaliwanag kung ano talaga ang mali, palagi kang nakakaramdam ng pagkabalisa kapag kasama mo sila, na para bang may masamang mangyayari. Sapat na ito para patunayan na may masama silang hangarin, na nagpapakana sila laban sa iyo, at may masasamang balak sa iyo. Namumuhay ka sa ilalim ng kanilang mga mapanubaybay na mata, at pinag-aaralan ka nila araw-araw—ito ay nagpaparamdam sa iyo ng higit na pagkabalisa kaysa kapag may katabi kang tigre o leon sa iyong tabi. Kung ang tigre o leon ay pinalaki mo, kahit pa ito ay isang mabangis na hayop, hindi ka kailanman makakaramdam ng pagkabalisa. Ngunit kung may diyablo sa tabi mo, dahil mayroon silang isang lihis na kalikasang diwa, nakakaramdam ka ng pagkabalisa. Ang pagkabalisa na ito ay isang pakiramdam sa espiritu; ito ay sanhi ng isang diyablong kumikilos. Marahil ang diyablo ay hindi sadyang naglalayong lubhang saktan ka sa anumang antas, ngunit ang kanyang palagiang pagpapakana laban sa iyo at pantitiktik sa iyo ay magpapabalisa sa iyong espiritu. Kung may diyablo sa tabi mo, hinding-hindi ka mamumuhay nang may kapayapaan at kagalakan, maliban kung hindi siya isang diyablo, o mayroon kang sapat na tayog at sapat na pananalig sa Diyos, o mayroon kang katotohanan bilang iyong buhay—maliban kung natutugunan ang isa sa mga kondisyong ito, kung saan hindi siya magdudulot ng anumang banta sa iyo o magkakaroon ng anumang epekto sa iyo, at hindi ka makakaramdam ng pagkabalisa. Kung walang natutugunan sa mga kondisyong ito, kapag palagi kang tinitiktikan ng isang diyablo, makakaramdam ka ng pagkabalisa. Hanggang sa anong antas ito unti-unting hahantong? Makakaramdam ka ng pagkasuklam sa kanya at magiging mapagbantay ka laban sa kanya, mababagabag ka sa iyong kalooban, at mahihirapan ka, malilimitahan, at magagapos sa maraming bagay. Kung siya ay nasa malapit, kapag gumagawa ka ng mga bagay o nagsasalita, palagi mong kailangang isaalang-alang ang tingin sa kanyang mga mata, ang kanilang kilos, o ang kanyang mga opinyon. Maaari mo pa ngang palaging subukang alamin, “Ano kaya ang iisipin niya sa akin? Bakit hindi ko siya matalos? Bakit pakiramdam ko ay mapagkalkula siya at hindi maarok? Bakit tila hindi ngiti ng pagsang-ayon ang ngiting iyon? Bakit ako labis na natatakot? Bakit labis akong naiimpluwensiyahan niya?” Kung hindi mo nauunawaan ang katotohanan, at wala kang pagkilatis, pagkatapos makisalamuha sa ganitong uri ng tao sa loob ng isang panahon, natural kang maiimpluwensiyahan niya at hahantong ka sa gayong kalagayan, na labis na nakakatakot.

Batay sa kung ano ang natural nilang ibinubunyag sa kanilang pang-araw-araw na buhay at kung ano ang iniisip nila sa kanilang puso, ang mga nagreinkarnasyon mula sa mga diyablo ay maaaring ilarawan bilang mayroong isang lihis na diwa. Kung hindi ka pa nagkaroon ng mas malalim at mas malapit na pakikipag-ugnayan sa kanila, marahil ay hindi mo nauunawaan ang kanilang mga panloob na mundo, ngunit ang pinakadirekta at pinakaprangkang paraan para makilatis ang ganitong uri ng tao ay isang katangian sa kanilang panlabas na anyo: Madalas nilang ibunyag ang isang buktot na tingin sa kanilang mga mata at isang tusong ngiti. Ang buktot na tingin na iyon ay nangangahulugan ng isang pabagu-bagong tingin, isang tingin na hindi gaanong malinis at malinaw, o hindi gaanong tapat at taos-puso, kundi sa halip ay tila hindi maarok. Nararamdaman mo na mayroong natatagong kahulugan sa tingin na ito, ngunit sadyang hindi nila sasabihin sa iyo kung ano ito. Dagdag pa rito, sa pamamagitan ng banayad na pagpapahiwatig ng mga bagay kapag sila ay nagsasalita, ginigiya ka nilang mag-isip-isip, gumagamit ng mga salita para magpahiwatig ng mga bagay at magdulot sa iyo na magkamali ng akala na nag-iisip sila sa isang partikular na paraan, ngunit ang totoo, isa lamang itong panglihis ng atensiyon. Ang naaarok mo ay hindi talaga ang kanilang tunay na kahulugan; gusto ka lang nilang paglaruan at tuyain. Wala kang mahanap na anumang sinseridad sa kanilang tingin; ang tingin na ito ay pabagu-bago at palibut-libot, mayroong isang malabo at mailap na pakiramdam dito. Sa sandaling makita mo ang tingin sa kanilang mga mata, biglang sumusulpot ang pagdududa sa iyong puso, at naghihinala ka na mali ang iyong sinabi o ginawa. Kung hindi mo makikita ang tingin sa kanilang mga mata, nararamdaman mo na tama ang iyong opinyon, na dalisay ang iyong sariling pag-arok, na ang mga bagay na ito ay naaayon sa mga katotohanang prinsipyo, at na dapat kang kumilos sa isang partikular na paraan, at mayroon kang matatag na pananalig na gawin ito. Ngunit sa sandaling magtama ang inyong mga mata o titigan ka nila ng buktot na tingin na iyon, hindi mo namamalayang bigla kang kikilabutan. Bagama’t walang tahasang salitang binibigkas, ang buktot na tingin na iyon sa kanilang mata ay nagbibigay sa iyo ng isang sikolohikal na mungkahi, inililigaw ka nito, na nagiging sanhi upang agad mong pagdudahan ang iyong sarili: “May nasabi ba akong mali? May nagawa ba akong mali? Saan ako nagkamali?” Ang usapin at prinsipyo na pinag-uusapan ay malinaw na napakalinaw at hindi mapag-aalinlanganan, at tiyak ka na dapat itong gawin sa ganoong paraan at na ito ay tama, ngunit pagkatapos magtama ang inyong mga mata, sa halip ay nagiging mapag-alinlangan ka. Ang ganitong uri ng tingin ay ang tingin ng isang diyablo. Ito ay isang aspekto: Ang buktot na tingin nila ay nagdudulot sa iyo na mag-alinlangan. Ang isa pang aspekto ay na minsan, mayroong isang partikular na kahulugan sa loob ng buktot na tingin na iyon—paghamak. Ikaw ay bata pa, mababaw ang karanasan, kulang sa karanasan sa buhay, at maaaring mayroon pa ngang ilang depekto sa pagkatao, kaya kapag nagtama ang inyong mga mata, agad kang nawawalan ng tiwala sa sarili, pinanghihinaan ka ng loob, at agad mong pinagdududahan ang iyong sarili, pakiramdam mo ay napakaliit mo, pakiramdam mo ay mas mababa ka kaysa sa kanila, at nanghihina ka sa kanilang harapan. Ito ang tingin ng isang diyablo. Ang buktot na tingin na ito ay gumugulo minsan sa isipan ng mga tao, minsan ay gumagambala sa tiwala sa sarili ng mga tao, at minsan ay nagpaparamdam din sa mga tao na maging negatibo at manlumo.

Pagdating sa pagkilatis sa mga nagreinkarnasyon mula sa mga diyablo, kung wala ka pang karanasan sa pagkilatis sa kanila sa pamamagitan ng pagmamasid sa tingin ng kanilang mga mata, tingnan mo kung ano ang iniisip nila sa araw-araw, kung ano ang paksa kapag nakikipag-usap sila sa mga tao araw-araw, at kung mayroon bang normal na komunikasyon. Kung walang normal na komunikasyon, at hindi sila nauunawaan ng karamihan ng mga tao, at ang prinsipyo nila sa pakikisalamuha sa karamihan ng tao ay ang manatiling tikom ang bibig, at kahit ang mga pinakamalapit sa kanila ay hindi alam kung ano ang iniisip nila araw-araw, at hindi madaling maarok ang kanilang mga eksaktong kaisipan at pananaw o matanto kung ano talaga ang iniisip nila, kung gayon ay malinaw na ang gayong mga tao ay talagang mapagkalkula at hindi maarok. Ang pananahimik nila ay hindi nangangahulugang wala silang mga kaisipan at pananaw; sa katunayan, ang tunay nilang mga iniisip ay nakatago sa kanilang isipan, hindi lang nila sinasabi ang mga ito. Kung hindi nila sinasabi ang mga ito, paano mo matutuklasan na sila ay tuso? Mayroon silang isang uri ng tusong ngiti; madalas silang magpakita ng huwad na ngiti. Kapag kaharap ka nila, nagpapakita sila ng huwad na ngiti, ngunit kapag tumalikod na sila, nagiging walang ekspresyon ang mukha nila, walang anumang ngiti. Ang ganitong uri ng tao ay nakakatakot, nakakakilabot; isa silang diyablo. Nauunawaan ba? (Nauunawaan.) Halimbawa, ipagpalagay na may tinatalakay ka sa kanila. Pagkatapos mong sabihin ang iyong pananaw, hindi nila ipinapahayag ang kanilang paninindigan, kundi nagpapakita sila ng isang tusong ngiti. Alam mo ba kung ano ang ibig sabihin ng isang tusong ngiti? Nangangahulugan ito na hindi mo alam kung ang ngiting ito ay pagsang-ayon o pagtutol, at hindi mo alam kung talaga bang nauunawaan nila ang ibig mong sabihin. Nagbibigay lang sila ng isang “heh heh” na tawa. Tungkol sa sinabi mo, hindi nila sinasabing tama ito o mali ito, hindi nila sinasabing nauunawaan nila ito o hindi nila nauunawaan, kaya hindi mo maarok kung ano talaga ang ibig sabihin ng tawang ito. Tumugon nga sila sa iyo, ngunit ang tugon na ito ay kapareho lang ng walang tugon. Kung hindi sila tumugon, iisipin mong marahil ay hindi nila naunawaan; sa halip, ang pagtugon nila sa ganitong paraan ay nagdudulot sa iyo ng pagkalito. Hindi mo alam kung ang tawang ito ay nangangahulugan ng panunuya, paghamak, pangungutya, o pagsang-ayon at pag-apruba. Kung hihingin mo ang kanilang pananaw, muli silang tatawa ng “heh heh,” sasabihing, “Sige, sige,” at pagkatapos magsalita, biglang magdidilim ang kanilang ekspresyon. Sa paraang hindi mo namamalayan, nagdudulot ito ng matinding panggigipit sa iyo. Kung mababa ang iyong tayog, at wala kang tunay na paninindigan, o mga tamang kaisipan at pananaw, maaari kang masindak sa kanila. Iyon ang dahilan kung bakit tinatawag na tusong ngiti ang ngiti nilang ito—ang pagiging mapanlinlang at tuso ay tinatawag na katusuhan. Hindi nila basta-basta inilalantad ang kanilang mga pananaw. Naniniwala sila na ang pagsasabi ng isang salita ay masyadong kaunti, ang dalawang salita ay masyadong marami, at na sa sandaling malinaw na naipahayag ang isang pananaw o tumutukoy ito sa isang partikular na bagay, isa itong kabiguan, isang pagkakamali. Kaya ang pinakamainam na paraan para sa kanila ay ang ngumiti at hayaan kang mag-isip-isip—maaari mong isipin ang anumang kahulugang gusto mo, maaari kang mag-isip sa anumang paraang gusto mo, ngunit kahit papaano ay nararamdaman mong hindi sila mapanlaban sa iyo, at sa gayon ay nakakamit nila ang kanilang layon. Pagmasdan ninyo ang matatandang tusong iyon na nagpapakana at sukdulang mapanlinlang, at ang mga taong iyon na lihim na mapanira at tuso, at gumagamit ng malulupit na taktika: Hindi sila gaanong nagsasalita, ni walang gaanong ekspresyon ang kanilang mukha, ngunit ang tingin sa kanilang mga mata at ang kanilang mga ngiti ay lihis. Ang mga normal na tiwaling tao at iyong mga nagreinkarnasyon mula sa mga hayop ay pawang tumatakas mula sa mga nagreinkarnasyon mula sa mga diyablo; ayaw nilang makisalamuha sa gayong mga tao, at ang makasama ang gayong mga tao ay nakakatakot para sa kanila, kinikilabutan sila. Bakit sila kinikilabutan? Dahil ang gayong mga tao ay hindi tao, sila ay mga diyablo, at kayang gawin ng mga diyablo ang kahit ano. Kapag ang mga normal na tao ay nakikisalamuha sa isang tao, hindi sila nagdudulot ng kilabot sa taong iyon. Ang mga normal na tao ay may konsensiya at katwiran, kumikilos sila nang may pagtitimpi at pagpipigil, at mayroon silang mga pinakapangunahing pamantayan. Sa pinakamalala, kapag galit sila, maaari ka nilang murahin nang kaunti, at magsabi ng ilang hindi magagandang salita na medyo makakasakit sa iyong pagpapahalaga sa sarili. Ngunit iba ang mga diyablo; hindi ka nila minumura o hindi nila sinasaktan ang iyong pagpapahalaha sa sarili, ngunit pinipinsala ka nila. Kapag nakatalikod ka, pinagbubulayan nila kung paano ka ililigaw; gumagawa sila ng isang hukay at pinatatalon ka roon. Pagkatapos mong tumalon, pinapanood ka nila mula sa itaas, nagagalak sa iyong kasawian, habang nagkukunwari ding isang mabuting tao, sinasabi, “Ililigtas kita! Paano ka nahulog diyan? Akala ko alam ng karamihan na may hukay rito.” Gusto pa nilang gumanap bilang mabuting tao, pinapaniwala ka sa pagpapanggap nila. Hindi ba’t nakakatakot ang ganitong uri ng tao? Sila ang gumawa ng hukay na iyon, at isinadya nila iyon para sa iyo; kung hindi ka tatalon doon, sino pa? Pagkatapos mong tumalon sa hukay, iuunat nila ang isang kamay para iligtas ka, at habang inililigtas ka, sasabihin nila, “Bakit ka tumalon?” Habang nagagalak sa iyong kasawian, idinudulot din nila na hindi mo mapagtanto na sila ang gumawa ng hukay. Malinaw na sila ang puminsala sa iyo, ngunit pinaparamdam pa nila sa iyo na dapat kang magkaroon ng malaking pasasalamat sa kanila. Hindi ba’t ito ay paglihis? (Oo.) Ito ay sukdulang paglihis!

May isang bagay na madalas gawin ng mga nagreinkarnasyon mula sa mga diyablo, na nakita na ng lahat: Pinakamagaling ang mga diyablo sa pagsasabi ng magagandang pakinggan na salita para kunin ang loob ng mga tao. Halimbawa, kapag nakita ka ng gayong tao na nagtatrabaho, nagtatago siya sa loob at nagmamasid. Kapag natapos mo na ang gawain, lalabas siya at sasabihin, “Aba, nagtatrabaho ka pala! Bakit hindi mo ako sinabihan? Tinulungan sana kita at nakibahagi sana ako sa pasanin mo. Kung nakakapagod ito, maaari natin itong gawin nang magkasama. Sa susunod na magtatrabaho ka, sabihan mo lang ako—maliit na bagay lang naman ito. Huwag kang mahiyang humingi ng tulong sa akin!” Kapag narinig mo ito, gagaan ang pakiramdam mo, at iisipin mong bagama’t hindi siya tumulong, mayroon siyang intensyong gawin iyon, at sapat na ang mga salita niya. Nililinlang ka nila gamit ang kanilang magagandang pakinggan na salita. Kita mo, talagang nagagawa nilang sabihin ang gayong mga bagay, at hindi sila nakakaramdam ng kahihiyan sa pagsasabi ng mga iyon. Kaya paano mo malalaman na hindi totoo ang mga salita nila? Sa susunod na matapos mo ang iyong mga gampanin, darating sila at muling magsasabi ng magagandang pakinggan na salita: “Bakit hindi mo ako sinabihan na nagtatrabaho ka? Palagi mo na lang akong hindi tinatawag para tumulong; talagang itinuturing mo akong ibang tao. Bakit ba napaka-pormal mo sa akin?” Pagkatapos itong mangyari nang dalawa o tatlong beses, malalaman mo na sa totoo lang ay ayaw ka nilang tulungan sa gawain, at na nagsasabi lang sila ng ilang magandang pakinggan na salita para linlangin ka at kunin ang loob mo. Kapag mayroon talagang isang bagay na nangangailangan ng tulong nila, hindi na sila mahagilap. Anong uri ng tao ito? Isa itong diyablo, tiyak na hindi isang tao. Ang mga nagreinkarnasyon mula sa mga diyablo ay magsasabi ng magagandang pakinggan na salita sa sinumang makasalamuha nila para linlangin ang mga ito at makamit ang sarili nilang mga layunin. Puno sila ng mga tusong pakana; hindi sila mga tao, kundi mga diyablo. Mayroon bang anumang halaga sa pakikisalamuha sa mga taong tulad nito? Hindi mo nga sila dapat pansinin. Mayroon bang gayong mga tao sa iyong pang-araw-araw na buhay? (Mayroon.) Ganito ang pag-uugali ng gayong tao sa usaping ito, at sa iba pang mga usapin, ganoon din ang pag-uugali nila—palagi nilang nililinlang ang mga tao. Ganoon sila kalihis; hindi sila sinsero sa mga tao.

Kayong lahat ba ay medyo kayang kilatisin ang isang pagpapamalas ng “paglihis” na katangian ng mga nagreinkarnasyon mula sa mga diyablo—partikular na, ang katusuhan? (Oo.) Ang ganitong uri ng tao ay partikular na mapanlinlang, partikular na tuso, at partikular na lihim na mapanira at madaya. Kung itinuturing mo pa rin ang kanilang mga pagpapamalas bilang mga normal na pagbubunyag ng katiwalian at tinutulungan at sinusuportahan mo pa rin sila bilang mga kapatid, hindi ba’t isa itong pagpapamalas ng kahangalan? (Oo.) Hindi mo na dapat gawin ang mga kahangalang ito sa hinaharap; hindi sila tao, kundi mga diyablo, at hindi sila ang dapat mong tulungan at suportahan. Alam nila sa kanilang puso kung ano ang katotohanan, at na mabuting maging isang matapat na tao. Ngunit iba ang pagkaalam; wala silang gayong hinihingi para sa kanilang sarili at hindi nila kailanman isinasagawa ang pagiging isang matapat na tao. Hindi sa gusto nilang isagawa ito ngunit hindi nila kaya; sa halip, hindi nila kailanman nilalayong magsagawa sa ganitong paraan. Pag-isipan ito—ano ba ang kanilang binubuong pakana at plano sa kanilang puso? Walang ni isang bagay ang may kaugnayan sa mga positibong bagay, at walang ni isang kaisipan na may kaugnayan sa mga positibong kaisipan at pananaw. Wala silang intensyong isagawa ang katotohanan, ni hindi nila nilalayong tahakin ang tamang landas, kaya hindi nila kailanman hinahanap ang mga katotohanang prinsipyo sa kanilang puso, ni hindi nila hinahanap kung paano kumilos nang naaayon sa mga layunin ng Diyos. Hindi rin nila nilalayong tuparin ang tungkulin ng isang nilikha, o maging deboto at ialay ang kanilang katapatan. Ang lahat ng kinakalkula nila ay mga tusong pakana. Sinasabi ng ilang tao, “Ang kinakalkula nila ay isang usapin ng kanilang panloob na mundo—hindi ito madaling kilatisin. Paano malalaman ng iba kung ano ang iniisip nila kung hindi sila nagiging bukas at nakikipagbahaginan tungkol dito? Maayos naman ang kilos nila sa panlabas, at abala rin sila sa mga gampaning nasa kanilang harapan. Bakit mo sinasabi na sila ay tuso at inilalarawan mo sila bilang mga diyablo?” Sinasabi naman ng iba, “Nagpapakita lang sila ng kaunting buktot na tingin sa kanilang mga mata, ng kaunting tusong ngiti; hindi pa rin natin matalos ang iniisip nila sa kanilang panloob na mundo.” Kaya paano makikilatis ng isang tao na sila ay mga diyablo? Ang mga kaisipan ng isang tao ay hindi nahahawakan; kung hindi nila ipapahayag ang mga ito, hindi mo makikita o matutuklasan ang mga ito, at hindi mo sila makikilatis. Gayumpaman, anuman ang mga kaisipan at pananaw na mayroon ang isang tao, anuman ang inaasam o kinakalkula niya sa kanyang panloob na mundo, tiyak na kikilos siya para makamit ang kanyang mga layunin, kaya palagi siyang magkakaroon ng ilang bagay na isasabuhay niya, ilang pagpapamalas. Hangga’t namumuhay siya sa gitna ng mga tao, makikita o masasalamuha ng iba ang mga bagay na ginagawa niya. Maaaring hindi mo alam kung ano ang kanyang kinakalkula, binabalak, at pinaplano sa kaibuturan ng kanyang puso, ngunit ang mga bagay na kanyang binabalak, pinaplano, at kinakalkula ay ibubunyag at ipamamalas din nila balang-araw; gagawin nilang realidad ang mga ito, at gagawa sila ng ilang pagkilos sa gitna ng mga tao. Kapag nangyari ang mga bagay na ito sa mismong harapan mo, hindi mo ba sila makikita? Hindi mo ba makikilatis ang taong iyon? Sinasabi ng ilang tao, “Kahit na makita ko ang kanilang mga pagpapamalas, hindi ko pa rin alam kung paano kilatisin o ilarawan ang ganitong uri ng tao.” Madali lang iyan; ang ganitong uri ng tao ay may ilang katangian, at makikilatis mo sila sa pamamagitan ng mga katangiang ito. Ang unang katangian ay na palagi silang kumikilos ayon sa sarili nilang kalooban at hindi kailanman hinahanap ang mga katotohanang prinsipyo. Anuman ang gawin nila, pinaplano nila ito nang patiuna at kumikilos sila nang ganap na ayon sa sarili nilang mga plano, takbo ng pag-iisip, at intensyon, ganap na ayon sa sarili nilang kalooban. Hindi nila hinihingi ang opinyon ng lahat, at, siyempre, lalong hindi nila hinahanap ang mga katotohanang prinsipyo o kumikilos ayon sa mga pagsasaayos ng gawain. Kung makikita mo ang mga pagpapamalas na ito, hindi ba’t ganap nang nalalantad ang mga diyablo? (Oo.) Sinasabi ng ilang tao, “Marahil ay nauunawaan nila ang katotohanan at alam nila ang mga katotohanang prinsipyo, kaya alam nila kung ano ang gagawin nang hindi na nakikipag-usap sa iba.” Mali muli ang pahayag na ito; sumasalamin ito sa kawalan ng kakayahang matalos ang mga bagay-bagay. Para sa inyo, ang mga bagay na sinasabi at ginagawa ng mga diyablo ay isang serye ng mahihirap na hadlang. Hiningi man nila ang mga opinyon ng mga kapatid o hindi, dapat mong makita nang malinaw kung ang layunin, motibo, panimulang punto, at prinsipyo ng kanilang mga kilos ay para pangalagaan ang sarili nilang reputasyon, katayuan, at dangal, o para pangalagaan ang gawain ng iglesia, at kung ang panghuling epektong nakamit ay nangangalaga sa mga interes ng sambahayan ng Diyos, at kung nagdudulot ito ng mga kawalan, pinsala, at pananabotahe o mga pakinabang sa karamihan ng mga tao. Anuman ang gawin ng mga nagreinkarnasyon mula sa mga diyablo, palagi itong para pangalagaan ang sarili nilang mga interes; isa pa itong katangian ng mga nagreinkarnasyon mula sa mga diyablo. Sa kanilang mga mata, ang kanilang mga interes ay nakahihigit sa lahat ng iba pa, tulad lang ng isang mangangalakal na nagnenegosyo: ang mga interes ang pinakamahalaga. Kaninong mga interes ang pinakamahalaga? Ang sariling interes ng mga diyablo ang pinakamahalaga. Kung mapangangalagaan ng paggawa ng isang bagay ang kanilang mga interes, dangal, katayuan, reputasyon, o mga materyal na pag-aari at pera, hinding-hindi sila magpipigil, kundi isasakatuparan nila ito hanggang sa wakas, gagawin ito hanggang sa kadulu-duluhan. Kahit pa sumalungat ang mga nakatataas na lider o mga kapatid at hindi na ito maisulong pa, at mabigo sila, gagamit pa rin sila ng mga paligoy-ligoy na taktika, susubukan ang lahat ng paraan para alisin ang lahat ng kalaban at tanggalin ang lahat ng hadlang, para maipagpatuloy ang gusto nilang gawin. Hinding-hindi sila magpipigil; ang tanging pinangangalagaan nila ay ang sarili nilang mga interes. Ngayon, malinaw na ninyo itong makikita: Maging ito man ang mga plano, o ang mga paraan, o ang mga diskarte, o ang mga hakbang na kanilang pinapakana, pinaplano, at nililikha, ang mga bagay na ito ay pawang nakalkula na sa kanilang isipan; ang tanging iniisip nila ay mga interes, at ang kanilang isipan ay puno ng mga pag-iisip tungkol sa mga interes; kung sino ang gagamitin, kung kanino makikipaglapit, kung kanino lalayo, kung sino ang susuportahan, kung sino ang sasalungatin, kung sino ang tatanggalin—bumubuo sila ng estratehiya tungkol sa lahat ng bagay na ito ayon sa kanilang mga interes. Kung, sa paggawa ng gawain at paggampan ng kanilang tungkulin, ay umabot sila sa puntong ito, kung gayon sila ay mga anticristo, mga diyablong nagbubunyag ng kanilang tunay na pagkatao. Ang gayong mga tao ay sukdulang hindi maarok at mapagkalkula; pinagbubulayan nila ang mga bagay na ito araw-araw. Kung lubusan nilang maaarok ang lahat ng tao sa iglesia, gaano katagal iyon aabutin? Kapag mayroon na silang napakalinaw na pagkaarok sa sitwasyon ng lahat ng miyembro ng iglesia, sa mga aktuwal na problema at tunay na paghihirap ng bawat tao, at hinog na ang panahon, saka lang sila magsisimulang kumilos, ginagawa ang anumang gusto nila—hindi sila nagpapakita ng pagpapaubaya kaninuman, at walang sinuman ang makahahadlang sa kanila. Isinasagawa nila ang sarili nilang negosyo sa ilalim ng pagkukunwaring ginagawa ang gawain ng iglesia, nagsusumikap na magkamit ng mga pakinabang para sa kanilang sarili. Sa huli, ang gawain ng iglesia at ang buhay pagpasok ng mga kapatid ang nagdurusa ng mga kawalan. Nakamit nila ang kanilang layon na gawing pinakamahalaga ang pagtugon sa kanilang mga personal na interes kapalit ng pagsasakripisyo sa buhay pagpasok ng lahat ng kapatid at sa mga interes ng sambahayan ng Diyos. Sa puntong ito, hindi ba ninyo sila malinaw na nakikita? Kung huhusgahan mula sa paraan ng paggawa nila ng mga bagay-bagay at sa mga panghuling resulta, sila ay mga diyablo; hindi sila tao. Buong araw ay tila napakakaunti ng sinasabi nila at bihirang magpahayag ng kanilang mga pananaw, ngunit sa katunayan ay ginugugol nila ang bawat araw sa pagkalkula kung paano kikilos para sila ay magkamit ng mga pakinabang. Bagama’t sa panlabas ay sila ay tila medyo kalmado, medyo pino, medyo mahinhin, at medyo mabait, at hindi madaldal, sa loob-loob nila ang kanilang puso ay magulo, na parang isang nagngangalit na dagat. Lubusan nilang naaarok ang mga bagay na ito, at pagkatapos ay ipinapatupad nila ang mga planong naisip na nila, at ang panghuling resulta ay nagtatagumpay sila tulad mismo ng kanilang pinakana. Hindi ba’t ito ang gawain ng isang diyablo? (Oo.) Ito ang gawain ng isang diyablo. Sa puntong ito, hindi ba’t kaya ninyo silang matalos?

Ang isang napakalaking problemang lumitaw sa gawain ng ebanghelyo noong nakaraang taon ay direktang may kaugnayan sa ilang diyablo, direktang may kaugnayan sa mga kilos ng mga diyablo. Ang mga diyablong iyon ay hindi kailanman naghanap ng mga katotohanang prinsipyo nang kumilos sila. Pagkatapos magtalaga ng gawain ng ang Itaas, tinanggap nila ito kaagad nang personal, ngunit nang magpunta sila para gumawa sa mga iglesia, naghasik lang sila ng lagim sa paggawa ng masasamang bagay. Hindi nila pinangalagaan ang mga interes ng sambahayan ng Diyos, at bilang resulta, nagdusa ng mga kawalan sa mga handog sa Diyos, nagdusa ng mga kawalan sa gawain ng ebanghelyo, at nagdusa ng mga kawalan sa buhay iglesia; nagdusa ng mga kawalan sa ilang larangan, at nagdulot din sila ng kaguluhan sa gawain ng iglesia. Maaaring hindi mo matalos ang iniisip ng isang diyablo, ni hindi mo alam kung naghanap ba sila ng mga prinsipyo. Ngunit kapag kumilos sila, at makita mo ang mga unang pahiwatig, malalaman mo na mali ang pamamaraan at pinagmulan ng kanilang mga kilos, na ganap nilang ipinapakitang-gilas ang kanilang sarili, gumagawa ng mga bagay ayon sa sarili nilang kalooban, at kumikilos nang basta-basta at sutil at nagtatatag ng nagsasariling kaharian. Bukod dito, pinoprotektahan ng mga pangkat ng diyablo ang isa’t isa; wala sa kanila ang nangangalaga sa mga interes ng sambahayan ng Diyos. Anuman ang gawin ng malalaking diyablo, ginagawa ng mga tagasunod at maliliit na diyablo ang lahat para purihin at bolahin sila. Ang malalaking diyablo ay kumikilos nang walang pakundangan at sutil, at ang maliliit na diyablo ay gumagaya, at labis na sumisipsip sa kanila—nagsasabwatan sila. Sinasabi ng ilang tao na hindi pa rin nila matalos ang katunayan na ang diwa ng isang tao ay diwa ng isang diyablo. Kung gayon, tingnan ninyo ang kalikasan ng isang bagay na ginagawa nila at ang mga kahihinatnan nito. Kung ang kalikasan at mga kahihinatnan ay napakalubha, kung gayon ay makatitiyak ang isang tao na ito ay gawain ng isang diyablo. Halimbawa, tungkol sa usapin ng pag-uulat ng mga huwad na bilang ng mga taong nakamit sa pangangaral ng ebanghelyo, sinabi ng ilang tao, “Hindi ba’t labag sa mga prinsipyo ang pag-uulat ng mga huwad na bilang? Dapat nating iulat ang mga aktuwal na bilang; kung gaano karaming tao ang nakamit, iyon ang bilang na dapat nating iulat. Paano natin magagawang magsinungaling sa ating mga ulat? Paano natin iuulat ang isang libo kung isang daan ang nakamit, o sampung libo kung isang libo ang nakamit?” Ano ang sinabi ng isa sa mga huwad na lider na ito? “Dapat ninyo itong iulat sa ganitong paraan; lahat ay nag-uulat nito sa ganitong paraan. Ito ang daloy ng Banal na Espiritu!” Makikilatis ba ninyo ang pahayag na ito? Ang pag-uulat ng mga huwad at gawa-gawang bilang ay malinaw na isang pagtatangkang linlangin ang Diyos. Paanong posible itong maging daloy ng Banal na Espiritu? Isa itong masamang kalakaran. Hindi kailanman sinabi ng Banal na Espiritu sa mga tao na magsinungaling o mag-ulat ng mga huwad na bilang; mga diyablo lang ang makapagsasabi ng gayong mga bagay. Makikilatis ba ninyo ito? Dahil nagawa ng huwad na lider na iyon na magbitiw ng gayong mga walang katuturang salita, hindi siya isang normal na tao; ang huwad na lider na iyon ay nabibilang din sa kategorya ng mga diyablo. Matatalos ba ninyo ang usaping ito? Makikilatis ba ninyo na ang gayong mga salita ay sinasalita ng mga diyablo? Tanging mga diyablo at mga Satanas ang makapagsasabi ng gayong mga bagay. Kung hindi ninyo matalos ang usaping ito, kung gayon ay labis kayong nagkukulang sa pagkilatis. Kung hindi ito matalos ng mga nagreinkarnasyon mula sa mga hayop, medyo mapagpapaumanhinan pa iyon, dahil hindi sila tao; wala silang espiritu ng tao. Kung tunay kang may pagkilatis at kaya mong matalos ang usaping ito, natupad mo na ba ang iyong responsabilidad? Tumindig ka ba para pigilan at ilantad ang usaping ito? Ipagpalagay na sinabi mo, “Natalos ko na ito, ngunit walang gaanong bigat ang aking mga salita dahil sa hamak kong katayuan, at ako ay mahina at nag-iisa; hindi ako nangangahas na pigilan o ilantad ito!” Kung gayon, isa kang walang-silbing duwag! Hindi ka naging matatag at hindi ka nanindigan sa iyong patotoo; hindi ka tapat na lingkod ng Diyos, hindi mo natupad ang responsabilidad ng isang tao. Isa ka lang taong magulo ang isip, isang walang-silbing duwag. Sabihin ninyo sa Akin, gusto ba ng Diyos ang mga walang-silbing duwag? (Hindi.) Ipinagkakaloob sa iyo ng Diyos ang buhay, tinutustusan ka Niya ng katotohanan, at pinoprotektahan ka Niya mula sa pinsala ni Satanas sa iyong pang-araw-araw na buhay. Ngunit lumalabas na hindi mo tinatanggap ang katotohanan at sa halip ay sinusunod mo si Satanas sa paggawa ng masama, namumuhay sa gitna ng mga diyablo at hinahayaang pinsalain ka ni Satanas. Malinaw mong nakikita ang mga tunay na mukha ng mga Satanas, ngunit hindi mo sila inilalantad. Paghahanap iyan ng gulo; nararapat lang sa iyo na maloko ni Satanas. Tinutustusan ka ng Diyos ng katotohanan upang lumago ka sa pagkilatis. Kung mayroon kayong pagkilatis ngunit nagbibingi-bingihan at nagbubulag-bulagan ka pa rin, hindi tumitindig para ilantad ang mga huwad na lider at mga anticristo, kung gayon ay isa kang walang-silbing duwag! Hindi mo natupad ang responsabilidad na dapat tuparin ng isang tao; nagpapabaya ka sa iyong responsabilidad, isa kang basura, isang walang-silbing duwag, isang palamunin, isang walang-kuwentang tao! Ang pagpipilit ng mga diyablo sa mga tao na mag-uulat ng mga huwad na bilang sa pangangaral ng ebanghelyo—ang gawaing ito ay dapat na halatang-halata at hindi mahirap kilatisin. Ipagpalagay na may isang taong sumipa sa iyo o sumuntok sa iyo. Hindi mo alam kung bakit ka niya ginaganito at hindi mo makilatis kung ano ang ibig niyang sabihin dito. Pagkatapos ay sinaksak ka niya sa leeg gamit ang isang kutsilyo, at saka mo lang napagtanto, “Pinagtatangkaan niya akong patayin!” Sabihin mo sa Akin, gaano ka ba kahangal? Sinipa ka niya nang may mapaminsalang intensyon, ngunit hindi mo man lang masabi na siya ay isang masamang tao, at sinusubukan mo pa ring mangatwiran sa kanya, “Hindi naman kita inagrabyado, bakit mo ako sinisipa? Mayroon ka bang anumang pagkatao?” Kung sinipa ka niya nang walang dahilan, hindi ba’t isa siyang masamang tao? Mayroon bang anumang silbi ang pakikipangatwiran sa isang masamang tao? Kung sasalakayin ka niya gamit ang isang kutsilyo, huli na ang lahat para sa mga pagsisisi. Sa oras na sumigaw ka para humingi ng tulong, huli na ang lahat; tapos na ang buhay mo. Tingnan mo kung gaano kababa ang iyong tayog, kung gaano ka kahangal! Kapag nakakatagpo ng mga Satanas, dapat kang magkusa na sumalakay, huwag kang maging pasibo. Kung palagi kang pasibo, tumutugon lang at sumisigaw sa Diyos na iligtas ka kapag malapit nang kunin ng mga Satanas ang iyong buhay, iyan ay masyadong pasibo, masyadong mapurol ang isip! Hindi gusto ng Diyos ang gayong mga tao.

May ilang taong nag-uulat ng mga isyu tungkol sa mga huwad na lider at mga anticristo sa isang labis na paligoy-ligoy na paraan. Hindi sila naglalakas-loob na iulat ang mga ito sa kanilang lokal na iglesia, at sa halip ay pumupunta pa sa mga iglesia sa ibang lugar para gawin ito, dahil natatakot na may isang tao sa kanilang lokal na lugar na ikakalat ang balita, at malalaman ng masasamang tao at pahihirapan sila. Napakababa ng tayog ng mga taong ito. Nananampalataya ka sa Diyos, pero takot na takot ka sa masasamang tao at mga diyablo? Mayroon bang ganoong kalaking kapangyarihan ang mga diyablo? Kaya bang kunin ng mga diyablo ang buhay mo? Nasa mga kamay ba ng mga diyablo ang tadhana mo? Bakit ka takot na takot sa kanila? Masasamang tao lang sila; ano ang magagawa nila sa iyo? Kahit sa pinakamalalang sitwasyon, may mga batas ang bansang ito—ano ang ikinatatakot mo? Hindi ito ang Tsina kung saan nag-aamok ang mga diyablo; isa itong demokratikong bansa na nasa ilalim ng batas. At bukod pa riyan, mayroon kang mga kapatid sa iglesia—ano ang magagawa sa iyo ng masasamang taong iyon? Ganito katakot ang ilang tao sa pag-uulat lang ng mga isyu sa mga lider at manggagawa. Hindi ito problema ng pagkakaroon nila ng kaunting pananalig; ang mga ito ay mga inutil na duwag at lampa na hindi man lang karapat-dapat na mabuhay! Sayang lang sa iyo ang hiningang ibinigay ng Diyos; mas mabuti pang ibinigay na lang ito sa isang hayop. Maging ang isang hayop, kapag ginipit, ay kayang mangagat ng tao. Buhay ka pero wala ka man lang kahit kaunting katatagan ng loob; masyado kang duwag! Bagama’t hindi naglalakas-loob ang ilang tao na labanan nang harapan ang masasamang tao kapag nakakaharap nila ang mga ito, gumagamit sila ng karunungan para pangalagaan ang gawain ng iglesia. Iniuulat nila ang mga isyu ng masasamang tao sa mga nakatataas at nakikipagsanib-puwersa sa mga nagmamahal sa katotohanan para tanggalin ang masasamang taong iyon sa kanilang mga puwesto. Mayroon silang ganitong uri ng determinasyon: “Isa kang masamang tao, pero hindi ako takot sa iyo. Hindi kita hahayaang gumawa ng masama para guluhin at sirain ang gawain ng sambahayan ng Diyos. Hindi kita hahayaang magtagumpay. Itataya ko ang buhay ko para labanan ka—ano ang magagawa mo sa akin? Sa pinakamalala, kukunin mo ang buhay ko, pero hangga’t may hininga ako, lalabanan kita hanggang sa huli!” Mayroon ka bang ganitong pananalig? Walang ganyang pananalig ang mga walang-silbing duwag na iyon. Kapag nakikita nilang ginugulo ng mga diyablo ang gawain ng iglesia, alam nila sa kanilang puso na mali ito, na ang mga ito ay mga diyablo at anticristo na gumagawa ng masama. Pero iniisip nila, “Hindi ko sila puwedeng ilantad o iulat; hindi ako dapat magdulot ng gulo sa sarili ko. Mas kaunting gulo, mas mainam; napakahalaga na protektahan ko ang sarili ko. Kung mapatalsik ako sa iglesia ng masasamang tao dahil sa paglalantad sa kanila, at mawalan ako maging ng pagkakataong manampalataya sa Diyos at makamit ang kaligtasan, at hindi ko man lang magawa ang tungkulin ko, hindi ba’t ganap na akong natiwalag?” Hindi sila naglalakas-loob na ilantad ang masasamang tao, dahil sa labis na takot sa paghihiganti ng mga ito. Kaya, kapag marahas na sinusupil at inuusig ng malaking pulang dragon ang hinirang na mga tao ng Diyos, tiyak na natatakot din sila, at kung maaaresto, tiyak na magiging mga Hudas sila at ipagkakanulo ang Diyos. Kaya, kung takot ka sa masasamang tao sa iglesia, at hindi ka naglalakas-loob na ilantad sila kapag nakikita mo silang gumagawa ng masama, hindi ba’t pagsuko ito kay Satanas? Tinutustusan ka ng Diyos ng katotohanan, binibigyan ka Niya ng pananalig, at pinrotektahan ka Niya at pinanatiling buhay hanggang ngayon. Hinihinga mo ang hiningang ibinigay sa iyo ng Diyos, tinatamasa mo ang katotohanang itinutustos Niya sa iyo, at tinatamasa mo ang Kanyang biyaya. Mayroon kang napakagandang mga kondisyon ng buhay iglesia at namumuhay ka nang labis na maginhawa. Pero kapag may masasamang taong nagdudulot ng mga panggugulo sa sambahayan ng Diyos, nakikita mo ito at nakikilatis mo ito, pero hindi ka naglalakas-loob na magsalita ng kahit isang salita, hindi ka man lang naglalakas-loob na huminga nang malakas—anong uri ka ng nilalang? Hindi ka man lang karapat-dapat na mabuhay! Hindi mo inuulat ang mga isyu sa iyong lokal na iglesia sa mga lokal na lider, kundi sa halip ay pumupunta ka pa sa mga iglesia sa ibang lugar para iulat ang mga ito. Sa ganitong uri ng makitid at duwag na pag-iisip, makakagawa ka ba ng mga dakilang bagay? At sinasabi mo pa na gusto mong magpatotoo sa Diyos at maging isang mananagumpay—wala kang kuwenta, mas masahol ka pa sa isang hayop! Maging ang isang aso ay alam kung paano protektahan ang amo nito. Kapag may dumating na estranghero, tumatahol ang aso nang buong lakas, dahil natatakot na manganib ang kaligtasan ng amo nito. Ang ilang aso ay hindi malalaki at kayang patumbahin sa isang sipa lang, pero hindi sila natatakot at tumatahol pa rin nang buong lakas—ginagawa nila ito para protektahan ang kanilang mga amo. Itinatataya pa nga ng ilang aso ang buhay nila para protektahan ang kanilang mga amo. Ang mga taong ito ay wala man lang kahit kaunting pananalig na ito at hindi kasingtapat ng isang asong bantay sa amo nito—lahat sila ay mga walang kuwentang buhong! Malaya nilang tinatamasa ang biyaya at panustos ng Diyos, walang anumang isinusukli, at itinuturing pa ngang dapat lang na mahalin ng Diyos ang mga tao at kahabagan sila. Kapag nakikita nilang ginugulo at sinasabotahe ang gawain ng iglesia, hindi sila nababagabag sa kanilang puso. Nangangahulugan itong mas masahol pa sila sa isang hayop, malayong mas masahol kaysa sa isang asong bantay. Ano ang dapat mong gawin kapag muli kang makaharap ng mga diyablo sa hinaharap? Kung hindi mo sila matalos, at hindi mo alam kung anong masasamang bagay ang binabalak nilang gawin kapag ngumingiti sila, o kung anong buktot na mga intensyon ang nakatago sa tingin ng kanilang mga mata, puwede mo muna silang obserbahan. Maghanap ka ng isang mapagkakatiwalaang tao para pangasiwaan sila, at tingnan mo kung ano ang sinasabi at ginagawa nila nang palihim, at kung ano ang pinaplano nila kasama ng kanilang mga kasabwat. Dapat mong sugpuin sa simula pa lang ang lahat ng kanilang mga balak at pakana, hindi sila hinahayaang magtagumpay, at hindi pinapahintulutang dumanas ng kawalan ang mga interes ng sambahayan ng Diyos. May ganitong uri ng determinasyon ang ilang tao: “Dapat kong bantayan nang maayos ang tarangkahan ng sambahayan ng Diyos, dapat akong maging isang mabuting asong bantay. Hindi ko alam kung paano haharapin ng iba ang usaping ito, pero para sa akin, hindi ko ito palalampasin; lalabanan ko ang mga diyablo hanggang sa huli!” Ito ang tinatawag na katapatan sa Diyos; hindi ito pagtatangka na patunayan kung gaano sila kahusay. “Aasa ako sa Diyos para gawin ito; walang pagkakataon ang sinumang diyablo na makapamayani o magtagumpay kapag narito ako! Babantayan ko ang tarangkahan para sa sambahayan ng Diyos, poprotektahan ko ang mga kapatid, poprotektahan ko ang mga interes ng sambahayan ng Diyos, at pangangalagaan ko ang gawain ng sambahayan ng Diyos. Walang pagkakataon ang sinuman na magdulot ng mga panggugulo o makibahagi sa pananabotahe—kung makikita ko ang sinumang gumagawa ng mga bagay na iyon, hindi ako magiging maluwag sa kanila. Kung dapat silang tanggalin, tatanggalin sila, kung dapat silang patalsikin, papatalsikin sila, at kung dapat silang paalisin, paaalisin sila. Hinding-hindi ako mag-aatubili!” Mayroon ba kayong ganitong pananalig? (Mayroon.) Kung medyo mahusay ka pagdating sa pakikipaglaban sa mga tao o hayop, pero kapag kailangan mo nang labanan ang mga diyablo, nagiging kimi at takot ka, at nababahagag ang buntot mo, kung gayon ay sinasabi ng Diyos na tapos ka na, wala kang kuwenta, hindi mo makakamit ang katotohanan, at hindi mo matatamo ang kaligtasan. Ang pakikipaglaban sa mga diyablo ay isang tunay na labanan; isa itong labanan para magpatotoo sa Diyos. Isa itong labanan na dapat kaharapin ng mga mananagumpay, mga banal, at mga tagasunod ng Diyos, ang paninindigang dapat nilang taglayin, at ang determinasyon at pasyang dapat na mayroon sila. “Labanan ang mga diyablo hanggang sa huli! Sila o ako! Hinding-hindi ako matatakot, hinding-hindi ako uurong, at hinding-hindi ako panghihinaan ng loob!” Mayroon ba kayong ganitong determinasyon? (Ngayon ay mayroon na kami.)

Masyadong mababa ang tayog ng ilang indibidwal. Kapag nakakaharap sila ng mga taong may kapangyarihan at katayuan, lalo na iyong mga mukhang mabangis, sanay na at sukdulang tuso, pati na rin iyong mga lihim na mapanira at madaya, nakakaramdam sila ng takot sa kanilang puso. Kahit na alam na alam nilang mga diyablo ang mga taong ito, iginigiit pa rin nilang purihin, suyuin, at pagbigyan ang mga ito, at hindi sila naglalakas-loob na salungatin ang mga ito kahit kaunti, lalo pa ang ilantad ang mga ito. Kapag nakikita nila ang mga diyablo at mga Satanas, hindi sila naglalakas-loob na magtaguyod ng anumang mga prinsipyo, ni wala silang anumang kagandahang-asal ng isang banal. Sinasabi pa nga ng ilan, “Dapat tayong makibagay sa mga taong ito at bumuo ng magandang relasyon sa kanila, kung hindi ay hindi makakausad ang gawain ng iglesia.” Malinaw na walang anumang mabuting layunin ang mga taong ito sa sambahayan ng Diyos, at malinaw na sila iyong mga inilarawan bilang mga diyablo at anticristo, at iyong mga dapat patalsikin o paalisin, pero kinukunsinti sila ng ilang indibidwal. Pakiramdam ng mga indibidwal na ito ay hindi nila kayang talunin ang mga taong iyon; sila ay natatakot at nasisindak sa kanilang puso, nag-aalala sa sarili nilang sitwasyon, at nag-aalala na ihiwalay o pag-initan sila ng mga ito. Wala silang karunungan para harapin ang mga ito, wala silang sapat na tayog para labanan ang mga ito, at paulit-ulit silang umurong, at paulit-ulit na sumusuko at nakikipagkompromiso. Bilang resulta, lumilipas ang tatlong buwan, pagkatapos ay anim na buwan, at ang gawain ng iglesia ay humahantong sa pagkaparalisa, at ang buhay iglesia ay humahantong sa kaguluhan. Malinaw nilang nakikita ang masasamang tao at mga diyablong ito na nagdudulot ng mga panggugulo, nakikita nila ang mga lokal na maton na ito na naghahari-harian sa iglesia, pero hindi sila naglalakas-loob na ilantad o pangasiwaan ang mga ito, dahil natatakot na madamay ang sarili nilang kaligtasan, katayuan, reputasyon, at mga interes. Paanong naging napakahalaga ng iyong katayuan, reputasyon, at personal na kaligtasan? Hindi ba’t mas mahalaga ang anumang aytem ng gawain sa sambahayan ng Diyos kaysa sa maliit na buhay mong iyan? Kahit pa, sa pinakamalalang sitwasyon, ay malagay ka sa ilang panganib dahil sa katapatan sa Diyos, hindi ba’t poprotektahan ka ng Diyos? Kung gagamit ka ng karunungan at kikilos ka ayon sa mga prinsipyo para pangalagaan ang mga interes ng sambahayan ng Diyos, ibibigay ka ba ng Diyos sa mga Satanas para abusuhin ka nila at lubhang saktan kapag gusto nila? (Hindi.) Labis na pinahahalagahan ng Diyos ang ganitong uri ng tao, sobra-sobra ang pagpapahalaga Niya sa kanila; paano ka Niya ibibigay sa mga Satanas? Masyadong maliit ang pananalig mo. Katulad ka lang ni Pedro noon—tinawag siya ng Panginoong Jesus mula sa dagat, sinasabing, “Halika,” na nangangahulugang dapat lumakad si Pedro sa dagat na para bang ito ay patag na lupa, pero habang mas naglalakad si Pedro, lalo siyang natatakot, at nawalan siya ng pananalig sa Diyos. Kung hihilingin sa iyo ng Diyos na lumapit, nangako na Siya sa iyo at tiyak na kaya ka Niyang protektahan; hindi Niya hahayaang makaranas ka ng panganib. Kahit pa nasa panganib ang buhay mo, paano mo dapat harapin ito? Hindi ba’t dapat kusang-loob mong ipagkatiwala ang iyong buhay sa Diyos? Ano ba ang problema roon? Ganoon ba talaga kahindik-hindik ang mga diyablo? Sinusupil at inaaresto ng malaking pulang dragon ang mga mananampalataya, pero nagagawa mong magpursigi sa iyong pananalig; hindi ka nasisindak ng gayon kalupit na kapaligiran. Gayumpaman, kapag may ilang maliit na diyablong lumitaw sa iglesia, labis kang natatakot na agad na nababahag ang iyong buntot, at napipilitan kang sundan sila sa paggawa ng masama. Hindi ba’t pagkawala ito ng iyong patotoo? (Oo.) Masasabing ang pagtatagumpay ng mga diyablo sa ilang iglesia at sa ilang partikular na kapaligiran ng gawain, na nagdudulot ng gayong kaguluhan sa gawain ng iglesia at iniiwan itong magulo gaya ng nais nila, na humahantong sa pagkukulang ng mga kapatid ng angkop na kapaligiran para sa paggampan ng kanilang mga tungkulin, ay may kaugnayan sa ilang taong nakakatalos sa mga diyablong ito pero hindi tumitindig para labanan ang mga ito, at sa halip ay nakikipagkompromiso sa mga diyablo at Satanas na ito para protektahan ang sarili nila. Masasabing sinasadya ng mga taong ito na hayaan ang mga diyablo na gumawa ng masama at guluhin ang gawain ng iglesia. Kung nakikilatis mo ang mga diyablong gumugulo sa gawain ng iglesia pero hindi mo sila nilalabanan o inilalantad, hindi ba’t pagpapahintulot ito sa mga diyablo na gumawa ng masama? Kung, sa sandaling matuklasan mo ang mga diyablong gumagawa ng masama, ay agad mo silang ilalantad, papangasiwaan, at pipigilan, mababawasan ang mga kawalan at maiibsan ang kaguluhan sa isang antas. Hindi ba’t kapaki-pakinabang ito kapwa sa gawain ng sambahayan ng Diyos at sa buhay pagpasok ng mga kapatid? Kaya bakit hindi mo ito ginagawa? Kung hindi mo ito gagawin, wala kang katapatan sa Diyos. Ikaw man ay isang lider o manggagawa sa anumang antas, o isang ordinaryong tagasunod, hangga’t natatalos mo ang mga diyablong gumagawa ng masama at gumugulo sa gawain ng iglesia pero hindi mo sila inilalantad para pangalagaan ang mga interes ng sambahayan ng Diyos, kung gayon ay hindi ka nanindigan sa iyong patotoo, isa kang taong magulo ang isip, at hindi ka karapat-dapat na mabuhay! Hindi mo natupad ang responsabilidad ng isang tao, kaya hindi ka karapat-dapat na hingahin ang hiningang ibinigay sa iyo ng Diyos. Nauunawaan ba ninyo? (Nauunawaan namin.) Ano ang dapat gawin ng mga tao sa usaping ito? Anuman ang uri ng diyablong kaharap mo—sila man ay lihis, lihim na mapanira, walang awa, o tuso—at anuman ang layunin nila, hangga’t nakikita mo silang gumugulo sa gawain ng iglesia at nakikilatis mo ito, dapat kang tumindig para ilantad at pigilan sila. Dito nakasalalay ang iyong responsabilidad. Sinasabi ng ilan, “Hindi ko alam kung ano ang sasabihin para pigilan sila.” Kung gayon ay manalangin ka sa Diyos at harapin mo sila gamit ang matatalinong pamamaraan. Sa ngayon, huwag mo silang galitin; huwag mo silang galitin sa pamamagitan ng direktang paglalantad sa kanila. Sa halip, subukan mo ang lahat ng paraan para pigilan silang magtagumpay sa kanilang mga pakana at layunin. Una, pangalagaan mo muna hangga’t maaari ang gawain ng iglesia at tiyaking napoprotektahan ang mga interes ng sambahayan ng Diyos. Pagkatapos, maghanap ka ng pagkakataon para kumonsulta sa mga nakakaunawa sa katotohanan, o sa mga lider at manggagawa, tungkol sa pinakaangkop na paraan para pangasiwaan ang diyablo. Dapat gawin ang gawaing ito nang may karunungan. Sa isang banda, dapat mong labanan si Satanas, pigilan ang masasamang gawa ng mga Satanas at diyablo, tulungan ang mga kapatid na magkamit ng pagkilatis, at protektahan ang mga kapatid pati na rin ang gawain ng sambahayan ng Diyos. Sa kabilang banda, dapat mo ring protektahan ang iyong sarili hangga’t maaari. Kung talagang kinakailangang harapin mo ang panganib o paghihirap, dapat mo itong gawin bilang tungkulin na obligasyon mo, nang hindi isinasaalang-alang ang sarili mong labasan o kaligtasan. Ito ay dahil sa mga pangangailangan ng gawain ng iglesia at narito ang iyong responsabilidad. Dapat mo itong gawin, at nararapat mo itong gawin; kung hindi, hindi ka magiging karapat-dapat sa buhay na ibinigay sa iyo ng Diyos, at sa panustos na ibinibigay Niya sa iyo sa loob ng napakaraming taon. Hindi ba’t ganoon nga? (Oo.) Dapat taglayin ng lahat ang gayong paninindigan pagdating sa pagtrato sa mga diyablo. Isa kang nilikhang ginawa ng kamay ng Diyos. Kabilang ka man sa kategorya ng mga tao o sa ibang kategorya ng mga nilalang na may buhay, hangga’t ang kasalukuyan mong pagkakakilanlan ay tao, isang nilikhang tao, dapat mong pasanin ang mga responsabilidad ng isang nilikhang tao, hindi mo puwedeng takasan ang mga ito. Ipagpalagay na alam mong may isang taong nagnanakaw ng mga handog pero wala kang pakialam at hindi ka nagtatanong tungkol dito, sinasabing, “Takot akong sumalungat sa kanila. Kung ilalantad ko sila at sasalungat ako sa kanila, hindi lang nila ako pahihirapan nang patalikod, kundi hindi rin nila ito palalampasin kailanman. Masama silang tao! Hindi ako naglalakas-loob na ilantad o iulat sila!” Kung gayon, tapos ka na, isa kang walang-silbing duwag, at nabigo kang tuparin ang iyong responsabilidad. Kaya, ano ang dapat mong gawin kung gusto mong tuparin ang iyong responsabilidad? Maghanap ka ng pagkakataon na sumulat ng isang mensahe sa iyong lider, huwag mong lagdaan ng iyong pangalan, at malinaw na isalaysay ang mga katunayan para malaman ng lider at para maagap niyang mapangasiwaan at mapigilan ito, at sa gayon ay maprotektahan ang mga handog mula sa mga kawalan. Hindi kailangang malaman ng lider kung sino ang nag-ulat nito; sapat nang alam ito ng Diyos. Kaya, ano ang prinsipyong dapat itaguyod sa usapin ng pagprotekta sa mga handog? Ano ang tamang mentalidad? Ito ay ang protektahan ang mga handog mula sa mga kawalan at huwag hayaang magtagumpay ang masasamang tao. Ito ang iyong responsabilidad. Hindi hinihiling ng sambahayan ng Diyos sa lahat na malagay sa panganib para protektahan ang mga interes nito, para protektahan ang mga kapatid, para pangalagaan ang gawain nito, at para protektahan ang mga handog sa Diyos; hindi nito hinihiling sa inyong lahat na magkasala sa ibang tao o ilagay ang inyong sarili sa mahihirap na sitwasyon para dito. Hindi iyan ang ibig sabihin ng sambahayan ng Diyos. Kung takot ka sa masasamang tao o na salungatin ang mga tao, puwede mong iulat ang mga isyu nang hindi nagpapakilala; puwede mo ring ilantad ang masasamang tao at mga diyablo nang hindi nagpapakilala. Sa ganoong paraan, bagama’t hindi mo inilagda ang iyong pangalan, natupad mo pa rin ang iyong responsabilidad at obligasyon, at hindi mo tinalikuran ang iyong responsabilidad. Kung magagawa mo ito, hindi ka nagpabaya sa iyong responsabilidad. Ito ay dahil mayroon kang ganitong puso, nararamdaman mong narito ang iyong responsabilidad, at na dapat mong tuparin ang responsabilidad na ito, pinangangalagaan ang gawain ng sambahayan ng Diyos at pinoprotektahan ang mga interes nito. Isa itong mabuting gawa, at tatandaan ito ng Diyos. Narito ang malinaw na katotohanan para sa inyo: Walang nakatakdang paraan para sa pakikipaglaban sa mga diyablo; ang magawang talunin ang mga diyablo, pangalagaan ang mga interes ng sambahayan ng Diyos, protektahan ang iba’t ibang aytem ng gawain ng iglesia, protektahan ang buhay iglesia, at pangalagaan ang buhay pagpasok ng mga kapatid—ito ang pinakamataas na prinsipyo. Nauunawaan ba ninyo? (Nauunawaan namin.) Walang nakatakdang paraan para sa pakikipaglaban sa mga diyablo; puwede mong gamitin ang paraan ng pagpupungos sa kanila, puwede mong gamitin ang paraan ng paglalantad sa kanila, at siyempre, puwede mo ring gamitin ang paraan ng pagtatanggal sa kanila at pagtatalaga sa kanila sa ibang tungkulin, pati na rin ang paraan ng pakikipag-usap sa kanila at pag-aalo sa kanila para mapahinahon sila—gamit ang iba’t ibang matatalinong pamamaraan para limitahan ang mga diyablo habang kasabay nito ay pinangangalagaan ang iba’t ibang aytem ng gawain ng iglesia. Ito ay pagiging madunong. Alam mo sa iyong puso na ang mga taong ito ay mga diyablo, at na paano mo man sila tratuhin, hindi ito mali, dahil hindi sila mga tunay na kapatid, hindi sila mga tunay na tao, at hindi sila pinili ng Diyos. Pumarito sila sa sambahayan ng Diyos bilang mga alipin ni Satanas para guluhin ang iglesia. Dapat ay mayroon kang ganitong saloobin sa mga diyablo: “Kung pumarito ka para magdulot ng mga panggugulo, hindi ako magiging maluwag sa iyo. Kung pumarito ka para makibahagi sa pananabotahe, hinding-hindi iyan pinapayagan! Kung hindi ka magdudulot ng mga panggugulo o makikibahagi sa pananabotahe, at tatahimik ka lang sa isang sulok sa iglesia, hindi kita papansinin. Pero sa sandaling kumilos ka o magsalita, nagbabalak na gumawa ng masama, hindi ako magiging maluwag sa iyo! Anumang masasamang bagay ang gusto mong gawin, anumang mga maling kaisipan ang gusto mong ikalat, kailangan mo munang dumaan sa akin—tingnan natin kung palalampasin kita o hindi. Kung hindi, huwag mo nang isipin man lang na guluhin ang gawain ng iglesia!” Ito ang saloobin at prinsipyong dapat taglayin ng mga tao sa kung paano nila tinatrato ang mga diyablo, at ito rin ang patotoong dapat taglayin ng mga tao.

Bakit ipinapahayag ng Diyos ang katotohanan at tinutustusan ang mga tao ng katotohanan? Ito ay para makamit ng mga mananampalataya sa Diyos ang katotohanan bilang kanilang buhay, at para makilatis ng mga tao ang mga diyablo, mapaalis ang mga diyablo, at lubusang maghimagsik laban kay Satanas, ang masamang diyablo. Napakarami nang katotohanang narinig ng mga tao at napakarami nang panustos ng katotohanan ang natanggap nila, pero sa huli, kapag nakakaharap nila ang mga diyablong gumagawa ng masama at nagdudulot ng mga panggugulo, nabibigo silang kilatisin ang mga ito. May ilang taong may kaunting pagkilatis sa mga diyablo pero hindi naglalakas-loob na ilantad ang mga ito, at lalo nang hindi naglalakas-loob na pangasiwaan ang mga ito—ang mga ganitong uri ng tao ay mga walang-kuwenta. Wala kang patotoo, at hindi ka nanindigan sa panig ng Diyos—sinaktan mo ang puso ng Diyos. Ang layunin ng paghahangad at pag-unawa ng mga tao sa katotohanan ay para iwasan nila ang mga diyablo, tanggihan ang mga diyablo, at magawang makamit ang tunay na pagpapasakop sa Diyos, manindigan sa panig ng Diyos, at tuparin ang ibinigay na gawain ng Diyos. Pagdating sa mga diyablo, kapag may natutuklasang isang diyablo, paalisin ang isang iyon, at kapag may natuklasang dalawa, paalisin ang dalawang iyon, para manatiling dalisay ang iglesia. Sa ganitong paraan, lubusang mapapahiya si Satanas at ang mga diyablo at hindi na nila magagawang guluhin ang gawain ng iglesia. Wala na tayong pakialam sa kung paano sila nagdudulot ng mga panggugulo sa sekular na mundo; kung anong mga ilegal na gawain ang ginagawa nila, kung anong masasamang bagay ang ginagawa nila, at kung sino ang kinakalaban nila sa sekular na mundo ay walang kinalaman sa atin. Hindi tayo nakikialam dito ni nag-uusisa tungkol dito, at wala rin tayong pakialam dito. Pero mayroon lang isang bagay: Ang pagdudulot nila ng gayong mga panggugulo sa sambahayan ng Diyos ay hindi pinahihintulutan, at dapat silang pangasiwaan, pigilan, at paalisin. Una, dapat manguna ang mga lider at manggagawa sa paggawa ng gawaing ito; dapat nilang ituring ito bilang kanilang hindi matatakasang responsabilidad. Pangalawa, ang lahat ng superbisor, lider ng pangkat, at ordinaryong mga kapatid ay dapat magtaglay ng ganitong tayog at magkaroon din ng ganitong patotoo. Sinasabi ng ilang tao, “Naglulunsad ba ng anumang uri ng kilusan ang sambahayan ng Diyos? Pagpapahirap ba ito sa mga tao?” Hindi ito pagpapahirap sa mga tao; ito ay pagpapahirap sa mga diyablo. Ang pagpapahirap sa mga diyablo ang dapat gawin; hindi natin pinahihirapan ang mga tao. May mga pagbubunyag ng katiwalian ang mga kapatid, pero sila ay mga normal na tao, at mayroon silang konsensiya at katwiran, pati na rin mga pinakapangunahing pamantayan sa kanilang mga kilos at sariling asal. Kahit na medyo mahina ang paghahangad nila sa katotohanan at ang buhay pagpasok nila, at mababa ang tayog nila at hindi masyadong nagtataglay ng katotohanang realidad, dapat tayong maging mapagparaya at mapagpasensiya sa kanila, tratuhin sila nang tama, at pangasiwaan sila ayon sa mga prinsipyo. Pero iba ang prinsipyo sa kung paano tratuhin ang mga diyablo. Kung handa silang magserbisyo, puwede natin silang gamitin para magserbisyo. Kung ayaw nilang magserbisyo, dapat natin silang pangasiwaan sa pamamagitan ng pagpapaalis sa kanila; hindi tayo dapat maging maluwag sa kanila kahit kaunti! Ito ang prinsipyo sa pagtrato sa mga diyablo. Kapag may mga kahinaan o pagbubunyag ng mga tiwaling disposisyon ang mga kapatid, puwede silang patawarin at pagpaumanhinan, at tratuhin nang may pagpaparaya at pag-unawa. Pero ang mga diyablo ay hindi mga kapatid. Kung nagsasabi lang sila ng ilang negatibo o iresponsableng bagay, pero hindi sila nagkakalat ng mga maling pananampalataya o maling kaisipan para ilihis ang mga tao, at hindi sila nagdulot ng anumang mga paggambala o panggugulo, puwede silang palampasin, at puwede kang magbulag-bulagan sa kanila. Kung makita mong malapit na silang magdulot ng ilang problema at gumawa ng masama, at umaabot na ito sa isang partikular na antas, dapat silang ilantad at limitahan. Kung hindi sila malimitahan, direktang paalisin sila. Iniisip ng mga diyablo na madaling lugar ang iglesia para iraos ang mga bagay-bagay; iniisip nila na kahit sino ay puwedeng maghasik ng kaguluhan sa iglesia, tulad lang sa lipunan. Mali sila sa pag-iisip sa ganitong paraan. Ang iglesia ay isang lugar para sa hinirang na mga tao ng Diyos na hangarin ang katotohanan at makamit ang kaligtasan, hindi isang lugar para sa mga diyablo na maghasik ng kaguluhan, ni isang lugar para sa mga diyablo na isagawa ang sarili nilang mga gawain o tuparin ang sarili nilang mga pangarap, at lalong hindi ito isang lugar para sa mga diyablo na tugunan ang kanilang mga ambisyon at pagnanais. Sa sandaling malantad na ng mga diyablo ang kanilang sarili at malapit na nilang isagawa ang sarili nilang mga proyekto, itatag ang sarili nilang nagsasariling kaharian, at guluhin at sirain ang gawain ng iglesia—sa sandaling lumabas na ang kanilang sungay—ano ang dapat mong gawin sa panahong ito? Kumilos ayon sa mga prinsipyo; dapat tumindig ang mga kapatid at labanan ang mga diyablong ito, at hinding-hindi sila dapat magpakita ng awa o maging maluwag. Kung palagi kang maluwag sa mga diyablo, nagiging malupit ka sa iyong sarili. Palagi nilang inililihis at ginugulo ang mga tao sa iglesia, at sinasabotahe ang gawain ng iglesia. Sa gayong mga sitwasyon, ang pananalig at kaalaman sa Diyos na natamo mo sa loob ng maraming taon ng pananampalataya ay mauubos sa loob lang ng ilang araw sa pamamagitan ng panlilihis at panggugulo ng mga diyablong ito. Samakatwid, kung gusto mong makamit ang katotohanan, dapat kang maagap na tumindig para labanan at makipagtunggali sa mga diyablo. Kapag nakita mong ganap nang nalantad ang kanilang sungay at nabunyag na ang kanilang pangit na mukha, dapat mo silang ilantad at ilarawan ang kanilang diwa, at pagkatapos ay alisin sila. Hindi ba’t ito ang dapat gawin ng hinirang na mga tao ng Diyos at ang responsabilidad na dapat nilang tuparin? (Oo.) Ito mismo ang patotoong dapat taglayin ng mga mananagumpay. Dapat itong maunawaan ng lahat at hindi kailanman kalimutan. Ang hindi pagkatakot sa mga Satanas at diyablo ay hindi nangangahulugan ng paglayo sa kanila bilang isang pormalidad, sa halip ay nangangahulugan ito ng pagtindig para labanan ang mga diyablo sa harap ng malalaking isyu ng tama at mali, sa harap ng mga usapin ng prinsipyo, sa usapin ng pagpili ng landas ng isang tao, at sa mga usaping may kinalaman sa mga interes ng sambahayan ng Diyos, pinipigilan ang kanilang masasamang gawa, pinoprotektahan ang mga interes ng sambahayan ng Diyos, at pinangangalagaan ang normal na kapaligiran para magampanan ng mga kapatid ang kanilang mga tungkulin. Ito ang obligasyon ng bawat isa sa hinirang na mga tao ng Diyos.

Hindi ba’t halos natapos na natin ang ating pagbabahaginan tungkol sa dalawang pagpapamalas na ito—ang likas pagsisinungaling at pagkalihis—ng mga may diwa ng isang diyablo? Malinaw ang pananaw at paninindigang dapat taglayin ng mga tao sa ganitong uri ng tao, at malinaw rin ang mga responsabilidad na dapat nilang tuparin. Kaya, anong isyu ang susunod ninyong kakaharapin? Ito ay kung paano kunin ang mga pagpapamalas at pagbubunyag na napagbahaginan na natin at itugma ang mga iyon sa mga taong ito, at pagkatapos ay kilatisin sila, at matalos ang diwa ng ganitong uri ng tao. Sa sandaling magkaroon na kayo ng pagkilatis, magiging malinaw sa puso ninyo kung ano ba talaga ang mga katangian ng iba’t ibang uri ng mga tao, magiging mas tumpak ang inyong mga prinsipyo sa kung paano tratuhin ang mga tao, at hindi na kayo gagawa ng mga hangal o mangmang na bagay, o mababawasan na ang paggawa ninyo sa mga iyon. Hanggang dito na lang ang pagbabahaginan natin sa araw na ito. Paalam.

Enero 27, 2024


Paano Hangarin ang Katotohanan (14)

Kamakailan, nagbahaginan tayo tungkol sa isang paksa, at ito ay ang pag-iiba sa iba’t ibang kategorya ng mga tao batay sa kanilang mga pinagmulan. Isa itong espesyal na paksa na lumilitaw sa ilalim ng mas malawak na paksa ng mga likas na kondisyon, pagkatao, at mga tiwaling disposisyon ng mga tao. Nagbahaginan tayo tungkol sa ilang nilalaman na nauugnay sa espesyal na paksang ito—ano ang kabilang? (Kinategorya ng Diyos ang mga tao sa tatlong uri ayon sa kanilang pinagmulan: iyong mga nagreinkarnasyon mula sa mga hayop, iyong mga nagreinkarnasyon mula sa mga diyablo, at iyong mga nagreinkarnasyon mula sa mga tao. Sa unang pagkakataon, nakipagbahaginan ang Diyos tungkol sa apat na katangian ng mga nagreinkarnasyon mula sa mga hayop: Ang una ay na mayroon silang baluktot na pagkaarok; ang ikalawa ay na partikular silang manhid; ang ikatlo ay na partikular na magulo ang isip nila; at ang ikaapat na katangian ay na hangal sila. Sa ikalawang pagkakataon, nakipagbahaginan ang Diyos tungkol sa mga katangian ng mga nagreinkarnasyon mula sa mga diyablo: Ang una ay na sila ay likas na sinungaling; ang ikalawa ay na sila ay mga lihis; at ang ikatlo ay na sila ay masasama. Ang pangunahing pinagtutuunan ng pagbabahaginan ay ang dalawang pagpapamalas ng kanilang pagiging likas na sinungaling at lihis.) Ang pangunahing pagpapamalas ng pagiging likas na sinungaling ay panlilinlang. Tungkol naman sa mga pagpapamalas ng pagiging lihis, kinategorya rin natin ang mga ito—ilang pagpapamalas ang mayroon? (Mayroong tatlo. Ang una ay nauugnay sa disposisyon; ibig sabihin nito ay ang pagiging masama at hindi normal. Ang ikalawa ay kinasasangkutan ng buktot na kahalayan ng laman. At ang isa pa ay ang pagiging kakaiba; ibig sabihin, madalas na pagkaranas ng mga guni-guni sa pandinig at sa iba pang pandama, at palagiang pagpapakita ng mga di-normal na pag-uugali.) Sa pangkalahatan ay ito ang nabibilang.

Noong nakaraan ay nagbahaginan tayo tungkol sa ilang pagpapamalas ng lihis na aspekto ng mga taong nagreinkarnasyon mula sa mga diyablo. Nabasa ko ang tungkol sa mga pagpapamalas ng isang tao sa mga dokumento ng pagpapatalsik na tinipon ng iglesia—ang lahat ay makinig at tingnan ninyo kung ang mga pagpapamalas niya ay nauugnay ba sa ating pinagbahaginan. Ang indibidwal na ito ay responsable sa pagpapalago ng mga gulay sa bukid. Ang mga pangunahin niyang pagpapamalas ay inilarawan bilang: “Ang pagkatao niya ay mapaminsala, at ang kanyang saloobin sa ang Itaas ay walang paggalang,” nang may ilang partikular na pagpapamalas na nailista. Ang unang pagpapamalas ay: “Kaswal siyang pumili ng isang lugar para magpalago ng mga gulay para sa ang Itaas. Kalaunan, natuklasan na ang lugar na ito ay mababa at madaling bahain. Ang patabang ginamit doon ay itinangay ng tubig, kaya napakaliit ng mga gulay nang lumago ang mga ito. Alam niyang dapat na ilagay muli ang pataba pero sadyang hindi niya ito ginawa. Nakita niyang hindi lumalago nang maganda ang mga gulay pero wala siyang ginawa—sadya niyang binigyan ang ang Itaas ng mga pangit na gulay para kainin.” Ito ang unang pagpapamalas. Ang ikalawang pagpapamalas ay: “Sa karaniwan, inalagaan lang niya ang mga gulay na para sa mga kapatid at pagkatapos ay umalis na siya. Para naman sa mga gulay na pinalago para sa ang Itaas, hindi niya inalagaan o pinamahalaan ang mga ito—hindi niya inintindi ang usapin o wala siyang ginawa tungkol dito.” Ang ikatlong pagpapamalas ay: “Alam niyang maraming peste ang sumira sa mga gulay, nang kinagat-kagat ang mga ito kaya nagkabutas-butas ang mga ito at mukha nang nakakadiri at hindi na makain, pero kaswal lang siyang nag-spray ng kaunting pestisidyo nang walang pakialam kung epektibo ba ito. Nang pinaalalahanan siya ng iba na alisin ang mga peste mula sa mga gulay, ganap siyang walang pakialam, iniisip na, ‘Ano ba ang dapat alalahanin? Napakarami kong trabahong gagawin—hindi puwedeng binabantayan ko na lang ang mga gulay na ito araw-araw!’” Kita mo na, ito ang naisip niya sa puso niya—kahit na pinaalalahanan siya ng iba, hindi pa rin siya kumilos. Ang ikaapat na pagpapamalas ay: “Ang naisip niya sa puso niya tungkol sa pagpapalago ng mga gulay para sa ang Itaas ay: ‘Kung anuman ang kalabasan ng mga gulay na pinalago ko, sadyang iyon ang kakailanganin mong kainin. Kung lalago nang maganda ang mga ito, makakakain ka ng magagandang gulay. Kung wala akong mapapalago na anumang magagandang gulay, kung gayon ay huwag mong kainin ang mga ito. Ano’t anuman, pinalago ko ang mga ito para sa iyo—kailangan mong maging mapagpasalamat sa akin!’” Ang mga ito ang mga mapaminsalang kaisipan sa kanyang puso, at sinabi niya ang mga kaisipang ito sa mga kasama niya sa bahay. “Nang pinaalalahanan siya ng iba na huwag gamitin ang basket para sa mga bulok na dahon ng gulay kapag nagpapadala ng mga gulay sa ang Itaas, sinabi niya na, ‘Hindi ko iyan magagarantiya.'” Kita mo na, pinaalalahanan na siya ng iba, at hindi pa rin siya nakinig. Ginawa lang niya ang anumang gusto niya. Ito ang ikaapat na pagpapamalas. Ang ikalimang pagpapamalas ay: “Tinrato niya ang mga gulay na pinalago para sa ang Itaas sa ganitong paraan nang walang anumang kamalayan sa puso niya, nang walang kahit katiting na pagsisisi. Sa tuwing may nagpapaalala sa kanya, nang sinasabihan siya na mas magbigay-pansin, lumaban at tumutol siya. Sinuman ang magbigay sa kanya ng mga mungkahi—kinamumuhian niya ang taong iyon.” Nagbuod ng limang pagpapamalas sa kabuuan ang mga lider at manggagawa. Ibinuod nila ang mga karaniwang pagpapamalas ng indibidwal na ito, gayundin ang kanyang saloobin sa katotohanan at ang kanyang saloobin sa tungkulin, at naglista rin sila ng mga partikular na halimbawa. Napakaganda ng pagbubuod. Ano ang nararamdaman ninyo pagkatapos itong marinig? Ang isang tao ba na mayroong ganitong mga pagpapamalas ay mayroong mabuting pagkatao? (Wala.) Gaano ito kasama? Umayon ba ang mga pagpapamalas ng taong ito sa mga pagpapamalas ng mga taong nagreinkarnasyon mula sa mga diyablo na pinagbahaginan natin? (Oo.) Sa aling pagpapamalas umayon ang mga ito? (Sa pagpapamalas ng pagiging masama ng gayong mga tao.) Dagdag pa sa pagiging masama, nagkaroon ba siya ng anumang mga pagpapamalas ng pagiging lihis na katangian ng mga taong nagreinkarnasyon mula sa mga diyablo? (Oo.) Paano ito nakita? (Kapag nagpapalago ng mga gulay para sa ang Itaas, ang mga ordinaryong tao ay gagawing priyoridad na pumili ng magandang lupa, pero pinili niyang magpalakas sa mga kapatid—inalagaan lang niya ang mga gulay na para sa mga kapatid. Para sa mga gulay na pinalago para sa ang Itaas, pumili siya ng hindi magandang lupa, hindi niya inalagaan ang mga ito o hindi niya hinarap ang mga peste, at palagi niyang ibinibigay sa ang Itaas ang mga gulay na hindi maganda ang lago para kainin. Ang saloobin niya sa ang Itaas, sa Diyos, ay saloobin ng pagkapoot.) Bakit pagkapoot ang saloobin niya sa ang Itaas? Napasama ba ng ang Itaas ang loob niya? (Hindi. Ang kanyang saloobin ay tinukoy ng kanyang kalikasang diwa—kinamuhian niya ang Diyos at kinamuhian niya ang mga positibong bagay.) Tunay na hindi ko kailanman nakilala ang indibidwal na ito—hindi ako kailanman nagkaroon ng anumang pakikitungo sa kanya kahit kaunti. Kung gayon ay paanong nagawa niyang magkimkim ng gayon kalalim na pagkamuhi sa kanyang puso? Isa itong problema sa kanyang kalikasan. Sa isang banda, ito ay masama; sa kabilang banda, ito ay lihis, hindi ba? Hindi ba’t katulad ito ng sa malaking pulang dragon? (Oo.) Sa kanyang pagtrato sa Diyos at sa mga positibong bagay, may isang uri ng pagkamuhi sa kanyang puso. Kung tatanungin mo siya kung ano ang nangyayari, siya mismo ay hindi ito maipapaliwanag nang malinaw—nakaramdam lang siya ng pagkamuhi. Partikular niyang kinamuhian ang Diyos at ang katotohanan, at partikular niyang kinamuhian ang mga positibong bagay. Hindi ba’t ito ay pagiging lihis? (Oo.) Ang ganitong uri ng tao ay isang diyablo. Kung tatanungin mo siya, “Kanino ka ba nananampalataya?” tiyak na sasabihin niya na nananampalataya siya sa Diyos. Nananampalataya siya sa Diyos, pero namumuhi siya sa Diyos—ibinubunyag nito ang mentalidad ng isang diyablo. Ito ay pagiging lihis. Bakit Ko nasasabi iyon? Una, hindi Ko kilala ang taong ito kahit kaunti, at hindi Ko siya kailanman pinungusan, pero nagkimkim siya ng gayon kalalim na pagkamuhi sa Akin—ito ay pagiging lihis. Ikalawa, ang mga kapatid ang nagsaayos na siya ang magpalago sa mga gulay na ito. Kung ayaw niya itong gawin, dapat sana ay binanggit niya ang isyu, pero sa halip ay pinagbuntunan niya ng galit ang taniman ng gulay. Pagkatapos magtanim, hindi niya ito inalagaan nang maayos at binigyan niya ang ang Itaas ng mga gulay na hindi maganda ang lago para kainin. Ikatlo, handang-handa siya pagdating sa pagpapalago ng mga gulay para sa mga kapatid at inalagaan niya nang husto ang mga ito, pero pagdating sa pagpapalago ng mga gulay para sa ang Itaas, labag ito sa loob niya. Partikular siyang puno ng pagkamuhi, at hindi malinaw kung bakit—wala namang nagpasama ng loob niya, pero tinrato niya ang ang Itaas at ang Diyos sa ganitong paraan. Hindi ba’t ito ay pagiging lihis? (Oo.) Ang lihis na nagtutulak na puwersang ito ay napakalakas! Sa isang banda, ito ay masama; sa kabilang banda, ito ay lihis—ito ang kalikasan ng isang diyablo. Gaano man kamapagparaya at kamapagpasensiya na tinatrato ng sambahayan ng Diyos ang mga diyablo nang may pagmamahal, gaano man sila binibigyan ng sambahayan ng Diyos ng mga pagkakataon para magtamo ng kaligtasan, hindi nila nauunawaan ang mga bagay na ito kahit kaunti. Sa puso nila ay sadyang namumuhi sila sa Diyos at sa sambahayan ng Diyos. Ito ay ganap na dahil ang kalikasan ng isang diyablo ay mismong ang kamuhian ang Diyos at ang kamuhian ang mga positibong bagay. Walang malinaw na makakapagsabi kung ano ang dahilan para dito—ang mga diyablo ay sadyang nagkikimkim ng walang-batayang pagkamuhi sa Diyos at sa mga positibong bagay. Ito ang kilala bilang pagiging lihis. Ano ang pinag-iisipan niya araw-araw? “Kung anuman ang kalabasan ng mga gulay na pinalago ko, sadyang iyon ang kakailanganin mong kainin. Kung lalago nang maganda ang mga ito, makakakain ka ng magagandang gulay. Kung wala akong mapapalago na anumang magagandang gulay, kung gayon ay huwag mong kainin ang mga ito. Ano’t anuman, pinalago ko ang mga ito para sa iyo—kailangan mong maging mapagpasalamat sa akin!” Hindi ba’t lihis ang mga bagay sa puso niya? Ang iniisip niya ay pawang buktot, lihim na mapanganib, at hindi normal. Nadarama ng mga taong may konsensiya at katwiran na ang kanyang mga kaisipan ay hindi lubos maisip—hindi nila maintindihan kung bakit siya mag-iisip sa ganitong paraan. Ganito mismo kumikilos ang mga diyablo. Ang kanyang inisip at pinagbulay-bulayan sa kanyang puso ay pawang madidilim at mga buktot na bagay. Ang isang tao bang ganito—na isang diyablo—ay kayang tanggapin ang katotohanan? (Hindi.) Ni hindi siya nagtataglay ng batayang mga moralidad ng tao, ni ng konsensiya at katwiran. Nang mabanggit ang Diyos, nagalit siya at nakaramdam ng pagkamuhi. Nang hilingin ng iba na gumawa siya ng ibang gampanin, hindi siya ganoon lumalaban; pagdating lang sa pagpapalago ng mga gulay para sa ang Itaas na siya ay partikular na lumalaban. Ito ay pagiging masama, ito ay pagiging lihis. Maaaring tanungin mo siya kung bakit masyado siyang lumalaban—isa itong usapin tungkol sa puso, at maaaring hindi niya magawang masabi nang malinaw kung nasaan ang ugat. Nagagawa ba ninyong makita nang malinaw kung nasaan ang ugat ng problema? Bakit niya tinrato ang Diyos sa ganitong paraan? Ang karamihan ng tao ay labis na malilito dito: “Paanong nagagawa ng isang taong nananampalataya sa Diyos na tratuhin ang Diyos sa ganitong paraan? Hindi ba’t isa siyang walang pananampalataya?” Ngayon, sa pamamagitan ng pagbabahaginan tungkol sa katotohanan, nagagawa na ba ninyo ngayon na makita nang medyo mas malinaw ang diwa at pinagmulan ng iba’t ibang uri ng mga tao? (Oo.) Dapat ay magawa na ninyong makita nang mas malinaw ngayon—ang mga ito mismo ang uri ng mga tao na nagreinkarnasyon mula sa mga diyablo, at ang kalikasan nila ay ang kamuhian ang Diyos.

Sabihin sa Akin, maaari bang magbago ang mga taong nagreinkarnasyon mula sa mga diyablo? (Hindi maaari.) Katulad lang sila ng malaking pulang dragon. Kaya rin nilang sabihin ang mga tamang salita, sabihin ang mga salitang umaayon sa konsensiya at moralidad—pero hinding-hindi nila kayang isakatuparan ang mga bagay na sinasabi nila. Kaya nilang magsabi ng maraming salita na magandang pakinggan, pero pagdating ng oras na gagawa na sila ng mga tunay na bagay, hindi nila magawa ang kahit na isa. Bakit hindi nila magawa ang mga ito? Dahil sa kanilang loob, sila ay mga diyablo. Hindi sila magiging komportable at mababagabag sila sa kanilang loob kung gumawa sila ng mga positibong bagay, at ng mga bagay na naaayon sa pamantayan ng konsensiya ng tao. Kapag gumagawa ng kasamaan, gumagawa ng ginagawa ng mga diyablo, iniisip ang iniisip ng mga diyablo, saka lang sila nagiging komportable at nagagalak sa loob nila. Ito ang tunay na mukha ng ganitong uri ng tao. Kung makikipagdaldalan ka sa kanila, makikipag-usap tungkol sa mga usapin ng buhay ng laman, o makikipagtalakayan pa nga ng mga kasalukuyang kaganapan at ng politika, nagagawa nilang manatiling nakaupo. Pero sa sandaling ang nilalaman ng pagbabahaginan ay tungkol na sa mga positibong bagay, sa katotohanan, sa Diyos, sa pagkakakilanlan ng Diyos, sa diwa ng Diyos, sa gawain ng Diyos, sa mga layunin ng Diyos para sa tao, o sa mga hinihingi ng Diyos sa tao, sila ay nagiging tutol at lumalaban sa kanilang puso—ayaw nila itong pakinggan. Nagsisimula silang magkamot ng kanilang tainga at pisngi, para bang hindi sila mapakali. Ang puso nila ay napupuno ng pagkainis at pagkabagabag na tila may mga ligaw na damo na tumutubo sa loob nila. Pakiramdam nila na ang pananatili nang kahit isang segundo pa ay tulad ng pagiging napapahirapan, at ang ilan sa kanila ay tatayo pa nga at maglalakad palayo sa mismong sandali iyon. Kahit na ang ilang tao, alang-alang sa imahe, ay umuupo roon nang napakagalang at hindi umaalis, ang kanilang isipan ay lumilipad na nang malayo—ang mga isipan nila ay matagal nang lumipad nang lampas pa sa mga ulap, at sadyang hindi sila nakikinig sa sinasabi mo. Bakit sila may ganitong mga pagpapamalas? Dahil sa puso nila, sila ay nasusuklam sa Diyos at sa mga positibong bagay. Hindi sila interesado sa katotohanan; ayaw nila itong pakinggan at ayaw nila itong tanggapin. Sa sandaling magkaroon ng pagbabahaginan tungkol sa katotohanan sa isang pagtitipon, nag-iisip sila ng lahat ng uri ng mga palusot para umalis, sinasabi na, “Kailangan kong umalis para mag-asikaso ng isang bagay,” o kaya, “May kailangan akong tawagan.” Gusto lang nilang sunggaban ang anumang palusot para makatakbo palayo. Ang gayong mga tao ay sadyang mga lihis. Kung inaamin ng isang tao na isa siyang taong nananampalataya at sumusunod sa Diyos, dapat ay wala siyang ganitong mga pagpapamalas. Pero pagdating sa mga usaping kinasasangkutan ng mga positibong bagay at ng Diyos, ang mga taong nagreinkarnasyon mula sa mga diyablo ay mayroong ganitong mga pagpapamalas—ito ay lampas sa sarili nilang kontrol at isang usapin ng kanilang kalikasang diwa. Ito ay natutukoy ng kanilang pinagmulan, at walang may kayang baguhin ang katunayang ito. Kapag nakikipagbahaginan ka tungkol sa katotohanan, sa mga positibong bagay, sa mga layunin ng Diyos, sa mga salita ng Diyos, pakiramdam nila ay hinuhusgahan mo sila, na para bang matatapos ang buhay nila dahil dito. Ito ang tunay na panloob na kalagayan ng kung paano nila tinatrato ang Diyos, ang katotohanan, at ang mga positibong bagay. Siyempre, isa rin itong uri ng pagpapamalas ng buktot na diwa ng gayong mga tao. Dahil nasusuklam at namumuhi sila sa mga positibong bagay, sa katotohanan, at sa Diyos, ang kanilang pinag-iisipan at pinagbubulay-bulayan sa kanilang mga panloob na mundo araw-araw ay ganap na walang kinalaman sa mga positibong bagay, sa katotohanan, o sa gawain ng Diyos. Ang lahat ng bagay na pinag-iisipan nila sa puso nila ay nauugnay sa kung ano ang lihis. Ang pinag-iisipan nila ay kung paano magpakitang-gilas para magkaroon sila ng katayuan at katanyagan sa gitna ng mga tao, kung paano kumilos para ilihis ang mga tao, magkamit ng katayuan, at hikayatin ang mas maraming tao na sang-ayunan at tingalain sila, kung paano kumilos para makuha ang loob ng mga tao at makamit ang pagsang-ayon ng mga ito, at kung paano makuha ang pagkilala at mga pag-aangat mula sa sambahayan ng Diyos o mula sa mga lider sa bawat antas. Ang lahat ng bagay na iniisip nila at ang lahat ng bagay na ginagawa nila ay may dala-dalang kalikasan ng pakikipag-agawan, pakikipag-away, pangunguha, panlilinlang, pagpapakana, pagbabalak, panunulsol, panlalansi, pangongontrol, at panlilihis, hindi ba? (Oo.) Ginagawa nila ang lahat-lahat sa paggawa ng mga bagay na ito—handa silang magdusa ng anumang paghihirap. Sa buong proseso ng kanilang pagdurusa, bumubuo sila ng mga balak at nagpapakana tungkol sa kung anong kasamaan ang gagawin, kung kanino magkakalkula, at kung anong mga layon ang kakamtin. Sa lahat ng bagay na ginagawa nila, mayroong estratehiya, mayroong partikular na intensyon. Sa panlabas, hindi sila hayagang nagsasabi ng mga bagay na salungat sa katotohanan, ni hindi rin sila hayagang gumagawa ng mga bagay na nakakagambala o nakakagulo sa gawain ng iglesia, at lalong hindi nila hayagang hinuhusgahan, binabatikos, o nilalapastangan ang Diyos. Hindi nila ginagawa ang halatang masasamang gawang ito. Pero sa kanilang mga panloob na mundo, hindi nila kailanman pinag-iisipan ang tungkol sa anumang bagay na nauugnay sa katotohanan o sa mga positibong bagay, at hindi man lang nila kailanman isinasaalang-alang ang anumang bagay na nauugnay sa konsensiya at katwiran ng tao, o sa moralidad. Kaya ano ang isinasaalang-alang nila? Ang isipan nila ay ganap na nabibitag sa mga disenyo, mga panlilinlang, kalkulasyon, pakikipagsabwatan, at pagbabalak. Kaya kahit na, sa panlabas, hindi mo sila nakikitang nilalabanan ang Diyos nang hayagan, o hindi mo sila naririnig na magsabi ng mga salita ng pagrereklamo laban sa Diyos, paghihinala sa Diyos, paghusga sa Diyos, o maging ng paglapastangan laban sa Diyos, sa puso nila ay puno pa rin sila ng saloobin ng paghamak, pangmamaliit, at kawalang-galang sa mga salita ng Diyos, sa gawain ng Diyos, at sa anumang bagay na nauugnay sa gawain ng Diyos. Anuman ang sabihin ng Diyos, anuman ang mga hinihingi ng Diyos sa mga tao, anuman ang mga layunin ng Diyos, o anuman ang mga prinsipyo sa likod ng iba’t ibang uri ng gawaing ginagawa ng Diyos, hindi nila kailanman binibigyang-pansin o tinatanggap ang mga ito—sa loob ng mga taong ito, sadyang walang lagayan para tanggapin ang mga positibong bagay na ito. Bagama’t hindi mo sila nakikita na hayagang nilalabanan o kinokondena ang mga positibong bagay na ito, mula sa perspektiba ng kailaliman ng puso nila, nasusuklam at namumuhi sila sa mga ito. Kapag nakikinig sila sa mga sermon, hindi nila pinagbubulay-bulayan kung paano tatanggapin ang katotohanan at isasagawa ang katotohanan, bagkus ay kung paano ibubuod ang sariwang liwanag at mga parirala na naririnig nila at gagawing sarili nilang mga salita ang mga ito para ipagbahaginan at ibahagi sa iba, para sa layunin na sila ay tingalain at idolohin ng mga tao. Iniisip nila na, “Kung pagkatapos ay ipapangaral ko ang mga salitang ito sa mga kakasali pa lang sa iglesia, makakamit ko ang paghanga at pag-idolo ng mas maraming tao, at magkakaroon pa nga ako ng mas mataas na katayuan sa gitna ng mga tao. Ang katayuang ito ay magiging batay sa kung gaano karaming doktrina ang nauunawaan at naaarok ko, at kung gaano ko lubusang naaarok ito.” Kahit na maupo sila roon habang nakikinig sa mga sermon—nang nakikinig pa nga nang napakabuti at napakasigasig, at naglalaan ng labis na pagsisikap—ang saloobin nila ay hindi positibo at ang motibo nila ay hindi dalisay. Hindi sila nakikinig nang may saloobin ng pagtanggap sa katotohanan, bagkus ay pinagbubulayan nila ito na para bang nag-aaral sila ng teolohiya, nang ikinukumpara sa Bibliya ang sinasabi sa mga sermon. Hindi nila tinatanggap ang mga salita ng Diyos at hindi nila ikinukumpara ang kanilang sarili sa mga ito, nang naghahangad na maunawaan ang sarili nilang iba’t ibang problema, at mahanap mula sa mga ito ang isang landas ng paglutas at ang mga prinsipyo para sa pagsasagawa, para makilala nila ang sarili nila, magkaroon sila ng tunay na pagsisisi, iwaksi nila ang kanilang mga tiwaling disposisyon, kumilos at umasal sila sa paraang naaayon sa mga katotohanang prinsipyo, at tugunan nila ang mga layunin ng Diyos—hinding-hindi ito ang layon nila. Ano ang layon nila? Ito ay ang sangkapan ang sarili nila ng mas maraming doktrina para maiparada at maipasikat ang kanilang sarili at tingalain at idolohin sila ng mga tao. Iyon ang unang pakay. Ang kanilang ikalawang pakay ay ang hanapin ang pinakasimpleng landas patungo sa pagkakamit ng mga pagpapala. Matapos makinig sa mga sermon at makumpirma na ito ang tunay na daan, nagsisimula silang magbulay-bulay sa kung gaano kalaki ang pag-asa nila na magkamit ng mga pagpapala, kung gaano kalaki ang pag-asa nila na magtamo ng kaligtasan. Pagkatapos ay tinutukoy nila na gamitin ang pamamaraan ng pagtitiis ng paghihirap at pagbabayad ng halaga para mapanlinlang na matamo ang tiwala ng hinirang na mga tao ng Diyos at ng sambahayan ng Diyos, at para maipakita sa Diyos ang mga paghihirap na tinitiis nila at ang halagang ibinabayad nila. Iniisip nila na kaya nilang magkamit ng malalaking pagpapala at magandang hantungan sa pamamagitan ng pananampalataya sa Diyos sa ganitong paraan. Kita mo, ang kanilang saloobin sa mga sermon at sa bawat aspekto ng katotohanan ay hindi ang simpleng tanggapin ito at pagkatapos ay isagawa at danasin ito—sa halip, mayroon silang mga natatagong plano at pakana. Palagi silang umaasa na makagamit ng mga partikular na parirala o mga klasikong sipi mula sa mga sermon at pagbabahaginan para sangkapan ang sarili nilang mga isipan at bangko ng mga retoriko, para ilihis ang mga kapatid, nang idinudulot na maging idolo sila ng lahat, tinutulutan ang kanilang sarili na magkamit ng posisyon sa gitna ng mga tao at magawang tamasahin ang mataas na pagpapahalaga ng iba. Hindi ba’t ang mga kaisipan, intensyon, at saloobing ito na mayroon sila kapag nakikinig sa mga sermon ay sapat para maipakita na ang gayong mga tao ay labis na lihis? (Oo.) May sinuman bang kayang itama ang lihis na nagtutulak na puwersang ito sa kanila? Kung sasabihin mo sa kanila na, “Ang pag-iisip sa ganitong paraan ay hindi pagtanggap sa katotohanan—hindi ito ang saloobin na dapat mayroon ang isang taong naghahangad ng katotohanan. Kung nag-iisip ka sa ganitong paraan, walang magiging epekto ang katotohanan sa iyo; hindi ka nito mabibigyang-kakayahan na magtamo ng kaligtasan. Dapat mong tanggapin ang katotohanan, hanapin ang mga prinsipyo para sa pagsasagawa sa loob nito, at isagawa at danasin ang mga salita ng Diyos sa tunay na buhay, para ang mga salita ng Diyos ay maging ang katotohanang realidad mo at sa huli ay maging ang buhay mo”—magagawa ba nilang makamit iyon? (Hindi.) Bakit hindi? Ito ba ay dahil hindi naging sapat ang pagsisikap nila, o dahil ang pagbabahaginan natin tungkol sa katotohanan ay hindi nagsasaalang-alang sa kanilang mga damdamin o hindi nagsasama ng isang nababagay na pagtustos ng katotohanan na nakatuon sa kanilang kalagayan? (Parehong hindi ito ang kaso.) Kung gayon ay ano ang dahilan? (Ito ay natutukoy ng diwa nila ng pagkamuhi sa katotohanan.) Samakatwid, dapat sabihin na ang mga pagpapamalas ng mga taong ito ay hindi mahihiwalay sa diwa nila—malapit na magkaugnay ang mga ito. Walang may kayang magtuwid ng mga kaisipan sa puso nila, at walang may kayang baguhin ang buktot na kalikasang diwa ng mga taong ito na mga diyablo. Kinamumuhian nila ang katotohanan at tinatanggihan nila ang katotohanan, kaya hindi sila nagagawang baguhin ng katotohanan. Kung gayon ay masasabi ba na ang ganitong uri ng tao ay hindi na matutulungan? (Oo.) Ang sagot ay tiyak na oo. Bakit? Dahil ang kalikasang diwa niya ay sa mga diyablo. Ang lahat ng ibinubunyag niya ay ganap na pinamamahalaan ng kalikasan ng mga diyablo—hinding-hindi ito pansamantalang pagbubunyag ng katiwalian, ni hindi ito isang pagbubunyag ng mga buktot na tiwaling disposisyon ng tiwaling sangkatauhan. Ito ay dahil sila ay mga diyablo, hindi mga nilikhang tao—ito ang ugat ng problema.

Ang ganitong uri ng tao ay may ilang karagdagang pagpapamalas kapag nakikinig sa mga sermon—sa tuwing nakikipagbahaginan ang sambahayan ng Diyos tungkol sa katotohanan at kinasasangkutan ito ng paglalantad at paghihimay sa masasamang gawa at mga pagpapamalas ng ilang tao, nagsasabi siya ng mga bagay tulad ng: “Hindi ba’t ang sinasabi mo ay tungkol sa insidenteng iyon na nangyari noon? Alam ko ang buong kuwento. Alam ko mismo kung ano ang layon mo sa pagbabanggit nito. Hindi ba’t sinusubukan mo lang na gamitin ang pakikipagbahaginan at paghihimay sa usaping ito para itatag ang sarili mong awtoridad at himukin ang mga tao na makinig sa iyo? Hindi ba’t gusto mo lang turuan ng leksiyon ang ilang tao, at supilin ang ilang tao? Hindi ba’t paglulunsad lang ito ng isang kampanya? Hangal lang ang maniniwala sa sinasabi mo! Hangal lang ang makikinig sa iyo at magsasagawa ayon sa mga katotohanang prinsipyo!” Kita mo, kahit kapag nakakarinig siya ng ilang halimbawa, pahayag, o partikular na pagpapamalas ng mga tao, na nauugnay sa kung anong aspekto ng katotohanan, ang kanyang nauunawaan ay ganap na naiiba sa nauunawaan ng iba. Hindi niya maarok ang mga bagay na ito nang tama o matrato ang mga ito nang tama, at kaya pa nga niyang baluktutin ang mga katunayan at husgahan at kondenahin ang mga positibong bagay. Ang iniisip niya sa puso niya ay palaging napakadilim, pero pakiramdam niya na partikular siyang mautak at alam niya ang tunay na kuwento. Hindi ba’t lihis ito? Katulad lang ito ng malaking pulang dragon—sinasabi ng malaking pulang dragon na kapag ang Ang Iglesia ng Makapangyarihang Diyos ay nagpapaalis o nagpapatalsik ng mga tao, ginagawa ito bilang pagpapakita ng kapangyarihan para makita ng iba, pero hindi nito kailanman sinasabi na kapag ang sambahayan ng Diyos, ang iglesia, ay nagpapaalis ng mga tao, dinadalisay nito ang iglesia. Ito ay dahil sila ay mga diyablong di-nananampalataya na hindi kayang maarok ang katotohanan; palagi silang bumabaluktot, humuhusga, at kumokondena ng mga positibong bagay, at hinding-hindi nila tatratuhin ang mga positibong bagay nang may tamang pag-iisip. Mas gugustuhin nilang paniwalaan na nagmula sila sa mga unggoy, na sila ay mga inapo ng mga dragon, kaysa aminin na ang mga tao ay nilikha ng Diyos. Kamakailan lang, narinig ko pa ngang sinabi ng ilang siyentipikong mananaliksik na ang isang espesye ng higanteng daga mula sa daan-daang milyong taon na ang nakakalipas ay ang ninuno ng sangkatauhan—isa itong katawa-tawa at kakaibang teorya! Kung susubukan mo silang himukin na aminin na ang mga tao ay nilikha ng Diyos, na paniwalaan na ang mga tao ay nilikha ng Diyos, paano mo man ito sabihin, tumatanggi silang aminin ito. Kahit na ilatag ang katunayang ito sa mismong harapan ng mga mata nila, hindi pa rin sila naniniwala. Naniniwala lang sila na ang mga tao ay nagmula sa mga unggoy, o ang mga tao ay mga anak ng mga daga, o na ang mga ito ay mga inapo ng mga dragon. Mas gugustuhin pa nilang paniwalaan ang ganitong mga uri ng mga maladiyablong salita kaysa paniwalaan na ang mga tao ay nilikha ng Diyos—na ang buhay at hininga ng tao ay ibinigay ng Diyos. Hindi nila ito pinaniniwalaan, hindi ito inaamin, at ayaw nilang tanggapin ang katunayang ito. Hindi ba’t lihis ito? (Oo.) Kung sasabihin mo na sila ang mga inapo ng mga dragon, natutuwa sila. Kung sasabihin mo na sila ay nagmula sa mga unggoy at sila ay mga inapo ng mga unggoy, o na ang isang higanteng daga ang kanilang ninuno, sinasabi nila, “Oo, isa itong malaking karangalan!” Pero kung sasabihin mo na ang mga tao ay nilikha ng Diyos, nagiging mapanlaban sila—nagliliyab ang mga mata nila sa galit, at sila ay napupuno ng pagkamuhi sa iyo. Ito ay labis na lihis!

Iyong mga nagreinkarnasyon mula sa mga diyablo ang pinakaayaw na makarinig ng mga salita ng pagbabahaginan tungkol sa katotohanan. Lalo na kapag ang gayong mga salita ay tungkol sa pagkilala sa sarili, paghihimay sa mga kalagayan ng iba’t ibang uri ng mga tao, kung paano makapasok sa mga katotohanang realidad, o sa mga prinsipyo ng pagsasagawa ng katotohanan, nakadarama sila ng sukdulang pagkasuklam sa kanilang puso, at kasabay nito, nagpapakalat sila ng mga baluktot na pagkaunawa at opinyon. Halimbawa, kapag pinapaalis ng iglesia ang ilang taong gumagawa ng kasamaan, ang ganitong uri ng tao ay inuudyukan ang iba, nang nagsasabi ng mga bagay tulad ng, “Ang sambahayan ng Diyos ay walang pagmamahal para sa mga tao. Para bang kinakatay nila ang kalabaw kapag nabungkal na ang bukid,” o kaya, “Pinaalis ang mga taong ito dahil napasama nila ang loob ng mga nakatataas na lider.” Hindi niya magawang tratuhin nang tama ang gawain ng pag-aalis mula sa iglesia sa loob ng sambahayan ng Diyos, ni wala rin siyang dalisay na pagkaarok—nag-iisip at nagsasalita siya tungkol dito sa isang baluktot na paraan. Hindi ka makakarinig ng anumang mga salita ng konsensiya o katwiran mula sa kanyang bibig, ni ng anumang mga salita na mga positibong bagay, lalo na ng anumang bagay na umaayon sa mga katotohanang prinsipyo. Ang kanyang puso ay puno ng mga reklamo, pagtutol, at hinaing. Kapag walang pagpipigil niyang ipinapahayag ang kanyang mga pananaw, ang mga bagay na sinasabi niya at ang mga kaisipan at pananaw na ibinubunyag niya ay pawang lihis at baluktot. Nakikita mo na ito ay hindi lubos maisip—iniisip mo kung paanong nanampalataya siya sa Diyos at nakinig sa mga sermon sa loob ng napakaraming taon, at kung paanong sa panlabas ay tila napakabait niya at hindi masama, at nagtataka ka kung paanong nagagawa niyang sabihin ang mga di-makatwirang bagay na ito sa mga kritikal na oras. Sa wakas ay naisiwalat na niya ang kanyang tunay na mga kaisipan, mga bagay na itinago niya sa kanyang puso sa loob ng mahabang panahon—hindi ba’t ibinubunyag nito ang kanyang problema? (Oo.) Ang mga tunay na kaisipan na isiniwalat niya ay ganap na mga baluktot na argumento at maling paniniwala. Kaya, isinatinig ba niya ang mga baluktot na argumento at maling paniniwalang ito dahil sa isang pansamantalang masamang lagay ng loob? (Hindi.) Hinding-hindi. Kahit ilang taon na siyang nananampalataya sa Diyos at nakikinig sa mga sermon, ang mga kaisipang ito ay palaging natatago sa kanyang puso, nang hindi kailanman nasisiwalat. Pero kapag dumating ang isang napakahalagang sandali at hindi na niya magawang mapigilan ang nais niyang sabihin, sumasabog ito na parang isang bulkan—unti-unti na itong nabubuo nang napakatindi sa loob niya, at isang araw ay hindi na niya ito kayang supilin, at sumasambulat ang lihis na galit na ito. Kapag sumabog ang kanyang maladiyablong kalikasan, ang lahat ng uri ng mga baluktot na argumento at maling paniniwala at maling kaisipan ay lumalabas—nagsasabi siya ng mga salita na nagrereklamo tungkol sa Diyos, mga salita na naglalapastangan sa Diyos, mga salita na nang-iinsulto sa Diyos, mga salita ng pagkainggit at pagkamuhi sa mga tao, mga salita ng pang-uudyok—naglalabas siya ng lahat ng uri ng mga maladiyablong salita, at saka mo lang mapagtatanto na siya ay isang diyablo at ganap nang nabunyag. Dati, napansin mo na ang mga sermon ay palagi niyang hindi naiintindihan at hindi niya kailanman naunawaan ang katotohanan sa lahat ng taon na nanampalataya siya sa Diyos. Ipinagpalagay mo na mahina ang kanyang kakayahan at na hindi niya maabot ang katotohanan, kaya itinuring mo siya bilang isang kapatid at sinubukan mo siyang tulungan. Nagtapat ka sa kanya at sinabi mo kung paano nadalisay ang iyong sariling mga tiwaling disposisyon. Pero paano ka man makipagbahaginan sa kanya, hindi niya kailanman binuksan ang kanyang puso para sabihin kung kumusta talaga siya. Hindi mo kailanman nagawang maunawaan: Bakit hindi niya mabuksan ang kanyang puso? Bakit hindi niya inihayag ang kanyang tunay na kalagayan? Maaari kayang hindi siya kailanman nagbunyag ng mga tiwaling disposisyon? Hindi mo siya kailanman nagawang makilatis, at inakala mo pa nga na maganda ang asal niya at siya ay simple at totoo. Nang sumabog na ang kanyang maladiyablong kalikasan at nakapagsabi siya ng napakaraming bagay na nagrereklamo at lumalapastangan sa Diyos, saka mo lang nakita na sa aktuwal ay wala siyang pagkatao at ganap na maladiyablo ang kalikasan niya. Nadarama mo, “Kahindik-hindik ang taong ito! Nanampalataya siya sa Diyos sa loob ng lahat ng taon na ito, pero lumalabas na palagi niyang kinamumuhian at nilalabanan ang katotohanan sa kanyang puso! Hindi nakapagtataka na hindi siya kailanman nagtapat sa kahit na sino—natatakot siya na makikilatis ng iba ang kanyang maladiyablong kalikasan! Siya ay isang tunay na diyablo!” Kapag nakilatis mo na ang kanyang diwa, nadarama mo na ganap kang naging bulag sa lahat ng taon na ito—nang ginagawa ang iyong tungkulin araw-araw at namumuhay ng buhay iglesia kasama siya, habang iniisip na siya ay isang mabuting tao, isang miyembro ng sambahayan ng Diyos, isa sa hinirang na mga tao ng Diyos, at walang anumang pagkilatis sa kanya. Iyon ay isang labis na nakakatakot na sitwasyon! Kung namumuhay at nakikisalamuha ka sa mga kapatid, at matutuklasan mo na ang isang tao ay may mga tiwaling disposisyon o lumalabag sa mga prinsipyo sa kanyang tungkulin, at nakikipagbahaginan ka sa kanya sa katotohanan at tinutulungan mo siya, at nagagawa niya itong tanggapin at nagpapahayag siya ng pasasalamat, makadarama ka ng pagkalugod nang husto—madarama mo na ang taong ito ay napakabuti, na minamahal niya ang katotohanan; hinding-hindi ka makakaramdam ng pagkasuklam sa kanya. Pero kung makikipag-ugnayan ka sa isang diyablo sa loob ng ilang taon, at palagi mo siyang tinatrato bilang isang kapatid, at madalas mo siyang tinutulungan, sinusuportahan, at pinapakitaan ng pagmamahal, pagpapasensiya, at pagpaparaya, pero itinuturing ka niya nang may labis na pagkamapanlaban, nang laging mapagbantay laban sa iyo na para bang kaaway ka niya, at unti-unti mong napagtatanto na sa kanyang puso ay hindi niya tinatanggap ang katotohanan kahit kaunti, at na siya ay walang iba kundi isang diyablo—ano ang madarama mo? Tungkol sa taong kakabanggit lang natin na napatalsik—kung nakipag-ugnayan kayo sa ganitong uri ng tao, at isang araw ay natuklasan ninyo na napakasama ng kanyang pagkatao, na hindi lang niya kinamumuhian ang Diyos sa kanyang puso at hindi lang tinatanggap ang katotohanan kahit kaunti, kundi kinamumuhian din niya iyong mga tumutulong sa kanya nang may pagmamahal, kaya nakatitiyak ka na ang ganitong uri ng tao ay isang tunay na diyablo, ano ang madarama mo? (Madarama ko na tunay akong naging hangal.) Una, madarama mo na ikaw ay naging hangal, at magtataka ka kung paanong gumugol ka ng labis na walang-kuwentang pagsisikap sa gayong tao. Ano pa? (Medyo masusuklam ako.) Kanino ka masusuklam? Masusuklam ka ba sa kanya o sa sarili mo? (Masusuklam ako sa kanya, pero sa sarili ko rin dahil hindi ko siya nagawang makilatis.) Kung gayon, gugustuhin mo pa rin bang makita siya o makipag-ugnayan sa kanya sa hinaharap? (Hindi na.) Kung gayon, anong uri ng ugnayan ang gugustuhin mong magkaroon kayo? Anong uri ng diskarte ang gugustuhin mong gamitin sa pakikipag-ugnayan sa kanya? (Hindi ko na gugustuhin kailanman na makita siyang muli—kung mas malayo akong makakapanatili mula sa kanya, mas mainam iyon.) Kung gayon, paano kung sa panahon ng paggawa ng iyong tungkulin, kailangan mo pa rin siyang makita o makipagtalakayan ng gawain sa kanya, at hindi mo siya maiwasan—ano ang gagawin mo kung gayon? Nakapagbuod ba kayo ng anumang mga prinsipyo at mga landas ng pagsasagawa para dito? Nakaradama kayo ng pagkasuklam sa kanya kung kaya gusto ninyo siyang iwasan at hindi makita, pero kung iniiwasan ninyo siyang makita sa inyong tungkulin, maaantala at maaapektuhan nito ang gawain—kaya ano ang dapat ninyong gawin? Mayroon ba kayong anumang magagandang solusyon? (Wala.) Kung gayon ay sasabihin Ko sa inyo ang dalawa. Ang una ay na kung ang ganitong uri ng tao ay kayang manatili sa iglesia para magserbisyo, kapag hindi ninyo kailangan na makipag-ugnayan sa kanya sa inyong tungkulin, hindi mo kailangang makipag-ugnayan sa kanya. Ito ay dahil nasusuklam ka sa kanya, ang makipag-ugnayan sa kanya ay nakakaasiwa at masakit, at dahil napapansin din niya na nasusuklam ka sa kanya, ikinasasama ito ng loob niya. Kung kaya, hindi mo na kailangang ilantad ang iyong puso sa kanya at sabihin sa kanya ang iyong mga iniisip sa kaloob-looban mo tulad ng dati. Sa halip, maging mapagparaya at mapagpasensiya ka na lang, at makisalamuha ka sa kanya gamit ang matatalinong pamamaraan—sapat na iyon. Ito ay isang prinsipyo. Ang isa pang prinsipyo ay na kapag kailangan mong makipag-ugnayan sa kanya sa iyong gawain, kailangan mong malinaw na ipaliwanag sa kanya ang gawain na itinatalaga sa kanya at ang mga nauugnay na katotohanang prinsipyo. May isang punto rito na kailangan mong bigyang-pansin—kailangan mong makita kung may kapabilidad ba siyang matagumpay na matapos ang gawain na itinalaga sa kanya. Kung sa karaniwan ay nagagawa niyang gawin ang ilan sa gawaing ito, makipagbahaginan sa kanya at pangasiwaan ang usapin sa isang walang-pagkiling at obhetibong paraan. Pero kung palagi siyang pabasta-basta at iresponsable sa gawaing ito, hindi ka maaaring mapanatag na ipasa ang gawain sa kanya, at dapat ka na lang pumili ng iba. Kung sa puntong ito ay walang naaangkop na kandidato at wala kang mapagpipilian kundi ang gamitin siya, ano ang dapat mong gawin? Dapat kang magsaayos ng isang tao para pangasiwaan siya. Sa sandaling siya ay makita na hindi gumagawa ng tunay na gawain o na umaasal sa isang paraan na nagdudulot ng mga kaguluhan o pagkagambala, dapat itong iulat kaagad. Kung ang taong nangangasiwa sa kanya ay nabibigong gawin ito nang epektibo, may isa pang solusyon: Ang mga lider at manggagawa ay dapat na personal na mangasiwa at magsubaybay sa kanyang gawain, at dapat medyo mas madalas ang mga pagsusubaybay na ito. Ito ay dahil ang gayong mga tao ay sukdulang hindi maaasahan; sa sandaling hindi siya binabantayan nang mabuti, malamang na gumawa siya ng kasamaan at gambalain at guluhin ang gawain ng iglesia, at ang mga kawalang naidudulot ng paggamit sa kanya ay magiging mas matimbang kaysa sa mga pakinabang. Kaya, kung kailangan mong makisalamuha sa kanya para sa gawain, hindi mo ito maiiwasan. Hindi mo maaaring ilayo ang iyong sarili o balewalain siya dahil lang nagagawa mo siyang kilatisin at makita ang kanyang tunay na mukha—iyon ay magiging isang pagpapamalas ng iresponsabilidad. Dahil nagagawa mo siyang kilatisin, at dahil alam mo na ang kanyang kalikasang diwa ay sa isang diyablo, at alam mo na kaya niyang gumawa ng kasamaan at magdulot ng mga kaguluhan, kung gayon ay mas lalong mayroon kang responsabilidad na pangasiwaan at subaybayan siya, sa halip na balewalain siya dahil sa pangamba o pagkamuhi. Bilang isang lider o manggagawa, ang pinakamalaking responsabilidad mo ay ang bantayan ang mga tarangkahan ng sambahayan ng Diyos, protektahan ang gawain ng sambahayan ng Diyos, at asikasuhin ang mga kapatid. Ngayong naibunyag na ng isang diyablo ang kanyang tunay na anyo at nakilatis mo na siya at alam mo na kung anong uri mismo ng buhong siya, mas lalong dapat mo siyang pangasiwaan nang maayos, para epektibo siyang makapagserbisyo sa pinakamataas na antas na posible—ito ang dapat mong gawin. Hindi ka dapat, dahil nakilatis mo na siya, tumanggi na bigyang-pansin siya o mabigong ipaliwanag nang malinaw ang gawain na dapat ipaliwanag sa kanya, o tumangging makipagbahaginan sa kanya kahit na magtanong siya sa iyo tungkol sa mga isyung nauugnay sa gawain. Hindi ba’t iyon ay pagbubunton ng iyong galit sa gawain ng sambahayan ng Diyos? Hindi ba’t iyon ay pagsasawalang-bahala sa gawain ng sambahayan ng Diyos at sa buhay pagpasok ng mga kapatid? Kung gagawin mo ito, ikaw ang mali—nangangahulugan ito na hindi mo natupad ang iyong responsabilidad. Sa iyong personal na buhay, maaaring hindi mo siya makaharap kahit minsan, at maaaring hindi mo na siya makaugnayan gaya ng dati. Pero kung hinihingi ng gawain ng sambahayan ng Diyos na makisalamuha at makipag-ugnayan ka sa kanya, hindi mo puwedeng iwasan ang responsabilidad na ito—ito ang iyong tungkulin at ang iyong responsabilidad, at hindi ka puwedeng gumawa ng mga palusot para iwasan ito. Pagdating sa mga diyablo, ang pamamaraan ng pagdidistansiya ng iyong sarili, pagtatanggi sa kanila, pag-iwas sa kanila, at pagkaramdam ng pagkasuya at pagkasuklam sa kanila sa iyong puso ay hindi isang pamamaraan na naaayon sa mga layunin ng Diyos. Dapat mo rin silang pangasiwaan at pigilan. Kung handa silang magserbisyo, dapat mo silang tulungan at gamitin mo sila para makapagserbisyo sila nang maayos—bigyang-kakayahan sila na epektibong makapagserbisyo sa pinakamataas na antas na posible. Kung hindi sila nagseserbisyo nang maayos at, kapag hindi sila binabantayan kahit sa isang sandali, nagagawa nilang guluhin at sirain ang gawain ng iglesia, kung gayon, ang pinsalang idinudulot nila ay mas matimbang kaysa sa kanilang pagiging kapaki-pakinabang, at dapat silang paalisin kaagad. Ang gayong mga negatibong halimbawa ay dapat na banggitin para sa paghihimay sa tuwing kinakailangan, para ang mga kapatid ay maaaring magkamit ng pagkakilatis, makilatis ang kalikasang diwa ng mga diyablo at mga Satanas, at pagkatapos ay tanggihan ang mga ito mula sa puso, hindi malihis, magulo, o makontrol ng mga ito. Ito ang ibig sabihin ng paggamit sa mga diyablo at mga Satanas, ng paggamit sa lahat ng bagay para magserbisyo sa hinirang na mga tao ng Diyos. Ito ang inyong responsabilidad—ito ang dapat ninyong gawin. Pero wala kayong ganitong pagpapahalaga sa responsabilidad. Gaya na lang ng sinabi ninyo kanina—sa sandaling nakilatis na ninyo ang ganitong uri ng tao, namumuhi kayo at ayaw na ninyo siyang makita, at kapag nakikita ninyo nga siya ay umiiwas kayo, nang lumalayo hangga’t maaari. Iyon lang ang mayroon kayo bilang solusyon. Wala kayong pagpapahalaga sa pasanin kahit kaunti para sa gawain ng sambahayan ng Diyos, para sa mga interes ng sambahayan ng Diyos, para sa buhay pagpasok ng mga kapatid. Ito ang inyong tayog—nabunyag na ito, hindi ba? Nakikilatis mo ang diwa ng isang diyablo, at pagkatapos ay iniiwasan mo siya tuwing nakikita mo siya. Pero hindi mo pinoprotektahan ang mga kapatid, at bilang resulta ay napipinsala sila. Nabibigo kang tuparin ang responsabilidad mo bilang isang lider o manggagawa—isa itong pagpapabaya sa responsabilidad. Kapag hindi pa nabubunyag ang diyablo, dapat mong bigyang-babala ang mga kapatid, paalalahanan sila na maging mapagbantay laban sa masasamang tao, sabihin sa kanila kung ano ang ginawa ng diyablo, kung bakit niya ginawa ang gayong mga bagay, kung ano ang kalikasan ng mga kilos niya, kung anong mga epekto ang maaaring idulot ng mga kilos na ito at kung anong mga kahihinatnan ang maaaring idulot ng mga ito, kung paano inilalarawan ng Diyos ang diyablong ito, at kung sa anong paraan siya dapat na tratuhin. Sa sandaling nagkamit na ng pagkakilatis ang mga kapatid, at natapos nang magserbisyo ang diyablo at wala na siyang halaga para sa mga kapatid o sa sambahayan ng Diyos, dapat mo siyang paalisin, nang tinatapos ang mismong buhay ng diyablo at Satanas na ito. Ito ay tinatawag na karunungan—ito ay paggawa ng gawain nang may mga prinsipyo at pagkakaroon ng isang landas para sa pagsasagawa. Ikaw na ang bahala kung paano ka makikipag-ugnayan sa ganitong uri ng tao sa iyong personal na buhay—kalayaan mo iyon. Pero bilang isang lider o manggagawa, may isang responsabilidad na dapat mong pasanin: Dapat mong protektahan ang mga kapatid, at pangalagaan ang mga interes ng sambahayan ng Diyos at ang gawain ng iglesia. Sa pundasyon ng prinsipyong ito, tungkol sa ganitong uri ng tao na isang diyablo, kung kasalukuyan siyang nagseserbisyo, hindi ka dapat magmadali na umaksiyon laban sa kanya. Dapat mong pangasiwaan ang kanyang gawain at mahigpit na obserbahan ang kanyang bawat galaw para makita kung ano ang kanyang ginagawa. Sa sandaling lumitaw ang anumang mga tanda na may mali, dapat agad mong isagawa ang paglalantad at pagpupungos sa kanya, o alisin mo siya mula sa kanyang posisyon. Kung pagkatapos malantad at mapungusan ay nagagawa niyang magserbisyo nang kaunti, kapaki-pakinabang iyon sa gawain ng iglesia. Pero sa sandaling matuklasan na ayaw niyang magserbisyo, hindi siya tumatahak sa isang mabuting landas, at malapit na siyang manggambala at manggulo, at inuunat niya ang kanyang mga maladiyablong kuko para ilihis ang mga kapatid, iyon ay kung kailan ibinubunyag ng diyablo ang tunay niyang anyo, at iyon mismo ang tamang oras para umaksiyon laban sa kanya. Binigyan siya ng pagkakataon na magserbisyo pero hindi niya iyon ginawa nang maayos—ipadala siya sa isang grupong B kung gayon. Kung malubha ang sitwasyon, isagawa ang pagpapaalis sa kanya o pagpapatalsik sa kanya—ito rin ang sandali para wakasan ang kapalaran ni Satanas. Hangga’t sumusunod kayo sa dalawang prinsipyong ito, magagawa ninyong tratuhin ang masasamang tao at mga diyablo sa isang paraan na may prinsipyo. Ang paggawa ba nito sa ganitong paraan ay pagtupad sa inyong responsabilidad? (Oo.) Sa isang banda, magkakaroon kayo ng pagkakilatis sa mga diyablo, hindi na kayo malilihis o magugulo ng mga ito, at hindi na kayo gagawa ng mga hangal na bagay—sa pinakamababa, hindi na kayo makikipagbahaginan tungkol sa katotohanan sa ganitong mga tao na mga diyablo. Sa puso mo, malalaman mo: Ang taong ito ay isang diyablo—ang pakikipagbahaginan sa kanya sa katotohanan ay katulad ng paghahagis ng mga perlas sa isang baboy; paano man ibahagi ang katotohanan sa kanya, wala itong saysay. Kaya, hindi ka patuloy na gagawa ng mga hangal na bagay. Makikipag-usap ka lang sa kanya tungkol sa ilang doktrina na dapat niyang maunawaan, at sa mga regulasyon na dapat niyang sundin—sapat na iyon. Kung magsasagawa ka sa ganitong paraan, hindi maaapektuhan ang gawain ng iglesia. Gayumpaman, kung hindi mo nauunawaan ang mga prinsipyo, may posibilidad na gumawa ka ng mga hangal na bagay. Sa kabilang banda, ang mga lider at manggagawa ay dapat na mangasiwa nang maayos at gumamit sa mga tagapagserbisyong ito at mga diyablong ito na hindi tumatanggap sa katotohanan kahit kaunti. Ang pagsasagawa sa ganitong paraan ay makakapagbibigay-katiyakan na ang gawain ng iglesia ay hindi napipinsala, habang pinoprotektahan din ang mga kapatid mula sa panlilihis at panggugulo ng mga diyablo at Satanas. Nauunawaan mo ba? (Oo.) Hinding-hindi mo dapat tratuhin ang masasamang tao at mga diyablo bilang mga kapatid. Hangga’t mayroon kang pagkilatis sa mga diyablo at sa masasamang tao, hindi ka na gagawa ng mga hangal na bagay. Dati, ang mga tao ay walang pagkakilatis at gumawa ng maraming hangal na bagay—palaging tinatrato ang masasamang tao at mga diyablo bilang mga kapatid, nang hinahayaan lang ang mga diyablo na pagtawanan sila. Kapag binubuksan mo ang iyong puso para makipagbahaginan sa mga diyablo, iniisip nila na, “Napakamatapat mo, napakadalisay at bukas—tunay na hangal ka!” kinukutya ka sa loob-loob nila. Ngayon na may pagkakilatis ka na sa mga diyablo, hindi mo na gagawin ang ganitong uri ng hangal na bagay. Alam mo na ngayon na ang pagbukas sa iyong puso sa pakikipagbahaginan o ang pagsuporta at pagtulong sa isang tao, dapat mo itong gawin sa mga tunay na kapatid, sa mga naghahangad ng katotohanan at mayroong pagkatao—hindi sa mga diyablo. Ito ay isang aspekto. Ang isa pang aspekto ay na hindi ka na naduduwag o natatakot sa mga diyablo. Alam mong mga diyablo sila, at alam mo kung ano ang iniisip nila sa kanilang puso. Ngayon na may pagkakilatis ka na sa kanila, alam mo na kung paano sila tratuhin nang naaangkop. Palagi mo silang dapat bantayan nang mabuti—tingnan kung ano ang sinusubukan nilang gawin, kung ano ang kanilang kinakalkula at binabalak sa kanilang puso, kung sa anong mga bahagi ng gawain sila maaaring manggambala, manggulo, at manabotahe, kung anong uri ng mga salita ang maaari nilang gamitin para mang-udyok at manlihis ng iba, at kung anong mga layon ang sinusubukan nilang makamit. Kapag malinaw mo nang nakita ang lahat ng bagay na ito, malalaman mo kung paano kikilos nang naaangkop, at ikaw ay susunod sa mga katotohanang prinsipyo.

Karamihan sa inyo, pagkatapos nating magbahaginan tungkol sa pagkilatis sa mga lihis na pagpapamalas ng mga tao na nagreinkarnasyon mula sa mga diyablo, ay marahil mayroon na ngayon ng kaunting kalinawan sa inyong puso at ng kaunting pagkakilatis—tulad ng kung aling mga tao, pagkalipas ng lahat ng taon na ito ng pakikisalamuha sa kanila, ang tila mga diyablo, na hindi mo na pagbabahaginan ng tunay mong mga damdamin; at kung aling mga tao ang mga kapatid, na higit mong pakikisamahan, lalapitan, at—kapag may mangyari—mas pagbabahaginan. Sa ganitong paraan, ang iyong pagtrato sa bawat uri ng tao ay magkakaroon ng prinsipyo, at hindi ka gagawa ng mga kamalian. Pero ang karamihan ba ng tao ay kayang abutin ang punto ng pagkilatis sa mga diyablo, ng pagtalos sa kalikasan ng mga diyablo? At kung ang isang diyablo ay handang magserbisyo, puwede ba nilang gamitin ang pagseserbisyo ng diyablo? Ang karamihan ng mga kapatid ay walang kapabilidad na magsagawa sa ganitong paraan—pero dapat magawa ito ng mga lider at manggagawa. Bakit Ko sinasabi na dapat nila itong magawa? Dahil ikaw, bilang isang lider o manggagawa, ay dapat na sumuri ng mga bagay nang maayos. Kapag natuklasan mo ang isang masamang tao na gumagawa ng kasamaan, dapat magawa mong agad na ilantad at himayin ito, at pigilan ang mga panggugulo at panggagambala nito. Kung kaya mong magsagawa sa ganitong paraan, magagawa mong tiyakin ang normal na pag-usad ng gawain ng iglesia, at ang mga kapatid ay mapoprotektahan—lalago sila sa pagkilatis, at ang kanilang buhay pagpasok ay hindi magdurusa ng kawalan dahil sa mga panggugulo ng mga diyablo. Kung hindi mo magawang magsagawa sa ganitong paraan—kung hindi mo kayang pigilan ang mga diyablo, hindi mo kayang bantayan ang tarangkahan—ang mga diyablo ay palaging darating para manggulo. Ngayon ay ginugulo nila ang isang tao, nang ginagawa siyang negatibo at idinudulot na siya ay maging matamlay sa pangangaral ng ebanghelyo; bukas ay iba naman ang ginugulo nila, na humahantong sa resulta na ayaw na niyang gawin ang kanyang tungkulin, na umaantala sa gawain at pinupuwersa ka na maghanap ng kapalit. Palagi mong kakailanganing pangasiwaan ang ilang biglaan at di-inaasahang sitwasyon. Hindi ba’t labis na pasibo ang paggawa ng gawain sa ganitong paraan? (Oo.) Kung gayon, bilang isang lider o manggagawa, hindi ba’t malayo ka mula sa pagiging pasok sa pamantayan? Kung hindi ka nagseserbisyo bilang isang lider o manggagawa, magagawa mong pamahalaan ang sarili mong buhay pagpasok, ang sarili mong pagkain at pag-inom ng mga salita ng Diyos, at ang tungkulin mo. Pero sa sandaling magserbisyo ka bilang isang lider o manggagawa, abala ka araw-araw—nagpaparoo’t parito nang natataranta, nagmamadali. Alinman sa isang anticristo o masamang tao ay nagpapakita at nanggugulo sa iglesia, o ang ilang kapatid ay nagiging negatibo at ayaw gawin ang kanilang tungkulin, o ang isang bagong mananampalataya ay nalilihis ng mga tsismis at ayaw nang manampalataya at umuurong. Ang gawain ay hindi nagagawa nang sapat, na nagdudulot ng patuloy na paglitaw ng mga problema kung saan-saan, at ang palagiang paglitaw ng mga problemang ito ay idinudulot na ikaw ay mabigatan at mahapo at hindi mo na ito makayanan sa bawat araw, hindi ka na makakain o makatulog nang maayos—pero kahit na ganoon, hindi nagagawa nang maayos ang gawain. Iyon ay pagiging ganap na walang abilidad para sa gawain. Ang gayong lider o manggagawa ay lubos na hindi pasok sa pamantayan. Bakit Ko sinasabi na hindi ka pasok sa pamantayan? Dahil hindi ka malinaw na nakipagbahaginan nang maaga tungkol sa mga problemang ito na tiyak na lilitaw, na binibigyang-kakayahan ang lahat na maunawaan ang katotohanan at magkamit ng pagkakilatis, para ang mga problema ay maaaring malutas kaagad kapag lumitaw ang mga ito. Sa madaling salita, hindi mo inihanda ang karamihan ng mga tao para sangkapan sila ng abilidad na makayanan ang mga bagay na ito. Sa huli, kapag sunod-sunod na nangyari ang mga bagay na ito, ikaw ay nagiging labis na pasibo—palaging nag-aayos ng kaguluhan, palaging inaayos ang kinalabasan. Nangangahulugan ito na malayo ka pa sa pagiging pasok sa pamantayan bilang isang lider o manggagawa. Sa iyong pagtrato sa iba’t ibang uri ng mga diyablo, ang iyong mga pamamaraan para sa pangangasiwa sa kanila ay hindi naaangkop, ang gawaing ginagawa mo ay hindi sapat, kung kaya ang gawain ng iglesia ay palaging nagugulo, palaging napeperwisyo ng mga problema. Palagi mong kinakailangang lunasan ang mga bagay at ayusin ang mga ito, kaya pakiramdam mo ay labis kang abala, at ang paggawa sa gawaing ito ay nagiging labis na nakakapagod.

Naaalala mo ba ang dalawang prinsipyo para sa pagtrato sa mga tao na nagreinkarnasyon mula sa mga diyablo? Ano ang pangunahin? Huwag matakot sa mga diyablo at mga Satanas, at huwag silang iwasan. Sa halip, matutong makilatis sila at matalos ang kanilang diwa, at arukin ang tendensiya ng kanilang mga kaisipan; ibig sabihin, malinaw na tingnan kung ano ang gusto nilang gawin sa iglesia, at kung anong mga layon ang gusto nilang makamit. Sa ganitong paraan, magagawa mong inisyatiba ang pagiging pasibo, at aktibo kang makakapunta sa opensa para ilantad at harapin sila. Kung, pagkakita sa mga diyablo at mga Satanas na magsalita at kumilos, nasusuklam ka lang sa kanila at ayaw mo silang pansinin o na makipagtulungan sa kanila at iyon na iyon—binabalewala mo pa nga kapag nakakakita ka ng mga diyablo at mga Satanas na nanggugulo at nanggagambala sa gawain ng iglesia—ang pagkilos ba sa ganitong paraan ay umaayon sa mga layunin ng Diyos? (Hindi.) Pagkatapos pasukin ng mga diyablo at Satanas ang iglesia, hindi sila mamumuhay ng buhay iglesia sa isang paraan na sumusunod sa tuntunin, lalong hindi sila magseserbisyo sa isang paraan na sumusunod sa tuntunin. Hindi maiiwasan na magsasalita sila at gagawa ng mga bagay, maging hanggang sa punto ng hindi pagtigil hanggang sa ang kanilang mga layon ay makamit. Kaya, sa pagtrato sa mga diyablo, dapat kang maging marunong, at kumilos ayon sa mga katotohanang prinsipyo. Iyong mga dapat malantad at tanggihan ay dapat na malantad at tanggihan. Kapag ang isang diyablo ay hindi pa nabubunyag, kung handa itong magserbisyo, gamitin ito upang magserbisyo, at bantayan ito nang mabuti habang nagseserbisyo. Halimbawa, kung hindi mo ganap na makilatis ang isang partikular na superbisor na namamahala sa partikular na aytem ng gawain—nakikita mo na hindi siya kasingsimple at kasingbukas ng ibang mga kapatid, na hindi niya kailanman sinasabi ang buong katotohanan sa sinuman, at na kapag nahaharap sa mga paghihirap o problema sa gawain, hindi siya naghahanap ng solusyon—kung gayon ay kailangan mong magkusa na tuklasin ang ugat ng kanyang sitwasyon. Hindi ka dapat maging pasibo, na naghihintay hanggang sa magulo niya ang gawain at pagkatapos ay sinusubukan na “ikandado ang pinto ng kuwadra pagkatapos makatakbo ng kabayo.” Kailangan mo siyang kausapin at tingnan kung ano ang saloobin niya sa kanyang tungkulin, kung mayroon ba siyang mga partikular na plano at pagsasaayos para sa gawain, kung mayroon ba siyang mga prinsipyo para sa paggawa ng gawain, kung kaya ba niyang gumawa ayon sa mga pagsasaayos ng gawain, at kung may kapabilidad ba siyang linlangin iyong mga nasa itaas niya at magtago ng mga bagay mula sa mga nasa ibaba niya, at gumawa ng mga bagay sa sarili niyang paraan. Hindi ba’t ito ang mga bagay na dapat mong bigyang-pansin? (Oo.) Ipagpalagay na natuklasan mo na ang isang tao ay isang diyablo, kung kaya hindi ka na nakikisalamuha sa kanya, sinasabi mo pa nga na, “Labis na nakakakilabot ang diyablong ito—nakikita ko pa lang siya ay nasusuklam na ako. Hindi ko na siya kakausapin pa. Kailangan kong magtakda ng malinaw na hangganan sa pagitan naming dalawa, at himukin ko ang mga kapatid na gumuhit din ng malinaw na linya—dapat siyang balewalain ng lahat.” Ayos lang ba na kumilos sa ganitong paraan? Isa itong hangal na paraan ng pagkilos. Hindi ito mautak ni marunong, at ito ay hindi pagtataglay ng tayog. Sa tingin mo ba ay mautak ka dahil lang hindi mo siya kinakausap? Ikaw ba ay isang taong mapagsaalang-alang sa mga layunin ng Diyos? Natupad mo ba ang iyong responsabilidad? Nabalikat mo ba ang pasanin ng pagbabantay sa kawan at pagbabantay sa tarangkahan ng sambahayan ng Diyos? Hindi ba’t dapat mo ring isipin ang mga bagay na ito? Ang hinihingi ng Diyos sa mga tao na magkaroon ng pagkakilatis sa mga diyablo ay hinding-hindi nangangahulugan na sapat nang tanggihan lang ang mga diyablo. Dapat ay magawa mo ring pangasiwaan at limitahan ang mga diyablo; kung ang isang diyablo ay hindi pa nabubunyag, at gusto nitong magserbisyo, dapat ay magawa mo ring gamitin ito—ang mga bagay rin na ito ang tungkulin na dapat mong gawin, ang responsabilidad na dapat mong tuparin, at ito ay ganap na para sa kapakanan ng pangangalaga sa gawain ng iglesia. Kung nakikita mo na ang isang tao ay ekstraordinaryong mahirap na makilatis, na ang lahat ng kanyang sinasabi ay hindi mabubutasan at walang nakakaarok sa kanya, kung gayon, ang taong ito ay napakamapanganib at hindi karapat-dapat na pagkatiwalaan. Lalo na kung nakikita mo ang isang tao na umaasal sa labis na lihim na mapanganib at hindi normal, lihim na mapanira, tusong paraan—na hindi kailanman sinasabi ang buong katotohanan sa sinuman, at na hindi makilatis ng karamihan ng kapatid na nakakasalamuha o nakakaugnayan niya—ang gayong tao ay hindi puwedeng isantabi na lang at iwanang mag-isa. Sa halip ay dapat mo siyang lapitan, makipag-ugnayan at makipag-usap ka sa kanya, upang lumago sa pagkilatis at kabatiran, makita kung ano ang kanyang iniisip, tingnan kung ano ang pinagmulan at motibasyon ng kanyang mga kilos, kung ano ang pinaplano niyang gawin, kung nagagawa ba niyang magpasan ng gawain kapag gumagawa ng kanyang tungkulin, kung maaari ba niyang magulo ang gawain ng iglesia at maaari ba siyang magtatag ng nagsasariling kaharian, at kung ang paggawa ba niya ng tungkulin ay nagdudulot ng mas maraming pinsala kaysa sa pakinabang, at sa huli ay nagiging isang kawalan na mas matimbang kaysa sa pakinabang. Tingnan mo—ang pagiging lider o manggagawa ba ay isang simpleng usapin? Kapag ang gayong tao ay natuklasan sa iglesia, hindi mo lang hindi dapat idistansya ang iyong sarili mula sa kanya at iwasan siya, kundi sa halip ay dapat aktibo mo siyang lapitan at aktibo kang makipag-ugnayan sa kanya. Ano ang layon ng paggawa nito? Ito ay para maunawaan ang sitwasyon niya at gumamit ng mga hakbang ng pag-iingat. Halimbawa, kung makakatagpo ka ng isang ahente o espiya ng CCP na palaging naghahanap ng mga oportunidad para mag-usisa sa iyong personal na impormasyon, at nadarama mo sa puso mo na isa siyang espiya, dapat kang maging mapagbantay laban sa kanya, at hinding-hindi mo dapat sabihin sa kanya ang iyong tunay na sitwasyon. Dapat mo ring tandaan ang isang lalo pang mahalagang usapin: Hindi mo maaaring ipaalam sa kanya ang numero ng iyong telepono, ang iyong email account, at iba pa. Gayumpaman, kung magiging mapagbantay ka lang laban sa kanyang pang-uusisa sa sarili mong sitwasyon, pero ganap mong binabalewala at pinapalusot ang ibang mga bagay tulad ng kung sino pa ang nakakaugnayan niya, kung kaninong impormasyon ang tinatanong niya, at kung anong sitwasyon ng iglesia ang tinatanong niya—iniisip mo pa nga na nagiging mautak ka sa paggawa nito—kung gayon ay kumusta ang pangangasiwa mo sa usaping ito? Nagpakita ka ba ng anumang karunungan? Naipakita mo ba na mayroon kang tayog? Natupad mo ba ang iyong responsabilidad? Napangalagaan mo ba ang mga interes ng sambahayan ng Diyos at naprotektahan mo ba ang mga kapatid? Kung hindi mo isinasaalang-alang ang mga usapin na ito kahit kaunti, isa kang makasarili at kasuklam-suklam na tao, nang lubus-lubusan. Sabihin natin na nakatagpo mo ang isang tao na isang diyablo, at tinatanong ka niya kung saan ka nagmula at kung may sinuman ba sa iyong pamilya na nananampalataya sa Diyos; alam mo na nag-uusisa siya para sa impormasyon, kaya kaswal kang nagsasabi ng ilang bagay para tratuhin siya nang pabasta-basta nang hindi isinisiwalat ang iyong tunay na sitwasyon, at pagkatapos ay ibinabalik mo ang mga tanong at tinatanong mo siya, “Saan ka nagmula? Sino sa pamilya mo ang nananampalataya sa Diyos? Kumusta ang buhay iglesia sa iglesia sa iyong bayan? Inaaresto ba ng CCP ang mga mananampalataya roon? Ikaw ba ay naaresto na?” Pagkarinig dito ng ahente o espiya ng CCP, iniisip niya na, “Palaging ako ang nagtatanong ng mga tanong—walang sinuman ang nagbabalik sa akin kailanman ng mga tanong at tinatanong ako. May utak ang taong ito!” Nang makita na patuloy mo siyang tinatanong, nag-aalala siya na malalantad ang kanyang pagkakakilanlan kung kaya binabago niya ang paksa. Dapat maingat mong obserbahan ang ganitong uri ng tao. Kung matitiyak mo na labis siyang kahina-hinala, at mayroong walumpung porsiyentong tsansa na isa siyang espiya ng CCP, dapat kang maging mapagbantay laban sa kanya—hindi ka dapat magsiwalat ng kahit kaunting impormasyon tungkol sa mga kapatid. Kung ang mga kapatid ay hindi magbabantay laban sa kanya kahit kaunti at sasabihin sa taong ito ang lahat ng nalalaman nila nang walang pagpipigil, nang handang pag-usapan ang tungkol sa anumang bagay, madali nitong inilalagay sa panganib ang iglesia at ang mga kapatid. Kaya dapat mong bantayang mabuti ang gayong tao—obserbahan kung sino ang palagi niyang nakakaugnayan, kung sino ang palagi niyang sinusubukan na kunan ng impormasyon, kung palihim ba niyang tinitingnan ang mga numero ng telepono ng mga kapatid, o tinitingnan ang mga account sa kanilang mga computer, o kinakalkal ang mga panloob na impormasyon ng sambahayan ng Diyos kapag nakatalikod ang mga tao. Dapat mo siyang bantayang mabuti—hindi mo siya dapat hayaang magtagumpay. Kailangan mo ring sabihin sa mga kapatid na maging mapagbantay laban sa taong ito—kung paulit-ulit siyang mag-uusisa para makakuha ng impormasyon, dapat siyang iwasan, at dapat siyang balaan na huwag mang-abala ng mga tao. Dagdag pa rito, kailangan mo ring makita kung anong mga maling paniniwala at mga maling kaisipan ang ipinapakalat niya para ilihis ang mga kapatid—kung makakatuklas ka ng gayong mga isyu, dapat mong pangasiwaan at lutasin kaagad ang mga ito. Ang magsagawa sa ganitong paraan ay ang pangalagaan ang gawain ng iglesia at protektahan ang mga kapatid—ito ang responsabilidad ng mga lider at manggagawa, at ito rin ang responsabilidad ng hinirang na mga tao ng Diyos. Kung tatayo ka lang sa isang tabi at walang gagawin, hahayaan siyang mag-ikot-ikot nang nag-uusisa sa kagustuhan niya, posible na ang ilang hangal na tao o baguhan na may mga mababaw na pundasyon sa pananampalataya ay sasabihin sa kanya ang lahat ng bagay. Pagkatapos, ang mga pulis sa kalakhang Tsina ay maaaring agad na magsimulang arestuhin ang kanilang mga kapamilya at kamag-anak, na nagdadala ng gulo sa ilang iglesia at ilang kapatid. Anumang uri ng gulo ang mangyari, ano’t anuman, kung bilang isang lider o manggagawa ay matuklasan mo na ang isang tao ay isang diyablo pero hindi ka kaagad na gumawa ng mga hakbang, hindi mo isinakatuparan nang maayos ang gawain ng pag-iingat, at bilang resulta, ang ilang hangal at mangmang na tao ay nagsisiwalat ng maraming bagay na hindi dapat isiwalat at naglalabas ng impormasyon ng mga kapatid, na nagdudulot ng gulo sa gawain ng iglesia at sa mga kapatid, kung gayon, iyon ay pagpapabaya mo sa responsabilidad. Sabihin mo sa Akin, kumusta ang naging paggampan mo ng tungkulin sa kasong ito? Ginawa mo ba ito nang maayos? (Hindi.) Ang hindi paggawa nang maayos sa iyong tungkulin—isa ba itong usapin kung saan nabigo mo ang Diyos? (Oo.) Ito ay pagbigo sa Diyos. Kung kayo mismo ay lubhang ligtas sa ibang bansa pero nautakan kayo ng isang ahente ng CCP dahil sa sarili ninyong kahangalan, ito ay magdudulot ng mga mapanganib na kahihinatnan; magdudulot ito ng sakuna sa mga iglesia at sa mga kapatid sa inyong bayan sa mainland. Handa ba kayong makita ang gayong kahihinatnan? (Hindi.) Kung ang isang tao ay may kaunting konsensiya at kaunting pagkatao, dapat ay ayaw niyang makita na mangyari ang ganitong uri ng bagay; saanman siya mismo kasalukuyang naroroon, ayaw niyang makita ang sinumang kapatid sa mainland na magdusa ng pang-uusig. Kung may magsasabi ng, “Buweno, ligtas ako ngayon sa ibang bansa—ano naman kung may maaresto! Ano ang kinalaman sa akin kung may magdurusa? Wala nga akong pakialam sa sarili kong pamilya. Wala akong pagmamahal”—may pagkatao ba ang gayong tao? (Wala.) Wala siyang pagkatao—hindi dapat mag-isip nang ganoon ang isang tao. Kung sinasabi mong may konsensiya at pagkatao ka, kung gayon, sa pinakamababa ay hindi ka dapat magdulot ng gulo sa mga kamag-anak mo at sa iglesia sa mainland. Kaya, kapag nahaharap ka sa mga diyablo, hindi sapat na magkaroon lang ng pagkakilatis sa kanila—dapat ka ring mag-isip nang komprehensibo. Dapat mong isipin kung paano kumilos sa isang paraan na nagtitiyak na hindi mo inilalantad ang sarili mo, habang tinitiyak din na ang iyong mga magulang at mga kamag-anak at ang mga kapatid sa mainland ay hindi napipinsala. Dapat mong tuparin ang responsabilidad mo na pangalagaan ang gawain ng iglesia at bantayan ang tarangkahan ng sambahayan ng Diyos. Ito ay ang responsabilidad na dapat tuparin ng mga tao. Kung ginawa mo na ang lahat ng makakaya mo, kahit na magkaaberya dahil may mga bagay na hindi mo nagawa o dahil hindi mo nakilatis ang isang usapin, hindi ikaw ang dapat sisihin—ang lahat ng bagay ay nasa mga kamay ng Diyos. Pero mula sa perspektiba ng mga tao, dapat maging malinaw sa iyo ang responsabilidad na dapat tuparin ng mga tao. Hindi mo ito dapat iwasan, at hindi puwedeng sarili mo lang ang iniisip mo—dapat mo ring isaalang-alang ang mga kapatid sa paligid mo at ang gawain ng iglesia. Malinaw na ba ngayon ang landas na ito ng pagsasagawa? (Oo.) Kita mo, kung ang mga usaping ito ay hindi pinagbahaginan, makakaligtaan sana ninyo ang mga pinakakrusyal at pinakamahalagang bagay, at pakiramdam pa rin ninyo na alam ninyo kung paano tratuhin ang mga diyablo at mga Satanas. Sa aktuwal, hindi ninyo nauunawaan ang mga prinsipyo ng pagsasagawa—ito ang inyong tunay na tayog.

Nagagawa mo man o hindi na makita ang saloobin ng mga diyablo sa katotohanan, sa mga positibong bagay, at sa Diyos, ang diwa nila, ano’t anuman, ay pagkamuhi sa katotohanan, pagkamuhi sa mga positibong bagay, at pagkamuhi sa Diyos. Ito ay pagiging lihis. Ito man ay mula sa mga salitang ibinubunyag nila o mula sa mga kaisipan at pananaw sa puso nila, posible na makita ang saloobin nila sa katotohanan, sa mga positibong bagay, at sa Diyos. Batay sa saloobing ito, masasabi nang may katiyakan na ang mga diyablo ay hinding-hindi tumatanggap sa katotohanan, hinding-hindi tumatanggap sa mga positibong bagay, at siyempre, hinding-hindi sumasamba sa Diyos. Samakatwid, hindi sila tumatanggap ng anumang mga tamang suhestiyon, pahayag, o panghihikayat mula sa mga tao. Kung gayon, tungkol naman sa mga katotohanang prinsipyo na mula sa Diyos, sa mga babala ng Diyos, sa mga hinihingi ng Diyos, at sa mga turo ng Diyos sa mga tao, mas lalong binabalewala nila ang lahat ng ito at hindi kailanman tinatanggap ang mga ito. Sa halip, sa puso nila ay nagpapakana sila tungkol sa anumang bagay na gusto nila, kung anuman ang kapaki-pakinabang sa sarili nila. Nagpapakana sila tungkol sa kanilang katayuan, reputasyon, pride, at hantungan; nagpapakana sila tungkol sa anumang mga pakinabang na gusto nilang matamasa, matamo, at makamit sa kanilang tunay na buhay. Ito ang kanilang panloob na mundo, at sapat na ito para ipakita na buktot ang kanilang kalikasang diwa. Hindi kailanman magbabago ang lihis na kalikasang diwang ito. Mula simula hanggang wakas, ang lahat ng ginagawa nila, at ang lahat ng kanilang mga kaisipan at pananaw, ay walang anumang kinalaman sa katotohanang realidad, at walang kinalaman sa mga turo ng Diyos o sa tamang landas ng buhay ng tao; ang mga ito ay pawang mga buktot na negatibong bagay. Paano mo man ibahagi ang katotohanan sa mga taong may buktot na diwa, paano mo man subukan na tulungan sila nang may pagmamahal, hindi mo sila kayang maantig, hindi mo kayang baguhin ang kanilang mga kaisipan at pananaw, at hindi mo kayang baguhin ang kanilang paraan ng buhay kung saan ang iniisip lang nila araw-araw ay kasamaan. Siyempre, hindi mo rin kayang baguhin ang mga layon na hinahangad nila, ni ang paraan at direksyon ng kanilang pagbabalak sa bawat usapin. Ang mga taong ito na mga diyablo ay nananatiling pareho mula simula hanggang wakas. Ang kanilang buktot na diwa ay hindi magbabago. Kahit na palagi silang gumagawa ng tungkulin sa sambahayan ng Diyos, nang hindi tinatalikuran ang pangalan ng Diyos o iniiwan ang tunay na daan, dahil hindi nila tinatanggap ang katotohanan, at ang lahat ng iniisip at pinagbubulayan nila ay nauugnay sa mga negatibong bagay at sa mga buktot na bagay, ang kanilang mga tiwaling disposisyon ay imposibleng maiwaksi, at ang kanilang pagkatao ay imposible ring sumailalim sa anumang pagbabago. Siyempre, isang bagay ang tiyak: Ang mga taong ito ay imposibleng makapagtamo ng kaligtasan. Tungkol naman sa kung ano ang hantungan nila, malinaw na iyon. Ang kanilang hantungan ay hindi ang pinagbabahaginan natin dito. Ang pinagtutuunan natin ay ang pagkilatis at paghimay sa kanilang kalikasang diwa.

Ang unang pagpapamalas ng lihis na kalikasang diwa ng mga taong nagreinkarnasyon mula sa mga diyablo—“pagiging masama at hindi normal”—ay ganap nang napagbahaginan ngayon. Ang pangunahin nating pinagbahaginan ay ang kanilang iba’t ibang saloobin at pagpapamalas sa kung paano nila tinatrato ang mga positibong bagay, pati na ang iba’t ibang kaisipan at pananaw na kinikimkim at pinanghahawakan nila sa loob ng kanilang puso. Ito man ay ang kanilang mga kongkretong pagbubunyag at pagpapamalas, o ang mga bagay na natatago sa kailaliman ng kanilang puso na hindi sila nangangahas na ihayag, ang lahat ng ito ay nagpapatunay na hindi sila mga ordinaryong tiwaling tao. Hindi nila tinataglay ang konsensiya at katwiran ng mga ordinaryong tiwaling tao. Masasabi rin na ang mga taong ito ay hindi nagtataglay ng pagkatao ng mga ordinaryong tiwaling tao. Sa madaling salita, ang mga taong ito ay walang pagkatao. Gaano man kabuktot ang kanilang mga kaisipan at pananaw, gaano man kabuktot at hindi naaayon sa pagkatao ang kanilang mga pahayag, kilos, pag-uugali, at asal, wala silang anumang kamalayan dito. Hindi nila kailanman inilalarawan ang sarili nilang kalikasang diwa bilang buktot, salungat, o mapanlaban sa katotohanan. Paano ka man makipagbahaginan sa kanila, namumuhay pa rin sila sa loob ng mundo ng kanilang mga tiwaling disposisyon. Ang mga taong ito, kapag nakikipag-ugnayan sa isa’t isa, ay labis na nagkakasundo, at partikular na parehong-pareho na mag-isip sa kanilang kabuktutan. Pero sa puso nila, sukdulan silang nasusuklam at napopoot sa mga tao na nakakaunawa sa katotohanan at naghahangad ng katotohanan.

Noong nakaraan, sa pagtatalakay sa lihis na kalikasang diwa ng mga tao na nagreinkarnasyon mula sa mga diyablo, binanggit natin ang kanilang “kalaswaan” at “seksuwal na pang-aakit,” dalawang uri ng pagpapamalas ng seksuwal na pagnanasa ng laman. Dagdag pa sa dalawang ito, may isa pang aspekto na nauugnay sa “kalaswaan” at sa “seksuwal na pang-aakit,” isang uri ng panlabas na pag-uugali o pagsasabuhay ng pagkatao, at iyon ay ang “kahalayan”. Ang “kalaswaan” at “kahalayan” ay karaniwang ipinapares nang magkasama. Alam mo ba kung ano ang ibig sabihin ng “kahalayan”? (Ang pag-uugali at asal na imoral at walang pagpipigil, at pabirong lumalandi sa iba.) Ang “kahalayan” ay nangangahulugan ng pagpapakasasa—ang ibig sabihin nito ay pagiging imoral at walang pagpipigil. Ang tatlong aspektong ito ay dapat sapat na para himayin ang mga buktot na pagpapamalas ng ganitong uri ng tao tungkol sa seksuwal na pagnanasa ng laman. Dapat magawang maunawaan ng mga nasa hustong gulang na ang mga pagpapamalas ng kalaswaan, seksuwal na pang-aakit, at kahalayan. Hindi ito abstrakto, sapagkat ang gayong mga usapin at ang gayong mga tao ay karaniwang nakikita at naririnig sa pang-araw-araw na buhay. Kaya, ano ang mga pangunahing pagpapamalas ng gayong mga tao? Pagdating sa mga ugnayan sa pagitan ng mga lalaki at babae, wala silang pagpipigil, wala silang mga hangganan, at wala silang mga pagpapahalaga sa integridad o kahihiyan. Labis silang nagpapakasasa pagdating sa kanilang seksuwal na pagnanasa, hindi nila ito nirerendahan, at wala talaga silang pagpipigil. Kasabay nito, wala silang nararamdamang anumang kahihiyan tungkol sa pagpapakasasa sa kanilang seksuwal na pagnanasa. Kahit ilang taon na sila, anuman ang kasarian nila, o kung may asawa man sila o wala, labis silang interesado sa kasalungat na kasarian at partikular silang nagbibigay-atensiyon dito. Sa tuwing nakakatagpo nila ang isang grupo ng mga tao, nagbibigay-atensiyon sila sa mga miyembro ng kasalungat na kasarian na pinagkakainteresan nila. Ang atensiyon na ito ay hindi lang pagsulyap sa mga ito nang higit sa karaniwan, pakikipag-usap sa mga ito, o pakikipag-ugnayan sa mga ito nang normal—ito ay na nasisilo sila sa seksuwal na pagnanasa sa pagitan ng mga lalaki at babae at pumapasok sila sa mga romantikong ugnayan. Pagdating sa taong gusto nila, kahit ilang taon na ang taong iyon, at kahit pumapayag man ang kabilang partido o hindi, hangga’t nagugustuhan nila ang taong ito, magkukusa silang landiin siya, na umaabot pa nga sa punto na nagsasagawa sila ng ilang di-karaniwang kilos o asal para makuha ang atensiyon ng kabilang partido. Halimbawa, paminsan-minsan ay gagawa sila ng masarap na pagkain para sa kabilang partido; sa mga holiday, bibigyan nila ito ng mga regalo; mayroon mang dahilan o wala, magpapadala sila ng mga mensahe sa kabilang partido—itinatanong sa umaga kung, “Bumangon ka na ba?” at sa gabi kung, “Nakaligo ka na ba?” Makalipas ang ilang araw ay sasabihin nila, “Ang lamig ng panahon kamakailan—tiyakin mo na magpatong-patong ka ng suot na damit, at huwag kang magpalamig. Kung may kailangan ka mang anumang bagay, puwede kang magpatulong sa akin!” Madalas silang nagpapahayag ng pag-aalala, ginagamit ito bilang palusot para ligaligin ang kabilang partido. Ang ganitong uri ng tao ay hindi kailanman lumalandi ng isa o dalawang indibidwal, o ng dalawa o tatlo—nilalandi nila ang sinumang nagugustuhan nila. Nagkakagusto sila sa lahat ng nakikita nila; sa sandaling may mahanap silang isang taong kaakit-akit o maganda ang pakiramdam nila sa kanya, agad silang nagkakaroon ng mahahalay na kaisipan at nagtatangka silang akitin ang taong iyon. Nasaang grupo man sila o nasaang kapaligiran man sila, hindi nila kailanman nalilimutan ang usaping ito. Saanman sila magpunta, palagi nilang pinupuntirya ang tatlo o lima, o mga isang dosena, na mga kaibigan sa kasalungat na kasarian o katapatang-loob na nagugustuhan nila. Kung kaya nilang magkaroon ng pisikal na pagdikit, itinuturing nila ito bilang pagkakamit sa layon ng pagpasok sa isang romantikong ugnayan. At kung hindi pa ito umaabot sa antas ng isang romantikong ugnayan, ang panlalandi lang sa iba nang gaya nito ay napakaganda na sa kanilang pakiramdam—ang kanilang mga araw ay matamis at kasiya-siya. Kung hindi ito tinutulutan ng kapaligiran at hindi nila magawang lumandi sa kasalungat na kasarian, sumasama ang loob nila. Kung may nagpapaalala sa kanila na ang gayong pag-uugali ay hindi naaangkop, nagkikimkim sila ng sama ng loob sa puso nila. Kung may nagpipigil sa kanila na lumandi ng mga tao nang walang pakundangan, lumalaban sila at salungat sa kanilang puso, at iniisip pa nga na, “Karapatan ko ito—ano nagbibigay sa iyo ng kalipikasyon na pigilan ako? Kalayaan ko ang ginagawa ko! Hindi ko nilalabag ang batas ni hindi ako gumagawa ng krimen, kaya sino ka para subukan akong kontrolin?” Anuman ang kapaligiran, ang ganitong uri ng tao ay palaging nakadarama ng pangangailangan na makahanap ng kung anong uri ng libangan na pagkakaabalahan niya—palagi niyang nararamdaman ang pangangailangan na makahanap ng ilang kaibigan sa kasalungat na kasarian o mga seksuwal na katuwang para magpalipas ng oras, para punan ang kanyang buhay at gawing mas kasiya-siya ito. Kung hindi, pakiramdam nila ay hungkag, nakakabagot, at hindi interesante ang kanilang buhay. Ang ilang tao, pagkatapos landiin nang walang humpay, ay hindi mapigilan na mag-internet para manood ng pornograpiya, nang namumuhay sa loob ng seksuwal na pagnanasa ng kanilang laman, imoral at walang pagpipigil, at hangga’t tinutulutan ng mga kondisyon, kaya nilang gumawa ng anuman. Ang mga tao na nagreinkarnasyon mula sa mga diyablo, anuman ang okasyon o ang kapaligiran, gaano man kahirap ang kanilang buhay, gaano man kabigat ang kanilang trabaho, at tinutulutan man ito ng kapaligiran o hindi, ay palaging kailangang magpakasasa sa seksuwal na pagnanasa, at maghanap ng mga oportunidad para makipag-ugnayan at makipaglandian sa kasalungat na kasarian, nang ganap na tinutugunan ang kanilang seksuwal na pagnanasa. Kung ang seksuwal na pagnanasa ng kanilang laman ay hindi matutugunan, kahit ang pagtugon sa pagnanasa ng kanilang isipan ay sapat na. Ito ang tinatawag na pagiging lihis—masyado silang lihis. Ang ilang tao ay matanda na, may mga anak na may asawa na at may sarili nang mga pamilya, pero labis pa rin silang nagpapakasasa at walang pagpipigil sa kanilang seksuwal na pagnanasa, ganap na walang pagpapahalaga sa integridad o kahihiyan. Kapag nakakakita sila ng isang miyembro ng kasalungat na kasarian na gusto nila, nag-iisip sila ng lahat ng paraan para lumikha ng mga oportunidad para masolo siya—at pagkatapos ay hawakan ang kamay, yakapin, o dumikit sa kabilang partido, at magsabi ng ilang malandi at mapanuksong mga bagay o magsabi ng ilang mapang-akit na bagay. Sa paggawa niyon, unti-unti silang nagdudulot ng kaguluhan sa ilan sa mga kasalungat na kasarian. Ito ay kalaswaan. Hanggang sa anong antas malaswa ang ganitong uri ng tao? Kapag nakakakita siya ng isang tao sa kasalungat na kasarian na kaakit-akit o may magandang pigura, nagsisimula siyang magkaroon ng mahahalay na kaisipan. Kahit ang marinig lang ang isang tao sa kasalungat na kasarian na magsalita sa isang malumanay, kaakit-akit, at medyo kaaya-ayang pakinggan na tinig ay maaaring magpukaw ng mahahalay na kaisipan sa kanya. Kapag napukaw na ang mahahalay na kaisipang ito, hindi lang niya paminsan-minsang iniisip ang mga bagay na ito—sa halip, iniisip niya ang mga ito nang napakadalas. Iniisip niya ang mga ito habang kumakain, habang nagtatrabaho, kahit habang nananaginip, ang isipan niya ay umaapaw sa mahahalay na kaisipang ito araw-araw. Dahil taglay niya ang buktot na diwa ng kalaswaan, magpapakasasa siya sa seksuwal na pagnanasa ng kanyang laman nang walang anumang pagpipigil. Kahit kapag nakakakita siya ng isang tao na mula sa isang magandang pamilya na may kayamanan at katayuan—isang mayamang batang dalaga o isang mayamang babaeng asawa, o isang matangkad, mayaman, at guwapong lalaki o isang mayamang negosyante—nagsisimula siyang magkaroon ng mahahalay na kaisipan. Tingnan mo na lang kung gaano kalubhang malaswa ang gayong mga tao! At may mas malulubha pa ngang kaso. Sa iglesia, may isang brother na magaling umawit. Hindi naman siya anumang “pang-sikat na antas” na mang-aawit—maganda lang sa pandinig ang tinig niya. Lumalabas na nang marinig ng ilang babae ang kanyang pag-awit, ang mga ito ay nagkaroon ng magagandang damdamin sa kanya at gusto siyang pakasalan. Ang mga babaeng ito ay ni hindi kailanman nakita ang hitsura ng brother na ito. Hindi nila alam kung ilang taon na siya, kung anong uri ng personalidad ang mayroon siya, kung ano ang antas ng pinag-aralan niya, kung ano ang kakayahan niya, o kung kumusta ang pananampalataya niya sa Diyos. Hindi nila isinaalang-alang ang mga bagay na ito, pero gusto pa rin nilang pakasalan siya; ang kanilang mahahalay na kaisipan ay napukaw dahil lamang sa pagkarinig sa kanyang tinig. Sabihin sa Akin, hindi ba’t ang gayong mga diyablo ay may lihis na kalikasan? Ang isang normal na tao, pagkarinig na mahusay umawit ang isang tao, ay makadarama ng hindi hihigit sa kaunting inggit pero hindi kailanman iisipin na pakasalan ang taong iyon. Kung tunay na gusto niyang pakasalan ang isang tao, kikilalanin muna niya ang karakter ng taong iyon at ang sitwasyon ng pamilya nito bago gumawa ng gayong desisyon, tulad ng kung ilang taon na ito, ano ang hitsura nito, ano ang karakter nito, kumusta ang pamilya nito—kapag kalugod-lugod ang lahat ng aspekto ay saka lang niya isasaalang-alang na pakasalan ito. Pero ang mga tao na mga diyablo ay iba—ang ilang babae, pagkarinig na mahusay umawit ang isang lalaki, ay gusto nang pakasalan ito; ang ilang lalaki, pagkakita sa isang kaakit-akit na babae, ay gusto nang pakasalan ito. Hindi ba’t nakakakilabot ang gayong mga tao? Sila ay kapwa nakakakilabot at nakakasuklam! Sa tuwing nakakakita sila ng isang tao na may katayuan, kaalaman, kahusayan sa pagsasalita, o may isang partikular na kalakasan, o kung nakakakita sila ng isang taong maganda o guwapo, nagsisimula silang magkaroon ng mahahalay na kaisipan. Kapag nakakakita sila ng gayong mga tao, lagi nilang tinititigan ang mga ito nang hindi kumukurap; nakapirme ang kanilang mga mata, pero ang kanilang isipan ay napakaaktibo at ang kanilang seksuwal na pagnanasa ay naglalagablab—ito ay pagkakaroon ng mahahalay na kaisipan. Sa tuwing may isang tao na palaging tumititig sa mga tao sa kasalungat na kasarian nang hindi inaalis ang tingin—at may ilan pa nga na nagbubunyag ng isang buktot na tingin sa kanilang mga mata, o naglalaway habang nakabukas ang kanilang bibig—ito ay pagkakaroon ng mahahalay na kaisipan. Kapag napukaw ang kanilang mahahalay na kaisipan, nagsisimula silang maging mapanghipo sa iba. Ito ay tinatawag na pagiging lihis. Anuman ang sitwasyon, hangga’t ang kanilang kahalayan sa paningin, kahalayan sa pandinig, o seksuwal na pagnanasa ng laman ay napukaw, magkakaroon sila ng mahahalay na kaisipan—ang gayong mga tao ay mga diyablo. Ang seksuwal na pagnanasa ba ng mga diyablo ay napipigilan o nalilimitahan ng konsensiya at katwiran ng pagkatao? Hindi ito napipigilan, kaya palaging uumapaw ang kanilang seksuwal na pagnanasa, at palagi silang nagpapakita ng mga pagpapamalas ng kahalayan—labis silang nagpapakasasa. Wala silang pakialam kung gaano karami ang tao sa paligid nila, kung ano ang sarili nilang edad, o kung gusto ba sila ng kabilang partido, o kung nasusuklam ba ito at napopoot sa kanila—hangga’t ito ay isang taong gusto nila, magkakaroon sila ng mahahalay na kaisipan at magpapakasasa sila sa mga pantasya, nang tinutugunan ang kanilang seksuwal na pagnanasa hanggang sa pinakasukdulan. Hindi ba’t kasuklam-suklam iyon? Ang ganitong mga tao ay labis na malaswa. Kahit na hindi sila makahanap ng pagkakataon para magkaroon ng mga ugnayan sa kasalungat na kasarian, gusto pa rin nilang manlandi ng iba. Ang mga pagpapamalas ng pag-uugaling ito ay na madalas silang nagpapadala ng malalanding senyales sa pamamagitan ng pagtingin sa iyo nang malagkit, iniisip ang lahat ng paraan para makaugnayan ka at mapalapit sa iyo—para sadyang daanan ka at hawakan nang bahagya ang iyong kamay, balikat, o likuran—at magsabi ng malalanding bagay, at ang lahat ng ito ay sinasadya. Ipinapakita nito na ang kanilang puso ay puno na ng kahalayan. Ang mga normal na taong nasa hustong gulang, kapag nakikisalamuha sa mga miyembro ng kasalungat na kasarian, ay nagpapanatili ng mga hangganan, pagpipigil, at saklaw. Ito man ay tungkol sa mga bagay tulad ng seksuwal na pagnanasa, mga kaisipan, pananalita, pisikal na pagdikit, o pisikal na distansya sa pagitan ng mga tao, ang lahat ng ito ay pinamamahalaan at pinipigilan ng kanilang konsensiya at katwiran. Pero ang mga taong malalaswa at mahahalay ay hindi ganito. Anuman ang okasyon, gaano karaming tao man ang nasa paligid, o anuman ang sitwasyon sa oras na iyon, at anuman ang sarili nilang edad at kung may asawa man sila o wala, kung gusto man ng kabilang partido, o nasusuklam man sa kanila ang kabilang partido, ginagawa pa rin nila ang anumang gusto nila, nang walang habas na nagpapakasasa sa kanilang seksuwal na pagnanasa. Ito ang tinatawag na kahalayan. Ang ganitong mga tao ay hindi napipigilan ng anumang bagay—ni hindi sila sumusunod sa mga moral na hangganan; ganap silang nagpapakasasa. Sa katunayan, gaano kalayo ang inaabot ng ilang tao sa kanilang pagpapakasasa? Sobrang sukdulan na umaabot sila sa hayagang pagtitig sa maseselang bahagi ng kasalungat na kasarian. Kung ang isang tao sa kasalungat na kasarian ay may maniningning at magagandang mata, gagawa sila ng anumang oportunidad para ibahagi ang nasa kanyang puso, para makipag-usap o makipagtalakayan ng gawain sa kanya, tumititig nang nakapirme sa kanyang mga mata. Kung ang isang tao sa kasalungat na kasarian ay may maputi, makinis, at malambot na balat, madalas nila itong tinititigan, sinasadya man o hindi sinasadya. Kung ang isang tao sa kasalungat ng kasarian ay may matangkad at payat na pigura, palihim silang nanonood mula sa likod, tinititigan siya nang hindi inaalis ang tingin. Ito ay pagiging puno ng seksuwal na pagnanasa. Lihis ba ang ganitong mga tao? (Oo.) Mayroon ding ilang menor de edad, o mga nasa hustong gulang na may asawa na, na madalas manood ng pornograpiya o ng mga beauty pageant gaya ng Miss World, kung saan ang mga babae ay nagdadamit nang masyadong kita ang laman—sapat na para tugunan ang pagkahalay ng kanilang paningin. Habang mas nagpapakasasa sila nang ganito, nagiging mas mahirap na rendahan at kontrolin ang kanilang seksuwal na pagnanasa at mahahalay na kaisipan. Isa ba itong pagpapamalas ng mga diyablo? (Oo.) Mamumuhay ba sa ganitong paraan ang mga normal na tao? Aasal ba sila sa ganitong paraan? (Hindi.) Ang ilang lalaki mula sa Silangan ay medyo konserbatibo, at kapag nagpupunta sila sa Kanluran at nakakakita sila ng maraming babaeng nakadamit nang kita ang laman, nagiging mausisa sila at gusto nilang sumulyap nang ilang beses pa, pero pagkalipas ng ilang panahon, kapag nasanay na sila rito, hindi na sila nagiging mausisa—isa itong normal na pagpapamalas. Mayroon ding ilang tao na walang asawa na medyo mausisa tungkol sa mga usapin ng seksuwal na pagnanasa, o na paminsan-minsan, dahil sa obhetibong kapaligiran, ay nagkakaroon ng kung anong buktot na kahalayan. Ang lahat ng ito ay mga normal na pisyolohikal na reaksiyon—hindi ito matatawag na pagiging lihis. Pero ang mga tao na mga diyablo ay hindi katulad ng mga ordinaryong tao. Ang kanilang pagiging lihis ay lampas sa mga normal na tao—ito ay partikular na hindi normal. Hindi lang sila mausisa tungkol sa seksuwal na pagnanasa o mayroon silang mga normal na pisyolohikal na reaksiyon o mga pangangailangan—sila ay imoral at mahalay. Kapag nagpapakasasa sila sa buktot na kahalayan, hindi sila nakakaramdam ng kahihiyan kahit kaunti. Ito ang tinatawag na pagiging lihis. Hanggang saan ang pagkalihis nila? Sa pagtingin lang sa balat, mga mata, pigura, o hitsura ng kasalungat na kasarian—o kahit naririnig lang nila ang tinig nito—nagsisimula na silang magkaroon ng mahahalay na kaisipan, at pagkatapos ay lumilikha sila ng lahat ng posibleng oportunidad para makaugnayan o makalapit sa kabilang partido, na umaabot pa nga sa punto na umaaksiyon sila para tugunan ang kanilang seksuwal na pagnanasa. Ito ay tinatawag na pagiging lihis.

Ang isa pang pagpapamalas ng pagiging lihis ay na ang mga taong ito, nasa anumang kapaligiran sila, ay palaging napapaligiran ng iba’t ibang tao sa kasalungat na kasarian. Ang gayong tao ay nanlalandi ng ilang miyembro ng kasalungat na kasarian nang sabay-sabay at madalas na nagpapanatili ng mga malabong ugnayan sa maraming tao. Ano ang ibig sabihin ng isang malabong ugnayan? Isa itong ugnayan na katulad ng isang pagkakaibigan pero katulad din ng isang romantikong ugnayan—walang makakapagsabi nang malinaw kung anong uri ng ugnayan ang aktuwal na mayroon sila. Wala silang malilinaw na hangganan sa kasalungat na kasarian; ang kanilang mga ugnayan ay labis na malabo—mayroong palagiang landian, at ang mga bagay ay magulo at hindi malinaw. Ang mga pagpapamalas ba na ito ay pinamamahalaan ng isang malaswang kalikasan? (Oo.) Sa usapin ng moralidad at ng etika ng mga ugnayan ng tao, ang masasamang kalakaran ng mundo ngayon ay hindi na pinupuna man lang ang ganitong uri ng penomenon. Tinatawag ito ng mga tao na pagkakaroon ng kapabilidad, na pagiging sunod sa uso—tinatawag nila ito na pagiging malaya ng seksuwalidad. Kaya, ang ilang tao ay nagdadala ng ganitong mga uri ng mga kaisipan at pananaw sa iglesia. Naniniwala sila na, “Kahit ilang tao sa kasalungat na kasarian ang romantikong nakakaugnayan ko, kalayaan ko ito. Maging ang batas ay hindi ito kinokondena ngayon, kaya mayroon akong karapatan na piliin kung ilang kaibigan sa kasalungat na kasarian ang romantikong nakakaugnayan ko, mayroon akong karapatan na piliin kung paano ko pangangasiwaan ang aking seksuwal na pagnanasa. Hindi ko dapat pagdusahin ang sarili ko—kailangan kong ganap na ilabas ang aking seksuwal na pagnanasa.” Hindi ba’t isa itong buktot na argumento? (Oo.) Kahit ilang tao ang sumasang-ayon o nagtataguyod sa mga opinyong isinusulong ng mga kalakaran ng lipunan, kahit ilang tao ang nagsasagawa sa mga ito, sa sambahayan ng Diyos, ang ganitong mga uri ng mga maling paniniwala at mga maling kaisipan ay inilalarawan bilang “lihis,” at iyong mga kumakapit sa ganitong mga uri ng mga maling paniniwala at mga maling kaisipan ay inilalarawan din bilang “lihis”—sa partikular na pananalita, ang mga ito ay “malaswa” at “mahalay.” Tumpak ba ang paglalarawang ito? (Oo.) Ang bawat papel at likas na gawi ng mga katawan ng mga tao ay humihingi ng isang pundamental na antas ng regulasyon batay sa pagkatao. At saan nakasalalay ang regulasyong ito? Nakasalalay ito sa konsensiya at katwiran ng mga tao. Dapat na pangasiwaan nang wasto ng pakiramdam ng integridad at kahihiyan sa loob ng konsensiya at katwiran ang mga pisyolohikal na pangangailangan at ang seksuwal na pagnanasa ng isang tao. Kung hindi mo ito pangangasiwaan o pipigilan, bagkus ay magpapakasasa ka sa seksuwal na pagnanasa, iyon ay tinatawag na kahalayan, iyon ay tinatawag na kalaswaan. Kung mayroon kang gayong mga pagpapamalas, ikaw ay lihis. Ang pagiging lihis ay isang negatibong bagay—hinding-hindi ito isang positibong bagay. Ito ay dahil lumalampas ito sa mga hangganan ng pagpapahalaga sa integridad at kahihiyan na taglay ng pagkatao ng mga tao, lumalampas sa mga hangganan ng normal na pagkamakatwiran na hinihingi ng Diyos sa mga tao; nilalampasan nito ang mga hangganan ng pagkatao at nagdudulot ito ng panggugulo at pinsala sa normal na mga buhay ng mga kapatid. Samakatwid, ang pagiging lihis ay tiyak na inilalarawan bilang isang bagay na buktot, bilang isang negatibong bagay; hinding-hindi ito isang positibong bagay. Ang iglesia, ang sambahayan ng Diyos, ay hinding-hindi nagtataguyod ng kalayaan ng seksuwalidad. Ano ang itinataguyod ng sambahayan ng Diyos? (Ang pagiging may dignidad at disente, at ang pagsasabuhay sa normal na pagkatao.) Itinataguyod ng sambahayan ng Diyos ang pagkakaroon ng asal ng mga banal, at ang pag-asal nang may konsensiya at katwiran. Sa pinakamababa, pagdating sa seksuwal na pagnanasa at mga pisyolohikal na pangangailangan, ang isang tao ay dapat na magkaroon ng pagpapahalaga sa integridad at kahihiyan. Ibig sabihin, kung gusto mong mag-asawa, gusto mong magkaroon ng normal na romantikong ugnayan, ito ay dapat na alinsunod sa mga prinsipyo ng pag-aasawa na inorden ng Diyos para sa mga tao—hindi ito maaaring kasangkutan ng pakikipagtalik sa kadugo, kahalayan, o kalaswaan. Nauunawaan mo ba? (Oo.)

Ngayon lang ay nagbahaginan tayo tungkol sa ilang pagpapamalas ng pagiging lihis ng mga tao na mga diyablo. Mabuti ba na nagbahaginan tayo tungkol sa ganitong uri ng paksa para tulungan kayo na magkaroon ng kaunting pagkakilatis? (Oo.) Anuman ang pagpapamalas, kung lumalampas ito sa saklaw ng mga tiwaling disposisyon ng mga normal na tao o lumalampas ito sa saklaw ng likas na kalikasan at mga likas na gawi ng mga tao, hindi ito normal—isa itong pagpapamalas ng mga diyablo. Sa ating mga napagbahaginan, maliban sa mga taong may mga kaisipan at pag-uugali na labis na lihim na mapanganib at hindi normal, may isa pang uri ng tao na maaaring hindi nagpapakita ng mga halatang masama at di-normal na pagpapamalas na iyon, pero ang malinaw niyang pagpapamalas ay labis na kalaswaan at kahalayan. Ang pagkakaroon ng malilinaw na pagpapamalas na ito ay nagpapatunay rin na mayroon silang aspekto ng lihis na diwa ng mga diyablo. Kung gayon, masasabi ba nang may katiyakan na ang mga taong may malilinaw na pagpapamalas na ito ay mga diyablo? (Oo.) Nagpapakasasa sila sa kanilang seksuwal na pagnanasa sa anumang oras, ang puso nila ay nag-uumapaw sa buktot na kahalayan, at labis silang interesado sa mga usaping nauugnay sa seksuwal na pagnanasa ng laman—ang interes nila ay lumalampas sa mga pisyolohikal na pangangailangan ng mga normal na tao. Ibig sabihin, anuman ang kanilang edad, kasarian, o kung may asawa man sila o wala, ang mga pagpapamalas nila ng seksuwal na pagnanasa ng laman ay lumalampas sa mga pagpapamalas ng mga normal na tao, at lumalampas din sa mga pangangailangan ng mga normal na tao. Sapat na ito para masabi na ang mga pagpapamalas nila sa aspektong ito ay hindi normal. Kung gagamit ng dalawang salita para ilarawan sila, sila ay labis na “malaswa” at “mahalay.” Ibig sabihin, ang kanilang mga pisyolohikal na pangangailangan ay sukdulang hindi normal. Sa tuwing nakakakita sila ng miyembro ng kasalungat na kasarian na may partikular na kalakasan o isang paborableng likas na kondisyon sa isang larangan, maaari silang magkaroon ng mahahalay na kaisipan at maglabas ng seksuwal na pagnanasa. Halimbawa, kapag nakakakita sila ng isang tao sa kasalungat na kasarian na may mga makislap at tuwid na ngipin, at na may ngiti na napakaganda at napakatamis, o may napakagandang buhok o mga mata, maaari silang magkaroon ng mahahalay na kaisipan. Anumang katangian ng kasalungat na kasarian ang maganda o marikit na tingnan para sa kanila, maaari silang magkaroon ng mahahalay na kaisipan—at ginagamit nila ang paglalabas ng seksuwal na pagnanasa bilang paraan ng pagpapahayag ng kanilang pagkagusto at pagpapahalaga para sa kabilang partido. Hindi ba’t kasuklam-suklam ito? Labis itong kasuklam-suklam! Ang ilang buktot na tao ay nagkakaroon ng mahahalay na kaisipan sa tuwing nakakakita sila ng isang tao sa kasalungat na kasarian na gumagawa ng isang partikular na ekspresyon sa mukha, tulad ng bahagyang pagtataas ng mga kilay habang nagsasalita, o mga pagpapakita ng mga dimpol o pagpapakita ng partikular na kahali-halinang tingin kapag ngumingiti sila. Ang dalas at bilang ng beses na napupukaw sa kanila ang mahahalay na kaisipan ay wala sa hinagap at hindi lubos maisip. Sadyang nalilito ang mga normal na tao rito: “Kung maganda ang hitsura ng isang tao, ayos lang na sulyapan siya nang isa o dalawang beses pa—pero paanong humahantong iyon sa mahahalay na kaisipan at paglalabas ng seksuwal na pagnanasa? Hindi ba’t baluktot iyon?” Ang mga bagay na iniisip ng mga normal na tao na hindi pupukaw ng mahahalay na kaisipan ay maaaring magdulot sa mga buktot na tao na magkaroon ng mahahalay na kaisipan at maglabas ng kahalayan, at hindi ito maunawaan ng mga normal na tao. Ito ay tinatawag na pagiging lihis. Sa madaling salita, ito ay tinatawag na pagiging baluktot, pagiging bastos. Ang ilang babae, kahit kapag nakakakita sila ng isang lalaking maskulado, maganda ang hubog ng mukha, at matangkad, ay maaaring magkaroon ng mahahalay na kaisipan. O kapag nakakakita sila ng isang lalaking may ilang kasanayan, kung anong abilidad, at higit pa roon ay may kayamanan at katayuan, palaging napupukaw sa loob nila ang mahahalay na kaisipan. Hindi lang nila siya hinahangaan o iniisip na disente siya, hindi lang sila nakadarama ng kaunting pagkagusto sa kanya, at hindi lang nila gustong magkaroon ng romantikong ugnayan sa kanya o ligawan siya para makaugnayan—sa halip, palaging napupukaw sa loob nila ang mahahalay na kaisipan tungkol sa kanya. Sabihin sa Akin, hindi ba’t kasuklam-suklam ito? Hindi ba’t lihis ito? (Oo.) Ang madalas na pagkapukaw ng mahahalay na kaisipan ay hindi normal—ito ay lihis.

Tatapusin natin dito ang ating pagbabahaginan tungkol sa mga pagpapamalas ng kalaswaan at kahalayan sa mga tao na nagreinkarnasyon mula sa mga diyablo. Ngayon ay pag-usapan naman natin ang “seksuwal na pang-aakit.” Ang seksuwal na pang-aakit ay aktuwal na nauugnay kapwa sa kalaswaan at kahalayan; isang paraan lang ito ng pagsasalita tungkol sa parehong bagay mula sa ibang perspektiba. Ito ay tumutukoy sa kung paanong ang ilang tao, para maakit ang kasalungat na kasarian at makagawa ng paborableng impresyon dito, ay madalas na ipangalandakan ang kanilang mga mapanghalinang alindog sa harap nito. Halimbawa, ang ilang babae ay mahilig maglagay ng matingkad na pula at kaakit-akit na lipstick, na gawing labis na kahali-halina ang kanilang mga mata gamit ang kolorete, at na maglagay pa nga ng blush kahit na napakatanda na nila. Kapag namimili ng pananamit, palagi silang tumutuon sa pagiging seksi, kahali-halina, at agaw-pansin; kapag nagsasalita, sinasadya nilang maging mapanghalina o pa-cute sa isang paraan na kayang mahalina ang kasalungat na kasarian; at iba pa. Ang ilang lalaki ay madalas na ipinipresenta ang kanilang sarili bilang mga bayani na may makikisig na bisig para sandigan ng mga babae. Madalas nilang ipinagyayabang ang kanilang mga muscle sa harap ng mga babae, nang handang hubarin ang kanilang mga damit para ipangalandakan ang kanilang abs, nang ginagamit ang mga pamamaraang ito para akitin ang kasalungat na kasarian. Ang layon nila ay hindi lang ang magkaroon ng magandang impresyon sa kanila ang mga miyembro ng kasalungat ng kasarian o para makahanap ng kasintahan, kundi sa halip ay ang akitin ang mga miyembro ng kasalungat na kasarian, maging interesado ang mga ito, at pagkatapos ay bitagin ang mga ito sa seksuwal na pagnanasa. Ito ang kanilang layon. Hindi ba’t ito ay pagiging seksuwal na mapang-akit? (Oo.) Ito ay pagiging mapang-akit. Tinatawag ng mga walang pananampalataya ang gayong mga tao na “malalandi.” Anong mga uri ng mga bagay ang ginagawa ng “malalanding” ito? Kung isa itong babae, partikular siya kahit tungkol sa lipstick na pinipili niya. Hindi siya gumagamit ng ordinaryong lip balm, at hinahamak din niya ang mga lipstick na ginagamit ng mga taong may dignidad at disente, na para sa kanya ay hindi sapat na mamahalin ang mga ito. Partikular niyang pinipili ang mga nakakaakit na kulay upang ang kanyang mga labi ay magmukhang partikular na seksi at kahali-halina kapag nilagay, nang may pakay na pukawin ang puso ng mga lalaki, na mahalina ang mga ito, at na labis na mahumaling at mahulog ang mga ito sa kanya. Sa kanyang mga pakikisalamuha sa mga kalalakihan, madalas siyang nagbubunyag ng mga mapang-akit na pag-uugali, nang naglalabas ng seksuwal na pagnanasa, na pawang may pakay na akitin ang mga ito. Kapag mas maraming lalaki ang naroroon, lalo na ang mga tipo na gusto niya, lalo siyang nagiging masigla at aktibo, at lalo niyang ginagawa ang pinakamakakaya niya para ipakita ang kanyang sarili, nang ipinapakitang-gilas ang kahusayan niyang magsalita, nang gumagamit ng mas pinong bokabularyo, nang mas nagbibigay-atensiyon sa mga ekspresyon sa kanyang mukha, at nang nagdadamit sa isang partikular na mapanghalina na paraan. Ito ay tinatawag na pagiging mapang-akit. May pagkakaiba ba sa pagitan ng mga mapang-akit na tao at ng malalaswa na tao. Parehong uri ba sila? (Oo.) Nagmula sila sa parehong salbaheng pinagmulan. Ang isa ay aktibong nang-aakit, habang ang isa naman ay aktibong nakikibahagi sa kalaswaan. Ang mga ito ay kapwa mga pagpapamalas ng pagpapakasasa sa seksuwal na pagnanasa, mga pagpapamalas ng nag-uumapaw na seksuwal na pagnanasa at ng imoralidad, na pawang pinamamahalaan ng isang lihis na kalikasang diwa. Ang ganitong uri ng mapang-akit na mga tao, lalaki man o babae, anuman ang edad o may asawa man o wala, ay hindi pinipigilan ang kanilang pag-uugali sa anumang konteksto, ni hindi nila nirerendahan o pinamamahalaan ang kanilang seksuwal na pagnanasa. Sa halip, sila ay imoral at kaswal, aktibo pa ngang nanlalandi—nagsusuot sila ng espesyal na pananamit, gumagamit ng mga espesyal na ekspresyon, espesyal na wika, mga espesyal na paraan ng pagsasalita, at gumagawa ng ilang espesyal na bagay para makuha ang atensiyon ng kasalungat na kasarian, para maakit ang mga ito sa isang pag-uusap, para kagatin ng mga ito ang pain, at iba pa. Samakatwid, ang gayong mga tao ay hindi lang malaswa, kundi mapang-akit din. Ang salitang “mapang-akit” ay talaga ngang labis na kasuklam-suklam. Sa madaling salita, nagpapakita man ang gayong mga tao ng kalaswaan o ng pagiging mapang-akit, ang paraan ng kanilang paglalabas ng seksuwal na pagnanasa ay mahalay, ang kalikasan ng kanilang paglalabas ng seksuwal na pagnanasa ay mahalay, at ang diwa nila ay lihis. Ang mga pagpapamalas ng gayong mga tao, malaswa man o mapang-akit, ay lumalampas sa mga pisyolohikal na pangangailangan ng mga normal na tao, at wala sila ng pagpipigil ng konsensiya at katwiran. Samakatwid, ang gayong mga tao ay lubusang mga buktot na tao. Paano mo man ito tingnan, sila ay hindi mabubuting tao, kundi mga diyablo. Sa anumang grupo, ang presensiya ng kahit isang gayong diyablo ay magdudulot ng kaguluhan. Ang mga taong may dignidad at disente ay nasusuklam sa kanila, samantalang ang mga may mababang tayog, o iyong mga walang anumang pagkilatis o paninindigan—lalo na iyong mga nagreinkarnasyon mula sa mga hayop—ay madalas nilang nalilihis at nagdurusa ng kanilang panliligalig. Sa pagbubuod, ang mga diyablo na nagpapakita ng mga buktot na pagpapamalas na ito ay isang salot sa anumang grupo na kinabibilangan nila, nang walang naidudulot na anumang pakinabang o tulong sa sinuman, dahil ang kanilang seksuwal na pagnanasa ay madalas na nag-uumapaw, na madalas na gumugulo sa pang-araw-araw na buhay at mga normal na kaisipan ng ilang tao.

Sabihin sa Akin, madali bang makilatis ang mga buktot na tao na nasa ganitong malaswa, mahalay, at mapang-akit na uri? (Oo.) Kaya silang kilatisin ng mga nasa hustong gulang, at maaaring sa panahon ngayon ay kaya na rin silang kilatisin kahit ng mga menor de edad. Samakatwid, karamihan ng tao, kapag nakakaharap iyong mga may buktot na diwa ng mga diyablo, ay dapat na magkaroon ng kaunting damdamin, ng kaunting pagkilatis; hindi sila magiging ganoon kahangal na hindi nila matutukoy. Kaya, kapag nakakatagpo kayo ng gayong mga tao, alam ba ninyo kung paano sila tratuhin? Tatanggihan ba ninyo sila? Kung may makakatagpo kang isang tao na hindi mo gusto, maaaring tanggihan mo siya. Pero kung ito ay isang tao na gustong-gusto mo—ang iyong pinapangarap na kasintahan, ang iyong ideyal na asawa—magiging madali ba para sa iyo na tanggihan siya? Malinaw na alam mo na ganito siyang uri ng tao, pero dahil masyadong kahali-halina ang kanyang hitsura o ang kung anong kalakasan niya ay masyadong nakakaantig sa iyo, nabibihag niya ang puso mo at nahahalina ka—sa ganitong uri ng sitwasyon, nagiging mahirap para sa iyo na tanggihan siya. Kung hindi mo siya tatanggihan, hindi ba’t nasa panganib ka? (Oo, iyon ay pagkahulog sa tukso.) Pagkahulog lang ba ito sa tukso? Ito ay pagkahulog sa ipo-ipo ng seksuwal na pagnanasa. Madali ba para sa isang taong nahuli sa ipo-ipo ng seksuwal na pagnanasa na makaalpas? (Hindi, hindi ito madali.) Pinapakitaan ka niya ng pag-aalala at pagsasaalang-alang, pagmamahal at pagmamalasakit, dagdag pa rito ay palagi ka niyang hinahandugan ng maliliit na pabor. Nakadarama ka ng labis na pagkagiliw sa loob mo, iniisip mo na, “Wala nang iba pa sa mundong ito na nagtatrato sa akin nang ganito kaganda; ito ang aking Prince Charming, ang aking pinapangarap na kasintahan.” Nabibigo kang mapagtanto na kung siya ay isang malaswa at mahalay na tao, ganoon din ang pagtrato niya sa iba. Isa ka lang sa lahat ng kanyang kaibigan sa kasalungat na kasarian; para sa kanya, isa ka lang tao na dinadaanan niya—isang hintuan lang—sa kanyang mahabang paglalakbay sa buhay. Kapag sapat na ang naging kasiyahan niya sa iyo at hindi ka na kaakit-akit para sa kanya, ikaw ay nagiging isang tao na isinasantabi niya. Isinasantabi ka niya nang walang awa gaya ng pagtatapon sa isang tela o isang basahan, at saka mo madarama ang sakit. Kapag nagpasya siyang isantabi ka, walang silbi ang pag-iyak mo, walang silbi ang pagmamakaawa mo sa kanya, maging ang pagluhod mo sa harap niya ay walang silbi; ang ilang tao ay nagpapakamatay pa nga, pero wala ring silbi iyon—walang makakaantig sa kanya. Sa sandaling wala na siyang mga seksuwal na pangangailangan sa iyo, sasabihin niyang wala na siyang mga damdamin para sa iyo, hindi ka na niya mahal, at maghahanap na siya ng susunod na biktima para ipalit sa iyo. Doon mo matutuklasan na ang gayong mga tao ay hindi naangkop na asawahin, na ang ideya ng isang Prince Charming, nakatadhanang kapareha, pinapangarap na kasintahan ay pawang isang mapanlinlang na panlalansi lamang, at saka mo lang mapagtatanto na ang seksuwal na pagnanasa ay hindi tunay na pagmamahal. Sinuman ang kasintahan ng gayong malalaswa at mahahalay na tao, mayroon lamang silang seksuwal na pagnanasa at walang tunay na pagmamahal. Kailanman ay wala silang anumang intensyon na makasama ka magpakailanman, o na tumupad ng anumang responsabilidad. Nagpapakasasa lang sila sa laro ng seksuwal na pagnanasa. Kapag sapat na ang naging kasiyahan nila at nasuya na ang kanilang seksuwal na pagnanasa, ni hindi ka na nila susulyapang muli, ni hindi na sila mag-aabalang kaawaan ka. Sa sandaling nakahanap na sila ng bagong lalandiin, nagiging lumang kasintahan ka na, at kapag nagkagayon, ang magagawa mo na lang ay tumangis. Kaya, lalaki man o babae, kapag nakikipag-date o naghahanap ng kasintahan, nakakatagpo minsan ng isang tao ang gayong mga buktot na tao. Nagkakaroon sila ng mahahalay na kaisipan tungkol sa iyo at inaakit ka nila sa kanilang bitag, pero naniniwala ka na tunay ka nilang minamahal at ipinagkakatiwala mo sa gayong tao ang kaligayahan ng buhay mo. Kapag ikaw ay isinantabi at itinapon ay saka mo lang napapagtanto na mali ang naging paghusga mo sa kanya, na ang taong ito ay hindi isang taong may pagkatao na kayang tumupad ng mga responsabilidad, kundi isang malaswa at mahalay na tao. Kapag nagkagayon, huli na para magsisi; ito ay pagtahak sa isang malubak na lihis na daan pagdating sa pag-aasawa. Para sa isang tao na may normal na pagkatao, ang karanasan ng mapaglaruan ay maaaring magdulot ng pasakit na panghabambuhay, pero nananatiling walang pakialam ang mga diyablo kahit ilang tao ang kanilang paglaruan; nakadarama pa nga sila ng pagiging masuwerte, masaya, at kontento, nang sabik na ninanais na maaari nilang landiin at paglaruan ang mas marami pang miyembro ng kasalungat na kasarian. Itinuturing nila ito bilang ang kaligayahan ng isang buong buhay, nang tinatawag ito na kanilang kasanayan at kapabilidad. Ang mga normal na tao ay hindi kaya ang kabayaran ng pakikipag-ugnayan sa kanila. Kaya, kung gusto mong pumasok sa isang relasyon, panatilihing bukas ang iyong mga mata at tingnan nang malinaw ang mga bagay; anuman ang gawin mo, huwag pumili ng isang diyablo. Kung makikipag-date ka sa isang normal na tao, kahit na maghiwalay kayo, hindi ka niya masasaktan nang napakalalim; sa pinakamababa, maaari kayong manatili bilang ordinaryong magkaibigan. Pero kung masasangkot ka sa isang diyablo, masisira ang buong buhay mo sa kanyang mga kamay. Sabihin sa Akin, gaano karaming sinseridad at tunay na pagmamahal mayroon ang isang normal na tao? Gaano karaming enerhiya ang mayroon siya sa buong buhay na ito? Kung sa tuwing pumapasok ka sa isang relasyon kasama ang isang tao ay naloloko ka sa huli, kaya ikaw ay labis na nasasaktan dahil nilinlang at pinaglaruan ka, tatahakin mo ang buong landas ng iyong buhay sa ilalim ng aninong ito, kaya magiging labis na masakit ang iyong pag-iral. Samakatwid, nakikipag-date man o nakikipag-ugnayan sa kasalungat na kaharian, dapat maging pinakamapagbantay ka laban sa malalaswa at mahahalay na tao na ito. Ikaw man ay lalaki o babae, kung hindi mo kayang makilatis ang mga tao at hindi mo alam kung ang isang tao ay malaswa at mahalay, huwag kang makipag-ugnayan sa kanya nang walang pakundangan, para maiwasan mo ang maloko at magdusa ng habambuhay na pagsisisi. Sa sandaling lumitaw ang mapapait na kahihinatnan, ikaw lang ang kailangang humarap sa mga ito; walang puwedeng pumalit sa posisyon mo, at walang puwedeng mag-alo sa iyong sugatang puso. Kahit na sabihin mong kaya mong kumilatis ng mga tao, maaaring hindi mo ito magawa nang tumpak. Hindi ka makakatiyak sa sinuman sa panahon ngayon. Bago makatanggap ang isang tao ng kaligtasan, mayroon lang siya ng pagnanais na sikaping matamo ang katotohanan; maaaring tila mayroon siyang disenteng pagkatao, pero hindi tiyak kung ano ang aktuwal na mangyayari sa mga bagay kung mamumuhay ka kasama siya. Ang sinumang hindi nakakaunawa sa katotohanan at hindi pa naliligtas ay hindi maaasahan. Bakit hindi siya maaasahan? Sabihin sa Akin, may sinuman bang namumuhay sa masamang mundong ito, nang hindi nakakamit ang katotohanan, ang kayang labanan ang anumang tukso at mariing manindigan sa gitna ng anumang masamang kalakaran? Wala kahit isa. Samakatwid, walang mga maaasahang tao. Ano ang ibig sabihin na walang mga maaasahang tao? Ang ibig sabihin nito ay na para sa sinuman, lalaki man o babae, ang pagpasok sa pag-aasawa ay ang simula ng trahedya. Dahil sa obligasyon na asikasuhin ang mga pang-araw-araw na pangangailangan at harapin ang iba’t ibang maliliit na usapin at pagkayamot ng buhay araw-araw, mahirap sabihin kung kaya itong gawin ng dalawang tao hanggang sa huli, kung susuportahan ba nila ang isa’t isa sa kanilang paglalakbay, kung magkakaroon ba ng kaligayahan, at kung magkakaroon ba sila ng mapagkakasunduan at parehong mga paghahangad. Samakatwid, sa sandaling ang isang tao ay pumasok sa pag-aasawa at humarap sa tunay na buhay, nagsisimula ang pagdurusa. Kita mo, kapag wala kang asawa, madali lang pangasiwaan ang lahat ng bagay; puwede mong pagpasyahan ang mga bagay para sa sarili mo. Pero kapag ang dalawang tao ay namumuhay nang magkasama, puwede bang ikaw lang mismo ang gumawa ng lahat ng desisyon? Tutulutan ka ba ng kabilang partido? Tutulutan mo ba siya? Aalagaan at isasaalang-alang ka ba niya? Aalagaan mo ba siya? Ang lahat ng ito ay hindi nalalaman. Kahit na ang taong nakatagpo mo ay hindi malaswa at mahalay, at nadarama mo na nababagay kayo sa isa’t isa at puwede kayong pumasok sa pag-aasawa, hindi nalalaman kung kaya ba niyang tuparin sa huli ang kanyang mga responsabilidad sa loob ng balangkas ng pag-aasawa, at kung magagawa mo bang maglakbay kasama siya hanggang sa dulo sa loob ng balangkas na ito ay hindi rin nalalaman. Wala kang katiyakan at kumpiyansa kahit sa sarili mo, na nagpapatunay na ang iba ay gayundin—hindi na iyon kailangang pag-usapan pa, hindi ba? (Oo.)

Kung, sa pang-araw-araw mong buhay, nakakatagpo ka ng ganitong uri ng malaswa, mapang-akit, at mahalay na mga tao, at sinusubukan nilang makipaglapit sa iyo, dapat malaman mo kung ano ang layon nila sa paggawa niyon. Kung hindi mo sila tatanggihan, o kung hahayaan mo silang makuha ang gusto nila dahil sa iyong pagiging duwag, walang muwang, hangal, at mangmang, o dahil sa kawalan mo ng kaalamang batay sa karanasan, na humahantong sa paglitaw ng mga di-kanais-nais na kahihinatnan, sa huli, ikaw ang magdurusa ng mga kahihinatnan. Ang malalaswa at mahahalay na tao—mga diyablo—ay hindi kailanman nakokonsensiya o nagsisisi para sa paglalabas ng seksuwal na pagnanasa o paggawa ng mga imoral na bagay. Pakiramdam nila ay hindi ito mahalaga; iniisip nila na nananamantala sila, at na ganito dapat ang mga tao sa buhay. Pero kung ikaw ay isang normal na tao, ang konsensiya at katwiran sa loob ng pagkatao mo ay sadyang hindi kayang tiisin ang gayong mga dagok, pagpapahirap, at malubhang pinsala. Samakatwid, kapag nakatagpo ka ng gayong malalaswa at mahahalay na tao, dapat kang maging maingat. Dapat kang magdasal sa Diyos, nang hinihiling sa Kanya na protektahan ka para hindi ka mahulog sa tukso. Lalo na kapag ang kabilang partido ay maraming natatagong panlalansi, matagal nang mapanlaro, at ang pinapangarap mo rin na kasintahan, ang pinapangarap mo na hangarin, napakadali mong mahuhulog sa tukso at napakadali mong hahantong sa isang sitwasyon na hindi na maaayos, na sa huli ay magdurusa ka ng isang masamang kalalabasan na walang gustong makakita. Sa oras na iyon, ang iyong puso, isipan, at laman ay pawang magdurusa na ng partikular na pagkawasak. Pagkatapos, kapag dumating ka para gawin ang tungkulin mo at humarap ka sa Diyos para sumunod sa Kanya, maraming bagay ang magiging iba—ang mga ito ay hindi na kailanman magiging tulad noong simula at hindi na kailanman makakabalik sa kung paano ang mga ito dati. Kapag ang isang tao ay dumaan na sa ilang di-normal o mahirap na mga karanasang nauugnay sa seksuwal na pagnanasa, nag-iiwan ito ng ilang kahindik-hindik na bakas sa kanyang puso, na hindi madaling malilimutan ng sinumang normal na indibidwal sa kanyang buong buhay. Bagaman, habang unti-unting lumilipas ang oras, maaaring unti-unting kumupas ang mga alaala at pasakit na ito, kung ang mga pangyayaring ito ay nagdulot sa iyo ng partikular na pinsala at pagkawasak, ang mga ito ay mananatiling isang nagtatagal na bangungot sa iyong puso magpakailanman. Sa buong buhay na ito, hindi ka na muling makakabalik sa iyong dating buhay; ang iyong panloob na mundo ay hindi na magiging kasingdalisay at kasingsimple gaya ng dati, at magiging imposible para sa iyo na mapanumbalik ang dati mong kalagayan. Sa puntong ito, kapag dumating ka para gawin ang iyong tungkulin, magkakaroon ka ng karagdagang bagahe sa iyong puso na gusto mong iwaksi pero hindi mo magawa. Ano ang tinutukoy ng bagaheng ito? Tumutukoy ito sa iba’t ibang alaala ng karanasan ng pagkapinsala. Ang pag-iisip sa mga alaalang ito ay magiging nakakasuka, at madalas ding guguluhin ng mga ito ang puso mo at ang iyong mga emosyon. Kaya, ang iyong panloob na mundo ay hindi na magiging kasingdalisay at kasing-simple gaya ng dati; ang iyong mga emosyon ay maglalaman na ngayon ng maraming bagay na hindi dapat umiral sa normal na pagkatao. Sa isang partikular na antas, makakaabala ito sa buhay mo, sa paggampan mo ng tungkulin, at makakaabala rin ito sa pananampalataya mo sa Diyos at sa pagsisikap na matamo ang katotohanan. Ito ay tinatawag na bagahe. Samakatwid, anuman ang edad, sa sandaling ang isang tao ay nahulog sa tukso ng romantikong pagkakasangkot sa isang diyablo, natural siyang nasasadlak sa di-maipaliwanag na pagkasira ng loob. Para sa isang normal na tao, ito ay hindi isang magandang penomenon.

Sa tunay na buhay, ang mga tao ay madalas na nakakatagpo ng ilang malaswa at mahalay na indibidwal. Pagkatapos nating pagbahaginan ang mga salitang ito ngayon, dahil nagkamit na kayo ng pagkakilatis tungkol sa ganitong uri ng tao at alam ninyo na hindi sila mga normal na tao kundi mga diyablo, kapag sinubukan nilang akitin ka, kaya mo na silang tanggihan nang mariin. Huwag mo silang tanggihan nang di-tuwiran o nang may pag-iingat sa iyong pananalita, o huwag kang masyadong mahiya na tanggihan sila, o huwag kang matakot sa gayong mga tao. Siyempre, kung wala kang pakialam kung diyablo man sila, at sinasabi mo na, “Nasa trenta o kuwarenta na ang edad ko at hindi ko pa naraaranasan ang pag-aasawa; kung ang isang tao ay talagang may ganitong uri ng pangangailangan sa akin, masaya akong tatanggap,” kung gayon, dahil wala kang pakialam sa kung anong mga kahihinatnan ang maaaring lumitaw, ni wala kang pakialam tungkol sa mga sikolohikal na peklat, wala na Akong sasabihin pa. Ang layon Ko sa pagsasabi nito ay para hayaan ang ilang hangal na tao, na walang pagiging mapagbantay o mga pag-iingat laban sa pang-aakit ng kasalungat na kasarian, na malaman kung anong tamang saloobin ang dapat nilang panghawakan kapag sumasapit sa kanila ang tukso. Kung wala kang pakialam na ang isang tao ay malaswa at mahalay, wala kang pakialam na isa siyang diyablo, at ikinararangal mo nang husto dahil lang gusto ka niya—tulad na lang ng sinasabi ng kasabihan ng mga walang pananampalataya: “Iniaalay ng isang lalaki ang kanyang buhay para sa isang taong nakakaunawa sa kanya, habang nagpapaganda ang isang babae para sa kanyang tagahanga”—at iniisip mo na, “Bilang isang babae, kung tunay na gusto ako ng isang tao, ipinapakita nito na katanggap-tanggap ang hitsura ko, kaya dapat na madama ko na isa itong napakalaking karangalan. Hayaan siyang lumapit sa akin nang mapangahas, kung gayon; malugod ko itong tatanggapin, at yayakapin ko siya nang bukas ang aking mga bisig”—kumusta ang ganitong uri ng saloobin? Sabihin sa Akin, ang kasabihan ba na, “Nagpapaganda ang isang babae para sa kanyang tagahanga,” ay kagalang-galang sa mga babae? (Hindi.) Ang isang lalaki ay dapat na isakripisyo ang kanyang buhay para sa mga nakakaunawa sa kanya, at ang isang babae ay dapat na magpaganda para sa kanyang tagahanga—tama ba ang kasabihang ito? (Hindi.) Bakit labis na hinahamak ang mga kababaihan? Hinahamak din ang mga kalalakihan. Kaya, kailangang ialay ng mga lalaki ang kanilang buhay para sa iba. Kung sinuman ang iyong katapatang-loob ay ang iyong panginoon, na siyang dapat mong pag-alayan ng iyong buhay—bakit labis na walang halaga ang buhay mo? Maaari kayang ang buhay mo ay nabibilang sa iba at hindi sa sarili mo? Pinakapinapahalagahan ng Diyos ang buhay ng tao, dahil ang buhay na ito, ang hiningang ito, ay ibinigay ng Diyos; ito ang batayang kondisyon para makagalaw at maging isang buhay na nilalang ang nilikhang laman. Kung hindi mo pinapahalagahan ang buhay mo, bagkus ay kaswal mo itong ibinibigay sa iba at isinasakripisyo ito para sa kanila, ano ang ipinapakita nito? Hindi ba’t ipinapakita nito na ikaw ay hinahamak? (Oo.) Ipinapakita nito na ang buhay mo ay walang anumang halaga. Hindi mo pinapahalagahan ang buhay mo, hindi mo ginagamit ang buhay mo para gawin ang mga pinakamakabuluhan at pinakamahalagang bagay, pero kaya mong kaswal na mamatay para sa sinumang nakakaunawa sa iyo. Ipinapakita nito na lubhang walang halaga ang buhay mo; isa lang itong bulok na buhay, na kasingwalang-halaga ng buhay ng isang aso, pusa, o manok. Kaya, tama ba ang kasabihan na, “Iniaalay ng isang lalaki ang kanyang buhay para sa isang taong nakakaunawa sa kanya”? (Hindi.) Ang kasabihang ito ay nanghahamak sa mga tao, walang pagrespeto sa mga tao; ito ay isang kasabihan na hindi nagpapahalaga sa buhay. Ang kahandaang mamatay para sa iba—madali bang dumating ang buhay ng tao? Hindi madaling dumating ang buhay; hindi maaaring gayon kahandang mamatay ang isang tao. Samakatwid, ang kasabihan na, “Iniaalay ng isang lalaki ang kanyang buhay para sa isang taong nakakaunawa sa kanya,” ay hindi tama at hindi madedepensahan. Kung gayon, tama ba ang kasabihan na, “Nagpapaganda ang isang babae para sa kanyang tagahanga”? (Hindi rin ito tama.) Sa anong paraan ito hindi tama? Minsan ba ay talagang nagustuhan ninyo ang kasabihang ito, talagang sinang-ayunan ninyo ito, na itinuturing pa nga ito bilang katotohanan, bilang isang motto? Kahit kailan ba ay may humanga na sa iyo? Kung ang taong humahanga sa iyo ay isang taong gusto mo, nakaramdam ka ba ng karangalan? (Hindi naman mismong karangalan, marahil ay nakaramdam ako ng kaligayahan sa loob ko.) Kung gayon ay hindi iyon malayo sa pagkaramdam ng isang karangalan. Mabuti ba ang kaligayahang ito? (Hindi.) Bakit hindi? (Para magdamit ang isang babae nang maganda para sa pagpapahalaga at pagmamahal ng isang lalaki, nang namumuhay para sa mga kalalakihan, nang inilalaan ang lahat ng kanyang kaisipan dito—pakiramdam ko na ang pamumuhay nang ganito ay labis na nakakababa.) Mayroon bang magkakaibang pananaw? Ang kasabihan mismo na “Nagpapaganda ang isang babae para sa kanyang tagahanga” ay inilalagay ang mga kababaihan sa isang di-pantay na posisyon sa mga lalaki. Hinihingi nito sa mga babae na magpaganda para mapalugod ang mga kalalakihan, na mamuhay alang-alang sa kaligayahan ng mga kalalakihan, at na madama ang isang karangalan sa tuwing may nagkakagusto at humahanga sa kanila. Ito ay hindi pantay; ito mismo ay isang tunay na pagsasalamin ng mababang katayuan ng mga kababaihan. Ang implikasyon ng kasabihan na “Nagpapaganda ang isang babae para sa kanyang tagahanga” ay na nagugustuhan man ng iba ang isang babae dahil sa kanyang magandang hitsura, o nakakaakit man siya ng pagmamahal ng mga kalalakihan dahil marunong siyang magpaganda ng sarili para maging kaaya-aya sa paningin, dapat siyang makaramdam ng kaligayahan at karangalan dahil dito. Ito mismo ay isang paghamak sa mga kababaihan. Sinasabi ng kasabihang ito sa mga babae na ang halaga ng kanilang pag-iral, ang pinagmumulan ng kanilang kaligayahan, ay ang magkaroon ng isang tao na nagkakagusto sa kanila, at na kung walang nagkakagusto sa kanila, dapat maramdaman nila na sawimpalad sila at sumama ang loob nila, at dapat nilang pagnilayan kung bakit walang nagkakagusto sa kanila, at kung, bilang mga kababaihan, namumuhay ba sila ng isang buhay na walang halaga at bigo. Kaya, hindi ba’t ang kasabihan na “Nagpapaganda ang isang babae para sa kanyang tagahanga” ay isang paghamak sa mga kababaihan? (Oo.) Sa parirala na “Nagpapaganda ang isang babae para sa kanyang tagahanga,” hindi ba’t ang tagahanga ay karaniwang tumutukoy sa isang lalaki? Ang kasabihang ito mismo ay naglalagay sa mga kalalakihan sa posisyon ng mga panginoon, na mas mataas kaysa sa mga kababaihan. Ibig sabihin nito na ang isang babae ay dapat makaramdam ng karangalan na ang isang lalaki—ang isang panginoon—ay may gusto at pagpapahalaga sa kanya. Kung ang isang lalaki—ang isang panginoon—ay walang gusto sa kanya, kung gayon ay may mali sa kanya, hindi siya kaibig-ibig, isa siyang kabiguan sa buhay, at hindi siya kalipikado na maging babae. Kita mo, hindi halatang itinataas nito ang katayuan ng mga lalaki, na tinutulutan ang mga ito na tapakan ang leeg ng mga kababaihan at maging dominante sa kanila. Naririto ang mali sa kasabihan na “Nagpapaganda ang isang babae para sa kanyang tagahanga.” Dagdag pa, nagugustuhan ba ng mga kalalakihan ang mga kababaihan dahil lang sa kanilang hitsura at mga pagpapaganda? O nagugustuhan ba nila ang mga kababaihan dahil lang nakikita nila na ang mga ito ay malumanay, mabuti, may dignidad, at magiliw? Gusto ba ng mga kalalakihan ang mga kababaihan para lang maging kaaya-aya sa mga mata nila? (Hindi, ito ay para tugunan ang seksuwal na pagnanasa ng laman.) Kung gayon ay ano ang layon ng pagsubok ng mga kababaihan na palugurin at pasayahin ang mga lalaki? (Ito rin ay para bigyang-layaw ang seksuwal na pagnanasa ng laman.) Ibig sabihin, ang mga kalalakihan at kababaihan ay kapwa may mga pangangailangan pagdating sa isa’t isa, at ang pinakabatayan sa mga pangangailangang ito ay ang seksuwal na pagnanasa ng laman. Ang pangangailangan ng isang lalaki sa isang babae ay hindi lang tungkol sa pagkagusto sa hitsura nito, kundi, batay roon, ang matamo ito sa isang pisikal na paraan—sa deretsahang pananalita, ang matamo ang katawan nito para matugunan ang sarili niyang seksuwal na pagnanasa. Samakatwid, ang layon sa likod ng kasabihan na “Nagpapaganda ang isang babae para sa kanyang tagahanga,” sa aktuwal, ay para tugunan ang seksuwal na pagnanasa ng mga kalalakihan. Hinihingi nito sa mga kababaihan na hindi lang gawing kaaya-aya sa mga lalaki ang kanilang hitsura at mga pagpapaganda, kundi para din tugunan ang seksuwal na pagnanasa ng mga kalalakihan. Hindi ba’t napakahamak ng gayong paraan ng pamumuhay? Kung iniisip pa rin ng mga kababaihan na tama ang kasabihang ito, na isa itong bagay na dapat nilang makamit at sundin, kung gayon ay hinahamak ng mga kababaihan ang sarili nila. Ang mga lalaki ay may mga seksuwal na pangangailangan sa mga babae at gustong paglaruan ang katawan ng mga ito; kung ang mga kababaihan, sa halip na makita ito bilang kasuklam-suklam at kamuhi-muhi, ay nagpapaganda pa rin para sa kanilang mga tagahanga, na pakiramdam nila ay ito ang pinakamalaking karangalan sa buhay nila, ang pinakamataas na karangalan, hindi ba’t hinahamak nila ang sarili nila? (Oo.) Ito ay ganap na pagkakait sa mga kababaihan ng kanilang mga karapatan. Hindi lang nito pinagkakaitan ang mga kababaihan ng kanilang karapatan na umiral, ng kanilang dignidad, at ng kanilang mga karapatang pantao, kundi ipinapaisip din nito sa kanila na ito ang pinakamalaking karangalan. Hindi ba’t malupit ito? Labis itong malupit! Bukod sa kawalan ng awtonomiya at kawalan ng anumang mga karapatang pantao, ang kaligayahan, kagalakan, at kasiyahan ng isang babae ay makakamit lang batay sa pagpapalugod sa mga kalalakihan at ganap na pagpapasaya sa mga ito. Anumang uri ng di-makataong pagtrato ang pinagdurusahan ng mga kababaihan, hinihingi pa rin sa kanila na ipagmalaki ito. Hindi ba’t ito ay pang-aabuso at pagwasak sa mga kababaihan? Mga makabago o sinaunang kababaihan man, itinuturing nilang lahat ang kasabihan na “Nagpapaganda ang isang babae para sa kanyang tagahanga” bilang ang motto nila, bilang ang layon ng kanilang buhay. Hindi ba’t ganap itong mali? Hindi ba’t isa itong panlalansi na ginagamit ni Satanas para abusuhin at ilihis ang mga tao? (Oo.) Kung isa kang babae, at nalulugod sa iyo ang isang lalaki, na ang kanyang puso ay puno ng buktot na kahalayan para sa iyo, ikaw ba ay masusuklam, o mararamdaman mo ba na isa itong malaking karangalan kung malalaman mo? (Masusuklam.) Kapag iniisip ka niya, iniisip lang niya ang iyong katawan, at ang iyong hitsura, habang inilalabas din ang kanyang sariling seksuwal na pagnanasa. Habang mas nalulugod siya sa iyo, mas lalo siyang napupuno ng seksuwal na pagnanasa para sa iyo; ang napupukaw sa kanya pagdating sa iyo ay ganap na mahahalay na kaisipan. Sinusubukan pa nga niya ang lahat ng paraan para makuha ka upang matamasa niya ang iyong katawan, ganap na matugunan ang kanyang seksuwal na pagnanasa, at mailabas ang kanyang seksuwal na pagnanasa. Kung alam mo na mayroon siya ng gayong mga intensyon sa iyo, iisipin mo pa rin ba na ang kasabihan na “Nagpapaganda ang isang babae para sa kanyang tagahanga” ay tama? Mararamdaman mo pa rin ba na isang karangalan ang magustuhan at mapahalagahan ng isang tao? (Hindi.) Kung isa kang babae na may pagpapahalaga sa integridad at kahihiyan, at dignidad, dapat kang masuklam sa kasabihang ito, at kapootan at tanggihan mo ang magustuhan ng gayong mga tao. Sa pamumuhay lang sa ganitong paraan ka magkakaroon ng dignidad. Ang isang taong tunay na nasisiyahan at nagpapahalaga sa iyo ay ginagawa iyon dahil sa kalidad ng iyong karakter, sa iyong mga paghahangad, dahil nauunawaan mo ang katotohanan, at gusto rin niyang may makamit na isang bagay na nakakapagpatibay mula sa iyo at makatanggap ng tulong mula sa iyo—hindi dahil gusto niya ang pahalagahan ang iyong katawan para bigyang-layaw at tugunan ang kanyang seksuwal na pagnanasa. Kung pinapahalagahan ka ng isang tao sa kabila ng iyong karakter o kung sinisikap mo mang matamo ang katotohanan o hindi, at dahil lang ang iyong hitsura at pigura ay kaaya-aya sa mata at kayang ganap na tugunan kanyang seksuwal na pagnanasa, pero hindi ka nakadarama ng pagkasuklam o pagkapoot dito, sa halip ay nadarama mo na gusto ka niya—sa partikular, dahil gumawa na siya ng mga pisikal na pag-abante sa iyo, mas lalo mo pang nararamdaman na gusto ka niya—at nadarama mo pa nga na isa itong karangalan, kung gayon ay hinahamak mo ang iyong sarili. Kung, sinuman ang may anumang mga plano o mga buktot na intensyon sa iyong katawan, wala kang pakialam, at hangga’t gusto ka niya, itinuturing mo ito na isang espesyal na karangalan at nadarama mo na isa itong karangalan, kung gayon, ikaw ay hindi isang tao na may integridad at dignidad, ni hindi ka isang mabuting babae. Ipagpalagay nang may isang tao na may mga seksuwal na pangangailangan sa iyo at nadarama mo na nakahanap ka na ng isang taong nakakaunawa sa iyo, at nakahanap ka na rin ng oportunidad para maglabas ng seksuwal na pagnanasa; dalawang tao ang may pananagutan, at kayong dalawa ay nagsasama dahil nagmula kayo sa parehong salbaheng pinagmulan. Sa ganoong kaso, ikaw ay isang tao na walang anumang integridad at dignidad, na hindi karapat-dapat na magustuhan; kauri mo ang malalaswa at mahahalay na tao. Kung tunay na isa kang babaeng may dignidad, dapat kang makaramdam ng pagkapoot, pagkasuklam, at pagkamuhi na nagugustuhan ka ng gayong malalaswa at mahahalay na tao. Siyempre, kung ang dahilan kaya ka nagugustuhan ng isang tao ay tunay na dahil sa iyong pagkatao, sa iyong mga paghahangad, o dahil mayroon kang partikular na kalakasan, hindi mo rin dapat maramdaman na isa itong karangalan. Ang layon ng pagsasabi ng mga tao na “Nagpapaganda ang isang babae para sa kanyang tagahanga” ay tiyak na hindi kasingsimple ng pagpapahalaga ng isang lalaki sa isang babae. Tiyak na inilalagay nito ang mga lalaki sa isang posisyon kung saan dominante sila sa mga babae. Sa mas tumpak na pananalita, lumitaw ang kasabihang ito sa ilalim ng pananaw sa moralidad na ang mga lalaki ay superyor at ang mga babae ay mas mababa. Dagdag pa, ang realidad ay na ang mga kababaihan ay isang madaling maapektuhan na grupo sa ilalim ng anumang sistemang panlipunan, na tinitingnan bilang mga kadugtong at laruan ng mga kalalakihan. Samakatwid, ang kasabihan na “Nagpapaganda ang isang babae para sa kanyang tagahanga” ay tiyak na isang kahihiyan sa lahat ng kababaihan. Kung ang mga kababaihan ay partikular na sumasang-ayon sa kasabihang ito, isa itong kapighatian para sa mga kababaihan, at dapat makaramdam ng pagkasuklam ang isang tao sa lahat ng kababaihang sumasang-ayon dito. Kung gayon ay dapat bang sang-ayunan ng mga kalalakihan ang pananaw na “Nagpapaganda ang isang babae para sa kanyang tagahanga”? (Hindi.) Kung nakikita ng isang lalaki na ang isang babae ay nagpapaganda para sa kanyang tagahanga, hindi ba’t nadarama niya na ang ganoong babae ay namumuhay sa isang napakahamak na paraan, at hindi ba’t hahamakin niya ang gayong babae? (Oo.)

Nakikita mo na ba ngayon nang malinaw kung ang kasabihan na, “Nagpapaganda ang isang babae para sa kanyang tagahanga,” ay tama o hindi? (Hindi ito tama.) Ang kasabihang ito ay hindi isang positibong bagay, ni hindi ito isang tamang kaisipan o pananaw. Tumingin sa Bibliya at sa mga salitang ipinahayag ng Diyos—mayroon bang anumang pangungusap na nagsasabi sa mga kababaihan na dapat silang magpaganda para sa mga humahanga sa kanila? Mayroon bang anumang pangungusap na naghahati sa katayuan ng mga kalalakihan at kababaihan sa mga antas, na nagsasabi na ang mga lalaki ay nakatataas sa mga babae? Wala, walang ganoon. Ang nakatala sa Aklat ng Genesis sa Bibliya ay na ang babae ay buto ng mga buto ng lalaki at laman ng laman nito. Ang mga lalaki at mga babae ay kapwa mga tao na nilikha ng Diyos; pantay sila sa harap ng Diyos, nang walang pagkakahati ng mga antas, nang walang pagkakaiba sa pagitan ng nakatataas at ng nakabababa. Ang paghahati sa mga tao sa nakatataas at nakabababa at pagtukoy ng mga antas ng katayuan ay isang bagay na ginagawa ni Satanas; ito ay tunay na pruweba ng pang-aapi at pang-uusig ni Satanas sa mga kababaihan. Simula nang likhain ng Diyos ang sangkatauhan sa umpisa, ang mga kalalakihan at kababaihan ay pantay sa mga mata ng Diyos. Sila ay kapwa mga nilikha at pakay ng pagliligtas ng Diyos. Hindi kailanman sinabi ng Diyos na ang mga kalalakihan ay nakatataas at na ang mga kababaihan ay nakabababa, ni hindi Niya kailanman sinabi na ang mga kalalakihan ay dapat na ang pinuno ng mga kababaihan o ang kanilang mga panginoon, na ang mga kalalakihan ay dapat na maging dominante sa mga kababaihan, na dapat maging priyoridad ang mga kalalakihan kaysa sa mga babae sa anumang gawain, o na ang mga kalalakihan ay may sarili nilang mga opinyon at ang mga pangunahing puwersa habang ang mga kababaihan ay dapat na mas makinig sa mga kalalakihan. Hindi kailanman sinabi ng Diyos ang gayong mga bagay. Dahil lang sa pagtitiwali ni Satanas kaya lumitaw sa gitna ng mga tao ang mga kasabihan tungkol sa pagiging mas nakatataas ng mga kalalakihan at pagiging mas nakabababa ng mga kababaihan, at pagkatapos ay nabuo ang kalakarang ito sa buong lipunan at sa buong sangkatauhan, nang palaging sinusupil ang mga kababaihan sa ilalim ng awtoridad ng lalaki. Dahil sa kawalan ng pagkaunawa sa katotohanan, pagkatapos maimpluwensiyahan at malihis ang mga kababaihan ng lahat ng uri ng masasamang kalakaran ni Satanas, pakiramdam nila ay sekundarya sila sa mga kalalakihan at mas mababa ang katayuan nila kaysa sa mga kalalakihan. Iyon ang dahilan kung bakit, hanggang sa kasalukuyang panahon, maraming kababaihan pa rin ang naniniwala na ang kasabihan na “Nagpapaganda ang isang babae para sa kanyang tagahanga” ay tama. Ito ay isang napakalungkot na bagay. Kung hindi nauunawaan ng mga tao ang katotohanan, nalilihis at nakokontrol pa rin sila ng iba’t ibang kaisipan at pananaw ni Satanas sa maraming partikular na usapin. Kahit ang maliit na usaping ito ay isang napakalinaw na paglalarawan, hindi ba? (Oo.) Ano ang dahilan kung bakit handa ang mga kababaihan na hamakin ang sarili nila? Ito ay dahil idinudulot ng pangkalahatang kapaligiran ng lipunan na ang mga kababaihan ay hindi maaaring magkaroon ng pantay na katayuan sa mga lalaki, at na ang mga kababaihan ay dapat na magbigay-daan sa mga kalalakihan at lumikha ng mga paborableng kondisyon para sa mga ito, at dapat ding gumawa ng maraming sakripisyo at magbayad ng malaking halaga para palugurin ang mga kalalakihan. Ito ay dulot ng lipunan, ng iba’t ibang masamang kalakaran na pinapangunahan ni Satanas. Kaya ngayon, pagkatapos maunawaan ang katotohanan sa aspektong ito, hindi ba’t may isang tiyak na kongklusyon tungkol sa kasabihan na, “Nagpapaganda ang isang babae para sa kanyang tagahanga”? (Mayroon.) Ang kasabihang ito ay walang-katotohanan at hindi naaayon sa katotohanan, tama ba? (Oo.) Pagkatapos marinig ang aktuwal na sitwasyon, hindi ba’t nararamdaman ng mga kababaihan na namuhay sila nang labis na agrabyado at nasupil sa lahat ng taon na ito? Kung gayon ay dapat pa rin bang magpaganda ang mga kababaihan para sa kanilang mga tagahanga? (Hindi.) Bilang mga miyembro ng nilikhang sangkatauhan, ang mga kababaihan ay naiiba sa mga kalalakihan tanging sa kasarian at pisyolohiya; sa ibang mga aspekto, walang anumang mga pagkakaiba. Sa mga mata ng Diyos, ang mga kalalakihan at kababaihan ay walang anumang mga pagkakaiba sa katayuan. Sa anumang mga sitwasyon, hindi kailanman humingi ang Diyos sa mga kababaihan nang naiiba sa mga hinihingi Niya sa mga kalalakihan. Sa mga aspekto gaya ng bilang ng mga taong hinihirang ng Diyos, ng pag-asa ng kaligtasan, ng kanilang mga oportunidad na gumampan ng mga tungkulin, ng mga tungkuling maaari nilang gampanan, at ng gawaing maaari nilang gawin, sa pangkalahatan, ang mga kababaihan ay pantay sa mga kalalakihan; ang mga kababaihan ay hindi mas mababa kaysa sa mga kalalakihan. Ito ang aktuwal na sitwasyon.

Noong nakaraan ay pinag-usapan natin ang tungkol sa mga pagpapamalas ng kalaswaan, kahalayan, at pagiging mapang-akit ng mga buktot na tao na mayroong kalikasang diwa ng mga diyablo, at pati na ang tungkol sa kung paano tratuhin ang mga buktot na tao kung nakatagpo ang mga ito ng isang tao pagdating sa pagpasok sa mga romantikong ugnayan o paghahanap ng isang kasintahan. Umaasa ba kayong makatagpo ng gayong tao para makaranas ng panandaliang romansa, kumilos minsan nang walang alalahanin, at bigyang-layaw ang sarili ninyo minsan? (Hindi.) Kung gayon ay umaasa ba kayong makatagpo ang inyong pinapangarap na kasintahan, ang inyong nakatadhanang kapareha, ang inyong Mister o Miss Right? (Hindi.) Hindi mahalaga kung inaasahan mo man ito o hindi. Ang susi ay na dapat kang magkaroon ng pagkakilatis tungkol sa malalaswa, mahahalay, at mga mapang-akit na taong ito na may buktot na kalikasang diwa, at dapat kang lumayo sa kanila. Sa mga salita ng mga walang pananampalataya, karamihan ng taong ito ay mga batikang manlalaro, imoral at romantiko. Ang karamihan ng nasa hustong gulang ay dapat na magawang makilala ang ganitong uri ng tao kapag nakatagpo nila ang mga ito; marahil pagkatapos ng ilang pakikisalamuha, ang karamihan ng nasa hustong gulang ay malalaman na ang mga ito ay ganitong uri. Ang ganitong uri ng tao ay walang pinipili pagdating sa panlalandi sa mga tao; kahit ilang taon ka na, hangga’t medyo may hitsura ka, maaari ka niyang landiin, na siyang nagdudulot na mahulog ka sa kanyang patibong nang walang kahit kaunting kamalayan sa kung ano ang nangyayari. Palagi siyang nagsasabi sa iyo ng mga banayad at malumanay na salita, at pinapakitaan ka niya ng pag-aalala, pagmamalasakit, at pagsasaalang-alang. Naghahanap siya ng mga oportunidad para titigan ka nang malagkit, hainan ka ng tsaa o tubig, at kung minsan ay bilhan ka pa nga ng maliliit na regalo, mga tsokolate, at iba pa. Kapag ganap kang hindi mapagbantay, ginigiba niya ang iyong mga depensa at pinapasok niya ang puso mo. Nang hindi mo namamalayan, kailangan mo lang siyang isipin at kinikilig ka na; kung hindi mo siya nakikita sa loob ng ilang araw, pakiramdam mo ay may kulang, iniisip na, “Walang tao sa paligid ko ang nagmamalasakit sa akin tulad ng pagmamalasakit niya. Tila napamahal na ako sa kanya. Napamahal na rin kaya siya sa akin?” Anong klaseng kalagayan ito? (Ang pagkahulog sa tukso.) Ang ilang batikang manlalaro ay napakasanay sa pang-aakit sa iba sa pamamagitan ng pagbitiw sa mga ito; pagkatapos kang pakitaan ng pag-aalala sa loob ng ilang panahon at patakamin, hindi na sila nagpaparamdam sa iyo, nang pinapakagat ka mismo sa pain. Kapag napagtanto mong napamahal ka na sa kanya at hindi mo kayang mabuhay nang wala siya, nahulog ka na sa bitag ng pag-ibig, at nabighani ka na. Sa sandaling nabighani ka na, ganap na niyang nakuha ang loob mo. Ano itong bitag ng pag-ibig na kinahuhulugan ng mga tao? Hindi ito ang pagmamahal ng magkapamilya, pagkakaibigan, o ang pagmamalasakit at pagmamahal sa pagitan ng mga tao, kundi ang lambat ng seksuwal na pagnanasa. Sa sandaling nahulog ka sa bitag ng seksuwal na pagnanasa, madali kang mawawalan ng kontrol. Ang higit sa siyamnapu’t limang porsiyento ng mga tao, lalo na ang mga kabataan, ay hindi ito mapagtagumpayan at hindi makatakas sa gayong patibong. Ano ang dapat gawin kung gayon? Dahil alam mong napakahirap na makatakas sa gayong patibong, huwag mong hayaan ang sarili mo na mahulog dito. Gawin ang lahat ng posible para makalayo sa mga tao, bagay, o kapaligiran na maaaring magdala sa iyo sa patibong. Dumistansya sa loob ng ilang panahon, at magdasal sa Diyos at magbasa ng mga salita ng Diyos. Unti-unti, ang iyong mga seksuwal na pangangailangan ay kukupas at maglalaho, hindi ka na makukulong sa patibong, at sa pangkalahatan ay mapapagtagumpayan mo na ang tuksong ito. Gayumpaman, hindi nalalaman kung ano ang mangyayari sa iyo sa susunod na makatagpo mo ang gayong mga tukso at patibong, kung magagawa mo bang mapagtagumpayan ang mga ito. Ang tanging paraan ay ang madalas na lumapit sa harapan ng Diyos para magdasal at hanapin ang katotohanan, at lumayo sa iba’t ibang tukso. Siyempre, ang pagsasangkap sa iyong sarili ng katotohanan at pag-unawa sa katotohanan ay ang mga pinakapundamental na bagay. Pero hindi simple ang pagsasangkap sa sarili mo ng katotohanan; hinihingi nito sa iyo na sumailalim sa ilang karanasan, at ang tayog mo ay hindi lumalago nang ganoon kabilis, kaya ang mga depensa mo sa iba’t ibang aspekto ay hindi rin maitatatag nang ganoon kabilis. Ano ang dapat gawin kung gayon? Dapat kang madalas na mamuhay sa harap ng Diyos, magkaroon ng paggabay ng mga salita ng Diyos, ng gawain ng Banal na Espiritu, at ng proteksyon ng Diyos. Taglay ang lahat ng bagay na ito, dagdag pa ang personal mong determinasyon, magkakaroon ka ng mga pandepensang hakbang kapag nahaharap sa gayong mga tukso. Dagdag pa rito, kapag alam mo ang kalikasan ng usapin at ang mga kahihinatnan na idudulot nito, sadya mong iiwasan ang gayong mga kapaligiran, na siyang magpapatunay na mayroon kang determinasyon na tanggihan ang gayong mga tukso. Kapag nagkagayon, dahil sa iyong saloobin at sa iyong subhetibong pagnanais, tutulungan ka ng Diyos na matakasan ang gayong mga tukso. Kung mahaharap ka sa gayong kapaligiran at makadarama ka ng pagkasuklam at pagkamuhi sa puso mo pero hindi mo alam kung paano tumanggi, magdasal ka sa Diyos, nang hinihiling sa Kanya na protektahan ka at alisin ang gayong kapaligiran para sa iyo. Kapag mayroon kang gayong mga pagsusumamo at kahilingan, marahil, dahil sa mga pangangailangan ng gawain ng iglesia, ang taong nagiging isang mapanganib na tukso sa iyo ay aalisin palayo, kaya magiging abala para sa kanya na kontakin kang muli, at hindi mo na siya makakaharap pang muli. Ito ay pagtulong ng Diyos sa iyo; ito ay proteksyon ng Diyos. Dahil nakikita ng Diyos ang iyong personal na pagnanais, saloobin, determinasyon, at kapasyahan, kusa at lubusan ka Niyang tutulungan na tuparin ang kahilingan mo, nakakamit ang resulta ng pagprotekta sa iyo. Kapag lumisan ang taong ito at hindi ka na niya inaabala, maaaring makadama ka ng kaunting kahungkagan sa kalooban mo, maisip mo na sayang naman na lumisan siya, at magpapantasya ka pa nga na, “Kung nandito pa rin siya, magkakasundo kaya kami?” Paminsan-minsan, maaaring lumitaw ang gayong mga kaisipan, pero kapag may proteksyon ng Diyos, sa huli ay nailalayo ka sa tukso. Nang hindi namamalayan, unti-unting kumukupas ang usaping ito sa puso mo, unti-unti itong lumalayo sa iyo, at sa paglipas ng panahon ay nanunumbalik sa iyo ang kapayapaan, bumabalik ka sa dati mong kalagayan ng buhay at normal na mentalidad. Sa puntong ito, nagtatapos na ang usapin. Hindi ito naging anumang banta o panggugulo sa iyo, kundi sa halip ay naging malakas na ebidensiya at patotoo ito sa iyong tagumpay laban kay Satanas at sa pag-iwas at pagtanggi mo sa diyablo. Hindi ba’t napakaganda nito? (Oo.) Noong malapit nang maging isang banta sa iyo ang tuksong ito, sa mapanganib na sandaling iyon, dahil sa iyong saloobin at pakikipagtulungan, pinrotektahan ka ng Diyos. Naghanda ang Diyos ng naaangkop na kapaligiran para sa iyo, na tinutulutan ka na makapanindigan. Itinataguyod nito ang paglago ng tayog mo; palalakasin nito ang pananalig mo, palalakasin nito ang iyong determinasyon at ang pagnanais mo na isagawa ang katotohanan, bibigyan ka nito ng motibasyon, at tutulutan nitong lumago ang tayog mo. Kung, kapag sumapit sa iyo ang tuksong ito, ayaw mo itong tanggihan o iwasan, wala kang kahandaan na isagawa ang katotohanan, hahayaan mo itong umunlad nang malaya, at handa kang tanggapin ang tuksong ito, handa ka pa ngang tanggapin ang panliligalig at panggagapos ng diyablo, at natatamasa mo nang natatamasa ang gayong kalagayan, lalo kang nagiging handa na mamuhay sa gayong kapaligiran, at hindi ka aktibong nagdarasal sa Diyos nang hinihingi sa Kanya na tanggalin ang gayong kapaligiran—nang makita na ang saloobin mo sa usaping ito ay ganito, hindi ka pipilitin ng Diyos. Sa mga kilos ng Diyos, hindi Niya kailanman inoobliga ang sinuman. Dahil gustong-gusto mo ang taong ito, dahil nadarama mo na makapagbibigay siya sa iyo ng labis na kaligayahan at kagalakan, nang binibigyan ka ng kasiyahan, hindi ka pagkakaitan ng Diyos ng gayong kagalakan at kaligayahan, ni hindi aalisin palayo ng Diyos ang taong ito. Tungkol naman sa mga kahihinatnan, ikaw lang ang dapat na magpasan sa mga ito. Ang mangyayari ay na unti-unti kang mahuhulog sa tukso at mahalay na panggagapos ng mga diyablo, ng mga buktot, malalaswa, at mahahalay na tao, na sa huli ay nawawala ang pang-aakusa ng konsensiya mo at ang presensiya ng Diyos. Matapos tamasahin ang kaligayahan at kagalakan ng pagpapakasasa sa mga seksuwal na pagnanasa ng laman, wala kang nadaramang kahihiyan at hindi mo mahila ang sarili mo mula sa gayong tukso—ito ay tinatawag na pagtulot sa sarili mo na malugmok sa kabuktutan. Pakiramdam mo ay ikaw ang pinakamasayang tao, labis mong tinatamasa ang kaligayahan at kagalakang ito, pakiramdam mo ay mapalad ka na magkaroon ng gayong kaligayahan at kagalakan, at labis kang nasisiyahan na masilo sa gayong bitag ng pag-ibig. Ano pa ang magagawa o masasabi ng Diyos, kung gayon? Hindi ka bibigyan ng Diyos ng anumang pahiwatig, hindi ka Niya babalaan tungkol sa anumang bagay, at wala Siyang gagawing anuman. Sige lang at magpakasaya ka. Ang mga kahihinatnan sa huli para sa mga nasilo sa bitag ng mga seksuwal na pagnanasa ay mahuhulaan. Walang sinuman na nahuhulog sa bitag ng pag-ibig ang nagiging maligaya o nagagalak sa huli; sa kabaligtaran, ang kalalabasan ay maaari lang maging masakit at masaklap. Ikaw lang ang dapat magpasan ng gayong mga kahihinatnan, at nararapat sa iyo na pasanin ang mga iyon. Kumikilos ba ang Diyos nang may mga prinsipyo? (Oo.) Iginagalang ng Diyos ang mga pagpipili mo. Huwag isipin na, “Babantayan at pipigilan ako ng Diyos; hindi Niya ako hahayaan na makipag-date, ni hahayaan na tugunan ko ang mga seksuwal na pangangailangan ko.” Nagkakamali ka; hindi ka pinapakialaman ng Diyos. Ang gustong gawin ng Diyos ay ang protektahan ka mula sa pagkahulog sa tukso, mula sa panlilihis ng masasamang tao, mula sa pangwawasak at lubhang pamiminsala ni Satanas. Pero kung pinipili mong sumama kay Satanas, sinasabi ng Diyos na kalayaan at pagpipili mo iyon; basta’t kusang-loob ka, basta’t hindi mo ito pinagsisisihan, hindi ka oobligahin ng Diyos; ikaw lang ang aani ng itinatanim mo, at kapag dumating ang panahon at umiiyak ka nang miserable, huwag kang magreklamo na hindi ka pinaalalahanan ng Diyos, at huwag kang magreklamo na hindi ka pinrotektahan ng Diyos. Gusto kang protektahan ng Diyos, gusto ng Diyos na lumayo ka sa tukso, pero tumatanggi ka. Kung aalisin palayo ng Diyos ang taong gusto mo, ang taong kasama mong nakagapos sa bitag ng pag-ibig, hahanapin mo siya, kikilos ka na para kang baliw, mawawalan ka ng kontrol, magrereklamo ka tungkol sa Diyos, aawayin mo ang Diyos dahil sa pagiging hindi mapagsaalang-alang sa iyong mga damdamin at hindi pagkaunawa sa iyong mga suliranin. Kaya, hindi iyon gagawin ng Diyos; hindi idudulot ng Diyos na gawin ng mga tao ang mga bagay na ayaw nilang gawin. Dahil ikaw mismo ang pumili sa landas na iyan, ikaw lang ang dapat pumasan sa mga kahindik-hindik na kahihinatnan na lumilitaw sa huli. Walang magdurusa para sa iyo. Malinaw na ba ang usaping ito ngayon? (Oo.)

Kung ang ilang tao ay mahaharap laban sa mga panggagapos ng mga diyablo at Satanas—ng mga buktot na tao—at hindi tatanggihan ang mga ito kundi kusang-loob na gugugulin ang buhay nila kasama ang mga ito, sariling pagpipili nila ito. Kapag sa huli ay magreresulta ito sa mapapait na kahihinatnan, hindi nila dapat sisihin ang iba; maaari lang nilang kamuhian ang sarili nila sa pagiging masyadong hamak at masyadong lihis, at dapat nilang sampalin ang sarili nilang mukha at sumpain ang sarili nila. Anumang mapait na bunga ang aanihin mo sa huli ay wala itong anumang kinalaman sa Diyos. Huwag mong sabihin na, “Bakit hindi ako pinrotektahan ng Diyos? Bakit hindi ako pinigilan ng Diyos noon?” Sinasabi Ko sa iyo, walang gayong obligasyon ang Diyos; malinaw na Niyang sinabi sa iyo ang dapat Niyang sabihin sa iyo. Ikaw ay isang tao na may abilidad na mag-isip nang nagsasarili; binigyan ka ng Diyos ng malayang kalooban, at mayroon kang karapatan na pumili nang malaya. Samakatwid, binibigyan ka ng Diyos ng karapatan na pumili kapag nahaharap ka sa anumang bagay. Dahil mayroon kang karapatan pumili, ang mapait na bunga na aanihin mo sa huli ay magmumula sa sarili mong pagpipili, kaya hindi ka dapat magreklamo tungkol sa Diyos o magbaling ng sisi kung saan-saan. Ang gawaing ginagawa ng Diyos ay ang sabihin sa iyo ang katotohanan at ipakita sa iyo ang landas patungo sa kaligtasan. Tungkol naman sa kung pipiliin mong sumunod sa Diyos o sumunod kay Satanas, depende iyon sa iyo. Kung isa kang pinagpalang tao at handa kang hangarin ang katotohanan, sumunod ka sa Diyos. Kung hindi mo minamahal ang katotohanan, bagkus ay minamahal mo ang mundo at minamahal mo ang kabuktutan—kung ang buhay mo ay isang buhay lang na walang-halaga—kung gayon ay piliin mong sumunod kay Satanas; walang pumipigil sa iyo. Hanggang sa araw na ito, ang ilang tao ay nagkakamali pa rin ng pagkaunawa sa Diyos at sa sambahayan ng Diyos, nang palaging nagrereklamo na, “Nasa trenta o kuwarenta anyos na ako, wala pa akong nakaka-date o napapangasawa—hindi ito tinutulutan ng sambahayan ng Diyos!” Kailan pa pinigilan ng sambahayan ng Diyos ang mga tao na makipag-date o mag-asawa? Kalayaan mo ito; hindi nakikialam ang sambahayan ng Diyos. Gayumpaman, mayroong isang kondisyon: Kung gagawin mo iyon, hindi ka maaaring gumawa ng tungkulin sa isang iglesiang may tungkuling full-time, dahil ang pagiging nasa isang romantikong ugnayan at ang hindi na pag-iisip na gawin ang iyong tungkulin ay makakaantala sa gawain ng iglesia. Kung talagang gusto mong makipag-date at mag-asawa, ipasa mo muna ang gawain na pinapanagutan mo, at pansamantala tayong maghihiwalay. Malinaw ba sa lahat ang mga prinsipyo sa aspektong ito? (Oo.) Kung gusto ng isang tao na makipag-date o mag-asawa, ganap na ayos iyon; walang pumipigil dito. Gayumpaman, ang walang pagpipiling panlalandi sa kasalungat na kasarian at panggugulo sa buhay iglesia ay hindi katanggap-tanggap. Iyong mga walang pagpipiling nanlalandi sa iba ay mga diyablo; sila ay mga buktot, malalaswa, at mahahalay na tao, at hinding-hindi pinapahintulutan ng sambahayan ng Diyos ang presensiya ng gayong mga tao. Ang ganitong uri ng tao ay walang pagpipiling nanlalandi at nanliligalig ng iba kahit nasa alinmang grupo ng mga tao siya naroroon. Tulad ng isang salot, nagdudulot siya ng pagkataranta at palaging ipinadarama sa mga tao ang pagiging hindi mapakali at hindi mapanatag. Saanman siya namumuhay ng buhay iglesia, ang kanyang mga panggugulo ay lumilikha ng isang magulong atmospera at ginagawang napakagulo ang iglesia. Hindi lang niya sinasabotahe ang gawain ng iglesia, kundi ginugulo rin niya ang normal na kaayusan ng mga kapatid na gumagawa ng kanilang mga tungkulin. Ang gayong mga tao ay dapat mahigpit na bantayan at limitahan, at iyong mga nagdudulot ng malubhang epekto ay dapat na ibukod o paalisin. Sinasabi ng ilang tao na, “Iilang tao lang ang napinsala ko—hindi naman iyon malaking problema, tama ba?” Kung kaya mong pinsalain ang iilan, may kapabilidad ka ring pinsalain ang dose-dosena. Sadyang ganito kang uri ng ubod ng samang bagay. Ang walang-pakundangang panlalandi sa iba at ang di-naaangkop na paglalabas ng seksuwal na pagnanasa sa iglesia—na nakakapinsala sa mga tao—ay hindi katanggap-tanggap. Kung gusto mong manlandi ng mga tao, pumunta ka sa mahahalay na lugar ng mundong walang pananampalataya; walang pipigil sayo roon. Pero ang sambahayan ng Diyos, ang lugar kung saan gumagawa ang mga kapatid ng kanilang mga tungkulin, ay taimtim, tahimik, at sagrado; hindi nito pinahihintulutan ang sinumang mga diyablo o mga Satanas na manggulo o manabotahe rito. Kung mayroon mang may gustong gawin ang iglesia na isang lugar para sa pakikipag-date o kalaswaan, nagpapakasasa sa seksuwal na pagnanasa ayon sa sariling kagustuhan, hinding-hindi iyon katanggap-tanggap! Ito ang iglesia, ang lugar ng gawain ng Diyos, ang lugar kung saan gumagawa ang Banal na Espiritu para linisin at gawing perpekto ang mga tao. Lalaki man o babae, ang lahat ay dapat na may dignidad at disente, at mag-asikaso ng wastong gawain. Ang walang-pagpipiling panlalandi sa iba ay hindi pinapahintulutan, gayundin ang di-angkop na paglalabas ng seksuwal na pagnanasa. Kung hindi mo makontrol ang iyong seksuwal na pagnanasa at gusto mo lang itong ilabas, pumili ka ng nababagay na tao para pakasalan; huwag manlandi ng iba nang walang pagpipili sa loob ng iglesia. Ang sinumang walang pagpipiling nanlalandi ng iba at pumupukaw ng galit mula sa mga kapatid ay dapat na paalisin o patalsikin kaagad, sa takot na patuloy nilang guguluhin ang buhay iglesia. Nauunawaan ba? (Nauunawaan.) Dapat ay may mga hangganan sa pagitan ng mga kalalakihan at kababaihan. Kung ang isang lalaki ay palaging tumatambay sa paligid ng mga grupo ng mga kababaihan, hindi dahil sa gawain, ni hindi rin dahil may mahahalagang usapin na kailangang asikasuhin, kundi para magpakitang-gilas sa mga kababaihan, maglabas ng seksuwal na pagnanasa, at walang pagpipiling manlandi sa mga ito—ito ay panliligalig. Kung ang isang babae, mayroon mang dahilan o wala, ay palaging tumatambay sa paligid ng mga grupo ng mga kalalakihan, nang walang pakundangan na nanlalandi sa mga ito, tinitingnan ang mga ito nang malagkit at ipinapangalandakan ang kanyang alindog, dapat din siyang pakitunguhan bilang isang diyablo. Kung normal ninyong tinatalakay o pinagbabahaginan ang gawain, ito ay katanggap-tanggap, pero ang walang-pagpipiling panlalandi at pakikipagharutan sa iba ay hindi katanggap-tanggap. Ang anumang gayong pag-uugali na nagdudulot ng kaguluhan ay katumbas ng panggugulo sa buhay iglesia at pagsira sa normal na kaayusan ng gawain ng iglesia, at hindi pinahihintulutan sa sambahayan ng Diyos. Ang lahat ng tao ay dapat na tanggihan at layuan ang malalaswa, mahahalay, at mga seksuwal na mapang-akit na diyablong ito. Kapag ang karamihan ng tao ay tumitindig para tanggihan, ilantad, at iwasan ang mga ito, nang tinitiyak na ang mga pagtatangka ng mga ito na manlandi ng iba ay nabibigo at nang idinudulot na hindi makuha ng mga ito ang kanilang gusto sa anumang sitwasyon, unti-unti nilang ititigil ang ginagawa nila. Kung hindi nila magawa nang normal ang kanilang tungkulin, at walang pakundangan lang nilang nilalandi at ginugulo ang iba sa tuwing wala silang ginagawa, pumupunta sila kung saan-saan at nakikipag-ugnayan nang romantiko, at tinatamasa ang pakiramdam ng pagiging nasa isang romantikong ugnayan, kung gayon ay paalisin sila kaagad. Agad na direktang lutasin ang problema at harapin ang malalanding indibidwal na ito—huwag silang bigyan ng anumang oportunidad para manggulo ng mga tao. Sa pamamagitan ng ating pagbabahaginan, malinaw na ba ngayon ang usaping ito? (Oo.) May nakamit ba kayo na anuman? Mayroon ba kayong landas ng pagsasagawa? Mayroon na ba kayo ngayon ng pagkakilatis tungkol sa ganitong uri ng malaswa at mahalay na tao? (Oo.) Malinaw na ba sa inyo kung paano umasal, kung paano manatili sa inyong wastong lugar, at kung paano gawin ang dapat ninyong gawin sa loob ng normal na pagkatao? (Oo.) Sa loob nito, may mga katotohanang dapat maunawaan ng mga tao at mga prinsipyo ng pagkilatis na dapat maging malinaw sa kanila, at siyempre, mayroon ding mga katotohanang prinsipyo na dapat isagawa ng mga tao at mga landas na dapat nilang tahakin. Dahil nalinaw na ang lahat ng ito, ang usaping ito ay ganap nang nailatag.

Iyon lamang ang lahat para sa ating pagbabahaginan ngayon. Paalam!

Pebrero 11, 2024


Paano Hangarin ang Katotohanan (15)

Noong nakaraan, nagbahaginan tayo tungkol sa tatlong partikular na pagpapamalas ng pagkalihis sa mga taongnagreinkarnasyon mula sa mga diyablo: kalaswaan, seksuwal na pang-aakit, at kalaswaan—ibig sabihin, mga lihis na pagpapamalas na taglay ng mga tao tungkol sa seksuwal na pagnanasa. Ang pangunahing problema sa gayong mga tao ay na ang saloobin nila sa seksuwal na pagnanasa ay lubhang mahalay; sinasalangsang nila ang mga hangganan ng konsensiya at katwiran ng normal na pagkatao, at hindi nila pinipigilan o kinokontrol ang kanilang mga seksuwal na pagnanasa sa anumang sitwasyon, bagkus ay hinahayaan nilang maghari ang mga ito. Mayroon ding isang bahagi ng mga tao na lalong mahalay; ibig sabihin, batay sa pagiging mahalay, nagiging wala silang prinsipyo, lalo pang sumasama. Ang ilan sa kanila ay naghahanap pa nga at gumagawa ng lahat ng uri ng pagkakataon para matugunan ang kanilang mga seksuwal na pagnanasa habang nangangaral ng ebanghelyo. Partikular nilang ipinapangaral ang ebanghelyo sa mga miyembro ng kasalungat na kasarian, at sa sandaling makahanap sila ng angkop na puntirya, inilulunsad nila ang kanilang pag-atake, gamit ang iba’t ibang paraan at pamamaraan para akitin ang kabilang panig na kumagat sa pain, gumagamit pa nga ng mga kasuklam-suklam na panlalansi para makamit ang kanilang mga pakay. Habang nangangaral ng ebanghelyo, hindi lang ganito umasal ang mga taong ito, kundi gumagawa rin sila ng mga bagay na nagdudulot ng matinding kahihiyan sa pangalan ng Diyos. Hindi lang sila nag-iisip ng malalaswang bagay, kundi, sinasamantala nila ang pagkakataon ng pangangaral ng ebanghelyo bilang isang pagdadahilan para matugunan ang kanilang mga seksuwal na pagnanasa. Higit pa rito, paulit-ulit nilang ginagawa ang parehong pagkakamali, ginagawa ang parehong mga bagay sa mga tao na may iba’t ibang edad at may iba’t ibang sitwasyon. Sabihin ninyo sa Akin, kapag natuklasan ang gayong mga tao, paano sila dapat pangasiwaan? Dapat ba silang pahintulutang ipagpatuloy ang paggawa sa tungkulin ng pangangaral ng ebanghelyo, o dapat ba silang paalisin at patigilin sa paggawa sa tungkuling ito? (Dapat silang paalisin.) Sayang bang paalisin sila? Paano kung makapagkamit pa sila ng isa pang tao? (Kung pananatilihin sila at hahayaang imagpatuloy sa pangangaral ng ebanghelyo, magiging mas malubha pa ang mga kahihinatnan. Sa sandaling gumawa sila ng malalaswang aktibidad, nagbibigay-kahihiyan ito sa pangalan ng Diyos.) Sabihin ninyo sa Akin, makapagkakamit ba ng mga tao ang gayong mga tao na ang isipan ay palaging abala sa seksuwal na pagnanasa kapag nangangaral sila ng ebanghelyo? (Hindi.) Kahit na paminsan-minsan ay makapagkamit sila ng ilang tao sa pamamagitan ng pangangaral ng ebanghelyo, kaya rin nilang gumawa ng mga bagay na nagbibigay-kahihiyan sa pangalan ng Diyos. Hindi ba’t mas nakakasama kaysa nakakabuti ang paggamit sa gayong mga tao? (Oo.) Kung gayon, sayang pa rin bang paalisin sila? (Hindi.) Puwede bang magbago ang ganitong uri ng tao? Madali bang lutasin ang problema niya? (Hindi. Isa itong problema ng kanyang kalikasang diwa; hindi ito maaaring magbago.) Ang mga taong puno ng pagnanasa ay hindi tao; isang diyablo ang nananahan sa loob nila, ginagamit ang kanilang laman para sabihin kung ano ang gusto nitong sabihin at gawin kung ano ang gusto nitong gawin. Kung gumagamit ang iba ng mga panghihikayat at babala na naaayon sa konsensiya at katwiran, mababago ba ng mga bagay na ito ang kanilang kalikasang diwa? (Hindi.) Kung gayon, malulutas ba ang problema nilang ito sa pamamagitan ng pakikipagbahaginan ng katotohanan para tulungan sila? (Hindi.) Kahit pa sila ay pungusan, may itinalaga para mangasiwa sa kanila, o inilipat sila sa ibang kapaligiran para wala silang pagkakataong magpasasa sa kanilang mga seksuwal na pagnanasa, maaari bang malutas ang maladiyablong kalikasan sa loob nila? (Hindi.) Sa anumang ginagawa ng mga taong nagreinkarnasyon mula sa mga diyablo, wala silang pagkatao. Ito ay itinatakda ng kanilang kalikasang diwa. Samakatwid, paano ka man makipagbahaginan tungkol sa katotohanan para hikayatin o tulungan sila, hindi nito malulutas ang problema ng kanilang kalikasang diwa. Sa isang banda, ito ay dahil ang kalikasang diwa ng mga diyablo ay na kinamumuhian nila ang katotohanan at hindi nila matanggap ang katotohanan kahit katiting. Sa kabilang banda, ang mga taong nagreinkarnasyon mula sa mga diyablo ay walang konsensiya at katwiran, at wala silang katiting na kamalayan tungkol sa kasamaang ginagawa nila at hindi sila kailanman nakakaramdam ng kahihiyan, pagsisisi, o pagkabagabag. Kaya, hindi nila taglay ang pakiramdam ng pagkapahiya o ang pakiramdam ng kahihiyan na dapat taglayin ng mga normal na tao. Hindi nila nauunawaan ang moralidad at etika ng tao, o ang dignidad at pakiramdam ng kahihiyan na dapat taglayin ng isang tao sa pag-asal. Wala silang nauunawaan sa mga bagay na ito. Kahit na makapagsabi sila ng ilang doktrinang magandang pakinggan, hindi nito pinatutunayan na nagtataglay sila ng normal na pagkatao; sila ay mapagpaimbabaw at nanlilinlang lamang ng mga tao. Samakatwid, anuman ang mga katotohanang ibinabahagi sa gayong mga tao, hindi mababago ang kanilang kalikasang diwa. Kung gayon, mayroon lang isang solusyon: Huwag gamitin ang gayong mga tao para sa tungkulin. Alisin sila. Nalulutas nito ang problema. Sinasabi ng ilang tao, “Kung ititiwalag at paaalisin sila, at hindi na sila magpapasasa sa kanilang seksuwal na pagnanasa at manggugulo sa gawain sa loob ng sambahayan ng Diyos, hindi ba’t makapipinsala pa rin sila sa mga tao kung gagawin nila ang mga bagay na ito sa gitna ng mga walang pananampalataya? Hindi ba’t dapat silang panatilihin sa sambahayan ng Diyos, na may itinalagang isang tao para mangasiwa sa kanila, para mapigilan silang maminsala ng mga tao sa lipunan?” Tama ba ang pahayag na ito? (Hindi.) Bakit ito hindi tama? (Ang pagpapanatili sa kanila sa sambahayan ng Diyos ay nakakapinsala sa mga kapatid, nakakagulo sa gawain ng iglesia, at nakakagambala sa gawain ng Diyos. Hindi ito angkop. Hayaan silang bumalik sa mundo. Napakaraming diyablo at Satanas sa mundo, at anuman ang mga uri ng kaguluhang idulot nila, hindi ito maituturing na pamiminsala sa mga diyablo. Dahil silang lahat ay mga diyablo, ang ginagawa nila sa isa’t isa ay hindi maituturing na pamiminsala.) Hindi ba’t umaayon sa realidad ang pananaw na ito? (Oo.) Tama ang pananaw na ito. Ang mga nagpapasasa sa mga seksuwal na pagnanasa ay mga diyablo, at hindi sila maaaring pahintulutang manatili sa sambahayan ng Diyos para pinsalain ang mga kapatid. Anuman ang gawin nila sa lipunan ay walang kinalaman sa sambahayan ng Diyos, dahil ang mga hindi nananampalataya sa Diyos ay walang pagkatao at pawang mga diyablo. Paano man mag-away-away ang mga diyablo, hindi nito magugulo ang gawain ng sambahayan ng Diyos. Silang lahat ay kay Satanas, at sa simula pa lang ay kasabwat na sila ni Satanas. Libo-libong taon na nilang inaaway at pinipinsala ang isa’t isa. Ano ang pakialam natin doon? Nagdudulot sila ng pinsala sa isa’t isa, na isang bagay na kusa nilang ginagawa. Lahat sila ay pare-parehong masasama; mga ibong magkakapareho ng balahibo. Sa madaling salita, ayaw ng sambahayan ng Diyos sa ganitong uri ng tao. Dahil ang mga taong diyablo ay hindi nag-aasikaso ng mga wastong gawain at walang konsensiya o katwiran, nasaan man sila, nagdudulot lang sila ng mga kaguluhan, at nakikibahagi lang sila sa pananabotahe at pagkawasak. Hindi sila makakagawa ng anumang bagay na kapaki-pakinabang sa mga tao. Kaya lang nilang pinsalain ang mga tao. Kahit na makapagserbisyo sila nang kaunti, mas matimbang pa rin ang mga kawalang idinudulot nila kaysa rito. Ang gayong mga tao ay maaaring mukhang napakabait at tila walang ginagawang anumang masama, pero sa sandaling magkaroon sila ng pagkakataon, kaya nilang gumawa ng talagang masasamang bagay. Samakatwid, dapat agarang harapin ang gayong mga tao sa pamamagitan ng pagpapaalis sa kanila. Bagama’t maaari silang magserbisyo nang kaunti at gumawa ng ilang tamang bagay, hindi ito nangangahulugang tunay na silang nagsisi, lalo namang hindi nagbago ang kanilang kalikasang diwa. Anuman ang kasalukuyan nilang kondisyon, hindi dapat malihis ng kanilang huwad na hitsura ang isang tao, lalo namang hindi sila dapat pagkatiwalaan o paniwalaan na kaya nilang gumawa ng anumang gawain. Dahil ang kanilang kalikasang diwa ay sa isang diyablo, saanman sila mamumuhay ng buhay iglesia, sila ay isang bombang nagbabadyang sumabog at nagdudulot ng banta sa lahat. Kahit na pansamantala silang tumigil sa paggawa ng masasamang bagay, ang kanilang bawat salita at kilos, ang kanilang bawat galaw, ay makaaapekto pa rin sa kondisyon ng kalooban at mga emosyon mo, at maaari pa ngang makaimpluwensiya sa iyong mga pananaw. Ito ang kahihinatnan ng pagkakaroon ng diyablo sa malapit. Halimbawa, ipagpalagay na kamakailan ay nasa masamang kalagayan ka o medyo negatibo, o nakarinig ka ng ilang negatibong propaganda at walang batayang mga tsismis, na naging sanhi para magkaroon ka ng mga kuru-kuro tungkol sa Diyos. Kung mayroong isang diyablo na malapit sa iyo, maaari kang patuloy na magkaroon ng mga bangungot kapag natutulog ka. Maaari pa ngang pagkatapos mong makipag-usap sa kanila, bukod sa bigong maging positibo at masigla ang kalagayan mo, lalo ka pang nakakaramdam ng panlulumo at kadiliman sa loob ng iyong espiritu. Habang lalo kang napapalapit sa kanila, lalong hindi mo nararamdaman ang presensiya ng Diyos. Habang mas matagal kang nakikipag-ugnayan sa kanila, lalong lumalayo ang iyong puso sa Diyos, lalo mong nararamdaman na walang kabuluhan ang pananampalataya sa Diyos, at makakaapekto pa nga sa iyong mga kaisipan at makakaimpluwensiya sa iyong mga pananaw at saloobin sa mga tao, pangyayari, at bagay sa paligid mo ang bawat salita at kilos nila. Gayumpaman, kapag nakikisalamuha at nakikipag-ugnayan ka sa mga ordinaryong tiwaling tao, iba ito, at hindi ka magkakaroon ng masasamang reaksiyong ito. Samakatwid, kahit na hindi malinaw na maramdaman ng mga tao ang pinsalang dulot ng gayong mga tao na mga diyablo kapag nasa malapit ang mga ito, ang pinsalang idinudulot nila sa iba ay palagian, gayundin ang bantang idinudulot nila. Kahit na mukha silang labis na magiliw sa iyo, tila hindi ka nila kinamumuhian, at hindi ka nila hinusgahan o inatake, basta’t sila ay mga diyablo at hindi mga tao, magkakaroon pa rin ng epekto sa iyo ang kanilang mga salita at kilos, pananalita at pag-uugali. Ang epektong ito ay nangyayari nang hindi mo namamalayan, at maaaring hindi ito maramdaman ng mga hindi nakauunawa sa katotohanan. Samakatwid, kung may matuklasang mga taong nagreinkarnasyon mula sa mga diyablo sa loob ng mga pangkat ng mga taga-ebanghelyo, lalo na ang mga taong walang pakundangang nagpapasasa sa kanilang mga seksuwal na pagnanasa, dapat silang agarang harapin at paalisin. Hindi dapat bigyang-layaw o kunsintihin ang masasamang tao. Palaging iniisip ng mga tao na sa mga pangkat ng mga taga-ebanghelyo, ang pagkakaroon ng isa pang tao ay nagdaragdag ng isang bahagi ng lakas sa mga pagsisikap sa ebanghelyo. Katanggap-tanggap ang pagkakaroon ng isa pang tao, pero ang pagdaragdag ng isang diyablo ay nangangahulugan ng problema. Kung isa pang tao ito, kahit na medyo mahina ang kakayahan niya at kaya lang niyang gumawa ng mga simpleng gampanin, kahit papaano ay hindi niya guguluhin o pipinsalain ang gawain ng iglesia tulad ng gagawin ng isang diyablo. Pero iba ang isang diyablo. Marahil sa panlabas ay mahusay siyang magsalita at matatas, at batay sa kanyang kakayahan, maaari siyang maging mahusay bilang isang superbisor para sa isang partikular na aspekto ng gawain. Gayumpaman, dahil sa kanilang kalikasang diwa, talagang imposible para sa kanila na gumawa ng gawain nang maayos. Magdudulot lang sila ng ganap na kaguluhan dito, dahil anuman ang ginagawa ng mga diyablo ay nagdudulot ng paggambala, panggugulo, at pinsala. Samakatwid, dapat agarang ilantad at kilatisin ang masasamang gawa ng gayong mga tao, para matukoy at makilatis ng hinirang na mga tao ng Diyos ang masasamang gawa ng mga diyablo. Maliban na lang kung hindi mo pa natutuklasan o napagtatanto na sila ay mga diyablo, at sa palagay mo ay mga normal silang tao na paminsan-minsan lang nagbubunyag ng ilang buktot na pagnanasa—na maaari pang bahagyang maging katwiran para pahintulutan silang manatili para sa karagdagang obserbasyon. Kung matutuklasan mo na hindi lang sila paminsan-minsan nagbubunyag ng buktot na pagnanasa, kundi ikinasisiya nila ito, tulad ng malalaswang taong iyon na, saanman sila magpunta, ay ginagawang priyoridad nila ang paghahanap ng mga miyembro ng kabilang kasarian na gusto nila para magpasasa sa kanilang mga seksuwal na pagnanasa—tulad ng mga diyablong naghahanap ng mga kaluluwang malalamon nila, nililihis, binibitag, at pinipinsala ang mga tao sa lahat ng dako—at sinumang makaugnayan nila ay nagdurusa sa kanilang panliligalig, at palagi silang nag-iiwan ng gayong mga isyu sa kanilang dinaraanan, kung gayon, hindi ito pag-uugali ng isang tao; malinaw na ito ay sa isang diyablo. Dapat paalisin ang mga diyablo sa lalong madaling panahon para maiwasan ang problema sa hinaharap. Maaaring paminsan-minsan ay magkamali ang lahat, mawalan ng kontrol, at gumawa pa nga ng mga bagay na lumalabas sa mga hangganan ng pagkatao, pero hindi palagian ang pag-uugaling ito, hindi nila ito ikinasisiya, at pagkatapos gumawa ng mali at sumalangsang, nakakaramdam sila ng pagsisisi, pagkakonsensiya, at kahihiyan. Kapag nakaharap nilang muli ang parehong sitwasyon o usapin, kaya nilang iwasan ang tukso at magpakita ng mga palatandaan ng pagbabago at pagsisisi. Pero hindi kailanman nagbabago ang mga diyablo, dahil hindi nila kayang magsisi, ni hindi sila nagsisisi. Nakita mo na ba kailanman na nagbago ang kalikasan ng mga diyablo na labanan ang Diyos, lapastanganin ang Diyos, at atakihin ang Diyos? Hindi ito nagbago kailanman. Gaano man katagal nang may kataas-taasang kapangyarihan ang Diyos sa sangkatauhan at pinamahalaan ito, at gaano man karami ang naibunyag ng Diyos sa Kanyang pagkamakapangyarihan-sa-lahat, karunungan, at awtoridad, nananatiling mapanghamon si Satanas at patuloy na nagpoprotesta laban sa Diyos. Kahit na palagi itong talunang kaaway ng Diyos, nagpoprotesta pa rin ito laban sa Diyos, at inaatake at nilalabanan pa rin nito ang Diyos. Samakatwid, kung ang kalikasang diwa ng isang tao ay sa isang diyablo, hindi kailanman mababago ang lihis niyang kalikasang diwa. Ang pagkalihis ang kanyang tunay na mukha, ang pagkalihis ang kanyang kagustuhan at kanya ring kalikasan, kaya hindi siya magbabago. Sa alinmang iglesia mo makita ang ganitong uri ng tao, dapat mo siyang ilantad, kilatisin at pagkatapos ay paalisin sa lalong madaling panahon. Huwag bigyan ang mga diyablo ng pagkakataong magsisi. Ang pagsasagawa sa paraang ito ay kapaki-pakinabang sa gawain ng iglesia at sa hinirang na mga tao ng Diyos. Kung gayon, anong uri ng tao ang dapat bigyan ng pagkakataong magsisi? Dapat ay nakatitiyak ka na ang gayong tao ay isang normal na tao, hindi isang diyablo, at na sumalangsang lang siya dahil sa pansamantalang kahinaan o sa ilalim ng mga espesyal na sitwasyon, pero pagkatapos ay nakaramdam siya ng pagsisisi, kinamuhian pa nga ang sarili niya at sinampal ang sarili niyang mukha. Dapat ay nakatitiyak ka na gumagana ang kanyang konsensiya. Ang gayong mga tao ay maaaring bigyan ng pagkakataong magsisi. Pero nagpapasasa ang mga diyablo sa kanilang mga seksuwal na pagnanasa sa tuwing may pagkakataon sila. Ito ay itinatakda ng kanilang kalikasan. Samakatwid, hindi maaaring bigyan ng pagkakataong magsisi ang mga diyablo, at dapat silang harapin sa lalong madaling panahon, paalisin o patalsikin. Ito ang prinsipyo sa pagtrato sa ganitong uri ng tao, at ito ang pinakamainam na paraan para harapin siya. Malinaw na ba ang usaping ito ngayon? (Oo.)

Hindi makilatis ng ilang tao ang mga bagay-bagay. Nakikita nila na ang ilan sa mga diyablo ay medyo matanda na, pero patuloy pa ring nakikibahagi sa laro ng seksuwal na pagnanasa. Paano man makipagbahaginan ang iba tungkol sa katotohanan, hindi nila ito pinapansin. Kahit na aminin nila nang harap-harapan na nagkamali sila, pagkatapos ay ginagawa pa rin nila ang anumang gusto nila. Ang mga taong hindi nakakakilatis ng mga bagay-bagay ay naiiwanang naguguluhan: “Paano nagkakaroon ang mga diyablo ng gayon kalakas na mga seksuwal na pagnanasa? Paanong napakalihis pa rin nila sa gayong katandang edad? Ang taong ito ay paulit-ulit nang nagkakasala sa mga usaping ito, palaging ganito kung umasal. Paanong wala siyang pakiramdam ng kahihiyan? Paanong hindi siya marunong magpigil?” Hindi ba’t ito ay kabiguang makilatis ang mga bagay-bagay? Pagkatapos manampalataya sa Diyos sa loob ng napakaraming taon, hindi pa rin niya alam kung paano pakitunguhan ang mga tao batay sa kalikasang diwa ng mga ito, ni hindi niya nauunawaan na hindi kailanman nagbabago ang kalikasang diwa ng mga diyablo. Hindi ba’t napakahangal at napakamangmang nito? Ipinanganak na ganoon ang mga diyablo; lalaki man o babae, anuman ang edad nila, ganoon sila mismong uri ng nilalang. Ang kanilang kalikasang diwa ay sa isang diyablo. Ang isang pagpapamalas ng kahalayan, seksuwal na pang-aakit, at kalaswaan ng mga diyablo ay ang partikular na pakikibahagi sa laro ng seksuwal na pagnanasa, at paggawa nito hanggang sa mamatay ang kanilang laman. Samakatwid, umabot man sila sa anong edad, nananatili silang ganitong uri ng tao at hindi sila magbabago—hindi ito kakatwa. Nakikita mo na hindi na sila bata, at sa panlabas ay hindi sila mukhang ang uri na nakikibahagi sa laro ng seksuwal na pagnanasa, pero dahil isang diyablo ang nananahan sa loob nila, nakikibahagi sila sa laro ng seksuwal na pagnanasa nang hindi nalilimitahan ng edad o kasarian ng kanilang laman, ni ng kanilang kapaligiran. Hindi rin ito tiyak na may kaugnayan sa kanilang pamilya o mga magulang; hindi ito isang usapin ng henetika, kundi isang problema ng kanilang panloob na kalikasang diwa. Mayroon silang isang lihis na kalikasang diwa, at iyon ang nagtatakda na ang kanilang katangian ay sa isang diyablo. Dahil nalantad na ang kanilang kalikasang diwa, at itinatakda ng kanilang kalikasang diwa ang kanilang katangian, para sa mga ganitong uri ng tao, anuman ang propesyon na dati nilang ginawa, kahit ilang taon na sila ngayon, at anuman ang kanilang mga kasanayan sa pagsasalita o ang kanilang mga likas na kondisyon—wala sa mga ito ang nakakaapekto sa kanilang katangian. Kung titingnan mo lang ang kanilang panlabas na hitsura, madali kang malilihis nito, sasabihing: “Ang taong ito ay mukhang napakapino at may pinag-aralan, at labis na elegante kung magsalita; tiyak na isa siyang tao na nakauunawa sa kagandahang-asal, katuwiran, integridad, at kahihiyan. Paano niya nagagawa ang gayong mga buktot na bagay? Hindi siya mukhang ang tipo na nakikibahagi sa laro ng seksuwal na pagnanasa!” Hindi mo makilatis ang usaping ito; sa tingin mo ay medyo hindi ito kapani-paniwala at medyo mahirap paniwalaan. Napakahangal mo na panghawakan ang pananaw na ito! Kayang gawin ng isang diyablo ang mga maladiyablong bagay anuman ang laman na suot nito. Anuman ang hitsura ng taong ito sa panlabas, gaano man siya katanda, o anuman ang kanyang personalidad, gagawin niya ang anumang naaayon sa kanyang kalikasan. Wala itong kinalaman sa kanyang hitsura, edad, o edukasyon, ni sa kanyang relihiyosong pinagmulan, lalo namang walang kinalaman sa kanyang lahi, at siyempre, wala rin itong kinalaman sa kanyang kapaligiran sa pamilya. Na kaya niyang gawin ang mga bagay na ito at magkaroon ng mga pagpapamalas na ito ay itinatakda ng kanyang diwa at kalikasan. Samakatwid, sa isang banda, huwag mong itong ituring na kakatwa o hindi kapani-paniwala; at sa kabilang banda, huwag kang gumawa ng mga hangal na bagay. Huwag mong laging gustuhing magparaya sa kanya, pagpasensiyahan siya, at bigyan siya ng mga pagkakataong magsisi, gustong iligtas siya para magbago siya, sinusubukang himukin siyang mahalin ang katotohanan para makabalik siya sa landas ng normal na pagkatao. Kung nilalayon mo pa ring tulungan at iligtas ang mga taong ito na mga diyablo, napakahangal mo kung gayon—hindi mo nauunawaan ang diwa ng ganitong uri ng tao, hindi mo nauunawaan ang mga prinsipyo sa pagtrato sa kanila, hindi mo nauunawaan ang katotohanan, at hindi mo nauunawaan ang mga layunin ng Diyos. Kung nakikita mo na mayroon silang isang lihis na kalikasang diwa at nilalayon mo pa ring tulungan sila para magsisi sila, ipinapakita nito na hindi ka naniniwala sa mga salita ng Diyos; hindi mo tinitingnan o hinuhusgahan ang mga tao, pangyayari, at bagay batay sa mga salita ng Diyos, at wala kang tunay na pagpapasakop o pagtanggap sa mga salita ng Diyos. Nais mo lang tingnan at husgahan ang iba’t ibang tao, pangyayari, at bagay batay sa kung ano ang nakikita mo at sa mga panlabas na penomeno, at nais mo lang kumilos batay sa sarili mong kasiglahan at mabubuting intensyon. Isa itong walang-katotohanang pag-iisip at pananaw, at isa ring pagpapamalas ng paghihimagsik. Ang solusyon sa pagharap sa ganitong uri ng tao na nakikibahagi sa laro ng seksuwal na pagnanasa ay napakasimple: Pakitunguhan siya ayon sa kanilang diwa. Hangga’t nakakatiyak ka na siya ay ganitong uri ng tao, pakitunguhan siya sa pamamagitan ng pagpapaalis sa kanya; hindi na kailangang bigyan siya ng isa pang pagkakataon para magsisi. Huwag kang magpapapigil kahit na hindi nauunawaan ng iba. Hindi magbabago ang diwa ng mga diyablo. Sila ay ganitong uri ng nilalang sa kanilang kabataan, nananatili silang ganitong uri ng tao sa kanilang kalagitnaang-gulang, at sa katandaan—sa kabila ng kanilang pagtanda—ganitong uri pa rin sila ng nilalang; hindi sila magbabago. Sabihin ninyo sa Akin, mayroon bang mga lalaking pitumpu o walumpung taong gulang na nang-aakit ng mga dalagita, o mga babaeng animnapu o pitumpung taong gulang na naghahanap ng mga binatang lalaki? (Mayroon.) Maraming gayong kakatwa at lihis na bagay sa lipunan. Nagsimula lang ba silang makibahagi sa laro ng seksuwal na pagnanasa noong tumanda na sila? (Hindi.) Ganito na sila noong bata pa; ganitong uri na sila ng nilalang sa buong buhay nila. Anong mga termino ang ginagamit ng mga walang pananampalataya para ilarawan ito? Ito ang tinatawag nilang “pagpatol sa mas bata”; tinatawag nila itong pagiging maalindog. Tingnan ninyo kung gaano kaganda pakinggan ang kanilang pananalita. Gumagamit sila ng mga termino o kasabihan tulad ng “maalindog,” “malaya ang espiritu,” “marunong mamuhay,” o “kayang lampasan ang mga makamundong kumbensiyon” para ilarawan ang ganitong uri ng bagay at ganitong uri ng tao. Ang mga termino at kasabihang ginagamit ng mga walang pananampalataya para tukuyin ang gayong mga usapin ay kasuklam-suklam. Hindi nila kayang ilapat ang mga tamang terminolohiya para ilarawan ang mga usaping ito mula sa ugat, mula sa diwa, dahil, sa isang banda, ang mundong walang pananampalataya at ang sangkatauhang ito mismo ay lihis, at sa kabilang banda, walang sinuman ang makakilatis sa ugat ng gayong mga problema. Samakatwid, ang kanilang mga pananaw sa pagtukoy sa mga usaping ito ay napakababaw, at napakabaligho at napakabuktot din; hiwalay ang mga ito sa diwa ng mga usaping ito.

Pagkatapos pagbahaginan ang mga pagpapamalas ng kalaswaan, kahalayan, at seksuwal na pang-aakit sa loob ng pagkalihis sa mga nagreengkarnasyon mula sa mga diyablo, pagbahaginan natin ang isa pang pagpapamalas ng pagkalihis—ang pagiging kakatwa. Ang salitang “kakatwa” ay sumasaklaw sa maraming nilalaman, na tiyak na may ilang kaugnayan sa mga partikular na pagpapamalas ng pagiging kakatwa. Bukod sa pagiging kakatwa, mayroon ding mga pagpapamalas tulad ng pagiging mahiwaga, sukdulan, at hindi normal; ang lahat ng ito ay mga lihis na pagpapamalas ng mga Satanas at diyablo. Ang mga aspektong ito—ang pagiging kakatwa, mahiwaga, sukdulan, at hindi normal—ay mga bagay na nakikita ng mga tao sa pang-araw-araw na buhay o sa kanilang mga pakikisalamuha sa iba paminsan-minsan. Magsimula tayo sa pinakamalulubhang kaso, pagkatapos ay talakayin ang mga hindi gaanong malubha. Ano’t anuman, paano man ito magpamalas, lahat ng ito ay kinasasangkutan ng kalikasang diwa ng pagkalihis. Ang pinakamalubhang sitwasyon ay ang madalas na pagsasalita sa di-maintindihang wika. Partikular ito lalo na sa panahon ng pananalangin sa mga pagtitipon, kung saan maaari silang magsalita ng ilang di-maintindihang wika na hindi wika ng anumang bansa at na walang sinumang makaintindi. Kapag nangyayari ito, hindi na ang tao mismo ang nagsasalita, kundi sa halip ay pinaghaharian na sila ng ibang espiritu. Maging sila mismo ay hindi alam kung ano ang sinasabi nila; hindi nila ito natutunan, ni walang sinumang nagturo sa kanila, ngunit sa isang partikular na sitwasyon, basta na lang nila itong sinasabi. Minsan ay aktibo silang nagsasalita sa wikang di-maintindihan, minsan ay pasibo; minsan ay namamalayan nila, minsan ay hindi nila namamalayan. Hindi ba’t napakakakatwa nito? Pagkatapos nilang magsalita, kung hihilingin mo sa kanilang gawin itong muli, hindi nila kaya. Kung tatanungin mo sila kung ano ang sinabi nila, hindi rin nila alam. Ito ay isang uri ng sitwasyon. Mayroon ding mga tao na madalas na nakakarinig ng mga boses na hindi naririnig ng mga normal na tao. Halimbawa, maaari nilang marinig ang isang taong malapit na nagsasalita sa kanila, pero walang sinumang nakikita o naririnig iba. Sa katunayan, nakikipag-usap at nakikipagkuwentuhan sila sa mga hindi kilalang nilalang. Nagsasalita sila nang may matinding sigasig, at hindi mo sila maantala o hindi ka makasingit ng salita. Higit pa rito, ang nilalaman ng kanilang pananalita ay walang-saysay; biglang lumalabas ang mga salita nang walang kaugnayan at walang dahilan. Bilang isang tagamasid, ang panonood dito ay nagdudulot sa iyo ng takot at nagpapakilabot sa iyo. Hindi ba’t napakakakatwa ng gayong mga pagpapamalas? (Oo.) Ang ganitong uri ng tao ay madalas ding nakakakita ng mga kakatwang bagay, mga bagay na hindi nakikita ng simpleng mga mata sa materyal na mundo. Halimbawa, nakikita ng ilan ang mga yumaong kamag-anak na kumakaway, ngumingiti, o tumatango sa kanila, o binabati pa nga sila. Labis silang nasasabik pagkatapos makita ito. Mayroon pa ngang ilang tao na madalas na nakakakita ng mga taong nakaitim na lumalapit at ginagapos sila; nagpupumiglas sila at napapasigaw, “Pakawalan mo ako! Hindi ako sasama! Hindi ako pupunta kahit saan!” Tinatanong sila ng mga tao sa paligid nila kung ano ang problema, pero hindi nila nararamdaman na may sinumang kumakausap sa kanila at patuloy lang sa pagpupumiglas, sumisigaw, “O Diyos, iligtas Mo ako! …” Natatakot at umaalis ang mga taong nakaitim, at pagkatapos ay bumabalik sila sa normal. Pagkatapos matauhan, tinatanong nila ang mga nasa paligid nila kung nakita ng mga ito ang mga taong nakaitim. Hindi nakikita ng mga normal na tao ang mga ito; magiging isang malubhang problema kung makikita nila ang mga ito. Pero ang mga indibidwal na ito ay nakakakita at nakakaramdam sa mga ito. Mayroon pang isang uri ng sitwasyon: Ang ilang tao ay karaniwang tahimik, hindi mahilig magbiro o mag-ingay, pero sa hindi malamang dahilan ay bigla na lang silang nagsisimulang umikot sa kinatatayuan nila, umiiyak, tumatawa, gumagawa ng gulo, at pinagpapawisan nang husto. Mayroon pa ngang ilan na biglang gumagapang sa lupa na parang mga ahas, o ilan na lumalakad na parang mga pato. Ang isang buhay na tao ay biglang nagiging isang hayop; ang kanilang asal at kilos ay nagiging eksaktong tulad ng sa isang hayop, ganap na naiiba sa isang tao. Ipinapakita nila ang mga pagpapamalas na ito paminsan-minsan. Hindi ba’t kakatwa ito? (Oo.) Hindi ba’t mahiwaga ang mga kakatwang pagpapamalas na ito? (Oo.) Ang mga pagpapamalas na ito ay napakamahiwaga. Ang mahiwaga ay nangangahulugang hindi normal, lampas sa natural o normal na mga sitwasyon—ito ay tinatawag na mahiwaga. Ito ay hindi pangkaraniwan, naiiba sa mga normal na pagpapamalas ng mga ordinaryong tao; ito ay hindi normal. Ito ay tinatawag na pagiging kakatwa, mahiwaga, hindi normal. Siyempre, walang kinalaman ang mga pagpapamalas na ito sa pagiging sukdulan, pero kung huhusgahan mula sa kalikasan ng pagiging kakatwa, mahiwaga, at hindi normal, ang mga pagpapamalas na ito ay may isang lihis diwa at hindi umaayon sa mga pagpapamalas ng mga normal na tiwaling tao ng laman. Ang mga normal na tao ng laman ay nalilimitahan, napipigilan, at kinokontrol ng mga instinto ng tao, malayang kalooban, normal na pag-iisip, katwiran, at ng iba’t ibang normal na abilidad ng tao. Pero ang mga kakatwa, mahiwaga, at hindi normal na pagpapamalas na ito sa mga diyablo ay lumampas na sa saklaw ng mga normal na instinto ng tao, malayang kalooban, mga abilidad, normal na pag-iisip, at normal na katwiran. Ibig sabihin, hindi na sila kontrolado ng normal na pagkatao; wala na sila sa kontrol. Ang pagiging wala sa kontrol ay nangangahulugan ng pagkilos nang hindi normal. Nakikita sa kanila ang ilang di-pangkaraniwang pagpapamalas at pagsasagawa na hindi dapat ipakita ng mga normal na tao. Nangangahulugan ito na ang gayong mga tao ay hindi kontrolado ng normal na katwiran, normal na pag-iisip, o malayang kalooban, kundi ay kontrolado at pinakikilos ng isang bagay na panlabas o ng isang masamang espiritu, na nagiging sanhi para gumawa sila ng mga bagay na lumalampas sa normal na pagkatao, mga bagay na di-maarok, nakalilito, at nakakakilabot pa nga sa iba. Ito ay tinatawag na pagiging kakatwa, mahiwaga, hindi normal. Sabihin ninyo sa Akin, hindi ba’t lihis ang mga pagpapamalas na ito? (Oo.) Ang mga kakatwang pagpapamalas na ito ay tiyak na matatawag na lihis. Ang mga nagreengkarnasyon mula sa mga diyablo ay may maraming kakatwang pagpapamalas. Halimbawa, madalas na nakakarinig ang ilang tao ng isang taong kumakausap sa kanila sa isang paraang hindi maipaliwanag, pero hindi ito naririnig ng iba. Madalas din silang nakakarinig ng isang tinig sa kanilang isipan na nakikipag-usap sa kanila, tinatagubilinan silang gawin ito o iyon. Palaging nakikita ng ilan ang mga bagay na hindi nakikita o nararamdaman ng mga normal na tao. Sinasabi nila, “Nakita ko ang isang pulutong ng mga sundalo na dumadaan sa kalsada, na may bilang na tatlo hanggang limang daan kung hindi man ay isa o dalawang libo, na may mga kanyon at tangke—napakalaki ng kaguluhan!” Hindi nakikita ng iba ang mga bagay na ito, pero nakikita nila. Hindi natin pinagtutuunan ng pansin kung ang nakikita nila ay batay sa katunayan o isang penomenon mula sa espirituwal na mundo; ang mismong katunayan na kaya nilang makita ang mga bagay na ito ay lubhang di-pangkaraniwan. Bakit Ko sinasabing ito ay di-pangkaraniwan? Bakit Ko sinasabing isa itong pagpapamalas ng pagkalihis? Dahil ang anumang organong pandama ng isang normal na taong nilikha ng Diyos ay may mga partikular na limitasyon sa kung ano ang kaya nitong maramdaman, maging ito man ay ang nakapalibot na kapaligiran o ang mga tao, pangyayari, at bagay sa paligid nila. Lahat ng ito ay nararamdaman sa loob ng saklaw na kayang abutin ng mga instinto ng laman; ito man ay kung ano ang nakikita, naririnig, naaamoy, o nararamdaman ng laman, mayroong mga limitasyon. Ano ang tinutukoy ng mga limitasyong ito? Tumutukoy ang mga ito sa pagiging nakakulong sa saklaw ng materyal na mundo. Kung gayon, bakit binigyan ng Diyos ang mga tao ng gayong mga organong pandama? Ito ay para ang anumang bagay na hindi kabilang sa materyal na mundo, ito man ay isang positibo o negatibong bagay mula sa espirituwal na mundo, ay hindi makagambala sa buhay ng mga tao, hindi makagambala sa alinman sa mga organong pandama ng mga tao, at hindi makaapekto sa kaayusan at mga kalakaran ng buhay ng mga tao sa materyal na mundo. Samakatwid, ang mga tao ay nabubuhay sa materyal na mundong ito, at anuman ang iba pang umiiral sa labas ng materyal na mundo, hindi kayo papayagan ng Diyos na makita, marinig, o maramdaman ang mga bagay na ito nang lampas sa saklaw ng inyong mga organong pandama ng laman. Ito ay para protektahan ang inyong isipan at katwiran mula sa panghihimasok ng anumang mga nilalang sa labas ng materyal na mundo, na nagpapahintulot sa inyong mamuhay nang normal. Hangga’t normal ang isipan at katwiran ng isang tao, normal na gagana ang kanyang malayang kalooban, magiging normal ang kanyang paghatol, at lahat ng aspekto ng kanyang mga likas na kondisyon ng tao ay mananatili sa orihinal na kalagayan ng mga ito, hindi napipinsala. Ano ang tinutukoy ng hindi napipinsala? Nangangahulugan ito na ang iyong sistema ng nerbiyos, ang iyong mga organong pandama, ang iyong kakayahan, at lahat ng iba pang aspekto ng iyong mga likas na kondisyon ay normal at maayos sa loob ng saklaw ng buhay sa laman. Kapag normal ang isipan at katwiran, magiging normal ang lahat ng aspektong ito ng isang tao at magagawang mapanatili ang kanilang orihinal na kalagayan. Kung ang kayang maramdaman ng mga organong pandama ng isang tao ay lumampas sa saklaw na kayang abutin ng laman at hindi na ito napipigilan ng limitasyong ito, lilitaw ang mga problema sa kanyang isipan at katwiran; maiimpluwensyahan, mapipinsala, at magugulo siya ng mga bagay mula sa labas ng materyal na mundo. Kung magkagayon, lilitaw ang mga problema sa kanyang mga nerbiyos, at magugulo ang kanyang isipan. Anong uri ng sitwasyon ang idudulot nito? Magkakaroon siya ng sakit sa pag-iisip; mababaliw siya, magsasalita nang walang katuturan, tatakbo sa paligid nang walang kahihiyan, iiyak at gagawa ng gulo. Ang gayong tao, kung magkagayon, ay ganap nang nawasak. Ano ang tinutukoy ng pagiging nawasak? Nangangahulugan ito na may ibang bagay na pumasok sa puso ng tao, ginugulo at pinipinsala ang kanyang isipan at katwiran, na nagiging sanhi para hindi makontrol ng normal na katwiran ang kanyang puso kundi ng ibang uri ng bagay. Sa sandaling makontrol ng ibang bagay na iyon ang isang tao, ang panlabas na pagpapamalas, sa medikal na pananalita, ay schizophrenia. Sa sandaling magkakaroon ng schizophrenia ang isang tao, normal pa rin ba siyang tao? (Hindi.) Hindi na siya isang normal na tao, at hindi gagawa ang Diyos sa gayong mga tao. Nauunawaan ba? (Nauunawaan.)

Anong papel ang ginagampanan para sa mga tao ng malayang kalooban, normal na pag-iisip, at konsensiya at katwiran na ibinibigay ng Diyos sa kanila? Hindi ba’t ginagampanan ng mga ito ang papel ng pagprotekta sa isipan at katwiran ng mga tao? (Oo.) Ang pagganap sa papel ng pagprotekta sa isipan at katwiran ng mga tao ay katumbas ng pagganap sa papel ng pagprotekta sa mga tao; tinitiyak ng mga ito na normal ang kalagayang pangkaisipan at katwiran ng mga tao, hindi pinanghihimasukan ng mga bagay sa labas ng materyal na mundo, ni ginugulo ng anumang mga tunog o imahe mula sa labas ng materyal na mundo. Nagpapahintulot ito sa mga tao na manampalataya sa Diyos nang payapa at mamuhay nang normal, at tinitiyak nito ang kanilang personal na seguridad. Isa itong mabuting bagay. Pero ang mga puno ng mga kakatwa, mahiwaga, at hindi normal na pagpapamalas ay hindi nagtataglay ng malayang kalooban, normal na pag-iisip, at konsensiya at katwiran ng mga normal na tao. Anumang oras, saanmang lugar, kaya nilang makakita ng mga kakatwang bagay o eksenang hindi nakikita ng mga ordinaryong tao, makarinig ng mga tunog na hindi naririnig ng mga ordinaryong tao, o gumawa ng mga bagay na hindi kayang gawin ng mga ordinaryong tao, na nagpapakita ng mga kakatwang pag-uugali. Hindi ito nauunawaan ng mga tao sa paligid nila, at hindi nila kayang makilatis ang diwa ng gayong mga usapin. Ang ganitong uri ng tao ay nagreengkarnasyon mula sa isang diyablo; hindi sila bahagi ng sangkatauhan. Hindi sa binihag sila ni Satanas sa kalaunan ng buhay; sa halip, ang ganitong uri ng tao, sa diwa, ay isang diyablo. Sa madaling salita, ang isipan at katwiran ng isang taong diyablo ay hindi normal mula sa kapanganakan; ibig sabihin, ang kanyang malayang kalooban, pag-iisip, at katwiran ay pawang hindi maayos. Kahit na makatanggap siya ng edukasyon, hindi niya taglay ang mga bagay na ito ng normal na pagkatao. Nakikita mo siyang nagsasalita nang medyo normal sa mga karaniwang sitwasyon kapag hindi siya sinusumpong, pero hindi ito nangangahulugang sila ay mga normal na tao. Ang pagkakaroon niya ng mga kakatwang pagpapamalas na ito ay nagpapakita na hindi siya normal na tao, kundi hindi-tao—diyablo. Ang mga kakatwa, mahiwaga, at hindi normal na pagpapamalas niyang ito ay hindi natutunan mula sa sinuman, ni hindi ito naipasa ng sinuman. Kung gayon, paano lumitaw ang mga ito? Ang mga ito ay likas; ang katangian ng gayong tao ay sa isang diyablo. Ano ang ibig sabihin ng pagkakaroon ng katangian ng isang diyablo? Mayroong dalawang kahulugan. Ang unang kahulugan ay na ang ganitong uri ng tao ay nagreengkarnasyon mula sa isang diyablo. Ang pangalawa ay na ipinanganak sila nang walang espiritu ng tao at kalaunan ay sinaniban ng isang diyablo. Sa madaling salita, ang kalikasang diwa ng gayong mga tao ay sa isang diyablo, hindi sa isang tao. Dahil mismo sa hindi sila tao, ang kanilang mga organong pandama at lahat ng aspekto ng kanilang mga likas na kondisyon ay iba at naiiba mula sa mga normal na tao. Sa usapin ng mga organong pandama, madalas nilang nararamdaman ang mga bagay na hindi nararamdaman, nakikita, o naririnig ng mga normal na tao. Sa usapin ng mga instinto ng laman, ang mga bagay na ginagawa o sinasabi nila, ang ilan sa kanilang mga pagpapamalas, ay madalas na nagpaparamdam sa mga tao na lumalampas sila sa saklaw ng mga normal na instinto ng tao; sila ay napakamahiwaga. Ano ang ibig sabihin ng mahiwaga? Nangangahulugan ito ng paglampas sa mga instinto ng laman. Hindi kayang lampasan ng mga normal na tao ang saklaw na kayang abutin ng mga instinto ng laman, pero madali itong ginagawa ng mga indibidwal na ito; hindi sila kontrolado o nalilimitahan ng mga instinto ng laman, kaya natural na madalas silang nagpapakita ng mga kakatwa, mahiwaga, at hindi normal na pag-uugali o pagsasagawa. Malinaw na ba sa inyo ngayon ang tungkol sa diwa ng ganitong uri ng tao? (Oo.) Naiinggit ba kayo sa ganitong uri ng tao? (Hindi.) Mabuting bagay ba ang mainggit sa kanila? (Hindi.) Sinasabi ng ilang tao, “Tingnan mo, kaya nilang magsalita ng di-naiintindihang wika sa panahon ng pananalangin; hindi natin ito maintindihan o masalita. At alam nila ang ilang wika nang hindi nila ito pinag-aaralan. Hindi sila kailanman nagkakasakit, hindi nakakaramdam ng gutom pagkatapos ng ilang araw na walang pagkain, at hindi nakakaramdam ng pagod pagkatapos ng ilang araw na walang tulog.” Sinasabi ng iba, “May kakayahan ang taong ito; kaya niyang makita ang nakaraan at hulaan ang hinaharap, alam ang lahat mula sa astronomiya hanggang sa heograpiya, kayang basahin ang mga kapalaran ng mga tao mula sa kanilang mga mukha, at kayang manghula. Anuman ang hitsura ng isang tao, alam niya ang kapalaran nito sa isang sulyap lang. Talagang isa siyang dalubhasa! Sa gabi, nakikita ninyo siyang natutulog, pero ang totoo, nagpunta na siya sa Hades para magtrabaho bilang isang lingkod.” Naiinggit ang ilang tao sa ganitong uri ng tao dahil sa mga abilidad nito. Hindi ba’t kahangalan ang mainggit sa gayong mga tao? (Oo.) Nainggit na ba kayo kailanman sa mahihiwagang taong ito na may mga espesyal na kapangyarihan, na sinasabing, “Wala akong anumang mga espesyal na kapangyarihan. Kung sana ay may alam lang akong kaunting mahika; kung mainit at gusto ko ng ice cream, sa isang kumpas lang ng kamay ko ay makakagawa ako ng ilang ice cream bar—tsokolate, strawberry, anumang flavor ang gusto ko”? Nagkaroon na ba kayo kailanman ng gayong mga kaisipan? Lahat ng tao ay may mga isip-batang kaisipan; kapag malinaw na nakikita ng mga tao na mali ang mga kaisipang ito, natural na kaya nilang bitiwan ang mga ito. Nais lang ng Diyos na danasin ng mga normal na tao ang buhay, lasapin ang buhay, danasin ang mga saya at lungkot ng buhay, ang iba’t ibang paghihirap at kabiguan nito, at sa proseso ng pagdanas, ay pahalagahan ang kataas-taasang kapangyarihan ng Diyos, kilalanin ang iba’t ibang maling saloobin na taglay ng mga nilikha patungkol sa Lumikha, at pagkatapos ay bumalik sa tamang landas, nagkakamit ng pagsamba sa Diyos at pagpapasakop sa kataas-taasang kapangyarihan at mga pagsasaayos ng Diyos. Kapag mayroon ang mga tao ng mga karanasang ito sa buhay, matatanto nila ang katunayan na ang Lumikha ang may hawak ng kataas-taasang kapangyarihan sa tadhana ng tao, pagkatapos ay kikilalanin, paniniwalaan, at magpapasakop sa katunayan na ang Lumikha ang may hawak ng kataas-taasang kapangyarihan sa tadhana ng tao. Pagkatapos, makakabalik sila sa tamang landas at maging mga wastong nilikha. Huwag mamuhay ayon sa anumang mga hindi makatotohanang kaisipan; hindi kailanman magiging realidad ang mga bagay na iyon. Ang mga mahiwaga, kakatwa, at hindi normal na bagay na iyon ay eksklusibong pag-aari ng mga Satanas at diyablo magpakailanman; walang kinalaman ang mga iyon sa mga normal na tao. Samakatwid, kahit kailan, huwag na huwag mong iisiping maging isang mahiwagang tao, isang taong puno ng mga espesyal na kapangyarihan, ni isiping lampasan ang sarili mong mga instinto, o ang sarili mong mga limitasyon. Maging isang ordinaryong tao ka lang na nakatapak sa lupa, manatili sa iyong nararapat na lugar, at tuparin ang iyong tungkulin. Ito ang nararapat gawin ng mga tao.

Sa pangkalahatan, malinaw na ba ngayon ang mga pagpapamalas ng pagiging kakatwa sa mga diyablo? Ang mga ito ay ilang pagpapamalas na pinakamalubha. Malinaw na ipinadarama at ipinauunawa ng mga ito sa mga tao na ang gayong mga tao ay hindi kauri ng mga normal na tao. Nagmumukha silang lubhang lihis sa gitna ng mga normal na tao. Dahil sa pagiging kakaibang ito, nararamdaman ng mga tao na ang kanilang pag-uugali at asal, pati na rin ang kanilang iba’t ibang pagpapamalas sa pang-araw-araw na buhay, ay partikular na kakatwa, mahiwaga, at hindi normal—naiiba lang talaga sila sa mga ordinaryong tao. Hindi sila nalilimitahan ng mga instinto ng laman, at hindi nila kayang pigilan ang kanilang mga hindi makatwirang pag-uugali, at tila wala silang anumang kamalayan, na para bang sinasaniban sila ng masasamang espiritu. Dapat itong ilarawan bilang isang aspekto ng lihis na kalikasang diwa ng mga diyablo, isang bagay na dapat tanggihan ng mga tao. Ang mga mahiwagaat hindi normal na bagay na ito ay hindi dapat kainggitan, lalong hindi dapat hangarin. Kung dati mong nilayon na hangarin ang pagiging isang mahiwagang tao o gawin ang mahihiwagang bagay na ito, huminto ka na. Bumalik ka, at nariyan na ang kaligtasan. Huwag mong planuhing maging gayong tao. Sa sandaling tahakin mo ang landas na ito at pumasok ang isang diyablo sa iyong isipan, hindi ka na gugustuhin ng Diyos, at ikaw ay mawawasak. Bakit Ko sinasabing ikaw ay mawawasak? Dahil sa sandaling saniban ka ng isang diyablo at kontrolin nito ang iyong isipan, hindi magiging maganda ang kahihinatnan mo. Sa sandaling saniban ka ng isang diyablo, magsisimula itong manghimasok sa iyo, ginugulo ang iyong mga kaisipan at ang iyong utak. Nakikibahagi ito sa iyong pang-araw-araw na buhay, at nakikibahagi ito sa proseso ng iyong pag-iisip kapag isinasaalang-alang mo ang mga tao, pangyayari, at bagay. Kung hindi mo kayang tanggihan ang panghihimasok nito, unti-unti kang mawawalan ng sariling pagpapasya, at sa huli, maamo kang magpapasakop. Kapag ganap ka nang kontrolado ng isang diyablo, sa medikal na pananalita, mada-diagnose kang may schizophrenia, at sa sambahayan ng Diyos, hahatulan ka ng kamatayan. Matatapos ka na. Mawawasak. Ang isang tao bang na-diagnose na may schizophrenia ay isang normal na tao? (Hindi.) Gusto pa ba ng Diyos ang gayong tao? Sa mga mata ng Diyos, anong uri ng tao ito? (Isang hindi-tao.) Sa mga mata ng Diyos, nabihag ka na ni Satanas. Maaaring medyo abstrakto ito pakinggan. Sa madaling salita, nangangahulugan itong kinokontrol ni Satanas ang iyong puso. Nangangahulugan itong si Satanas ang naghahari at may hawak ng kapangyarihan sa iyong puso, at na naging papet ka na ni Satanas. Nangangahulugan itong nabihag ka na ni Satanas. Sa sandaling mabihag ni Satanas ang isang tao, nagiging katulad na siya ng mga diyablo, at mabilis silang nagiging kakatwa, mahiwaga, at hindi normal. Ang gayong mga tao ay hindi na maililigtas. Ano ang ibig Kong sabihin dito? Sinasabi Ko sa iyo na kailangan mong magkaroon ng pagkilatis tungkol sa mga kakatwang pagpapamalas ng mga diyablo. Pagkatapos magkamit ng pagkilatis, dapat mong layuan ang gayong mga tao at huwag kang lumapit sa kanila. Anuman ang sabihin o gawin nila, huwag kang makibahagi. Huwag mo silang seryosohin. Halimbawa, ipagpalagay na nagsalita sila tungkol sa isang bagay na hinding-hindi mo kayang makita o maramdaman. Ang layunin nila sa pagsasabi nito sa iyo ay para mapalapit sa iyo at para akitin ka. Kung nakakaramdam ka ng pagkamausisa at masidhi mo silang kinaiinggitan at sinusunod, kung gayon ay nasa malaking panganib ka. Bakit Ko sinasabing nasa panganib ka? Dahil ito ay si Satanas na nanlilihis at nang-aakit ng mga tao, at naghahanap ng mga kaluluwang malalamon nito. Kung wala ka man lang pagkilatis kay Satanas at nakakaramdam ka pa rin ng pagkamausisa at inggit, sumuko ka na sa tukso, at malamang na malamang na sasamantalahin ni Satanas ang pagkakataon para gumawa sa iyo. Samakatwid, nasa malaking panganib ka. Lumalapit ka kay Satanas nang walang anumang pagiging mapagbantay—hindi ba’t kahangalan ito? (Oo.) Kapag nakita ni Satanas na wala kang anumang pagiging mapagbantay sa kanya, walang tigil ka nitong susubukang tuksuhin at akitin, na parang isang tampalasan. Kung hindi ka tatanggi, ipagpapalagay nitong nagbibigay ka ng tahimik na pahintulot, kaya magpapatuloy ito sa paggawa ng higit pa. Kung palagi kang nakakaramdam ng pagkamausisa tungkol sa mga kakatwa, mahiwaga, at hindi normal na bagay na sinasabi ng yaong mga Satanas, at nagtatanong at nag-uusisa pa nga tungkol sa mga ito, hindi ba’t pinatutunayan nito na interesado ka at hindi ka nasusuklam sa gayong mga bagay? Ang pagiging interesado sa gayong mga bagay ay hindi isang magandang senyales. Kung interesado ka sa mga bagay na ito, sa mga mata ni Satanas, nangangahulugan itong hindi ka interesado sa Diyos, sa katotohanan, o sa mga positibong bagay. Ikinatutuwa niya ito at, natural, masaya itong mag-aabot ng isang “palakaibigang” kamay sa iyo, na naglalayong magsimulang gumawa sa iyo. Sa ganitong paraan, nasa panganib ka. Samakatwid, kapag nakakatagpo ng gayong mga tao, huwag kang basta-basta lumapit sa kanila, at huwag kang maging interesado sa kanila. Sa halip, dapat kang magkaroon ng pagkilatis, magbantay laban sa kanila, at lumayo sa kanila. Sinasabi ng ilang tao, “Kung hindi kami lalapit o magiging interesado sa kanila, paano namin sila makikilatis? Gaya ng kasabihan, ‘Kilalanin mo ang iyong sarili at kilalanin mo ang iyong kaaway, at hindi ka kailanman matatalo.’ Kung hindi kami makikihalubilo sa kaaway, paano namin makikilala ang aming sarili at makikilala ang aming kaaway?” Tama ba ang pahayag na ito? Ito ay tulad ng kapag sumiklab ang isang pandemya, iginigiit ng ilang siyentipiko at mananaliksik na hawakan at pag-aralan ang virus, at bilang resulta, ang ilan ay nahahawaan mismo ng virus at namamatay. Samakatwid, dapat kang mahigpit na magbantay laban sa mga diyablong iyon na nagpapakita ng mga kakatwa at mahiwagang pagpapamalas. Mas mabuting maging labis na mapagbantay kaysa bigyan sila ng pagkakataong pinsalain ka. Ito ang matalinong paraan ng pagsasagawa. Sa isang banda, huwag kang maging interesado sa kanila, at huwag kang makipag-ugnayan o lumapit sa kanila. Sa kabilang banda, huwag mong hangarin o tularan ang mga kakatwa at mahiwaga na pagpapamalas nila. Ganito ka rin dapat magsagawa. Kung madalas kang makipag-ugnayan sa mga mahiwaga, kakatwa, at hindi normal na taong ito, at sa iyong kawalan ng pagiging mapagbantay, naiimpluwensyahan ka nila, at palagi mong naririnig at nakikita ang kanilang mga pagpapamalas, nang hindi mo namamalayan, ang kanilang mga kakatwang pagpapamalas ay maitatatak sa iyong puso at alaala. Pagkatapos, nang hindi mo namamalayan, gugustuhin mo silang hangarin at gayahin. Isa itong mas mapanganib pang senyales. Sa sandaling gustuhin mo silang hangarin at gayahin, nangangahulugan iyon na ang mga pananggalang ng iyong puso ay ganap nang gumuho. Katumbas ito ng pagsang-ayon mong hayaan si Satanas na pumasok sa iyong puso para kontrolin at angkinin ka. Dito, isunusuko mo ang iyong sarili kay Satanas, at sa ganitong paraan, mabilis kang makokontrol ni Satanas. Kung gayon, hindi ba’t nawasak ka na? Talagang mahirap para sa mga tao na ibigay ang kanilang mga puso sa Diyos. Hindi madali para sa Diyos na humawak ng kapangyarihan sa puso ng mga tao. Hindi basta-bastang nangangasiwa at humahawak ng kapangyarihan ang Diyos sa mga puso ng mga tao. Ang gawaing ginagawa ng Diyos sa sangkatauhan ay kinabibilangan ng pagdidilig, pagpapastol, pagbibigay-liwanag, pagtanglaw, paggabay, at pagprotekta sa kanila batay sa kanilang mga likas na kondisyon. Dagdag pa rito, dinidisiplina, itinutuwid, kinakastigo, at hinahatulan sila ng Diyos, habang naghahanda rin ng lahat ng uri ng sitwasyon para sa mga tao. Nagpapahintulot ito sa kanila, habang sila ay tumatanda, na unti-unting magkamit ng kaalaman tungkol sa gawain ng Diyos at sa iba’t ibang aspekto ng katotohanan sa mga obhetibong sitwasyon. Pagkatapos, unti-unti—ayon sa pag-iisip ng normal na pagkatao—ang mga salita ng Diyos at ang katotohanan ay pinag-uugat sa kanilang mga puso at nagiging kanilang buhay, at sa gayon, ang mga taong ito ay nakakamit ng Diyos. Mayroong proseso ang lahat ng ito. Pero iba ang panlilihis at pagtitiwali ni Satanas sa mga tao. Bakit natin sinasabi na ang diwa ni Satanas ay lihis? Sapilitan nitong inaangkin at kinokontrol ang mga tao. Sapat na ang aspektong ito para patunayan na ang diwa ni Satanas ay lihis. Ito ay kongkretong katibayan. Kapag gusto mong hangarin na maging ang uri ng tao na isang diyablo, at kapag hinahangad mo ang mga kakatwa, mahiwaga, at hindi normal na pagpapamalas, pag-uugali, at abilidad na ito, nagbubukas ang iyong puso kay Satanas. Para bang, sa iyong puso, sinasabi mo kay Satanas: “Pumasok ka, may inilaan akong lugar para sa iyo. Maaari mong kontrolin ang buo kong pagkatao.” Ano ang sasabihin sa iyo ni Satanas? “Kung makikinig ka sa akin at papayagan mo akong humawak ng kapangyarihan sa iyong puso, matututunan mo ang lahat ng gusto mong taglayin. Magkakaroon ka ng lahat ng kakatwa at mahiwagang bagay, malalampasan mo ang mga ordinaryong tao, at mahihigitan mo ang mga karaniwang tao.” Ang paghahangad ng mga tao sa mga kakatwa, mahiwaga, at hindi normal na pag-uugali at pagpapamalas o abilidad na ito ay katumbas ng pakikipag-usap nila kay Satanas, at katumbas din ito ng pagyakap nila kay Satanas sa kanilang puso. Kung hahangarin mo ang mga kakatwa at mahiwagang bagay na ito, mabilis na magsisimulang gumawa si Satanas sa iyong puso. Sa puntong ito, kapag muli kang makikinig sa mga salita ng Diyos, hindi ka na magkakaroon ng mga kaisipan, pananaw, at saloobin ng isang normal na tao, kundi magkakaroon ng 180-degree na pagbaligtad. Ang iyong saloobin sa katotohanan ay magiging ganap na naiiba mula sa isang normal na tao. Ang ipapamalas mo ay pagtutol sa katotohanan at pagkamapanlaban sa katotohanan. Ganoon iyon. Kung tutol at mapanlaban ka sa katotohanan, makakamit mo pa ba ang katotohanan? Hindi. Nabihag ka na ni Satanas. Samakatwid, tungkol sa mga kakatwa, mahiwaga, at hindi normal na pagpapamalas ng mga nagreengkarnasyon mula sa mga diyablo, dapat mahigpit na magbantay ang mga tao laban sa mga ito, pakitunguhan ang mga ito nang may pag-iingat at kahinahunan, at huwag ipagwalang-bahala ang mga ito. Ibig sabihin, dapat kang magkaroon ng pagkilatis sa mga pagpapamalas na ito. Huwag kang maging interesado sa mga ito o lumapit sa gayong mga tao, lalo namang huwag mong lihim na kainggitan, hangaan, o hangarin at tularan pa nga ang mga ito sa iyong puso. Sa halip, dapat kang lumayo sa ganitong uri ng tao, magkaroon ng pagkilatis sa kanila, magkaroon ng malinaw na paninindigan, at gumuhit ng malinaw na hangganan sa pagitan nila at ng iyong sarili. Nauunawaan ba? (Nauunawaan.)

Ang katatapos lang nating pagbahaginan ay ang pinakamalulubhang pagpapamalas ng pagiging kakatwa sa mga taong diyablo. Medyo mas madali para sa mga tao na kilatisin ang mga pagpapamalas na ito. Mayroon ding ilang pagpapamalas na medyo mas hindi malubha. Ibig sabihin, sa pang-araw-araw na buhay, madalas silang magkaroon ng ilang sukdulang kaisipan at pananaw, at sukdulang pag-uugali at pagsasagawa; ang mga kilos nila ay madalas na lumalampas sa saklaw na kayang tiisin ng normal na pagkatao. Halimbawa, kung may masabi o magawa silang mali, kinamumuhian nila ang sarili nila, sinasampal ang sarili nilang mukha, at pinarurusahan pa nga ang sarili nila sa pamamagitan ng hindi pagkain sa maghapon at hindi pagtulog sa gabi. Madalas silang gumamit ng mga sukdulang pamamaraan para parusahan ang kanilang laman, ginagamit ito bilang paraan para ipakita ang determinasyon nilang itama ang kanilang mga pagkakamali. Maaaring payuhan sila ng isang tao, “Hindi malulutas ang problema sa paggawa nito. Kailangan mo munang pagnilayan at kilalanin ang sarili mo batay sa mga salita ng Diyos, pagkatapos ay hanapin ang mga prinsipyo at landas ng pagsasagawa, at saka lang magkakaroon ng unti-unting pagbabago. Ang pagbabago ng anumang uri ng tiwaling disposisyon ay hindi isang bagay na maaaring mangyari sa loob ng isa o dalawang araw; nangangailangan ito ng isang partikular na haba ng panahon, kailangang mayroong isang proseso.” Isa itong tumpak na pahayag, pero hindi nila ito tinatanggap ni isinasagawa. Hindi nila hinaharap ang iba’t ibang problema batay sa mga katotohanang prinsipyo kundi gumagamit sila ng mga sukdulang hakbang. Gaano sila kasukdulan? Buweno, madalas silang gumamit ng mga pamamaraang nakapipinsala sa sarili nilang laman at ng mga pamamaraang nagpapahirap sa sarili nila, para lutasin ang mga problema. Hindi ba’t sukdulan iyon? (Oo.) Ganito rin nila tratuhin ang iba, gumagamit ng mga sukdulang pamamaraan laban sa kanila. Gumagamit din sila ng mga sukdulang pamamaraan para harapin ang iba’t ibang usapin. Halimbawa, sabihin nating isang babae ang madalas makaramdam na abalang-abala siya sa kanyang tungkulin at pakiramdam niya ay masyadong malaking abala ang paggugol ng oras sa pagpapagupit at paghuhugas ng kanyang buhok, kaya kinalbo na lang niya ang sarili. Para mabawasan ang dalas ng pag-aahit, naglalagay pa nga siya ng ilang produktong kemikal para pigilan ang normal na pagtubo ng buhok. Hindi ba’t sukdulan ito? Dahil nakikitang kalbo siya, ipinagpapalagay ng mga tao na lalaki siya, pero batay sa kanyang boses at pangangatawan, iniisip nilang baka babae siya—sadyang hindi nila masabi kung lalaki ba siya o babae. Pagkatapos lang magtanong sa ibang mga kapatid saka nila nalaman na babae pala siya at nagpakalbo para makaiwas sa abala. Ang ilang taong walang pagkilatis ay binibigyan pa nga ito ng pagsang-ayon, hinahangaan ang gayong tao: “Tingnan mo, ang determinasyon niyang maghimagsik laban sa laman ay talagang higit pa sa mga ordinaryong tao. Ang pagkamuhi niya sa laman ay tunay na pagkamuhi; talagang kumikilos siya pagdating sa hindi pagpapahalaga sa laman! Isang araw, magpapakalbo rin ako tulad niya.” May ilan pa ngang gumagaya sa kanya! Hindi ba’t magkakauri sila? Nakatagpo sila ng isang katulad nila; bukod sa wala silang pagkilatis sa usaping ito, labis pa nila itong pinupuri at gustong tularan. Hindi ba’t mga sukdulang tao ang mga ito? (Oo.) Sabihin ninyo sa Akin, hindi ba’t ginagawa ng mga sukdulang tao ang lahat nang may lihis na puwersang nagtutulak? (Oo.) Saan nagmumula ang lihis na puwersang nagtutulak na ito? Mayroon bang ganitong lihis na puwersang nagtutulak sa normal na pagkatao? (Wala.) Kung gayon, bakit walang ganitong lihis na puwersang nagtutulak sa normal na pagkatao? Dahil, kung taglay ng mga tao ang pag-iisip, konsensiya, at katwiran ng normal na pagkatao, isasaalang-alang nila ang mga usapin sa isang medyo normal, positibo, at praktikal na paraan; kaya, hinding-hindi sila makikibahagi sa mga sukdulang pag-uugaling ito. Ibig sabihin, anuman ang gawin nila, bagay man ito na gusto nila o hindi, kikilos sila nang normal at makatwiran, at hindi sila magiging sukdulan. Masasabi ba kung gayon na mayroong mali sa pag-iisip ng ganitong uri ng tao na nagiging sukdulan? (Oo.) Mayroong problema sa pag-unawa nila, hindi ba? (Mayroon.) Halimbawa, hinihingi ng Diyos sa mga tao na maging tapat sa paggampan ng kanilang tungkulin. Pinagbubulayan nila kung paano magiging tapat at napagtatanto nila na dapat silang magtiis ng paghihirap, kaya isinasagawa nila ang pagtitiis ng paghihirap: Sumusunod sila sa mga regulasyon sa bawat pagkain, kumakain ng takdang bilang ng butil ng kanin at piraso ng gulay; kapag naluluma na ang kanilang mga damit, tinatagpian nila ang mga ito at patuloy na isinusuot, na nagmumukhang mga asetiko sa iba; habang ang iba ay natutulog nang anim hanggang walong oras araw-araw, sila ay natutulog lang nang isa o dalawang oras. Pakiramdam nila ay mayroon silang determinasyong magtiis ng paghihirap at na mas tapat sila kaysa kaninuman. Palagi nilang pinag-iisipan ang mga sukdulang kaisipan at pag-uugaling ito, na hindi kayang maunawaan ng mga normal na tao. Halimbawa, kung may masabi silang mali o may magamit silang maling salita habang nakikipag-usap sa isang tao at pinagtawanan sila, pakiramdam nila ay nasira ang puri nila at nagbubulay-bulay sila: “Hindi ko na kailanman gagamitin ang salitang ito sa buong buhay ko, at hindi lang iyon—hindi ko na kailanman kikitain ang taong ito sa buong buhay ko, at hindi ko na kailanman kakausapin ang taong ito, para hindi niya ako mapintasan!” At kaya nila itong gawin—kaya nilang panindigan ito. Kaya nilang panindigan ang anumang sukdulang pag-uugali o kaisipan at pananaw sa buong buhay nila, at tumatanggi silang mahikayat ng sinuman. Naninindigan lang sila nang ganito, at mayroon pa nga silang mga dahilan at batayan para sa kanilang paninindigan, naniniwalang isa itong pagpapamalas ng pagpapasakop sa katotohanan, isang pagpapamalas ng pagmamahal sa Diyos, at isang pagpapamalas ng katapatan. Sabihin ninyo sa Akin, hindi ba’t mapanggulo ang gayong mga tao? (Oo.) Madali ba silang pakisamahan? (Hindi.) Kung gayon, paano lumilitaw ang kanilang mga pag-uugali? Hindi ba’t sanhi ang mga ito ng isang uri ng sukdulang pag-iisip? Itinuturing nila ang mga sukdulang pag-uugali at pagpapamalas na ito bilang pagsasagawa sa katotohanan at nagpupursigi silang gawin ito. Hindi ba’t ang mga sukdulang kaisipan at pananaw na ito ang ugat ng mga pag-uugaling ito sa ganitong uri ng tao? Naniniwala sila na ang paggawa ng mga bagay sa ganitong paraan ay pagsasagawa sa katotohanan at pagpapahayag ng katapatan sa Diyos, at higit pa rito, sa kalooban nila ay kinokondena at dinidiskrimina nila ang sinumang hindi gumagawa ng katulad nito, nagpapakita ng paghamak. Halimbawa, isaalang-alang ang babaeng binanggit kanina kinalbo ang sarili niya; nang makita ang iba na hindi nagpapakalbo, iniisip niya, “Hmmp, nagpapahaba kayo ng ganyang buhok, inaayusan pa ito sa iba’t ibang paraan. Labis ang banidad ninyong lahat; hindi ninyo minamahal ang Diyos! Tingnan ninyo ako, napakaraming taon ko nang kalbo at hindi ako kailanman natakot na pagtawanan; wala akong banidad. Pinapahaba ninyo ang buhok ninyo at kailangan ninyo itong hugasan nang madalas—napakalaking pag-aaksaya ng oras! Sa lahat ng oras na iyon, hindi ba’t maganda kung magbabasa pa kayo ng mga salita ng Diyos at gagawa ng kaunti pang tungkulin?” Kinokondena pa nga niya ang iba! Ang ganitong uri ng tao ay nakikinig sa napakaraming salita ng Diyos at nakikinig sa mga sermon sa loob ng napakaraming taon, pero hindi pa rin niya nauunawaan kung ano ang katotohanan. Marami pa rin siyang sukdulang mga kaisipan, at sa ilalim ng gabay ng maraming sukdulang kaisipang ito, nagpapakita siya ng maraming sukdulang pag-uugali, pagsasagawa, at estilo, pagkatapos ay tinutukoy ang sarili niya bilang ang taong pinakanagmamahal sa Diyos at pinakatapat. Hindi ba’t isa pa itong pagpapamalas ng pagkalihis? (Oo.) Ang pagiging sukdulan sa lahat ng bagay ay lihis. Sabihin ninyo sa Akin, hindi naman nakakapinsala sa iba ang mga sukdulang pagpapamalas na ito, kaya bakit natin sinasabing lihis ang mga ito? (Ang mga pagpapamalas na ito ay hindi umaayon sa pag-iisip ng mga normal na tao; hindi ito mga pag-uugali at pagsasagawang dapat taglayin ng mga normal na tao.) Ang mga sukdulang pagpapamalas na ito ay walang anumang kaugnayan sa pag-iisip at mga pagpapamalas ng mga normal na tao; hiwalay ang mga ito sa realidad, hiwalay sa obhetibo at praktikal na buhay na dapat taglayin ng mga taong may normal na pagkatao. Gumagamit sila ng isang radikal na pamamaraan sa iba’t ibang usapin, pagkatapos ay tinutukoy ang mga sukdulan at radikal na kaisipan, pananaw, at pag-uugaling ito bilang mga positibong bagay, habang tinutukoy ang katotohanan bilang isang negatibong bagay. Hindi ba’t pagkalito ito sa tama at mali, ginagawang puti ang itim? (Oo.) Ang pagkalito sa tama at mali, ang paggawang puti sa itim, ang mapanlinlang na pagpapalit ng mga konsepto—ito ay pagkalihis. Paano ka man makipagbahaginan tungkol sa normal na pagkatao, konsensiya at katwiran, sa pag-iisip ng mga normal na tao, o sa mga kaisipan at pananaw na dapat taglayin ng mga normal na tao sa iba’t ibang usapin, hindi nila ito maintindihan, at sa kalooban nila ay sadyang hindi nila ito tinatanggap. Bukod sa hindi pagtanggap dito, bumubuo pa nga sila ng ilang katawa-tawa at kakatwang pagsasagawa, pag-uugali, at maging ng mga kaisipan at pananaw na hiwalay sa landas ng normal na pagkatao, ipinapatupad ang mga ito sa sarili nila, at kasabay nito ay ginagamit ito bilang pamantayan sa pagsukat sa lahat ng tao, pangyayari, at bagay, naniniwala na ang anumang hindi umaayon sa kanilang mga sukdulang kaisipan, pananaw, at pag-uugali ay mali, habang ang anumang umaayon sa kanilang mga sukdulang kaisipan, pananaw, at pag-uugali ay tama at umaayon sa katotohanan. Hindi ba’t pagkalito ito sa tama at mali? Hindi ba’t ito ay paggawang puti sa itim, hindi ba’t mapanlinlang na pagpapalit ito ng mga konsepto? Isa pa itong pagpapamalas ng pagkalihis sa mga nagreengkarnasyon mula sa mga diyablo. Ibig sabihin, hindi nila kailanman tinatanggap ang mga positibong bagay, kundi sa halip ay ipinapalabas nila ang mga hindi positibo o negatibong bagay bilang mga positibong bagay para tularan at gayahin ng mga tao, at sa gayon ay nakakamit ang layong ilayo ang mga tao sa Diyos. Isa rin itong uri ng sukdulang pag-uugali.

May isa pang pagpapamalas ng pagkalihis ang mga taong diyablo: Hindi nila minamahal ang katotohanan kahit kaunti. Gusto nilang hangarin ang mga di-normal at mahiwagang bagay, palaging gustong bumuo ng isang hanay ng mga ganap na espirituwal na teorya at kasabihan, gusto pa ngang saliksikin ang batayan ng mahihiwagang usaping ito. Itinuturing nila ang mga bagay na ito bilang katotohanan, bilang mga gabay, direksyon, at layon para sa mga kilos sa pang-araw-araw na buhay, ginagamit ang mga ito para harapin at husgahan ang lahat ng uri ng tao, pangyayari, at bagay. Halimbawa, kapag hindi maganda ang takbo ng mga bagay-bagay para sa kanila, inaalala nila kung ano ang mga napanaginipan nila noong nakaraang gabi, kung mayroon bang anumang di-normal na penomenang naganap sa paligid nila, o kung mayroon bang anumang masasamang senyales, sinusubukang maghanap ng batayan doon para matukoy ang kanilang kapalaran; ito ang mga uri ng bagay na palagi nilang hinahangad. Lalo na kapag nakakatagpo ng mga taong may malulubhang sakit, itinuturing nilang malas ang mga ito, naniniwalang ang pakikisalamuha sa gayong mga tao ay sisipsip sa sarili nilang sigla at magdadala ng kamalasan. Kaya, pagkatapos makisalamuha sa gayong mga tao, madalas silang tumingin sa salamin para tingnan kung umitim ba ang noo nila o kung mayroon ba silang anyo ng kamalasan. Karaniwan, palagi nilang pinagbubulay-bulayan kung ano talaga ang magiging kapalaran nila. Sa tuwing mayroon silang libreng sandali, binubuklat nila ang lumang almanake o naghahanap sa internet ng mga kasabihan sa panghuhula. Ang isang panaginip nila, o isang pamahiing narinig mula sa iba—kaya nilang gawing batayan ang lahat ng ito para husgahan kung maganda ba o masama ang kapalaran nila. Bagama’t nananampalataya sila sa Diyos, hindi nila kailanman ginagamit ang mga salita ng Diyos bilang batayan sa pagtrato sa mga tao, pangyayari, at bagay sa paligid nila, ni hindi nila ginagamit ang katotohanan bilang batayan sa pagtrato sa bawat pangyayaring nagaganap sa paligid nila. Sa halip, palagi silang naghahanap ng ilang di-pangkaraniwang damdamin. Halimbawa, kung medyo masama ang pakiramdam nila habang kumakanta isang araw, iniisip nila, “Pinipigilan ba ako ng diyos? Ayaw ba ng diyos na kumanta ako?” Kung lalabas sila para mangaral ng ebanghelyo isang araw, kahit na malinaw na nilang isinaayos ang oras at lugar sa isang tao, kailangan pa rin nilang magdasal para maarok ang damdamin sa kanilang espiritu. Pagkatapos magdasal, naghihintay sila ng ilang minuto, pero wala silang nararamdaman. Pagkatapos ay titingnan nila kung mayroon bang anumang di-normal na penomenon sa araw noong araw na iyon, o kung mayroon bang mga magpie na humuhuni o mga uwak na umuuwak sa labas, ginagamit ang mga ito para husgahan kung ano ang magiging kapalaran nila sa araw na iyon, kung magiging maayos ba ang paglabas para mangaral ng ebanghelyo, at kung magkakamit ba sila ng mga tao. Kung hindi gumana ang mga pamamaraang ito, maghahagis pa nga sila ng barya para magpasya kung aalis o hindi. Kung ang lumabas ay ang bahagi ng barya na may ulo, para sa kanila ay nangangahulugan itong magiging maayos ang mga bagay-bagay at magkakamit sila ng mga tao; kung ang bahagi naman na may ibon ang lumabas, nangangahulugan itong hindi magiging maayos ang mga bagay-bagay at hindi sila magkakamit ng mga tao. Nagpapasya sila kung lalabas o hindi batay sa mga bagay na ito. Kahit gaano katagal nang nananampalataya sa Diyos ang gayong mga tao, hindi nila kailanman ginagamit ang katotohanan bilang kanilang batayan o bilang kanilang prinsipyo ng pagsasagawa. Sa halip, palagi silang umaasa sa mga pamahiing iyon o sa mga di-normal na pakiramdam at penomenon para husgahan ang mga tao, pangyayari, at bagay, para harapin ang iba’t ibang usaping nangyayari sa paligid nila, o para tukuyin ang mga prinsipyong dapat nilang isagawa. Palagi nilang hinahanap ang mga walang batayan, kakatwa, kakaiba, at mahiwagang pakiramdam na ito, at palagi silang kumikilos at namumuhay batay sa mga ito. Ang ilang tao, kapag nakakita ng isang itim na pusa paglabas nila, ay naniniwalang kumakatawan ito sa kamalasan, at mas gugustuhin pa nilang antalahin ang mga usapin kaysa lumabas. Maaaring masiraan ng sasakyan ang ilan habang papunta para asikasuhin ang isang bagay, at naniniwala silang pinipigilan sila ng Diyos, na malas sila sa araw na iyon, at na hindi sila dapat lumabas. Ang ilan na nakakakita ng kabaong kapag lumalabas ay naniniwalang magiging masuwerte sila sa pera sa araw na iyon. Kapag gumagawa ng anuman, ang ganitong uri ng tao ay palaging naghahanap ng batayan sa isang uri ng mapamahiing kasabihan; wala silang mga tumpak na prinsipyo ng pagsasagawa na batay sa katotohanan. Paano man makipagbahaginan ang iba o paano man isinasagawa ng sambahayan ng Diyos ang gawain, hindi sila kailanman natututong mamuhay at gumawa ayon sa mga katotohanang prinsipyo. Kung may ilang di-normal na penomenong paminsan-minsang nangyayari sa bahay, tulad ng isang gripo na biglang nasisira at tumutulo, naghihinala sila na isa itong masamang pangitain. Kung isang bugso ng hangin ang paminsan-minsang nagbubukas ng bintana at nababasag ang salamin, pakiramdam nila, “Hindi normal ang bugso ng hanging ito; tila isa itong tanda ng sakuna. Pinipigilan ba ako ng Diyos na lumabas?” Kung nagniniyebe kapag lumalabas sila, sinasabi nila, “Tingnan mo, nagniyebe sa sandaling lumabas ako. Madalas sabihin ng mga tao, ‘Ang mararangal na tao ay nakakaakit ng hangin at niyebe kapag lumalabas sila.’ Mukhang isa akong marangal na tao!” Hindi ba’t kalokohan ito? Ginagamit nila ang mga kakaiba at kakatwang kasabihang ito bilang batayan sa paghusga at pagpapasya sa lahat ng bagay. Halimbawa, kung sumabit ang strap ng kanilang backpack sa doorknob paglabas nila, naniniwala silang may kasabihan at kabuluhan ito. Agad silang kumokonsulta sa almanake at nakikita na ito ang kasabihan para sa paglabas para gawin ang mga bagay-bagay sa oras na ito: “Lahat ng usapin ay hindi paborable; hindi angkop para sa paglabas.” Nagbubulay-bulay sila, “Lahat ng usapin ay hindi paborable—nangangahulugan iyon na wala akong magagawa, dapat akong manatili sa bahay. Ito ang pagtutulot sa akin ng Diyos na magtamasa ng ginhawa at kaginhawahan; proteksyon ito ng Diyos!” Nakakahanap pa nga sila ng batayan para dito. Hindi ba’t katawa-tawa ito? Anuman ang sitwasyon, pakiramdam nila ay mayroong kasabihan para dito. Hindi ba’t kakatwa ito? Ang lahat ng nangyayari sa paligid nila ay tinitingnan bilang isang kakatwang penomenon, at ang batayan para sa kanilang pagharap sa mga “kakatwang penomenon” na ito ay lahat ng uri ng kakatwang kasabihan. Ginagamit nila ang iba’t ibang kakatwang kasabihang ito para harapin ang lahat ng nangyayari sa paligid nila. Samakatwid, kung namumuhay ka kasama ang ganitong uri ng tao, madalas mong maramdaman na sila ay partikular na kakatwa. Maaari silang biglang magsabi ng isang bagay na magpapakabog sa dibdib mo, na magpapakilabot sa iyo. Halimbawa, ang makarinig ng isang asong tumatahol sa kalaliman ng gabi ay napakanormal, pero para sa kanila, isa itong malaking pangyayari. Kailangan nilang maghanap ng impormasyon, bumaling sa panghuhula at pagbasa ng kapalaran, para malaman kung anong kasabihan ang nagpapaliwanag sa pagtahol ng isang aso sa oras na iyon. Ano ang mararamdaman mo pagkatapos makisalamuha at makisama sa kanila sa loob ng ilang panahon? Tiyak na madalas kang magugulo ng ilang kasabihang walang katuturan. Magkakaroon ka ba ng kapayapaan at kagalakan sa iyong puso? (Hindi.) Kung walang kapayapaan at kagalakan, magiging balisa ka tulad nila, na kailangang maghanap ng kasabihan para sa lahat ng bagay. Habang naghahanap ka nang naghahanap, maglalaho ang Diyos sa iyong puso, at ang mga pamahiing iyon na lang ang matitira sa puso mo. Nangangahulugan ito na ginugulo ka ng masasamang espiritu, mga diyablo at mga Satanas, hanggang sa punto na ang iyong mga isipan ay nababagabag, ang iyong puso ay walang kapayapaan o kagalakan, ang iyong pag-iisip ay magulo, at nawawala sa iyo ang mga pagpapamalas ng normal na pagkatao. Ang normal na kaayusan at mga padron ng buhay ng mga tao ay nagiging ganap na magulo dahil sa magugulong kaisipan at magugulong kasabihang ito. Anuman ang mangyari, kaya itong ipaliwanag ng ganitong uri ng tao sa pamamagitan ng isang kakatwang kasabihan, at sa huli ay harapin ito sa isang katawa-tawa at kakaibang paraan. Ito ay pagkalihis. Mayroon pa ngang ilang tao na, pagkatapos mapungusan ng isang lider, ay nagbubulay-bulay: “Kaninang umaga, naramdaman kong may mali sa katawan ko. Habang naghihilamos, napansin kong madilim ang noo ko. Siyanga naman, napungusan ako ngayon. Tingnan mo, may mga palatandaan. Kaya, kailangan kong tumingin sa salamin araw-araw sa tuwing may libre akong sandali. Kung makita kong madilim ang noo ko, kailangan kong mag-ingat—baka mapungusan ako, baka mabigo ako o madismaya sa isang bagay.” Kapag ang ilang tao ay lumalabas para mangaral ng ebanghelyo at nakikita na ang potensyal na tatanggap ng ebanghelyo ay isang medyo mabuting tao na may pusong nag-aasam at naghahanap, at kayang tanggapin ang katotohanan kapag ibinabahagi ito, bukod sa pagpapasalamat sa Diyos, nagbubulay-bulay rin sila: “Kahapon, napanaginipan kong hinuhugasan ko ang mga paa ko sa isang bukal. Ang bukal na iyon ay kumakatawan sa kayamanan, at ang pagkakamit ng kayamanan ay kumakatawan sa pagkakamit ng isang tao sa pamamagitan ng pangangaral ng ebanghelyo. Kaya, para sa pagkakamit sa taong ito ngayon, dapat ko ring pasalamatan ang diyos; nagbigay na ang diyos ng isang palatandaan!” Anuman ang makaharap nila o anuman ang maramdaman nila, palagi nilang gustong tukuyin ang ugat na sanhi at palaging kailangang maghanap ng batayan. Naniniwala ang ilang tao sa pamahiing, “Ang pagkibot ng kaliwang mata ay nagbabadya ng magandang kapalaran, subalit ang pagkibot ng kanang mata ay nagbabadya ng sakuna,” at ginagamit ito bilang batayan para husgahan ang mga bagay na dumarating sa kanila. Hindi sila kailanman nagsisikap sa katotohanan, ni hindi nila hinahanap ang katotohanan at ginagamit ito bilang batayan para husgahan ang iba’t ibang usapin. Ang kanilang puso ay ganap na puno ng iba’t ibang kakatwa, katawa-tawa, kakaiba, at maging ng mahihiwagang kasabihan, kaisipan at pananaw, at mga maling pananampalataya at maling kaisipan; nilalamon sila ng mga bagay na ito.

Ang ilang tao ay mukhang normal sa panlabas; ang kanilang buhay, gawain, at pakikisalamuha sa iba ay hindi nagpapakita ng anumang sukdulan, mahiwaga, o kakatwang mga pagpapamalas. Gayumpaman, pagkatapos makisalamuha sa kanila sa loob ng mahabang panahon, natutuklasan ng isang tao na ang kanilang isipan at puso ay ganap na puno ng lahat ng uri ng katawa-tawa, kakaiba, at baluktot na mga pamahiin na nagmumula sa masasamang kalakaran, at ginagamit nila ang mga kasabihang ito bilang batayan para husgahan ang iba’t ibang usaping nangyayari sa paligid nila. Kahit na kinikilala nila na ang mga bagay-bagay ay nasa ilalim ng kataas-taasang kapangyarihan, mga pagsasaayos, at proteksyon ng Diyos, naghahanap pa rin sila ng isang uri ng pamahiin bilang batayan para ipaliwanag ang gayong mga usapin, binibigyang-kahulugan ang kataas-taasang kapangyarihan at mga pagsasaayos ng Diyos gamit ang mga pamahiin. Hindi ba’t pagkalihis ito? (Oo.) Pagkatapos makarinig ng napakaraming katotohanan, paanong hindi pa rin nila nauunawaan ang katotohanan, hindi kayang tingnan ang mga problema gamit ang katotohanan, at hindi makapagsabi ng kahit isang bagay na umaayon sa katotohanan? Paanong ang kanilang puso ay walang katotohanan, at sa halip ay sinasakop at pinupuno ng mga maling pananampalataya, mga maling kaisipan, at mga pamahiing iyon? Hindi ba’t pagkalihis ito? (Oo.) Sinasabi pa nga ng ilang tao, “Hindi mo dapat tapakan ang mga langgam! Ang isang langgam ay isa ring buhay na nilalang. Kung tatapakan mo ang isa at papatayin ito, at bumalik ito sa espirituwal na mundo at iulat ka sa matandang lalaki sa langit, magdurusa ka ng ganti.” “Kung pumatay ka ng isang isda, at ang bibig nito ay nakabukas na nakaharap sa iyo, nangangahulugan iyon na inaakusahan ka nito! Hindi mo puwedeng kainin ang isdang iyon; kung kakainin mo ito, magdurusa ka ng ganti! Ang pagpatay ng mga manok, aso, baka, baboy—lahat iyon ay pagkitil ng buhay; magdurusa ka ng ganti para dito!” Saan nila nakukuha ang mga maling pananampalataya at mga maling kaisipang ito? Hindi ba’t naririnig nila ang mga ito mula sa masamang sangkatauhang ito? Namumulot sila ng isang kasabihan dito at isang kasabihan doon, tinatanggap ang lahat ng ito, at itinuturing pa nga ang mga kasabihang ito bilang pinakamatataas na utos, itinuturing ang mga ito na kasingtaas ng kalooban ng Diyos. Ang ilang tao, pagkatapos manampalataya sa Diyos sa loob ng ilang taon, ay nagsasabi pa rin ng mga bagay tulad ng, “Hindi ka puwedeng pumatay ng mga manok. Kung papatay ka ng mga manok sa buhay na ito, magiging isang manok ka sa susunod na buhay at papatayin ka ng isang tao. Kaya, hindi ka puwedeng kumitil ng buhay; magdurusa ka ng ganti sa pagkitil ng buhay!” Sinasabi nila ito, pero pagdating sa pagkain ng manok, sila mismo ay kayang kumain ng isang buo sa isang kainan. Hindi ba’t pagiging lihis ito? Sinasabi ng iba, “Hindi ka puwedeng magsuot ng mga balat ng hayop. Pagkatapos mamatay ng mga hayop, nakakaramdam pa rin ang kanilang mga kaluluwa. Kung magsusuot ka ng mga balat ng hayop, para ka na ring nagsuot ng kaluluwa ng hayop. Kung ang hayop na ito ay namatay nang hindi makatarungan, baka hanapin ka nito at guluhin ka, at sa sandaling simulan ka nitong guluhin, hindi ka magkakaroon ng kapayapaan.” Sabihin ninyo sa Akin, hindi ba’t kakatwa ang mga kasabihang ito? (Oo.) Ang iba naman, kapag nakakakita ng ibang taong nakasuot ng peluka, ay mayroon ding masasabi: “Ang orihinal na may-ari ng pelukang iyan na suot mo ay maaaring namatay nang hindi makatarungan; ang kaluluwa niya ay nasa buhok pa rin. Kung isusuot mo ang buhok niya, susundan ka ng kaluluwa niya.” Lahat ng uri ng kakatwa, kakaiba, at walang katuturang kasabihan ay nagiging mga bagay na pinahahalagahan ng ganitong uri ng tao sa puso; ang mga ito ang kanilang pinakamataas na direktiba. Sumusunod sila sa mga walang katuturan at katawa-tawang kasabihang ito na para bang ang mga ito ay katotohanan, subalit naniniwala silang sumusunod sila sa daan ng Diyos. Hindi lang sila mismo ang sumusunod sa mga ito, kundi sinasabihan din nila ang iba na gawin ito. Kung hindi sumusunod ang iba, gumagamit pa nga sila ng mga nakakatakot at nakakakilabot na kasabihan para bantaan at takutin ang iba, pinipilit ang mga ito na sumunod. Ang mga hindi nakakaunawa sa katotohanan ay natatakot sa kanila. Ang mga kakaiba at katawa-tawang kasabihang ito ay ilang walang batayang tsismis at mga maling kaisipang ikinakalat ng mga diyablo at ni Satanas sa mundo ng mga tao. Sa isang banda, nakikialam at kinokontrol ng mga ito ang normal na pag-iisip at malayang kalooban ng mga tao; sa isa pang banda, ginagamit ng mga diyablo at ni Satanas ang mga maling pananampalataya at mga maling kaisipang ito para sakupin ang ilang tao, pinagseserbisyo ang mga taong ito para sa kanila sa mundong ito ng mga tao at maging kanilang mga labasan, ang mga tagapagpatupad ng kanilang iba’t ibang kakaiba at kakatwang kaisipan. Samakatwid, kung huhusgahan batay sa anumang pagpapamalas ng mga kakatwang taong ito, ang kanilang kalikasang diwa ay buktot. Hindi nila tinatanggap ang katotohanan kahit kaunti; pinakapinahahalagahan nila ang mga bagay na lihis. Ito mismo ang isyu. Kapag hindi nauunawaan ng mga tao ang katotohanan at kulang sila sa pagkilatis, madalas silang naiimpluwensiyahan at naililihis nang hindi sinasadya ng mga kakatwa at kakaibang kasabihang ito. Gayumpaman, pagkatapos maunawaan ng mga tao ang katotohanan, alam na nilang tukuyin kung ano ang dapat at hindi dapat nilang gawin batay sa paghusga ng normal na katwiran at normal na pag-iisip, pati na rin kung paano kumilos, kung ano ang dapat itaguyod, at kung ano ang dapat talikuran kapag may sumapit sa kanilang mga bagay-bagay. Ito ang dapat maunawaan at itaguyod ng mga taong may normal na pagkatao, sa halip na gamitin ang mga kakaiba at katawa-tawang kasabihang ito para kilatisin, husgahan, at magpasya kung paano haharapin ang mga tao, pangyayari, at bagay. Pagkatapos magkaroon ng pagkilatis sa ganitong uri ng kakatwang tao, malinaw ba ninyong nakikita ang kanilang diwa? Ano ang kanilang diwa? Ito ay isang diwa ng pagkalihis. Hindi nila dinadakila ang Diyos kundi dinadakila nila si Satanas. Kahit na gusto nilang magsalita tungkol sa isang aspekto ng katotohanan, magpasalamat sa Diyos, o tanggapin ang mga kapaligirang inihahanda ng Diyos, naghahanap sila ng isang kakatwa, kakaiba, katawa-tawa, o walang katuturang kasabihan bilang kanilang batayan. Para sa kanila, ang mga kakaiba at katawa-tawang kasabihan at pananaw na ito ay mas mataas kaysa sa katotohanan at mas mataas kaysa sa kataas-taasang kapangyarihan ng Diyos. Samakatwid, ang kalikasang diwa ng ganitong uri ng tao ay walang alinlangan na isang lihis na diwa. Dahil ang isinasabuhay nila ay ang buhay ni Satanas, ang kanilang dinadakila, isinusulong, at hinahangaan ay hindi ang katotohanan kundi ang mga maling pananampalataya at mga maling kaisipan ni Satanas. Kahit na ang nakikita mo ay ang kanilang personal na pag-uugali, ang puwersang nagtutulak sa likod ng mga personal na pag-uugaling ito ay ang iba’t ibang kaisipan at pananaw ng mga diyablo at ni Satanas. Bagama’t mukha silang tao sa panlabas, sila ay isang labasan para sa, isang tagapagmana ng, at isang saksi para sa iba’t ibang maling pananampalataya at mga maling kaisipan ng mga diyablo at ni Satanas. Ang kanilang pinatototohanan at isinusulong ay ang mga maling pananampalataya at mga maling kaisipan ni Satanas, hindi ang katotohanan. Ito ang pagpapamalas ng kanilang lihis na kalikasang diwa.

Sabihin ninyo sa Akin, mabuting bagay ba para sa isang tao na makakita ng mga anghel? Kung tunay na makakakita ng mga anghel ang isang tao, siyempre, mabuting bagay iyon. Pero kung ang anghel na iyon ay hindi isang tunay na anghel kundi si Satanas na nagpapanggap, napakapanganib na makita ito. Kung magpapanggap si Satanas bilang isang anghel at hahayaan kang makita ito, isa ba itong mabuting bagay o masamang bagay para sa iyo? (Isang masamang bagay.) Bakit mo nasabing isa itong masamang bagay? Sa mga normal na sitwasyon, nakakakita ba ng mga anghel ang mortal na laman? (Hindi.) Mayroon bang ganitong pakultad ang mga tao? (Wala po.) Sa tumpak na pananalita, walang pakultad ang mga tao na makita si Satanas o ang mga anghel, na mula sa espirituwal na mundo. Pero kung makikita mo sila, ano ang nangyayari? Hindi ba’t nangangahulugan ito na medyo nagbago ang pakultad ng iyong laman? (Oo.) Ganoon nga mismo iyon. Kapag may naganap na higit-sa-karaniwang penomenon sa pakultad ng laman, binago ba ito ng Diyos, ng ibang bagay, o ng sarili mo? (Malamang na binago ito ng ibang bagay.) Kung gayon, babaguhin ba ito ng Diyos para sa iyo? (Hindi, hindi gumagawa ng gayong gawain ang Diyos.) Habang nabubuhay ang mga tao, upang mas maging matatag ang kanilang pananalig, babaguhin ba ng Diyos ang kanilang mga pakultad, na nagpapahintulot sa kanilang makakita ng mga anghel o ng ilang bagay mula sa espirituwal na mundo? Gagawin ba ng Diyos ang mga bagay na ito? (Hindi.) Masasabi natin nang may katiyakan na hindi Niya gagawin ito. Bago magtamo ng kaligtasan ang isang tao, hinding-hindi gagawin ng Diyos ang mga bagay na ito; ito ay tiyak na walang alinlangan. Kung gayon, kung biglang magbago ang pakultad ng iyong laman at maganap ang isang higit-sa-karaniwang penomenon—at hindi ito binago ng Diyos, ni hindi mo mismo kayang baguhinito—ano ang nangyayari? Hindi gagawin ng Diyos ang gayong bagay, at hindi mo mismo kayang baguhin ito. Ang tanging posibilidad ay na gumagawa sa iyo si Satanas at ang masasamang espiritu; ibig sabihin, iniligaw at kinontrol ka ni Satanas at ng masasamang espiritu, na nagiging dahilan para makibahagi ka sa mahihiwagang pagsasagawa, na nagpapahintulot sa iyong makakita ng mga bagay na hindi nakikita ng mga normal na tao at makarinig ng mga salitang hindi naririnig ng mga normal na tao. Hinding-hindi ito isang mabuting bagay. Kung hahayaan ka ni Satanas na makakita ng mga bagay na hindi nakikita ng iba, ano ang layunin nito? Ito ba ay para palawakin ang iyong mga pananaw, para maniwala ka sa pag-iral ng espirituwal na mundo, o para bigyan ka ng pananalig sa Diyos? (Hindi.) Kapag ginagawa ito sa iyo ni Satanas, mayroon ba itong mabubuting intensyon o mabubuting motibo? (Wala.) Tiyak na wala. Ginagamit ni Satanas ang higit-sa-karaniwang pakultad mong ito para hayaan kang makakita ng ilang bagay na karaniwan mong hindi nakikita, sa gayon ay inaakit ka at ginagawa kang mas interesado sa mga usapin ng espirituwal na mundo. Binibigyan ka nito ng maliit na pakinabang na ito, ng maliit na patikim na ito, at pagkatapos ay inaakit ka nito na tanggapin ang susunod nitong gagawin. At ano iyon? Pagkakalooban ka ba ni Satanas ng katotohanan? Tutustusan ka ba nito ng buhay? Hindi, uubusin ka nito unti-unti, sisirain nito ang iba’t ibang likas na pakultad ng iyong laman, pagkatapos ay sasakupin ka, aagawin ka mula sa tabi ng Diyos, at idudulot na talikuran mo ang Diyos. Hinahayaan man ni Satanas na makakita ang isang tao ng mga anghel o ng anumang penomenon mula sa espirituwal na mundo, sabihin ninyo sa Akin, mabuti ba itong bagay? (Hindi.) Kung ang isang tao ay madalas na makakita ng mga bagay na hindi nakikita ng iba, o nagsasabing madalas siyang makakita ng mga anghel na lumilipad sa kanilang bubungan, at sinasabing ang mga anghel ay mapuputi at malilinis, at madalas na nakikipag-usap sa kanya, ano ang dapat mong gawin kapag nakatagpo ng gayong tao? (Agad na lumayo.) Dapat kang agad na lumayo sa gayong tao; huwag makipag-usap sa kanila ng tungkol sa anuman. Kung interesado ka sa usaping ito at makikipag-usap ka sa kanila, mapanganib iyon. Huwag mong sabihin sa kanila, “Nanganganib ka; palagi kang nakakakita ng mga bagay na hindi nakikita ng iba. Nagiging lihis ka, hindi na ako makikisalamuha sa iyo.” Hindi mo kailangang sabihin ang mga bagay na ito; magkaroon ka lang ng kamalayan sa iyong puso—sapat na iyon. Pinupuntirya na sila ng mga diyablo at ni Satanas, o likas na diyablo ang taong ito, hindi tao. Hindi maaaring makisalamuha ang mga tao sa mga diyablo. Mayroon lang isang sukdulang kahihinatnan para sa mga taong nakikisalamuha sa mga diyablo: ang lamunin ng mga diyablo. Kapag nakatagpo ka ng ganitong uri ng tao na nakakaranas ng mahihiwagang penomenon, anumang kakaiba o kakatwang mga bagay ang sinasabi nila, hinding-hindi ka dapat maging mausisa. Agad na lumayo sa gayong mga tao; huwag silang obserbahan, pag-aralan, o subukang baguhin, lalo namang huwag silang pangaralan ng ebanghelyo at pasampalatayanin sa Diyos. Kung gagawin mo iyon, masyado kang hangal. Maging ang Diyos ay ayaw sa mga taong diyablo; gayunman ay magdadala ka ng isang diyablo sa sambahayan ng Diyos at pagagampanan ito ng tungkulin. Makikinabang ba rito ang gawain ng iglesia? Hindi lang ito hindi magdudulot ng pakinabang, kundi magdudulot din ito ng panggugulo at paggambala sa gawain ng iglesia. Bagama’t ginagawa mo ito nang may mabubuting intensyon, hindi ito tatandaan ng Diyos at kokondenahin ka pa nga; isa itong masamang gawa. Kaya hinding-hindi mo dapat gawin ang gayong mga bagay. Pamilyar ka man sa isang tao o hindi, kapamilya mo man ito, pinakamalalapit na kamag-anak, o mga kaibigan, o mga kapatid na katulungan mo—kung madalas silang makakita ng isang taong namamasyal sa kanilang bakuran o isang taong palaging sumisilip sa kanila sa siwang ng pinto, at madalas din nilang sabihin na kaya nilang makipag-usap sa mga anghel, na naririnig nila kung ano ang sinasabi ng Diyos sa kanila, na pakiramdam na nila ay sila ay mga matagumpay na anak na lalaki, na sila ay isang panganay na anak, isang taong madadala paitaas—maituturing mo pa ba ang gayong tao bilang isang kapatid? (Hindi.) Dapat maging malinaw kayo sa inyong puso; huwag ninyong pagkamalan ang gayong mga tao na mga kapatid, huwag kayong maging hangal. Kung hangal ka at, sa sandaling makita ang gayong mga tao, ay iisipin mo, “Sila ay mga mananagumpay, mga panganay na anak, mga taong naperpekto; taglay nila ang katotohanan, dapat akong mapalapit sa kanila,” kung gayon ay hindi ka lang nanganganib, madali ka ring maililigaw nila, na magdudulot ng gulo. Hindi mo kayang kilatisin ang mga tao o matarok ang kanilang kalikasang diwa. Gagawin ba ng Diyos ang ganoong uri ng gawain? Hindi inililigtas ng Diyos ang mga diyablo at mga Satanas. Ang gawaing ginagawa ng Diyos ay ang tustusan ang mga tao ng katotohanan, na nagpapahintulot sa kanila, sa pamamagitan ng pag-unawa, pagsasagawa, at pagpapasakop sa katotohanan, na makamit ang pagkakaroon ng katotohanan bilang kanilang buhay, at magtamo ng tunay na kaalaman at tunay na takot sa Diyos, sa gayon ay ganap na nakakalaya mula sa impluwensiya ni Satanas at nagtatamo ng kaligtasan. Ito ang gawaing ginagawa ng Diyos. Tanging ang katotohanan ang makapagliligtas sa mga tao, hindi ang anumang kakatwang kasabihan, mga maling pananampalataya, o mga maling kaisipan. Ang mga maling pananampalataya at mga maling kaisipang ito ay walang anumang kaugnayan sa katotohanan; kaya lang ng mga ito na iligaw at gawing tiwali ang mga tao, at hinding-hindi mabibigyang-kakayahan ng mga ito ang mga tao na matamo ang kaligtasan. Para matamo ng mga tao ang kaligtasan, para makamit ang pagpapasakop sa Diyos at pag-iwas sa kasamaan, ang tanging landas ay ang tanggapin ang katotohanan at isagawa ang katotohanan; walang ibang landas. Huwag ninyong subukang ipagpanggap ang ilang sukdulang pamamaraan o kasabihan, o mga katawa-tawa at kakaibang kasabihan, bilang ang katotohanan o ipalit ang mga ito sa katotohanan para matamo ang kaligtasan. Walang alinman sa mga landas na ito ang umuubra; ang mga ito ay hindi mula sa Diyos.

Ngayong natapos na nating pagbahaginan ang mga pagpapamalas ng pagkalihis sa mga taong nagreinkarnasyon mula sa mga diyablo, pagbahaginan naman natin ngayon ang isa pa sa kanilang mga pagpapamalas—ang kasamaan. Ang mga pagpapamalas ng kasamaan ay may mga pagkakatulad sa mga pagpapamalas ng pagkalihis, pero mayroon ding mga pagkakaiba. Ang mga pagpapamalas ng pagkalihis ay hindi umaayon sa pag-iisip, konsensiya, katwiran, o mga instinto ng normal na pagkatao, at hindi rin umaayon ang mga ito sa iba’t ibang likas na kondisyon ng normal na pagkatao na inorden ng Diyos para sa mga nilikhang tao; sa halip, nilalampasan ng mga ito ang iba’t ibang likas na kondisyong ito ng normal na pagkatao. Ang pangkalahatang pagpapamalas ay pagiging abnormal, higit sa natural, sukdulan, at kakatwa. Ibig sabihin, nakikita ng mga taong may katwiran at konsensiya ng normal na pagkatao na labis na kakaiba ang gayong mga indibidwal, kapwa sa kanilang mga pagpapamalas at pag-uugali pati na rin sa kanilang mga kaisipan at pananaw. Sadyang hindi mo maarok kung bakit sila mag-iisip o kikilos sa ganoong paraan. Ngayon, sa pamamagitan ng pagbabahaginan, nauunawaan mo na. Kaya nasaan ang ugat nito? Nasa kanilang kalikasang diwa at sa kanilang katangian bilang mga diyablo ang ugat nito. Sa pangkalahatan, ang mga ito ang mga pagpapamalas ng pagkalihis. Gayumpaman, ang kasamaan ng mga diyablo ay hindi lang sumasaklaw sa ilang karaniwan na nakikitang panlabas na pagpapamalas; sa halip, direktang kinasasangkutan nito ang saloobin ng ganitong uri ng tao sa katotohanan. Ito ay mas ubod pa nga ng sama at mas malubha pa nga kaysa sa pagkalihis. Siyempre, ang mga pagpapamalas ng kasamaan ay inilalarawan din ng kung paano tinatrato ng gayong mga tao ang katotohanan. Una, ang mga diyablo ay mapanlaban sa katotohanan; ito ang unang pagpapamalas ng kasamaan. Ang ikalawang pagpapamalas ng kasamaan ay na, bukod sa pagkakaroon ng saloobin ng pagkamapanlaban sa katotohanan, maagap din itong inaatake ng mga diyablo. Ang ikatlong pagpapamalas ng kasamaan ay na, bukod sa pagiging mapanlaban at pag-atake sa katotohanan, hinihigitan pa ito ng mga diyablo at nais nilang palitan ang katotohanan. Ang kanilang mga pagpapamalas ng kasamaan ay hindi kailanman titigil sa antas lamang ng pagkamapanlaban at pag-atake sa katotohanan; sa halip, sa pundasyon ng dalawang pagpapamalas na ito, nais din nilang palitan ang katotohanan. Ito ang kanilang diwa. Marami sa mga pagpapamalas ng kasamaan sa mga diyablo ay kapareho ng mga pagpapamalas ng mga may diwa ng mga anticristo, na napagbahaginan na natin noon, kaya hindi na kailangan pang pag-usapan nang malalim ang mga aspektong ito. Ngayon, pangunahin nating hihimayin ang tatlong pagpapamalas na ito ng kasamaan sa mga diyablo: ang pagkamapanlaban sa katotohanan, ang pag-atake rito, at ang pagtatangkang palitan ito.

Una, pagbahaginan natin ang pagpapamalas ng pagkamapanlaban sa katotohanan sa mga taong mga diyablo. Marami-rami na tayong napagbahaginan noon tungkol sa paksa ng pagkamapanlaban sa katotohanan; hindi ito ang unang pagkakataon ninyong makarinig ng ganitong paksa. Ang pagpapamalas ng pagkamapanlaban sa katotohanan ay kitang-kita sa mga taong mga diyablo. Ibig sabihin, hindi nila kayang tanggapin ang anumang positibong bagay, ang anumang bagay na tama at umaayon sa konsensiya at katwiran ng sangkatauhan. Lalo na kapag ito ay isang bagay na may kinalaman sa mga katotohanang prinsipyo, lalo pa nilang hindi ito kayang tanggapin. Ang kawalan nila ng abilidad na tumanggap ay hindi lang simpleng pag-iling ng kanilang ulo at pagtanggi; sa halip, nakakaramdam sila ng pagkasuklam at pagkapoot sa kanilang puso, pati na rin ng pagkamuhi. Gaano kalalim ang kanilang pagkamuhi? Kung may sinumang makikipagbahaginan tungkol sa katotohanan nang partikular at may realidad, kinaiinisan nila ang taong iyon. Hindi lang ito kaunting selos—ito ay pagkamapanlaban. Ano ang pagkamapanlaban? Nangangahulugan ito ng pagtrato sa iyo na para bang pinatay mo ang kanilang ama. Sa katunayan, maaaring hindi ka nagkaroon ng anumang malalim na pakikipag-ugnayan sa kanila, at hindi ka rin nila kilala talaga, pero kung nauunawaan mo ang katotohanan at nakikipagbahaginan ka tungkol sa katotohanan, nakakaramdam sila ng pagkasuklam sa kanilang puso. Hindi sila nakakaramdam ng pagkasuklam sa isang taong bumibigkas ng mga salita at doktrina, pero sukdulan ang pagkasuklam nila sa sinumang nakikipagbahaginan sa kanila tungkol sa katotohanan, pakiramdam nila ay para silang pinapatay—umaabot sa ganitong antas ang kanilang pagkamuhi. Ano ang kanilang mga partikular na pagpapamalas? Kapag ang iba ay nakikipagbahaginan tungkol sa mga katotohanang prinsipyo o sa mga layunin ng Diyos, nagiging tutol sila sa sandaling marinig nila ito at hindi sila mapakali. Ang ilan ay nagdadahilan at umaalis, habang ang iba naman ay tumatayo pa nga at lumalabas nang walang anumang pag-aalinlangan. Sa kabilang banda, ang mga taong may konsensiya at katwiran ng normal na pagkatao, kahit pa hindi nila inaasam o sinasang-ayunan ang mga tamang salita—lalo na iyong mga umaayon sa katotohanan—sa pinakamalala ay hindi nila ito tatanggapin sa kanilang puso, pero kaya pa rin nilang tiisin ito para hindi sila mapahiya. Ngunit ang mga taong mga Satanas ay hindi mapakali. Sa sandaling marinig nila ang katotohanan, nakakaramdam sila ng pagkasuklam at pagkabalisa sa kanilang puso, at kapag labis na silang nababalisa na hindi na nila kayang manatili roon, umaalis sila. Kung hindi nila ito magawa, nag-o-online sila para manood ng mga video, hinahayaan nilang lumipad ang kanilang isip at gumagawa sila ng ilang nakakagambalang kilos, iniiba nila ang usapan at nakikibahagi sila sa walang-kuwentang usapan, o itinataas at pinatototohanan nila ang sarili nilang “maluwalhating” kasaysayan habang minamaliit at pinangangaralan ang iba. Sa madaling salita, kung makikipagbahaginan ka tungkol sa katotohanan, makakaramdam sila ng pagkasuklam; ang kanilang saloobin sa katotohanan ay isang saloobin ng sukdulang pagkamapanlaban. Kung hindi ka makikipagbahaginan tungkol sa katotohanan kundi tungkol lang sa ilang gawaing administratibo o pangkalahatang gawain, magbabahagi ng ilang kuwento mula sa pangangaral ng ebanghelyo, o makikipag-usap tungkol sa mga panlabas na usapin, kaya nilang manatili at makipag-usap kasama ng lahat, na mukhang labis na nakakasundo ang iba. Ngunit sa sandaling pagbahaginan ang katotohanan, lalo na kapag binabasa ang mga salita ng Diyos, nalalantad ang kanilang diwa at ang kanilang tunay na mukha. Nababalisa sila, at kung makikinig pa sila nang kaunti, pakiramdam nila ay sasabog na ang kanilang ulo. Habang lalo mong binabasa ang mga salita ng Diyos, lalo nilang nararamdaman na hinahatulan sila, at lalo nilang nararamdaman na kokondenahin at ititiwalag sila, at na nanganganib ang kanilang buhay. Habang lalo mong binabasa ang mga salita ng Diyos, lalo silang nakakaramdam ng pagkasuklam at pagkapoot sa kanilang puso, na para bang nagkaroon sila ng kung anong sakit. Sabihin ninyo sa Akin, hindi ba’t napakalubha ng problemang ito? Maililigtas pa ba ang gayong mga tao? Lalo na pagdating sa pagsasagawa sa katotohanan at pagiging isang matapat na tao, ang mga naghahangad sa katotohanan, dahil gusto nilang maging matapat, ay sinasanay ang kanilang sarili na magsalita nang totoo at maging bukas at ilantad ang kanilang sarili. Kapag naririnig ito ng mga diyablo, nakakaramdam sila ng pagkasuklam sa kanilang puso, hinahamak ka, at kinamumuhian ka. Pakiramdam nila ay mababang-uri ka dahil sa pagsasagawa sa katotohanan, habang sila naman ay marangal—at mas dakila at mas mataas kaysa sa iyo—dahil sa hindi pagsasagawa sa katotohanan. Anong uri ng pananaw ito? Hindi ba’t paggawa ito na maging puti ang itim? Sadyang ganoon ang mga mapanlaban sa katotohanan. Kung magbabahagi ka tungkol sa katotohanan o sa kung anong prinsipyo ng pagsasagawa, hindi ka lang nila hinahamak sa kanilang puso kundi tumututol din sila sa iyo; ni hindi man lang sila titingin sa iyong mga mata. Kung gusto mong talakayin sa kanila ang gawain ng iglesia, palagi silang umiiwas sa iyo; ayaw ka nilang kausapin at pakiramdam nila ay wala kayong anumang pagkakatulad. Maaari kang makipag-usap sa kanila tungkol sa anumang paksa, maliban na lang sa mga may kinalaman sa katotohanan o sa gawain ng Diyos ng pagliligtas sa tao; ayaw nilang talakayin ang mga paksang ito. Halimbawa, kung sasabihin mo sa kanila, “Pagbahaginan natin kung paano gagampanan ang ating tungkulin nang may katapatan, at talakayin natin kung anong mga problema pa ang umiiral sa paggampan ng ating tungkulin sa yugtong ito at kung paano lulutasin ang mga ito,” sa sandaling marinig ito, pakiramdam nila ay sasabog na ang kanilang ulo, nakakaramdam sila ng sukdulang pagkasuklam sa kanilang puso, at maaari pa ngang mag-alab sa apoy ang kanilang mga mata habang nagiging antagonistiko sila sa iyo. Handa silang magtiis ng anumang paghihirap para maging tapat kay Satanas, ngunit partikular silang nasusuklam sa Diyos at sa katotohanan, hindi tinatanggap ang katotohanan kahit kaunti. Sinuman ang makipagbahaginan sa kanila tungkol sa katotohanan, hindi nila ito kayang intindihin. Kung hihilingin mo sa kanila na mag-aral ng kaalaman o ng mga tanyag na akdang pampanitikan, handang-handa silang gawin ito, pakiramdam nila ay napakamarangal nila. Ngunit kapag nakikinig sila sa mga sermon o sa pakikipagbahaginan ng iba tungkol sa katotohanan, para silang inaabuso o nililitis sa korte. Ang pinakatinututulan nila ay ang pagbabasa ng mga salita ng Diyos at ang pakikipagbahaginan tungkol sa katotohanan. Samakatwid, sa kanilang pang-araw-araw na buhay, bagama’t gagawa sila ng ilang pangkalahatang gawain at mga bagay na kapaki-pakinabang sa kanilang katayuan, reputasyon, at pagkakamit ng mga pagpapala sa kinabukasan nila, hindi kailanman nagbabasa ng mga salita ng Diyos o nakikibahagi sa espirituwal na debosyon ang gayong mga tao. Hindi rin sila nakikipagbahaginan tungkol sa katotohanan sa mga pagtitipon at hindi kailanman nagbabahagi ng kanilang personal na kaalamang batay sa karanasan; ang pagdalo nila sa mga pagtitipon ay isang pormalidad lamang. Kung hihilingin mo sa kanila na makipagbahaginan tungkol sa kanilang kaalaman sa mga salita ng Diyos o sa katotohanan, hindi sila makapagbitiw ng kahit isang salita at nakakaramdam sila ng pagkasuklam sa kanilang puso, iniisip na, “Ang pakikipagbahaginan tungkol sa mga salita ng diyos at sa katotohanan ay isang bagay para sa mga maybahay at mga taong mula sa mabababang antas ng lipunan. Paanong ang isang dakilang tao na tulad ko ay gagawa ng gayong mga bagay? Ako ay isang taong gumagawa ng mga dakilang bagay at dakilang gawain, isang taong tatanggap ng malalaking pagpapala. Pagpasok ko sa kaharian, magiging isang haligi at sandigan ako sa kaharian ng diyos. Ako ay isang taong nagpapasan ng malalaking responsabilidad. Sino ba kayo sa tingin ninyo? Nakakababa ng aking antas na dumalo pa sa mga pagtitipon sa iisang iglesia kasama ninyo!” Tingnan ninyo kung gaano sila kahambog! Ang kanilang pagkamapanlaban sa katotohanan ay pagkamapanlaban sa lahat ng tao at bagay na may kaugnayan sa katotohanan, pati na rin sa mga pagsasagawa at kasabihang may kaugnayan sa katotohanan; mapanlaban pa nga sila sa mga positibong bagay. Halimbawa, kung babanggitin mo na ang mga kapatid sa iglesia ay dapat magkaroon ng kagandahang-asal ng isang banal, na ang mga pakikipag-ugnayan sa pagitan ng magkaibang kasarian—sa gawain man o sa pang-araw-araw na buhay—ay dapat isagawa sa loob ng mga partikular na hangganan, na ang lahat ay dapat maging marangal at disente, hindi makibahagi sa walang pakundangang pakikipaglandian, at rumespeto sa mga relasyon sa pagitan ng mga lalaki at mga babae at rumespeto sa kasal, na dapat magsagawa ang isang tao sa bagay na ito ayon sa mga salita ng Diyos, at na hindi itinataguyod ng sambahayan ng Diyos ang seksuwal na pagpapalaya, ano ang iisipin nila sa sandaling marinig ito? “Isa iyang makalumang kasabihan, gasgas na iyan. Nasa anong kapanahunan na ba tayo ngayon, nagsasalita pa rin tungkol sa kagandahang-asal ng isang banal at mga hangganan sa pagitan ng mga lalaki at mga babae! Noong unang panahon, ang mga emperador sa kanilang mga palasyo ay mayroong buong harem para sa kanilang sarili—napakaringal niyon! Kung mayroon akong abilidad at paraan, kahit pa hindi ako magkaroon ng harem, magkakaroon man lang ako ng mga mapagpipiliang taong makakalandian!” Hindi sila kailanman tumatanggap ng anumang positibong bagay, ng anumang tamang kasabihan, lalo na ng mga salita ng katotohanan, at lubha pa nga silang nasusuklam at namumuhi sa mga ito. Samakatwid, sa pundasyon ng kanilang pagkamapanlaban sa katotohanan, palaging inaatake ng mga taong ito ang katotohanan at ang mga positibong bagay. Anumang aspekto ng katotohanan o partikular na hinihingi ng Diyos ang pagbahaginan, palagi silang mayroong isang hanay ng mga maling pananampalataya at maling kaisipan na ginagamit para punahin at husgahan ito. Hindi ba’t isang pag-atake ang pagpuna at paghusga na ito? (Oo.) Gaano man karaming tao ang tumanggap sa katotohanan at sa mga positibong bagay, hindi nila kailanman tatanggapin ang mga ito. Naniniwala sila na ang mga itinataguyod ng sambahayan ng Diyos at ang hinihingi ng katotohanan na isagawa ng mga tao ay pawang mga islogan at pormalidad, at na ang tunay na nakakatugon sa mga pangangailangan ng tao ay ang mga makamundong kalakaran; anuman ang itinataguyod ng mga makamundong kalakaran ngayon, iyon ang pinakamataas na katotohanan. Hindi ba’t pagpipitagan ito sa kasamaan? Kaya, anumang aspekto ng katotohanan ang iyong pagbahaginan, personal silang mapanlaban dito, at higit pa rito, huhusgahan, aatakihin, at lalapastanganin nila ito. Halimbawa, hinihingi ng Diyos sa mga tao na maging matapat. Paano nila binibigyang-kahulugan ang pagiging isang matapat na tao? “Ang pagiging isang matapat na tao ay para sa mga hangal; mga hangal lang ang nagsasagawa ng pagiging matatapat na tao. Mga hangal lang ang nagsasabi sa iba kung ano ang iniisip nila sa kanilang puso, ang kanilang mga pribadong usapin. Mga hangal lang ang nagsasalita nang totoo. Mga hangal lang ang ipinagkakatiwala ang kanilang tadhana sa iba para kontrolin. Hindi ako hangal; ang tadhana ko ay nasa sarili kong mga kamay, at walang karapatan ang iba na makialam! Kung gusto ko mang sabihin o hindi kung ano ang iniisip ko sa aking puso, walang karapatan ang iba na makialam. Kung hindi ito isang bagay na gusto kong sabihin sa mga tao, huwag ka nang mangarap na malaman pa kung ano iyon!” Hindi ba’t pagiging tutol ito sa katotohanan at pagkamuhi sa katotohanan? (Oo.) Ang mga tao na mga diyablo ay hindi tumatanggap sa katotohanan at hindi ito isinasagawa. Bukod sa pagkamapanlaban at pag-atake sa katotohanan, hinihigitan pa nila ito at gumagamit sila ng iba’t ibang satanikong lason at mga pananaw at pagsasagawa mula kay Satanas para palitan ang katotohanan. Halimbawa, gumagamit sila ng mga pakana, kasinungalingan, iba’t ibang paraan, o ng pagkukunwaring nagtitiis ng paghihirap at nagbabayad ng halaga para ilihis ang iba, bilang mga kondisyon para magkamit ng mga pagpapala at makipagtawaran sa Diyos. Iniisip nila na sa pananampalataya sa Diyos, hindi kailangang maging isang matapat na tao, hindi kailangang maging tapat sa tungkulin, at hindi kailangang tanggapin at isagawa ang katotohanan; hangga’t nagtitiis ang isang tao ng mas maraming paghihirap, nagbabayad ng mas malaking halaga, gumagawa ng mas maraming gawain, gumagawa ng mas maraming kabutihan at nag-iipon ng mas maraming merito, gumagawa ng mas maraming bagay na nakakakuha ng pagsang-ayon at mataas na pagtingin ng mga tao, at sa pamamagitan ng mga paraang ito ay nakakamit ang tiwala ng mga kapatid, pati na rin ang kanilang pagtataas at suporta, ay makakamit nila ang layong ipagpalit ang lahat ng ito para sa mga pagpapala ng kaharian ng langit. Hindi ba’t sukdulang katawa-tawa ang pananaw na ito? (Oo.)

Paghahatol man ito at pagkokondena sa katotohanan, pagkamapanlaban at pag-atake sa katotohanan, o palaging pagnanais na gamitin ang mga maling pananampalataya at maling kaisipan ni Satanas para palitan ang katotohanan, lahat ng ito ay mga partikular na pagpapamalas kung paano tinatrato ng mga diyablo ang katotohanan. Anuman ang mga pagpapamalas na ito, pawang ganap na inilalantad ng mga ito ang masamang diwa ng mga diyablo. Ang pagkamapanlaban sa katotohanan, pag-atake sa katotohanan, at pagtatangkang palitan ang katotohanan—ang mga ito ay mga gawang mga diyablo lang ang makakagawa. Mga diyablo lang ang tumatrato sa katotohanan at sa Diyos nang may gayong pagkamapanlaban, paghusga, at pagkondena, at may kakayahang gumamit ng anumang paraan para ilihis, linlangin, at akitin ang mga tao palayo sa katotohanan at palayo sa Diyos. Mga diyablo lang ang mag-iisip ng lahat ng paraan para dayain at makuha ang tiwala, suporta, at papuri ng mga tao, para makamit ang kanilang layon na bilhin ang puso ng mga tao at kontrolin sila, sa pagtatangkang palitan ang lugar ng Diyos sa kanilang puso. Sa madaling salita, ang katunayang nagkakaroon ang mga diyablo ng gayong saloobin sa katotohanan at sa mga naghahangad sa katotohanan ay naglalantad na ang kanilang diwa ay kasamaan. Ang mga positibong bagay at ang katotohanan ang inaasam at minamahal ng lahat ng nilikhang tao, at karapat-dapat din ang mga ito na pahalagahan ng mga tao. Siyempre, ang mga ito rin ang pinakakailangan ng mga nilikhang tao. Ito ay dahil ang katotohanan ay isang mahalagang bagay para makalaya ang sangkatauhan mula sa impluwensiya ni Satanas, makatahak sa tamang landas, at magawang matakot sa Diyos at umiwas sa kasamaan. Para makamit ng mga normal na tao ang kaligtasan, ang paghahangad sa katotohanan, pagtanggap sa katotohanan, at pagsasagawa sa katotohanan ay isang kinakailangang proseso; wala nang ibang paraan. Kahit na mahirap para sa kanila na tanggapin at isagawa ang katotohanan dahil mayroon silang mga tiwaling disposisyon, mula sa perspektiba ng kanilang kaibuturang pagkatao at ng kanilang subhetibong kalooban, hindi sila mapanlaban sa katotohanan; ang kanilang subhetibong saloobin ay hindi isang saloobin na mapanlaban sa katotohanan, ni hindi rin ito isang saloobin ng sadyang pag-atake sa katotohanan o pagsubok sa lahat ng paraan na gumamit ng anumang mga maling pananampalataya at maling kaisipan para palitan ang katotohanan. Si Satanas lang ang makakagawa nito; ang diwa nito ng pagkamapanlaban sa katotohanan ay kapareho ng sa malaking pulang dragon. Anuman ang isang positibong bagay, anuman ang may kinalaman sa katotohanan, itinatatwa, kinokondena, at tinatanggihan ito ni Satanas. Kahit na hindi nagdudulot ng banta kay Satanas ang mga katotohanang ito, mapanlaban at namumuhi pa rin ito sa mga ito; ito ay idinidikta ng kalikasan nito. Dahil may masamang kalikasan ang mga diyablo, ang katotohanan, para sa kanila, ay ang kanilang kaaway. Ano ang ipinahihiwatig ng salitang “kaaway”? Ipinahihiwatig nito na ang magkakaaway ay hindi kailanman maaaring maging magkaayon, hindi kailanman magiging magkaibigan, hindi kailanman magiging mga kasamang may iisang isipan. Ito ay tulad ng malaking pulang dragon. Tinatrato nito ang mga nananampalataya sa Diyos nang may partikular na pagkamuhi at pagkamapanlaban. Hangga’t tumitigil ka sa pananampalataya sa Diyos at iniinsulto mo ang Diyos, maaari kang gumawa ng anumang kasamaan sa lipunan—wala itong pakialam kung magnakaw ka, mang-umit, o makibahagi sa mahahalay na aktibidad; maaari kang makipagsabwatan dito at gumawa ng anumang masamang bagay. Ngunit kung mananampalataya ka sa Diyos at tatahakin mo ang tamang landas, hindi nito iyon papayagan; aarestuhin ka nito, uusigin ka, at papatayin ka pa nga. Sadyang hindi ka nito hahayaang umiral. Hangga’t umiiral ka, isa kang tinik sa tagiliran nito; sa bawat araw na umiiral ka, nakakaramdam ito ng pagkabagabag at hindi mapakali sa loob nito. Kapag nawasak ka na nito, kapag hindi ka na umiiral, saka lang ito nakakaramdam ng tagumpay, kapanatagan, at kapayapaan. Ang saloobin ng mga taong mga diyablo sa katotohanan ay pareho sa kalikasan ng pagkamuhi ng malaking pulang dragon sa katotohanan. Kung hinahangad mo ang katotohanan, isinasagawa ang katotohanan, ginagawa ang lahat ayon sa mga prinsipyo, may paninindigan, at itinataguyod ang mga prinsipyo, kaiinisan at kinamumuhian ka nila. Kung magiging mga lider sila at magkakaroon ng kapangyarihan, iisipin nila ang lahat ng paraan para humanap ng panghahawakan laban sa iyo para pahirapan ka, at ididiin ka pa nga sa kung anong kasalanan para alisin ka. Kapag ang mga naghahangad sa katotohanan ay naibukod na nilang lahat, at ang mga natitira sa iglesia ay pawang mga taong magugulo ang isip at mga hindi nakakaunawa sa katotohanan kahit kaunti, nakakaramdam sila ng kaligtasan, na wala nang banta sa kanila, at na magiging madali na ang kanilang mga araw. Samakatwid, ang mga taong mga diyablo ay hindi lang mapanlaban sa katotohanan kundi mapanlaban din sa mga nagmamahal at naghahangad sa katotohanan. Hindi ba’t ipinapakita nito na mayroon silang masamang kalikasan? (Oo.) Ang ilang tao, pagkatapos makondena, maibukod, at mapahirapan ng mga diyablo, ay nagsasabi, “Hindi ko naman pinasama ang loob nila, pero bakit kinaiinisan nila ako?” Hindi ba’t pagsasalita ito ng magulo ang isip? Hindi ba’t pagkabigo itong makita ang totoong sitwasyon at kawalan ng kakayahang kumilatis ng mga tao? Inaaresto at inuusig ba ng malaking pulang dragon ang mga Kristiyano dahil lumalabag sila sa mga batas at gumagawa ng mga krimen? O dahil nakikilahok ang mga Kristiyano sa mga aktibidad pampulitika para pabagsakin ito at agawin ang kapangyarihang pampulitika nito? (Parehong hindi.) Kung gayon, bakit nila ito ginagawa? Hindi tayo nakikilahok sa pulitika, ni hindi natin ito sinasalungat o inilalantad, lalo nang hindi tayo nakikibahagi sa mga aktibidad pampulitika para agawin ang kapangyarihan nito. Kung gayon, bakit nito sinusupil at inaaresto ang mga nananampalataya sa Diyos sa ganitong paraan? Ito ay dahil lang sa sinusunod mo ang Diyos, tinatanggap ang katotohanan, at dinadakila ang Diyos at sinasamba Siya kaya namumuhi ito sa iyo. Naniniwala ito na ipinagkanulo mo ito; hindi mo ito sinusunod, sinasamba, at hindi ka nagpapasakop dito, kaya kinamumuhian ka nito. Kaya, nais nitong supilin at itiwalag ka, para makamit ang layong maglaho ka. Dahil lang sa ito ay isang masamang diyablo, at mayroon itong kalikasang diwa na mapanlaban sa katotohanan, kung susundin mo ang Diyos, magiging mapanlaban ito sa iyo, kamumuhian ka nito, at susubukan nito ang lahat ng paraan para pahirapan ka, itiwalag ka, at agawin ka mula sa tabi ng Diyos. Ito ang layunin nito. Kung titigil ka sa pagsunod sa Diyos, hindi ito magiging ganoon kamapanlaban sa iyo. Siyempre, susubukan pa rin nitong wasakin, gawing tiwali, paglaruan, at kontrolin ka. Kung magagawa mong sambahin at sundin ito, malulugod ito at hindi ka pahihirapan, ngunit sa huli, maililibing ka lang kasama nito. Walang sinumang sumasamba kay Satanas ang nagkakaroon ng magandang katapusan!

Ang kalikasan ni Satanas ng paglaban sa Diyos ay hindi kailanman magbabago. Bakit ang mga kay Satanas na mga anticristo ay labis na mapanlaban sa katotohanan at sa Diyos? Sabihin ninyo sa Akin, gaano ba kasama ang kanilang kalikasang diwa! Hindi nila tinatanggap ang katotohanan, ang gawain ng Diyos, ang anumang positibong bagay, o mga tamang kasabihan at pagsasagawa, nang walang eksepsiyon. Hindi lang sila nakakaramdam ng pagkasuklam sa kanilang puso at tumatangging tanggapin ang mga ito, kundi aktibo rin silang gumagawa ng masama para labanan ang Diyos, at nagkakalat ng iba’t ibang walang batayang tsismis at mga maling kaisipan para kondenahin ang katotohanan at mga positibong bagay. Nais din ng masasamang taong tulad nito na magkamit ng mga pagpapala sa pamamagitan ng pananampalataya sa Diyos; pumupuslit sila papasok sa sambahayan ng Diyos, ngunit dahil hindi nila tinatanggap ang katotohanan kahit kaunti, sila ay nabubunyag at natitiwalag. Halimbawa, ang pagtanggap sa pagpupungos ay isang positibong bagay. Kapag ang mga normal na tao ay gumagawa ng mali at pinupungusan, pagninilayan nila ang kanilang sarili. Kung ang kanilang maling gawa ay dahil sa maling mga intensyon o sa isang tiwaling disposisyon, hahanapin nila ang katotohanan para lutasin ito. Kung ang kanilang pagkakamali ay nangyari dahil mahina ang kanilang kakayahan at hindi nila nakita nang malinaw ang mga bagay-bagay, aktibo rin silang maghahanap ng landas para lutasin ito, maghahanap ng mga taong may mahusay na kakayahan na nakakaunawa sa katotohanan para tulungan at gabayan sila. Sa madaling salita, sa ilalim ng gabay at regulasyon ng kanilang konsensiya at katwiran, tatratuhin nila nang tama ang pagpupungos. Ngunit paano tinatrato ng mga taong mga diyablo ang pagpupungos? Ang mga diyablo mismo ay mapanlaban sa katotohanan, ngunit dahil sa kanilang masamang kalikasan, hinding-hindi sila titigil sa pagkamapanlaban lamang; kokondenahin, lalabanan, at lalapastanganin din nila ang katotohanan. Kaya kapag sila ay pinupungusan, buong-lakas nilang sinusubukang mangatwiran at ipagtanggol ang kanilang sarili. Hindi lang nila itinatanggi ang katotohanan, kundi inaatake at kinokondena rin nila ang mga pumupungos sa kanila, at nagkakalat pa nga ng gayong mga salita: “Napakahirap manampalataya sa diyos! Ang mga may mahinang kakayahan sa atin na hindi nakakaunawa sa katotohanan ay mapapatalsik lang sa huli. Hindi madaling maging palamunin ng sambahayan ng diyos! Ang mga taong may mahinang kakayahan ay walang daan pasulong; wala tayong magawa kundi ang mapahirapan ng iba. Paano man tayo paglaruan ng iba, kailangan lang nating tiisin ito. Sino ang masisisi natin kundi ang sarili nating mahinang kakayahan? Kung mahina ang kakayahan mo, mas mababa ka sa iba!” Hindi lang nila hindi tinatanggap ang pagpupungos o pinagninilayan at kinikilala ang kanilang sarili, hindi rin sila naghahanap ng mga prinsipyo ng pagsasagawa o ng isang landas ng pagsasagawa para lutasin ang problemang ito. Kung talagang mahina ang kanilang kakayahan, paano nila, sa pundasyon ng kanilang likas na mga kondisyon, maibibigay ang kanilang buong makakaya para magampanan nang maayos ang kanilang tungkulin at maalay ang kanilang katapatan? Mag-iisip ba sila sa ganitong paraan? Sila ay mapanlaban sa katotohanan, kaya hinding-hindi sila mag-iisip sa ganitong paraan. Higit pa rito, lalo pa silang magiging matindi sa mga bagay at makikibahagi sa paghusaga at paninirang-puri, lihim pa ngang isinusumpa sa kanilang puso ang mga pumupungos sa kanila: “Hmp! Ginawa mo akong hindi komportable ngayon. Isang araw, ipapakita ko sa iyo kung sino ako! Sa tingin mo ay mahina ang kakayahan ko? Maraming taon na akong nananampalataya sa diyos, samantalang ikaw ay ilang taon pa lang na nananampalataya! Kinaiinisan mo ako? Isang araw, ipaparanas ko sa iyo ang mga kahihinatnan, idudulot ko na mamatay ka nang kahindik-hindik!” Nakikita mo, kapag sila ay pinupungusan, bagama’t wala silang sinasabi at nakangiti pa nga, ang kanilang puso ay nag-uumapaw sa hinanakit, pagkamuhi, at mga sumpa. Ipinapakita ng ilang tao ang kanilang pag-ayaw na tanggapin ang pagpupungos, paminsan-minsan ay nagbibitaw ng mga salita ng reklamo, pag-atake, o paghusga. Hindi lang sila mapanlaban sa pagpupungos, kundi nagkukusa rin silang atakihin ang mga pumupungos sa kanila, hindi tinatantanan ang sinumang gumagawa nito sa kanila. Ang ilang babae ay maaaring medyo maliit at mukhang napakarupok sa panlabas, ngunit kapag may isang taong tunay na pumupungos sa kanila, sumisiklab sila sa galit: “Labis na akong nagdusa sa pananampalataya sa diyos sa loob ng lahat ng taong ito—naging madali ba ito? Kinaiinisan mo ako—aba, nangangaral na ako ng ebanghelyo noon pa man, bago ka pa man isilang! Sinusubukan mo ba akong apihin dahil lang sa mas matanda ako? Sinasabi ko sa iyo, hinding-hindi iyan mangyayari! Magtanong-tanong ka—kanino na ba ako sumuko sa buong buhay ko?” Matatanggap ba ng mga taong may ganitong uri ng disposisyon ang katotohanan? Tiyak na hindi. Hindi nila hindi tinatanggap ang pagpupungos, kundi isinusumpa pa nila ang mga pumupungos sa kanila. Hindi ba’t labis silang mapaminsala? Ang mga taong mga diyablo at mga Satanas ay mapanlinlang, tuso, taksil, at mapanlamang. Dahil ang kanilang saloobin sa katotohanan ay isang saloobin ng pagkamapanlaban at pag-atake, kapag nalantad ang kanilang masasamang gawa at nahaharap sila sa pagpapaalis o pagpapatalsik nang walang pag-asang magkamit ng mga pagpapala, hinding-hindi sila magiging ganoon kabait o kaamò, kundi gagamit sila ng mga paraan para lumaban. Ang ilan ay gumagawa ng mga kasinungalingan, sinasabing pinahihirapan sila ng mga lider at manggagawa, inuudyukan ang iba na ipagtanggol sila, sadyang ginugulo ang gawain ng iglesia. Ang iba ay nagkukunwaring nagpapasakop, sinasabing, “Paano man ako tratuhin ng sambahayan ng Diyos, kahit na ipadala ako sa isang grupong B o paalisin, gagampanan ko pa rin ang aking tungkulin. Tapat ako sa diyos, at hinding-hindi ko itatatwa ang daang ito o isusuko ang aking tungkulin.” Nagpapanggap sila para linlangin ang mga tao, pinagmumukha nilang nagsisisi sila, na para bang kaya nilang tumanggap at magpasakop paano man sila tratuhin ng sambahayan ng Diyos at hindi nila isusuko ang kanilang tungkulin. Sa katunayan, nililinlang at pinaglalaruan ka nila. Iniisip nila: “Hmp! Gusto mo akong gamitin para magserbisyo? Asa ka pa! Kapag ipinapahayag ko ang aking determinasyon sa iyo at sinasabi kong handa akong gampanan ang aking tungkulin, pormalidad lang iyon, niloloko ko lang kayo!” Sa panlabas, mukha silang partikular na maamo at masunurin, na nagpapaisip sa mga tao na handa silang gumampan ng tungkulin. Ngunit kapag talagang isinaayos mo na gumampan sila ng tungkulin, sila ay pabasta-basta, gumagamit ng panlilinlang at nililinlang ka, at naglalaho pa nga na parang bula. Maaaring mahigit sampung araw na mula nang atasan sila ng isang gawain, at walang magiging anumang pag-usad. Ang ilang tao ay ignorante at walang pagkilatis, at malilito sila rito, iisipin na: “Medyo masigasig sila noong pumayag silang gawin ito, sinasabing handa silang gampanan ang kanilang tungkulin. Hindi naman sila mukhang nagsisinungaling. Paanong hindi na sila mahagilap ngayon?” Hayaan mong sabihin Ko sa iyo ang katotohanan: Sila ay malalaking manloloko lang, sila ay mga diyablo. Ano ang turing ng mga taong mga diyablo sa paggampan ng tungkulin? Itinuturing nila ito bilang paggamit sa kanila ng sambahayan ng Diyos para magserbisyo, bilang paglalaro sa kanila. Ito ang mentalidad ng mga taong mga diyablo sa paggampan ng tungkulin. Ano ba ang mayroon sa iyo na karapat-dapat gamitin? Sa pinakamainam, nakakaunawa ka lang nang kaunti tungkol sa isang partikular na propesyon. Kung may pangangailangan ang sambahayan ng Diyos sa gawain sa larangang ito, sa pinakamabuti ay nangangahulugan itong angkop kang gampanan ang tungkuling ito. Ang paggamit sa usapin ng paggampan ng tungkulin para sukatin ka at humingi sa iyo ay isang pagdakila sa iyo. Kung tatanggi ka at hindi ka tatanggap, nabibigo kang magpahalaga ng kabaitan. Ganito kahindi tinatablan ng katwiran ang mga taong mga diyablo. Humihiling silang gampanan ang isang tungkulin, at kapag nagsasaayos ang iglesia ng gawain para sa kanila, ipinagpapalagay nilang nais silang gamitin ng sambahayan ng Diyos. Kung talagang mayroon kang halaga para magamit sa iglesia, ito ba ay mapalad o sawimpalad para sa iyo? (Mapalad.) Ito ba ay isang kasawian o isang pagpapala para sa iyo? (Isang pagpapala.) Bakit mo nasasabing isa itong pagpapala? (Ang kakayahang magserbisyo para sa Diyos ay pagdakila ng Diyos, kaya isa itong pagpapala.) Dapat mong maunawaan ito: Ang pagseserbisyo sa Diyos ay pagdakila ng Diyos. Ano ang ibig sabihin ng pagdakila? Nangangahulugan ito na mayroon kang kaunting kalakasan sa propesyon na maaaring magamit sa gawain ng sambahayan ng Diyos, na isang pagkakataong ibinibigay sa iyo ng Diyos, na binigyan ka ng Diyos ng pagkakataong magserbisyo para sa Kanya, isang pagkakataong makamit ang kaligtasan, at na ito ay isang pangunahing kondisyon para pagpalain ka. Kapag taglay mo na ang pangunahing kondisyong ito ay saka ka lang maaaring magkaroon ng pagkakataong tanggapin ang katotohanan at isagawa ang katotohanan nang hakbang-hakbang, at makamit ang kaligtasan. Kung wala kang anumang kapuri-puring katangian, kung gayon, sa sambahayan ng Diyos ay wala kang silbi. Magtutustos pa rin ba ang sambahayan ng Diyos para sa iyo nang libre? Kung wala kang magagawang tungkulin sa sambahayan ng Diyos, kung gayon ay wala kang wasto at makatwirang daluyan at pangunahing kondisyon para mapanatili ang isang normal na relasyon sa Diyos. Kung hindi ka magagamit sa anumang partikular na gawain sa sambahayan ng Diyos, nangangahulugan itong hindi ka nakapagtatag ng anumang relasyon sa Diyos, at sa gayon ay wala kang pagkakataong humarap sa Diyos, walang pagkakataong tanggapin ang anumang hakbang o anumang yugto ng gawaing ginagawa ng Diyos para iligtas ang sangkatauhan. Kung gayon, mayroon ka pa bang pagkakataon at mga kondisyon para makamit ang kaligtasan? Samakatwid, kung sinasabing mayroon kang halaga para magamit, maaaring hindi ito magandang pakinggan sa mundong walang pananampalataya, at marahil ang “paggamit” ay isang negatibong termino roon—ngunit sa sambahayan ng Diyos, kailangan mong tingnan kung sino ang gumagamit sa iyo. Paano dapat bigyang-kahulugan ang “paggamit” na ito? Kung ginagamit ka ng Diyos, pinatutunayan nitong mayroon ka pang halaga at maaari ka pang magserbisyo para sa Diyos. Kapag nagseserbisyo ka sa Diyos, hindi ba’t pagdakila ito ng Diyos sa iyo? (Oo.) Ito ay pagbibigay sa iyo ng Diyos ng isang pagkakataon, pagdadakila sa iyo ng Diyos. Ito ay isang mabuting bagay; pinatutunayan nitong may pagpapahalaga sa iyo ang Diyos at handa pa rin Siyang bigyan ka ng pagkakataon. Kaya, kahiya-hiya ba ang magamit ng Diyos? Ito ba ay isang kawalan? Nawawalan ka ba sa pagpapagamit? Nagiging dahilan ba ito para mawala ang iyong integridad o dignidad? Hindi, higit pa ang nakakamit mo. Binibigyan ka nito ng pagkakataong humarap sa Diyos para tanggapin ang katotohanan at ang pagliligtas ng Diyos. Hindi ka nawawalan kahit kaunti; nakakakuha ka ng malaking kalamangan. Ngunit hindi ito nakikita sa ganitong paraan ng mga nagreengkarnasyon mula sa mga diyablo. Mayroon silang masamang kalikasan. Paano man sila gamitin at gawing tiwali ni Satanas, wala silang pagtutol; lubos silang nasisiyahan dito. Kung gagamitin sila ng mga opisyal ng gobyerno, itinuturing nila itong mapalad, isang tanda ng kasaganaan. Hindi sila kumikilatis, sumasalungat, lumalaban, o tumatanggi rito. Ngunit sa iglesia, kung iaangat sila para gampanan ang isang tungkulin, pakiramdam nila ay nagseserbisyo sila, na sinasamantala sila, at na ginagamit sila ng iglesia. Halimbawa, may isang babae na nakakaunawa nang kaunti tungkol sa isang partikular na kasanayang propesyonal, kaya isinaayos ng ng iglesia na gumawa siya ng gawain sa larangang ito. Hindi lang niya ito hindi kayang tanggapin mula sa Diyos, kundi nakakaramdam din siya ng partikular na pagkasuklam sa kanyang puso: “Sinusubuka mo bang gamitin ako? Sige, subukan mo! Hindi ako ganoon kahangal! Nabuhay ako nang ganito katagal at hindi pa kailanman nagamit ng sinuman. Hindi pa naipapanganak ang taong makakagamit sa akin!” Hindi mo kailangang mainis nang husto. Kung handa kang gampanan ang iyong tungkulin, tanggapin mo ito mula sa Diyos at gampanan mo nang maayos ang iyong tungkulin. Kung hindi ka handang gampanan ang iyong tungkulin, lisanin mo ang sambahayan ng Diyos. Bukas ang tarangkahan ng sambahayan ng Diyos; maaari kang umalis anumang oras at pumunta saan mo man gusto. Ipinagkakaloob ng Diyos ang katotohanan sa mga tao nang libre. Ang pagkakaloob ng Diyos ng katotohanan at ang Kanyang pagtutustos ng buhay sa mga tao ay pawang walang bayad. Humingi ba Siya sa iyo ng kahit isang kusing? (Hindi.) Gumagawa ka ng kaunting tungkulin ngunit itinuturing mo itong paggamit sa iyo ng Diyos. Hindi ba’t kawalan ito ng konsensiya, pagkabigong magpahalaga ng kabaitan? Ano naman kung gamitin ka ng Diyos? Mali ba iyon? Ang mismong buhay mo ay ibinigay ng Diyos. Hindi ba karapat-dapat ang Diyos na gamitin ka? Hindi ba Siya kalipikado? Maaari ka bang umaktong mataas at makapangyarihan dahil lang sa nakakaunawa ka nang kaunti tungkol sa isang propesyon? Kailangan bang maging labis na mapagpakumbaba ang Diyos, magalang na nagmamakaawa sa iyo, nangangako sa iyo ng mga bagay, dinadakila ka at inilalagay ka sa isang trono—magpapasaya ba iyon sa iyo? Hindi kayang maunawaan nang tama ng mga taong walang normal na pagkatao ang usapin ng paggampan ng tungkulin. Palagi nilang sinasabi, “Ginagamit ako ng sambahayan ng diyos. Hindi ako ganoon kahangal; mga hangal lang ang handang magpagamit sa diyos!” Nakikita mo, ang kaisipang ito ay kapwa lihis at masama, at lubos na hindi makatwiran! Paano dapat tratuhin ang gayong mga tao? Madali lang: Paalisin man sila o italaga sa isang grupong B, dapat lang silang alisin. Kung takot na takot kang magamit, bakit kumakapit ka pa rin sa sambahayan ng Diyos at sinasabing gusto mong gampanan ang isang tungkulin? Hindi ba’t pagiging mapagpaimbabaw ito at panlilinlang sa mga tao? Kung takot kang magamit, hindi ka kailanman gagamitin ng sambahayan ng Diyos para gampanan ang isang tungkulin; hindi namimilit ng mga tao ang sambahayan ng Diyos. Ngayon na ang panahon kung kailan ang bawat isa ay ibinubukod ayon sa kanilang uri. Sinumang handang gampanan ang kanilang tungkulin ay mananatili; sinumang hindi handang gampanan ang kanilang tungkulin ay dapat na mabilis na lisanin ang iglesia at hindi na kailanman bumalik. Hindi pinipilit ng sambahayan ng Diyos ang sinuman. Tanging ang mga kusang-loob na gumagampan ng kanilang tungkulin ang hinirang na mga tao ng Diyos. Ang mga hindi handang gampanan ang kanilang tungkulin ay pawang mga alipin ni Satanas, narito para guluhin ang gawain ng iglesia. Nais ng ilang tao na magkamit ng mga pagpapala sa pamamagitan ng paggampan ng kanilang tungkulin, ngunit kasabay nito, takot silang magamit. Sila ba ay mga taong may konsensiya at katwiran? (Hindi.) Palagi silang takot na magdusa ng mga kawalan, palagi nilang nadarama na sinasamantala sila ng sambahayan ng Diyos, na sila ay nagdurusa ng labis na kawalan. Hindi ba’t pagkabigo ito na malaman kung ano ang nakakabuti para sa kanila? Anong kawalan ang dinanas mo? Kung susubukan mong ipagpalit ang iyong mga teknikal na kasanayan para sa katotohanan at para sa kaligtasan, sinasabi Kong hindi mo magagawa ang pagpapalit na iyon; hindi ka karapat-dapat, hindi ka kalipikado. Ang mga salita ng Diyos ay buhay; ang mga ito ang pinakamakapangyarihang sandata para maiwaksi ng sangkatauhan ang mga tiwaling disposisyon at makalaya mula sa impluwensiya ni Satanas. Tanging ang mga salita ng Diyos, tanging ang katotohanan, ang makakalipol sa dating sangkatauhan na nagtataglay ng kalikasang diwa ni Satanas. Tanging ang buhay ng Diyos, tanging ang katotohanan, ang makapagpapahintulot sa sangkatauhang ito na patuloy na mabuhay at wakasan ang tadhana ni Satanas. Ang buhay ng Diyos at ang katotohanan ay mga kayamanang walang katumbas; walang materyal na bagay sa mundo at walang anumang itinuturing na mahalaga ng mga tao ang maipagpapalit para sa mga ito. Kahit na ialay ng mga tao ang kanilang buhay, ang mga ito ay hindi maipagpapalit para sa mga ito, lalo pa ang kanilang kakarampot na teknikal na kasanayan. Ang katotohanan ay hindi ipinagbibili; hindi ipinagbibili ng sambahayan ng Diyos ang katotohanan, hindi ipinagbibili ang buhay. Kaya ano nga ba ang magagawa ng mga tao para magkamit ng buhay? Tanging sa pamamagitan ng pagtanggap sa katotohanan, pagpapasakop sa katotohanan, pag-aalay ng kanilang katapatan at sinseridad sa Diyos, at pagtupad sa tungkulin ng isang nilikha, sila makapagkakamit ng buhay.

Ang mga taong may masamang diwa ni Satanas ay nagtataglay ng mga disposisyong partikular na mapaminsala. Hindi lang sila nagpapakita ng pagkamapanlaban sa katotohanan at umaatake sa katotohanan, kundi gusto rin nilang gamitin ang sarili nilang mga maling pananampalataya at maling kaisipan para ipalit sa katotohanan. Ang pangunahin nilang pagpapamalas ay na kinamumuhian at inaatake nila ang sinumang pumupungos o naglalantad sa kanila, at pinahihirapan nila ang mga ito. Napakasama ng disposisyong diwang ito, mas malupit pa kaysa sa disposisyon ng anumang mabangis na hayop. Bagama’t may mababangis na disposisyon ang mga tigre at leon, kapag hindi sila gutom o kapag hindi ka banta sa kanila, binabalewala ka nila at ayaw ka nilang saktan. Pero iba ang mga diyablo. Kahit na balewalain mo sila, basta’t banta ka sa katayuan nila, hindi ka nila palalampasin; sila ang unang aatake sa iyo—lalo na kung ilalantad at pupungusan mo sila. Hindi lang nila hindi kailanman tinatanggap ang mapungusan, kundi tumatanggi rin silang makinig sa anumang mga tamang kasabihan o mungkahi. Sa halip, nag-iisip sila ng iba’t ibang paraan para gantihan ang kabilang panig upang gawing tagumpay ang pagkatalo, nagkakamit ng kalamangan sa bawat pakikibaka at paligsahan, ginagawang inisyatiba ang pagiging pasibo. Ipagpalagay mong may makita kang isang tao sa iglesia na hindi sumusunod sa mga panuntunan, hindi napipigilan ng anumang mga limitasyon, hindi matanggap na mapuna o masalungat ng sinuman, hindi tumatanggap kapag may nakikipagbahaginan tungkol sa katotohanan, lumalaban at nakikipagtalo kapag pinupungusan, at kinamumuhian at inaatake ang sinumang naglalantad sa kanya—isa itong diyablo. May ilang taong nagkakamali nang kaunti sa gawain nila, at bago pa man sila punahin o ilantad ng iba para sa anuman, inuunahan na nila ang pag-atake, iniisip ang lahat ng paraan para makahanap ng mga dahilan upang bigyang-katwiran at ipagtanggol ang sarili nila, sinasabing may mga dahilan at paliwanag sa mahina nilang paggawa at may isang taong nanabotahe rito, sinusubukan ang lahat ng paraan para ipasa ang responsabilidad sa iba at linisin ang sarili nilang pangalan. Talagang sensitibo sila sa tuwing may sinumang nakikipagbahaginan at humihimay sa sarili nilang tiwaling disposisyon, naniniwalang tungkol talaga ito sa kanila, at sinusubukan nila ang lahat ng paraan para protektahan ang kanilang ego at pagtakpan ang mga pagkakamali nila, hinuhusgahan at kinokondena pa nga ang mga nakikipagbahaginan tungkol sa katotohanan. Hinding-hindi kailanman aaminin ng gayong mga tao ang mga pagkakamali nila o magninilay sa sarili, lalo namang hindi sila magsisisi. Sa halip, nag-iisip sila ng lahat ng paraan para magbalatkayo, para maging mga perpektong tao at mga indibidwal na walang kapintasan sa paningin ng iba, mga taong sa tingin ng iba ay hindi kailanman nagkakamali. Mali man ang masabi nilang isang parirala, mali man ang magamit nilang isang termino, o magkaroon man ng ilang paglihis o kapintasan sa gawain nila, o maglantad man ng ilang tiwaling disposisyon at intensyon na natuklasan ng iba, pakiramdam nila ay isa itong masamang pahiwatig, na para bang may isang teribleng bagay na malapit nang mangyari, na nakataya ang buhay nila, o na magugunaw na ang mundo. Pagkatapos ay nag-iisip sila ng iba’t ibang paraan para bigyang-katwiran at ipagtanggol ang sarili nila; ito ang likas nilang reaksiyon. Gumagawa pa nga sila ng ilang pagkukunwari, nagsasabi ng mga bagay na umaayon sa mga kuru-kuro at imahinasyon ng mga tao, mga salitang nakakakuha sa loob ng mga tao, para linlangin ang mga nasa paligid nila. Talagang takot silang malaman ng mga tao ang tunay nilang kulay, ang mga depekto at kapintasan nila, at talagang takot silang malantad ang tunay nilang sitwasyon. Hindi nila kailanman inaamin na mahina ang kakayahan nila o na may mga problema sila sa kanilang pagkatao, at siyempre, lalong hindi nila inaamin ang mga pagkakamaling nagawa nila o ang mga tiwaling disposisyong ibinunyag nila. Mahigpit nilang ibinabalot ang kanilang sarili, tinitiyak na walang anumang makakalusot. Ang layon nila ay protektahan ang kanilang katayuan at reputasyon, na panatilihin magpakailanman ang isang maluwalhati at walang kapintasang imahe sa puso ng mga tao, ipinaiisip sa mga tao na wala silang mga depekto sa kanilang pagkatao, na minamahal at hinahangad nila ang katotohanan, na kaya nilang isagawa ang katotohanan, na kaya nilang magtiis ng paghihirap at magbayad ng halaga, at na wala silang anumang mga tiwaling disposisyon. Ang gayong mga tao ay mga diyablo, hindi mga tao. Sadyang hindi tinatanggap ng mga diyablo ang katotohanan, at nag-iisip pa nga sila ng lahat ng paraan para magbalatkayo bilang ang mismong pagsasakatawan ng katotohanan, ang pinakalarawan ng isang perpektong imahe. Ito ay kapwa lihis at masama, hindi ba? Gaano man karaming taon na silang nananampalataya sa Diyos, palagi nilang ipiniprisinta ang sarili nila bilang mga perpektong tao, walang mga depekto. Kahit na mayroon silang pagkanegatibo, kahinaan, o mga kuru-kuro, hindi sila kailanman naglalakas-loob na ilantad ang mga ito, ibinabalot lang nila ang mga ito. Sa sandaling may isang taong maglantad sa kanila, kinamumuhian nila ang taong iyon at nag-iisip sila ng iba’t ibang paraan para pahirapan ito, habang kasabay nito ay gumagamit ng iba’t ibang metodo at paraan para ibalik ang kanilang imahe. Halimbawa, palaging ipinagtatanggol ng ilang tao ang sarili nila, nagsasalita ng ilang mapanlihis na maladiyablong salita, at sadyang ginagawang puti ang itim at nililito ang tama sa mali, para ilihis ang ilang taong walang pagkilatis, sa gayon ay binabago ang pananaw ng mga tao sa kanila at ipinasusuring-muli sa mga tao ang paglalarawan sa kanila. Ang gayong mga tao ay mga tunay na diyablo, na walang katiting na pagkatao. Gaano man kahusay umarte ang mga diyablo, anuman ang mga pananaw nila sa iba’t ibang usapin, sa madaling salita, dahil mayroon silang masamang kalikasan, magiging mapanlaban sila sa katotohanan. Ibig sabihin, mula sa kaibuturan ng kanilang puso, hindi nila kailanman tinatanggap ang katotohanan o mga positibong bagay. Hindi sila nakikinig sa mga salita ng Diyos o tumatanggap sa mga salita ng Diyos; ang kalikasang diwa nila ay ang kamuhian ang Diyos. Anuman ang sabihin ng Diyos, nakakaramdam sila ng pagkasuklam. Marahil ay hindi mo matutuklasan ang pagkasuklam nila; sa panlabas, dumadalo rin sila sa mga pagtitipon at nagbabasa ng mga salita ng Diyos, at hindi sila nagpapakita ng saloobin ng pagkamapanlaban sa bawat katotohanan. Ngunit kapag may nangyayaring hindi umaayon sa kanilang mga kuru-kuro o may kinalaman sa kanilang mga interes, hinuhusgahan nila ang Diyos, ang sambahayan ng Diyos, at ang katotohanan, hinuhusgahan at inaatake nila ang mga naghahangad sa katotohanan, at hinuhusgahan nila ang anumang positibong bagay—ilalantad nila ang kanilang masamang kalikasan. Sa panahong ito, matutuklasan mo na ang pahayag nilang handa silang tanggapin ang katotohanan ay pawang pagkukunwari; sa kaibuturan ng kanilang puso, nasusuklam sila at kinasusuklaman nila ang katotohanan, at hindi nila ito tinatanggap kahit kaunti. Ngunit dahil magaling silang magbalatkayo, nililinlang nila ang ilang tao, tulad lang ng mga Pariseo.

Ang mga nagreengkarnasyon mula sa mga diyablo ay walang ibang taglay kundi pagkamapanlaban, paghusga, at pag-atake sa katotohanan; dahil sa gayong pag-iisip, imposible para sa kanila na tanggapin ang katotohanan. Pagdating sa mga pagsasaayos ng gawain ng sambahayan ng Diyos, basta lang nila itong binabasa nang malakas para marinig ng iba at pagkatapos ay itinuturing na tapos na. Kapag oras na para gawin ang aktuwal na gawain, kahit kaunti ay hindi sila nagsasagawa ayon sa mga prinsipyong hinihingi sa mga pagsasaayos ng gawain, bagkus ay kumikilos sila ayon sa sarili nilang kalooban, sa kanilang mga kuru-kuro at imahinasyon. Tanging ang mga pagsasaayos ng gawaing iyon na kapaki-pakinabang sa kanilang katayuan at reputasyon ang ipatutupad nila; kung hindi kapaki-pakinabang sa kanilang kasikatan, pakinabang, at katayuan ang mga pagsasaayos ng gawain, hindi nila ipatutupad ang mga ito, kahit pa may kakayahan silang gawin ito. Bakit ganito? Dahil sa sandaling maipatupad ang mga pagsasaayos ng gawain, malalaman ng mga tao na ang sambahayan ng Diyos ang gumawa nito at magpapasalamat lang sila sa Diyos, hindi sa kanila; mararamdaman ng mga tao na mahal ng Diyos ang tao at hindi nila mararamdaman na mayroon silang anumang merito, na nangangahulugang hindi sila magkakamit ng reputasyon, katayuan, o anumang mga pakinabang. Isa itong dahilan. Ang isa pang dahilan ay dahil may kalikasan ang mga diyablo na mapanlaban sa katotohanan, hindi sila gagawa ng anuman ayon sa mga katotohanang prinsipyo, bagkus ay kikilos sila ayon sa sarili nilang mga ambisyon, pagnanais, at instinto. Ano ba ang mga instinto ni Satanas? Ang gumawa ng kasamaan at labanan ang Diyos, ang gambalain ang gawain ng Diyos, at ang ilayo ang mga tao sa Diyos, ipagkanulo ang Diyos, at sa halip ay sambahin ito. Ang layunin ni Satanas sa pagpunta sa iglesia ay ang guluhin at wasakin ang gawain ng iglesia. Gagawin nito ang anumang makapagdudulot ng kaguluhan at panggugulo sa gawain ng iglesia. Kahit na hindi ito magdulot ng pakinabang sa katayuan o reputasyon nito, hangga’t makapagdudulot ito ng paggambala, panggugulo, at pinsala sa gawain ng iglesia, nakamit na nito ang layon nito. Halimbawa, hinihingi ng sambahayan ng Diyos sa mga iglesia sa lahat ng lokalidad na tumpak at makatotohanang iulat ang bilang ng mga taong nakamit sa pamamagitan ng pangangaral ng ebanghelyo bawat buwan. Magagawa ba nila ito sa paraang walang panlilinlang? Hindi, mag-iisip sila ng lahat ng paraan para manlinlang at mag-ulat ng mga huwad na bilang, mag-uulat ng dagdag na isandaang tao sa buwang ito, dagdag na dalawandaan sa susunod na buwan, at kung walang sinumang makakatuklas nito, mag-uulat sila ng dagdag na ilang daan pa. Hindi sila kailanman nagsasagawa ayon sa mga pagsasaayos ng gawain, at anuman ang mga problemang makaharap nila ay hindi nila hinahanap ang mga katotohanang prinsipyo; wala silang mga moral na hangganan sa kung paano sila umasal o kumilos. Sila ay mga diyablo. Paano man pagbahaginan ang katotohanan, hindi nila ito tatanggapin. Ang kanilang konsensiya ay walang damdamin; sila ay mga walang-konsensiyang nilalang. Itinatakda ng mga pagsasaayos ng gawain ng sambahayan ng Diyos ang mga prinsipyo para sa pamamahagi ng mga aklat ng mga salita ng Diyos—kung sino ang dapat tumanggap ng mga ito at kung sino ang hindi. Kaya ba nilang kumilos ayon sa mga prinsipyong ito? (Hindi.) Itinatakda ng mga pagsasaayos ng gawain kung gaano karaming tao ang kailangan para magtatag ng isang iglesia, kung gaano karaming iglesia ang bumubuo ng isang distrito, kung gaano karaming distrito ang maaaring bumuo ng isang rehiyon, at kung ano ang mga kondisyon at prinsipyo para sa pagtatatag ng mga lider sa lahat ng antas. Kaya ba nilang magsagawa ayon sa mga prinsipyong ito? (Hindi.) Hindi sila gagawa ng anumang gawaing kapaki-pakinabang sa gawain ng sambahayan ng Diyos o sa buhay pagpasok ng mga kapatid. Iniisip nila, “Kung gagawin ko nang maayos ang gawain para sa iyo, at lalago sa buhay ang mga kapatid at magkakaroon ng pagkilatis sa akin, makakapanatili pa ba ako sa aking posisyon at mapapanatili ko pa ba ang katayuan ko? Tiyak na hindi ko papagurin ang sarili ko para sa iyo! Basta-basta ko na lang gagawin ang mga bagay-bagay. Hinihingi ng sambahayan ng Diyos na limampung tao ang bumuo ng isang iglesia, pero igigiit ko ang walumpu o siyamnapu. Para naman sa kung paano inihahalal ang mga lider ng iglesia, nakadepende iyan sa kung anong pagsasagawa ang kapaki-pakinabang sa akin. Kung hindi ko gusto ang nahalal na lider ng iglesia, magtatalaga ako ng isang taong nakikinig sa akin at sumusunod sa akin.” Sa ganitong paraan ng paggawa nila, posible bang lumitaw ang normal na buhay iglesia? Aabutin ito nang napakatagal. Kung walang normal na buhay iglesia, mabilis bang lalago sa buhay pagpasok ang mga kapatid? Mabilis bang makakapagpatatag ng pundasyon ang mga bagong mananampalataya? (Hindi.) Ibig sabihin, ang mga huwad na lider at anticristong ito na mga diyablo ay hindi gagawa ng anumang gawaing kapaki-pakinabang sa buhay pagpasok ng mga kapatid. Nakikita mo silang abalang-abala at napakasigla, pero ano ba ang ginagawa nila? Gumagawa lang sila ng mga bagay para sa sarili nilang kasikatan, pakinabang, at katayuan. Ginagawa nila ang anumang gusto nila basta’t ito ay kapaki-pakinabang sa kanila, binibigyan ang sarili nila ng ganap na kalayaang gawin ang anumang gusto nila. Anumang mga ambisyon at pagnanais ang mayroon sila, isasakatuparan nila ang mga ito nang lubos kapag nakakuha na sila ng kapangyarihan; hinding-hindi nila palalampasin ang pagkakataong ito. Para naman sa buhay iglesia, sa buhay pagpasok ng mga kapatid, sa kaayusan ng iglesia, at kung umuusad ba o maayos na umuusad ang gawain ng ebanghelyo ng sambahayan ng Diyos at ang gawain sa ibang mga larangan—wala sa mga ito ang kanilang inaalala. Halimbawa, kung sasabihan sila kung paano dapat mamahagi ng mga aklat ang isang iglesia at kung kanino, pag-iisipan nila, “Hindi kailangang maging napakahigpit. Basta ko na lang ipapamahagi ang mga ito kahit paano at iyon na iyon.” Kapag tinanong kung ligtas ba ang lugar kung saan nag-iimbak ng mga aklat ang iglesia, sasabihin nila, “Wala akong pakialam kung ligtas ito o hindi. Ano’t anuman, mayroon tayong lugar para pag-imbakan ng mga aklat, kaya ayos na.” Nakikita mo, mayroon silang mga kontra-hakbang sa mga polisiya ng nakatataas. Hindi nila ipinatutupad ang anuman sa mga pagsasaayos ng gawain o mga partikular na prinsipyo ng pagsasagawa mula sa sambahayan ng Diyos; sa halip, kumikilos sila ayon sa sarili nilang mga ideya at pamamaraan. Hindi ba’t pagtatangka itong palitan ang katotohanan ng sarili nilang mga pagsasagawa? Kung mapapasakamay ng gayong mga diyablo ang hinirang na mga tao ng Diyos, magdurusa sila—gagawin ng mga diyablo ang anumang gusto nila, at kailangang makinig sa kanila ang lahat, na para bang sila ay mga pinunong bandido, mga hari-harian sa kanilang lugar, mga amo, o mga emperador. Magiging imposible para sa hinirang na mga tao ng Diyos na magkaroon ng normal na buhay iglesia, magiging imposible para sa kanila na mabilis na makapagtatag ng pundasyon sa tunay na daan, at magiging imposible para sa kanila na mabilis na umusad sa iba’t ibang katotohanan. Hindi gagawa ng kahit isang mabuting bagay ang mga diyablo. Saanman makaranas ang isang iglesia ng mga panggugulo mula sa masasamang tao at mga anticristo, at lumitaw ang isang kalagayan ng kaguluhan, pinatutunayan nito na walang kakayahan ang mga lider ng iglesiang iyon na gumawa ng aktuwal na gawain at sila ay mga tau-tauhan lang. Ang mga kapatid na bago sa pananampalataya ay inililihis ng mga anticristo bago pa man sila makapagtatag ng pundasyon, at ang buhay iglesia ay nasasadlak din sa kaguluhan. Ang lahat ng ito ay idinulot ng mga huwad na lider na hindi gumagawa ng aktuwal na gawain. Maaari kayang walang panahon ang mga huwad na lider para gumawa ng aktuwal na gawain? (Hindi.) Kung gugustuhin nilang gawin ang mahalagang gawaing ito, magkakaroon sila ng higit pa sa sapat na panahon, pero sadyang hindi nila ito ginagawa. Inilalantad nito ang masamang kalikasan ng mga diyablo. Wala silang ibang higit na kinatatakutan kundi ang hindi maging magulo ang iglesia, ninanais na maging ganap itong magulo, hinahangad na ang gawain ng iglesia ay mapunta sa isang kalagayan ng kaguluhan at pagtigil, umaasang susunod ang lahat ng miyembro ng iglesia sa masasamang tao at mga anticristo, at malilihis ng mga anticristo, masasamang tao, at mga diyablo, at hindi susunod sa Diyos. Ito mismo ang gusto nila, at magiging masaya at kontento sila. Kapag ang mga kapatid ay may normal na buhay iglesia, normal na nakakakain at nakakainom ng mga salita ng Diyos at nakakapagbahaginan tungkol sa katotohanan, at may natatamo sila sa tuwing nakikilahok sila sa buhay iglesia, hindi sila komportable. Dahil kung palaging may natatamo ang mga tao at unti-unting lumalago ang mga ito sa buhay, magkakaroon ang mga ito ng pagkilatis sa kanila at itatakwil sila, at mawawala ang kanilang katayuan, na isang kalalabasang ayaw nilang makita. Pakiramdam nila, habang mas nagiging magulo ang iglesia, mas marami silang pagkakataon na ipakita ang kanilang mga talento, mas marami silang puwang para gamitin ang kanilang mga talento, at mas nasa kanilang elemento sila at naghahanap ng tagumpay sa gitna ng kaguluhan. Tunay na ito ang pakana ng mga diyablo! Walang katotohanang prinsipyo at walang partikular na pagsasaayos ng gawain ang maipapatupad kung saan naroroon ang mga diyablo. Hindi nababasa ng mga kapatid ang mga pagsasaayos ng gawain at wala silang landas sa paggampan ng kanilang tungkulin. Kapag lumilitaw ang kaguluhan sa iglesia, sadyang hindi ito nilulutas ng mga huwad na lider at anticristong ito na mga diyablo, at lihim pa nga silang nagagalak. Nag-iisip pa nga sila ng lahat ng paraan para lumikha ng gulo, nagtatalaga ng isa pang diyablo o anticristo bilang isang lider, na nagiging sanhi para lalo pang maging magulo ang iglesia; lalo pa nilang ikinasisiya nito. Hindi ba’t pareho ito sa kung paano gumagawa ng mga bagay ang malaking pulang dragon? Hindi pinapayagan ng malaking pulang dragon ang mga tao na manampalataya sa Diyos, sumunod sa Diyos, o gampanan ang kanilang tungkulin; pinapayagan lang nito ang mga tao na makinig sa Partido at sumunod sa Partido. Puwede silang kumain, uminom, magsaya, at gumawa ng anumang krimen; anuman ang krimeng gawin nila, hindi sila nililimitahan nito. Maraming lokal na siga, basagulero, at mga kalapating mababa ang lipad sa lipunan; namumuhay ang mga tao sa kasalanan at nagpapasasa sa mga kaluguran ng kasalanan, at sa gayon ay walang sinumang nagmamalasakit sa mga pambansang usapin, at walang sinumang nagsisiyasat kung gaano karaming kasamaan ang nagawa ng CCP kapag walang nakatingin. Ito ay tinatawag na paglilihis ng atensiyon. Sa maraming taon ng pamumuno nito sa Tsina, ang pinakamabisang taktika para sa malaking pulang dragon ay ang ipakilala sa Tsina ang iba’t ibang masasamang kalakaran at masasamang kaisipan at pananaw mula sa iba’t ibang bansa. Pagkatapos nito, ang mga Tsino ay ganap na naging liberal pagdating sa pakikipagtalik, bukas ang kanilang isipan, at bukas din ang paraan ng pagsasalita nila tungkol sa pakikipagtalik. Iniisip nila ang mga bagay na ito buong araw. Ano na ang nangyari sa buhay ng mga karaniwang tao? Umiikot ito sa pagkain at pakikipagtalik, sa kanilang mga likas na pagnanasa. Lahat ng karaniwang tao ay nabibitag sa gayong malupit na siklo, kaya nagiging maluwag sila sa kanilang pagbabantay sa politika at mga pinuno, wala silang pagkasensitibo tungkol sa politika at mga pinuno, at hindi na sila nagmamalasakit sa mga ito. Tulad ng mga lulong sa opyo, humihina ang lakas ng kanilang kalooban. Wala nang ambisyon ang mga lalaki na maghangad ng mga propesyon, at hindi na ninanais ng mga babae na maging mabubuting asawa at mga mapagmahal na ina. Hindi tinatahak ng mga tao ang tamang landas o ginagawa ang mga nararapat na gawain. Walang sinumang nakikilahok sa politika, at lahat ay ganap na sunud-sunuran sa malaking pulang dragon. Sa ganitong paraan, napatitibay ang rehimen ng malaking pulang dragon, dahil madaling pamunuan ang gayong mga tao. Ano ang ibig sabihin ng “madaling pamunuan”? Ang ibig sabihin nito ay gaano man apihin ng malaking pulang dragon ang mga karaniwang tao, wala silang mga pagtutol at kailangan nilang tiisin ito. Hindi ba’t ito mismo ang epektong nakamit ngayon? (Oo.) Tingnan ninyo ang mga pelikulang Tsino o mga online video; walumpu hanggang siyamnapung porsiyento ng mga ito ay tungkol sa seksuwal na pagnanasa o mga relasyon sa pagitan ng mga lalaki at babae. Mayroon itong teribleng epekto sa mga tao; hindi nito pinoprotektahan ang mga bata at menor de edad. Mayroong mahihigpit na regulasyon ang mga taga-Kanluran sa bagay na ito; pinoprotektahan nila ang mga bata at menor de edad at mayroon silang mga hakbang sa pag-iwas para sa mga ito. Ang mga kabataang Tsino ngayon ay lumalaki sa gayong kapaligirang panlipunan. Sa napakabatang edad, ang kanilang isipan ay punong-puno ng mga bagay tulad ng romansa, pag-ibig, pakikipagtalik, at pag-aasawa. Kakila-kilabot! Kung mamumuhay ang sangkatauhan sa gayong konteksto ng lipunan, at sa pamamagitan ng pagkokondisyon at edukasyon ng kapaligirang panlipunan, ang mga normal na pangangailangang pisyolohikal ng sangkatauhan ay ginawang tiwali ni Satanas sa antas ng pagkabulok, kung gayon ang mga puso ng mga tao ay magiging buktot at bulok. Isang pagpapamalas ng kabuktutan at pagkabulok ay na walang kahihiyan ang mga tao sa bagay na ito, o bumababa ang kanilang pamantayan para sa pakiramdam ng kahihiyan sa bagay na ito. Ang ilang tao, dahil mayroon silang konsensiya at katwiran, ay may isang linya sa kanilang puso na hindi nila lalampasan; ito ang kaunting hiya na kayang makamit ng kanilang kakaunting konsensiya at katwiran. Ngunit pagkatapos manampalataya sa Diyos ng mga taong ito, dala pa rin nila ang mga anino at bakas ng paglaki sa kontekstong iyon ng lipunan. Hanggang sa araw na ito, unti-unting iwinawaksi ng ilan ang mga ito, habang ang iba ay namumuhay pa rin sa aninong iyon at hindi pa nakakaahon mula rito. Ang mga taong lumalaki sa ganoong uri ng kapaligiran at kaligirang panlipunan ay winasak sa isang tiyak na antas ang kanilang panloob na pagnanais para sa mga positibong bagay, para sa katarungan, at ang kanilang pagpapasya, determinasyon, o pananabik na tahakin ang tamang landas. Ano ang ibig sabihin ng “winasak”? Ang ibig sabihin nito ay dahil nakondisyon at naturuan ng gayong kapaligirang panlipunan, ang determinasyon, pagtitiyaga, at lakas ng kalooban ng mga taong ito na manabik para sa mga positibong bagay at hangarin ang liwanag at katarungan ay napakahina; hindi nila kayang labanan ang anumang pagsubok, anumang mga kabiguan, o anumang mga pagkatalo. Ito ay tulad ng mga taong gumamit ng opyo; kahit na tumigil sila, hindi roon nagtatapos ang pinsala ng droga. Kapag nakakaranas sila ng mga kabiguan o pagkatalo, kapag nasisiraan sila ng loob o nagiging negatibo, maaari silang muling bumalik sa bisyo at gumamit muli ng opyo para pamanhirin ang kanilang isipan at takasan ang iba’t ibang paghihirap sa buhay. Ibig sabihin, imposible para sa kanila na talikuran ang kanilang pagkalulong sa droga nang minsanan at tuluyan; babalik sila sa dati habang nasa proseso, babalik sa kanilang mga dating gawi, at gagamitin ang parehong paraan para lutasin ang iba’t ibang problema sa buhay. Ang mga taong ito na lumaki sa gayong masamang kapaligiran at kaligirang panlipunan ay nakatanggap ng maraming maling pananampalataya at maling kaisipan mula kay Satanas, na napakalalim na nag-ugat sa kanilang puso. Ang kanilang kalooban na hangarin ang katotohanan ay napakarupok pa rin, at hindi nila kayang labanan na mailihis at maakit, o ang iba’t ibang tukso ng, mga satanikong masamang puwersa. Ibig sabihin, bagama’t sumusunod sa Diyos ang mga taong ito, ang kanilang pananaw sa buhay, ang kanilang sistema ng mga pinahahalagahan, ang kanilang pananaw sa pag-ibig, at ang kanilang pananaw sa kaligayahan ay pawang malalim na naiimpluwensiyahan at kinokondisyon ng masasamang kalakaran, ginagapos at kinakadenahan pa nga ng mga bagay na ito. Nais pa rin ng ilan na hangarin ang isang masayang pag-aasawa, isang mundo para sa dalawa, at bumalik sa masasamang kalakaran ng mundo para magpasasa sa seksuwal na pagnanasa. Napakadali para sa mga taong ito na muling pasukin o makontrol ng masasamang kaisipan at pananaw na iyon. Lalo na kapag nakakapanood ang mga tao ng ilang pelikulang may kinalaman sa pag-ibig at pag-aasawa, rumurupok ang kanilang puso, naiinggit sila sa mga walang pananampalataya na namumuhay sa pag-aasawa at pag-ibig at nagagalak sa buhay, at nawawalan sila ng pagnanais na hangarin ang katotohanan at gampanan ang kanilang tungkulin. Isa itong labis na nakakatakot na bagay. Mula sa mga aktuwal na sitwasyong ito, makikita na ang bawat tao, bagama’t dumaan sila sa hindi mabilang na paghihirap para sumunod sa Diyos hanggang sa araw na ito, ay hindi pa rin ligtas. Marahil ay pakiramdam mo ay nagamit mo na ang lahat ng iyong lakas sa paghahangad sa katotohanan, sa pagtanggap sa katotohanan at pagsasagawa sa katotohanan, ngunit ang masasamang bunga ng paninira ni Satanas sa tao ay hindi pa naaalis sa iyo, kaya nasa malaking panganib ka pa rin.

Ipagpatuloy natin ang pakikipagbahaginan tungkol sa masasamang pagpapamalas ng mga diyablo. Masyadong marami ang masasamang pagpapamalas ng mga diyablo; masasabing nasa lahat ng dako ang mga ito—masusumpungan ninyo ang mga ito sa anumang grupo ng mga tao. Pangunahin nating sinusukat ang iba’t ibang masamang pagpapamalas ng mga diyablo ayon sa katotohanan para ilarawan ang kanilang masamang diwa. Ito ang pinakatumpak na paraan. Batay sa iba’t ibang saloobin ng mga diyablo sa katotohanan—ang pagkamapanlaban dito, pag-atake rito, at paghahangad na palitan ito—ang kalikasang diwa ng ganitong uri ng tao ay isang masamang diwa, ang diwa ng isang diyablo. Hindi sila kailanman magbabago, dahil hindi nila kailanman tinatanggap ang katotohanan at hindi nila kailanman itinuturing ang katotohanan bilang isang positibong bagay. Bakit hindi nila itinuturing ang katotohanan bilang isang positibong bagay? Dahil wala silang pagkatao, at sila ay mga diyablo; hindi nila kayang tanggapin ang katotohanan, at wala silang pakultad para tanggapin ang katotohanan, ni wala silang anumang pangangailangan na tanggapin ang katotohanan. Kung gayon, ano ang kanilang pangangailangan? Ito ay ang gumawa ng masasamang bagay, mga bagay na kumakalaban sa Diyos at sa katotohanan, at mga bagay na umaatake at pumapalit sa katotohanan. Ito ang kanilang misyon, at idinidikta rin ito ng kanilang kalikasang diwa. Samakatwid, sa huli, ang gayong mga tao ay maaari lang paalisin sa iglesia. Walang lugar para sa kanila ang sambahayan ng Diyos, ni anumang tungkulin para gawin nila. Walang anumang pangangailangan sa kanila ang sambahayan ng Diyos. Ang mga sinserong gumagampan ng kanilang tungkulin sa sambahayan ng Diyos, minamahal man nila ang katotohanan o hindi, kahit papaano man lang, sa kanilang kalooban ay handang tanggapin ang katotohanan, hindi mapanlaban sa katotohanan, hindi kailanman itatatwa ang katotohanan, at hindi kailanman huhusga, aatake, o lalapastangan sa Diyos. Siyempre, hindi rin sila sadyang magbibitaw ng anumang mga pahayag o makikibahagi sa anumang mga pag-uugali o pagsasagawa na pumapalit sa katotohanan. Ang masasamang pagpapamalas ni Satanas at ng mga diyablo—ang pagkamapanlaban sa katotohanan, pag-atake sa katotohanan, at pagpapalit sa katotohanan—ay sapat na para patunayan na may masamang diwa si Satanas; hindi sila maaaring manatili sa iglesia. Habang lalong nauunawaan ng hinirang na mga tao ng Diyos ang katotohanan, at habang nagkakaroon ng pagkilatis ang karamihan sa iba’t ibang uri ng mga taong tutol at mapanlaban sa katotohanan, ang kalikasang diwa ng mga diyablo ay lalo pang malinaw na nalalantad, at lalo pang malinaw at tumpak na nakikilala at nakikilatis ng mga tao. Samakatwid, ang mga taong ito ay lalong itinatakwil ng iba, at lalong hindi nagagawang makisama at makipagtulungan nang may pagkakasundo sa iba. Kung gayon, sa huli, maaari lang silang unti-unting matiwalag. Handa ba kayong makita na matiwalag ang gayong mga tao? (Oo.) Ang unti-unti nilang pagkakatiwalag ay isang mabuting bagay. Sa isang banda, pinatutunayan nito na lumago na sa tayog ang karamihan sa hinirang na mga tao ng Diyos at nagkaroon na sila ng pagkilatis sa mga diyablo, hindi na itinuturing ang mga ito na mga mananampalataya sa Diyos o bilang mga kapatid. Sa kabilang banda, ang mga bagay na ginagawa ng mga diyablo ay lalong nalalantad. Inilalantad ng mga tao ang kanilang kalikasang diwa, at nakikita ng lahat na ni hindi man lang sila kalipikadong magserbisyo; nagdudulot lang sila ng mga panggugulo at paggambala sa iglesia at walang positibong epekto. Sa sandaling matiwalag at mapaalis sila, normal nang umuusad ang gawain ng iglesia. Ang mga diyablo ay walang pagkatao; mas masahol pa sila sa mga hayop. Alam ng ilang hayop na makinig sa kanilang mga amo, magtrabaho nang masigasig, at hindi magdulot ng gulo sa kanilang mga amo. May kaunting katwiran ang mga hayop, ngunit hindi ito kayang makamit ng mga diyablo. Kung gagamitin mo sila para gampanan ang isang tungkulin, kailangan mo pa ring magtalaga ng ilang tao para magsuperbisa sa kanila. Kung kaya nilang magserbisyo nang masunurin, katanggap-tanggap sana iyon, ngunit hindi sila magseserbisyo nang maayos. Kahit na isuperbisa mo sila, palaging may mga pagkakataon na hindi mo sila mababantayan. Kung aalisin mo ang iyong paningin sa kanila sandali o makaligtaan mo ang isang bagay, sinasamantala ng mga diyablo ang butas at nagdudulot ng kaguluhan at gulo sa gawain ng iglesia. Gumagamit ka ng ilang tao para bantayan sila, at sa huli, kakailanganin mo pa rin ng ilang tao para ayusin ang gulong ginawa nila. Mararamdaman mo na ang paggamit sa kanila para gampanan ang isang tungkulin ay nagdudulot ng napakalaking kawalan, na hindi ito sulit, at na ang paggamit sa kanila ay sobrang nakakapagod sa isip at nakakagalit. Ang panonood sa kanilang pagtatrabaho ay parang panonood sa mga hayop na nagtatrabaho; hindi nila kailanman magagawa kung ano ang kayang gawin ng mga normal na tao. Sa wakas, makikita mo ang kanilang tunay na kulay: Ang gayong mga tao ay mga hayop, sila ay mga diyablo; hindi sila kailanman magbabago. Hindi kailanman tatanggapin ng mga hayop at mga diyablo ang katotohanan. Sa wakas ay malinaw mo nang nauunawaan ang bagay na ito, at sa huli ay nagpasya kang hindi na muling gumamit ng mga diyablo at inalis mo sila. Maaari bang maging mga tao ang mga hayop at mga diyablo? Imposible ito. Imposibleng ipababa sa malaking pulang dragon ang kutsilyong pangkatay; ang kalikasan nito ay sa isang diyablo—pumapatay ito ng mga tao nang hindi man lang kumukurap. Ang mga diyablo at si Satanas ay magkakampi. Kung paano mo tinitingnan ang malaking pulang dragon ay ganoon mo rin dapat tingnan ang mga hayop at mga diyablong ito; tama ito. Kung iba ang pagtingin mo sa mga diyablo kaysa sa pagtingin mo kay Satanas at sa malaking pulang dragon, pinatutunayan nito na wala ka pa ring lubos na pagkaunawa sa diwa ng mga diyablo; kung itinuturing mo pa rin sila bilang mga tao, naniniwalang mayroon silang pagkatao, may ilang kapuri-puring katangian, at maaari pa ring matubos, at kailangan mo pa rin silang bigyan ng mga pagkakataon, kung gayon ikaw ay mangmang, nalinlang ka na naman ng kanilang pakana, at magbabayad ka ng halaga para dito. Para maiwasang malinlang ng kanilang pakana, dapat mong lubusang paalisin ang mga diyablo. Huwag kang maging maluwag sa kanila! Sige, hanggang dito na lang ang pagbabahaginan natin ngayon tungkol sa masasamang pagpapamalas ng mga diyablo. Paalam!

Pebrero 17, 2024


Paano Hangarin ang Katotohanan (16)

Ang nilalaman ng ating pagbabahaginan kamakailan ay tungkol sa pagkilatis sa iba’t ibang uri ng tao—pagtukoy sa kanilang iba’t ibang kategorya at klasipikasyon batay sa kanilang mga pinagmulan, at pagkatapos ay pagkilatis sa diwa ng iba’t ibang uri ng tao sa pamamagitan ng kanilang iba’t ibang pagpapamalas sa totoong buhay. Ang pagkatutong kilatisin ang iba’t ibang uri ng tao ay kapaki-pakinabang sa kung paano sila pakikitunguhan nang wasto at kung paano mo pakikitunguhan nang wasto ang iyong sarili, hindi ba? (Oo.) Hindi ba’t nalutas din ng pagbabahaginan tungkol sa mga bagay na ito ang mga dating kuru-kuro at imahinasyon ng mga tao tungkol sa mga mananampalataya sa Diyos? Halimbawa, dati ay tinatrato ng maraming tao ang lahat ng mananampalataya bilang mga kapatid. Basta’t nasa iglesia ang isang tao, basta’t masigasig siya sa paggawa ng kanyang tungkulin, gaano man karaming kasamaan ang nagawa niya, gaano man kasama ang kanyang pagkatao, o gaano man kayabang, katuso, o kamapanlinlang ang kayang disposisyon, tinrato siya ng mga taong ito bilang kapatid at tinulungan nila siya nang may pagmamahal. May pagkilatis ba ang gayong mga tao? (Wala.) Sa pamamagitan ng ilang taon na ito ng pagdidilig at pagkain, malaki na ang ipinagbago ng inyong mga pananaw, hindi ba? (Oo.) Ngayong nagbago na ang inyong mga pananaw, hindi ba’t medyo may prinsipyo na kayo sa pakikitungo sa iba’t ibang uri ng tao? (Oo.) Hindi ba’t iba na ang mga pananaw at saloobin ninyo sa iba’t ibang uri ng tao kumpara sa dati? (Oo, iba na.) Bago pagbahaginan ang mga isyung ito, walang pagkilatis ang mga tao sa iba’t ibang uri ng tao, naniniwalang basta’t nananampalataya sa Diyos ang isang tao, mabuti siyang tao, isang miyembro ng sambahayan ng Diyos, at kahit iyong mga may masamang pagkatao ay mga taong nilalayong iligtas ng Diyos. Kung titingnan ngayon, ganoon ba ang sitwasyon? (Hindi.) Hindi na ganoon ang sitwasyon ngayon. Kaya, kung titingnan ngayon, mas marami ba ang mabubuting tao o ang masasamang tao? (Sa tingin ko ay mas marami ang masasamang tao. Dati, ang tingin ko sa maraming tao ay mabuti naman, pero sa pamamagitan ng pakikipagbahaginan ng Diyos at sa pag-uugnay nito sa mga pagpapamalas ng iba’t ibang uri ng tao, pakiramdam ko ay mas marami ang masasamang tao.) Dati, sa pinakamainam, mayroon kang kaunting pagkilatis sa mga malinaw na hindi mananampalataya, mga oportunista, masasamang espiritu, maruruming demonyo, at sa mga maaaring magdulot ng malilinaw na paggambala at panggugulo, nalalamang hindi sila mabubuting tao o mga kapatid. Ngayon, sa pamamagitan ng gayong pagbabahaginan, bukod sa pagkakaroon ng kakayahang kilatisin iyong mga may malilinaw na pagpapamalas, hindi ba’t, sa pangkalahatan, ay kaya mo nang kilatisin ang lahat ng tao batay sa kanilang mga pagbubunyag at pagpapamalas? (Oo.) Kaya, pagkatapos ng gayong pagbabahaginan, kapag kayo ay muling nakikipag-ugnayan sa mga tao, hindi ba’t iba na ang pakiramdam kumpara sa dati? (Medyo iba na. Ngayon, kapag nakikipag-ugnayan ako sa mga tao, nakatuon ako sa pag-obserba sa kanilang mga pagbubunyag at kung anong mga pananaw ang ipinapahayag nila kapag nakakaranas sila ng mga bagay-bagay, para tayahin kung sila ay nagreinkarnasyon mula sa mga tao, mga hayop, o mga diyablo. Natuon na ako sa pagkilatis sa mga tao batay sa kanilang diwa at uri.) Ibig sabihin nito, natuto ka nang kumilatis ng mga tao. Kaya mo na bang kilatisin ang sarili mo, kung gayon? (Medyo.) Sa madaling salita, ang pagbabahaginan tungkol sa paksang ito ay kapaki-pakinabang para sa pagkilatis sa mga tao. Makakatulong ito sa iyong kilatisin ang mga pag-uugali at pananaw ng iba’t ibang uri ng tao at matarok ang diwa ng mga taong ito. Sa ganitong paraan, pakikitunguhan mo ang iba’t ibang uri ng tao ayon sa mga prinsipyo, at kapag nahaharap sa ilang espesyal na tao, pangyayari, o bagay, hindi mo sila pakikitunguhan batay sa mga kuru-kuro at imahinasyon, at magagawa mong maarok ang ilang pangunahing prinsipyo sa pangangasiwa ng mga problema, kaya’t mas mababawasan ang paggawa mo ng mga kahangalan. Halimbawa, dati, kapag nakakakita ng ilang taong may abnormal na pag-uugali o baluktot na mga pag-iisip at pananaw, maaaring iniisip mo na ang gayong mga tao ay may mahinang kakayahan at walang abilidad na umarok, o na kakaunti ang napakinggan nilang sermon at napakababaw ng kanilang pundasyon, at kaya dapat kang maglaan ng kaunting pagsisikap para mas diligan at tulungan sila. Ngayon, sa pamamagitan ng pagbabahaginan, dahil nagkamit ka na ng pagkilatis sa mga nagreinkarnasyon mula sa mga hayop at sa mga nagreinkarnasyon mula sa mga diyablo, tatalikuran mo na ang mga dating hangal na gawi na iyon at hindi ka na gagawa ng mga gampaning walang maibubunga. Kung gayon, kaya ba ninyong pakitunguhan ang mga tao ayon sa mga katotohanang prinsipyo? (Kaya namin nang kaunti.) Magkakaroon ba kayo ng mga paglihis sa inyong pagsasagawa? (Kung hindi ko mahuhusgahan nang wasto ang diwa ng isang tao, maaari akong magkaroon ng mga paglihis sa aking pagsasagawa.) Sa anong mga pagkakataon ka magkakaroon ng mga paglihis sa iyong pagsasagawa? Ipagpalagay na ang panlabas na pag-uugali nila ay lubos na umaayon sa mga kuru-kuro ng karamihan ng tao—kaya nilang magbayad ng halaga at talikuran ang mga bagay-bagay, madalas na magsabi ng mga tamang bagay, at madalas na magkawanggawa at tumulong sa iba—sa usapin ng pagkatao, itinuturing na mabait ang taong ito, pero kasabay nito, sadyang hindi siya normal, at madalas siyang nagpapakita ng ilang sukdulang pag-uugali, at nagpapakita siya ng ilang higit sa natural na pagpapamalas, makikilatis mo ba ang gayong tao? Alam mo ba kung paano siya pakikitunguhan? (Dahil lang sa pagbabahagi ng Diyos noong nakaraan kaya ko nalaman na ang gayong tao ay isa sa mga nagreinkarnasyon mula sa mga diyablo.) Mailalarawan mo ang kanyang diwa bilang diwa ng isang diyablo at matatarok mo ang katunayang ito, pero matutukoy mo ba kung ano ang angkop na paraan para pakitunguhan siya batay sa kanyang mga pagpapamalas sa pang-araw-araw na buhay at sa kasalukuyan niyang kalagayan? Nasasangkot dito ang mga prinsipyo ng pakikitungo sa mga tao. Kaya, ano ang angkop na paraan para pakitunguhan ang ganitong uri ng tao? Kung ang kalagayan ng kanyang buhay ay normal naman, hindi siya nagdulot ng mga kaguluhan sa gawain ng iglesia, at hindi nanggulo sa iba, kung gayon ay pakitunguhan siya nang wasto—kung kaya niyang magserbisyo, hayaan siyang gawin ito; kung hindi niya kaya, at nakapanggulo na siya sa iba, at natarok na ng karamihan ang kanyang mga pagpapamalas at pagbubunyag at natutukoy nila na ang kanyang diwa ay diwa ng isang diyablo, kung gayon ay hindi pa huli ang lahat para pangasiwaan siya sa pamamagitan ng pagpapaalis sa kanya. Hindi ba’t isa itong prinsipyo? (Oo.) Ito ay isang prinsipyo; dapat itong maging malinaw sa iyong puso. Paano man siya pangasiwaan pagkatapos, dapat ay angkop ang tiyempo. Ipagpalagay na natatarok mo siya, pero hindi pa siya nakakasalamuha ng karamihan, at lalong hindi pa nila siya natatarok. Kung direkta mo siyang ilalarawan at pangangasiwaan nang hindi nagbabahagi tungkol sa katotohanan at ipinapaliwanag kung paano siya kikilatisin, iyan ay masyadong padalos-dalos. At ipagpalagay na matapos matarok ang kanyang diwa, nagsimula kang makaramdam ng pagkasuklam sa kanya, at pagkatapos ay naghanap ka ng mga pagkakataon para pungusan siya, o palagi mo siyang pinupuntirya sa iyong mga salita at kilos, pati na rin kapag nakikipagbahaginan tungkol sa katotohanan—magandang paraan ba ito ng pagkilos? (Hindi.) Bakit hindi? (Dahil kung ganito natin siya pakikitunguhan, hindi malalaman ng karamihan ng tao kung ano ang nangyayari at baka magkaroon pa sila ng mga maling pagkaunawa. Dapat ibunyag at ilantad ang diwa ng taong ito sa pamamagitan ng mga katunayan, at kapag may pagkilatis na ang mga tao sa kanya, saka pa lang angkop na ilantad at himayin siya o pungusan siya—mauunawaan ng lahat kung gayon. Kung ang taong ito ay hindi isang taong naghahangad ng katotohanan, pero hindi naman nanggugulo at kaya pa ring magserbisyo nang kaunti, kung gayon ay dapat natin siyang hayaang magserbisyo. Kung alam nating hindi siya isang taong naghahangad ng katotohanan pero patuloy pa rin natin siyang pinupungusan, makakaapekto ito sa paggampan niya ng tungkulin.) Ang pagkilos sa ganoong paraan ay walang prinsipyo. Kapag pinakikitunguhan ang mga nagreinkarnasyon mula sa mga diyablo at ang mga nagreinkarnasyon mula sa mga hayop, kahit pa, sa pamamagitan ng pakikisalamuha at pag-obserba sa loob ng mahabang panahon ay natarok mo na ang kanilang diwa, dapat kang gumamit ng kaunting karunungan at pakitunguhan sila ayon sa mga prinsipyo. Ayos lang na gumamit ng karunungan, pero hindi mo maaaring labagin ang mga prinsipyo. Maraming detalyeng nasasangkot sa pakikitungo sa gayong mga tao ayon sa mga prinsipyo. Ang isa sa mga ito ay na kahit pa malinaw mong nakikita na sila ay mga taong tutol sa katotohanan, na ang diwa ay diwa ng mga diyablo, hindi mo maaaring palaging hanapan sila ng mali o punahin ang maliliit nilang pagkakamali para pungusan sila, o ilantad sila sa bawat pagkakataon. Hindi nila malalaman kung ano ang nangyayari; magiging wala silang kaalam-alam, at hindi nila malalaman kung bakit mo sila pinupungusan at pinupuntirya. Ang paggawa nito ay makakaapekto pa sa paggampan nila ng tungkulin. Kahit pa, sa paningin ng iba, hindi ka nagkakamali sa iyong ginagawa o sinasabi, ang pagkilos sa ganitong paraan ay hindi lamang walang naidudulot na resulta kundi humahantong pa sa masasamang kahihinatnan, at hindi ito umaayon sa mga katotohanang prinsipyo. Samakatwid, anuman ang uri ng taong iyong kinakaharap, dapat mo silang pakitunguhan ayon sa mga prinsipyo at nang walang kinikilingan; huwag kang kumilos batay sa iyong nararamdaman. Ayos lang na gumamit ng kaunting karunungan, pero dapat mo silang pakitunguhan ayon sa mga prinsipyo. Ang pagkilos sa ganitong paraan, sa isang banda, ay sumusunod sa kaayusan at sa mga alituntunin, at mas maliit ang posibilidad na magdulot ng mga paggambala; sa kabilang banda, pinapatunayan din nito na mayroon kang may-takot-sa-Diyos na puso, na hindi ka nagwawala at gumagawa ng masasamang gawa, at hindi mo sutil o walang ingat na ginagawa ang mga bagay-bagay nang ayon sa sarili mong mga intensyon. Dapat kang magkaroon ng mga prinsipyo sa pakikitungo sa bawat uri ng tao. Sila man ay mga diyablo, hayop, o tao, dapat mo silang pakitunguhan ayon sa mga prinsipyo. Dapat mong makilatis ang mga uring ito ng tao at maarok ang mga prinsipyo sa pakikitungo sa mga tao. Hindi ka dapat magkaroon ng baluktot na pagkaarok pagdating sa usaping ito, tama ba? (Tama.) Huwag kang gumawa ng anumang bagay na nakakagambala. Kung gagawa ka ng isang bagay na nagdudulot ng mga paggambala o panggugulo, masyado kang hangal; hindi ito ang dapat gawin ng isang tao. Naunawaan ba? (Naunawaan.)

Dati, pinagbahaginan natin ang mga pagpapamalas ng mga diwa ng mga nagreinkarnasyon mula sa mga hayop at ng mga nagreinkarnasyon mula sa mga diyablo, na dalawang magkaibang klasipikasyon. Nakatulong ito sa mga tao na makita na bagama’t lahat ng uri ng tao ay may anyong-tao, ang mga pagkakaiba sa kanilang diwa at kanilang klasipikasyon ay makikilatis sa pamamagitan ng magkakaibang saloobin nila sa katotohanan. Anuman ang hitsura ng panlabas na anyo ng isang tao—marahil ang isang tao ay may maayos na mga katangian ng katawan, mukhang napakapino at mabait, o tila edukado, maganda ang pagpapalaki, nagtataglay ng katayuan at kagandahang-asal, at tila may dignidad pa nga, ay napakadakila, hindi isang ordinaryong tao—wala sa mga ito ang batayan para sa pagtukoy sa kanyang diwa. Anuman ang kanyang hitsura, matangkad man siya o maliit, mataba o payat, anuman ang kulay ng kanyang balat, o kung ang buhay man niya ay masagana o maralita, wala sa mga ito ang makakapagpakita kung ano talaga ang kanyang diwa. Ang paglalarawan sa diwa ng isang tao ay hindi maaaring ibatay sa mga pamantayan ng tradisyonal na kultura ng tao o mga kasabihan tungkol sa wastong asal, at hindi rin ito maaaring ibatay sa mga motto o tanyag na kasabihan ng mga kilalang tao na ibinubuod ng mga tao sa buong kasaysayan, o sa mga mapanlinlang na pahayag ng mga naghaharing partido. Kung gayon, sa ano ito dapat ibatay? Dapat gamitin ng mga tao ang mga salita ng Diyos, ang katotohanang ipinahayag ng Diyos at ang mga hinihingi ng Diyos sa mga tao, bilang batayan para husgahan at tukuyin ang diwa ng iba’t ibang uri ng tao. Hinding-hindi dapat husgahan ang mga tao batay sa kanilang panlabas na anyo, kanilang mga kaloob, o sa kaalamang naarok na nila, at lalo namang hindi batay sa katayuan ng isang tao o sa papel na ginagampanan niya sa lipunan at sa gitna ng mga tao. Lahat ng gayong paraan ng paghusga sa mga tao ay mali. Dapat husgahan ang mga tao batay sa mga salita ng Diyos; tanging ang mga salita ng Diyos ang katotohanan. Sa isang banda, dapat itong ibatay sa katotohanan; sa kabilang banda, dapat itong ibatay sa saloobin ng isang tao sa katotohanan at kung kaya ba niyang arukin ang katotohanan. Pinakatumpak na kilatisin ang diwa ng isang tao at tukuyin ang kanyang klasipikasyon batay sa katotohanan. Tiyak na walang magiging pagkakamali.

Pagkatapos pagbahaginan ang mga pagpapamalas ng dalawang uring iyon ng mga tao—ang mga nagreinkarnasyon mula sa mga hayop at ang mga nagreinkarnasyon mula sa mga diyablo—susunod na dapat nating pagbahaginan ay ang mga pagpapamalas ng mga nagreinkarnasyon mula sa mga tunay na tao. Dumating na tayo ngayon sa pinakamahalagang bahagi. Ang mga nagreinkarnasyon mula sa mga hayop ay may ilang partikular na pagpapamalas at katangian para ipakita ito, gayundin ang mga nagreinkarnasyon mula sa mga diyablo. Kaya, mayroon din bang kaukulang mga pagpapamalas at katangian ang mga nagreinkarnasyon mula sa mga tao? (Mayroon.) Tiyak ito. Nabanggit na natin ang ilan sa mga pangunahing pagpapamalas at katangian ng pagkatao na taglay ng mga tunay na tao. Ngayon, pagbabahaginan natin ang mga partikular na pagpapamalas at katangian ng mga nagreinkarnasyon mula sa mga tao. Dahil ang klasipikasyon ng ganitong tao ay tao, bago tayo pormal na magbahaginan, isipin muna natin kung ano ang mga pangunahing katangian ng pagiging isang tao. O, sa pamamagitan ng iyong maraming taon ng pakikipag-ugnayan at pakikisalamuha sa mga tao, ano ang mga katangiang naobserbahan mo sa ganitong uri ng tao na may klasipikasyon na tao? Ano ang kanilang mga pagpapamalas? Sige na. (Ang ganitong uri ng tao na may klasipikasyon na tao ay nagtataglay ng konsensiya at katwiran. Halimbawa, kung may nagawa silang mali, o may naagrabyado silang tao, o nakagawa sila ng isang bagay na lumalabag sa katotohanan, nakakaramdam sila ng panunumbat sa kanilang konsensiya.) (Ang ganitong uri ng tao ay nakakaarok ng katotohanan kahit papaano, nagmamahal sa mga positibong bagay, at nasusuklam sa mga negatibong bagay. Ang kanilang konsensiya at katwiran ay matino.) Ang pagkakaroon ng kakayahang arukin ang katotohanan ay isang medyo mataas na pamantayan. Bago nila makaharap ang katotohanan, anong mga katangian ng pagkatao ang taglay ng ganitong uri ng tao? Ano ang mga katangian ng kanilang mga kilos, pananalita, at kung paano sila umasal at kung paano nila pakitunguhan ang mundo? Ano ang mga pagpapamalas at pagbubunyag ng normal na pagkatao na ipinapakita nila? Ibig sabihin, kapag sila ay nakikipag-ugnayan at nakikisalamuha sa mga tao, anong mga pagpapamalas ang ipinapakita nila na nagbibigay-daan sa iba na makita na sila ay mga positibong tao? (Sila ay medyo makatwiran, sila ay mabait, hindi sila gumagawa ng mga bagay na nanloloko o namiminsala sa iba, at wala silang intensyong maminsala ng iba.) Ang naiisip ninyo ay ang mga positibong pagpapamalas na ito na medyo naaayon sa pagkatao, na mga pagpapamalas ng isang mabuting tao sa isipan ng mga tao. Ang pagiging mabait, hindi panloloko o pananakit sa iba, pagtupad sa kanilang sinasabi, pagkaramdam ng responsabilidad, pagkakaroon ng kakayahang makisama nang maayos sa iba, pananabik sa mga positibong bagay at pagkasuklam sa mga negatibong bagay—lahat ng ito ay ilang positibong pagpapamalas ng pagkatao. Mayroon pa ba? (Mayroon ding pagkakaroon ng espirituwal na pang-unawa—ang kakayahang maunawaan ang mga salita ng Diyos.) Ang pagkakaroon ng espirituwal na pang-unawa ay walang kaugnayan sa pagkatao, na kasalukuyan nating tinatalakay. Pangunahin nating pinag-uusapan ang iba’t ibang pananaw ng mga taong may pagkatao sa pangangasiwa sa mga usapin, pati na rin ang mga pagpapamalas ng diwa ng sariling asal at pakikitungo sa iba, ang kanilang mga prinsipyo at pinakamabababang pamantayan pagdating sa kanilang sariling asal at mga kilos, at iba pa. Ang mga positibong pagpapamalas ng pagkatao na kayang makita at matutunan ng mga tao ay iilan lamang. Tila yaong mga nasa sangkatauhan na nakakaunawa kung paano umasal ay talagang bihira. Hindi kataka-taka na marami ang nagsasabing nabigo sila sa kanilang pag-asal. Tingnan ninyo kung paano ginagampanan ng mga aktor sa mga pelikula at palabas sa telebisyon ang mga positibong karakter—pagdating sa pagbubunyag ng isang partikular na pananaw, pagpapamalas, o saloobin sa isang usapin, hindi alam ng mga aktor kung paano iarte o ipahayag ito, at ang kanilang pagkaunawa sa larangang ito ay blangko. Kung hihilingin mo sa kanilang gampanan ang karakter ng isang siga, isang hoodlum, isang pinuno ng mafia, isang kalapating mababa ang lipad, isang mahalay na babae, o isang sikat o dakilang tao, magagawa nilang gampanan ang papel nang napakahusay, inilalarawan ang bawat kilos, bawat salita at gawa, maging ang isang sulyap, ng mga taong ito nang napakalinaw at may lubos na pagiging partikular. Ang ilang manonood, matapos silang makitang gumanap ng isang negatibong papel, ay napagkakamalan pa nga na sila talaga ang masamang tao mula sa palabas, at gugustuhing saktan sila kung sakaling makita sila ng mga ito. Ang ilan ay duduraan pa sila. Tingnan ninyo kung gaano kalinaw nilang ginampanan ang kanilang papel, binigyan talaga nila ng buhay ang masamang taong iyon. Paano naman pagdating sa pagganap bilang isang mabuting tao? Makakakuha ba ng kaunting inspirasyon ang mga tao mula sa kanilang pagganap, para malaman kung paano maging isang taong may pagkatao? Talagang walang ganoong mga aktor. Ang sangkatauhan ay blangko pagdating sa kung paano maging isang taong may pagkatao. Hindi lamang ang mga iskriprayter at direktor ang blangko, kundi blangko rin ang mga manonood—walang nakakaunawa kung ano ang ibig sabihin ng pagkakaroon ng pagkatao. At kaya, ito ay ginagampanan nang may lubos na kahungkagan sa mga pelikula at palabas sa telebisyon. Halimbawa, kapag ginagampanan ng isang aktor ang isang miyembro ng Partido Komunista na ipinipikit ang kanyang mga mata bago siya mamatay, sinasabi ng mga manonood, “Tiyak na hindi pa siya patay, hindi pa niya nababayaran ang butaw niya sa partido!” Siyanga naman, wala pang isang segundo, iminumulat niya ang kanyang mga mata, at nanginginig siyang kumukuha ng ilang barya mula sa kanyang bulsa, sinasabing, “Ito ang butaw ko sa partido. Hindi ako maaaring magkautang sa Partido. Makakatiyak ang Partido. Pagdating ko sa kabilang buhay, mananatili pa rin akong tapat sa Partido, nang hindi natitinag, maging hanggang kamatayan!” Saka lamang siya namamatay. Ganito ginagampanan ang isang taong may pagkatao sa mga pelikula at palabas sa telebisyon. Sa mata ng mga manonood, ito ay talagang ganap na hungkag. Ang gayong mga tao ay hindi umiiral sa totoong buhay, at napakahirap para sa mga tao na makamit ito. Samakatwid, sadyang hindi nauunawaan ng sangkatauhan kung ano ang tunay na pagkatao, at napakahirap para sa kanila na tukuyin ang pamantayan nito. Masyadong mataas ang itinakdang pamantayan at ito ay lubos na hungkag, o kung hindi naman ay walang kaalam-alam ang mga tao at itinatakda nila ito nang arbitraryo. Ang totoo, ang pagkataong taglay ng isang tunay na tao ay napakasimple. Gaano kasimple? Ito ay isang bagay na abot-kamay mo, isang bagay na kaya mong makamit. Ano ang ibig sabihin ng abot-kamay mo? Ibig sabihin nito ay ito ay napakapraktikal, napakatotoo, napakaobhetibo, hindi hungkag sa anumang paraan. Dahil ito ay napakaobhetibo at napakapraktikal, ang pakiramdam ng mga tao ay napakaordinaryo nito at hindi nararapat na banggitin man lang, at lalong hindi nila nararamdaman na ang mga pagpapamalas na ito ay kung ano ang dapat ipakita ng sangkatauhan. Itinataguyod ng sangkatauhang ito ang mga bagay na dakila, matayog, at kahanga-hanga. Maraming tao ang hindi lamang hindi nagtataglay ng mga pagpapamalas ng tunay na pagkatao, kundi hinahamak pa ang mga ito dahil ang mga pagpapamalas ng normal na pagkatao ay napakapraktikal, napakaordinaryo, napakakaraniwan, at sa halip, hinahangad at sinasamba nila ang kaalaman. Sa ganitong paraan, isang masamang kalakaran ang nabuo sa buong lipunan, isang kalakaran na hinahamak at minamaliit ang mga pagpapamalas ng isang tunay na tao. Maging ang isang taong tunay na may pagkatao ay hindi nararamdaman na ang pag-asal sa ganitong paraan ay pagiging isang tunay na tao o isang taong may pagkatao. Sa kabaligtaran, hinahangad niyang maging ang mga tinatawag na marangal at di-pangkaraniwang tao na itinataguyod ng masasamang kalakaran ng lipunan. Pinapawalang-saysay at tinatakpan nito ang pagkataong diwa na taglay ng ilang taong may pagkatao. Ano ang ibig sabihin dito ng “tinatakpan”? Ibig sabihin nito ay walang sinumang tumuturing sa iyo na isang taong may pagkatao. Ibig sabihin nito, anuman ang gawin mo, ibubukod ka ng iba at mamaliitin ka nila, at sa gitna ng mga tao ay wala kang lugar para gamitin ang iyong mga talento, walang lugar para sa iyo na magsalita, at walang pagkakataon para sa iyo na gamitin ang iyong mga kalakasan. Ang ibig sabihin ng “pinapawalang-saysay” ay na ang iyong normal na pagkatao ay sadyang hindi nararapat banggitin sa gitna ng tiwaling sangkatauhan. Ang pagkakaroon ng pagkatao ay hindi isang bagay na kanilang itinataguyod. Ano ang itinataguyod nila? Itinataguyod nila ang pagpapalugod sa karamihan, ang pagiging taong magaling makisama para sa sariling interes, ang pambobola at pagsipsip, at pagsisinungaling at panlilinlang, ang kakayahang sabihin ang anumang bagay gaano man ito nakakasuya sa tamis o salungat sa kanilang tunay na nararamdaman. Wala kang mararating sa lipunang ito kung magsasabi ka ng katotohanan. Gaano man kabuti ang iyong pagkatao, hindi ito itinataguyod ng lipunang ito, at papawalang-saysay ito. Kung magsasalita ka ng ilang positibo, makatarungan, o patas na bagay, o mga salita ng konsensiya, kung magsasalita ka ng ilang makatwirang bagay habang lumalagay ka sa iyong tamang lugar, ibubukod ka nila, papawalang-saysay ka, at mamaliitin ka. Mayroon pa ngang ilan na kukutyain ka, tutuyain ka, hihiyain ka, at pagkatapos ay titipunin ang lahat ng buktot na puwersa at kapangyarihan para atakihin at itakwil ka, na sa huli ay magpaparamdam sa iyo na wala ka nang mukhang maihaharap, na magiging dahilan para ikaw mismo ang magpawalang-saysay sa iyong sarili. Sa huli ay maiisip mo, “Wala akong silbi, hindi ako makaangkop sa mga kalakaran ng lipunan, ni sa mga taong ito. Hindi ako marunong magbalak ng masama, hindi ko kayang bumalangkas ng mga pakana o panlalansi, kaya napakahirap para sa akin na manatiling buhay sa gitna ng mga taong ito.” Nagsisimula mong maramdaman na labis kang mababa, pakiramdam mo ay hindi mo kayang makisama sa mga taong ito. Ang totoo, hindi mo kayang tanggapin ang kanilang mga pilosopiya para sa mga makamundong pakikitungo, ang kanilang mga metodo at paraan ng pagharap sa mga usapin, at ang kanilang paraan ng pananatiling buhay. Matapos mapawalang-saysay ng masamang kalakarang ito at ng masasamang taong ito, pinapawalang-saysay mo ang iyong sariling pagkatao, at pagkatapos ay sinusubukan mo ang lahat ng posibleng paraan para umangkop sa kanila, para sundan sila, para makisama sa lipunan, para makisama sa masasamang taong ito, at para makisama sa masamang kalakarang ito. Sinusubukan mong gayahin kung paano gumagamit ang iba ng mga panlalansi, intriga at pakana, at sinusubukan mo ring gayahin kung paano sila bumibigkas ng mga salita ng pambobola, ng mga salitang nakakasuya sa tamis, at ng mga salitang salungat sa kanilang tunay na mga damdamin. Ngunit gaano mo man subukang gayahin ang mga bagay na ito at gaano man kalaking pagsisikap ang iyong ibuhos, sa kabuuan, nararamdaman mo na hindi ito ang mga salitang gusto mong sabihin o ang mga bagay na gusto mong gawin. Bawat salitang sinasabi mo ay labis na salungat sa iyong tunay na mga damdamin, at bawat bagay na ginagawa mo ay nagdudulot ng panunumbat sa iyong konsensiya; nararamdaman mo na hindi ito ang dapat mong sabihin o gawin. Namumuhay ka nang ganito araw-araw, may suot na maskara. Bagama’t sa usapin ng pag-uugali, pananalita, o ilang kaisipan at pananaw ay tila nakisama ka na sa masamang kalakarang ito at sa tiwaling sangkatauhang ito, sa kaibuturan mo, ikaw ay nasasaktan, napipigilan, at puno ng sama ng loob. Matapos magkaroon ng gayong karanasan sa buhay, nagsisimula kang manabik para sa patas at makatarungang pakikitungo, para sa mga positibong bagay, at para sa liwanag. Kaya, anong mga katangian ng pagkatao ang taglay ng gayong tao na nagpapahintulot sa kanya na magkaroon ng gayong mga damdamin at mga karanasan sa gitna ng ibang tao at masasamang kalakaran? Ang totoo, napakasimple nito: Kapag ang isang tao ay nagtataglay ng pagkataong diwa ng konsensiya at katwiran, magkakaroon siya ng gayong mga karanasan kapag namumuhay siya sa gitna ng mga tao.

Ang konsensiya at katwiran ang dalawang pinakapangunahing bagay na dapat taglayin ng mga may pagkatao. Bagama’t paulit-ulit nang natalakay ang dalawang bagay na ito, napakahalaga ng mga ito para sa mga tao at ang mga ito rin ang pinakamahalagang pamantayan sa pagtatasa kung ang klasipikasyon ba ng isang tao ay tao. Ano ba ang partikular na tinutukoy ng konsensiya? Nasabi Ko na dati na ang konsensiya ay isang pakultad na nalilikha sa puso ng isang tao, at na mayroon itong ilang partikular na hinihingi sa mga tao, at pangunahin itong naipapamalas sa mga prinsipyo ng pag-asal at sa mga pinakamabababang pamantayan ng sariling asal. Sa partikular, ang panuntunan ng isang tao sa kanyang pag-asal, ang kanyang mga prinsipyo sa pag-asal at pakikitungo sa mundo, at ang mga pagbubunyag ng kanyang pagkatao ay makakapagpatunay kung mayroon ba siyang konsensiya o wala. Ngayon lang, nang itanong Ko kung ano ang partikular na tinutukoy ng konsensiya, hindi kayo makasagot. Nakatutok lang kayo sa itinuturing ninyong malalalim na katotohanan, ngunit para sa mga katotohanang tulad nito, pakiramdam ninyo ay masyadong hindi mahalaga ang mga ito, masyadong ordinaryo, at masyadong hamak para maging karapat-dapat na banggitin, kaya sadyang hindi ninyo pinapansin ang mga ito at hindi ninyo sineseryoso. Kung ang isang tao ay may konsensiya, nangangahulugan ito na ang kanyang pagkatao ay nagtataglay ng dalawang katangian: Ang isa ay pagiging matuwid, at ang isa naman ay kabaitan. Maaaring hindi mo masabi mula sa panlabas na anyo kung ang isang tao ay mabait o hindi, ngunit kung ang isang tao ay mabait ang puso, malalaman mo sa sandaling makisalamuha ka sa kanya. Ano ang batayan sa pagtatasa kung ang isang tao ba ay matuwid? Ito ay ang kanyang mga prinsipyo sa pag-asal at pakikitungo sa mundo. Kung siya ay mapagkanulo, tuso, lihim na mapanira, marunong sa mundo, at mapagpakana at di-matarok sa kanyang pag-asal at pakikitungo sa mundo, kung gayon, ang taong ito ay tiyak na hindi matuwid. Kung ang kanyang paraan ng pag-asal at pakikitungo sa mundo ay napakasimple, napakadirekta, napakatuwiran, kung siya ay napakaprangkang magsalita sa iba, hindi gumagawa ng balikong bagay o panlilinlang kapag nakikipag-ugnayan sa mga tao, nagsasalita at kumikilos nang walang kasinungalingan—tinatawag na itim ang itim at puti ang puti, napakalinaw na napag-iiba ang gayong mga bagay—kayang sumunod sa mga positibong bagay, at hindi nakikipagkompromiso sa masasamang puwersa, kung gayon ang taong ito ay labis na matuwid. Kung ang isang tao ay kapwa matuwid at mabait, ang taong ito ay may konsensiya, taglay niya ang pinakamabababang katangian ng pagkatao. Ang isa pang katangian ng pagkatao ay katwiran. Ang katwiran ay isa ring termino at paksang madalas nating tinatalakay, ngunit walang sinuman ang kailanman ay malinaw na nagbigay-kahulugan kung ano ang katwiran. Ano ang nasasaklaw sa loob ng katwiran, at anong uri ng mga pagpapamalas ang bumubuo sa mga pagpapamalas ng pagkakaroon ng katwiran—malinaw ba ito sa inyo? Hindi ito gaanong malinaw sa karamihan ng tao; ang kanilang pagkaunawa sa larangang ito ay medyo malabo pa rin. Kaya, ano ang ibig sabihin ng pagkakaroon ng katwiran? Nangangahulugan ito ng kakayahang sabihin kung ano ang dapat sabihin at gawin kung ano ang dapat gawin habang naninindigan sa tamang pananaw; ito ang pagkakaroon ng katwiran. Kung ikaw ay isang taong may pagkatao, ang iyong pananalita at mga kilos ay magiging mahinahon. Malalaman mo kung anong mga salita ang dapat mong sabihin, anong mga bagay ang dapat mong gawin, ano ang dapat mong maging paninindigan sa pagsasabi ng mga salitang ito, at anong paraan ng pananalita ang dapat mong gamitin para ipahayag ang isang partikular na usapin, sa loob ng kasalukuyang kapaligiran at batay sa iyong pagkakakilanlan at katayuan. Magkakaroon ka ng mga pamantayan at pagtitimpi sa iyong puso para sa mga bagay na ito. Ibig sabihin, makakayang kontrolin ng iyong katwiran ang iyong mga salita at pag-uugali, na gagawing angkop ang iyong mga salita at pag-uugali, upang sa panlabas ay makikita ng iba na ang mga ito ay makatwiran at mahinahon, na ang iyong pananalita at mga kilos ay tamang-tama at may kakayahang magpatibay sa mga tao. Lubos man na angkop o hindi sa iyong kakayahan, antas ng edukasyon, o edad ang mga salitang sinasabi mo at ang mga bagay na ginagawa mo, sa pinakamababa, magkakaroon ka ng mga hangganan sa iyong puso, ng isang pamantayang pumipigil sa iyo, na nagtutulot sa iyong magsalita at kumilos sa isang makatwirang kalagayan. Ito ang ibig sabihin ng pagkakaroon ng katwiran. Kahit sino pa ang kaharapin ng isang taong may katwiran—mayaman man o mahirap, o may katayuan man o wala—sa anumang sitwasyon, ang kanyang pananalita at mga kilos ay hindi nalilimitahan ng kung maganda ba o masama ang lagay ng kanyang kalooban, at hindi rin niya isinasaalang-alang kung ang isang usapin ay kapaki-pakinabang sa kanya o hindi; palagi siyang may pagpipigil sa kanyang puso, may isang pamantayan o hangganan na kumokontrol sa kanya. Hindi siya sadyang magpapakalat ng mga baluktot na argumento, ni magiging mapanggulo nang walang katwiran. Kahit pa minsan ay galit siya at labis na nag-aalab ang loob, at ang kanyang pagpili ng mga salita ay hindi gaanong angkop, ang mga bagay na sinasabi niya ay hindi bumubuo ng mga baluktot na argumento o mga maling kaisipan; sa halip, ang mga ito ay katanggap-tanggap at lohikal. Ano ang ibig sabihin ng “lohikal”? Nangangahulugan ito na kahit pa ang sinasabi niya ay hindi naman talaga umaayon sa katotohanan, sa paningin ng karamihan sa mga tao, ang “pangangatwiran” na ito ay lohikal; kinikilala ito ng karamihan bilang isang bagay na wasto, at walang tumututol dito. Ang gayong tao ay isang taong may katwiran.

Ang dalawang aspektong ito, ang konsensiya at katwiran, ay kapwa naipaliwanag na nang malinaw. Ang mga pangunahing pagpapamalas ng pagkakaroon ng pagkatao ay ang dalawang ito: Ang isa ay ang pagkakaroon ng konsensiya, at ang isa naman ay ang pagkakaroon ng katwiran. Sabihin mo sa Akin, ang dalawang aspektong ito ba ay hungkag o hindi? (Hindi.) Hindi ba’t napakatotoo ng mga ito? (Oo.) Napakatotoo ng mga ito, at hindi hungkag. Kung gayon, bakit hindi ito itinataguyod ng sangkatauhan? Dahil ang isang taong may konsensiya ay nagtataglay ng pagiging matuwid at kabaitan, at ang mga taong matuwid at mabait, sa gitna ng masasamang kalakaran at sa gitna ng masama at tiwaling sangkatauhan, ay itinuturing na kasuklam-suklam, at na lubhang hamak, minamaliit ng lahat. Kung ikaw ay isang taong matuwid at mabait, uusisain ka pa nga nila: “Ano ang silbi ng pagiging matuwid at mabait mo? May kaalaman ka ba? May katayuan ka ba sa lipunan? May katanyagan o kapangyarihan ka ba sa lipunan?” Sasabihin mo, “Wala akong katanyagan o kapangyarihan; medyo matuwid at mabait lang akong tao.” Pagtatawanan ka at itatakwil ka ng lahat ng tao. Sa kanilang paningin, ang pagkakaroon mo ng konsensiya, at ang pagiging matuwid at mabait mo ay hindi puhunan—kung walang kaalaman, katayuan at katanyagan, o kapangyarihan, wala kang mararating sa lipunan. Sinasabi nila, “May konsensiya ka, pero magkano ang halaga ng konsensiya? Ano ang magagawa mo? Kaya mo bang gumamit ng intriga at mga pakana, o manlinlang ng mga tao? Kaya mo bang kunin ang loob ng mga tao at bilhin ang kanilang pabor?” Hindi mo kayang gawin ang alinman sa mga ito. Kung nagtataglay ka ng konsensiya, kung nagtataglay ka ng pagiging matuwid at kabaitan—ang dalawang aspektong ito ng pagkatao—kung gayon ay hindi ka magiging interesado sa mga bagay na matatagpuan sa masasamang kalakaran ng lipunan, hindi mo susundin ang mga kalakarang ito, kaya wala kang mararating sa lipunan at itatakwil ka ng mga tao. Bakit ka nila itatakwil? Dahil karamihan sa mga tao ay sinasamba ang masasamang kalakaran, at ang masasamang kalakaran ay naging karaniwan na sa lipunan—kung kikilos ka ayon sa iyong konsensiya at pangangasiwaan mo ang mga bagay-bagay nang walang kinikilingan sa lahat ng usapin, ituturing ka ng iba bilang hindi nababagay at itatakwil ka nila. Kung, sa iglesia, makasasandig ka sa iyong konsensiya at makasusunod sa mga katotohanang prinsipyo sa iyong pananalita at mga kilos, at maglalakas-loob ka na ilantad at himayin ang masasamang tao, ang mga kabilang sa mga diyablo ay mawawalan ng impluwensiya at mabubunyag; ang kanilang mga intriga at pakana, gayundin ang kanilang satanikong kalikasan na namumuhi sa katotohanan, ay lubusang malalantad. Samakatwid, ang mga taong ito na kabilang sa mga diyablo ay partikular na natatakot na magkaroon sa iglesia ng mga taong sumusunod sa mga katotohanang prinsipyo. Sa tuwing nakikita nila ang sinumang nakakaunawa sa katotohanan, inihihiwalay at sinusupil nila ang mga ito, dahil takot na takot sila na ang mga nakakaunawa sa katotohanan ay titindig para ilantad sila, na hahantong sa kanilang pagkakabunyag at pagkakatiwalag. Sila ay itinutulak ng kanilang satanikong kalikasan na kumilos sa ganitong paraan. Sa sambahayan ng Diyos, ang mga kabilang sa mga diyablo ay hindi makapaninindigan, dahil mismo sa sambahayan ng Diyos, ang katotohanan ang may hawak ng kapangyarihan, ang Diyos ang may hawak ng kapangyarihan. Ngunit iba sa mundong walang pananampalataya. Dahil ang ateismo at masasamang kalakaran ang nangingibabaw sa mundong ito, ang mga taong may pagkatao ay hindi makahanap ng kanilang katayuan sa gitna ng masasamang kalakaran at sa gitna ng masama at tiwaling sangkatauhan. Samantala, ang mga walang awa sa kanilang mga taktika, lihim na mapanira, at tuso ay kadalasang mga lider, mga natatangi, ang tinatawag na mga nakatataas sa gitna ng mga tao. Ang isang taong may pagkatao, anuman ang kanyang kakayahan, mga kaloob, mga kalakasan, o mga talento, ay inihihiwalay at walang pagkakataong umangat. Hangga’t nagsasalita siya ng ilang patas na salita o nangangasiwa sa mga usapin nang walang kinikilingan, pahihirapan siya ng masasamang tao at mga diyablong iyon. Samakatwid, ang masamang sangkatauhang ito, na kabilang sa mga diyablo, ay binabalewala ang konsensiya; tanging ang mga may pagkatao ang nagtataglay ng konsensiya. Tungkol naman sa katwiran, ang pagpapamalas ng pagkakaroon ng katwiran ay na anuman ang mangyari sa isang tao, kaya niya itong tratuhin nang makatwiran, kaya niyang magsalita at kumilos nang makatarungan, hindi siya kikilos ayon sa kanyang mga damdamin o sa kanyang katanyagan o katayuan, at hindi niya pipilitin o lilimitahan ang iba. Kaya niyang tratuhin ang isang usapin nang makatwiran: Kung ito ay wasto, ito ay wasto; kung ito ay di-wasto, ito ay di-wasto; kung ito ay tama, ito ay tama; kung ito ay mali, ito ay mali. Tinatasa niya ang mga bagay-bagay nang walang kinikilingan at ginagawa ang mga bagay-bagay nang makatarungan, ayon sa mga prinsipyo, at hindi niya nilalampasan ang mga moral na hangganan ng pagkatao. Ito ang pagpapamalas ng pagkakaroon ng katwiran. Ang dalawang bagay na ito, ang konsensiya at katwiran, ay hindi kinikilala sa lipunan, lalo na sa masasamang bansa at sa gitna ng masasamang kalakaran, kung saan lalo pa itong hindi lohikal at hindi mapanghahawakan. Gayumpaman, ang konsensiya at katwiran ay mismong ang dalawang pangunahing katangian na taglay ng normal na pagkatao, at ang mga ito rin ay mga katangiang dapat taglayin ng sangkatauhan. Kapag taglay mo ang dalawang katangiang ito, saka ka lang isang tunay na tao. Kung ikaw ay isang taong may konsensiya at pagkatao, kung gayon sa isang banda, magiging napakamaprinsipyo mo sa iyong pag-asal at magagawa mong tratuhin ang mga tao sa medyo makatarungang paraan. Anuman ang iyong relasyon sa isang tao, o kung nasaktan ka man niya, kaya mo siyang tratuhin nang wasto at tasahin nang obhetibo. Ito ang pagiging matuwid, na isang katangian ng pagkatao. Dagdag pa rito, kung nagtataglay ka ng kabaitan, na isa pang katangian ng pagkatao, magkakaroon ka ng isang partikular na hangganan kapag nakikitungo ka sa mga tao o gumagawa ng mga bagay-bagay, na makakapigil sa iyong magsalita o kumilos laban sa iyong konsensiya. Halimbawa, ang masasamang tao ay palaging nagsasalita ng mga baluktot na salita at naglilitanya ng mga baluktot na argumento, pinagbabaliktad ang itim at puti, at binabaluktot ang mga katotohanan. Nagtatanim sila ng sama ng loob at sumusubok na mag-isip ng bawat paraan upang makahanap ng mga pagkakataong pahirapan at gantihan ang sinumang nakakapinsala sa kanila o sinumang nakasakit o pumuntirya sa kanila. Ngunit para sa isang taong may pagkatao, dahil nagtataglay siya ng pagiging matuwid at kabaitan, na bahagi ng konsensiya, kahit pa may isang taong nanakit o nandaya sa kanya, at gusto niyang bumawi at maghiganti, at maaaring magsabi siya ng isang bagay na masakit tulad ng, “Galit na galit ako sa kanila!” sa mga sandali ng pagiging mainitin ng ulo, kapag nabigyan ng isang tunay na pagkakataon para sa paghihiganti, lumalambot ang kanyang puso, at siya ay sumusuko; hindi niya kayang gawin ito, hindi ito maatim ng kanyang kalooban. At pagtagal-tagal, hindi na niya kayang damhin ang pagkamuhing iyon. Ganito ang isang taong mabait. Kung may isang taong nanloko o nanakit sa iyo, at mayroon kang pagkakataon para sa paghihiganti, isang pagkakataong makita ang iyong kaaway na magdusa ng kaparusahan at ganti, magagawa mo bang kumilos at gumawa ng mga bagay upang gantihan siya? Kapag nakakaramdam ka ng galit, maaaring masabi mo, “Tiyak na gagantihan ko siya! Siya ay ubod ng sama at walang awa!” Ngunit kapag dumating talaga ang isang pagkakataon para sa paghihiganti, hindi mo kayang gawin ito. Sasabihin mo, “Hindi bale na, matagal na iyon. Hanggang doon na lang iyon.” Hindi mo ito hahangarin nang walang katapusan, at hindi mo rin igigiit na makita ang iyong kaaway na magdusa ng kaparusahan o ng kung anong masamang wakas. Hindi ka mamumuhay nang palaging may pagkamuhi sa iyong puso; pagtagal-tagal, mawawala ang pagkamuhi. Ito ang pagpapamalas ng pagkakaroon ng mabait na puso. Ang kabaitan ay isang katangiang pagpapamalas ng isang taong may konsensiya, at isa ring katangian ng pagkakaroon ng klasipikasyon bilang isang tao. Siyempre, sa paningin ng ilan, ang kabaitan ay isang kahinaan. Maaaring isipin pa nga ng ilang walang pananampalataya na ikaw ay walang gulugod at udyukan ka pa, sabihing, “Kailangan mong maging walang awa at manhid ang puso. Kapag dumating ang isang pagkakataon para sa paghihiganti, dapat ay ngipin sa ngipin, ikaw mismo ang sumupil sa kanila, at patayin mo ang iyong kaaway gamit ang iyong sariling mga kamay.” Ngunit pinagbubulayan mo, “Kung papatayin ko ang aking kaaway gamit ang aking sariling mga kamay, hindi ba’t gagawa ako ng masama? Ang kanilang pamumuhay ay hindi nakakaapekto sa akin; may isang bagay lang silang ginawa na sumobra na at nakasakit sa akin, ngunit iyon ay nakaraan na.” Sa paglipas ng panahon, matutuklasan mo na hindi mo na sila kinamumuhian. Sinasabi ng ilang tao na ikaw ay masyadong duwag, hindi sapat ang pagiging walang awa. Ikaw mismo ay nagtataka rin dito: “Bakit hindi ko magawang maging walang awa? Bakit palagi akong maluwag sa aking mga kaaway at hindi ko kayang magtanim ng sama ng loob?” Sa paningin ng ilan, ang pagkakaroon ng mabait na puso ay isang kahinaan ng pagkatao. Ngunit sa realidad, ito ay isang katangian ng pagkatao, tama ba? (Oo.)

Hindi na natin idedetalye pa nang husto ang tungkol sa konsensiya at katwiran, ang dalawang mahalagang sangkap na iyon ng mga katangian ng pagkatao. Pag-usapan natin ang dalawang iba pa, na pinakapartikular na mga aspekto na pinakamadaling nakakaligtaan o hindi kailanman namamalayan ng mga tao. Kung sasabihin lang natin na ang isang tao ay nagtataglay ng konsensiya at katwiran ng pagkatao, ito ay tila medyo pangkalahatan sa mga tao, at magiging napakahirap na tukuyin kung anong mga bagay ang nagawa ng isang tao o anong mga pagpapamalas ang mayroon siya na nagpapakitang tunay siyang may konsensiya at katwiran, at mahirap tasahin kung tunay ba siyang may normal na pagkatao. Samakatwid, hindi tayo magbabahaginan mula sa pananaw ng mga partikular na pagpapamalas ng konsensiya at katwiran, kundi mula sa dalawang iba pang aspekto. Ibig sabihin, kung ang isang tao ay nagtataglay ng pagkataong diwa, kung gayon, sa isang banda, kaya niyang makilatis ang tama sa mali, at bukod pa rito, alam din niya kung ano ang wasto at kung ano ang di-wasto. Kung taglay ba ng isang tao ang dalawang aspektong ito ay sapat na para ipakita kung taglay ba niya ang konsensiya at katwiran. Ito ay isang mas partikular na paraan upang himayin kung ang pagkatao ng isang tao ay nagtataglay ba ng konsensiya at katwiran. Kapag taglay ng isang tao ang dalawang aspektong ito—ang pagkilatis ng tama sa mali at pagkaalam kung ano ang wasto at kung ano ang di-wasto—saka lang nito tunay na naipapakita na taglay niya ang konsensiya at katwiran ng pagkatao. Kung hindi niya taglay ang dalawang aspektong ito, ang kanyang pagsasabi na mayroon siyang konsensiya at katwiran ay hindi totoo at hindi naaayon sa mga katunayan. Tingnan muna natin ang kakayahang makilatis ang tama sa mali. Ang “makilatis” ay nangangahulugang maunawaan, malaman, mamalayan, at maarok. Ano ang ibig sabihin ng “tama at mali”? Ang tama at mali ay tumutukoy sa mga positibong bagay at mga negatibong bagay. Kung gayon, ano ang ibig sabihin ng malaman kung ano ang wasto at kung ano ang di-wasto? Halimbawa, “Ang sangkatauhan ay nilikha ng Diyos.” Ang pahayag na ito ba ay wasto o di-wasto? (Wasto.) “Ang sangkatauhan ay nag-evolve mula sa mga unggoy.” Ang pahayag na ito ba ay wasto o di-wasto? (Di-wasto.) Kung kaya mong makilatis at mahusgahan kung aling mga pananaw ang wasto at kung alin ang di-wasto, ito ang pagkaalam kung ano ang wasto at kung ano ang di-wasto. Sinasabi ng mga diyablo, “Ang sangkatauhan ay nag-evolve mula sa mga unggoy.” Pagkatapos itong marinig, sinasabi mo, “Hindi iyan wasto. Ang sangkatauhan ay nilikha ng Diyos.” Kung gayon sa usaping ito, hindi magulo ang isip mo, at alam mo kung ano ang wasto at kung ano ang di-wasto. Kung gayon, may pagkakaiba ba sa pagitan ng wasto at di-wasto, at ng tama at mali? (Mayroon.) “Ang Diyos ang may kataas-taasang kapangyarihan sa tadhana ng buong sangkatauhan.” Ang pahayag na ito ba ay wasto o di-wasto? (Wasto.) “Kinokontrol ng sangkatauhan ang sarili nitong tadhana.” Ang pahayag na ito ba ay wasto o di-wasto? (Di-wasto.) “Kung gaano katagal mabubuhay ang isang tao ay nakasalalay sa kung paano niya inaalagaan ang kanyang sarili at kung paano siya nananatiling malusog.” Ang pahayag na ito ba ay wasto o di-wasto? (Di-wasto.) “Ang haba ng buhay ng isang tao ay inorden ng Diyos.” Wasto o di-wasto? (Wasto.) Ngayon alam mo na kung ano ang ibig sabihin ng malaman kung ano ang wasto at kung ano ang di-wasto, hindi ba? (Oo.) Tingnan naman natin ang pagkilatis ng tama sa mali. Ano nga ulit ang kasasabi lang nating tinutukoy ng “tama at mali”? (Mga positibong bagay at mga negatibong bagay.) Halimbawa, ang pagiging isang matapat na tao—ito ba ay isang positibong bagay o isang negatibong bagay? (Isang positibong bagay.) Paano naman ang “Pera ang nagpapaikot sa mundo”? (Iyan ay isang negatibong bagay.) Sino ang makakapagbigay ng isa pang halimbawa? (Ganap na likas at may katwiran para sa mga tao na sambahin ang Diyos. Ito ay isang positibong bagay.) Kung gayon, paano naman ang pagsusunog ng insenso at pagsamba kay Buddha? (Iyan ay isang negatibong bagay.) Ang paghahanap sa katotohanan sa paggawa ng mga bagay-bagay. (Iyan ay isang positibong bagay.) Ang pagsunod sa sariling kalooban at paggawa ng mga sariling desisyon sa anumang ginagawa. (Iyan ay isang negatibong bagay.) Alam mo kung aling mga bagay ang positibo at kung alin ang negatibo, at kaya mo ring husgahan kung aling mga pananaw ang wasto at kung alin ang di-wasto—ito ang tinatawag na kakayahang makilatis ang tama sa mali at malaman kung ano ang wasto at kung ano ang di-wasto. Ang pagkakaroon ng ganitong kabatiran at pagkaunawa, at pagkakaroon ng kakayahang makilatis ang mga bagay na ito sa iyong puso—ipinapahiwatig nito na ikaw ay isang taong may pagkatao. Ang kakayahang makilatis ang tama sa mali at malaman kung ano ang wasto at kung ano ang di-wasto ay nangangahulugan na sa loob ng pagkatao ng isang tao, mayroong isang likas na kakayahang tukuyin ang ilang positibo at negatibong bagay. Dagdag pa rito, mayroon ding kaunting kamalayan at pakiramdam sa kanyang puso tungkol sa kung ang ilang bagay ay wasto ba o hindi. Kahit hindi pa naririnig ang katotohanan o hindi pa nauunawaan ang katotohanan, taglay ng kanyang pagkatao ang ganitong uri ng pagkilatis. Kahit pa hindi niya ito maipahayag nang malinaw, alam niya sa kanyang puso kung aling mga bagay ang positibo at kung alin ang negatibo, at alam niya na ang mga negatibong bagay ay di-wasto. Kung mayroon din siyang pagkaramdam ng pagkasuklam sa kanyang puso at kaya niyang tanggihan at hindi sundin ang mga bagay na ito, lalo nang mas mabuti iyon. Kapag hindi niya nauunawaan ang katotohanan, kahit pa hindi niya kayang makilatis nang napakalinaw ang mga positibo at negatibong bagay, mayroon siyang magkakaibang damdamin at magkakaibang paraan ng pagtrato sa mga positibo at negatibong bagay sa kanyang puso. Halimbawa, tungkol sa ilang masamang kalakaran sa lipunan, kapag nakikita ng mga taong may pagkatao ang masasamang kalakarang ito, nakakaramdam sila ng matinding pagkasuklam sa kanilang puso. Pakiramdam nila, ang mga bagay na ito ay hindi ang tamang landas, hindi mga positibong bagay, at hindi mga bagay na dapat hangarin o gawin ng mga tao. Sa kabila ng katunayan na, bilang isang taong namumuhay sa ganitong kapaligirang panlipunan, ay wala silang pagpipilian kundi ang sundin ang masasamang kalakaran, sa kaibuturan ay kinasusuklaman nila ang mga ito. At habang kinasusuklaman ang mga ito, naghahanap din sila ng bawat pagkakataon upang makatakas sa kapaligirang ito o nag-iisip sila ng bawat paraan upang iwasan ito at tanggihan ang masasamang kalakarang ito.

Ang pagkilatis ng tama sa mali ay napakahalaga para sa isang tao. Dahil ang tama at mali ay kinabibilangan ng mga positibong bagay at mga negatibong bagay, ano sa tingin ninyo ang ilang positibong bagay, at ano ang ilang negatibong bagay? (Ang pananampalataya sa Diyos, pagsunod sa Diyos, pagsamba sa Diyos, pagpapasakop sa Diyos, pati na ang paggawa ng tungkulin ng isang tao at pagiging isang matapat na tao—lahat ng ito ay mga positibong bagay. Ang pagsisinungaling at panlilinlang, paglaban sa Diyos, paghihimagsik laban sa Diyos, pagkakanulo sa Diyos—ang mga ito ay mga negatibong bagay.) (Ang mga positibong bagay ay pangunahing nagmumula sa Diyos at naaayon sa katotohanan. Halimbawa, ang iba’t ibang resultang nakakamit sa pamamagitan ng gawain ng Diyos, pati na ang tunay na kaalaman ng mga tao tungkol sa disposisyon at diwa ng Diyos, ay pawang mga positibong bagay at lahat ay naaayon sa katotohanan.) Huwag ninyong isipin na ang mga positibong bagay ay napakahungkag o napakatayog. Ang totoo, ang mga positibong bagay ay iba’t ibang positibo at tamang mga tao, pangyayari, at bagay na kapaki-pakinabang sa mga tao. Anumang bagay na kapaki-pakinabang sa mga tao, anumang bagay na kapaki-pakinabang at hindi nakakapinsala sa kanilang normal na buhay, ay isang positibong bagay. Halimbawa, ang mga likas na tuntunin at batas ba ay mga positibong bagay? (Oo.) Ang mga salita ng Diyos ay pawang katotohanan at pawang mga positibong bagay; anumang bagay na kinabibilangan ng katotohanan ay isang positibong bagay. Ang pagtutustos ng Diyos sa sangkatauhan ng buhay at katotohanan, pati na ang nilalaman ng gawain ng Diyos ng pamamahala at pagliligtas sa sangkatauhan, ay mga positibong bagay na may kaugnayan sa katotohanan. Lahat ng hinihingi ng Diyos sa mga tao, bawat salita ng Diyos, ang mga prinsipyo ng pagsasagawa para sa iba’t ibang katotohanan—lahat ng ito ay mga positibong bagay. Bukod sa gawain ng Diyos ng pamamahala sa sangkatauhan, marami pang ibang positibong bagay na kapaki-pakinabang sa pananatiling buhay ng tao at hindi nakakapinsala sa mga tao. Nakikita ba ninyo ang mga ito? Natutukoy ba ninyo ang mga ito? Natatanggap at nasasang-ayunan ba ninyo ang mga ito mula sa kaibuturan ng inyong mga puso? Nakakasabay, nakakaangkop, at nakakasunod ba kayo sa mga ito? Halimbawa, ang mga batas ba ng apat na panahon ay mga positibong bagay? (Oo.) Sa tagsibol, umiinit ang panahon at namumukadkad ang mga bulaklak, lahat ng bagay ay tumutubo at muling nabubuhay, natutunaw ang yelo at niyebe. Isa ba itong positibong bagay? (Oo.) Sa tag-araw, maningning na sumisikat ang araw, nakakapaso ang mga sinag nito, at lahat ng bagay ay mabilis na lumalago, nagpapasasa sa sikat ng araw. Isa ba itong positibong bagay? (Oo.) Sa taglagas, ang nakakapasong init ay unti-unting napapalitan ng maaliwalas na kalangitan at preskong hangin; ang iba’t ibang halaman ay unti-unting lumalago, nagbubunga ng mga buto at prutas, nagbibigay ng ani. Isa ba itong positibong bagay? (Oo.) Sa taglamig, bumababa ang temperatura, unti-unting lumalamig ang panahon, at kung minsan ay umuulan ng niyebe. Bagama’t hindi ito kasingkasiya-siya, komportable, o malaya gaya ng ibang mga panahon, sa taglamig, napapanatili ng lahat ng bagay ang kanilang enerhiya, at ang sangkatauhan ay nagpapahinga rin at nagpapalakas. Kung gayon, ang batas bang ito ay isang positibong bagay? (Oo.) Sa pagsikat ng araw, umaawit ang mga lagsing, humuhuni ang mga ibon sa umaga, na nagpapaalala sa mga tao na umaga na at oras nang bumangon, na dapat na silang magsimulang magtrabaho para sa buhay, para sa kabuhayan, at para sa patuloy na pag-iral ng sangkatauhan. Isa ba itong positibong bagay? (Oo.) Bumabangon ang sangkatauhan sa mga huni ng mga ibon sa umaga at ng mga lagsing at sinisimulan ang pagtatrabaho sa maghapon. Isa itong positibong bagay. Sa gabi, ang iba’t ibang insekto at nilalang, alinsunod sa kanilang sariling mga batas, ay nagsasagawa ng lahat ng uri ng aktibidad—ang ilan ay lumalabas para maghanap ng pagkain at ang iba ay nagsisimulang humuni. Sa oras na ito, tumatahimik ang sangkatauhan at nakakatulog. Habang pinakikinggan ang huni ng mga kuliglig, na sinasabayan ng mga huni ng iba’t ibang nilalang at ng kanilang mga panggabing aktibidad, pumapasok ang mga tao sa mundo ng panaginip, natutulog nang napakasarap, napakahimbing, at napakapayapa. Isa ba itong positibong bagay? (Oo.) Para sa mga tao, ang mga positibong bagay na ito ay pawang mga bagay na madalas na nangyayari. Natatanggap mo ang iba’t ibang tanda at hudyat ng mga ito, at nararamdaman mo rin ang mga pakinabang na idinudulot ng mga ito sa iyong buhay, pati na ang iba’t ibang pagbabago at impluwensiyang idinudulot ng mga ito sa iyo habang namumuhay ka. Kung mayroon kang tamang pagtugon at tamang pag-arok sa pag-iral ng iba’t ibang positibong bagay sa paligid mo, pati na rin ng tamang paraan para tratuhin ang mga positibong bagay na ito, ipinapakita nito na isa kang taong may kaunting pagkaunawa sa tama at mali, na ikaw ay matugunin, sensitibo, at may pandama sa kapaligirang binubuo ng lahat ng bagay na nilikha ng Diyos, at na mayroon kang pusong mapagpasalamat para sa impluwensiya ng lahat ng bagay na ito sa paligid mo o sa pagsama ng mga ito sa iyong buhay. Ipinapakita nito na nararamdaman mo na ang pag-iral ng Diyos at ang lahat ng bagay na Kanyang nilikha ay hindi maikakailang totoo, at nararamdaman mo ang mga pakinabang ng lahat ng bagay sa iyo at ang impluwensiya ng mga ito sa iyo sa iba’t ibang aspekto. Kung makakamit mo ang gayong mga mensahe at magkakaroon ka ng ganitong mga damdamin, kung gayon, isa kang tao na nakakaunawa sa tama at mali at nagtataglay ng pagkatao. Naaarok mo nang tama ang mga positibong bagay, nakakaangkop ka sa mga ito, nakakaayon sa mga ito, at umiiral kasama ng mga ito. At hindi lang sa hindi ka nasusuklam sa mga bagay na ito; sa halip, dahil nananampalataya ka sa Diyos at nauunawaan mo ang ilang katotohanan, lalo ka pang nakukumbinsi na lahat ng positibong bagay na ito ay nagmumula sa Diyos, mula sa Lumikha, at mas nagpapasalamat ka para sa pag-iral ng mga positibong bagay na ito. Kaakibat nito, nakakaramdam ka ng pagkasuklam at pagkapoot sa iyong puso para sa mga negatibong bagay. Kaya, ano ang ilang negatibong bagay? (Pagpaparumi sa kapaligiran, labis na pagkuha.) Ang pagsira at pagpaparumi sa kapaligiran, walang-pakundangang pagpuputol ng puno, labis na pagkuha at pagsasamantala—lahat ng ito ay mga negatibong bagay. Bukod sa mga ito, ano pang ibang mga bagay ang sa tingin ninyo ay negatibo, at may malinaw na pagkapoot kayo para sa mga ito sa inyong mga puso? Palaging gustong lupigin ng sangkatauhan ang kalikasan—isa ba itong positibo o negatibong bagay? (Isang negatibong bagay.) Halimbawa, madalas na nakakaranas ng mga buhawi ang ilang lugar, kaya palaging nagbubulay-bulay ang ilang tao, “Nagpapalipad ng alikabok kung saan-saan ang mga buhawing ito, na sumisira sa mga bahay at bukirin. Kailangan nating subukan ang lahat ng ating magagawa para magtayo ng pader para harangan ang mga ito, para ipakita na ang teknolohiya ng tao ay maunlad na at na lumakas na ang mga kakayahan ng tao.” Isa ba itong positibo o negatibong bagay? (Isang negatibong bagay.) Ano ang nararamdaman ninyo sa inyong mga puso pagkatapos itong marinig? (Pakiramdam ko ay masyadong mataas ang tingin ng mga tao sa sarili nilang mga kakayahan.) Iyan na nga mismo iyon. Ang ilang lugar ay nababalot ng malalawak na damuhan, kaya sinasabi ng ilang tao, “Namumuhay ang mga pastol nang pagala-gala sa mga damuhan, at halos hindi sila nakakakain ng masasarap na pagkain sa buong taon. Sa kalahati ng taon, palagi silang nasa labas, nag-aalaga ng mga baka at tupa sa mga damuhan. Kailan matatapos ang mahihirap na araw na ito? Dapat tayong humanap ng mga paraan para mapabuti ang buhay ng mga pastol, gawing mga gusali at lungsod ang mga damuhan at pastulan, para hindi na kailanganin ng mga pastol na manatiling buhay sa pamamagitan ng pag-aalaga ng hayop. Sa gayon, magtatamasa sila ng mas mabuting buhay, at magpapasalamat sila sa bansa at sa gobyerno.” Isa ba itong positibo o negatibong bagay? (Isang negatibong bagay.) Nararamdaman ba ninyo na ang paggawa nito ay isang negatibong bagay? Ang paggawa sa mga damuhan na maging mga gusali at lungsod—isa itong maling pag-iisip at pananaw; labis na baligho ang pagsasagawang ito! Hindi ninyo makilatis ang usaping ito, hindi ba? Iniisip ninyo, “Usapin ito ng gobyerno, wala tayong magagawa tungkol dito,” at wala kayong nararamdaman tungkol dito. Gayundin, palaging gumagawa ng mga pagsulong ang sangkatauhan sa paggalugad sa kalawakan, palaging gustong pumunta sa buwan, siyasatin ang Mars at Jupiter. Gusto pa nga nilang galugarin ang araw, pero dahil masyadong mataas ang temperatura ng araw, hindi sila makapunta roon. Kaya, gumagawa sila ng mga sasakyang pangkalawakan para mapangibabawan ang gravity ng Mundo at makalipad patungo sa buwan at Mars. Isa ba itong positibo o negatibong bagay? (Isang negatibong bagay.) Isa itong negatibong bagay. Kaya, mayroon bang anumang positibong bagay na kinasasangkutan ng agham? Mayroon bang anumang pahayag na positibo at naaayon sa mga batas ng kalikasan ng lahat ng bagay na nilikha ng Diyos? (Ang ilang kagamitang inimbento at ginawa sa pamamagitan ng mga siyentipikong paraan, tulad ng mga computer, ay nakapagpapabuti sa pagiging episyente ng ating trabaho. Ang mga ito ay mga positibong bagay.) Ang mga ito ay hindi positibo at hindi rin negatibo. Mga kagamitan lang ang mga iyon. Hindi sangkot sa mga ito ang isang partikular na pag-iisip, teorya, o argumento. Ang mga positibo at negatibong bagay na tinatalakay natin ay kinabibilangan ng diwa at mga saligan ng mga bagay, at pati na rin ng mga motibo sa likod ng iba’t ibang proyekto ng siyentipikong pananaliksik na isinasagawa ng sangkatauhan. Batay sa mga ito, tinutukoy natin kung ang isang bagay ay positibo o negatibo. Kaya, ano pang ibang mga negatibong bagay ang mayroon? (Sa kasalukuyan, hindi sinusunod ng sangkatauhan ang mga batas ng paglago ng lahat ng bagay kundi gumagamit ng mga siyentipikong paraan para baguhin ang mga batas na ito. Halimbawa, ang mga manok ay pinapakain ng pagkaing may mga hormone at maaari nang maibenta sa loob ng tatlumpung araw, at ang mga gulay at prutas na wala sa panahon ay itinatanim. Tila umunlad na ang agham at teknolohiya, pero lumalabag ito sa mga batas ng paglago ng lahat ng bagay at ito ay para bigyang-kasiyahan ang mga pagnanasa ng mga tao sa pagkain. Isa itong negatibong bagay.) Isa itong negatibong bagay. May ilang taong gustong paamuin ang mga tigre at leon. Nakikita nila na mukhang mabagsik ang mga tigre—kahit ang paghikab lang ng isang tigre ay nakakatakot na sa mga tao—kaya gusto nila itong paamuin, at pagkatapos ay bunutin ang mga pangil nito at alagaan sa kanilang mga bakuran, gawing mga bantay ng kanilang mga bahay ang mga tigre na parang mga aso. Isa ba itong positibo o negatibong bagay? (Isang negatibong bagay.) Isa itong negatibong bagay. Lahat ng ginagawa ng mga tao at ang iba’t ibang bagay na iniimbento nila sa paghahangad ng makalamang kasiyahan gamit ang iba’t ibang siyentipikong paraan at labag sa mga batas ng kalikasan ay pawang mga negatibong bagay, hindi mga positibong bagay, dahil napakalaki ng pinsala ng mga ito sa sangkatauhan, at napakatindi ng pinsala ng mga ito sa tinitirhang kapaligiran ng tao. Halimbawa, ang ilang lugar ay sobrang tuyo, kaya gumagamit ang gobyerno ng mga eroplano para magpakalat ng mga cloud seeding agent para magdulot ng ulan. Isa ba itong positibo o negatibong bagay? (Isang negatibong bagay.) Ang ilang lugar ay sobrang inuulan, na nagdudulot ng mga baha, kaya nagpapadala ang gobyerno ng mga eroplano para pawiin ang mga ulap upang makontrol ang ulan. Hindi ba’t nilalabag at sinisira nito ang mga batas ng kalikasan? (Oo.) Ang pagsira sa mga batas ng kalikasan, paglabag sa mga batas ng kalikasan, hindi pag-ayon sa mga batas ng kalikasan, paggawa ng anumang naisin, pagpapakitang-gilas ng makabagong teknolohiya ng tao—ang mga ito ay mga negatibong bagay. Bukod sa mga ito, ano pang ibang mga negatibong bagay ang mayroon? Ang pagsasagawa ba ng pananaliksik sa mga biyolohikal na ahente at genetic modification ay isang positibo o negatibong bagay? (Isang negatibong bagay.) Dahil sa siyentipikong pananaliksik sa henetika na isinagawa, mas marami nang makakain na mga pagkaing genetically modified ang mga tao. Kaya, ang mga pagkaing genetically modified ba ay mga positibo o negatibong bagay? (Mga negatibong bagay.) Bakit ninyo sinasabing negatibo ang mga ito? Sinasabi ng ilang tao, “Isa itong siyentipikong tagumpay, na naglalayong tulutan ang mas maraming tao na magkaroon ng sapat na makakain at hindi magutom. Bukod dito, ilang dekada nang kumakain ng mga pagkaing genetically modified ang mga tao, at tumatangkad at nagiging matipuno—ang mga kabataan ngayon, sa partikular, ay mas matatangkad kaysa sa naunang henerasyon. Lahat ng ito ay dahil sa mga ambag ng agham sa sangkatauhan. Kung ang mga pagkaing genetically modified ay nagdudulot ng gayon kalaking pakinabang sa mga tao, bakit sinasabing mga negatibong bagay ang mga ito?” Maipapaliwanag ba ninyo ito? (Bagama’t mas matatangkad ang mga tao ngayon, humihina naman ang kanilang pangangatawan, at nagkakaroon sila ng mas maraming sakit—lahat ng ito ay dahil sa pagkain ng mga tao ng mga pagkaing iyon na dumaan sa siyentipikong proseso. Kaya, ang mga ito ay mga negatibong bagay.) Sa panlabas, tila nakikinabang ang mga tao sa mga pagkaing genetically modified—mas matatangkad at mas matitipuno ang mga tao—pero humina naman ang kanilang mga pangangatawan. Sa pangkalahatan, mayroong negatibong epekto sa mga tao ang mga ito, na nakakapinsala sa halip na makatulong sa kanila. Itinuturing man ng mga tao ang mga ito bilang kapaki-pakinabang o nakakapinsala, ang mga ito ay mga negatibong bagay, talagang hindi mga positibong bagay, dahil nilalabag ng mga ito ang mga batas ng kalikasan na nilikha ng Diyos, at salungat ang mga ito sa mga tungkuling dapat sanang gampanan sa katawan ng tao ng iba’t ibang orihinal na bagay na may buhay na nilikha ng Diyos. Maaaring hindi maramdaman sa simula ang epekto ng mga ito sa mga tao, pero pagkalipas ng dalawampung taon, nagiging malinaw ang masasamang kahihinatnan: Maraming tao ang nagkakaroon ng lahat ng uri ng kakaibang sakit, at naaapektuhan pa nga ang kanilang kakayahang magkaanak. Sapat na ito para patunayan na ang gayong mga pagkain ay hindi mga positibong bagay. Bagama’t mula sa perspektiba ng tao, ang pagkaing genetically modified ay isang produkto ng teknolohiya, isang ambag ng agham sa sangkatauhan, mula sa perspektiba ng mga positibo at negatibong bagay, ito ay talagang hindi isang positibong bagay.

Palaging sinusubukang saliksikin ng sangkatauhan ang buwan at tuklasin kung may iba pang mga planeta na angkop para sa paninirahan ng tao. Ang siyentipikong pananaliksik na ito, ang pananaw na ito, ay isa bang positibo o negatibong bagay? (Isang negatibong bagay.) Bakit ito isang negatibong bagay? (Nilikha ng Diyos ang mga tao para manirahan sa Mundo; hindi Niya kailanman nilayon na manirahan tayo sa ibang mga planeta. Palaging ambisyoso ang mga tao at gustong pumunta kung saan-saan. Sa huli, sayang lang ang pagod, at hindi sila makapunta kahit saan.) Mula sa perspektiba ng mga tao, normal lang na saliksikin ang mga bagay na ito; lumilikha ito ng mga kondisyon ng pamumuhay para sa kinabukasan ng sangkatauhan, na isang mabuting bagay. Marami sa mga tungkuling itinatag ng Diyos sa Mundo ang nasira na; madalas na nangyayari ang iba’t ibang sakuna, nasira na ang kapaligiran ng pamumuhay sa Mundo, lubhang marumi na ang hangin, tubig, at lupa, at lahat ng uri ng mga nilalang na may buhay ay nanganganib nang maubos. Naging mahirap nang manirahan sa Mundo. Kaya naman, sinimulan nang saliksikin ng ilang institusyon ng siyentipikong pananaliksik ang ibang mga planeta, sa pag-asang makakapunta ang sangkatauhan sa ibang mga planeta at makakapanirahan doon. Naniniwala sila na, para manatiling buhay ang mga inapo ng sangkatauhan, kailangang maghanda nang maaga ang mga tao—kung hindi sila maghahanda ngayon at hindi na mabubuhay ang sangkatauhan sa Mundo sa hinaharap, hindi ba’t mawawalan ng matatakasan ang lahi ng tao? Kaya, ang pananaw bang ito, ang siyentipikong pananaliksik na ito, ay isa bang negatibo o positibong bagay sa huli? (Isang negatibong bagay.) Sa anong batayan ninyo sinasabing isa itong negatibong bagay? (Sa batayan na hindi lang talaga naghanda ang Diyos ng mga kondisyong angkop para tirhan ng mga tao ang ibang mga planeta. Bukod pa sa ibang mga planeta, kahit ang napakainit at napakalamig na mga lugar sa Mundo ay hindi angkop para sa paninirahan ng tao. Pero palaging ambisyoso ang mga tao, palaging gustong kumawala mula sa kataas-taasang kapangyarihan ng Diyos at sa mga pamamatnugot ng Diyos, gustong manirahan sa ibang mga planeta—labag ito sa mga pagsasaayos at pag-orden ng Diyos. Samakatwid, isa itong negatibong bagay.) Nilikha ng Diyos ang Mundo—isang napakagandang kapaligiran sa pamumuhay—para sa mga tao, pero hindi ito pinamamahalaan nang maayos ng mga tao. Palagi silang nagpapaunlad ng agham at modernong industriya, at dahil dito, sinira nila ang ekolohikal na kapaligiran ng Mundo at pinarumi ang hangin, tubig, at maging ang lupa. Wala nang makuhang mga organikong butil at gulay ang mga tao, at nagkakaroon sila ng lahat ng uri ng sakit. Naging mahirap nang manatiling buhay sa Mundo, at ngayon ay iniisip nilang pumunta sa ibang mga planeta, nang hindi isinasaalang-alang kung kaya man lang bang pumunta roon ng kanilang mortal na laman. Ang mga tao, ang mga nilalang na ito na may mortal na laman, ay angkop lamang na manirahan sa Mundo, at sa Mundo lamang nila ito magagawa. Ito ang pag-orden ng Diyos. Saan pa nga ba makakapunta ang mga tao sa pamamagitan lang ng pag-asa sa kanilang iba’t ibang likas na kondisyon? Kayang ikampay ng mga ibon ang kanilang mga pakpak at lumipad nang libo-libong metro ang taas, pero hindi kayang lumipad ng mga tao nang sila mismo; kailangan nila ang tulong ng mga eroplano. Subalit ang paglipad sa mga eroplano ay mapanganib kung minsan. Samakatwid, ang mga tao ay pinakaangkop na manirahan sa Mundo. Ang mga pisikal na katangian ng mga tao ay kaayon ng lupa ng Mundo, at ng lahat ng aspekto ng mga kondisyon ng pamumuhay sa Mundo, tulad ng lahat ng bagay, ng apat na panahon, at ng mga batas ng kalikasan. Samakatwid, ang sangkatauhan ay matatawag lamang na mga Taga-Mundo. Ang mga batas na ito ng ikabubuhay ng tao at ang mga kondisyong ito ng pamumuhay ay paunang inorden para sa mga tao noong nilikha ng Diyos ang lahat ng bagay. Samakatwid, ang sangkatauhan ay angkop lamang na mabuhay sa Mundo, hindi na manirahan sa ibang mga planeta. Sinira at pininsala na ng sangkatauhan ang Mundo hanggang sa punto na hindi na ito matitirhan, at gusto na lang nilang umalis at matapos na ito, palaging naghahangad na manirahan sa ibang mga planeta. Isa itong walang-saysay na pagsisikap. Ang pagsasagawang ito ay hindi naaayon sa mga batas ng kalikasan na inorden ng Diyos para sa mga Taga-Mundo; sa halip, nilalabag nito ang mga batas ng pisikal na pananatiling buhay para sa mga Taga-Mundo at isa itong napakahangal na pagsasagawa. Kaya, isa itong negatibong bagay. Kahit pa may ilang planeta na may hangin, at makakapunta roon ang mga Taga-Mundo para magtingin-tingin, hindi ibig sabihin nito na mabubuhay ang sangkatauhan sa mga planetang iyon. Maging sa Mundo, maaari kang pumunta sa South Pole o sa North Pole para magtingin-tingin, maaari kang tumuntong doon, pero kung maninirahan ka roon nang maraming taon, makakaya mo ba? Mayroon ding ilang medyo mainit na lugar kung saan mahigit animnapung digri Celsius sa buong taon; hindi rin angkop ang mga iyon para sa pananatiling buhay ng tao. Hindi angkop ang mga tao para sa pangmatagalang pananatiling buhay sa iilang lugar sa Mundo dahil sa mga espesyal na heograpikal na kapaligiran, lalo na ang manirahan sa ibang mga planeta. Hindi iyon bahagi ng mga pagsasaayos ng Diyos. Batay sa mga katangian ng laman ng tao, ang sangkatauhang ito ay angkop lamang na manirahan sa Mundo; ito ay may matibay na batayan. Ang layunin ng paglikha ng Diyos sa Mundo ay para magsaayos ng isang angkop na kapaligiran ng pamumuhay para sa sangkatauhan. Kung gusto mong takasan ang gayong kapaligiran at humanap ng ibang malalabasan, hahantong lang iyan sa pagkawasak. Samakatwid, isa itong negatibong bagay. Kung alam mo na ang palaging pagsasaliksik sa paninirahan sa ibang mga planeta ay isang negatibong bagay, pero sa puso mo ay sinasang-ayunan mo pa rin ang pagsasagawa ng sangkatauhan ng siyentipikong pananaliksik para humanap ng paraan para manirahan sa ibang mga planeta, kung gayon, pinapatunayan nito na may problema sa iyong pagkatao, na hindi mo nauunawaan ang tama at mali, at na hindi mo makilatis ang wasto sa di-wasto. Kung malinaw mong alam na ang landas na ito ay hindi praktikal, subalit hinahangad at inaasahan mo pa ring makapanirahan sa ibang mga planeta sa susunod na kapanahunan, kung gayon, hindi ka isang normal na tao—isa kang kakatwang tao.

Ang isang taong nakakaunawa sa tama at mali, sa isang banda, ay kayang mahalin at tanggapin ang mga positibong bagay at magkaroon ng malinaw na pagkaunawa sa mga ito. Dagdag pa rito, kaya niyang makilatis ang mga negatibong bagay, at dahil mayroon siyang pagkatao at katwiran, nakakaramdam siya ng pagtutol at poot sa kanyang puso para sa mga negatibong bagay. Siyempre, kaya rin niyang kasuklaman, punahin, at tanggihan ang mga ito batay sa pagkaunawa sa ilang katotohanan. Kung hindi mo ito magawa, hindi ka isang tao na nakakaunawa sa tama at mali. Maaari ding sabihin na nagkukulang ka pagdating sa pagkatao. Kung wala kang abilidad na makilatis ang tama sa mali sa iyong pagkatao, wala sa iyong pagkatao ang isang napakahalagang kondisyon, ang isang napakahalagang kasangkapan. Ibig sabihin nito, wala kang normal na pagkatao, at hindi ka matatawag na isang tunay na tao. Maaaring sabihin ng ilang tao, “Ang mga halimbawang ibinigay kanina ay kinabibilangan ng ilang bagay na may kaugnayan sa mga pangunahing pangangailangan sa pang-araw-araw na buhay ng mga tao at kinabibilangan din ng agham. Kung ang mga bagay na iyon ay mga negatibong bagay at kailangan nating kilatisin ang mga ito, kung gayon, dapat ba nating tanggihan ang mga ito?” Hindi iyan kailangan. Ang pagkilatis ng tama sa mali ay nangangahulugan na mayroon kang pagkilatis sa mga positibo at negatibong bagay sa iyong puso. Sa loob ng iyong pagkatao, mayroon kang isang pamantayan para sa paghusga, at alam mo kung anong mga bagay ang positibo at kung anong mga bagay ang negatibo. Mayroon ka ring malinaw na saloobin, alam mo kung paano tratuhin ang mga positibo at negatibong bagay. Kaya mong tanggapin, makiayon, at umangkop sa mga positibong bagay, at wala kang paglaban o pagtutol sa iyong puso para sa mga ito. Tungkol naman sa mga negatibong bagay, kaya mong kilatisin ang mga ito mula sa kaibuturan ng iyong puso, at kaya mong kasuklaman, tutulan, at kamuhian ang mga ito, at magkaroon pa nga ng sarili mong mga pananaw tungkol sa mga ito, na ginagamit mo para punahin ang mga ito. Ito ang saloobin at pagpapamalas na dapat taglayin ng isang taong nakakakilatis ng tama sa mali. Gayumpaman, ipagpalagay na sa iyong kalooban ay kinasusuklaman at kinamumuhian mo ang mga bagay na malinaw na positibo, at itinuturing mo pa ngang hindi kapansin-pansin ang mga ito kumpara sa mga negatibong bagay, pati na rin na masyadong ordinaryo, masyadong karaniwan, at masyadong hindi karapat-dapat banggitin. Sa iyong kalooban ay hinahangaan, pinananabikan, at hinahangad mo rin ang mga negatibong bagay, at sinasang-ayunan mo pa nga ang mga negatibong bagay na iyon sa lipunan at sa mundo. At paano man pinagbabahaginan ang katotohanan o ang mga prinsipyo ng pagkilatis, hindi mo kayang isapuso o tanggapin ang mga ito. Sa ganoong sitwasyon, ang iyong pagkatao ay hindi normal. Kung wala kang pagkadama o malinaw na mga pananaw pagdating sa mga positibo at negatibong bagay dahil bata ka pa at kulang sa karanasan sa buhay o kabatiran, o dahil hindi ka pa nasangkot sa mga bagay na ito o hindi pa naging bahagi ng iyong buhay ang mga ito, kung gayon, hindi pa masasabi na isa kang taong hindi nakakakilatis ng tama sa mali. Gayumpaman, pagkatapos pagbahaginan kung ano ang mga positibong bagay at kung ano ang mga negatibong bagay, kung hindi mo pa rin kayang tanggapin o makiayon sa mga positibong bagay mula sa kaibuturan ng iyong puso, at sa halip ay nakakaramdam ka ng pagtutol at kinasusuklaman mo ang mga ito, habang masigasig mong hinahabol at pinananabikan ang mga negatibong bagay, kung gayon, hindi ka isang tao na nakakakilatis ng tama sa mali. Kung titingnan mula sa puntong ito, napakalinaw na ang gayong tao ay walang pagkatao. Ang usaping ito ng pagkilatis ng tama sa mali ay nagbubunyag sa pagkiling ng isang tao sa mga positibo at negatibong bagay, kaya nagbibigay-daan ito sa atin na matukoy kung ano talaga ang klasipikasyon ng taong ito. Anuman ang makaharap niya, kung kumikiling siya sa mga negatibong bagay sa halip na sa mga positibong bagay, malinaw na ang taong ito ay walang pagkatao at hindi nagtataglay ng konsensiya at katwiran. Bakit Ko sinasabi ito? Pinananabikan niya ang masasamang bagay, pinananabikan ang iba’t ibang gawain, proyektong pananaliksik, o ilang aspekto ng teknolohiya na itinataguyod, sinasang-ayunan, at isinasagawa ni Satanas at ng masamang sangkatauhan, sa halip na panabikan at sundin ang mga orihinal na tuntunin at batas ng mga positibong bagay, na nagmumula sa Diyos. Ang gayong mga tao, kung gayon, ay tiyak na hindi tao. Malinaw ba ito? (Oo.)

Katatalakay lang natin tungkol sa kakayahang makilatis ang tama sa mali sa pagkatao ng mga tao, ibig sabihin, kung matutukoy ba ng mga tao ang mga positibong bagay at mga negatibong bagay. Kakaunti ang mga taong may kakayahan sa pagkilatis na ito, subalit sa kanilang mga buhay, madalas na kapwa nakakasalamuha ng mga tao ang mga positibo at negatibong bagay. Halimbawa, ang mga normal na damdamin ng mga tao—kagalakan, galit, kalungkutan, kaligayahan—ay mga positibo o negatibong bagay ba? (Mga positibong bagay.) Paano naman ang paghihimagsik ng mga tao laban sa Diyos? Positibo o negatibong bagay ba iyon? (Isang negatibong bagay.) At paano naman ang maluluhong pagnanais na inuukol ng mga tao sa Diyos? Mga positibo o negatibong bagay ba ang mga iyon? (Mga negatibong bagay.) Sa kanilang pang-araw-araw na buhay, ang mga tao ay talagang walang kamalayan pagdating sa marami sa mga bagay na nakakasalamuha nila. Ang ilang positibong bagay ay palaging kasama ng mga tao sa kanilang buhay at pag-iral; gumaganap ang mga ito ng napakahalagang papel sa kanilang buhay, at ang positibong epekto ng mga ito sa pananatiling buhay ng tao ay hindi mapapalitan ng epekto ng anumang negatibong bagay. Gayumpaman, madalas na hindi pinapansin ng mga tao ang mga positibong bagay na ito, sa halip ay naniniwala sila na maraming negatibong bagay ang palaging kasama ng mga tao, nagpapanatili sa kanilang buhay, at sumasama sa kanila sa kanilang pag-iral. Mula rito, makikita na maraming tao ang talagang walang damdamin para sa mga positibong bagay. Hindi gaanong mahalaga kung wala kang pakiramdam para sa mga bagay na ito. Hangga’t, sa sandaling malaman mong mga positibong bagay ang mga ito, ay hindi ka tutol sa mga ito, at kaya mo pa ngang hangarin at mahalin ang mga ito mula sa kaibuturan ng iyong puso, pinapatunayan nito na ang iyong pagkatao ay naghahangad ng kung ano ang positibo. Ipagpalagay na alam mo kung ano ang mga positibong bagay at kung ano ang mga negatibong bagay, ngunit hindi mo pa rin magawang magustuhan ang mga positibong bagay. Sa halip, mayroon kang pagkahilig sa iyong puso para sa mga negatibong bagay, partikular ka pa ngang interesado sa mga ito, at, higit pa riyan, tiyak na hahangarin at susubukan mong makamit ang mga ito kung tama ang mga kondisyon at may pagkakataon ka. Ipinapahiwatig nito na pagdating sa iyong oryentasyon sa mga positibo at negatibong bagay, mahal mo kung ano ang negatibo at hindi kung ano ang positibo. Kung hindi mo minamahal ang mga positibong bagay, ipinapakita nito na hindi ka isang positibong tao. Kung hindi ka isang positibong tao, tiyak na hindi ka isang taong may konsensiya at katwiran; isa kang negatibong tao. Kung hindi ka isang taong may konsensiya at katwiran, hindi ka tao, wala kang pagiging tao. Halimbawa, may isang taong nagtatanim ng mga kamatis. Narinig niya na kapag lumaki na ang mga kamatis, mapapapula ang mga ito mula sa pagiging berde sa loob lang ng isang gabi sa pamamagitan lang ng paglalagay ng kemikal na sangkap, at pagkatapos ay maaari nang ibenta kaagad. Pagkatapos ay iniisip niya, “Napakainam nito. Nagbebenta sa ganitong paraan ang lahat, kaya ganito na rin ang gagawin ko. Sa ganitong paraan, puwede akong yumaman, at mas maaga ko ring makakain ang mga kamatis. Perpekto ito!” Kaya ipinagbibili niya ang mga kamatis na ito, at kinakain din niya mismo ang mga ito. May isang taong nagpapaalala sa kanya na ang mga kamatis na pinahinog gamit ang mga kemikal na sangkap ay nakakapinsala sa mga tao, at na ang pagbebenta ng gayong mga bagay ay pamiminsala sa iba, ngunit tumatanggi siyang tanggapin ito, sinasabi niya, “Paano ito magiging pamiminsala sa mga tao? Bunga ito ng siyentipikong pananaliksik; isa itong positibong bagay. Naglilingkod ang agham sa sangkatauhan, at dahil naimbento ang mga bagay na ito sa pamamagitan ng agham, dapat na malawakan itong gamitin sa buhay ng mga tao. Ang buhay ng mga tao ay hindi puwedeng walang agham; kailangan nating umasa rito.” Itinuturing pa nga ng ilang tao ang agham bilang ang katotohanan, at tinuturuan nila ang mga tao na mahalin, pag-aralan, at gamitin ang agham, pati na rin ang ibatay ang lahat dito. Maaaring natuklasan na ngayon ng ilang tao na hindi naman talaga laging tama ang agham, at na ang ilang bagay na naimbento sa pamamagitan ng agham ay nakakapinsala sa mga tao—halimbawa, ang mga sandatang kemikal at mga makabagong sandata ay may kakayahang pumatay ng sangkatauhan, at sa partikular, ang mga pagkaing genetically modified ay isang walang katapusang salot sa sangkatauhan. Ngunit hindi ganoon ang iniisip ng maraming tao, sinasabi nila, “Maaari bang magkamali ang agham? Kung mali ang agham, susuportahan ba ito ng estado? Ang buong sangkatauhan ay nag-aaral at gumagamit ng agham—maaari bang magkamali ang buong sangkatauhan?” Tama ba ang pahayag na ito? Naniniwala sila na, dahil iginagalang at ginagamit ng buong sangkatauhan ang agham, at ito ang kalakaran sa lipunan, gaano man ito kanegatibo, maaari itong maging isang positibong bagay. Sila ba ay mga taong nakakakilatis ng tama sa mali? (Hindi.) Ano ang mga salitang ito na sinasabi nila? (Mga maling kaisipan.) Ang mga iyon ay mga maling kaisipan, mga maling paniniwala, at baluktot na argumento. Bagama’t karamihan sa mga taong kabilang sa masamang sangkatauhan ay sumasang-ayon at kumikilala sa mga kasabihang ito, gaano man karaming tao ang kumikilala at sumasang-ayon sa mga ito, ang mali ay palaging magiging mali, ang mga negatibong bagay ay palaging magiging mga negatibong bagay, at ang baluktot na pangangatwiran ay palaging magiging baluktot na pangangatwiran. Imposibleng maging mga positibong bagay ang mga ito, ni kailanman ay maging katotohanan ang mga ito.

Hindi ba’t ang mga taong palaging naghahangad ng mga kalakaran sa lipunan at mahilig magsalita ng mga maling kaisipan ay yaong mga partikular na nagmamahal sa mga negatibong bagay? (Oo.) Matatanggap ba nila ang katotohanan at mga positibong bagay? (Hindi.) Hindi nila kayang tanggapin ang mga positibong bagay. Halimbawa, may ilang taong nagkakasakit, at ang totoo, ang kanilang karamdaman ay maaaring mapagaling sa pamamagitan ng ehersisyo at mga pagsasaayos sa kanilang pang-araw-araw na gawi, ngunit ipinipilit nilang gumamit ng mga makabago at high-tech na paraan at metodo para sa pagpapagamot. Maaari mong sabihin, “Bagama’t makabago na ngayon ang medisina, at ang panggagamot na iyon ay may malilinaw na resulta, mayroon itong mga naiiwang epekto, na ang mga kahihinatnan ay hindi na maaayos. Dapat kang gumamit ng isang natural na pamamaraan—gaya ng ehersisyo, pagsasaayos ng iyong pang-araw-araw na gawi, at pagsasaayos ng iyong mga gawi at pattern sa pagkain—upang unti-unting magkaroon ang iyong katawan ng isang normal at natural na takbo, at pagkatapos nito ay unti-unting mababawasan ang ilang sintomas.” Kayang tanggapin ng ilang tao ang ganitong uri ng pananaw, ngunit hindi ito kaya ng iba. Iniisip nila, “Isa iyang makalumang pamamaraan. Iyan ang paraan at pilosopiya ng panggagamot ng sangkatauhan sa mga sakit libo-libong taon na ang nakalipas. Ang ideya na ang paggaling ay tatlumpung porsiyentong gamutan at pitumpung porsiyentong pamamahinga ay hindi na epektibo ngayon! Makabago na ang medisina ngayon, at ang mga high-tech na paggamot ay nagdudulot ng mabibilis na resulta. Pinapagaling ka ng mga gamot sa isang iglap!” Ayon sa kanilang mga pananaw, hangga’t makabago ang medisina at kayang gamutin ang iba’t ibang sakit ng sangkatauhan at nagpapahintulot ito sa mga tao na mabuhay nang matagal, ang medisina ay naging isang positibong bagay na, at dapat maniwala ang mga tao sa medisina at maniwala sa agham, at hayaan ang agham na magkaroon ng kataas-taasang kapangyarihan sa kanilang mga tadhana. Iniisip nila na gaano man karaming sakit magkaroon ang mga tao, walang dapat ikatakot—sa pamamagitan ng mga high-tech na paraan, anumang komplikado at mahirap gamuting sakit ay maaaring malunasan, at na, kahit na may mga naiiwang epekto, hindi ito dapat ikabahala. Tumpak ba ang mga pananaw na ito? Ang mga iyon ay mga maling kaisipan. Sabihin mo sa Akin, kung kakausapin mo ang ganitong uri ng tao tungkol sa kung ano ang mga positibong bagay, mapaiintindi mo ba sa kanila ang mga ito? Matatanggap ba nila ito? (Hindi, hindi namin mapaiintindi sa kanila ang mga ito.) Isang dahilan kung bakit hindi mo sila mapaiintindi ay dahil sila mismo ay hindi kayang tumanggap ng mga positibong pananaw. At ang isa pa ay dahil ang buong sangkatauhan sa buong mundo ay tinatangay ng masasamang kalakaran, nang walang kahit isang eksepsiyon. Bagama’t nananampalataya sila sa Diyos, sa kaibuturan ng kanilang puso, hindi nila tinatanggap ang katotohanan, hindi nila tinatanggap ang mga positibong bagay, at hindi nila tinitingnan ang mga tao at mga bagay batay sa mga salita ng Diyos. Sa halip, ginagamit pa rin nila ang mga pananaw ni Satanas at ang masasamang kalakaran ni Satanas bilang mga batayan sa pagtingin o pagtrato sa bawat usapin. Samakatwid, bagama’t ang ganitong uri ng tao ay maraming taon nang nananampalataya sa Diyos, nakarinig na ng ilang sermon, at gumagawa na ng kanilang tungkulin, at sinasabi nilang handa silang tanggapin ang katotohanan, ang mga pananaw nila sa mga bagay-bagay sa totoong buhay ay nananatiling hindi nagbabago, at hindi rin sila nagbago sa kung ano ang pinipili nila sa pagitan ng mga negatibong bagay at mga positibong bagay. Ang mga negatibong bagay na tinanggap nila ay nakaugat na sa kanilang mga puso, at kahit pa alam nilang ang mga bagay na ito ay hindi ang katotohanan, panghahawakan pa rin nila ang mga ito. Lubos nitong ipinapakita na ang tunay na minamahal nila sa kanilang puso ay mga negatibong bagay, hindi ang katotohanan. Kahit na nabasa na nila ang mga salita ng Diyos at nakarinig na sila ng mga sermon tungkol sa katotohanan, at nauunawaan nila bilang doktrina na ang mga salitang ito ay tama at ang katotohanan, ayaw pa rin nilang isuko ang mga negatibong bagay na matagal na nilang tinanggap sa kaibuturan ng kanilang puso, at hindi nila kailanman ginagamit ang mga salita ng Diyos bilang batayan upang makilatis ang mga negatibong bagay. Kapag nakakasalamuha sila ng mga partikular na usapin, sa kanilang puso, kumakapit pa rin sila sa kanilang orihinal at maling mga pananaw, at itinuturing pa rin nila ang mga negatibong bagay bilang mga positibong bagay, at ang mga maling pananaw bilang mga tamang pananaw. Pagdating naman sa mga positibong bagay, bagama’t hindi nila hayagang sinasabi na ang mga ito ay mga negatibong bagay, sa kanilang puso ay ayaw nilang isuko ang mga negatibong bagay at tanggapin ang mga positibong bagay, dahil pakiramdam nila ay, “Ang mga positibong bagay ay tila napakaliit ng impluwensiya, at napakakaunting tao ang makakatanggap sa mga ito. Hindi praktikal ang mga ito sa lipunan—isa itong obhetibong katunayan.” Pinapatunayan nito na wala silang abilidad na makilatis ang tama sa mali sa kanilang puso, at na may problema sa kanilang pagkatao. Ang ganitong uri ng tao ay hindi interesado sa mga positibong bagay, at madalas na gustong baguhin ang kalikasan, baguhin ang mga batas ng kalikasan para sa pananatiling buhay, baguhin ang mga batas ng pisyolohiya ng tao, at baguhin ang mga batas para sa pananatiling buhay ng tao, palaging gustong lupigin ang kalikasan at lupigin ang iba’t ibang nilalang na may buhay. Halimbawa, palagi nilang pinagninilayan ang mga bagay na tulad nito: “Paano natin mabibigyan ang mga aso ng mga gene ng pusa, para makahuli ang mga aso ng daga tulad ng ginagawa ng mga pusa? At hindi ba’t napakaganda sana kung ang mga pusa ay parehong makakahuli ng daga at makakapagbantay ng bahay tulad ng mga aso?” “Kung ang mga inahing manok ay parehong mangingitlog at makakatilaok, kailangan lang nating mag-alaga ng mga inahing manok—napakaganda niyon!” Nakikita mo, palagi silang nag-iisip-isip ng mga hindi wastong bagay. Kung ito ay isang taong nakakakilatis ng tama sa mali, iisipin niya, “Napakaganda ng mga hayop na nilikha ng Diyos! Tumitilaok ang mga tandang at sinasamahan ang mga inahing manok, at nangingitlog ang mga inahing manok at nagpapapisa ng mga sisiw, at parehong makakain ng mga tao ang karne ng mga tandang at inahing manok. Napoprotektahan ng mga aso ang tahanan at sinasamahan ang kanilang mga amo, at nakakahuli ng mga daga ang mga pusa, at kung minsan ay maaari din silang maging hindi kapansin-pansing mga miyembro ng pamilya. Napakaganda ng lahat ng ito, bawat isa ay may sarili nitong silbi—mabuti ang lahat ng nilikha ng Diyos!” Ngunit yaong mga hindi nakakaunawa sa mga positibong bagay ay gagamitin ang mga pananaw ni Satanas upang itanggi at kondenahin ang mga ito, at susubukan pa nga nila, batay sa mga pananaw ni Satanas, na baguhin ang mga batas sa pananatiling buhay ng iba’t ibang nilalang, na baguhin ang iba’t ibang batas ng kalikasan, at maging ang baguhin ang mga batas sa pananatiling buhay ng tao, lahat ay upang hayaan ang agham na magkaroon ng kapangyarihan. Ang gayong mga tao ay tiyak na walang normal na pagkatao. Ang kanilang pagkatao ay walang katangian ng kakayahan na makakilatis ng tama sa mali. Dagdag pa rito, hindi nila alam kung paano pamahalaan ang kanilang buhay ayon sa mga likas na batas, at palagi nilang gustong gawin ang mga bagay-bagay ayon sa kalooban ng tao, gamit ang mga teknolohikal na paraan o artipisyal na pamamaraan upang baguhin ang mga normal na batas ng pisikal na buhay. Halimbawa, kailangan ng isang normal na tao ng pito o walong oras ng pahinga sa isang araw upang mapuno ng lakas at kayaning maitaguyod ang isang araw ng pamumuhay at pagtatrabaho, ngunit ang ganitong uri ng tao ay nagbubulay-bulay, “Hindi ba’t napakaganda sana kung ang mga tao ay maaaring mamuhay at magtrabaho nang normal sa bawat araw nang hindi kinakailangang matulog o kumain? Anong mga high-tech na paraan kaya ang magagamit para makamit ito?” Ang mga katawa-tawa at kakatwang ideya ay maaaring basta na lang sumulpot sa kanilang isipan. Hindi nila pinagbubulayan kung paano umangkop at sumunod sa mga batas na ito mula sa perspektiba ng normal na pagkatao at sa gayon ay wastong harapin ang iba’t ibang pangangailangan at isyu ng laman, kundi sa halip ay palagi nilang gustong baguhin ang mga batas na ito, upang maging iba sa mga ordinaryong tao, upang malampasan ang kanilang mga pisikal na instinto, at upang hindi makontrol o mapigilan ng kanilang laman. Hindi ba’t nakakatakot ito? Palagi nilang gustong mamukod-tangi sa karamihan. Ang iba ay natutulog nang walong oras sa isang araw, ngunit gusto nilang matulog nang sampung minuto lamang, o sa pinakamahaba ay isa o dalawang oras, at magkaroon pa rin ng sapat na lakas para sa buong araw. Ito ay isang bagay na hindi kayang makamit ng mga normal na tao. Ang mga likas na batas ng katawan ng tao ay naitakda na sa ilalim ng pag-orden ng Diyos. Kung gaano kagana sa pagkain ang isang tao, kung ano ang mga batas ng paggana ng kanyang mga laman-loob, kung gaano karaming lakas mayroon ang isang tao, kung gaano karaming gawain ang magagawa niya sa isang araw, kung gaano karaming bagay ang kayang pag-isipan ng kanyang utak sa isang araw, at kung gaano katagal niya kayang pag-isipan ang mga ito—lahat ng ito ay nakatakda na. Mula sa perspektiba ng pagkatao, ang mga batas na ito ay talagang normal, at ang mga ito ay mga positibong bagay. Sa pamamagitan lamang ng pagsunod sa ilang batas na ang sangkatauhan ay maaaring magpatuloy na mabuhay taon-taon, maaaring magpatuloy na magparami at mabuhay sa mga sunod-sunod na salinlahi, at na maaaring magpatuloy na mabuhay ang sangkatauhan. Ganito ito para sa lahat ng nilalang na may buhay. Sa pamamagitan lamang ng pagsunod sa ilang likas na batas at ilang batas ng buhay, at sa pagkakaroon ng mga panahon ng kapwa pamamahinga at aktibidad, mapapanatili ang pagpapatuloy ng kanilang buhay. Kung lalabagin ng isang tao ang mga likas na batas, magkakaroon ng mga problema ang pagpapatuloy ng kanyang buhay, at maaaring hindi siya mabuhay nang napakatagal. Kung magkaroon ng problema sa pisikal na kondisyon ng isang tao, ang kanyang normal na buhay, ang kanyang pang-araw-araw na pagkain, pati na rin ang kanyang normal na pag-iisip, normal na paghusga, at ang dami ng gawaing magagawa niya sa isang araw, at iba pa, ay pawang maaapektuhan. Samakatwid, pinoprotektahan ng mga likas na batas ng sangkatauhan ang normal na pananatiling buhay ng sangkatauhan. Ang mga ito ay mga positibong bagay at hindi dapat hamakin ng mga tao, at hindi rin dapat maging tutol ang mga tao sa mga ito. Sa halip, dapat nilang igalang at sundin ang mga ito. Yaong mga di-tao na kay Satanas ay palaging nadarama, “Ang pagsunod sa mga likas na batas na ito ng sangkatauhan ay nagpapamukhang lubos na walang kakayahan at walang silbi ang mga tao! Palagi tayong nililimitahan ng mga likas na batas na ito—kapag pagod ka, kailangan mong matulog; kapag gutom ka, kailangan mong kumain. Kung hindi mo gagawin ang mga bagay na ito, hindi makakasabay ang isip mo sa iyong bibig, magsisimulang manginig ang iyong mga kamay, magsisimulang kumabog ang iyong puso, at manghihina ang iyong mga binti at hindi ka makakatayo nang matatag. Napakaproblematiko nito! Isipin mo na lang, paano kung puwedeng uminom ka lang ng gamot at mamuhay nang normal, o kung puwede kang mapuno ng lakas kahit hindi nagpapahinga nang ilang araw, na gagawin kang mas kahanga-hanga pa kaysa sa isang robot. O isipin mo na kapag gutom ka, puwedeng pindutin mo lang ang isang partikular na acupoint at agad na hindi makaramdam ng gutom. O isipin mo, paano kung hindi ka kumain nang ilang araw at maayos ka pa rin, na hindi nangangayayat ang iyong laman, hindi nababawasan ang iyong lakas, at normal at malusog pa rin ang iyong katawan. Napakaganda niyon!” Palaging gustong baguhin ng mga tao ang mga likas na batas na ito. Hindi ba’t ito ay pagtanggi at pagsalungat sa mga positibong bagay? (Oo.) Tinitiyak ng pag-iral ng mga positibong bagay na ito ang normal na pag-iral ng sangkatauhan at pinapanatili nito ang normal na buhay ng sangkatauhan, kaya hindi lamang dapat sundin ng mga tao ang mga ito kundi dapat ding tratuhin nang makatwiran. Hindi nila dapat labanan ang mga ito, pigilan ang mga ito, o salungatin ang mga ito, at lalong hindi nila dapat tutulan ang mga ito. Sa kabilang banda, yaong mga bagay na hindi sakop ng mga likas na batas ng sangkatauhan, ang mga imahinasyon ng mga tao, ang ilan sa kanilang mga abnormal na ideya at ekstraordinaryong pag-uugali ay pawang mga negatibong bagay. Dahil lahat ng iyon ay mga negatibong bagay, dapat kilatisin at tanggihan ng mga tao ang mga ito, hindi tanggapin ang mga ito. Kung mayroon kang pagkilatis sa mga positibo at negatibong bagay, at kaya mong tratuhin nang wasto at harapin nang makatwiran ang mga ito habang namumuhay ka, kung gayon, normal ang iyong pagkatao. Kung madalas mong hindi nararamdaman ang mga positibong epekto ng mga positibong bagay na ito sa iyo, at madalas mong gustong salungatin ang mga ito at gumawa ng mga bagay na salungat sa mga ito, at madalas mong sinusubukang baguhin ang mga positibong bagay na ito batay sa ilang negatibong kasabihan at pananaw, na lumalabag sa mga obhetibong batas ng mga bagay, kung gayon, pinapatunayan nito na, sa usapin ng iyong pagkatao, wala kang abilidad na makilatis ang tama sa mali. Matapos makapagbahaginan sa ganitong paraan, nauunawaan mo na ba ngayon? (Oo.)

Kung ang isang tao ay may pagkatao, hindi ba’t dapat niyang maunawaan kung ano ang mga positibong bagay at tanggapin ang mga ito? (Oo.) At hindi ba’t dapat din niyang makilatis ang mga negatibong bagay, habang kasabay nito ay kaya niyang kamuhian at tanggihan ang mga ito mula sa kanyang puso? (Oo.) Kung gayon, ano pang ibang mga bagay ang hindi matukoy ng mga tao bilang positibo o negatibo? Ang pananampalataya at pagsunod ba sa Diyos ay isang positibo o negatibong bagay? (Isang positibong bagay.) Ang kataas-taasang kapangyarihan ba ng Diyos sa tadhana ng tao ay isang positibo o negatibong bagay? (Isang positibong bagay.) Ang kataas-taasang kapangyarihan ng Diyos sa tadhana ng tao ay isang positibong bagay. Kung gayon, ano ang mga pangunahing pananaw na pundasyon ng pagsalungat ng tiwaling sangkatauhan sa kataas-taasang kapangyarihan at mga pamamatnugot ng Diyos? (Naniniwala ang mga tao na ang tadhana ng isang tao ay nasa sarili niyang mga kamay, at na kayang baguhin ng kaalaman ang tadhana ng isang tao.) Ito ang mga pananaw na pundasyon ng pagkakaila ng tiwaling sangkatauhan sa Diyos at paglaban sa Diyos; ang mga ito ay tunay na mga negatibong bagay. Kung gayon, paano dapat arukin ng mga tao ang usapin ng pagkakaroon ng Diyos ng kataas-taasang kapangyarihan sa tadhana ng tao? Ang ilang tao, bagama’t bilang usapin ng doktrina ay kinikilala nila na ang pahayag na “Ang Diyos ay may kataas-taasang kapangyarihan sa tadhana ng tao” ay tama at isang positibong bagay, ay naniniwala pa rin sa kanilang puso na kayang baguhin ng sariling pagsisikap ng tao ang kanyang tadhana, na ang kanyang tadhana ay maaaring nasa kanyang sariling mga kamay, at na nasa kanya ang huling pasya. Pakiramdam nila ay na kung hindi sila mag-aaral nang mabuti at magsisikap, hindi sila makakapasok sa isang magandang unibersidad, at hindi magkakaroon ng magandang trabaho, magandang kinabukasan, o magagandang kondisyon sa pamumuhay. Sila ba ang uri ng mga taong nakakakilatis ng tama sa mali? (Hindi.) Pagkatapos mabuhay nang dalawampu o tatlumpung taon, hindi pa rin nila alam kung ano ang kahulugan ng pahayag na “Ang Diyos ay may kataas-taasang kapangyarihan sa tadhana ng tao.” Maraming taon na silang nananampalataya sa Diyos ngunit iniisip pa rin nila na ang kanilang tadhana ay nasa kanilang sariling mga kamay, na kayang baguhin ng kaalaman ang kanilang tadhana, at na kung gusto nila ng isang magandang destinasyon at magtamasa ng magagandang bagay at mamuhay ng magandang buhay, dapat silang umasa sa kanilang sariling pagsisikap—tulad nga ng sinasabi ng mga walang pananampalataya, “Kailangan mong itaya ang lahat para manalo.” Ito ba ang uri ng taong nakakakilatis ng tama sa mali? (Hindi.) Ang isang tao ba na hindi makakilatis ng tama sa mali ay isang tao? (Hindi.) Nagtatamasa sila ng magandang buhay, kumakain at nagdadamit nang maayos, at lubos na iginagalang ng iba sa lipunan, at pakiramdam nila na ang buhay na mayroon sila ngayon ay pawang dahil sa kanilang sariling pagsisikap. Samakatwid, naniniwala sila na ang pahayag na “Kailangan mong itaya ang lahat para manalo, at ang tadhana ng tao ay nakasalalay sa kanyang sarili, hindi sa iba” ay totoo at isang tamang pananaw. Isa ba itong pagpapamalas ng normal na pagkatao? (Hindi.) Bago magkaroon ng kaalaman ang mga tao, hindi nila nauunawaan ang mga bagay na ito, ngunit sa sandaling magtamo na sila ng kaunting kaalaman, lubusan nilang itinatanggi ang pahayag na “Ang Diyos ay may kataas-taasang kapangyarihan sa tadhana ng sangkatauhan,” at sa halip ay iniisip, “Ang kapalaran ng isang tao ay nasa kanyang kamay; kayang lumikha ng isang tao ng kaligayahan gamit ang sarili niyang mga kamay.” Ito ba ang uri ng taong nakakakilatis ng tama sa mali? (Hindi.) Kung gayon, anong uri ng nilalang ang gayong tao? Hindi ba’t wala siyang pagkatao? (Oo.) Ang gayong tao ay isang taong walang konsensiya at katwiran, at ang isang taong walang konsensiya at katwiran ay hindi makakakilatis ng tama sa mali. Kahit na tunay na niyang naranasan ang mga katunayan ng buhay, hindi pa rin niya tunay na maaarok kung ano ang mga positibong bagay, ni tunay na mapapahalagahan kung ano ang diwa ng mga positibong bagay. Ipinapakita nito na hindi niya kayang makilatis ang tama sa mali. Ang gayong tao ay walang pagkatao; siya ay talagang hindi isang tao. Mayroon ding ilang tao na kayang bumigkas ng doktrina, na magsabing, “Ang mga batas ng lahat ng bagay ay mula sa Diyos, ang mga ito ay mga positibong bagay, ang mga ito ay kapaki-pakinabang sa sangkatauhan, at ang mga ito ang dapat sundin ng sangkatauhan, at kung ano rin ang dapat hangarin at pagsumikapan ng sangkatauhan,” ngunit pagkatapos makasalamuha ng ilang high-tech na impormasyon at high-tech na bagay, nagbabago ang kanilang mga pananaw sa mga usaping ito. Anong uri ng mga pananaw ang ipinapalit nila? Sinasabi nila, “Tayong mga mananampalataya sa Diyos ay palaging nagsasalita tungkol sa mga batas ng pamumuhay, mga batas ng lahat ng bagay, at mga batas ng pananatiling buhay ng lahat ng bagay, at iniisip nating ang mga ito ay mga positibong bagay. Napakaatrasado niyan! Nagpapakita ito ng kawalan ng kaalaman, tulad ng pagkakaroon ng makitid na pananaw! Napakamakabago na ng teknolohiya ngayon; maraming bagay na hindi mo kailangang gawin nang ikaw mismo, dahil kayang gawin ng mga teknolohikal na produkto para sa iyo ang mga ito—iyan ang tinatawag na makabago! Tingnan mo, umaandar ang ilang sasakyan kahit walang nagmamaneho. Pagkasakay mo sa kotse, itatakda mo ang destinasyon, at pagkatapos ay magsasabi ka lang ng isang salita at aandar na ang kotse. Iyan ay tunay na high-tech, labis na kahanga-hanga! Nakabuo na ang sangkatauhan ng makabagong teknolohiya, at tayo ay naging mga panginoon na ng lahat ng bagay nang walang anumang ginagawa. Kaya, tanging agham lamang ang ganap na katotohanan! Ang mga taong kulang sa edukasyon at kaalaman at hindi nakakaunawa sa agham ay atrasado at walang pinag-aralan!” Nagbago na ang pananaw nila, hindi ba? Sa kanilang puso, hindi nila nakilatis ang pagkakaiba sa pagitan ng mga positibo at negatibong bagay. Mayroon ding ilang tao na, pagkatapos bumisita sa isang museo ng aviation, ay napapabulalas, “Wow, nakakamulat naman ito, napakamakabago ng agham! Pakiramdam nating mga ordinaryong tao ay lubos na hindi iyon abot ng ating pang-unawa—wala tayong anumang maintindihan dito. Hindi mo man lang maiisip ang antas na narating na ng agham ngayon. Ni hindi pa nga tayo nakakasalamuha ng mga moderno at makabagong teknolohikal na bagay na iyon! At nananampalataya pa rin tayo sa Diyos, at nagsasalita tungkol sa mga likas na tuntunin at batas—labis tayong atrasado!” Pagkatapos makita ang mga nakakasilaw na bagay na ito ng modernong lipunan, lubusang itinatanggi ng gayong mga tao mula sa kaibuturan ng kanilang puso ang mga teorya tungkol sa mga positibo at negatibong bagay na dati nilang nauunawaan. Hindi nila mas malinaw na tinutukoy kung ano ang mga positibong bagay, sa halip ay naniniwala sila na ang mga positibong bagay ay atrasado at nahuhuli sa modernong teknolohiya at sa modernong takbo ng pag-unlad ng tao. Hindi lang iyan, kundi partikular din nilang sinasang-ayunan at hinahangad ang mga negatibong bagay na ito, umaasang maging isa sa mga bumubuo ng moderno at makabagong teknolohiya. Ang ganitong uri ba ng tao ay isang taong nakakaunawa ng tama sa mali? (Hindi.) Dahil ang kakayahang makilatis ang tama sa mali ay isang katangian ng pagkatao, kasunod nito na ito ay isang bagay na likas at katutubo sa pagkatao, hindi isang bagay na nabubuo sa paglaon. Ibig sabihin, ang kakayahang makilatis ang tama sa mali, ang katangiang ito ng pagkatao, ay hindi magbabago sa paglipas ng panahon, o sa mga pagbabago sa heograpikal na kapaligiran o sa mga tao, pangyayari, at bagay. Walang sinuman ang makakapagbago nito, at walang anumang bagay ang makakapagbago o makakaalis nito. Sa kaibuturan ng puso ng mga taong nakakakilatis ng tama sa mali, ang mga positibong bagay ang palagi nilang hinahangad, habang ang mga negatibong bagay ang palagi nilang tinututulan at kinasusuklaman, at ang hindi kailangan ng kanilang pagkatao. Ano ang kailangan nila? Kailangan nila ng mga bagay na kapaki-pakinabang sa mga batas ng pisikal na buhay at sa kanilang pisikal na pananatiling buhay, mga bagay na natural, na nagpapadama sa mga tao ng kapayapaan at katahimikan, at na umaayon sa mga pangangailangan ng konsensiya at katwiran ng normal na pagkatao, hindi mga bagay na engrande, matayog, at kahanga-hanga. Nakikita mo, pagdating sa kung paano umasal ang isang tao, gusto ng ilang tao na ang kanilang buhay ay medyo mas simple at hindi magarbo; ayaw nilang mamuhay ng mga buhay na kapansin-pansin, kundi gusto lang nila ang katahimikan, at ang magkaroon ng kapayapaan at kagalakan, ang mamuhay nang napakatahimik. Gayumpaman, ang ibang mga tao ay hindi ito gusto; gusto nilang mamuhay ng mga buhay na kapansin-pansin, gusto nila ng mga bagay na engrande, matayog, at kahanga-hanga, gusto nilang magtanghal, gusto nilang maging katangi-tangi sa karamihan at maging tanyag, at hindi nila gusto ang pagiging simple o pagiging natural. Ipinapakita nito ang pagkakaiba sa pagitan ng pagkatao ng mga tao.

Ang mga taong walang kakayahang kumilatis ng tama sa mali ay maaaring makisabay sa ilang tama at positibong pahayag, o sa panlabas, maaari silang sumunod sa iba sa pagkagusto at pag-aasam sa ilang positibong bagay. Gayumpaman, kapag lumipas na ang panahon, nagbago ang kapaligiran, at nagbago rin ang mga tao, pangyayari, at bagay, ang mga positibong bagay na ito ay agad na magiging mga negatibong bagay sa kaibuturan ng kanilang puso, habang ang mga negatibong bagay, na tunay nilang gusto, ay magiging mga positibong bagay naman, magiging mga pakay ng kanilang paghahangad. Ibig sabihin, bago pa nila makita ang anumang negatibong bagay na gusto nila, ang mga positibong bagay ay isa lamang doktrina para sa kanila, at kaya nilang sumunod sa agos at makigaya sa karamihan, ngunit habang sila ay tumatanda at lumilipas ang panahon, ang mga bagay na tunay na minamahal nila sa kanilang puso at ang kanilang mga tunay na pananaw ay kusang lilitaw. Halimbawa, madalas sabihin ng ilang tao, “Mabuti ang manampalataya sa Diyos; ang mga nananampalataya sa Diyos ay lumalakad sa tamang landas at hindi gumagawa ng masama; lahat sila ay mabubuting tao.” Ngunit pagkatapos nilang manampalataya sa Diyos sa loob ng ilang taon at makita na lahat ng sermon at pagbabahaginan sa sambahayan ng Diyos ay nagsasabi sa mga tao na maging matapat, hangarin ang katotohanan at magpasakop sa Diyos, at gawin ang tungkulin ng isang nilikha, nagiging tutol sila rito, at nararamdaman nilang walang kabuluhan ang pananampalataya sa Diyos, at gusto nilang lisanin ang iglesia at bumalik sa mundo; wala sa iglesia ang kanilang puso. Ganito ang mga taong hindi nagmamahal sa katotohanan. Sa katunayan, ang ganitong uri ng tao ay hindi nagmamahal sa mga positibong bagay, at marami silang mga baluktot na pangangatwiran at maling paniniwala sa kanilang puso. Para sa kanila, ang mga baluktot na pangangatwiran at maling paniniwalang ito ay mga positibong bagay, habang sa kaibuturan ng kanilang puso, sila ay tutol, nasusuklam, at mapanghamak sa tunay na mga positibong bagay, at hindi nila kailanman tinatanggap ang mga ito. Dahil mismo hindi nila kailanman tinatanggap ang mga positibong bagay, at dahil ang gusto nila ay mga negatibong bagay, kaya ang pagkatao ng ganitong uri ng tao ay walang kakayahang kumilatis ng tama sa mali. Katulad lang ito ng ilang tao na, nang una silang magsimulang manampalataya sa Diyos, ay ginagawa lang ito para sa mga pagpapala. Pagkatapos makinig sa mga sermon sa loob ng maraming taon, sa wakas ay nauunawaan nila: “Ang pananampalataya sa Diyos ay nangangahulugan na hinihingi sa mga tao na maging matapat, maging deboto at handang magbayad ng halaga sa paggawa ng kanilang tungkulin, maging taos-puso sa Diyos, hindi kumilos nang walang ingat at sutil, at itaguyod ang mga interes ng sambahayan ng Diyos. Lalo na kapag sumasalungat ang mga interes ng sambahayan ng Diyos sa sarili nilang interes, dapat nilang itaguyod ang mga interes ng sambahayan ng Diyos at talikuran ang kanilang mga personal na interes.” Pagkatapos malaman ang tungkol sa lahat ng iba’t ibang aspekto ng katotohanan, pinagsisisihan nila ang pananampalataya sa Diyos, sinasabing, “Inakala kong ang pananampalataya sa Diyos ay nangangahulugan ng pagkakaroon ng isang malaking grupo, ng isang makapangyarihang puwersang masasandalan, at na hangga’t ang mga tao ay maraming tinalikuran, nagdusa, at nagbayad ng halaga, makakapasok sila sa kaharian at magkakaroon ng magandang destinasyon, at papasok nang buong kapangyarihan sa susunod na kapanahunan, magiging mga panginoon nito at mamumuno bilang mga hari. Ngunit lumalabas na hindi pala ganoon. Ang pananampalataya sa Diyos ay tungkol pala sa pagtuturo sa mga tao kung paano umasal at kung paano magpasakop sa Diyos at umiwas sa kasamaan. Sa partikular, kung nananampalataya ang mga tao sa Diyos, palaging hinihingi sa kanila na maging matapat at magsalita nang matapat, at palaging hinihingi sa kanila na isagawa ang katotohanan; hindi sila pinahihintulutan na sila ang masunod. Ano pa ang kabuluhan ng pananampalataya sa Diyos kung ganoon?” Pagkatapos ay nagkakaroon sila ng mga hinaing sa kanilang puso at gusto na nilang tumalikod sa kanilang pananalig. Ngunit pagkatapos ay naiisip nila, “Ilang taon na akong nananampalataya sa Diyos; kung hihinto ako ngayon, hindi ba’t masasayang lang ang pananampalataya ko?” Sa puntong iyon, nag-aatubili silang sumuko. Ngunit kung magpapatuloy sila sa pananampalataya, hindi naman sila interesado sa katotohanan. Palaging tinatalakay ng sambahayan ng Diyos ang tungkol sa paghahangad sa katotohanan at pagpasok sa realidad, ang tungkol sa pagpapasakop sa Diyos, paghahanap sa katotohanan, at pagkilos ayon sa mga prinsipyo. Sawa na silang marinig ang tungkol sa mga bagay na ito at ayaw na nilang marinig pa ang mga ito. Lalo na kapag tinatalakay ng sambahayan ng Diyos ang tungkol sa pagsasagawa sa katotohanan, nababagabag at nasasaktan ang kanilang kalooban; kapag nababanggit ang mga positibong bagay, nakakaramdam sila ng pagtutol at hinahamak nila ang mga ito sa kanilang puso, at ayaw nilang makinig. Ang ilang tao, sa sandaling matanto nila na hindi nila makakamit ang katotohanan o ang isang magandang destinasyon kahit na manampalataya sila hanggang sa huli, ay humihinto na lang sa pananampalataya. Ang ilan sa kanila ay naghahanap ng trabaho o nagnenegosyo, at ang ilan ay umuuwi para mag-asawa. Humihinto sila sa pananampalataya sa Diyos dahil hindi nila minamahal ang katotohanan. Palaging nagsasalita ang sambahayan ng Diyos tungkol sa katotohanan at nakikipagbahaginan tungkol sa katotohanan, na partikular nilang tinututulan. Ipinapakita nito na ang ganitong uri ng tao ay walang konsensiya at katwiran, at walang kakayahang kumilatis ng tama sa mali. Ang kawalan ng kakayahang kumilatis ng tama sa mali ay nangangahulugan na sa kanilang pagkatao, wala silang pamantayan at kakayahang tukuyin ang mga positibong bagay at mga negatibong bagay; ito ay isang bagay na wala sila. Kaya, mayroon bang normal na pagkatao ang ganitong uri ng tao? (Wala.) Sila ay mga di-tao. Kung tunay na may pagkatao ang isang tao, isang bagay ang makakapagpatunay nito: Minamahal at hinahangad niya ang mga positibong bagay sa kanyang puso. Kahit sa panahong hindi niya nauunawaan ang katotohanan, inaasam niya ang isang makatarungang lipunan na malaya sa kadiliman, inaasam ang mga positibong bagay, at inaasam na manaig ang katotohanan. Ngunit hindi ibinibigay ng masamang lipunang ito ang espasyong ito para sa kanya, at ang mga tao ay itinatakwil at sinusupil kung may ibubunyag silang isang bagay na positibo. Sa ilalim ng ganitong mga sitwasyon, hindi makakamit ng mga taong may pagkatao ang mga positibong bagay na gusto at inaasam nila, kaya nababagabag sila sa kanilang puso. Ngunit pagkatapos nilang manampalataya sa Diyos, sa pamamagitan ng pagbabasa ng mga salita ng Diyos at pakikinig sa mga sermon, nauunawaan nila ang maraming katotohanan, at ang mga katotohanang ito ay naaayon at tumutugma sa mga positibong bagay na minamahal ng kanilang pagkatao, na tiyak na tumutugon sa kanilang mga pangangailangan para sa mga positibong bagay. Samakatwid, mas lalo pang inaasam ng kanilang puso ang mga positibong bagay. Bagama’t hindi nila lubusang maisasagawa ang katotohanan ngayon—dahil sa mga limitasyon ng kapaligiran, sa kanilang mababang tayog, o sa pagiging limitado at pagkakagapos ng ilang partikular na tiwaling disposisyon—taglay pa rin nila ang kapasyahan at pagnanais na balang araw ay lubusang makapagsagawa ayon sa katotohanan at sa mga salita ng Diyos, at sa gayon ay makamit ang pagpapasakop sa mga salita ng Diyos at matugunan ang kanilang mga pangangailangang nagmumula sa kanilang pagmamahal sa mga positibong bagay. Ang gayong mga tao ay yaong ang pagkatao ay nagtataglay ng katangian na makakilatis ng tama sa mali; sila ay mga taong may pagkatao. Kung sinasabi mo lang na minamahal mo ang mga positibong bagay at kinikilala mo sa salita na mabuti ang lahat ng ginagawa ng Diyos, ito ay pagsasalita lamang ng mga doktrina at pagsigaw ng mga islogan. Ang pagsasabi ng magagandang salita at mga tamang teorya, o pagbigkas ng matatayog na salita—kayang gawin iyan ng sinuman. Hindi nito ipinapakita na tunay mong minamahal ang mga positibong bagay. Ngunit kung, kapag naririnig mo ang katotohanan, kaya mo itong mahalin at asamin, at habang mas naririnig mo ang katotohanan ay mas inaasam mo ito at mas lumalakas ang iyong sigla na hanapin ito, at mas tumitibay ang iyong pananalig sa pagsunod sa Diyos at pagkamit ng kaligtasan; at kung sa proseso ng pananampalataya sa Diyos, nagkakaroon ng mga bunga ang iyong iba’t ibang paghahangad, ang iyong mga tiwaling disposisyon ay unti-unting naiwawaksi, at ang iyong mga kilos ng paglaban sa Diyos at paghihimagsik laban sa Diyos ay paunti nang paunti—kung gayon, ikaw ay isang taong nagmamahal sa mga positibong bagay, ikaw ay isang taong nagtataglay ng katotohanang realidad. Ang gayong mga tao ay nagbubunga at nagkakaroon ng mga natatamo sa kanilang pananampalataya sa Diyos. Mararamdaman mo na nagbago ka na, at na iba na ang iyong saloobin sa Diyos at sa katotohanan kaysa dati. Dati, naghimagsik ka laban sa Diyos at hindi ka nagpasakop sa Diyos, at hindi mo maisagawa ang katotohanan kahit sa napakaliliit na usapin. Ngunit sa pamamagitan ng mga taon na ito ng paghahangad, sa pamamagitan ng mga taon na ito ng paggawa ng iyong tungkulin, at sa pamamagitan ng iyong mga pagsisikap sa lahat ng aspekto, naunawaan mo na ang ilang katotohanan, at kapag nahaharap ka sa mga usapin, kaya mong hanapin ang katotohanan at maghimagsik laban sa mga pagnanais ng iyong laman. Sa ilang mahalagang usapin na kinasasangkutan ng mga prinsipyo, kaya mo ring sumunod sa mga prinsipyo at hindi kumilos ayon sa sarili mong kalooban, at kaya mong itaguyod ang mga interes ng sambahayan ng Diyos at itaguyod ang gawain ng iglesia. Nangangahulugan ito na mayroon kang partikular na tayog, na mayroon kang kaunting pagsasagawa at pagpasok sa paghihimagsik laban sa iyong sarili at pagtanggap at pagpapasakop sa katotohanan, at na ang iyong iba’t ibang tiwaling disposisyon ay nagbago na rin sa iba’t ibang antas. Ito ang pagpapamalas ng pagkilatis ng tama sa mali sa mga taong tunay na may pagkatao.

Ang mga taong walang kakayahang kumilatis ng tama sa mali ay maaaring gusto ring tanggapin ang katotohanan at handang hangarin ang kaligtasan, ngunit kapag nakakaharap sila ng mga bagay-bagay, hindi nila maisagawa ang katotohanan. Namumuhay pa rin sila ayon sa kanilang mga tiwaling disposisyon, madalas na naghihimagsik laban sa Diyos at lumalaban sa Diyos nang wala man lang kamalayan na ginagawa nila ito. Naghimagsik sila laban sa Diyos sa ganitong paraan sampung taon na ang nakalipas, at sampung taon makalipas, kaya pa rin nilang gawin ito. Hindi nila tinatanggap o isinasagawa ang katotohanan. May dalawang dahilan para dito: Ang isa ay hindi nila nauunawaan kung ano talaga ang katotohanan, at kumakapit lang sila sa sarili nilang pangangatwiran, sariling mga kasabihan, at sariling mga pananaw. Ang isa pa ay hindi talaga sila mga taong tumatanggap sa katotohanan. Anumang paraan ang ginawa nila sa paghihimagsik laban sa Diyos sampung taon na ang nakalipas, iyon pa rin ang paraan ng paggawa nila nito sampung taon makalipas, nang walang pagbabago. Kahit ilang taon na silang nananampalataya sa Diyos, wala silang patotoo ng pagtanggap sa katotohanan at pagpapasakop sa Diyos, lalong wala silang anumang patotoo ng paghihimagsik laban sa laman at sa kanilang mga tiwaling disposisyon. Ipinapakita nito na hindi sila mga taong tumatanggap sa katotohanan. Ang gayong mga tao ay hindi yaong mga kumikilatis ng tama sa mali. Masasabi ring hindi sila mga taong may pagkatao—sa madaling salita, hindi sila mga tao. Ang ilang tao, pagkatapos marinig ang mga salitang ito, ay hindi makumbinsi sa kanilang puso. Sinasabi nila, “Mahigit sampung taon na akong nananampalataya sa Diyos at palagi kong ginagawa ang aking tungkulin. Sadya lamang na paminsan-minsan ay nagkakamali ako at sumasailalim sa ilang pagpupungos. Hindi ba’t normal lang iyon? Lahat ay may mga tiwaling disposisyon; sino ba ang hindi nagkakamali? Ano’t anuman, ako ay isang tunay na mananampalataya. Paano Mo nasasabi na wala akong pagkatao?” Totoo na ikaw ay isang tunay na mananampalataya, ngunit ang pagiging isang tunay na mananampalataya ba ay nangangahulugan na kaya mong tanggapin ang katotohanan? Ang pagiging isang tunay na mananampalataya ba ay nangangahulugan na kaya mong maghimagsik laban sa laman at na hindi ka kikilos nang sutil? Ang pagiging isang tunay na mananampalataya ba ay nangangahulugan na kaya mong magpasakop sa Diyos? Hindi. Hindi sapat ang pagiging isang tunay na mananampalataya lamang, at hindi ito nangangahulugan na makakamit mo ang kaligtasan. Ang pagkamit ng kaligtasan ay kritikal na nakasalalay sa kung kaya bang tanggapin ng iyong pagkatao ang katotohanan, at kung kaya mo bang kumilatis ng tama sa mali. Ang pagiging isang tunay na mananampalataya ay hindi ang pinakamahalagang kondisyon para makamit ng mga tao ang kaligtasan sa huli, at hindi rin ito isang pangunahing kondisyon. Sinasabi mo na ikaw ay isang tunay na mananampalataya, ngunit gaano karaming katotohanan na ba ang naunawaan at nakamit mo? Pagdating sa mga interes ng sambahayan ng Diyos, sa ilang pagkakataon mo na ba itinaguyod ang mga ito? Kung inaakala mo na ikaw ay isang tunay na mananampalataya, na mayroon kang konsensiya at pagkatao, at na ikaw ay isang tunay na tao, kung gayon, sa parehong usapin, kung kaya mong maghimagsik laban sa Diyos sampung taon na ang nakalipas, kaya mo pa rin bang maghimagsik laban sa Diyos ngayon? Nagbago ka na ba? Naghimagsik ka na ba laban sa laman? Kung hindi ka pa naghihimagsik laban sa laman, magagawa mo ba ito sa susunod na sampung taon? Kung hindi mo pa rin kayang maghimagsik laban sa laman at kaya mo pa ring maghimagsik laban sa Diyos, ipinapakita nito na may problema sa iyong pagkatao. Hindi mo kayang isagawa ang katotohanan, kaya kahit na sabihin mong ikaw ay isang tunay na mananampalataya, walang silbi ito. Sinasabi mo na handa kang magdusa at magbayad ng halaga, at handa kang gawin nang may debosyon ang iyong tungkulin, ngunit walang halaga ang kahandaang ito. Isa lamang itong rekisito para maisagawa mo ang katotohanan at makapagpasakop ka sa Diyos, ngunit kung maisasagawa mo ba ito sa huli ay nakasalalay sa kung mayroon ka bang pagkatao. Kung ang iyong puso ay habambuhay na hindi kayang pigilan at kontrolin ang iyong mga tiwaling disposisyon, at pinipili mong itaguyod ang iyong sariling mga interes, at pinipili mo ang mga negatibong bagay sa halip na mga positibong bagay, ipinapakita nito na hindi minamahal ng iyong pagkatao ang katotohanan at wala itong kakayahang kontrolin ang iyong mga tiwaling disposisyon. Kung wala kang kakayahang kontrolin ang mga pagbubunyag ng iyong mga tiwaling disposisyon noong hindi mo pa nauunawaan ang katotohanan, iyon ay mapapatawad. Ngunit iba na ngayon. Maraming taon ka nang nakikinig sa mga sermon tungkol sa katotohanan, subalit hindi mo pa rin kayang pigilan ang iyong mga tiwaling disposisyon para makapagsagawa ka ayon sa mga katotohanang prinsipyo at makagawa ng mga tamang pagpili kapag nakakaharap ka ng mga bagay-bagay. Malinaw mong nakikita ang masasamang tao na ginugulo ang gawain ng iglesia, subalit hindi mo kayang tumindig para ipagtanggol ang mga interes ng sambahayan ng Diyos. Ngunit kapag may pumipinsala sa iyong sariling mga interes, nagagawa mong gawin ang lahat ng iyong makakaya para ipagtanggol ang mga ito. Sapat na ito para patunayan na walang konsensiya o katwiran sa iyong pagkatao para pamahalaan at supilin ka upang piliin mo ang tamang landas at mga prinsipyo ng pagsasagawa. Kung gumagawa ka ng gayong mga di-makatwirang bagay subalit sinasabi mo pa ring ikaw ay tao, ipinapakita nito na hindi na gumagana ang iyong konsensiya at katwiran. Kung gayon, hindi ka isang normal na tao, dahil sa iyong pagkatao, walang konsensiya at katwiran, ni anumang bagay na makapagbibigay-kakayahan sa iyo na gumawa ng mga tamang pagpili. Nauunawaan mo ba? Sinasabi ng ilang tao, “Mababa ang tayog ko ngayon. Dahil sa kapaligiran ng aking pamilya at sa pagpapalaki sa akin, ako ay sutil, mapagpalayaw sa sarili, at puno ng pride. Ngunit sa totoong buhay, alam ko kung ano ang mga positibong bagay at kung ano ang mga negatibong bagay, at alam ko kung ano ang dapat kong gawin at kung ano ang hindi ko dapat gawin. Sadya lamang na dahil mababa ang aking tayog at wala pang sinumang nakakaunawa sa katotohanan na nagbigay-liwanag, nangasiwa at humimok sa akin, hindi ko naisagawa ang katotohanan at nakagawa ako ng ilang pagsalangsang, at medyo nagsisisi ako sa kalooban ko.” Sa totoong buhay, kayang gamitin ng gayong mga tao ang kanilang konsensiya para pamahalaan ang kanilang asal, at para pigilan ang kanilang sarili upang lumakad sila sa tamang landas. Sila ay mga taong maaaring maligtas. Ito ay dahil kaya nilang tanggapin ang katotohanan, kayang isagawa ang ilang katotohanan, at sumailalim na sila sa ilang pagbabago. Medyo mas mabagal lang ang bilis ng kanilang pag-usad kaysa sa karaniwan, at medyo hindi gaanong malawak ang kanilang paglago, ngunit sila ay nagbabago. Katulad lang ito ng kung paanong ang ilang binhi ay mabilis na tumutubo sa matabang lupa, habang ang iba ay mas mabagal tumubo at mas nahihirapang tumubo sa buhangin o sa mga siwang ng bato; ngunit hangga’t may buhay sa mga ito, tutubo ang mga ito. Ganoon din sa mga tao. Hangga’t taglay ng kanilang pagkatao ang konsensiya at katwiran na dapat taglayin ng mga tao, pinatutunayan nito na mayroon silang buhay ng tao—pagkatapos nilang tanggapin ang katotohanan, sila ay magbabago. Kahit na mabagal ang pagbabago—ang iba ay malaki ang nagiging pag-usad sa loob ng sampung taon habang sila ay kaunti lamang ang pag-usad sa loob ng dalawampu o tatlumpung taon—sa kabila ng kabagalan, sila ay umuunlad sa isang positibong direksyon, sila ay nagbabago, at ang kanilang buhay ay patuloy na lumalago. Gaano man sila kabilis o kabagal na lumago, ang ganitong uri ng tao ay nagtataglay ng katangian ng pagkatao. Gayumpaman, may isa pang uri ng tao na maraming taon nang nananampalataya sa Diyos ngunit walang natatamong paglago sa buhay. Sinuman ang makipagbahaginan tungkol sa katotohanan, nakakaramdam sila ng pagtutol at ayaw nilang makinig. Anumang kapaligiran ang ihanda ng Diyos, hindi nila hinahanap ang katotohanan at hindi sila natututo ng mga aral mula rito, at hindi sila nakakakuha ng positibong gabay at tulong mula rito. Tutol sila sa mga positibong bagay sa kanilang puso. Ang kanilang disposisyon at paraan ng pamumuhay na gawin ang anumang gusto nila ay hindi kailanman nagbago. Ang gayong mga tao ay yaong mga walang konsensiya at katwiran. Hindi sila tao—sila ay mga di-tao. Habang ipinapaliwanag Ko ito sa ganitong paraan, nagiging mas malinaw at mas madaling maunawaan ba ito para sa inyo? (Oo.)

May isa pang uri ng tao: Alam nila na mabuti ang manampalataya sa Diyos, ngunit hindi nila nauunawaan kung ano ang mga positibong bagay at mga negatibong bagay; bukod pa rito, malayong-malayo sila sa paggamit ng kanilang konsensiya para pamahalaan o pigilan ang kanilang pananalita at mga kilos. Ang gayong mga tao ay mas madaling kilatisin. Malayong-malayo sila sa pagmamahal sa mga positibong bagay, at hindi rin sila malapit sa pag-unawa sa kahulugan ng mga bagay-bagay. Ang lahat ng ito ay magulo para sa kanila. Kung tatanungin mo sila kung ano ang mga positibong bagay, magsasalita sila ayon sa mga doktrina at sasabihin nila na ang sinasabi at ginagawa ng Diyos ay pawang mga positibong bagay. Magandang pakinggan ang sinasabi nila, ngunit kapag nakakaharap sila ng mga bagay-bagay, hindi nila maiugnay ang mga ito sa mga salita ng Diyos o makilatis ang mga ito; nagiging lutang ang kanilang isipan, nagiging magulo ang pag-iisip nila at wala silang kalinawan tungkol sa anumang bagay. Kung tatanungin mo sila kung anong mga katotohanan ang nakamit nila mula sa kanilang pananampalataya sa Diyos sa loob ng napakaraming taon, sasabihin nila, “Ang Diyos ang may kataas-taasang kapangyarihan sa lahat ng bagay, lahat ng ginagawa Niya para sa tao ay mabuti, at mahal ng Diyos ang tao. Nilalabanan ni Satanas ang Diyos, at pinipinsala, inuusig, at inaabuso ni Satanas ang tao.” Kung tatanungin mo sila kung ano pa ang nakamit nila, sasabihin nila, “Dapat nating gawin nang maayos ang ating tungkulin, dapat tayong magdusa nang higit pa at magbayad ng mas malaking halaga.” Kung tatanungin mo naman sila kung anong mga prinsipyo ang dapat sundin sa paggawa ng kanilang tungkulin, sasabihin nila, “Dapat tayong makinig sa anumang sabihin ng mga nakatataas at dapat nating gawin ang anumang ipinapagawa sa atin. Kahit pa marumi at nakakapagod ang gawain, dapat natin itong gawin nang maayos; hindi tayo dapat manggambala at manggulo o magdulot ng problema. Dapat tayong gumawa ng mga bagay na kapaki-pakinabang sa lahat at sa sambahayan ng Diyos.” Lahat ng doktrinang ito na sinasabi nila ay tama, walang kahit isang maling salita sa mga ito. Gayumpaman, kapag nakakaharap sila ng mga bagay-bagay, wala silang ibinubunyag kundi ilang baluktot at hangal na pananaw, at kahit ilang beses mo silang itama, hindi nila kayang magbago. Anong uri ng mga hamak na nilalang ang gayong mga tao? (Sila ay mga taong magulo ang isip.) Ang mga tao bang magulo ang isip ay mga tao? (Hindi.) Ano ang mga taong magulo ang isip? (Mga halimaw.) Ang sibilisadong salita ay “hayop,” at ang kolokyal na termino ay “halimaw.” Gaano man karaming sermon ang pakinggan nila, hindi nila nauunawaan kung ano ang katotohanan, kung ano ang mga positibong bagay, o kung ano ang mga negatibong bagay. Gaano man karaming bagay ang gawin nila na naghihimagsik laban sa Diyos, wala silang kamalayan dito sa kanilang puso at nararamdaman pa rin nila na sila ay likas na mabait at may pusong nakikisimpatiya. Kapag nakakakita sila ng isang taong nagdurusa, nakakaramdam sila ng pasakit sa kanilang puso at nais nilang sila na lang ang magdusa imbes na ang taong iyon. Kapag nakakakita sila ng isang taong walang makain o maisuot, gusto nilang ibigay rito ang sarili nilang damit at pagkain. Gaano man karami ang pakinggan nilang mga salita ng Diyos na naglalantad sa katiwalian ng sangkatauhan, nararamdaman pa rin nila na sila ay napakabuti, mas mabuti kaysa kaninuman. Gaano man karaming maling bagay ang gawin nila, hindi nila alam kung saan sila nagkamali, at hindi nila kailanman inaamin na mayroon silang tiwaling disposisyon. Kung tatanungin mo sila, “Ikaw ba ay isang tiwaling tao? Mayroon ka bang tiwaling disposisyon?” Sasabihin nila, “Oo, mayroon. Lahat ng tao ay may katiwalian, kaya puwede bang wala ako? Nagsasalita ka ng mga hangal na salita!” Tinatawag ka pa nilang hangal. Ngunit kapag may ginagawa silang mali, hindi nila ito inaamin, at ipinapasa pa nila ang sisi sa iba. Anumang mali ang gawin nila, hindi nila ito inaamin, at gaano man kalubha ang masasamang gawang ginagawa nila, palagi silang may mga dahilan at katwiran para pangatwiranan ang kanilang sarili. Mayroon bang anumang katwiran ang gayong mga tao? Sila ba ay mga taong kayang kumilatis ng tama sa mali? (Wala silang katwiran at hindi nila kayang kumilatis ng tama sa mali.) Tila nagsisikap sila nang husto araw-araw, nakikinig sa mga sermon at nagbabasa ng mga salita ng Diyos mula bukang-liwayway hanggang dapithapon, ngunit hindi nila maunawaan ang kahit isang pangungusap ng katotohanan, hindi sila makagawa ng kahit isang bagay na naaayon sa mga katotohanang prinsipyo, at hindi makapagsalita ng kahit isang salita na naaayon sa katotohanan. Lalo na ng mga salitang naaayon sa katotohanan—hindi man lang sila makapagsalita ng isang salita na naaayon sa konsensiya at katwiran ng pagkatao; nagsasalita lamang sila ng magugulo at walang-katuturang mga salita, at nagbubulalas lamang ng mga baluktot na argumento. Talagang kulang na kulang sa konsensiya at katwiran ang gayong mga tao; sila ay mga taong magulo lang ang isip, na puno ng baluktot na pangangatwiran. Pagkatapos makinig sa maraming sermon, kaya na nilang magsalita ng ilang espirituwal na salita. Kapag naririnig mo silang magsalita ng mga espirituwal na salita, pakiramdam mo ay bihasa at mahusay silang magsalita, ngunit pagdating sa pangangasiwa ng mga usapin, matutuklasan mong sila ay parehong magulo ang isip at walang-katuturan. Kapag nagbubulalas sila ng mga baluktot na argumento, maaaring hindi ka makapagsalita. Ano ang ibig sabihin ng “hindi ka makapagsalita”? Ibig sabihin nito ay hindi mo maisip na may isang taong makakapagsabi ng gayong mga walang-katuturang salita o magkakaroon ng gayong paraan ng pag-iisip, na ito ay sadyang hindi mo lubos maisip, at na, sa huli, maaari mo lamang silang tugunan ng pananahimik, na siyang pinakamahusay na paraan upang harapin sila.

Kung ang isang tao ay tao at nagtataglay ng normal na pagkatao, napakahalaga ng kakayahang makilatis ang tama sa mali. Kapag hindi pa siya nakakatanggap ng pagtustos ng mga salita ng Diyos at hindi niya nauunawaan ang katotohanan, magagamit niya ang kanyang konsensiya at katwiran para maunawaan ang ilang simpleng positibo at negatibong bagay. Mayroon siyang ilang abilidad na kumilatis at mag-isip pagdating sa ilang positibo at negatibong bagay na nakakaharap niya sa totoong buhay. Nagagawa niyang magkaroon ng kaunting pagkilatis sa mga bagay na saklaw ng simpleng sentido komun ng tao, sa mga batas ng pananatiling buhay ng tao, at sa ilang tao, pangyayari, at bagay na madalas niyang nakakaharap. Hindi siya isang taong namumuhay nang magulo ang isip, kundi may mga abilidad siyang kumilatis at mag-isip pagdating sa mga positibo at negatibong bagay sa mundo ng mga tao, at siyempre, mayroon din siyang mga partikular na kaisipan, paninindigan, at tamang saloobin sa mga bagay na ito. Pagkatapos ng edad na tatlumpu, unti-unting nagsisimulang makaharap ng gayong mga tao ang iba’t ibang usapin sa buhay. Kahit na hindi pa nila nababasa ang mga salita ng Diyos o natatanggap ang pagtustos ng mga salita ng Diyos, pagsapit nila sa edad na singkuwenta o sesenta, unti-unti na nilang nabubuod kung ano ang mga positibong bagay at kung ano ang mga negatibong bagay, at pagkatapos ay namumuhay sila ayon sa mga positibong bagay na iyon na kaya nilang maarok, at sinusunod nila ang ilang batas ng mga positibong bagay. Tungkol naman sa ilang negatibong bagay, bukod sa nagagawa nilang kilatisin ang mga ito, kaya rin nilang layuan ang mga ito mula sa kaibuturan ng kanilang puso. Kapag wala silang pagpipilian kundi ang sumunod sa mga makamundong kalakaran o sa ilang pilosopiya para sa mga makamundong pakikitungo at mga kasabihang kumakalat sa mga tao, nararamdaman nilang nilalabag nila ang kanilang konsensiya, at uusigin sila ng kanilang konsensiya. Mula sa kaibuturan ng kanilang puso, hindi nila tinatanggap ang gayong mga pananaw; kumikilos lamang sila sa ganitong paraan alang-alang sa pananatiling buhay o pansamantalang mga pakinabang. Hindi nila orihinal na intensyong gawin ang mga bagay na ito; sa halip, isa itong pagpiling ginawa nang labag sa kanilang kalooban. Pagkatapos manampalataya sa Diyos ng gayong mga tao, mas pinagtutuunan nila ng pansin kung ano mismo ang sinasabi ng mga salita ng Diyos tungkol sa lahat ng uri ng isyu, tulad ng mga nauukol sa buhay at pananatiling buhay ng tao, kung ano mismo ang mga tumpak na pahayag ng Diyos patungkol sa mahihirap na problema sa buhay ng tao, at kung ano mismo ang hinihingi ng Diyos na gawin ng mga tao kapag nahaharap sila sa mga ito. Inaasam nila ang mga sagot sa mga tanong na ito. Kapag natatanggap nila ang mga sagot, hindi nila nararamdaman na ang pagsasagawa ayon sa mga salita ng Diyos ay masyadong mahirap o masyadong salungat sa mga pangangailangan ng pagkatao. Sa halip, nararamdaman nila na tanging ang mga katotohanang ito ang tamang daan, ang dapat taglayin at makamit ng mga tao, at ang wangis na dapat taglayin ng mga tao sa buhay. Nararamdaman nila na kung mamumuhay ang mga tao sa ganitong paraan, tunay nitong matutugunan ang mga pangangailangan ng kanilang konsensiya at pagkatao, at na sa pamumuhay lamang sa ganitong paraan nila hindi nilalabag ang kanilang kalooban, at saka lamang sila makakaramdam ng kapanatagan at magkakaroon ng kagalakan at kapayapaan. Nararamdaman din nila na saka lamang magkakaroon ng pag-asa ang mga tao at magiging handang patuloy na mabuhay, at saka lamang sila makakalaya mula sa iba’t ibang masasamang puwersa, iba’t ibang masasamang kalakaran, at sa hungkag na kalagayan kung saan namumuhay ang sangkatauhan. Sa ilalim ng impluwensiya ng kanilang konsensiya sa kaibuturan ng kanilang puso, gusto nila ang iba’t ibang pahayag, turo, at pagtustos na nasa mga salita ng Diyos, at niyayakap nila ang mga ito mula sa kaibuturan ng kanilang puso. Mayroon silang pagnanais na hangaring makamit ang katotohanan. Bukod dito, habang mas lalong ipinapahayag ang mga salita ng Diyos, at habang ang pagtustos ng mga salita ng Diyos ay nagiging mas lalong praktikal at detalyado, ang kanilang pananabik para sa katotohanan at para sa mga positibong bagay ay lalong natutugunan. Hindi sa habang mas nakikinig sila ay mas lalo silang hindi mapakali, mas lalo nilang nararamdaman na ito ay sobrang detalyado, o mas lalo silang naguguluhan. Sa kabaligtaran, habang mas nakikinig sila, mas tila nagiging malinaw ang mga bagay-bagay, at mas nararamdaman nilang natatarok nila ang mga bagay-bagay at mayroon silang landas. Nararamdaman nila na may pag-asa sa hinaharap, na nakikita nila ang liwanag at may landas sila para isagawa ang katotohanan at makamit ang kaligtasan. Ang kanilang puso ay mas lalong nakakaramdam ng kapanatagan, at mas lalo nilang nararamdaman na tama ang landas ng pananampalataya sa Diyos, at na ang halagang ibinayad nila at ang lakas at dugo ng puso na ginugol nila, bawat araw hanggang ngayon sa pananampalataya sa Diyos, ay naging sulit at makabuluhan. Ito ay pinagtitibay sa kaibuturan ng kanilang puso. Bagama’t natupad na ang kanilang kahilingan, at medyo napawi na ang kanilang pananabik para sa katotohanan, ang mga taong tunay na nananabik sa katotohanan ay magiging determinado at gagawa ng mga plano, hinihingi sa kanilang sarili na isagawa at pasukin ang lahat ng aspekto ng katotohanan, ipatupad ang mga salita ng Diyos, ang iba’t ibang katotohanang prinsipyo, at ang iba’t ibang hinihingi ng Diyos sa kanilang sarili, tinutulutan ang mga salita ng Diyos na maging pamantayan para sa kanilang mga kilos at sariling asal sa totoong buhay, at maging kanilang buhay realidad. Dati, noong hindi pa nila nauunawaan ang katotohanan, nakapagsasalita lamang sila ng ilang salita at doktrina. Kapag nakakaharap sila ng mga bagay-bagay, nasa isang panig lang ang pananaw nila sa mga ito, tulad sa parabula ng mga bulag na tao at ng elepante; hindi nila makita ang diwa ng problema at hindi nila alam kung ano ang gagawin. Pakiramdam nila ay labis na nakakabagot ang buhay, na walang mga layong pagsusumikapan at walang pag-asa, at namumuhay sila nang magulo ang isipan. Ngunit ngayon ay iba na. Ang mga salita ng Diyos ay binibigkas nang mas lumilinaw, at ang katotohanan ay ibinabahagi nang mas lumilinaw. Nararamdaman nila na ang landas ay nagiging mas maliwanag at mas malinaw, at na may daan pasulong. At mayroon silang mga salita ng Diyos na susundin bilang batayan para sa bawat salitang binibigkas nila, bawat bagay na ginagawa nila, at bawat uri ng taong nakakaharap nila. Nararamdaman nila na ang mga salita ng Diyos ay napakapraktikal at napakabuti, at pinagtibay nila na ang pananampalataya sa Diyos ang tamang daan, na ang pananampalataya sa Diyos ay maaaring humantong sa kaligtasan, at na ang pananampalataya sa Diyos sa ganitong paraan ay makapagbibigay-kakayahan sa kanila na isabuhay ang isang wangis ng tao, at na ito ay napakamakabuluhan at napakahalaga! Habang inaasam at isinasagawa ang mga katotohanan, patuloy rin silang pumapasok sa mga katotohanang ito at patuloy na umaani ng magagandang bunga. Habang natutugunan ang pananabik at pangangailangan para sa mga positibong bagay ng kanilang konsensiya at pagkatao, unti-unti ring nagbabago ang kanilang buhay. Bagama’t madalas silang nagbubunyag ng mga tiwaling disposisyon at naghihimagsik laban sa Diyos, at madalas—kahit labag sa kanilang kalooban—ay kumikilos sila ayon sa kanilang mga tiwaling disposisyon, sa kanilang laman, at sa kanilang mga hangal at walang-katotohanang kaisipan at pananaw kapag nakakaharap sila ng mga bagay-bagay, kasabay nito ay mayroon ding isang magandang penomenon: Kapag ginagawa nila ito, ang kanilang konsensiya ay madalas na hindi mapalagay, at nararamdaman nilang ang kanilang mga tiwaling disposisyon ay malalim na nakaugat at mahirap baguhin. Pagkatapos, sa ilalim ng impluwensiya ng kanilang konsensiya, madalas silang inuusig ng kanilang konsensiya sa kanilang puso, nakakaramdam ng pagkakasala at pagsisisi. Madalas nilang pinagninilayan kung saan mismo sila nagkamali, at madalas silang nagsisisi. Ang lahat ng ito ay mga epekto ng konsensiya. Kung may konsensiya ang mga tao, magkakaroon sila ng mga damdaming ito at ng mga pagpapamalas na ito; kung may konsensiya ang mga tao, ganito sila mamumuhay, madalas na nagninilay sa kanilang sarili, at madalas na nagsisisi at nagbabago ng landas. Bagama’t madalas silang nahaharap sa mga kabiguan at problema, at madalas na nahaharap sa pagpupungos, paghatol at pagkastigo dahil sa paggawa ng mali, dahil madalas silang nagsisisi at nagbabago, nananatiling pareho ang kanilang layon na hangarin ang katotohanan, at sa huli, magkakaroon sila ng magandang resulta at magandang ani. Madalas silang nakakaramdam ng pag-uusig at pagkakasala, at madalas silang nagbabago ng landas at nagsisisi. Isa itong magandang penomenon—ipinapakita nito na nasa tamang landas na sila, at sa huli ay magkakaroon sila ng mga tunay na pakinabang. Sa isang banda, medyo nabawasan na ang kanilang mga tiwaling disposisyon, at nabawasan na ang kanilang paghihimagsik laban sa Diyos. Dati, kapag nakakaharap sila ng mga bagay na hindi naaayon sa kanilang mga kuru-kuro, nagrereklamo sila, ngunit ngayon ay hindi na sila nagrereklamo at kaya na nilang hanapin ang katotohanan; alam nilang ang pagtrato sa Diyos at sa gawain ng Diyos batay sa mga kuru-kuro at imahinasyon ay baligho, katawa-tawa, at hindi tama. Dagdag pa rito, bagama’t dati ay nagiging negatibo sila kapag nakakaharap ng mga paghihirap, ngayon ay hindi na sila negatibo; kaya na nilang harapin ang mga ito nang tama at magpasakop sa mga pamamatnugot at pagsasaayos ng Diyos. Bagama’t kung minsan ay maaaring maging negatibo sila, hindi nito naaapektuhan ang paggampan sa kanilang tungkulin, at naging deboto na sila sa paggawa ng kanilang tungkulin. Sasabihin sa kanila ng kanilang konsensiya na tama ang paggawa nito. Kapag kumikilos sila sa ganitong paraan, magkakaroon sila ng kapayapaan sa kanilang puso at walang pagkaramdam ng akusasyon, at lalo nilang mararamdaman na ganito sila dapat kumilos. Habang lalo silang nagsasagawa sa ganitong paraan, lalo nilang natatanto ang kahalagahan ng paghahanap at pagsasagawa ng katotohanan sa lahat ng bagay, at lalo nilang nararamdaman na dapat nilang hanapin ang katotohanan at dapat silang magsagawa ayon sa mga katotohanang prinsipyo, na tama ang landas na ito, at na ang pagsasagawa sa ganitong paraan ay nagbubunga ng mga pakinabang. Kapag may gayong mga pakinabang ang mga tao, natutuklasan nilang nagbabago ang kanilang ugnayan sa Diyos, na nagbabago ang buhay sa kanilang kalooban, at na ang kanilang mga tiwaling disposisyon ay lalong humihina ang kapit, na nababawasan ang paggapos at paglilimita ng mga disposisyong ito sa kanila; natutuklasan din nila na ang kanilang pagnanais na hangarin ang katotohanan at ang kanilang pag-aasam para dito ay lalong lumalakas, at na ang kanilang lakas para isagawa ang katotohanan at pagtagumpayan ang kanilang mga tiwaling disposisyon ay tumitindi rin. Sa ganitong paraan, magkakaroon ang mga tao ng isang partikular na uri ng pakiramdam, na may pag-asa para sa kanila na iwaksi ang mga tiwaling disposisyon at makamit ang kaligtasan, na tama ang landas na kanilang tinatahak, at na tama ang pagtanggap, pagsasagawa, at pagpapasakop sa katotohanan. Ito ang saloobin sa katotohanan ng mga taong nagtataglay ng konsensiya at katwiran ng pagkatao. Ito ang pagpapamalas na taglay ng mga tao habang unti-unti nilang tinatanggap ang katotohanan. Ito ang pinakanormal na pagpapamalas. Para sa mga hindi nagtataglay ng pagpapamalas na ito, ang kanilang konsensiya ay hindi makakaganap ng anumang tungkuling magkontrol—iyon ay sa pinakamababa. Kung may konsensiya ka, tiyak na gaganap ng tungkuling magkontrol ang iyong konsensiya. Kung hindi makakaganap ng tungkuling magkontrol ang iyong konsensiya, ang konsensiya mong iyan ay hindi isang konsensiya—wala kang konsensiya. Kung may konsensiya ang mga tao, magagawa nilang makilatis ang tama sa mali, makilatis ang mga positibong bagay mula sa mga negatibong bagay, at pipiliin nila ang mga positibong bagay at tatalikuran ang mga negatibong bagay. Kung may konsensiya ang mga tao at nakakakilatis ng tama sa mali, pipiliin nilang tumanggap, magsagawa, at magpasakop sa katotohanan, at kumilos ayon sa mga katotohanang prinsipyo. Kung hindi nila isasagawa ang katotohanan sa pagkakataong ito, uusigin sila ng kanilang konsensiya, at kung hindi nila isasagawa ang katotohanan sa susunod na pagkakataon, uusigin silang muli. Kung may pagkaramdam ka ng konsensiya at nauunawaan mo ang tama sa mali, dahil nakarinig ka na ng napakaraming katotohanan, kapag paulit-ulit kang gumagawa ng mali, lalo ka pang uusigin at aakusahan ng iyong konsensiya, at magagawa mong magpasakop sa pagkaramdam ng iyong konsensiya at gawin ang tamang pasya. May ilang taong nagsasabi, “Inuusig din ako ng konsensiya ko kapag gumagawa ako ng mali, pero kahit inuusig na ako sa loob ng sampu o dalawampung taon, ayaw ko pa ring piliing isagawa ang katotohanan.” Kung gayon, sinasabi Ko na ang konsensiya mong iyan ay hindi isang konsensiya. Sinasabi mong pakiramdam mo ay inuusig ka ng iyong konsensiya, pero sa loob ng napakaraming taon ay hindi mo nagawang magbago ng landas o magsisi, at ang tinatawag mong konsensiya ay nabigong ituwid ka para piliin mo ang tamang landas. Kung gayon, ang iyong konsensiya ay hindi isang konsensiya, at wala kang pagkatao. Sinasabi mo, “Alam ko kung ano ang wasto at kung ano ang hindi wasto—paano Mo nagagawang sabihin na wala akong konsensiya?” Nangangahulugan lang iyan na masyadong matigas ang iyong kalooban, at hindi na gumagana ang iyong konsensiya. Kung tunay kang nagtataglay ng konsensiya ng pagkatao, kapag gumagawa ka ng mali at inuusig ka ng iyong konsensiya, magkakaroon ng pagkiling sa positibo ang iyong pagkatao, at aakusahan ka ng iyong konsensiya mula sa loob, sasabihang, “Mali ito, labis itong walang pagkatao!” Kung palagi ka nitong inuusig nang ganito, anong uri ka ng tao kung wala kang kamalayan dito? Tanging ang mga walang konsensiya ang walang ganitong kamalayan. Kung tunay kang may konsensiya, kapag inuusig ka ng iyong konsensiya, mananatili pa bang matigas ang kalooban mo? Kung sinasabi mo, “Inuusig na ako ng konsensiya ko sa loob ng sampu o dalawampung taon at wala akong naramdamang anuman na kakaiba,” kung gayon, hindi ka isang taong may konsensiya. Hindi ba’t ganoon iyon? (Oo.) Wala kang konsensiya, subalit sinasabi mong mayroon kang pagkatao—hindi ba’t panlilinlang ito sa mga tao? Kung mayroon kang pagkatao, paanong wala kang konsensiya? Kung wala kang konsensiya, wala kang pagkatao. Isang palatandaan ng kawalan ng pagkatao ay ang hindi pagkaunawa kung ano ang mga positibong bagay at kung ano ang mga negatibong bagay. Sinasabi mong mayroon kang konsensiya, kaya bakit hindi mo makilatis ang tama sa mali? Nakarinig ka na ng napakaraming sermon, kaya bakit hindi mo inaasam na hangarin ang katotohanan? Sinasabi mo, “Handa ang puso kong hangarin ang katotohanan, at handang isagawa ang katotohanan”—kung gayon, anong mga katotohanan ang naisagawa mo na? Nasaan ang ebidensiya? Kung minamahal ng iyong puso ang katotohanan at handa itong hangarin ang katotohanan, bakit hindi mo isinasagawa ang katotohanan? Hindi ba’t panlilinlang ito sa mga tao? Hindi ba’t tulad lang ito ng mga kasinungalingan ng isang manlilinlang? Tulad lang ito ng malaking pulang dragon, na palaging ipinoproklama na lahat ng ginagawa nito ay para paglingkuran ang mga tao at para bigyan sila ng kakayahang mamuhay nang maligaya, ngunit kapag nananampalataya ang mga tao sa Diyos at tinatahak ang tamang landas, galit na galit nitong inaaresto at inuusig sila. Hindi nito pinahihintulutan ang mga tao na sumunod sa Diyos, hindi sila pinahihintulutang tanggapin ang katotohanan at makamit ang kaligtasan—pinahihintulutan lamang sila nitong sundin ang Partido at sumunod sa mga utos nito, na umaakay sa kanila na mapunta sa impiyerno at maparusahan, na ikinatutuwa ng malaking pulang dragon. Kaya, ang mga salita ba ng malaking pulang dragon na “pinaglilingkuran nito ang mga tao” ay totoo o hindi? Palaging sinasabi ni Satanas na ang ginagawa nito ay para sa kapakinabangan ng mga tao, ngunit hindi nito kayang tustusan ang mga tao ng katotohanan, ni kayang gabayan ang mga tao papunta sa tamang landas sa buhay. Itinatanim lamang nito sa isipan ng mga tao ang mga maling paniniwala at maling kaisipan, na nag-uudyok sa kanila na magpakasasa sa buhay ng kalaswaan, na tahakin ang landas ng kasamaan, na hangarin ang mundo, hangarin ang kasikatan at pakinabang, at na labanan at pinsalain ang isa’t isa, hindi pinahihintulutan ang mga tao na tahakin ang tamang landas, at inaagaw ang mga tao mula sa panig ng Diyos. Sa huli, natatamo ng mga tao ang kasikatan at pakinabang, ngunit ang kanilang mga katawan at isipan ay ganap na nawawasak; napupuno sila ng mga maling paniniwala at maling kaisipan ni Satanas, wala ang Diyos sa kanilang puso, at hindi na sila naniniwala na ang sangkatauhan ay nilikha ng Diyos. Nagsisimula silang itatwa ang Diyos at maging mapanlaban sa Kanya. Ginagawa ba ito ni Satanas para sa kapakinabangan ng tao? Hindi ba’t pamiminsala at pagwasak ito sa mga tao? Subalit ang mga taong hindi kayang makilatis ang tama sa mali ay hindi matarok ang mga bagay na ito.

May ilang taong nagsasabi, “Mayroon akong pagkatao at nakakakilatis ako ng tama sa mali, at mas may konsensiya ako kaysa sa karamihan ng tao.” Kung gayon, ihambing mo ang iyong sarili sa nilalamang ibinahagi ngayon at tingnan mo kung may konsensiya ka, kung kaya mong tanggapin at isagawa ang katotohanan, kung nakakaramdam ka ng pagsisisi at pagkakonsensiya kapag gumagawa ka ng mali, at kung tunay ka ngang nagsisi at nagbago. Kung wala ka ng mga pagpapamalas na ito ng buhay pagpasok, pinapatunayan nito na hindi gumana ang iyong konsensiya sa kabila ng napakaraming taon ng pakikinig sa mga sermon mula nang magsimula kang manampalataya sa Diyos. Ano ang nasa likod ng hindi paggana ng iyong konsensiya? Iisa lang ang dahilan na makakapagpaliwanag sa problemang ito: Ikaw ay isang taong walang konsensiya. May ilang taong nagsasabi, “Bagama’t wala akong buhay pagpasok, nauunawaan ko ang lahat ng katotohanan.” Kung nauunawaan mo ang katotohanan, bakit hindi mo ito isinasagawa? Bakit wala ka pang naging anumang pagpasok? Paanong hanggang ngayon ay hindi pa rin nagbabago ang iyong buhay? Nauunawaan mo ang katotohanan ngunit hindi mo ito isinasagawa—nasaan ang iyong konsensiya? May ilang tao pa ngang nangangatwiran, “Napakaraming taon ko nang nananampalataya sa Diyos. Kung wala akong konsensiya, matatalikuran ko ba ang napakaraming bagay, makapagdurusa ba ako nang labis, at makakapagbayad ba ako ng napakalaking halaga? Magagawa ko bang gampanan ang aking tungkulin nang may pagkukusa?” Kung may konsensiya ka, ano ang epektong naidulot nito matapos mong makinig sa napakaraming katotohanan? Mapipigilan ka ba nito para kumilos ka ayon sa mga katotohanang prinsipyo? Makokontrol ba nito ang iyong pag-uugali at ang iyong mga kaisipan? Nakarinig ka na ng mga sermon sa loob ng napakaraming taon, nakakapagsalita ka ng maraming doktrina, at nagtiis ka na ng napakaraming pagdurusa at nagbayad ng napakalaking halaga—kung gayon, bakit hindi gumaganap ng papel ang iyong konsensiya sa pagkontrol sa iyong pag-uugali, nag-uudyok sa iyong kumilos ayon sa mga prinsipyo, at pumipigil sa iyong labagin ang mga ito? Kung napakalaki ng iyong konsensiya at pagkatao, at napakarami mo nang naunawaang katotohanan, bakit hindi mo maisagawa ang mga ito? Paanong hayagan mong nalalabag ang mga prinsipyo at hayagang ginugulo ang gawain ng iglesia? Kung may konsensiya ka, nagbago na ba ang iyong buhay matapos mong gampanan ang iyong tungkulin sa loob ng napakaraming taon? Hindi ka nagbago, at wala kang anumang pagpasok sa katotohanan; ipinapakita nito na wala kang konsensiya. May ilang taong nagsasabi, “Magagawa ko ba ang aking tungkulin kung wala akong konsensiya?” Hindi mo ginagampanan ang iyong tungkulin; ikaw ay nagtatrabaho lamang. Ang pagtatrabaho ay hindi nangangailangan ng konsensiya; sapat na ang paggugol ng kaunting lakas. Tumpak nitong pinapatunayan ang kasabihan: Ang mga taong nagtatrabaho ay mga taong walang konsensiya; hindi nila hinahangad ang buhay pagpasok o ang katotohanan, at ang tanging hinahangad nila ay magtrabaho at handa silang gumugol ng pagsisikap. Ano ang mga katangian ng pagtatrabaho? Ito ay ang pagiging handang magtiis ng hirap at magbayad ng halaga, ang paghahanap ng sariling kagalakan, pagkaramdam ng pagiging importante, at halaga sa pagtitiis ng hirap at pagbabayad ng halaga, ang pagsubok na matugunan ang pagnanais para sa mga pagpapala at ang ambisyong makipagtawaran sa Diyos, at ang pagtatangkang makamit ang mga pagpapala kapalit ng kanilang pagdurusa at sakripisyo. Kung hihilingin mo sa kanilang gumugol ng pagsisikap sa gawain, magdusa ng hirap at magbayad ng halaga, punong-puno sila ng sigla para dito; ngunit kung hihilingin mo sa kanila na kumilos ayon sa mga prinsipyo at isagawa ang katotohanan, sila ay nananamlay, nalilito, at hindi alam kung paano magsagawa. Ang ilan pa nga ay nakakaramdam na napunta sila sa isang mahirap na kalagayan, iniisip nila, “Ayos lang kung hihilingin mo sa akin na gumugol ng pagsisikap, magdusa ng hirap, at magbayad ng halaga. Kaya kong tiisin ang anumang dami ng hirap, at hindi ako magrereklamo gaano man ako kapagod. Ngunit ang hilingin sa akin na kumilos ayon sa mga prinsipyo—hindi ba’t ginagawa niyong mahirap ang mga bagay para sa akin? Ang kakayahang gumugol ng pagsisikap, at magdusa ng hirap at magbayad ng halaga nang walang reklamo ay napakabuti na—bakit hinihiling mo pa sa akin na kumilos ayon sa mga prinsipyo? Masyadong mataas ang mga hinihingi mo sa mga tao! Hayaan mo ang mga tao na gawin ang gusto nila; hangga’t natatapos ang gawain, sapat na iyon. Kung hindi ito nagawa nang maayos, maitutuwid din naman ito sa paglipas ng panahon!” Handa lamang silang magtrabaho, at napakasigla nila kapag nagtatrabaho, ngunit nananamlay sila pagdating sa pagsasagawa ng katotohanan, at lalo pa silang nalilito pagdating sa buhay pagpasok. Subalit inaakala pa rin nilang mabubuting tao sila. Madalas nilang sinasabi, “Ako ay isang taong may konsensiya at mabait ako. Ibinubuhos ko ang lahat ng lakas na mayroon ako sa paggampan ng aking tungkulin at hindi ako kailanman nag-aatubili. Kaya kong talikuran ang aking pamilya at karera para gugulin ang aking sarili para sa Diyos. Paano ako nagkaroon ng ganitong sigasig? Likas akong isang mabuting tao!” Ang totoo, wala silang nauunawaang anumang katotohanan, at lalong hindi nila kayang kumilos ayon sa mga katotohanang prinsipyo. Ang alam lang nila ay gumamit ng pisikal na lakas, subalit inaakala pa rin nilang mabuti sila. Kahit sa yugtong ito, wala pa rin silang anumang pagkaramdam sa kanilang konsensiya at katwiran. Kung tunay kang may konsensiya, paano lumabas sa bibig mo ang gayong mga baluktot na pangangatwiran? Paanong wala kang dalisay na pagkaarok sa katotohanan? Kung mayroon kang konsensiya at pagkatao, paanong hindi ka nakinig nang maigi sa mga salita ng Diyos, sa kung ano ang mga hinihinging pamantayan ng Diyos para sa mga tao, at sa kung anong mga prinsipyo ang dapat sundin sa bawat bagay na ginagawa mo? Kung nakikinig ka ngunit hindi mo nauunawaan, at manhid ka sa katotohanan, ikaw ay isang taong walang konsensiya at pagkatao. Sa tingin mo ba ay maipagpapalit mo ang iyong pisikal na lakas para sa katotohanan at buhay, para sa kaligtasan? Imposible ito; hindi umuubra ang landas na iyan. Kahit pa handa kang gumugol ng pagsisikap, magpakapagod nang may sinseridad, at kaya mong magdusa nang kaunti, at sa paningin ng mga tao ay medyo deboto ka, mahirap pa ring masabi kung kaya mo bang manatiling deboto hanggang sa wakas. Walang makakapagsabi kung kailan sasabog ang iyong mala-hayop na kalikasan, at magdudulot ka ng gulo at lilikha ng mga paggambala at panggugulo, at pagkatapos ay kakailanganin kang alisin. Hindi ba’t may ilang tao na pinaalis mula sa iglesia kamakailan? Ang mga taong tulad nito ay nagsasabi ng mga salitang napakagandang pakinggan, at sinumang makarinig sa kanila ay iisiping nauunawaan nila ang katotohanan, ngunit sadyang hindi nila isinasagawa ang katotohanan. Nagsasabi sila ng mga bagay na magandang pakinggan ngunit hindi gumagawa ng tunay na gawain. Hindi lamang nila sinasalungat ang mga tao, kundi sinasalungat din nila ang sambahayan ng Diyos. Hindi ba’t paglaban ito sa Diyos? Matatanggap ba sila ng sambahayan ng Diyos? Kung handa silang gampanan ang kanilang tungkulin, dapat nila itong gawin nang may pagpapasakop at ayon sa mga alituntunin, ngunit hindi nila ginagawa iyon. Nagsisikap silang mamuno at magkaroon ng kapangyarihan, at nagdudulot pa nga sila ng mga panggugulo at paninira. Hanggang saan ang idinudulot nilang panggugulo? Kahit na may ginagawa Ako, sinusubukan nilang makialam, punahin ito at iyon, at humadlang at manggulo. Sinusubukan nilang guluhin ang Aking mga kilos—magagawa Ko ba silang kaawaan? Kung ginugulo mo lamang ang Aking personal na buhay, maaari kitang isantabi at huwag pansinin, ngunit gumagawa Ako ng gawain sa sambahayan ng Diyos, gumagawa ng ilang tunay na gawain para sa hinirang na mga tao ng Diyos, at sinusubukan mo pa ring guluhin at sirain ito. Ano ang problema rito? Ano ang dapat gawin sa gayong tao? (Dapat siyang alisin.) Ang sambahayan ng Diyos ay may mga prinsipyo sa pangangasiwa sa mga tao, at ang gayong mga tao ay dapat alisin. May ilang taong nagsasabi, “Naagrabyado ako! Hindi ko alam na pagsalungat ito sa Iyo. Hindi ko alam na pagsuway ito sa Itaas at pagsuway sa Diyos. Hindi ko ito sinadya.” Ang katunayang nagawa mo ang gayong bagay ay nagpapakitang sinadya mo ito. Ilang taon ka nang nakikinig sa mga sermon? Mayroon ka bang konsensiya—mayroon ka bang pagkatao? Kung ikaw ay tao, kung mayroon kang pagkatao at nagtataglay ka ng konsensiya at katwiran, hindi mo gagawin ang gayong mga bagay, sinasadya man o hindi. Gumagawa Ako ng gawain, at sinasadya nilang guluhin ito at subukang sirain ito. Mga tao pa ba sila? Hindi ba’t mga diyablo sila? Kung ang mga tao ay tunay na may konsensiya at katwiran, at tunay na may pagkatao, kahit pa isang ordinaryong tao ang gumagawa ng isang bagay, hangga’t ito ay kapaki-pakinabang sa gawain ng iglesia at sa mga kapatid, alam nilang dapat nila itong itaguyod at hindi sirain, lalo na kung ito ay isang bagay na personal Kong inaasikaso. Subalit iginigiit nilang magdulot ng mga panggugulo at subukang wasakin ito, at walang sinuman ang makakapigil sa kanila. Sila ay naging mga ganap na diyablo, hindi ba? Sinasabi Ko na malubha ang paggawa ng masama ng gayong uri ng mga tao—hindi tayo dapat maging maluwag sa kanila; ang sambahayan ng Diyos ay may mga prinsipyo sa pangangasiwa sa mga tao, at dapat silang pangasiwaan sa pamamagitan ng pagpapaalis sa kanila. Angkop bang paraan ito ng pagtrato sa kanila? (Oo.) Kung sa kanilang pang-araw-araw na buhay lamang sila sumusunod sa kanilang mga personal na kagustuhan, katanggap-tanggap iyon. Halimbawa, maaari Kong sabihin, “Gusto kong kumain ng noodles,” kung saan tutugon sila, “Hindi ko gustong kumain ng noodles. Kapag nagluto ako, ipagluluto Kita ng noodles, at magsasaing ako ng kanin para sa sarili ko.” Ang usaping ito ay hindi kinasasangkutan ng gawain ng iglesia, ni kinasasangkutan ng anumang katotohanang prinsipyo, lalo nang hindi ito kinasasangkutan ng pagkatao o konsensiya ng isang tao. Ang pagsunod sa iyong mga personal na kagustuhan dito ay ayos lang, ngunit pagdating sa mga usaping kinasasangkutan ng gawain ng iglesia, hindi ito katanggap-tanggap. Kung walang-pakundangan kang gumagawa ng masasamang gawa at nagdudulot ng mga paggambala at panggugulo, nilalabag mo ang mga atas administratibo. Anong uri ng tao ang magagawang mangahas na lumabag sa mga atas administratibo? Anong uri ng tao ang hayagang makakasuway sa katotohanan at sa sambahayan ng Diyos? (Mga diyablo.) Ang mga taong iyon na mapangahas at magulo ang isip at ang mga hayop ay kayang sumuway at manggulo sa ganitong paraan, at mas kaya pa itong gawin ng mga diyablo. Anuman ang gawin ng sambahayan ng Diyos, palaging sinusubukan ng mga diyablo na guluhin ito—nagdudulot sila ng mga panggugulo na para bang sinasapian sila, nang walang anumang pagsasaalang-alang sa mga kahihinatnan. Kaya nilang manggulo nang hanggang sa gayong antas at hindi pa rin nila ito namamalayan, nararamdaman pa rin nila na hindi sila nagdulot ng mga panggugulo, na sila ay lubos na walang-sala, at ipinagtatanggol pa nila ang kanilang sarili. Hindi na kailangang makipagbahaginan ng anuman sa gayong mga tao; ang pagpapaalis lamang sa kanila ang tamang gawin. Ang mga taong tulad nito, na walang konsensiya at katwiran ng pagkatao, ay mga tunay na diyablo; hindi sila kailanman magbabago. Hindi hinihingi sa iyong hangarin ang katotohanan, ni hinihingi sa iyong isagawa ang katotohanan sa lahat ng bagay, ngunit kahit papaano, dapat alam mong sumunod sa mga alituntunin. Kung hindi mo man lang nauunawaan ang mga alituntunin, at hindi mo nauunawaan ang mga atas administratibo ng sambahayan ng Diyos, at hindi mo man lang alam kapag nilalabag mo na pala ang mga atas administratibo, kung gayon, mayroon ka bang pagkatao? Wala kang pagkatao; ikaw ay isang diyablo. Kapag gumagawa ng masama ang mga diyablo, hindi nila mapigilan ang kanilang sarili. Ang kanilang paglaban sa Diyos, ang kanilang paghusga sa Diyos, at ang kanilang paglapastangan laban sa Diyos ay mga likas na pagbubunyag ng kanilang kalikasan. Nang walang sinumang sumusulsol o nag-iindoktrina sa kanila, likas silang makakagawa ng ganitong kasamaan. Ito ay dahil napapangibabawan sila ng kanilang maladiyablong kalikasan.

Ngayon, nagbahaginan tayo tungkol sa isyu ng pagkilatis ng tama sa mali, na bahagi ng konsensiya at katwiran ng mga tao. Sa pamamagitan ng pagbabahaginang ito, malinaw na ba ninyong nakikita ang aspektong ito ngayon? Ang isang tunay na tao ay may konsensiya at nakakakilatis ng tama sa mali; gumagana ang kanyang konsensiya. Anuman ang mga tao, pangyayari, o bagay na kanyang makaharap, at anuman ang mga isyung lumitaw, ang kanyang konsensiya, kahit papaano, ang unang linya ng depensa. Sa isang banda, tutulungan ka ng iyong konsensiya na husgahan at kilatisin kung aling mga bagay ang positibo at kung alin ang negatibo; sa kabilang banda, makakatulong ito sa iyong magsagawa ng pagsisiyasat at suriin ang landas sa iyong harapan upang hindi ka bumagsak nang mas mababa pa sa pinakamabababang pamantayan ng sariling asal, at sa huli ay tutulungan ka nitong timbangin ang mga pagpipilian at piliin ang tamang landas. Natural, ang mga taong nakakaunawa sa katotohanan o na maraming taon nang nananampalataya sa Diyos at may pundasyon sa kanilang pananampalataya ay, sa ilalim ng impluwensiya ng kanilang konsensiya, pipiliin ang mga positibong bagay sa huli, at pipiliing hanapin at tanggapin ang katotohanan. Samakatwid, ang konsensiya ay gumaganap ng isang pangunahing papel sa loob ng pagkatao; ginagampanan nito ang papel ng paggabay sa mga tao tungo sa tamang landas at pagtutuwid sa mga tao upang piliin nila ang mga positibong bagay. Kung ang isang tao ay walang konsensiya, hindi na kailangang sabihin pa na hindi lamang siya magiging walang kakayahang pumili ng mga positibong bagay at ng tamang landas, kundi sa anumang bagay na kanyang gawin, wala siyang magiging pinakamababang pagpipigil at pagtutuwid ng konsensiya. Ang gayong tao ay nasa matinding panganib; napakalaki ng posibilidad na gumawa sila ng masama at lumaban sa Diyos. Kung sila ay nagreinkarnasyon mula sa isang hayop, maaari nilang gawin ang mga bagay na ginagawa ng masasamang demonyo, at ang mga taong masasamang demonyo at mga diyablo ay makakagawa ng mas malalaki pang kasamaan, na lubhang nakakatakot. Kaya, napakahalaga ng pagkakaroon ng konsensiya. Malinaw ba iyon? (Oo.) Kung ang isang tao ay walang konsensiya para ituwid ang kanyang pag-uugali at gabayan siyang tahakin ang tamang landas, ang landas na kanyang pipiliin ay tiyak na magiging isang maling landas, at ang kanyang gagawin ay mga negatibong bagay—magiging hindi sukat akalain ang mga kahihinatnan. Kung kaya niyang mangahas na labagin ang katotohanan at ang mga batas ng pag-unlad ng mga bagay, at walang-pakundangan ding maglapastangan, hinuhusgahan ang katotohanan at ang lahat ng gawaing ginagawa ng Diyos, hayagan pa ngang nilalabanan ang Diyos at nilalabag ang mga atas administratibo ng Diyos, at walang-takot na sinusumpa, kinokondena, at nilalapastangan ang Diyos, kung gayon, siya ay mismong kapareho ng mga diyablo at ni Satanas. Kaya niyang gawin ang lahat ng kasamaang ginagawa ng mga diyablo at ni Satanas, gawin ang lahat ng bagay na ginagawa ng mga diyablo at ni Satanas, at bigkasin ang lahat ng maling kaisipan, maling paniniwala, at baluktot na argumentong binibigkas ng mga diyablo at ni Satanas. Ang mga taong ito ay mga tunay na diyablo at mga Satanas.

Ano ang naunawaan ninyo mula sa pagbabahaginan ngayon? (Naunawaan ko na ang mga taong may pagkatao ay nagtataglay ng konsensiya at katwiran, at nakakakilatis ng tama sa mali. Tungkol naman sa pagkilatis ng tama sa mali, ipinaliwanag ng Diyos, gamit ang iba’t ibang halimbawa, nang may sukdulang kalinawan kung ano ang mga positibong bagay at kung ano ang mga negatibong bagay, upang kapag nahaharap tayo sa mga bagay-bagay, makakagawa tayo ng mga tumpak na paghusga at kasabay nito ay magkakaroon tayo ng mga tamang perspektiba sa likod ng ating paghahangad—dapat nating asamin at hangarin ang mga positibong bagay, at kamuhian at tanggihan ang mga negatibong bagay.) Ang konsensiya at katwiran sa loob ng pagkatao ang mga pinakapangunahing kondisyon para makamit ng isang tao ang kaligtasan. Kung taglay mo ang dalawang pangunahing kondisyong ito ngunit hindi mo hinahangad ang katotohanan, at hindi mo isinasagawa ang kaunting katotohanang nauunawaan mo, at sa huli ay hindi mo makamit ang pagpapasakop sa katotohanan, kung gayon, hindi mo pa rin makakamit ang kaligtasan. Ang konsensiya at katwiran ay mga pangunahing kondisyon lamang para sa kaligtasan; tungkol naman sa kung anong landas ang iyong tatahakin, nakadepende iyan sa iyong sariling pagpili. Kung ikaw ay isang taong tunay na may konsensiya at katwiran, magkakaroon ka ng pagkakataon, sa ilalim ng pagtutuwid ng iyong konsensiya, na piliing tahakin ang landas ng paghahangad sa katotohanan. Kung itinutuwid at ginagabayan ka ng iyong konsensiya para piliin mo ang tamang landas, ngunit ayaw mong magdusa at magbayad ng halaga, ayaw mong maghimagsik laban sa laman at bitiwan ang mga bagay na may kaugnayan sa mga interes ng iyong laman, at hindi mo pa natatahak ang landas ng paghahangad sa katotohanan, kung gayon, wala ka pa ring pag-asa na magkamit ng kaligtasan. Ang pag-asa na magkamit ng kaligtasan ay, sa isang banda, direktang nauugnay sa konsensiya ng iyong pagkatao; sa kabilang banda, direkta rin itong nauugnay sa halagang kaya mong ibayad sa paghahangad sa katotohanan, at sa iyong determinasyon at pagnanais na isagawa ang katotohanan. Ang konsensiya ay nagbibigay lamang sa iyo ng isang pangunahing kondisyon para maligtas, at lumilikha rin ito ng maraming pagkakataon para sa iyo na isagawa ang katotohanan, na nagbibigay sa iyo ng pagkakataong tahakin ang tamang landas sa ilalim ng pagtutuwid ng iyong konsensiya. Ibig sabihin, ang tsansa mong matahak ang tamang landas ay magiging medyo mataas, at ang iyong pag-asa na magkamit ng kaligtasan ay magiging medyo mataas din, higit sa limampung porsiyento—gayumpaman, hindi ito magiging garantisado. Samakatwid, kahit pa pakiramdam mo ay mayroon kang konsensiya at pagkatao, huwag kang maging kampante tungkol dito, iniisip na ang pagkakaroon lamang ng konsensiya at katwiran ay nangangahulugang isa ka nang mabuting tao at makakamit mo na ang kaligtasan, na tiyak na ito. Kung ganito ka mag-isip, sinasabi Ko sa iyo na may mga paglihis sa iyong pagkaarok sa usaping ito. Kung nagtataglay ka ng konsensiya at pagkatao, pinatutunayan lamang nito na ikaw ay isang taong pinili at tinawag ng Diyos. Gayumpaman, ang pinakamahalagang bagay na tumutukoy kung makakamit mo ba ang kaligtasan sa huli ay nakasalalay sa iyong sariling paghahangad. Kahit pa karaniwang aktibo ang iyong konsensiya, madalas na itinutuwid ang iyong pag-uugali at itinutuwid ka para piliin mo ang tamang landas, kung madalas mong nilalabag ang iyong konsensiya at hindi mo pinipili ang tamang landas, at hindi mo pinipiling isagawa ang katotohanan, kundi sa halip ay madalas na pinangangalagaan ang iyong mga personal na interes, ang iyong personal na reputasyon at pride, at madalas na isinasaalang-alang ang iyong personal na kinabukasan, mga ambisyon, at mga pagnanais, kung gayon, ang iyong pag-asa na makamit ang kaligtasan sa huli ay magiging napakaliit—unti-unti mo itong sisirain. Ito ay magiging isang bagay na kalunos-lunos. Nauunawaan mo ba? (Oo.) Sige, hanggang dito na lang ang ating pagbabahaginan ngayon. Paalam!

Paano Hangarin ang Katotohanan (17)

Noong nakaraan, nagbahaginan tayo tungkol sa mga pagpapamalas at katangian ng mga taong nagreinkarnasyon mula sa tao—ibig sabihin, nagtataglay sila ng konsensiya at katwiran, at kaya nilang kilatisin ang tama sa mali at alamin kung ano ang wasto at ang hindi wasto. Ngayon, ipagpapatuloy natin ang pagbabahaginan sa paksa mula noong nakaraan. Bago iyan, magkukuwento muna Ako. Ilang taon na ang nakalipas, may narinig akong isang pangyayari. Isang magandang kabataang babae ang sumasailalim sa isang screen test, at may isang taong kaswal na nagkomento, “Medyo malaki ang mga binti mo!” Naisip ng kabataang babaeng ito, “Sinasabi mong malaki ang mga binti ko, hindi ba’t sinasabi mo lang na mataba ako? Magiging maganda ba ang hitsura ko sa kamera kung mataba ako? Hindi ba’t magiging nakakahiya iyon?” Kaya, sinimulan niyang pag-isipan kung paano niya mababawasan ang taba ng kanyang mga binti, para magmukha siyang balingkinitan at maganda sa kamera. Para makamit ang layong ito, pinagsumikapan niyang maghanap ng lahat ng uri ng impormasyon at sinubukan niya ang iba’t ibang paraan para magpapayat, tulad ng pagkain lang ng mga pagkaing pampapayat sa halip na kompletong pagkain o pagkain lang ng mga prutas at gulay araw-araw—sa madaling salita, kinain niya ang anumang makakatulong sa pagpapapayat. Narinig niya na ang pag-inom ng kape ay isang mabilis at epektibong paraan para magpapayat, kaya minsan ay umiinom lang siya ng kape. Sabi ng ilang tao, nakakatulong ang pagpupuyat para mabilis kang pumayat, kaya dalawa o tatlong oras lang ang tulog niya kada araw. Pagkatapos ng maraming pag-aalala at pagsusumikap, nakakita nga siya ng mga resulta. Pumayat siya, naging balingkinitan ang kanyang katawan, at numipis ang kanyang mga binti. Naging kaaya-aya siya sa paningin at presentable, pero nagsimula siyang magkaroon ng ilang masamang reaksyon sa katawan. Anong masasamang reaksyon? Madalas siyang nahihilo at mabigat ang ulo, at sa maghapon habang ginagawa ang kanyang tungkulin, palagi siyang lutang. Sumusuray-suray siya habang nakatayo, at nanghihina ang buong katawan habang nakaupo. Hindi niya makayanan ang buong araw, at nakaramdam siya ng matinding pisikal na paghihirap. Interesado ba ang karamihan ng tao na malaman ang kasalukuyang sitwasyon ng kabataang babaeng ito, at kung buhay pa ba siya at maayos ang kalagayan? Gusto ba ninyong marinig ang tungkol sa kanyang karanasan at mga saloobin sa pagpapapayat? (Hindi.) Sa pamumuhay sa mundong ito, hindi alam ng mga tao kung paano mamuhay nang wasto at nang may regularidad, kung paano tratuhin ang iba’t ibang tao, pangyayari, at bagay na nakakaharap nila. Kapag nakakarinig sila ng isang komento o nakakaranas ng isang pangyayari, hindi nila alam kung aling paraan ng pagtrato rito ang angkop at makakaprotekta sa kanila mula sa kapahamakan para makapamuhay sila sa isang tunay na wasto at marangal na paraan. Hindi na kailangang banggitin pa ang mga walang pananampalataya, maging ang karamihan sa mga mananampalataya ay hindi rin alam ang mga bagay na ito. Kapag nahaharap sa impormasyon at balita, pati na rin sa iba’t ibang kaisipan, pananaw, maling pananampalataya, at maling kaisipan, mula sa mundo sa labas, sadyang walang abilidad ang mga tao na kilatisin ang mga ito at wala silang anumang abilidad na salagin ang mga ito. Siyempre, wala rin silang mga wastong kaisipan at pananaw, lalo na ng isang wastong paraan ng pagtrato sa mga ito mula sa isang positibong perspektiba. Samakatwid, namumuhay nang labis na kaawa-awa ang mga tao. Tingnan ang kabataang babaeng kababanggit ko lang. Sabihin ninyo sa Akin, nakakapagod ba ang buhay niya? Kaaawa-awa ba ito? (Kaaawa-awa ito.) Bakit kaaawa-awa ito? Saan siya nagkamali sa pagkilos sa ganitong paraan? Hindi ba’t hinahangad ng lahat ng tao na maging maganda at mamuhay nang presentable? Mali bang naisin na maging kalugod-lugod ka sa iba at mapuri at mapahalagahan ka kapag nakakatagpo mo sila? Paano ninyo tinitingnan ang usaping ito? (Ang ginawa niya para sa panlabas na kagandahan at para mapuri ay nakapipinsala sa sarili niyang katawan. Dahil hindi niya sinunod ang mga batas na itinatag ng Diyos, sa huli ay humantong ito sa hindi maayos na paggana ng kanyang buong katawan. Ang kanyang pagkahilo at pagbigat ng ulo ay mga resultang siya mismo ang nagdulot sa sarili niya. Sa tingin ko, magulo ang isip ng taong ito.) Ganoon nga ba? (Oo.) Ipinanganak ang mga tao na may sarili nilang kakarampot na talino, talas ng isip, at mga kaisipan bilang tao. Pagkatapos, nagkakamit sila ng kaunting kaalaman, nagkakaroon ng ilang kasanayan, at natututo nang kaunti kung paano magmukhang isang mabuting tao. Sapat na ba ang mga bagay na ito para harapin ang iba’t ibang kaisipan, pananaw, maling pananampalataya, at maling kaisipan, at ang iba’t ibang tao, pangyayari, at bagay, na nagmumula sa mundo sa labas? Matutulungan ka ba ng mga ito na harapin nang wasto ang mga bagay na ito? (Hindi.) Hinding-hindi. Ganito kakaawa-awa at kalunos-lunos ang mga tao kapag hindi nila nauunawaan ang katotohanan; sa huli ay humahantong ito sa napakaraming kahindik-hindik na kahihinatnan. Wala silang pagkilatis sa anumang maling pananampalataya at maling kaisipan o mga kaisipan at pananaw mula sa mundo sa labas, at wala rin silang mga wastong kaisipan at pananaw pagdating sa mga tao, pangyayari, at bagay na nakakaharap nila. Kapag sumasapit sa kanila ang mga bagay, nalilito sila at ang kanilang kahangalan ay nalalantad sa hindi mabilang na paraan. Kapag walang nangyayari sa kanila, tila nauunawaan nila ang ilang doktrina at mayroon silang kaunting wangis ng tao, pero kapag sumasapit nga sa kanila ang mga bagay, iba na ang kuwento—ang mga baluktot, pangit, at katawa-tawang kaisipan at pananaw sa kanilang mga puso ay nabubunyag. Kapag totoong tungkol na ito sa kung paano umasal, sa pananatiling buhay, o maging sa isang partikular na kaisipan o pananaw sa buhay, napakamangmang at napakapurol ng isip ng mga tao, at napakakatawa-tawa ng kanilang mga saloobin at pananaw. Kaya, maraming tao ang maraming taon nang nananampalataya sa Diyos, maraming taon nang nakikinig sa mga sermon, at gumagawa rin ng kanilang mga tungkulin, at hindi sila kailanman sadyang gumawa ng anumang bagay na nakakagambala o nakakagulo, ni sadyang nagsalita ng anumang mga salitang sumasalungat o lumalapastangan sa Diyos—sa panlabas, walang maipipintas sa kanila, subalit kapag nahaharap sila sa iba’t ibang maling kaisipan at pananaw mula sa mundo sa labas, lalo na ang ilang medyo sikat, sa kaibuturan ng kanilang mga puso ay hindi sila nasusuklam sa mga ito, at hindi rin nila nilalabanan o tinatanggihan ang mga ito, sa halip ay nagugustuhan at sinasang-ayunan pa nila ang mga ito, at sa sandaling magkaroon ng angkop na kapaligiran o pagkakataon, hindi nila namamalayang tatanggapin nila ang mga bagay na ito at ilalapat sa sarili nilang buhay. Hindi ba’t isang napakalinaw na halimbawa ang kabataang babaeng nabanggit kanina? (Oo.) Isa ba itong paraan ng pagsunod sa masasamang kalakaran? (Oo.) Hindi lang niya sinunod ang mga ito—lubusan niyang isinagawa ang mga ito. Hindi ba’t itinataguyod ng mundo ngayon ang pagiging seksi, kaakit-akit, balingkinitan, at pagkakaroon ng magandang hubog ng katawan? Sikat ang mga ideyang ito sa bawat industriya, sa bawat grupo ng mga tao, at maging sa mga taong may pananalig. May ilang matandang babae na nananampalataya sa Panginoon, at sa kabila ng pagiging mahigit 60 anyos ng karamihan sa kanila, nagpapagandahan pa rin sila sa isa’t isa. Tinanong nila ang isang dalagita sa tabi nila, “Sino sa amin sa tingin mo ang pinakamagandang tingnan sa bestidang ito?” Sumagot ang dalagita, “Lahat po kayong mga ‘girls’ ay maganda sa bestidang iyan!” Kahit na mga sesenta anyos na sila, kailangan silang tawaging “girls”; ayaw nila at hindi sila masaya na tawaging “mga ginang.” Sa kanilang likuran, sinabi ng dalagita sa iba, “Mahigit sesenta anyos na sila; gaano kaganda pa ba sila kung titingnan?” Pero ang grupong ito ng matatandang babae ay natutuwa pa rin dito. Mayroon ba silang anumang pagkaramdam ng kahihiyan? (Wala.) Napakaraming taon na nilang nananampalataya sa Panginoon, pero nakatuon pa rin sila sa mga bagay na iyon. Hindi ba’t abnormal ang kanilang pagkatao? Kapag walang konsensiya at katwiran ang mga tao, nakagagawa sila ng maraming bagay na katawa-tawa, maraming bagay na kinasusuklaman at kinamumuhian ng mga tao, at maraming bagay na nagbubunyag sa kanilang mababang karakter. Bakit maraming tao ang walang pagkilatis tungkol sa mga bagay sa masasamang kalakaran, at walang anumang abilidad na salagin ang mga ito, at dahil dito ay nalilihis at natatangay ng mga ito? Ito ay dahil hindi nila hinahangad ang katotohanan at hindi nila nauunawaan ang kahit katiting na katotohanan. Anuman ang sumapit sa kanila, hindi nila ito makilatis, at sa sandaling makaharap sila ng isang tukso, nabubunyag sila at nalulubog dito. Tingnan ninyo kung ano ang itinuturo at kung ano ang sikat sa lahat ng antas ng lipunan ngayon. Isang reporter sa radyo ang nakapanayam ang isang batang lalaki at nagtanong dito, “Ano ang paborito mong pambatang kanta?” Kinamot ng bata ang kanyang ulo at sinabing, “‘The Moon Represents My Heart.’” Hindi malaman ng mga taong nakarinig nito kung matatawa ba sila o maiiyak. Bakit hindi nila malaman kung matatawa ba sila o maiiyak? Isa ba itong pambatang kanta? (Hindi, isa itong romantikong kanta.) Isa itong romantikong kanta, pero napagkamalan ng bata na isa itong pambatang kanta. Mula sa pangyayaring ito, makikita natin kung ano ang sikat sa lipunan. Isa ito sa mga penomenon ng masasamang kalakaran sa lipunan, at ang matatanda at mga bata ay kapwa labis na napipinsala ng mga kalakarang ito at malalim na nalulubog sa mga ito. Sa mga sumusunod sa Diyos, nakakagulat na marami-rami ang sumusunod sa mga kalakarang ito, at inilalapat din ang mga kaisipang itinataguyod ng mga kalakarang ito sa kanilang sarili. At ano ang nangyayari sa huli? Nagbubunga ba ito ng mabubuting kahihinatnan o masasama? (Masasama.) Nagbubunga ito ng masasamang kahihinatnan—ito ang kahahantungan ng pagsunod sa masasamang kalakaran. Nalulubog ang mga tao sa pagnanasang seksuwal ng kanilang laman, sa mga damdamin ng laman, at sa pagkain, pag-inom, at pagsasaya, namumuhay sa isang mapagpasasang kalituhan. Wala silang mga wastong kaisipan o pananaw, at walang wastong saloobin sa pamumuhay para harapin ang buhay. Namumuhay sila sa ganitong kalagayan nang walang anumang kamalayan at walang kapangyarihang labanan ito. Sa huli, maaari lang silang lumubog nang lumubog, hindi magawang makaahon. At ano ang huling resulta? Sila ay ganap na nilalamon ni Satanas, at nagiging pagkain nito.

Para sa bawat taong namumuhay sa sangkatauhan, kung hindi mo alam kung paano kilatisin kung ano ang mga positibong bagay at kung ano ang mga negatibong bagay, kung gayon, sa magulong mundong ito, sa komplikadong mundong ito ng mga tao, magiging napakahirap para sa iyo na mahigpit na panghawakan ang mga wastong kaisipan at pananaw sa buhay, at napakahirap na mahigpit na panghawakan ang wastong landas sa buhay na hinahangad mo; hindi mo kailanman malalaman kung kailan ka di-sinasadyang matatangay ng masasamang kalakaran dahil sa pagkarinig ng isang partikular na salita o pagkaharap sa isang partikular na pangyayari. Kung walang abilidad ang mga tao na kilatisin ang tama sa mali, hindi man lang nila mapapamahalaan nang maayos ang sarili nilang buhay, lalo na ang iba’t ibang malalaking isyu ng tama at mali na nakakaharap sa landas ng pananatiling buhay, na lalo pang mas mahirap para sa kanila na harapin. Kung hindi nauunawaan ng mga tao kung ano ang mga positibong bagay at kung ano ang mga negatibong bagay, hindi nila malalaman kung paano pamahalaan ang kanilang buhay at hindi sila magkakaroon ng wastong paraan ng pamumuhay. Kung makakakita sila ng iba’t ibang uri ng impormasyon tungkol sa malusog na pamumuhay, hindi nila malalaman kung paano kilatisin ang mga ito o kung alin ang tatanggapin at alin ang tatanggihan, kung paano tanggapin ang mga wasto at positibong pahayag, o kung paano tanggihan ang mga mali. Masasabi pa nga na hindi man lang mapangalagaan ng gayong mga tao ang sarili nilang pisikal na kalusugan. Ang ilang tao ay napupunta mula sa isang sukdulan patungo sa isa pa, habang ang iba naman ay palaging namumuhay sa isang sukdulan. Halimbawa, may ilang taong nakakarinig: “Ang pagkain ng maraming prutas ay mabuti sa kalusugan. Makakapagbigay ito ng mga bitamina, at gagawin nitong hydrated at makinis ang iyong balat, na magiging dahilan para mahalin ka ng lahat.” Kaya, naniniwala sila rito at nagsisimulang kumain ng lahat ng prutas na mahahanap nila, nagkakaroon ng abnormal na mga gawi sa pagkain. Pagkaraan ng ilang panahon, palaging masama ang pakiramdam nila, at natuklasan sa check-up sa ospital na mayroon silang mataas na blood sugar. Nagtataka sila: “Karaniwan naman akong kumakain nang labis na masustansiya, kaya bakit mataas ang blood sugar ko? Sabi ng iba, ang pagkain ng maraming prutas ay nagbibigay ng mga bitamina, kaya paanong nagkamali ako sa pagsunod sa pahayag na ito at pagkain ng maraming prutas?” Sabi ng doktor, “Naglalaman ng mga bitamina ang prutas, pero mataas ito sa asukal. Hindi nito mapapalitan ang mga pangunahing pagkain at hindi ito maaaring kainin bilang isang kompletong pagkain. Maaari mo itong kainin nang katamtaman o nang paminsan-minsan. Kahit hindi mo ito kainin, hindi ka magkukulang sa anumang sustansiya, dahil naglalaman na ang mga butil at gulay ng lahat ng sustansiyang ito.” Angkop ang pahayag ng doktor. Hindi ba’t ipinapahiwatig nito na may problema sa kanilang pamumuhay? (Oo.) Ito mismo ang uri ng pagkakamaling nagagawa ng ilang tao. Sa tingin mo, dapat ba nilang gawin ang pagkakamaling iyon? (Hindi.) Sabi ng ilang tao, “Hindi ako nagreklamo tungkol sa Diyos, kahit na mataas ang blood sugar ko.” Ano ang palagay ninyo sa pahayag na ito? Hindi ba’t wala itong katwiran? May kinalaman ba sa Diyos ang pagiging mataas ng blood sugar mo? Hindi ba’t ito ay isang bagay na ikaw mismo ang nagdulot sa sarili mo? Kumakain ka nang walang ingat at nang walang mga prinsipyo. Sa tingin mo, masarap ang prutas kaya hindi mo mapigilang kumain nito, o sa tingin mo, masarap ang karne kaya hindi ka kumakain ng anumang gulay, hindi nagpapakita ng anumang pagpipigil, at dahil dito, nagkakasakit ka. Hindi ba’t kagagawan mo mismo ito? Sa tingin mo ba, sa hindi pagrereklamo tungkol sa Diyos, tila marangal ka, na mahal mo ang Diyos, na dalisay ka? Ang totoo, ang ilang sakit ay kagagawan mismo ng isang tao at walang kinalaman sa Diyos, at ang mga ito ay idinulot ng sarili mong kahangalan at kamangmangan. Mayroon ding ilang tao na nagsasabing, “Ang mga itlog, karne, at mga produktong gatas ay masustansiya at maaaring makadagdag sa iyong protina. Kakaunti ang sustansiya ng kanin at harina, kaya dapat kumain ng mas maraming karne, itlog, at gatas.” Ang ilang tao, nang marinig ito, ay nagsasabing, “Mahilig nga akong kumain ng karne. Dahil sinasabing masustansiya ang karne, mas marami akong kakaining karne. Ang iba ay kumakain ng 4 na onsa sa isang araw, pero kakain ako ng kalahating libra bawat kain, nang hindi bababa sa dalawang beses sa isang araw!” Kumakain sila nang walang pagpipigil na tulad nito, kumakain nang mas marami pa, kumokonsumo ng dalawa o tatlong beses na mas maraming pagkain kaysa sa iba araw-araw, may mga panghatinggabing meryenda pa. Sa paglipas ng panahon, nagsisimulang lumaki ang kapasidad ng kanilang tiyan, at habang lumalaki ang kapasidad ng tiyan, mas lumalakas ang gana nila sa pagkain. Ano ang nangyayari sa huli? Kumakain sila hanggang sa punto ng pagkakasakit, nagiging sobra sila sa timbang, at palagi silang inaantok at lutang. Wala silang pagpipilian kundi pumunta sa ospital para magpa-check-up, at ipinapakita ng mga resulta na mayroon silang mataas na presyon ng dugo, mataas na blood sugar, at mataas na blood lipids. Nag-iisip sila, “Hindi ba’t kumain lang ako ng ilang karagdagang piraso ng karne araw-araw? Hindi ba’t sinabi nila na ang pagkain ng mas maraming karne ay mabuti para sa katawan at magiging dahilan para maiwasan ng isang tao ang malnutrisyon? Kaya saan ako nagkamali? Bakit mataas ang presyon ng dugo ko? Napakahirap namang alagaan ng katawang-laman kong ito! Hindi man lang ako makakain ng ilang dagdag na piraso ng karne!” Kumakain ka ng kalahating libra ng karne bawat kain—ilang dagdag na piraso lang ba talaga iyon? At karaniwan kang nakaupo at hindi nag-eehersisyo, pero napakarami mong kinakain. Sa huli, nagkakaroon ka ng mga problema sa kalusugan, at nagsisimula kang makaramdam ng hindi magandang pakiramdam sa iyong puso. Iniisip pa nila, “Ito ay pagpipino sa akin ng Diyos. Walang anuman ito, magiging maayos din ako sa paglipas ng panahon. Hindi ako magrereklamo tungkol sa Diyos!” Anong karapatan mong magreklamo tungkol sa Diyos? Ang sakit mo ba ay paraan ng Diyos ng pagpipino sa iyo, o kagagawan mo mismo? Tumataba ka at nagkakasakit dahil sa pagkain ng karne at iniisip mong ito ay pagpipino sa iyo ng Diyos, at na sinusubok ng Diyos ang iyong pananalig. Pipinuhin ka ba ng Diyos sa ganitong paraan? (Hindi.) Kaya paano naidulot ang resultang ito? (Naidulot ito ng kahangalan ng tao.) Ang mga tao mismo ay walang pagkilatis, hindi alam kung paano pamahalaan ang sarili nilang buhay, hindi nauunawaan kung ano ang mga positibong bagay at kung ano ang mga negatibong bagay, hindi alam kung paano tratuhin nang wasto ang kanilang pisikal na buhay, hindi alam kung paano sundin ang mga batas ng pananatiling buhay na itinatag ng Diyos para sa mga tao, at hindi alam kung paano sundin ang mga batas ng iba’t ibang likas na kondisyon ng katawan. Palagi silang gumagawa ng mga hangal at katawa-tawang gawain, palaging puno ng mga kuru-kuro at imahinasyon tungkol sa Diyos, at hindi nagkukulang sa maluluhong pagnanais. Ano ang nangyayari sa huli? Palagi silang lumilihis ng landas, palaging nagkakamali, at patuloy na nagkakamali ng pagkaunawa sa Diyos. Hindi ba’t isa itong napakaproblematikong usapin? (Oo.)

Sa pamumuhay sa laman at sa materyal na mundo, makakaharap ng mga tao ang maraming impormasyon, maraming kaisipan at pananaw, at marami ring iba’t ibang tao, pangyayari, at bagay. Kung hindi nila alam kung paano kilatisin kung ang iba’t ibang tao, pangyayari, at bagay ay positibo o negatibo, hindi alam kung paano piliin kung ano ang tatanggapin at ano ang tatanggihan, hindi alam na panghawakang mahigpit ang mga positibong bagay at hindi alam kung bakit tama ang mga ito, at hindi alam na tanggihan ang mga negatibong bagay—lalo na kung hindi nila namamalayan ang negatibong katangian ng mga bagay na ito—hindi ba’t napakamapanganib ng pamumuhay sa ganitong paraan? (Oo.) Hindi kalabisang sabihin na nanganganib silang mawalan ng buhay anumang oras. Hindi man lang mapamahalaan nang maayos ng mga tao ang sarili nilang pisikal na buhay at kalusugan, na mga simpleng bagay; kailangan pa nilang alalahanin sila ng iba, kailangan pa nila na protektahan at bantayan sila ng Diyos, kung hindi ay patuloy silang magkakamali, maaaring sumobra sa isang direksyon o sa kabila. Ang ilang babae, dahil tinanggap ang mga ideya ng masasamang kalakaran ng lipunan, ay nag-iisip nang husto ng mga paraan upang pagandahin ang kanilang sarili, nang hindi iniisip ang mga kahihinatnan. Ang ilan ay basta-basta na lang umiinom ng tradisyonal na gamot na Tsino, ang ilan ay basta-basta na lang umiinom ng Kanluraning gamot, ang ilan ay walang-pakundangang umiinom ng mga pampalakas, at ang ilan ay walang-pakundangang kumakain ng isang partikular na pagkain. Dahil dito, nagkakaroon sila ng mga problema sa tiyan, at ginugugol nila ang kanilang mga araw na nagbubuntong-hininga at mukhang masakitin at mahina. Hindi lang sila nabibigong pagandahin ang kanilang sarili, kundi nagiging nakakadiri pa silang tingnan. Ang ilang tao ay may medyo magandang balat ngunit hindi pa rin kontento, at ipinipilit nilang pahiran ang kanilang sarili ng lahat ng uri ng kosmetiko. Sa isang punto, gumagamit sila ng mababang-kalidad na mga kosmetiko at sa huli ay nasisira ang kanilang mukha, na nagiging batik-batik at hindi pantay ang kulay, na nagiging nakakatakot tingnan. Ang ilang tao ay kapwa sumasailalim sa mga beauty treatment at plastic surgery—sinusubukan ng ilan sa kanila na patangusin ang kanilang ilong at hindi lang nabibigong patangusin ito, kundi sa huli ay nagiging abnormal pa ang hugis nito, at ang ilan ay nagpapalagay ng fillers sa baba na nagkakaproblema, at nagmumukha silang katawa-tawa sa tuwing sila ay ngumingiti o humihikab, na nagiging dahilan para matakot silang gawin ang alinman sa dalawa—labis itong miserable, labis itong nakakapagod na paraan ng pamumuhay! Hindi ba’t gumagawa sila ng gulo para sa kanilang sarili sa paggawa nito? Ang ilang babae, na hindi kontento sa kanilang taas, ay pinababali ang kanilang mga binti at pagkatapos ay muling pinadudugtong at pinapahaba, ngunit nagkakaproblema sa proseso, na nagiging sanhi ng pagkalumpo ng dati nilang perpektong mga binti. Hindi ba’t kalunos-lunos iyon? (Oo.) Lahat ng uri ng masasamang kahihinatnan ay nangyari na—ang gayong mga tao ay hindi kailanman nagkakaroon ng magandang kahihinatnan. Anumang kaisipan o pananaw na itinataguyod ng masasamang kalakaran ay walang-katotohanan at buktot, ito ay tunay na lubhang nakapipinsala. Ang masasarap na pagkain at mga gawi sa pagpapaganda na kanilang itinataguyod ay hindi tunay na mabuti; lahat ng iyon ay buktot, at sa huli ay nakapipinsala at nakabibitag sa mga tao. Ang mga mangmang na babaeng ito ay handang magdusa ng pinsalang ito, at wala silang abilidad na salagin ang mga buktot na kaisipan at pananaw na ito. Kinakain nila ang anumang ipinakakain sa kanila at ginagawa ang anumang ipinapagawa sa kanila, nang hindi man lang kumikilatis kahit kaunti, pikit-mata lang na sumusunod. Napakamasunurin nila! At ano ang nangyayari sa huli? Halos wala sa kanila ang nagkakaroon ng magandang kalalabasan. Maliban na lang kung mamalayan nila ang kanilang pagkakamali sa kalagitnaan at bumalik sa tamang landas sa tamang oras upang maiwasan ang mas malaking pinsala, kung magpapatuloy silang sundin ang masasamang kalakarang ito at tanggapin ang mga buktot na kaisipan at pananaw na ito, sa huli ay lalo silang magiging tiwali, lalong hindi makikilatis ang mabuti sa masama, at lalong magiging katulad ng mga diyablo sa kanilang hitsura, na walang wangis ng tao. Masasabi na siyamnapu’t siyam na porsiyento ng mga tao ay walang pagkilatis sa mga positibo at negatibong bagay, at kusang-loob na tinatanggap ang masasamang kalakaran. Tingnan ninyo kung ano ang sinasabi ng mga babae kapag magkakasama silang namimili ng damit. Sabi ng ilan, “Hindi ito bagay sa iyo; hindi nito pinapaputi ang iyong mukha o ipinapakita ang iyong hubog. Hindi ito makakaagaw ng pansin. Sa tingin ko, iyong isang iyon ay mukhang seksi at makakaagaw ng pansin!” Sabi naman ng iba, “Hindi ito kaakit-akit. Kailangan mong magpakita ng kaunting balat, kailangan mong maging seksi at kaaya-aya sa paningin—iyon lang ang gagana. Kung palagi kang masyadong kagalang-galang at pormal, walang magkakagusto sa iyo.” Ipinipilit pa nga ng ilang ina na maging artista ang kanilang mga anak na babae. Sabi ng anak, “Napakagulo ng industriya ng showbiz! Ayaw kong maging artista.” Pagkatapos ay pinagagalitan siya ng kanyang ina: “Wala ka bang ambisyon? Sa tangkad, hitsura, at balat mo, napakaganda ng likas na mga katangian mo! Kung hindi ka kikita ng pera bilang artista, paano tayo mabubuhay? Hangga’t maaari kang sumikat at kumita ng pera, ayos lang na makipagtalik sa kahit sino. Kung hindi, masasayang lang ang magandang hitsura mo! Pinalaki ka namin hanggang sa edad na ito, at naghihintay kami ng tatay mo na magtamasa ng bunga ng tagumpay mo! Kung kahit iyon ay ipagkakait sa amin, para saan pa at isinilang ka namin?” Tama ba para sa mga magulang na turuan ang kanilang mga anak sa ganitong paraan? (Hindi.) Ano ang mga kahihinatnan ng pagtuturo sa mga anak sa ganitong paraan? (Napipinsala ang mga anak.) Balang araw, kapag nakaunawa na ang gayong anak, at dumaan na siya sa napakaraming pagdurusa at sakit, hindi maiiwasang mamuhi siya at sumama ang loob niya sa kanyang ina, sinasabi: “Kasalanan mo ang lahat ng ito! Hindi mo ako ginabayan sa tamang landas! Sinabi kong ayaw kong umarte, pero ipinilit mo. Tingnan mo ako ngayon—halos kuwarenta anyos na ako, hindi pa rin ako makahanap ng asawa, at walang may gusto sa akin. Ang mga nanligaw sa akin ay naglalaro lang at hindi kailanman nagbalak na pakasalan ako. Hindi ba’t nasira na ang buong buhay ko?” Labis na nagdurusa ang mga anak, at ang mga magulang ang salarin at ugat ng problema. Nagdulot sila ng pinsala sa kanilang mga anak.

Kung ang mga mananampalataya sa Diyos ay katulad lang ng mga walang pananampalataya sa kanilang kawalan ng kakayahang makaahon mula sa masasamang kalakaran, nagpapahiwatig ito ng isang problema. Kung wala kang pagkilatis sa anumang masasamang kalakaran, anumang buktot at negatibong pahayag, o sa alinman sa iba’t ibang gawi na ginagawa ng mga tao, anuman ang mga ito, at sinusunod mo pa ang mga ito at sinasadya mong subukan ang mga ito, kung gayon, sa mga mata ng Diyos, lahat ng ito ay mga tanda ng kahihiyan. Ano ang sasabihin ng Diyos? Sasabihin Niya na bilang isang tao, wala kang abilidad na kilatisin ang tama sa mali, wala sa iyo ang realidad ng pagtanggap sa mga positibong bagay, at higit pa rito, hindi mo isinagawa ang mga kilos at gawi ng pagtanggi sa mga negatibong bagay. Sasabihin Niya na hindi ka tao, at na hindi mo natutugunan ang pangunahing kondisyon ng pagkakaroon ng konsensiya at katwiran ng tao. Sasabihin Niya na hindi ka tao, at na hindi ka tatanggapin ng kaharian. Kung hindi ka tao, imposible para sa iyo na tanggapin ang katotohanan, dahil sa iyong puso, ang suhetibo mong kusang-loob na tinatanggap ay lahat ng buktot na bagay mula kay Satanas, at ang puso mo ay ganap na lumalaban, sumasalungat, at tumatanggi sa mga positibong bagay; hindi ka kailanman nagkaroon ng saloobin ng pagtanggap sa mga ito. Samakatwid, sinasabi ng Diyos na hindi ka tao, na wala kang pagkatao. Ayaw ng Diyos sa mga taong walang pagkatao. Huwag mong isipin, “Kung hindi ako tinatanggap ng Diyos, magdurusa na lang ako nang kaunti pa at magbabayad ng kaunti pang halaga para maantig ang Diyos, at mabago ang Kanyang saloobin sa akin.” Ang nais ng Diyos ay hindi ang isang partikular na pamamaraan ng paggawa ng mga bagay; ang nais ng Diyos ay magkaroon ka ng saloobin ng pagtanggap sa katotohanan mula sa kaibuturan ng iyong puso, pati na ng realidad ng pagtanggap sa katotohanan at ng katibayan ng pagsasagawa sa katotohanan. Dapat kang maging isang tao na tunay na may pagkatao—ang pagkataong ito ay hindi isang bagay na pinagkukunwari. Kung tunay kang may ilang palatandaan ng normal na pagkatao, ibig sabihin, kung marami kang pagpapamalas ng pagkilatis ng tama sa mali, kung ipinapakita ng mga katunayan na mahal mo ang mga positibong bagay, at kung may mga pagkakataon na tinanggap mo ang mga positibong bagay at tinanggihan ang mga negatibong bagay, at makikita na taglay mo ang pagpapamalas ng pagsasabuhay sa katotohanan, kung gayon, sasabihin ng Diyos na mayroon kang pagkatao at tatawagin kang isang tao. Kung sinasabi mo, “May pagkatao rin ako, kaya kong kilatisin ang mga positibo at negatibong bagay,” pero wala kang pagpapamalas ng pagsasabuhay sa katotohanang realidad, at ang mga salita mo ay hindi sinusuportahan ng katibayan, problema ito. Sa doktrina, inaamin mo na, “Ang sinasabi at ginagawa ng Diyos ay pawang mga positibong bagay at katotohanan, at ang sinasabi at ginagawa ni Satanas ay pawang buktot, pawang mga negatibong bagay; lahat ng nagmumula sa Diyos ay mga positibong bagay, lahat ng nagmumula kay Satanas ay mga negatibong bagay, at lahat ng nagmumula sa mga tao sa lipunan ay mga buktot at negatibong bagay”—ibig sabihin, sa doktrina, tama ang sinasabi mo, walang anumang problema, at walang maipipintas sa sinasabi mo—ngunit kapag nahaharap ka sa mga tunay na sitwasyon, hindi mo kailanman tinatanggap ang mga positibong bagay, hindi ka kailanman naninindigan sa mga positibong bagay, at hindi sumusunod sa mga tuntunin at batas ng mga positibong bagay. Pinatutunayan nito na isa kang tao na hindi nakakakilatis ng tama sa mali. Malinaw sa puso ng mga tao kung mayroon sila ng mga pagpapamalas na ito o wala. Kapag nakakarinig ka ng isang buktot at negatibong kaisipan o pananaw, o nakakarinig ng impormasyon tungkol sa isang masamang kalakaran, ano ang iyong saloobin? Ano ang iyong mga kaisipan at pananaw? Ano ang iyong inklinasyon? Sumasang-ayon ka ba rito o nasusuklam ka rito? Binabalak mo bang panatilihin ito sa iyong puso at gamitin kapag kinakailangan, o tinututulan mo ba ito at kinokondena sa iyong puso, at talagang tinatanggihang tanggapin ito? Sa iyong puso, dapat mong malaman kung ano mismo ang iyong saloobin. Kung may nagsasabing hindi niya alam, may puso ba siya? Hindi malinaw kahit ang sarili niyang saloobin—normal ba siyang tao? Kung alam mo sa iyong puso na hindi ka mabuti, at alam mo na interesado ka sa iba’t ibang masasamang kalakaran at mga buktot na pahayag, at palaging gustong sundin ang mga ito at makibahagi sa mga ito, ngunit napipilitan ka lang na pigilan nang kaunti ang iyong sarili dahil nalilimitahan ka ng iba’t ibang katotohanang prinsipyo ng sambahayan ng Diyos at ng sarili mong pride dahil sa iyong pananampalataya sa Diyos, gayong sa katunayan, sa kaibuturan ng iyong puso, nasusuklam ka at tinatanggihan mo ang mga positibong bagay, kung gayon, kahit pa sabihin mong gusto mo ang mga positibong bagay at ayaw mo sa masasamang kalakaran, labag iyon sa iyong tunay na mga damdamin. Narito ang isang halimbawa. Sinasabi ng ilang indibidwal, “Hindi maganda ang pagkain ng masyadong maraming karne, masama ito sa kalusugan. Dapat kang kumain ng karne nang paunti-unti lang, at kumain ng mas maraming kanin, mga pagkaing gawa sa trigo, at mga gulay.” Kaya itong tanggapin ng ilang tao. Hindi nila nararamdaman na ang pagkain ng mas kaunting karne ay labag sa kanilang kalooban; hindi ito nagdudulot sa kanila ng pagkadismaya o tunay na sama ng loob. Sa halip, iniisip nila, “Ito ang tamang gawin. Matapos itong maranasan sa loob ng ilang panahon, pakiramdam ko ay mabuti ito para sa aking katawan. Bumuti ang pangkalahatang kalagayan ng kaisipan ko, at mas malusog ang katawan ko kaysa dati. Napakainam ng pagkain sa ganitong paraan!” Gayumpaman, ang pagtanggap ng ilang tao ay labag sa kanilang kalooban. Matagal na nilang napagpasyahan: “Paanong naging hindi mabuti sa kalusugan ang pagkain ng maraming karne? Ang pagkain ng mas maraming gulay ay hindi naman nangangahulugang magiging mas malusog ka. Paano mo man tingnan, mas masarap at mas nakakatakam ang karne! Ayos lang kumain ng ilang gulay kung walang karne—mas mabuti iyon kaysa magutom—pero kung may karne, dapat kang kumain ng marami nito. Mga hangal kayong lahat, at nagkukunwari lang kayong lahat. Ako lang ang hindi nagkukunwari. Walang sinuman sa inyo ang kasingtotoo ko. Sinasabi ko kung ano ang iniisip ko. Talagang masarap ang karne!” Sa bawat kainan, napakakaunti ng kinakain nilang gulay, ngunit napakarami nilang kinakaing karne. Sabihin mo sa Akin, tinatanggap ba nila sa kanilang puso ang mga positibong pahayag? (Hindi.) Hindi nila tinatanggap ang mga ito, ni kayang isagawa ang mga ito. Lubos silang nasusuklam sa mga ito sa kanilang puso. Sinasabi nila, “Paano magiging positibo ang mga pahayag na ito? Bakit hindi ko maramdaman na positibo ang mga ito? Ano ang mabuti sa mga ito? Ano ang mali sa pagkain ko ng mas maraming karne? Hindi naman ako namatay, at walang sinuman sa inyo ang namumuhay nang mas mahusay kaysa sa akin!” Hindi nila tinatanggap ang mga katunayan at hindi nila inaamin na masama sa kanilang kalusugan ang pagkain ng masyadong maraming karne. Hindi man lang nila matanggap ang mga wastong pahayag, kaya paano nila matatanggap ang mga katunayan? Mas lalong hindi iyon mangyayari. Para sa gayong mga tao, ang pagtanggap sa mga positibong bagay ay lubhang labag sa kanilang kalooban. Pakiramdam nila ay napakasakit at napakahirap gawin nito. Ipinapakita nito na may problema sa kanilang pagkatao, at na hindi nila mahal ang katotohanan sa kanilang puso. Ang ilang tao, kapag nakakarinig sila ng mga wastong salita na mga positibong bagay, ay madali itong natatanggap, sinasabing, “Nag-aalala nga ako tungkol dito at hindi ko alam kung paano ito haharapin, wala akong landas ng pagsasagawa. Sa kabutihang-palad, binigyan mo ito ng liwanag. Sa sandaling marinig kita, naramdaman ko na tama ang ganitong pananaw sa mga bagay-bagay, na dalisay, obhetibo, at praktikal ang pananaw, at na umaayon ito sa pagkatao.” Pagkatapos itong marinig, agad nila itong maisasagawa. Bagama’t paminsan-minsan ay nagpapasasa sila sa sarili at nagiging sutil, mabilis silang bumabalik sa tamang landas. Gumagawa sila ng mga positibong bagay nang hindi kailangan na bantayan o kontrolin sila ng iba, at hindi nila nararamdaman na ang paggawa nito ay labag sa kanilang kalooban, at hindi rin ito nagdudulot sa kanila ng pagkabagabag. Ito ay tulad ng kung paanong gusto ng mga tupa na kumain ng damo. Kung bibigyan mo ng karne ang mga tupa, hindi nila ito kakainin, ngunit kung bibigyan mo sila ng damo, kakainin nila ito nang may kasiyahan, dahil sila ay mga kumakain ng halaman, at ang kailangan nila sa loob nila ay damo. Ngunit iba ang mga lobo. Partikular silang naghahanap ng karne na makakain; hindi sila kumakain ng damo, at pakiramdam nila ay walang kasingnakakatakam gaya ng karne. Ang mga ito ay mga likas na pagpapakita ng kanilang mga kalikasan, na walang sinumang makapagbabago. Hindi ito isang bagay na natatamo nila sa bandang huli, ni isang bagay na itinuturo sa kanila. Ipinanganak ang mga tupa para kumain ng damo, at ipinanganak ang mga lobo para kumain ng karne. Walang sinuman ang makapagtuturo sa isang tupa na maging isang hayop na kumakain ng karne o makapagtuturo sa isang lobo na maging isang hayop na kumakain ng damo. Ito ang pagpapamalas ng kanilang diwa. Ang kailangan mo at ang mahal mo ay itinatakda ng iyong pagkatao. Kung ang iyong pagkatao ay walang pangangailangan para sa mga positibong bagay, hindi mo mamahalin ang mga positibong bagay. Kung gusto mo ang mga negatibong bagay, nangangahulugan ito na kailangan ng iyong puso ang mga negatibong bagay. Ito ay itinatakda ng iyong kalikasang diwa, hindi ito kailangang ikintal sa iyo ng iba. Kung may gustong tumulong sa iyo na magbago at nakikipagbahaginan sa iyo ng ilang katotohanang prinsipyo, maaaring pansamantala mo itong matanggap dahil sa amor propyo o dahil gusto mong iwasan ang kahihiyan, at pasalitang ipahayag ang iyong pagsang-ayon, ngunit kung paano ka nag-iisip at nagsasagawa kapag walang nakakakita ay ganap na itinatakda ng iyong kalikasan. Hindi mo ito mapepeke, at hindi ka rin kayang baguhin ng iyong mga magulang. Kung ang iyong pagkatao ba ay may sangkap ng pagmamahal sa mga positibong bagay at pagkamuhi sa mga negatibong bagay ay hindi isang bagay na mapagpapasyahan ng sinuman; tanging ang sarili mo lang diwa ang nagpapasya nito. Malinaw na ba ang usaping ito ngayon? (Oo.) Samakatwid, ang kakayahan ng isang tao na kilatisin ang tama sa mali ay maraming sinasabi tungkol sa kanyang pagkatao. Kung ang iyong pagkilatis ng tama sa mali ay isang likas na pagpapakita, ipinanganak ka na partikular na interesado sa ilang positibong bagay. Handang-handa kang makinig kapag may nagsasabi ng isang bagay na wasto, at wala ka nang ibang gugustuhin pa kundi ang mas magsalita pa sila, para mas marami kang mapakinggan at mas marami kang matamo, at mas kaunting paglihis ang tahakin mo o ni wala man lang. At kapag nakakaharap ka ng ilang buktot at negatibong bagay, nasusuklam ka sa iyong puso, at iniiwasan mo ang mga ito at ayaw mong makisangkot—ayaw mo man lang marinig ang tungkol sa mga ito. Ikaw mismo ay hindi alam ang mga dahilan para dito; sadyang hindi mo magawang gustuhin ang mga negatibong bagay, ngunit handang-handa kang makinig kapag may nagsasabi ng isang bagay na wasto, at kahit na tuyain ka ng sinuman, wala kang pakialam—hindi mo alam kung saan nanggagaling ang sigasig na ito. Nakikita ng ilang tao ang taos-pusong sigasig na ito sa iyo at hinahamak at tinutuya ka, iniisip na isa kang hangal, ngunit hindi ka sumasang-ayon. Iniisip mo, “Hangga’t tama ang sinasabi ng isang tao, tinatanggap ko ito. Ano ba ang napakahirap doon?” Ito ay isang likas na pagpapakita ng pagkatao. Ang pagkakaroon ng likas na pakiramdam na ito ng pagmamahal sa mga positibong bagay at pagtutol sa mga negatibong bagay sa iyong pagkatao ay isang katangian at pagpapamalas ng normal na pagkatao. Tanging kapag taglay mo ang pakiramdam na ito at ang ganitong uri ng pagkatao saka ka maaaring maging matuwid at mabait, at masasabi mo ang dapat sabihin at magagawa ang dapat gawin mula sa wastong paninindigan at kinatatayuan. Kapag taglay mo ang aspekto ng pagkatao na pagkilatis ng tama sa mali, taglay mo ang pangunahing kondisyon para tanggapin ang katotohanan at tanggapin ang iba’t ibang malinaw na pahayag mula sa Diyos na kinasasangkutan ng mga katotohanang prinsipyo. Kung hindi mo taglay ang aspekto ng pagkatao na pagkilatis ng tama sa mali, wala ang konsensiya at katwiran sa iyong pagkatao, at wala ka ng pangunahing kondisyon para tanggapin ang katotohanan, tanggapin ang mga salita ng Diyos, at tanggapin ang lahat ng positibong paggabay at mga wastong landas mula sa Diyos. Hindi mo man lang taglay ang pangunahing kondisyon para tanggapin ang katotohanan at tanggapin ang mga positibong bagay, kaya ang sabihing kaya mong magpasakop ay katawa-tawa, at isang pantasya lamang.

Kung hindi alam ng isang tao kung ano ang mga positibong bagay at kung ano ang mga negatibong bagay, subalit sinasabi pa rin niya, “May konsensiya ako, at napakatuwid at napakabait ko,” hindi ba’t nagpapakita ito ng kawalan ng kamalayan sa sarili? Saan nanggagaling ang iyong pagiging matuwid? Ang isipan mo ay puno lang ng mga negatibong bagay—ano ang magagamit mo para patunayan na ikaw ay matuwid? Nasaan ang iyong katibayan? Sa anong batayan mo sinasabi na isa kang taong matuwid? At paano mo maisasagawa ang iyong tinatawag na kabaitan? Ang nasa loob mo ay pawang buktot at negatibong mga kaisipan at pananaw. Maaari ka bang maging mabait? Mabuti na ang magagawa mo kung hindi ka mambibitag o mamiminsala ng mga tao. Ang ilang tao, para patunayan na mayroon silang pagkatao at sila ay matuwid at mabait, ay binibigyan ang kanilang sarili ng mga pangalang tulad ng Zheng Wang, Zheng Zhang, Zheng Zhou, Zheng Gang[a]—bagama’t “matuwid” nga pakinggan ang mga pangalan, nangangahulugan ba ang mga ito na ang isang tao ay tunay na matuwid? Saan nagmumula ang tunay na pagiging matuwid? Nagmumula ito sa pagkatao. Tanging kapag taglay ng pagkatao ng isang tao ang kakayahan o ang mga pangunahing kondisyon para kilatisin ang tama sa mali saka siya maaaring maging matuwid. Kung hindi mo man lang alam kung ano ang mga positibong bagay, o kung sadyang hindi mo mahal ang mga positibong bagay at hindi ka kailanman tumanggap ng kahit isang positibong bagay o positibong kaisipan at pananaw, subalit sinasabi mo pa ring ikaw ay matuwid, hindi ba’t kawalan ito ng kahihiyan? Sa anong batayan mo sinasabi na ikaw ay matuwid? Sabi ng ilan, “Tama ang lahat ng aking pananaw sa mundo, mga pinahahalagahan, at pananaw sa buhay.” Mayroon ba itong anumang kinalaman sa katotohanan? Ang pagkakaroon ba ng tamang pananaw sa mundo, mga pinahahalagahan, at pananaw sa buhay ay nangangahulugan na taglay ng isang tao ang katotohanan? Sabi ng iba, “Mayroon akong ‘positibong enerhiya.’ Ang mga bagay na sinasabi at ginagawa ko ay praktikal at nagpapatibay sa mga tao. Hindi ako kailanman nagsasabi ng mga bagay na nagpapahina sa mga tao, hindi ako kailanman nagsasabi ng anumang nakasisira ng loob, at hindi ako nagsasabi ng mga bagay na nagpapahiya sa mga tao o nagdudulot sa kanila na maging negatibo at mahina, o na nagpapahina ng loob nila. Lahat ng sinasabi ko ay nanghihikayat, nag-uudyok, o nagbibigay-inspirasyon sa mga tao. Maituturing ba itong ‘positibong enerhiya’? Ang terminong ito, ‘positibong enerhiya,’ ay sikat na sikat sa lipunan ngayon. Kay-dakila, kay-sunod sa uso, at kay-elegante ng ideya ng ‘pagiging puno ng positibong enerhiya’!” Sabi ng iba, “Tingnan ninyo kung paano ako nag-uumapaw sa diwa ng katuwiran. Kapag nakatayo ako roon, mukha akong isang sundalo—maningning ang aking mga mata at matalas ang aking tingin, hindi ako basta-basta. Ang mga lokal na siga, kasuklam-suklam na kontrabida, at masasamang taong iyon ay hindi nangangahas na lumapit sa akin. Kapag nasa harapan ko sila, nabubunyag ang kanilang tunay na kulay, ipinapakita nila ang kanilang kaduwagan, at nagmumukha silang hamak. Kapag nasa paligid ko ang karaniwang tao, kailangan niyang umasal nang maayos at hindi siya nangangahas na kumilos nang walang ingat. Kita mo, kayang sugpuin ng matuwid na diwa kong ito ang kabuktutan!” Ito ba ay pagiging matuwid? (Hindi.) Sikat sa lipunan ang pagnakawan ang mayayaman para tulungan ang mahihirap, ang kumilos nang buong tapang para sa isang makatarungang layunin, ang maging mabait at mapagkawanggawa, at ang maging isang bayani sa pamamagitan ng pagsagip sa mga dalagang nasa panganib. Ang ilang tao, pagkatapos gawin ang mga bagay na ito, ay itinuturing ang kanilang sarili na mga bayani, at maraming iba pa ang yumuyukod sa harap ng mga bayaning ito. Sabi ng iba, “Hindi ako kailanman nanlalamang ng mga tao, puno ako ng diwa ng katuwiran, ako ay pirmihang matuwid at walang kinikilingan, at kaya kong sabihin ang tama sa mali. Kapag may dalawang taong nag-aaway at hinihiling sa aking mamagitan sa alitan, binibigyan ko ang magkabilang panig ng pantay na parusa at hindi ako nagpapakita ng pagkiling. Tingnan ninyo itong matuwid na diwang ito na pumupuno sa akin, hinahangaan ako ng lahat!” Maituturing ba itong pagiging matuwid? (Hindi.) Bagama’t ang mga nauna nang nabanggit na ideya ng “mga tamang pananaw sa mundo, mga pinahahalagahan, at pananaw sa buhay” at “positibong enerhiya” ay mga sikat na kasabihang Tsino, itong huli—ang pagiging mabait at mapagkawanggawa, pag-iipon ng merito at paggawa ng mabubuting bagay, at pagkilos nang buong tapang para sa isang makatarungang layunin—ay malamang na pangkalahatang iginagalang sa lahat ng bansa at sa gitna ng lahat ng tao. Kaya itinuturing ito ng mga tao na isang diwa ng katuwiran, na pagiging matuwid. Maging ang karamihan sa mga mananampalataya sa Diyos ay iniisip na ito ay napakatuwid, sinasabing, “Tingnan ninyo ang ating pambansang bayani, si Ganito-at-ganyan. Inialay niya ang kanyang buhay para sa matuwid at dakilang layunin ng bansa, isinakripisyo ang kanyang sarili para pasabugin ang isang bunker para protektahan ang bansa. Puno siya ng diwa ng katuwiran. Iyan ang tunay na kahulugan ng pagkakaroon ng pagkatao!” Sa pagtingin dito ngayon, tama ba ang pananaw na ito? (Hindi.) Paanong mali ito? Ang ganitong mga uri ng pagiging matuwid, na pinaniniwalaang gayon ng mga tao o na iginagalang ng mga tao, ay tinatasa sa pamamagitan ng mga pamantayang batay sa paghahangad ng tao para sa mga bagay na mabuti at medyo positibo. Dahil sa mga kuru-kuro at imahinasyon ng laman ng mga tao, at dahil hindi nila nauunawaan kung ano ang mga positibong bagay, itinuturing nilang mabubuting tao ang mga kayang isakripisyo ang sarili nilang mga interes para sa iba at gumagawa ng mabubuting pag-uugali—o ang mga hindi aktibong nambibitag o namiminsala ng iba, walang banta sa iba, at hindi nagdulot ng anumang masasamang kahihinatnan—at iginagalang nila ang mga ito at inilalarawan bilang matuwid. Ang depinisyong ito ng “matuwid” ay batay sa mga kuru-kuro ng mga tao sa pagiging matuwid, pati na rin sa kanilang pagkamuhi sa masasamang kalakaran at sa buktot na sangkatauhan, at sa kanilang paghahangad para sa mabubuting bagay. Dahil ang karamihan sa mga tao sa lahi ng tao ay naniniil, nang-aapi, nambibitag, at namiminsala ng iba, at dahil ang mundong ito ay napakasama, napakadilim, at walang bakas ng pagiging patas o katuwiran na matatagpuan, kapag lumitaw ang gayong mga bayani o ang tinatawag na mabubuting Samaritano at mga gumagawa ng mabubuting gawa, may tendensiya ang mga tao na igalang ang mga ito, tinutukoy ang mga ito gamit ang pinakamaiinam na terminong posible. Tumpak ba ang mga prinsipyo ng kahulugang ito? (Hindi.) Ang mismong mga prinsipyo at batayan ng kahulugan ay hindi tumpak. Halimbawa, may isang tao sa isang grupo na inaapi ng karamihan sa iba, ngunit may isang partikular na indibidwal na hindi nang-aapi sa kanya. Sinasabi ng taong inaapi, “Iyong hindi nang-aapi sa akin ay isang mabuting tao.” Tumpak ba ang pahayag na ito? (Hindi.) Lohikal ba ito? (Hindi.) Sabihin mo sa Akin, ano ang mali rito? (Marahil iyong taong hindi nang-aapi sa kanya ay hindi lang siya kinaiinisan, o hindi siya inaapi dahil hindi angkop ang obhetibong sitwasyon at mga pagkakataon. Hindi ito nangangahulugan na mabuting tao ito.) Ang kanyang pananaw ay naglalaman ng isang kamalian sa lohika. Ang ideya na ang mga taong nang-aapi sa iyo ay masasamang tao, kaya ang mga taong hindi nang-aapi sa iyo ay tiyak na mabubuting tao, ay isang kamalian sa lohika, hindi ba? (Oo.) Karamihan sa mga taong nang-aapi sa iba ay hindi mabubuting tao, ngunit ang iyong pamantayan sa pagtukoy kung ano ang ibig sabihin ng mang-api sa iba ay hindi naman tiyak na tumpak, kaya ang iyong pagtukoy na ang mga taong nang-aapi sa iyo ay masasamang tao ay hindi rin naman tiyak na tumpak, at hindi rin tumpak na sabihin na ang mga taong hindi nang-aapi sa iyo ay tiyak na mabubuting tao. Maaaring may ilang sitwasyon kung saan hindi ka inaapi ng isang tao. Marahil ay ayaw ka niyang pansinin, kaya hindi na siya nag-aabalang mang-api sa iyo. Marahil ay hindi ka niya kilala, kaya hindi ka niya maapi. Marahil ay pakiramdam niya na mas mahirap kang kalabanin kaysa sa kanya, kaya hindi siya nangangahas na mang-api sa iyo. May ilang posibleng sitwasyong tulad niyan. Ang iyong batayan sa paglalarawan sa kanya bilang isang mabuting tao ay nakasalalay sa pundasyon na hindi ka niya inapi, kaya ang batayan mismo ng kahulugang ito ay mali. Ano ang tunay na batayan sa pagtukoy sa isang tao bilang isang mabuting tao? Kung ang taong ito ay minamahal ang mga positibong bagay, tinatrato ang iba nang patas at nang may mga prinsipyo, at may mga prinsipyo rin sa kung paano siya gumagawa ng mga bagay-bagay, kung gayon, kahit na minsan ay prangka siyang magsalita sa iyo, nang may masakit na tono, o pinupuna ka niya, hindi ka niya inaapi. Kumikilos siya ayon sa mga prinsipyo at hinuhusgahan niya ang mga bagay-bagay batay sa mga katunayan. Kaya, siya ay tunay na isang mabuting tao, at kaya niyang tratuhin ang mga tao ayon sa mga prinsipyo. Ngunit ang ilang tao ay hindi ganito. Kapag nakikita nilang may katayuan ka at mahirap kang kalabanin, sumisipsip sila sa iyo. Kapag nakikita nilang wala kang katayuan at dehado ka, inaapi ka nila, niyuyurakan ka, at palagi kang sinasaktan kapag nagsasalita sila. Kung may ginawa kang tama, naiinggit sila sa iyo. Kung may ginawa kang mali, tinutuya ka nila at minamaliit. Ang gayong mga tao ay masasamang tao. Kung sinusukat mo ang mabuti at masama batay sa mga positibong bagay at sa mga katotohanang prinsipyo, ang iyong mga pamantayan sa pagsukat ng mga bagay-bagay at ang mga resulta ng iyong mga pagsukat ay magiging wasto. Ang pagsusuri o kahulugan mismo ng mga positibo at negatibong bagay sa mundo at sa lipunan ay baligtad. Karamihan sa mga tao sa lipunan ay iniidolo ang mga lider na mahal nila, ang mga sikat na tao, o mga bituin. Anuman ang sabihin ng mga sikat na taong ito, ng mga bituin, at mga lider, iniisip nilang ito ay wasto, at walang naglalantad o sumasalungat dito. Paano man maghari-harian ang mga taong iyon sa mga karaniwang tao at mang-api sa kanila, magdiskrimina o mangikil sa mahihirap, o walang-pakundangan pa ngang kumitil ng buhay ng tao na para bang walang halaga ang mga ito, walang tumitindig para magprotesta o tumutol laban sa kanila. Kung gumawa sila ng ilang mabuting bagay para sa kanilang kapakinabangang pampulitika, marami ang pupuri sa kanila at dadakila sa kanila. Kung may isang taong lumalaban para sa katarungan na lilitaw at ilalantad ang satanikong rehimen, o ang mga sikat na tao at mga dakilang tao, sama-sama siyang aatakihin ng masa, na desperadong umaasang maalis siya at maglaho. Ano ang ipinapakita nito? Na ginagawa ng lipunan ang lahat ng bagay sa isang di-makatarungan at baluktot na paraan; binabaligtad nito ang tama at mali. Ang mga pamantayan ng pagtukoy ng tiwaling sangkatauhan sa mabuti at masama, at sa positibo at negatibo, ay pawang mali, kaya ang mga kongklusyong nabubuo nila ay hindi rin makatwiran.

Tingnan natin ang isang halimbawa. Mayroong mga nanloloob at nagnanakaw sa mga bahay—nagnanakaw sa mayayaman para tulungan ang mahihirap. Pagkatapos nilang nakawan ang mayayaman ng mga pag-aari ng mga ito, nagbibigay sila ng tulong sa karaniwang mga tao. Kapag nakikinabang at nagsasamantala rito ang karaniwang mga tao, masaya sila, at pinupuri nila ang mga taong ito bilang mga bayani at matutuwid na taong may birtud. Pero kung susuriin mo ang mga bagay na ginawa ng mga tinatawag na matutuwid na taong may birtud na ito, talaga bang matuwid sila? Nakuha ng ilang mayamang tao ang kanilang yaman sa pamamagitan ng masigasig na pamamahala at pagsisikap, at mayroon pa ngang ilan na naipon lamang ang kanilang yaman sa pamamagitan ng ilang henerasyon ng pamamahala at pagsisikap. Anong karapatan mong nakawan sila ng kanilang mga pag-aari? Ninakawan mo sila ng kanilang pribadong ari-arian—mali iyan. Kung kaya mo, humayo ka at kumita ka ng pera nang ikaw mismo. Ang paggamit ng perang kinita mo para tulungan ang mahihirap—maituturing iyang pagkakawanggawa. Pero ninanakawan mo ang mayayaman ng kanilang mga pag-aari, kinukuha ang pag-aari ng iba para angkinin mo, at pagkatapos ay tinutulungan ang mahihirap. Sa mga mata ng mahihirap, itinuturing itong matuwid. Hindi ba’t ito ay isang lubos na katawa-tawang pananaw? Iginagalang ng mahihirap at ng karaniwang mga tao ang gayong mga tao bilang mga bayani, at tinatamasa ng “mga bayaning” ito ang titulong ito at ang karangalang ito na para bang nararapat ito sa kanila. Hindi ba’t kawalan ito ng kahihiyan? Hindi ba’t lubos itong katawa-tawa? (Oo.) Sila mismo ay walang kakayahang kumita ng pera, at nagkikimkim sila ng sama ng loob sa mayayaman, kaya gumagamit sila ng dahas para nakawin ang yaman ng mayayaman at ipamahagi ito sa karaniwang mga tao, para purihin sila ng karaniwang mga tao. Ang totoo, ang mga bagay na kinukuha nila ay hindi talaga ang mga kinita nila sa pamamagitan ng sarili nilang pagtatrabaho, at ang tinatamasa ng mahihirap ay hindi mga bagay na pag-aari ng mga magnanakaw na ito, kundi mga bagay na pag-aari ng mayayaman. Kaya bakit dapat na, dahil lang dumaan sa mga kamay nila ang mga bagay na ito, kailangang magkaroon ng malaking utang na loob sa kanila ang karaniwang mga tao at ang mahihirap? At tama ba para sa karaniwang mga tao na tamasahin ang mga bagay na ito nang may hindi nababagabag na konsensiya? Ang mga bagay ba na ito ang nararapat sa iyo? Kinita mo ba ang mga ito sa pamamagitan ng sarili mong pagtatrabaho? Tinatamasa mo nang may hindi nababagabag na konsensiya ang mga ninakaw na bagay na hindi mo pinaghirapan, at pakiramdam mo pa nga ay dapat nakawan ang mayayaman, at na dapat mong tamasahin ang mga ninakaw na bagay. Nakukuha mo ang mga bagay na ito nang libre at nang walang anumang ibinabayad na halaga, at tinatamasa mo ang mga ito nang may hindi nababagabag na konsensiya. Hindi ba’t ito ay kawalan ng kahihiyan? (Oo.) Tinatamasa ng mga tinatawag na bayaning ito ang paghangang ito mula sa mga tao at ang karangalang ito. Ginagawa nila ang mga bagay na ito para bigyang-kasiyahan ang sarili nilang banidad. Habang lalo silang pinupuri at iniidolo ng mga tao, lalo silang nagiging parang mga baliw, at nanloloob na nga sila maging ng mga palasyo, ninanakaw ang kayamanan sa loob ng mga ito, ipinagbibili ito, at pagkatapos ay isinasaboy ang pera sa mga bakuran ng mahihirap. Ang paraan nila ng pagtulong sa mahihirap ay sa pamamagitan ng pagnanakaw sa mayayaman. Hindi ba’t lubos itong katawa-tawa? (Oo.) Hindi na natin pag-uusapan pa kung ang pagnanakaw sa mga pag-aari ng iba ay lumalabag ba sa batas, sa usapin ng moralidad at pagkatao, hindi ito katanggap-tanggap, at hindi ito ang tinatawag na pagiging matuwid. Ang mga bagay na ninakaw nila ay hindi talaga mga bagay na dapat nilang ariin. Ang mga ito ay mga bagay na nakuha sa pamamagitan ng mabababa, marurumi, kaduda-duda, ilegal, at hindi karaniwang mga paraan. Ipinagpapalit nila ang mga ito para sa kaunting pera at pagkatapos ay tinutulungan ang mga hindi naman talaga nangangailangan ng tulong o ang mga sa tingin nila ay dapat tulungan, at pagkatapos ay tumatanggap sila ng papuri mula sa mga taong ito, at tinatamasa nila ang karangalang ito. Hindi ba’t ito ay kawalan ng kahihiyan? Ngunit ipinagmamalaki pa nila ang kanilang sarili at tinatawag ang sarili nilang mga bayani na nagnanakaw sa mayayaman para tulungan ang mahihirap. Ang gayong mga tao ay partikular na sikat sa lipunan. Noong unang panahon, may ilang tinatawag na “mga bayani” na tulad nito, at ang kanilang mga kuwento ay kumakalat pa rin hanggang sa ngayon. Hindi ba’t katawa-tawa ito? (Oo.) Sa buong sangkatauhan, labis na kakaunti ang tunay na nakakaunawa kung ano ang mga positibong bagay at kung ano ang mga negatibong bagay. Hindi makilatis ng mga tao ang mga bagay na ito. Ilang araw lang naman matatamasa ng karaniwang mga tao ang mga bagay na ninakaw ng “mga bayani”? Iyan ba ang nararapat sa iyo? Pinaghirapan mo ba iyan? Iyan ay hindi mo pinaghirapan ni nararapat sa iyo—iyan ay tinatawag na pagtanggap sa mga pakinabang na hindi nararapat sa iyo. Marangal ba para sa iyo na tamasahin ang mga bagay na ito? Mahirap ka dahil tamad ka o walang kakayahan. Ang isang taong may konsensiya at katwiran ay dapat makontento na sa pagkakaroon ng pagkain at damit, at dapat niyang tamasahin kung ano lang ang kaya niyang kitain. Binibigyan ka ng Diyos ng ikabubuhay, kaya dapat kang makontento. Kung makakita ka ng isang taong mayaman, na maraming ari-arian, na masagana, at palagi mong gusto ang kalahati ng kung anong mayroon siya, makatwiran ba ito? Ang kaisipang ito, sa ganang sarili, ay hindi makatwiran. Kinokontrol at pinaghaharian ni Satanas ang lipunan, kaya siyempre ay walang pagiging patas. Sa lipunan, marami ang mahihirap habang kakaunti ang mayayaman—anuman ang sanhi nito, ang katunayan ay, may mga taong mayaman at may mga taong mahirap. Ganito ang lipunan—maaaring hindi ka yumaman kahit pa may kakayahan ka, at maaari ka namang mamuhay bilang mayamang tao kahit pa wala kang kakayahan. Walang sinumang makapagpapaliwanag nang malinaw sa mga bagay na ito, pero anuman ang mangyari, naririto rin ang pag-orden ng Diyos. Ang mga bagay na ninakaw mula sa iba ay hindi sa iyo, at kahit matamo mo pa ang mga ito, hindi sa iyo ang mga ito, at sa malao’t madali ay mawawala rin sa iyo ang mga ito. Tingnan mo yaong mga, dahil daw sa kabayanihan at katarungan, ay nanloloob at nagnanakaw sa mga bahay, at nagnanakaw sa mayayaman para tulungan ang mahihirap. Ginagawa nila ang lahat ng uri ng masasamang bagay nang palihim, tulad ng pagkain, pag-inom, pakikiapid, at pagsusugal, at paggamit ng droga, at may ilan pa ngang pumapatay o nanggagahasa. Pagkatapos, dahil lang sa ilang beses na pagnanakaw sa mayayaman para tulungan ang mahihirap, iginagalang na sila bilang mga bayani ng karaniwang mga tao. Hindi ba’t isang kaso ito ng pagtatagumpay ng mga taong ubod ng sama? Ang karaniwang mga tao—ang mga kasuklam-suklam, ang mga masang mababang-uri, at ang mga taong magulo—ay masaya na sa tuwing makakakuha sila ng kaunting pakinabang, at pinupuri ang sinumang magbigay sa kanila nito. At paano naman yaong “mga bayani”? Binibigyan sila ng karaniwang mga tao ng kaunting karangalan at ginagantimpalaan sila ng mga ito, at itinataas sila bilang mga bayani, kaya inaakala nilang isa na itong korona ng tagumpay, na sila ay tunay na mga bayani, at walang kapantay. Kaya, nagpapatuloy sila sa pagnanakaw, at ang resulta, nababaril sila at namamatay sa isang bala lang kapag nilooban nila ang isang palasyo. Akala talaga nila ay napakalaki ng kanilang kakayahan at sila ay mga superhuman, na sila ay pambihira at nakahihigit sa karaniwan, pero ang totoo, wala man lang silang abilidad na makailag sa bala, at sa huli ay namamatay sila. Hindi ba’t nararapat lang iyon sa kanila? (Oo.) Ang mismong pagnanakaw ay hindi marangal. Ito ay mababang-uri. Ang umasa sa pagnanakaw para makuha ang papuri ng mga tao, para magkaroon ng magandang reputasyon, para magtamo ng kaunting karangalan—kasuklam-suklam na bagay ito. Sa huli, sila pa mismo ang pumupuri sa kanilang sarili: “Hindi makapamuhay nang maayos ang mga tao, at labis silang nahihirapan, dahil lang sa mga opisyal. Tingnan ninyo kung gaano ako nagtataglay ng espiritu ng katuwiran; may malasakit ako sa mga karaniwang taong may mababang-uri!” Matuwid ba ang gayong mga tao? (Hindi.) Nagsasalita rin nang baluktot ang karaniwang mga tao, at ngumingiti sila kapag nakakakuha ng kaunting pakinabang. Kung wala silang nakukuhang anumang kalamangan mula sa iyo, anuman ang paghihirap na dinaranas mo, hindi ka nila papansinin. Pero kung bibigyan mo sila ng mga pabor, na magdudulot sa kanila na magkamit ng isang bagay na nahahawakan, sasaya sila at sasabihin nila, “Napakabuti mong tao! Isang taong napakadakila ang pagkakawanggawa!” Napakagandang pakinggan ng kanilang mga sinasabi, pero wala ni isang salita roon ang totoo. Hindi man lang sila makapagsabi ng mga wastong salita. Paanong naging matuwid sila sa anumang paraan? Ang totoo, lahat ng sinasabi nila ay panlilinlang.

Itinuturing ng ilang tao ang kanilang sarili na puspos ng espiritu ng katuwiran, bilang mga taong may konsensiya at pagkatao. Pero karapat-dapat man lang bang banggitin ang espiritu ng katuwiran nilang ito? Higit pa rito, talagang hindi ito isang espiritu ng katuwiran; isa itong uri ng pagiging matuwid na binuo nila sa kanilang imahinasyon, na walang kinalaman sa mga positibong bagay na sinasabi ng Diyos o sa alinman sa mga katotohanang prinsipyo. Hindi ito pagiging matuwid; ito ay baluktot na pangangatwiran, mga maling paniniwala, at mga maling kaisipan. Masasabing ang mga kasabihang isinusulong nila, tulad ng positibong enerhiya, tamang pananaw sa mundo, mga pagpapahalaga, at pananaw sa buhay, at natatangi at matalas na kabatiran, ay tila matuwid at wasto, pero hindi tunay na gayon nga. Sa mas tumpak na pananalita, lahat ng iyon ay mapaminsalang mga kalakaran at masasamang impluwensiya, baluktot na pangangatwiran at mga maling paniniwala; lahat ng iyon ay mga negatibong bagay, at lahat ng iyon ay mga maling paniniwala at mga maling kaisian na ganap na kasalungat ng mga positibong bagay. Samakatwid, kung sumasang-ayon ka sa mga kasabihang ito ng mga walang pananampalataya at palaging kumakapit sa mga pananaw na ito sa iyong puso, pinapatunayan nito na tulad lang ng mga walang pananampalataya, hindi ka isang matuwid na tao, at na walang pagiging matuwid sa iyong pagkatao. Nais mong magpanggap bilang isang matuwid na tao, tulad ng pagsubok ni Satanas na magpanggap bilang isang anghel ng liwanag. Nagsasabi si Satanas ng ilang magandang pakinggang bagay, nais magpanggap bilang Diyos, bilang isang matuwid na taong may birtud, at bilang isang bagay na positibo. Nagpapanggap ka rin bilang isang bagay na hindi naman ikaw; palagi mong sinasabi na mayroon kang tamang pananaw sa mundo, mga pagpapahalaga, at pananaw sa buhay, na mayroon kang positibong enerhiya at matuwid na espiritu, na isa kang bayani, isang taong may matalas at natatanging kabatiran, o na ikaw ay matuwid at walang dapat ikatakot, na saan ka man magpunta, dala-dala mo ang espiritu ng katuwiran sa iyong pagsasalita at pakikitungo sa mga tao—palagi mong iniistilo ang iyong sarili sa ganitong paraan. Kung gayon, sinasabi Ko na ikaw ay isang taong walang gaanong konsensiya, isang taong nais magpanggap na may espiritu ng katuwiran, na matuwid, at may pagkatao. Dahil ipinagkukunwari mo ang mga bagay na ito, nangangahulugan itong hindi mo taglay ang mga ito—kung hindi, kakailanganin mo pa bang ipagkunwari ang mga ito? Kung tunay kang may pagkatao, hindi mo kakailanganing ipagkunwari ito, at hindi mo rin matatanggap ang mga kasabihang tulad ng tinatawag na “tamang pananaw sa mundo, mga pagpapahalaga, at pananaw sa buhay,” “positibong enerhiya,” “pagkakaroon ng espiritu ng katuwiran,” at “pagkakaroon ng espiritu ng pagkabayani”; hindi mo tatanggapin ang mga negatibong bagay na ito—hindi na kailangang sabihin pa na matapos makarinig ng napakaraming sermon hanggang ngayon, dapat ay mayroon ka nang pagkilatis sa mga bagay na ito. Kung may pagkatao ka, matagal mo nang itinakwil ang mga negatibong bagay na ito. Kung may isang taong maghain ng mga kasabihan at argumentong ito, kahit pa wala kang pagkilatis, hindi mo tatanggapin ang mga ito mula sa kaibuturan ng iyong puso. Iisipin mong ang mga bagay na iyon ay masyadong hindi totoo, na ang mga bagay na isinusulong ng mga tinatawag na sosyologo, edukador, at intelektuwal, mga tinatawag na sikat na tao at dakilang personalidad, at yaong mga demonyo at mga haring diyablo ng mundo, ay pawang mga bagay na nagsasabi sa mga tao na magkunwari. Gaya ito ng isang kasabihang sikat sa lipunan, “Kung ang lahat ay magbibigay ng kaunting pagmamahal, magiging magandang lugar ang mundo.” Nakikita mo, sinasabi ng masasamang diyablo na dapat magbigay ng kaunting pagmamahal ang lahat ng tao, na ibig sabihin, ang karaniwang mga tao ay lahat dapat magbigay ng pagmamahal, lahat dapat magmahal sa masasamang diyablo, lahat dapat masunuring makinig at sumunod sa kanilang partido, at huwag gumawa ng gulo o magdulot ng problema sa bansa at sa kanilang partido, at sa gayon ay magiging mapayapa ang mundo. Ang totoo, kailan ba naging ang karaniwang mga tao ang gumagawa ng gulo? Malinaw na mga diyablo ang nagsusulsol ng kaguluhan at nakikipag-agawan sa kapangyarihan at pakinabang. Iniligaw at ginawang tiwali ni Satanas ang sangkatauhan; lahat sila ay sumusunod sa mga diyablo at kay Satanas, at lahat sila ay umiiwas at kumakalaban sa Diyos. Kaya, mararanasan ba ng lipunang ito ang kapayapaan? Sabihin mo sa Akin, mapaninindigan ba ang kasabihang “Kung ang lahat ay magbibigay ng kaunting pagmamahal, magiging magandang lugar ang mundo”? Lahat ng ito ay mga salita para linlangin ang mga bata. Kung wala kang pagkilatis sa mga salitang ito, at naniniwala kang, “May pag-asa pa para sa mundo, mas marami pa ring mabubuting tao kaysa sa masasama sa sangkatauhang ito, magiging magandang lugar ang mundo sa hinaharap, at ang sangkatauhang ito ay tutungo sa isang magandang kinabukasan,” kung gayon, ang iyong mga kaisipan at pananaw ay walang ipinagkaiba sa mga kaisipan at pananaw ng pangkalahatang publiko, at ikaw ay isa lamang hindi tao. Ang isang katangian ng mga hindi tao ay na partikular silang mahilig magbalatkayo, gamit ang magagandang pakinggan, mabulaklak, at mapagpaimbabaw na mga kasabihan para ibalatkayo ang kanilang panlabas na hitsura, habang ang kaibuturan ng kanilang puso ay napakarumi at napakadilim, at sunod-sunod ang kanilang mga kasuklam-suklam at maruruming taktika. Wala silang anumang pagmamahal sa pagiging patas at sa katuwiran; mahilig lang silang gumamit ng mga taktika. Nagsasabi sila ng napakagagandang pakinggang bagay; nagtatago sila ng mga punyal sa likod ng kanilang mga ngiti at ginagawa nila ang lahat ng masamang gawang maiisip. Ang gayong mga tao ay walang pagkatao. Ang mga ito mismo ang mga pagpapamalas ng mga taong walang pagkatao. Pagpapamalas ba ito ng pagiging matuwid? (Hindi.) Dahil hindi matuwid ang mga taong ito, sa tingin mo ba ay maaari silang maging mabait? (Hindi.) Huwag nang pag-usapan pa ang pagiging mabait, dapat nang ipagdiwang kung mabawasan man lang nang isa ang masasamang gawa nila, isang pagpapala para sa lahat sa lupa. Pero tinatawag pa rin nilang matuwid ang kanilang sarili! Pinupuri lang nila ang kanilang sarili! Hindi man lang nila alam kung ano ang mga positibong bagay, at kahit pa matapos makarinig tungkol sa mga positibong bagay, sa kanilang puso ay hindi nila gusto ang mga ito at nasusuklam at nandidiri pa sila sa mga ito. Pero sinasabi pa rin nilang sila ay matuwid at mabait. Sino sa akala nila ang niloloko nila? Ang tinatawag na pagiging matuwid, kabaitan, at katwiran ng sangkatauhan ay hindi nakabatay sa mga positibong bagay, ni nakabatay sa mga katotohanang pamantayan. Kaya, ang pagiging matuwid, kabaitan, pagkamakatwiran, at ang konsensiya at katwiran ng mga tao, batay sa pagpapakahulugan ng sangkatauhan, ay pawang hindi tumpak, walang batayan sa katotohanan, at pawang mga baluktot na pangangatwiran at maling paniniwala.

Kung ang isang tao ay may konsensiya at katwiran, una, siya ay isang taong kayang kilatisin ang tama sa mali. Ikalawa, nalalaman niya kung ano ang wasto at ang hindi wasto. Pag-usapan muna natin ang tungkol sa pagkilatis ng tama sa mali. Suriin mo ang iyong sarili, at pagkatapos ay suriin mo ang iyong mga magulang at ang iyong mga kapatid—mayroon ba sa inyo na mga taong kayang kilatisin ang tama sa mali? Ikaw ba ay gayong tao? Kung ikaw ay isang taong kayang kilatisin ang tama sa mali, kung gayon sa hinaharap, ang iyong pagtanggap at pagpapasakop sa katotohanan ay magiging isang natural na bagay na lamang. Sa pamamagitan ng kaunting pagsisikap, pagtitiis ng kaunting hirap, at pagbabayad ng kaunting halaga, magagawa mong makamit ito—kung gayon, may pag-asa para sa iyong kaligtasan. Kung hindi ka isang taong kayang kilatisin ang tama sa mali, at sa nakaraan ay tutol ka sa katotohanan, hindi mo ito matanggap at ayaw mong isagawa ito, at sa pagbanggit pa lang ng pagtanggap at pagsasagawa sa katotohanan ay lubos kang naiinis at pakiramdam mo ay parang naipit ang ulo mo sa isang gato, naghihirap at walang kalayaan, kung gayon sa hinaharap ay magkakaroon ka ng parehong pakiramdam tungkol sa pagtanggap at pagsasagawa sa katotohanan; hindi mo tatanggapin ang katotohanan. Ang iyong kawalan ng kakayahang tanggapin ang katotohanan at ang iyong pagtutol dito ay hindi dahil sa maikling panahon ka pa lang nananampalataya sa Diyos, ni dahil hindi ka dinisiplina ng Diyos o hindi ka Niya pinanagutan. Hindi ito ang mga tunay na ugat na mga dahilan. Ano ang tunay na ugat na dahilan? Wala kang abilidad na kilatisin ang tama sa mali, ang pangunahing kondisyong ito, kaya sa hinaharap ay hindi mo pa rin matatanggap ang katotohanan, at hindi mo makakamit ang pagpapasakop sa katotohanan. Sinasabi ng ilang tao, “Kung hindi ko kayang tanggapin ang katotohanan o magpasakop dito, magkakamit pa rin ba ako ng kaligtasan?” At ano ang masasabi ninyo—makapagkakamit ba sila? (Hindi.) Ang sagot Ko ay, “Napakahirap sabihin.” Bakit napakahirap sabihin? Dahil sa dami ng nasabi Ko na ngayon at sa dami ng nailista Ko nang mga pagpapamalas, hindi tiyak kung maihahalintulad mo ba ang iyong sarili sa mga ito o makikilala mo ba ang mga ito sa iyong sarili. Bukod pa rito, hindi rin tiyak kung maaarok mo ba ang mga bagay na ito at ang mga aspektong ito ng katotohanan na Aking sinabi. Samakatwid, kahit hindi Ko sabihin sa iyo kung maliligtas ka ba, matitiyak ito ng bawat isa sa inyo batay sa inyong saloobin sa katotohanan at sa mga positibong bagay. Hindi Ko na kailangang sabihin ito sa inyo nang napakalinaw at napakatapat; alam na ninyo sa bawat puso ninyo.

Ngayong natapos na tayong magbahaginan tungkol sa pagkilatis ng tama sa mali, dapat na nating pag-usapan ang tungkol sa pag-alam kung ano ang wasto at ang hindi wasto, tama ba? (Oo.) Ang pag-alam kung ano ang wasto at ang hindi wasto ay tiyak na iba sa pagkilatis ng tama sa mali; kung hindi, hindi na sana kailangang pag-usapan ang mga ito nang magkahiwalay. Ang pag-alam kung ano ang wasto at ang hindi wasto ay nangangahulugan na, mula sa perspektiba ng pagkatao, dapat malaman ng isang tao kung aling mga pananaw at aling mga salita ang wasto, at kung alin ang hindi wasto. Ang wasto ay dapat itaguyod, at ang hindi wasto ay dapat bitiwan. Sa isipan ng mga normal na tao, mayroong ilang kaisipan, pananaw, at batayan para kilatisin kung ano ang wasto at hindi wasto. Magpupursigi sila sa kung ano ang wasto, at sasalungatin o itatakwil pa nga nila kung ano ang hindi wasto. Kung hindi man lang ito magawa ng isang tao, ipinapakita nito na mayroong kulang sa kanyang pagkatao; maaari ding tiyak na sabihin na ang mga taong tulad nito ay walang pagkatao. Bilang isang tao, kung sinasabi mong may pagkatao ka, pero hindi mo man lang nalalaman kung ano ang wasto at ang hindi wasto, paano ka aasal? Paano ka aasal nang maayos? Paano mo masasabi ang bawat salita at magagawa ang bawat kilos sa loob ng pagkatao? Kung hindi mo nalalaman kung ano ang wasto at ang hindi wasto, kung gayon ang bawat isa sa iyong mga salita at kilos ay hindi sinasabi at ginagawa sa loob ng pagkatao. Ano ang ibig sabihin ng hindi pagkilos o pagsasalita sa loob ng pagkatao? Ibig sabihin, hindi mo sinasabi ang mga salitang ito at ginagawa ang mga bagay na ito nang makatwiran, batay sa mga wastong kaisipan at pananaw na dapat taglayin ng pagkatao—ito ang ibig sabihin ng hindi pagsasalita o pagkilos sa loob ng iyong pagkatao. Sinasabi ng ilang tao, “Kung hindi nagsasalita o kumikilos ang isang tao sa loob ng kanyang pagkatao, kung gayon, sa anong batayan siya nagsasalita at kumikilos?” Sa pangkalahatan, mayroong dalawang batayan. Ang isa ay pagsasalita at pagkilos sa loob ng isang demonyong kalikasan, pamumuhay ayon sa isang satanikong disposisyon. Nakikita ng mga taong nakakaunawa sa katotohanan na ang mga kaisipan, pananaw, at saloobin ng mga taong ito sa kanilang mga salita at kilos ay kapareho ng sa mga diyablo, at na ang mga bagay na ito ay nanlilihis, namiminsala, nanunukso, at nagliligaw sa mga tao, at hindi positibo. Ito ang isang batayan: ang pagsasalita at pagkilos sa loob ng demonyong kalikasan ng isang tao. Ang isa pa ay pagsasalita at pagkilos bilang isang hayop, at ang mga hayop ay lalong walang pagkatao. Ang kawalan ng pagkatao ay nangangahulugan ng pagsasalita at pagkilos nang walang konsensiya o katwiran; ganoon lang kasimple. Ang mga salitang sinasabi ng mga hayop ay isang bunton ng mga salitang magulo, hangal, at baluktot; puro mga doktrinang baluktot ang sinasabi nila. Nakikita mo, ang mga salitang sinasabi nila ay kapareho ng mga kaisipan at pananaw ng mga hayop—ang mga ito ay baluktot at hangal, tunggak at magulo. Pagkatapos pakinggan ang mga ito, hindi mo alam kung matatawa ka o maiiyak, at sasabihin mo, “Paano niya nasabi iyan? Para siyang isang bata na tatlo hanggang limang taong gulang, katawa-tawa at walang kamuwang-muwang. Hindi iyan mga salitang dapat sabihin ng isang taong nasa hustong gulang na! Ang mga sinasabi niya ay walang anumang batayan, katawa-tawa ang mga ito—masyadong nakakahiyang sabihin ang mga ito sa harap ng mga tao!” Iyan ay isang hayop, isang halimaw na nagsasalita. Sila ay nagsasalita at kumikilos sa loob ng kalikasan ng isang halimaw, walang anumang katinuan, o anumang pagiging makatwiran, at lalong walang anumang konsensiya at katwiran. Ibig sabihin, ang kanilang pananalita ay labis na hindi makatwiran, walang anumang lohika sa likod nito. Hindi mo alam kung saan nagmumula ang kanilang mga sinasabi, at pagkatapos marinig ang mga ito, ikaw ay lubos na nalilito at hindi mo alam ang gagawin. Habang lalo mong pinakikinggan ang kanilang mga salita at pagsasalaysay ng mga bagay-bagay, lalo kang naguguluhan dito, at wala kang paraan para maunawaan sila. Kapag nagsasalita sila, palagi silang nagpapaikot-ikot, pinaghahalo-halo ang mga usapin, nagpapaulit-ulit, at walang-tigil na satsat nang satsat tungkol sa iisang bagay at hindi pa rin nila alam kung paano ito tatapusin sa huli. Ito ay isang halimaw, isang hayop na nagsasalita. Ang gayong mga tao ay may isang katangian, iyon ay na anuman ang kanilang gawin, sabihin, taglaying kaisipan o pananaw, o tanggaping kaisipan o pananaw, hindi man lang nila alam sa kanilang sarili kung ito ay wasto o hindi wasto. Ito ay isang katangian ng kanilang pagkatao. Ang katangian ng kanilang pagkatao ay natutukoy sa huli na ang gayong mga tao ay walang pagkatao, ibig sabihin, wala silang konsensiya at katwiran. Hindi man lang nila alam kung ano ang wasto at ang hindi wasto, kaya sa tingin mo ba ay kaya nilang magsalita at kumilos nang may konsensiya? Kaya ba nilang magtaglay ng konsensiya at katwiran ng isang normal na tao kung hindi nila alam kung ano ang wasto at ang hindi wasto? Magkakaroon ba sila ng pag-iisip ng isang normal na tao kung hindi nila kayang kilatisin kung ano ang wasto at ang hindi wasto? Hinding-hindi sila magkakaroon nito. Ang mga normal na tao ay hindi kayang makipag-usap sa gayong tao. Bakit Ko sinasabi ito? Dahil ba hindi ka mapagmahal? Hindi, ito ay dahil wala kayong iisang batayan, hindi nagtatagpo ang anumang mga kaisipan o pananaw ninyo. Ang pakikipag-usap sa kanila ay tulad ng pakikipag-usap sa isang hayop, sa isang diyablo; imposible ito. Sabihin mo sa Akin, kung kakausapin mo ang mga diyablo at mga Satanas tungkol sa katotohanan, mauunawaan ka ba nila? Kung sasabihin mo sa mga diyablo at mga Satanas, “Dapat kang manampalataya sa Diyos. Nilikha ng Diyos ang sangkatauhan. Bilang mga nilikha, tama at nararapat lamang na sambahin ng mga tao ang Diyos,” ano ang isasagot nila? “Sambahin ang diyos? Ang gusto ko ay ako ang sambahin ng mga tao! Magkano ba ang kikitain ko sa pagsamba sa diyos? Gagawin ko ito kung babayaran ako.” Anong klaseng mga salita iyan? Makakausap mo ba ang mga diyablo? (Hindi.) Paano naman ang mga hayop, makakausap mo ba ang mga ito? (Hindi rin namin sila makakausap.) Tingnan mo, ang ilang hayop ay labis na mapagprotekta sa kanilang pagkain kapag kumakain ang mga ito. Pagkatapos ubusin ang sariling pagkain ng mga ito, aagawin pa ng mga ito ang pagkain ng iba. Kung sasabihin mo sa mga ito, “Huwag ninyong pag-awayan ang pagkain, kainin na lang ninyo ang sa inyo,” papasok ba ito sa isip nila? (Hindi.) Pagsapit ng oras ng pagkain, mag-aagawan pa rin sila ng pagkain, at magsisimula pang mag-away at magkagatan. Sadyang hindi mo sila makakausap. Upang maprotektahan sila at maiwasan ang pag-aawayan nila sa pagkain, kailangan mong gumawa ng mga hakbang at pamahalaan sila nang mahigpit, pakainin sila nang magkakahiwalay kapag oras na ng pagkain. Ito lamang ang wastong paraan para pamahalaan sila. Bakit? Dahil sila ay mga hayop, wala silang pagkamakatwiran, at lalo nang walang kontrol sa sarili, at hindi nila kayang husgahan kung ang kanilang ginagawa ay wasto o hindi wasto, kaya gaano man kawasto ang iyong sinasabi at gaano man ito kapani-paniwala, at gaano man ito kapaki-pakinabang sa kanila, hindi nila ito mauunawaan. Ang mga taong nagreinkarnasyon mula sa mga hayop ay ganito rin. Gaano man kalinaw na pinagbabahaginan ang katotohanan, hindi nila ito nauunawaan, kaya hindi sila kailanman kumikilos ayon sa mga wastong prinsipyo. Kahit makagawa sila ng mali, hindi nila ito itinuturing na mali, at magpupursigi pa sila rito, at gagawin pa nga ito habambuhay. Hindi ba’t mga hayop sila? Ang gayong mga taong hindi nakakaunawa ng wika ng tao ay tulad lang ng mga hayop—halos walang ipinagkaiba, kung mayroon man.

Huwag muna nating pag-usapan ngayon ang tungkol sa kalikasan ng hayop at ng demonyo, kundi tumuon lang tayo sa aspekto ng pagkatao na pagkaalam kung ano ang wasto at hindi wasto. Ang pagkaalam kung ano ang wasto at hindi wasto ay isang pagpapamalas na dapat taglayin ng isang taong may pagkatao, pero ang totoo, marami ang wala nito. Madalas na nagpapahayag ang mga tao ng baluktot na pangangatwiran, nagsasabi ng mga baluktot na salita, at gumagawa pa nga ng mga bagay na walang-katotohanan, ginagawa ang mga ito nang may partikular na pagpupursigi, at kaya pa nilang ipakalat ang kanilang baluktot na pangangatwiran sa iba, ipinapasa ito sa mga ito. Ang pangangatwirang ipinapahayag nila ay lubhang baluktot subalit ipinapasa pa rin nila ito sa iba, hindi lang nila pinipinsala ang sarili nila kundi pati na rin ang iba. Halimbawa, kung ayaw nilang kumain ng kanin, sasabihin nila, “Hindi masustansiya ang kanin. Dapat tayong kumain ng noodles, steamed buns, at tinapay.” Sinasabi nilang hindi masustansiya ang kanin. Tama ba ang pahayag na ito? (Hindi.) Nutrisyonista ka ba? Nasubukan mo na ba ito? Ano ang batayan mo sa pagsasabing hindi masustansiya ang kanin? Halimbawa, may mga lugar kung saan palay lang ang itinatanim nila at hindi trigo, at ang mga tao roon ay kanin ang kinakain sa buong buhay nila at maayos naman ang pamumuhay, at marami ang umaabot sa katandaan. Ngunit batay sa sarili nilang panlasa, kayang sabihin ng mga taong nagpapahayag ng baluktot na pangangatwiran na “hindi masustansiya ang kanin,” sinasabi pa ito na para bang ito ay isang matuwid na pangangatwiran. Matuwid na pangangatwiran nga ba ito? (Hindi.) Huwag na nating pag-usapan pa kung ang pahayag na ito ay umaayon sa katotohanan—hindi man lang ito matuwid na pangangatwiran. Paano nila nasasabi ang gayon kabaluktot na pangangatwiran? Tao ba sila? (Hindi.) Malinaw na mali ang pahayag na ito; malinaw na isa itong pahayag na sinabi dahil sa mga makasariling pagnanais at pagkiling, isang pahayag mula sa isang taong nagsasalita sa isang baluktot na paraan. Sila mismo ay hindi man lang alam kung tama ito o hindi, subalit hayagan pa rin nila itong ipinapahayag, ipinoproklama ito kahit saan. May ilang taong mahilig kumain ng kanin at ayaw sa mga pagkaing gawa sa trigo. Kapag nakakakita sila ng isang taong kumakain ng mga pagkaing gawa sa trigo, sinasabi nila, “Hindi masustansiya ang mga pagkaing gawa sa trigo, masustansiya ang kanin. Walang-halaga ang mga taong kumakain ng mga pagkaing gawa sa trigo, samantalang mararangal ang mga taong kumakain ng kanin!” Ginagamit nila ang teoryang ito bilang batayan para sukatin ang lahat ng uri ng tao. Kung mahilig kang kumain ng mga pagkaing gawa sa trigo, itinuturing ka nilang hamak at hindi kasingrangal nila. Napakalinaw na mali ang pahayag na ito, subalit hindi nila ito makilatis at sinasabi pa nila ito kahit saan. Sabihin mo sa Akin, may pagkatao ba ang gayong mga tao? (Wala.) Kapag hindi na nila gusto ang pagkain ng kanin at nagsimula nang magustuhan ang mga pagkaing gawa sa trigo, sinasabi nila, “Hindi masustansiya ang kanin, masustansiya ang mga pagkaing gawa sa trigo. Tingnan ninyo kung gaano katipuno ang mga taong madalas kumain ng mga pagkaing gawa sa trigo; dapat tayong kumain ng mas maraming noodles at steamed buns! Ang kanin ay may ‘cooling’ na katangian, hindi ito mabuti para sa katawan!” Tama ba ang pahayag na ito? (Hindi.) Hindi ba’t isa itong pagkiling? (Oo.) Isa itong pagkiling; hindi ito isang katunayan. Sa anong batayan nila sinasabi ito? Batay sa sarili nilang mga kagustuhan at pagkiling, batay sa kanilang walang-katotohanang mga kaisipan at pananaw. Ngunit hindi nila alam na mali ito, at sinasabi at ipinoproklama pa nila ito na para bang ito ay tama. Kung may sinumang magpahayag ng ibang opinyon, makikipagtalo sila, at magpapatuloy pa rin sa kanilang walang-katotohanang pananaw. Hindi ba’t kamangmangan ito tungkol sa kung ano ang wasto at hindi wasto? (Oo.) Hindi man lang nila alam kung ano ang wasto at hindi wasto sa gayon kasimpleng bagay—sabihin mo sa Akin, gumagana ba ang kanilang konsensiya? Maaari ba silang maging matuwid? Ang isang taong matuwid ay dapat alam kung ano ang wasto at hindi wasto para maitaguyod ang katarungan at maitaguyod ang mga prinsipyo; saka lang magiging tama ang kanyang pinaninindigan. Kung hindi alam ng isang tao kung ano ang wasto at hindi wasto at patuloy siyang kumakapit sa isang maling pahayag o isang maling kaisipan at pananaw, ang kanyang tinatawag na pagiging matuwid ay tunay bang pagiging matuwid? Hindi ito pagiging matuwid; ito ay pagkabaluktot, kahibangan, at baluktot na pangangatwiran. Kaya, sabihin mo sa Akin, umiiral ba ang konsensiya ng gayong mga tao? (Hindi.) Wala silang konsensiyang masasabi. Ang ilang tao, kapag may nangyayari sa kanila at umuusbong sa kanila ang mga makasariling pagnanais, ay natatanto ito sa kanilang puso at napipigilan ng kanilang pagkamakatwiran. Alam nilang mali ang mga makasariling pagnanais, kaya nagagawa nilang maghimagsik laban sa laman at bitiwan ang mga ito. Ngunit iba ang ilang tao; partikular na, yaong mga hindi alam kung ano ang wasto at hindi wasto at yaong mga madaling magpahayag ng baluktot na pangangatwiran ay magpapatuloy sa mga maling pananaw nang may kahangalan at katigasan ng ulo. Halimbawa, may ilang taong hindi magaling sumayaw; kapag sumasayaw sila, parehong kaliwa ang paa nila, wala silang balanse, at hindi makasunod sa kumpas, kaya palaging ginagawang katatawanan ang kanilang sarili. Kaya sinasabi nila, “Ang mga taong ayaw sumayaw ay mga indibidwal na matatag. Ang mga taong mahilig sumayaw ay pawang hindi matatag, masama ang kanilang personalidad at imoral sila. Kung mag-aasawa ka ng gayong tao, tiyak na magiging hindi matatag ang buhay mo.” Tama ba ang pahayag na ito? (Hindi.) Bakit ito mali? (Walang kinalaman ang pagkahilig sa pagsasayaw sa pagiging matatag o hindi.) Hindi na natin isasaalang-alang pa kung sinasabi nila ito dahil sa pagkamakasarili, inggit, o pagtatangkang manirang-puri, anuman ang kanilang intensyon, umaayon ba ang kanilang mga salita sa mga obhetibong katunayan? Ang mga taong marunong sumayaw at magaling sumayaw ay talaga bang hindi matatag? Ang gayong mga salita ba ay batay sa diwa ng pagkatao ng mga taong ito? Katunayan ba na sila ay hindi matatag? (Hindi.) Dagdag pa rito, ano ang tinutukoy ng pagiging matatag? Ang pagiging matatag ba ay nangangahulugang mabuting tao ang isang tao? Ang pagiging matatag ba ay isang pagpapamalas ng pagiging matuwid at mabait, ng pagkakaroon ng pagkatao? Sa pinakamainam, ito ay isang merito ng pagkatao ng isang tao o isang kalakasan; hindi nito maipapahiwatig na ang isang tao ay may normal na pagkatao. Sinasabi nila ang kanilang pananaw na para bang ito ay matuwid na pangangatwiran, na para bang ito ay isang tamang pahayag. Hindi ba’t ito ay pagpapahayag ng baluktot na pangangatwiran? (Oo.) Ang katunayang nabibigkas nila ang mga salitang iyon ay nagpapatunay na hindi nila alam kung tama o mali ang kanilang sinasabi. Sabihin mo sa Akin, may pagkatao ba ang gayong mga tao? (Wala.) Hindi ba’t lubha silang sila problematiko? (Oo.) Kung isa itong taong may normal na pagkatao, kahit pa naiinggit siya sa isang taong magaling sumayaw, sa pinakamalala ay sasabihin niya, “Tingnan mo kung gaano kaliksi ang kanyang mga kamay at paa kapag sumasayaw siya. Gusto ko ring sumayaw, pero wala akong ganitong kaloob, ng ganitong kalakasan; hindi ako magaling sumayaw. Talagang naiinggit ako na kaya niyang sumayaw nang mahusay! Sana ay nasa akin ang mga braso at binti niya!” Ang pagsasabi nito sa ganitong paraan ay bahagya pang katanggap-tanggap; ito ay tinatawag na pagsasabi ng simpleng katotohanan. Sa pinakamalala, mayroong bahid ng isang tiwaling disposisyon dito, ngunit hindi ito isang pagpapamalas ng pagkakaroon ng hindi normal na pagkatao. Gayumpaman, ang problema ng pagpapahayag ng baluktot na pangangatwiran ay isang seryosong problema. Sinasabi nila, “Ang mga taong sumasayaw ay pawang hindi matatag at mababaw sila. Makikita mo sa isang sulyap lang na hindi sila mga taong kayang gumawa ng mga dakilang bagay.” Ang katunayang kaya nilang sabihin ang mga salitang ito ay naglalantad na may malaking problema sa kanilang pagkatao. Anong malaking problema? Wala ang kanilang pagkatao ng pangunahing kondisyon na pagkaalam kung ano ang wasto at hindi wasto. Kaya nilang sabihin ang mga maling bagay, mga bagay na binaluktot, at mga bagay na pinilipit na para bang ang mga ito ay matuwid na pangangatwiran at mga tamang salita. Sapat na ito para ipakita na wala silang pagkatao. Sinasabi nila anuman ang gusto nila, nang hindi napipigilan ng kanilang konsensiya. Nagagawa pa nilang magpahayag ng baluktot na pangangatwiran sa gayong hayagang paraan, na may gayong pag-aakalang sila ay nasa katwiran, habang hindi man lang nalalaman ang kalikasan ng mga salitang ito o kung ano ang magiging mga kahihinatnan ng pagsasabi ng mga ito. Ito ay isang pagpapamalas ng kawalan ng pagkatao. Ang mga taong walang pagkatao ay madalas na hayagang nagsasabi ng gayong mga maling bagay at kahibangan. Ito ang kanilang likas na pagbubunyag. Hindi lang nila sinasabi ang mga bagay na ito pagdating sa isa o dalawang usapin—nagsasalita sila sa ganitong paraan sa lahat ng usapin, nagpapahayag ng kung anong uri ng walang-katotohanang mga kaisipan at pananaw, at naniniwalang ganoon nga sa kanilang puso. Hindi sila kailanman tumatanggap ng mga tama o positibong pahayag, ni naghahanap kailanman ng mga tama o positibong pahayag, sa halip ay nagpapatuloy sila sa pagsasalita sa ganitong paraan at sa pag-asal sa ganitong paraan. Kaya, ang gayong mga indibidwal ay tiyak na mga taong walang pagkatao. Iginigiit nilang magsalita sa ganitong paraan, na ganap na naglalantad sa isang problema, sa isang katunayan: Hindi nila alam kung ano ang wasto at hindi wasto, at iniisip nilang tama ang lahat ng maling paniniwala at mga maling kaisipan. Kung tatanungin mo sila, “Ano ang mali?” sasabihin nila, “Anumang salungat sa mga pahayag na ito ay malamang na mali.” At kung tatanungin mo pa sila, “Paano naman iyong mga salitang umaayon sa mga katotohanang prinsipyo, na umaayon sa mga obhetibong katunayan? Tama ba ang mga iyon?” sasabihin nila, “Wala akong pakialam. Sino ang nakakaalam kung tama ang mga iyon o hindi? Basta, tama ang mga salitang sinasabi ko!” Ang hindi pagkaalam kung ano ang wasto at hindi wasto—ito ba ay isang pagpapamalas na dapat taglayin ng isang taong tunay na nagtataglay ng konsensiya at katwiran? (Hindi.) Napakalinaw ng sagot: Tiyak na hindi.

May isang taong mahilig magnegosyo na dating bumibili ng ilang damit na naka-clearance mula sa mga walang pananampalataya at pagkatapos ay ibinebenta ito sa mga kapatid, pinagkakakitaan ito. Kalaunan, may ibang taong bumili ng ilang rayon, gauze, at iba pang katulad na tela para sa tag-init at inimbak ang mga ito sa bodega. Sinabi Ko, “Hindi angkop na itago ang mga iyan diyan. Kung magtatagal ang mga iyan diyan, baka ngatngatin ng mga daga o amagin dahil sa mahalumigmig na panahon, na napakalaking sayang. Hindi natin kailangang mag-alala tungkol diyan kung gagawin natin itong mga damit para maisuot ng mga kapatid, hindi ba?” Kalaunan, sinimulan Kong ayusin ito. Habang ginagawa namin ito, ang taong nagbebenta ng damit ay tumindig para tumutol: “Hindi, hindi natin puwedeng gawin ito! Sumisipsip ng init ang itim na tela. Madalas magtrabaho sa ilalim ng araw ang mga kapatid; masyado silang maiinitan kung magsusuot sila ng itim na damit. Sino ang mananagot kung magkasakit ang mga kapatid dahil sa init o ma-heatstroke?” Sa tingin ninyo, tama ba iyon? Hindi ninyo alam, ano? May isang obhetibong katunayan dito: Ang mga telang ito ay napakanipis at presko sa katawan, napakapreskong isuot. Kahit na bahagyang mas mainit isuot ang itim na tela, hangga’t medyo maluwag ang pagkagawa ng damit, hindi ito magiging sanhi para magkasakit ang mga tao dahil sa init gaya ng sinasabi ng taong iyon. Bukod pa riyan, hindi naman puro itim ang mga telang ito; may ilan na mapusyaw ang kulay. Ang totoo, ang taong nagsabi nito ay may mga lihim na motibo. Bakit Ko ito sinasabi? Kung hindi mo alam ang konteksto, baka isipin mo talagang naging mapagsaalang-alang siya sa mga kapatid. Ngunit kung alam mo ang konteksto, malalaman mong may agenda siya sa pagsasabi nito. Kung isusuot ng mga kapatid ang mga preskong damit na iyon na gawa sa rayon, hindi niya maibebenta ang mga damit na binili niya; hindi bibilhin ng mga kapatid ang mga iyon. Ang mga damit na binili niya ay puro galing sa mga tindahan sa bangketa at clearance sale, na pangit ang kalidad; magmumukha kang pulubi kapag isinuot mo ang mga iyon. Ang pinakamahalaga, hindi mura ang kanyang mga presyo. Ngayong alam na ninyo ang konteksto, nalalaman na ba ninyo kung tama o mali ang sinabi niya? (Oo.) Bakit niya ito sinabi? (Natatakot siyang hindi maibenta ang kanyang mga paninda.) Hindi niya sinabing mayroon siyang mga makasariling motibo; ginamit niya ang pagkukunwaring nagmamalasakit siya sa mga kapatid at nag-aalala na baka magkasakit ang mga ito dahil sa init para hadlangan ang paggawa ng mga damit na iyon, para hadlangan ang gawaing ito. May isa pang obhetibong katunayan, na siya mismo ay nagsusuot ng itim na maong at itim na damit sa gitna ng init ng tag-araw at hindi kailanman nagsabing naiinitan siya. Ano ang nangyayari? Hindi tumugma sa mga katunayan ang sinabi niya! Nais naming gumawa ng ilang damit para sa mga kapatid gamit ang telang rayon, at sinabi niya, “Hindi, masyadong mainit ang itim na tela, magiging sanhi ito para magkasakit ang mga kapatid dahil sa init.” Ang itim na maong na isinusuot niya ay mas makapal pa kaysa sa rayon, kaya paanong hindi siya naiinitan? Kaya, tama ba ang kanyang pahayag na masyadong mainit ang itim na damit at magiging sanhi para magkasakit ang mga kapatid dahil sa init? Sinsero ba siya nang sabihin niya ito? Hindi siya sinsero; labag ito sa tunay niyang nararamdaman. Kaya, tama ba o mali ang sinabi niya? Umayon ba ito sa mga katunayan? (Hindi ito umayon sa mga katunayan.) Kung gayon, bakit niya ito sinabi? Ito ay dahil mismo ang usaping ito ay nakakaapekto sa kanyang negosyo. Balisa siya sa loob-loob niya ngunit hindi niya masabi nang tuwiran, kaya ginamit na lamang niya ang mga salitang ito para isabotahe ang usapin, para makamit ang kanyang layon na protektahan ang sarili niyang mga interes. Ako ang nag-organisa nito, at hayagan niya itong ginambala nang ganito. Kung mayroon siyang anumang pagtutol sa inorganisa Ko, maaari naman niyang idulog ang mga iyon nang direkta sa Akin, ngunit hindi niya iyon ginawa. Sa panlabas, napakagaling niyang magkunwari, na tila walang anumang pagtutol, ngunit palihim niyang sinisira ang gawain, nang walang anumang pagpipigil. Ano ang sinabi niya? “Lahat naman ng mga kapatid ay may maisusuot, at maayos naman ang kanilang mga pananamit. Kailangan pa bang gumamit ng napakaraming tao at magbuhos ng napakalaking pagsisikap para gawin ang mga damit na ito?” Wala siyang sinabing kahit isang salita sa harap Ko; palihim lang niyang sinira ang gawain nang ganito. Nang sabihin niya ang mga salitang ito, alam ba niya sa kanyang puso kung tama ang mga iyon? Kung ginawa niya ito sa isang ordinaryong tao, at alam niya sa kanyang puso kung tama ito o hindi, at ginawa lang niya ito dahil nabulag siya ng kasakiman at itinulak ng mga personal na motibo at layunin, isa lang itong problema sa kanyang karakter. Ngunit Ako ang pinupuntirya niya sa kilos na ito, at pagkatapos niyang sabihin ang mga bagay na ito para sirain ang gawain, hindi niya alam kung tama ang mga iyon o hindi, wala siyang kamalayan dito sa kanyang puso, at hindi rin siya nakaramdam ng anumang pag-uusig sa sarili, at hindi niya alam ang kalikasan ng kanyang mga kilos. Anong uri ng tao ito? May pagkatao ba siya? (Wala.) Gumawa siya ng gayon kabigat na kasalanan subalit wala siyang naramdaman sa kanyang puso. Sabihin mo sa Akin, may konsensiya ba siya? (Wala.) Wala siyang konsensiya, malinaw na malinaw iyan. Kahit pa isang ordinaryong tao lang ang gumagawa ng mga wastong bagay, gumagawa ng isang bagay na kapaki-pakinabang sa mga kapatid sa sambahayan ng Diyos, dapat mo itong suportahan at hindi sirain—dapat magtulungan ang lahat nang may pagkakasundo para maisakatuparan ito. Paano pa kaya itong gawaing Ako Mismo ang nagpasimula; subalit nangahas pa rin siyang sirain ito nang palihim, at nangahas na iunat ang kanyang mala-demonyong mga kuko. Napakalubha ng kalikasan nito! Pagkatapos niyang sirain ang gawain, nagkunwari pa rin siyang isang mabuting tao, na para bang walang nangyari. Sabihin mo sa Akin, mayroon ba siyang kahit katiting na konsensiya? Sinasabi pa niyang nananampalataya siya sa Diyos. Iyan ba ang wangis na dapat taglayin ng isang mananampalataya sa Diyos? Iyan ba ang konsensiya at pagkatao na dapat taglayin ng isang mananampalataya sa Diyos? Hindi man lang niya alam kung kanino siya nananampalataya, at hindi niya makilatis ang tama sa mali. Anong tungkulin ang kaya niyang gampanan? Umaasa pa ang gayong tao na pagpapalain siya—hindi ba’t isa iyang katatawanan? Kung Ako mismo ang pinupuntirya niya gamit ang mga puna tungkol sa Akin, at nakita Kong hindi niya sinasadyang gambalain at guluhin ang gawain ng iglesia, at katanggap-tanggap ang pagganap niya sa kanyang tungkulin, pagtitiisan Ko sana iyon pansamantala at patuloy siyang oobserbahan. Ngunit gumagawa Ako ng isang bagay na nararapat gawin para sa sambahayan ng Diyos at para sa hinirang na mga tao ng Diyos, isang bagay na kapaki-pakinabang sa lahat, at humadlang siya para guluhin at sirain ito, pinipigilan Akong magpatuloy. Sabihin mo sa Akin, dapat ba akong maging maluwag sa kanya? Kung isa siyang taong may mababang tayog na walang gaanong alam, ngunit ang pagganap niya sa tungkulin ay karaniwang nagbubunga, kaya Kong pagtiisan ito at bigyan siya ng pagkakataong magsisi. Kung handa siyang magsisi at magserbisyo sa sambahayan ng Diyos, maaari Ko siyang patawarin at hindi pakitunguhan. Ngunit kung hindi niya alam kung ano ang makabubuti sa kanya at nagpatuloy siyang magpakalat ng mga maling paniniwala at maling kaisipan, at patuloy na nanggulo at nanira, hindi Ko na siya pagbibigyan, at pakikitunguhan Ko siya ayon sa mga prinsipyo. Ang tanging magagawa sa masasamang tao ay pakitunguhan sila ayon sa mga prinsipyo. Kapag ang lahat ng iba’t ibang uri ng peste na nanggugulo sa iglesia ay naalis na, ang iglesia ay magiging mas payapa. Kapag ang mga di-taong ito ay napakitunguhan na, magiging napakapayapa! Ang mga hayop tulad ng mga baboy, baka, at kabayo ay hindi angkop na alagaan sa loob ng bahay. Kung aalagaan sa loob ng mga bahay ang mga ito, ano ang kahihinatnan? Tiyak na gagawin nitong isang karima-rimarim na lugar ang bahay na iyon, isang lugar na magulo. Kung sasabihin mong kaya mo itong pagtiisan, gusto Kong makita kung ilang araw kang tatagal. Ang mga bagay na hindi angkop sa loob ay dapat ilabas. Dapat silang manatili kung saan sila nababagay, at sa gayon ay malulutas ang problema. Ang pagtitiis ay hindi solusyon; ang paglutas lamang sa problema ang solusyon, tama ba? (Oo.) Gaano man kalinaw ang iyong pakikipagbahaginan sa mga di-taong ito, sadyang hindi nila isasagawa ang anuman dito. Maaaring sampu o dalawampung taon na silang nananampalataya sa Diyos, ngunit kapag may nangyayari sa kanila, sila ay tulad pa rin ng mga walang pananampalataya; hindi nila tinatanggap o isinasagawa ang katotohanan kahit kaunti, wala silang buhay pagpasok, at kapag may nangyayari sa kanila, nanggugulo at nananabotahe lang sila. Kapag hindi pa inilalantad ng gayong mga tao ang kanilang tunay na kulay, nagseserbisyo sila nang labag sa kanilang kalooban. Ngunit sa sandaling mabunyag ang kanilang tunay na kulay, dapat silang alisin kaagad—huwag nang magpakita pa ng anumang paggalang sa kanila. Kung gagawin mo iyon, nagiging malupit ka sa mga taong tunay na may pagkatao, naghahangad sa katotohanan, at may debosyon sa pagganap sa kanilang tungkulin.

Isang malinaw na katangian ng mga taong walang pagkatao ay na hindi nila alam kung ano ang wasto at hindi wasto kapag sila ay kumikilos at nagsasalita; palagi silang nagpapahayag ng baluktot na pangangatwiran. Sinasabi nating hindi nila alam kung ano ang wasto at hindi wasto, subalit talagang hindi sila kailanman nagsasabi o gumagawa ng anumang tama. Puro maling bagay lang ang sinasabi nila; kaya nilang sabihin ang anuman gaano man ito kamali. Halimbawa, may isang taong bumili ng damit na hindi kasya sa kanya, at nakita niyang kasya ang damit ng iba, kaya nagalit siya at sinabing, “Hindi ito kasya sa akin—paanong kasyang-kasya sa iyo ang damit mo?” Desperado siya na hindi rin magkasya ang damit ng iba—saka lang siya magiging masaya. Kaya pa niyang sabihin ang gayong mga bagay—hindi ba’t ito ay baluktot na pangangatwiran? (Oo.) Kung hindi siya makatulog sa gabi at nakita niyang mahimbing ang tulog mo, hindi siya magiging masaya at sasabihin niyang, “Hindi ako makatulog, kaya paano ka nakakatulog? Hindi ito makatwiran! Napakahimbing ng tulog mo, dahil ba hindi ka nakararamdam ng pasanin sa paggawa ng iyong tungkulin? Kailangan kong iulat ito sa lider ng iglesia, sa Itaas!” Hindi ba’t ito ay baluktot na pangangatwiran? (Oo.) Hindi Ako nagbibiro, ganito mismo magsalita yaong mga walang pagkatao at hindi alam kung ano ang wasto at hindi wasto. Bakit Ko sinasabing hindi niya alam kung ano ang wasto at kung ano ang hindi wasto? Dahil inulat niya ito sa Akin. Nang marinig Ko ang sinabi niya, naisip Ko, “May mali sa sinasabi ng taong ito; hindi ito matuwid na pangangatwiran! Hindi ito ang dapat sabihin ng isang taong may pagkatao. Hindi na siya bata, at mahigit sampung taon nang nananampalataya sa Diyos, subalit hindi man lang niya alam kung tama o mali ang kanyang sinasabi; itinuturing pa niya na matuwid na pangangatwiran na iulat ang taong iyon. Ang taong ito ay hindi lang hindi makakilatis ng tama sa mali—hindi man lang niya alam kung ano ang wasto at hindi wasto. Wala siyang silbi.” Kung ipinarating niya ang usaping ito sa inyo, baka talaga hindi ninyo ito nakilatis, at baka nalinlang ang ilan sa inyo sa sinabi niya, at naniwalang tama ang kanyang pangangatwiran. Ngayong nailarawan Ko na ito sa ganitong paraan, nakikilatis na ba ninyo kung tama ito o mali? (Oo.) Hindi ba’t baluktot at hibang ang gayong mga tao? (Oo.) Hindi nila alam kung tama o mali ang kanilang sinasabi, subalit sinasabi pa rin nila ito. Malinaw na itinuturing nila ang mga maling pahayag, kaisipan, at pananaw bilang mga positibong kaisipan at pananaw para ipahayag at iparating. Ito ay hindi pagkaalam kung ano ang wasto at hindi wasto. Hindi sila nagkukunwaring walang alam, at hindi rin nila ginagamit ang mga salitang ito para iligaw ang mga tao o lokohin ang mga bata—malinaw na hindi nila alam kung ano ang wasto at hindi wasto. Kaya, sinasabi Kong wala silang pagkatao. Hindi man lang nila makilatis ang tama sa mali sa isang napakapundamental na bagay—mayroon ba silang tunay na katwiran? Maaari pa ba silang maging mga taong matuwid? Sinasabi nila ang mga maling bagay na para bang tama ang mga ito, na katumbas ng pagsasabing ang itim ay puti. Maaari pa ba silang maging matuwid sa kanilang mga kilos? Kaya ba nilang tratuhin ang mga tao nang patas? Hindi nila kayang tratuhin ang mga tao nang patas, kaya hindi ba’t nakakapinsala sila ng mga tao? (Oo.) Kabaitan ba iyon? (Hindi.) Marahil ay ayaw nilang maging masasamang tao, at gusto rin nilang maging palakaibigan sa iba, ngunit hindi man lang nila alam kung ano ang wasto at hindi wasto, ni hindi nila makilala ang itim sa puti, kaya paano sila magiging palakaibigan sa iba? Imposible nila itong magawa. Tanging kapag ang konsensiya at katwiran ng isang tao ay matuwid, at mayroon siyang kakayahang kumilatis at pumili ng mga tamang prinsipyo ng pagsasagawa, saka lang siya maaaring maging mabait. Kung sinasabi mong ikaw ay matuwid at mabait, nasaan ang mga pagpapamalas nito? Kung hindi mo man lang alam kung ano ang wasto at kung ano ang hindi wasto, paano ka magiging matuwid at mabait? Huwag mong lokohin ang iyong sarili! Tama? Ito ay tinatawag na panlilinlang sa sarili at sa iba. Partikular ding hinahangaan ng gayong mga tao ang kanilang sarili, iniisip na ang kanilang karakter ay matuwid, na sila ay mabait at hindi natatakot sa awtoridad, at na sa tuwing makakakita sila ng isang taong may nagawang mali, agad nila itong mapupuna. Ano ang batayan mo sa gayong pagpuna? Kung pinupuna mo sila batay sa sarili mong mga maling kaisipan at pananaw, sa huli ay pahihirapan mo ang mabubuting tao at babaluktutin ang mga katotohanang prinsipyo ng sambahayan ng Diyos. Hindi ba’t panlilihis iyan sa mga tao? Kung ang gayong tao ang may hawak ng kapangyarihan sa iglesia, nangangahulugan iyan na si Satanas ang may hawak ng kapangyarihan. Kung si Satanas ang may hawak ng kapangyarihan, karamihan ba ng mga tao ay nakikinabang o nagdurusa? (Sila ay nagdurusa.) Karamihan ng mga tao ay lubhang mapipinsala at walang magiging paraan para mabuhay.

Ang mga paksang tinalakay natin ay pawang may kaugnayan sa ilang karaniwang pagpapamalas sa pang-araw-araw na buhay ng mga tao. Ano ang nararamdaman ninyo pagkatapos ninyong marinig ang pagtalakay sa mga paksang ito? May kaugnayan ba ang mga paksang ito sa katotohanan? Handa ba kayong makinig? (Oo.) Tsismis lang ba ito? Pagsasalita ba ito nang masama tungkol sa mga tao habang nakatalikod sila? (Hindi, ito ay para tulungan tayong matutong kilatisin ang mga tao.) Ngayong narinig na ninyo ang mga pagbabahaginang ito, kaya na ba ninyong kilatisin ang mga tao? (Pakiramdam ko ay medyo mas kaya ko nang kilatisin ang mga tao kaysa dati.) Dapat ay medyo nakakakilatis na kayo ng mga tao ngayon. Ngayong naibahagi Ko na ang katotohanan at natalakay ang mga halimbawa sa ganitong paraan, kung hindi pa rin ninyo kayang kilatisin ang mga tao, kung gayon ay napakahina ng inyong kakayahan at hindi ninyo kayang abutin ang katotohanan. Siyempre, tiyak na may mga taong ganito. Paano man sila makinig, hindi nila ito nauunawaan, at iniisip pa nga nila, “Ang sinasabi Mo ay puro mga bagay lang sa pang-araw-araw na buhay—hindi ako makikinig! Gusto kong marinig ang malalalim na katotohanan ng ikatlong langit. Ang ibinabahagi Mo ay hindi ang katotohanan, puro tsismis lang iyan. Hindi ako makikinig!” Kung talagang ayaw mong makinig, hindi mo kailangang makinig. Pero kailangan ang lahat ng paksang tinatalakay natin. Sinumang makakaunawa sa katotohanang nilalaman ng mga ito ay makakakilatis ng mga tao. Kung tunay kang nakakaunawa, kung gayon ay isa kang taong pinagpala. Kung hindi mo maunawaan gaano ka man makinig, at habang lalo kang nakikinig ay lalo kang naguguluhan at lalong sumasakit ang ulo mo, kung gayon, ang pagpapamalas na ito ay hindi isang magandang tanda o magandang pangitain para sa iyo.

Kanina lang ay napag-usapan natin ang katangian sa pagkatao ng pagkaalam sa kung ano ang wasto at hindi wasto. Maraming iba’t ibang pagpapamalas ng hindi pagkaalam ng mga tao sa kung ano ang wasto at hindi wasto. Kung alam ng mga tao kung ano ang wasto at hindi wasto, mabuti sana iyon, at hindi na natin kailangang pag-usapan pa ang paksang ito. Ngunit maraming tao ang hindi nakakaalam sa kung ano ang wasto at hindi wasto, kaya sulit na magbanggit ng ilang halimbawa para kilatisin kung bakit hindi alam ng ganitong uri ng tao kung ano ang wasto at hindi wasto, kung bakit hindi nito makilatis ang mga bagay na napakalinaw na wasto o hindi wasto. Ang ganitong uri ng tao ay talagang nakapagsasabi ng gayong mga hibang na salita at nakagagawa ng gayong mga katawa-tawang bagay—ano ba talaga ang nangyayari dito? Sulit itong pagbahaginan at kilatisin. Ang pagkaalam sa kung ano ang wasto at hindi wasto ay isang kondisyon na dapat taglayin ng pagkatao ng isang tao. Ang hindi pagkaalam sa kung ano ang wasto at hindi wasto ay isang bagay na hindi dapat mangyari sa isang tao. Kung talagang hindi alam ng isang tao kung ano ang wasto at hindi wasto, nakakapanghinayang iyon; nangangahulugan ito na wala sa kanya ang mga kondisyon na dapat mayroon ang isang tao. Kani-kanina lang ay napag-usapan natin ang ilang partikular na halimbawa at pagpapamalas, at para sa ilang tao, talaga ngang hindi nila alam kung ano ang wasto at hindi wasto. Kung ang isang tao ay nagsasabi lang ng ilang di-makatwiran at mapanghamong bagay o ng ilang walang-katotohanang salita sa mga tao, o nagpapahayag ng kung anong baluktot na pangangatwiran sa mga tao, hindi ito kailangang espesyal na banggitin para pagbahaginan at kilatisin, dahil ang mga pagpapamalas na iyon ay nakatuon sa mga ordinaryong tiwaling tao. Ngunit ang pagpapamalas ng ilang tao ng hindi pagkaalam sa kung ano ang wasto at hindi wasto ay nakatuon sa Diyos, sa katotohanan, at sa mga positibong bagay. Para sa ganitong uri ng tao na hindi nakakaalam sa kung ano ang wasto at hindi wasto, kung hindi Ako magbabanggit ng ilang halimbawa para pagbahaginan, maaaring hindi pa rin makilatis ng lahat ang mga ito, at hindi nila matatarok ang diwa at kabigatan ng ganitong uri ng problema. Kaya kailangan Ko itong talakayin. Maraming bagay na ang nangyari—kung may kinalaman ang mga ito sa katotohanan, dapat Kong sabihin kung ano talaga ang totoo, nang binabanggit ang mga negatibong halimbawang ito para tulungan ang mga tao na maunawaan ang katotohanan at magkamit ng pagkakilatis, at para hayaan din ang lahat na matuto ng mga aral mula sa mga ito. Kung may usaping kinasasangkutan ng isang partikular na tao, hindi dapat makaramdam ng hiya iyong mga sangkot. Kung nahihiya ka ngayon, hindi mo sana dapat ginawa ang mga bagay na iyon noon. Gaano kalubha ang hindi pagkaalam ng ilang tao sa kung ano ang wasto at hindi wasto? Ang mga bagay na ginagawa nila—na bunga ng hindi pagkaalam sa kung ano ang wasto at hindi wasto, at na may napakalubhang kalikasan—ay hindi nakatuon sa sinumang tao, kundi sa Akin. Hindi pamilyar sa Akin at hindi Ko kilala ang karamihan sa mga tao sa iglesia, at may ilang lider at manggagawa na isa o dalawang beses Ko pa lang nakatagpo, ngunit bihira Akong magkaroon ng isa-isa at taos-pusong pakikipag-usap sa mga tao nang harapan, dahil wala Akong ganoong karaming libreng oras. Sa mga taong ito, nakakasundo Ko naman nang maayos ang ilan sa kanila, ngunit ang ilan ay napakahirap kausapin. Bakit ganito? Sunod nating tingnan ang ilang halimbawa.

Isang taglagas, inani ang mga patatas na itinanim sa isang bukid, at ang taong responsable sa pagluluto ay pumunta sa bukid at nag-uwi ng isang basket ng mga ito. Ang mga patatas na nasa ibabaw ay tila halos kasinglaki ng isang kamao, na mukhang puwede na. Gayumpaman, ang mga nasa ilalim nito ay puro maliliit, at ang ilan ay bulok. Nagulat Ako. “Paano niya kami nagawang bigyan ng ganitong mga patatas? Hindi ba’t dapat ang mga patatas na tulad nito ay ipinapakain sa hayop? Nagkamali kaya ng pag-empake ang tao sa bukid?” Kung totoong pagkakamali ito, bakit magaganda at normal ang mga patatas na nasa ibabaw, habang ang mga nasa ilalim ay maliliit o bulok? Talagang nag-iwan ng malalim na impresyon sa Akin ang pangyayaring ito. Sa panlabas, ang taong nag-empake ng mga patatas ay hindi duling at ordinaryo ang kanyang hitsura. Ilang beses Ko na siyang nakita at nakausap nang saglit, pero wala kaming tunay na interaksyon. Halos masasabi Ko na hindi Ko siya kilala, kaya walang usapin ng pagpuna, mga pagsaway, o pagpupungos. Kaya bakit Ako tatratuhin ng taong ito sa ganitong paraan, na binibigyan Ako ng napakaliliit at bulok na mga patatas? Kung hindi niya alam na para sa Akin ang mga iyon, bakit siya maglalagay ng magaganda sa ibabaw at ng mga bulok sa ilalim? Malinaw na alam niya. Kaya, dahil alam niyang para sa Akin ang mga iyon, bakit naglagay pa rin siya ng mga bulok na patatas? Lutang ba siya noong panahong iyon? O kinontrol ba ng isang diyablo ang kanyang mga kamay? O sinapian ba siya ng isang masamang espiritu? Hindi ito gaanong posible. Kung tunay siyang sinapian ng isang masamang espiritu, nasiraan na sana siya ng bait at hindi na Ako dinalhan ng mga patatas. Kaya, kung hindi siya sinapian ng isang masamang espiritu, bakit gagawin ng taong ito na mukhang normal naman ang gayong bagay? Hindi ba niya alam na ang paggawa nito ay isang panlilinlang? Kung nagkikimkim siya ng pagkamuhi sa Akin sa kanyang puso, dapat sana ay umalis na siya sa sambahayan ng Diyos sa halip na gawin ang kanyang tungkulin dito. Bukod pa rito, kung mayroon nga siyang pagkamuhi sa Akin, ano ang dahilan? Anong dahilan ang mayroon para kamuhian Ako? Kung titingnan natin ito sa aspekto ng pagkatao, una, ilang beses Ko lang siyang nakita; hindi Ko alam kung kumusta siya bilang tao. At pangalawa, hindi pa Ako kailanman nagkaroon ng anumang tunay na pakikipag-ugnayan o pakikitungo sa kanya. Alam Ko lang na nagbubungkal siya ng lupa. Kaya bakit niya Ako tinrato sa ganitong paraan? Mayroon lang na iisang posibilidad: Magagawa lang niya ang gayong bagay kung mayroon siyang napakatinding mga kuru-kuro tungkol sa Akin at napakalaking pagkiling laban sa Akin, o kung may nag-udyok sa kanya. Na magagawa ng taong ito ang gayong bagay, na naatim niyang gawin iyon—hindi ba’t hindi ninyo ito mahihinagap? Kahit na isang ordinaryong tao ang pinakikitunguhan mo, magagawa mo bang gawin ang gayong bagay? Kahit pa nagpapatakbo ka ng isang supermarket, hindi mo puwedeng dayain at lokohin ang mga tao; kailangan mong maging mapagkakatiwalaan para mapanatili ang iyong mga mamimili at hindi masira ang sarili mong landas. Higit pa rito, ngayon ay ginagawa mo ang iyong tungkulin, at ang gawin ang gayong bagay, lalo na sa Akin—sabihin mo sa Akin, mapangangatwiranan ba ito? (Hindi.) Kung gayon, ano ang kalikasan ng gayong tao? Alam ba niya kung ano ang wasto at hindi wasto noong ginawa niya ito? Wala siyang anumang kamalayan. Kung tunay siyang may kamalayan, noong malapit na niyang kunin ang mga bulok na patatas, inisip niya sana, “Hindi, hindi ko puwedeng kunin ang mga bulok, kailangan kong kumuha ng magaganda. Hindi ba’t ang lahat ay kailangang kumain ng mabuting pagkain?” At iyon ay bukod pa sa katunayan na Ako ang kakain ng mga iyon—ang isiping kumuha ng mga bulok na patatas ay ni hindi dapat sumagi sa kanyang isipan, lalo nang hindi niya dapat ito ginawa. Ngayon, hindi ba’t napakalinaw na ng sagot? Bakit niya nagawa ito? Ito ay dahil mula man sa mga diyablo o sa mga hayop nagreinkarnasyon ang gayong mga tao, sa kanilang pagkatao, hindi nila nauunawaan kung ano ang wasto at hindi wasto. Sa kanilang pagkatao, walang anumang bagay na makakatukoy o makapagsusuri kung ano ang mga wastong pagkilos at kaisipan at kung ano ang mga di-wastong pagkilos at kaisipan. Kung hindi sila nagreinkarnasyon mula sa mga hayop o mga diyablo, kung gayon, sila ay mga naglalakad na patay. Kung gayon, ano ang kahulugan ng pananampalataya ng gayong tao sa Diyos? Sinasabi niya, “Sa diyos ako nananampalataya. Isa ka lang tao, ano ang magagawa mo sa akin?” May anumang pagkamakatwiran ba sa mga salitang ito? Tunay ba itong pananampalataya sa Diyos? Ang pagtrato ba sa Diyos sa ganitong paraan ay umaayon sa mga layunin ng Diyos? Ayaw ng Diyos sa ganitong uri ng pananampalataya. Marahil ay sasabihin din niya, “Kung gusto ba ako ng diyos o hindi ay hindi ikaw ang magsasabi!” Sinasabi Ko, “Hindi tama ang sinasabi mo. Kung ang mga salitang binibigkas Ko ay mga salita ng Diyos, kung gayon ay may problema sa pagtrato mo sa Akin sa ganitong paraan. Ang iyong kalalabasan ay itinatakda ng mga salita ng Diyos.” Sinasabi niya, “Pupunta ako sa ikatlong langit at isusumbong kita!” Sinasabi Ko, “Kung talagang makakapunta ka sa ikatlong langit, kung gayon ay magmadali ka at gawin mo iyon.” Sabihin ninyo sa Akin, hindi ba’t nakakakilabot ang gayong mga tao? Sino pa ang magnanais na makipag-ugnayan sa gayong tao? Huwag na muna nating pag-usapan kung sino ang kanyang pinupuntirya sa ngayon. Kung hindi Ako ang kanyang pinupuntirya, kundi isang tao, ang kanyang mga kilos ba ay tutugma sa pamantayan ng konsensiya? (Hindi.) Anong uri ito ng problema na nagawa niya ang gayong bagay sa Akin? Yamang maging sa Akin ay nagawa niya ang gayong bagay, magagawa rin ba niya ito sa isang ordinaryong tao? Paano ba dapat tasahin ang usaping ito? Lubha Akong nagulat na nagawa ng taong ito ang gayong bagay. Bakit niya ito nagawa? Kung ginawa niya ito sa isang ordinaryong tao, magkakaroon din Ako ng paglalarawan para sa kanya. Mali ang ginawa niya. Hindi sa tama na gawin ito sa iba habang mali na gawin ito sa Akin—ang ganitong uri ng pahayag ay hindi patas at walang basehan. Kung nagawa niya ito sa Akin, magagawa niya rin ito sa iba, sa kahit sino. Ano ang dahilan nito? Sulit itong pagnilay-nilayang mabuti. Sinabi niyang nananampalataya siya sa Diyos at miyembro siya ng sambahayan ng Diyos, kaya bakit nagawa niya pa ring tratuhin Ako sa ganitong paraan? Paano niya nagawa ang gayong napakababang bagay? Paano niya nagawa ang isang bagay na napakahirap arukin? Itinuring niya ang kanyang sarili na napakabait, kaya paano niya nagawang ibigay at ipakain sa iba ang mga bulok na patatas? Bakit hindi siya mismo ang kumain ng mga iyon? Ang mga bulok na patatas, maliliit na patatas, at mga patatas na hindi lumaki ay pagkain para sa mga hayop, kaya bakit niya ibinigay ang mga iyon sa mga tao para kainin? Kahit hindi Ko siya sukatin sa pamamagitan ng katotohanan, mula lamang sa moral na pananaw ay hindi katanggap-tanggap ang kanyang mga kilos, kaya sinasabi Kong hindi siya tao. Tumpak ba ang paglalarawang ito? Patas ba ito? (Tumpak at patas ito.) Gumawa siya ng gayong malinaw na maling bagay at hindi pa rin niya ito namalayan, at panatag pa nga ang kanyang pakiramdam, at wala siyang bahid ng paninisi sa sarili sa kanyang puso. Bakit ganito? Wala siyang konsensiya, wala man lang siyang kaluluwa; tulad ng isang diyablo o isang hayop, wala siyang kamalayan. Hindi siya tao, kaya wala siyang konsensiya. Hindi niya alam kung ano ang wasto at hindi wasto, at gaano man kalubha ang maling nagawa niya, palagi niyang nararamdaman na ang kanyang mga kilos ay ganap na may katwiran, at hindi niya kailanman inamin ang kanyang mga pagkakamali, at ipinagpilitan pa rin niyang kumilos sa ganoong paraan. Kapag inilarawan siya ng iba, sinasabing mali ang kanyang ginawa, iniisip pa rin niyang siya ang nasa tama at nakakaramdam siya na naagrabyado siya. Sinasabi Kong hindi talaga iyon pag-agrabyado sa iyo. Hindi kita kinokondena o inilalarawan na walang pagkatao nang walang hawak na mga katunayan. Sa halip, sa gayong malulubhang katunayan na nakikita ng lahat, sino pa ang makapagsasabing mayroon kang pagkatao? Sa mga katunayang ito bilang ebidensiya, walang sinuman ang makapagkakaila nito. Gusto Ko sanang sabihin na mayroon kang pagkatao, na ikaw ay mabait at matuwid, ngunit ang kalikasan ng iyong ginawa ay ubod ng sama; ang kalikasan nito ay pareho sa kalikasan ng panunuya ni Satanas sa Diyos, ito ay pagbabaligtad sa tama at mali tulad ng ginawa ni Satanas sa pamamagitan ng pagpapakita sa Diyos ng mga kayamanan at kaluwalhatian ng mundo at pagsasabi sa Kanya, “Lahat ng mga bagay na ito ay ibibigay ko sa iyo, kung ikaw ay magpapatirapa at sasambahin mo ako.” Ang lahat ng nasa mundo at ang lahat ng bagay, ay nilikha ng Diyos. Nilikha ng Diyos ang lahat ng mayroon at ang lahat ng bagay; ang Diyos ang dapat magtamasa ng lahat ng ito, hindi ikaw, hindi ka kalipikado na gawin ito. Ang tinatamasa mo ay ang ipinagkaloob sa iyo ng Diyos. Dapat mong sambahin ang Diyos, hindi ikaw ang dapat sambahin ng Diyos. Hindi man lang naunawaan ng taong ito ang gayong malinaw at simpleng konsepto, at inisip pa na kailangan Kong pakiramdaman ang kanyang lagay ng loob at alamin kung masaya siya o hindi para lang makakuha ng ilang patatas. Kung masama ang lagay ng kanyang loob, bibigyan niya Ako ng ilang bulok na patatas, na para bang isang pulubi ang kaharap niya. Inaasahan pa niyang pagtitiisan Ko ang masamang pagtrato niya—posible ba iyon? Matitiis Ko ba iyon? (Hindi.) Paano dapat pakitunguhan ang gayong tao? (Dapat siyang paalisin kaagad.) Ang gayong tao ay dapat pakitunguhan sa pamamagitan ng atas administratibo. At ito ay talagang hindi ang tanging insidente ng ganitong uri. Sabi ng ilan, “Mayroon pa bang mas malulubhang insidente kaysa rito?” Siyempre mayroon, kung hindi, bakit Ko sasabihing magkakaiba ang mga tao? Kung ang lahat ng nananampalataya sa Diyos ay nakakasamba sa Diyos, kung gayon ay hindi na kailangang ibukod-bukod ang bawat isa ayon sa kanilang uri. Dahil maraming tao ang hindi taos-pusong nananampalataya sa Diyos, at dahil may masasamang tao at mga taong magulo ang isip na gumugulo sa gawain ng iglesia, na kayang gumawa ng anumang masamang gawa, kung kaya’t sa pagtatapos ng gawain ng iglesia, ang lahat ay nabubunyag at nabubukod-bukod ayon sa kanilang uri.

Pag-usapan natin ang isa pang halimbawa. Hinog na ang mais sa isang bukid, at may isang taong magdadala ng ilan sa Akin. Sinabi sa kanya ng isang taong nasa malapit, “Ginapangan ng mga daga ang mais na iyan, huwag mong kunin!” Pinag-isipan niya ito at sinabi, “Ano naman kung ginapangan ito ng mga daga? Hindi ba’t makakain pa rin naman ito? Ayos lang kung dalhin ko ito!” Malinaw niyang alam na ang mais ay ginapangan ng mga daga at hindi angkop kainin ng mga tao, subalit ipinilit pa rin niyang dalhin ito sa Akin. Ano ang kalikasan nito? May pagkatao ba ang gayong tao? (Wala.) Kung gayon, anong uri ng tao ito? (Hindi tao, kundi isang diyablo.) Sabihin ninyo sa Akin, papayag ba siyang ibigay ang mais na ginapangan ng mga daga sa kanyang mga magulang o anak para kainin? (Hindi.) Bakit hindi? (Alam niyang hindi ito malinis, na ang pagkain nito ay masama para sa kanilang kalusugan. Hindi niya hahayaang kainin ito ng kanyang pamilya.) Alam niyang hindi niya ito maibibigay sa kanyang pamilya, subalit ipinilit pa rin niyang dalhin ito sa Akin, at hindi siya mapigilan ng iba. Kaya alam ba niya kung ito ay tama o mali? (Hindi niya alam.) Sa katunayan, alam niya sa kanyang puso na ito ay mali. Kaya bakit gusto pa rin niyang dalhin ang mais sa Akin? Kaaway niya ba Ako? Pinahirapan Ko ba siya o sinaktan? Hindi, wala Akong ginawang anuman sa mga bagay na ito. Hindi Ako pamilyar sa kanya, subalit ipinilit niyang dalhan Ako ng mais na ginapangan ng mga daga. Sabihin ninyo sa Akin, ano ang kalikasan nito? Sa katunayan, ito ay isang bagay na ginawa ng isang taong nananampalataya sa Diyos. Talagang iminumulat nito ang iyong mga mata at pinalalawak ang iyong kaalaman, talagang magkakamit ka ng pagkilatis dahil dito, at makikita mo rito na tunay ngang walang katapusan ang mga kakatwang bagay sa malawak na mundong ito. Sabihin ninyo sa Akin, noong inihanda niya ang mais na iyon para sa Akin, mayroon ba siyang anumang kamalayan sa kanyang puso? Alam ba niya na mali ang kanyang ginagawa, na dapat sana ay nagdala siya ng magandang mais, kahit man lang mais na hindi ginapangan ng mga daga? Nag-isip ba siya nang ganito? (Wala siyang kamalayan.) Wala siyang kamalayan pagdating sa gayong mga bagay. Kung ang gayong maruming mais ay dinala sa kanyang ina o sa kanyang anak, magkakaroon siya ng kamalayan. Wala sa kanya ang kamalayan ng konsensiya na dapat taglayin ng pagkatao, kaya may pagkatao ba siya? Anong uri siya ng nilalang? (Hindi tao.) Tingnan mo, sa kanyang pananampalataya sa Diyos, ginawa niya ang kanyang tungkulin, nagdusa siya at nagbayad ng halaga, kaya niyang gumawa ng pisikal na gawain, at dumadalo rin siya sa mga pagtitipon at nagbabasa ng mga salita ng Diyos, ngunit bakit napakasama ng pakikitungo niya sa Akin? Bakit siya labis na nasusuklam sa Akin? Hindi Ko pa siya kailanman nakausap nang matagal, kaya sa anong paraan Ko napasama ang kanyang loob? Ang ilan sa mga taong nakaugnayan Ko ay mabuti naman, at sila ay labis na palakaibigan sa Akin. Hindi lahat ay tulad niya. Ngunit hindi Ko napasama ang kanyang loob, at hindi Ko rin siya pininsala, kaya bakit niya Ako labis na kinamuhian? Nasa inyong mga puso ang sagot dito. Hindi lang Ako ang kinamumuhian niya; ganito niya tinatrato ang lahat. Ganitong klase talaga siyang nilalang. Kung siya ay magnenegosyo, tiyak na mandaraya at manloloko siya, at gagawin ang lahat ng uri ng masamang gawa. Wala siyang mga paglilimita ng konsensiya at walang mga prinsipyo sa kanyang pakikipag-ugnayan sa mga tao; nilalamon ng madidilim na bagay na ito ang kanyang puso. Napakalinaw na ito ang kanyang palagiang pamamaraan at prinsipyo pagdating sa pakikitungo sa mga tao; ito ang kanyang paraan at gawi ng pag-aasikaso ng mga bagay. Sabi ng ilang tao, “Ang katunayang nagawa niya ito ay nangangahulugang hindi niya itinuring ang Diyos bilang Diyos.” Tama ba ang pahayag na ito? (Hindi.) Bakit ito mali? Kahit pa tinatrato mo Akong parang isang ordinaryong tao, hindi mo dapat ginawa ito sa Akin. Kahit pa sumusunod ka lang sa moralidad, hindi mo dapat ginawa ito. Kung ang pagkain ay talagang ginapangan ng mga daga o nginatngat ng kung anong hayop at may bakterya, ni hindi ito maaaring ibenta sa supermarket. Paano kung may kumain nito at may mangyari sa kanila? Alam man ng iba o hindi, hindi ito matatanggap ng iyong konsensiya. Yamang alam mo, hindi mo dapat hayaang kainin ito ng mga tao. Sangkot dito ang kalikasan ng isang tao, at sangkot dito ang mga prinsipyo ng pag-asal. Wala ka man lang mga pinakapangunahing pamantayan ng moralidad ng sariling asal, subalit iniisip mong tao ka. Hindi ka talaga tao. Kahit ang isang hayop ay alam na dapat nitong protektahan ang sinumang nagpapakain at nag-aalaga rito. Gamitin nating halimbawa ang isang aso—kung palagi mo itong pinapakain, magiging mabuti ito sa iyo. Kung isang estranghero ang pumasok sa bahay at gustong kumuha ng isang bagay, pipigilan nito ito at poprotektahan ka sa bawat pagkakataon. Kahit ang isang aso ay kayang maging tapat at protektahan ang amo nito, kaya paanong hindi naabot ng taong iyon ang antas na ito? Hindi ba’t mas masahol pa siya sa isang aso? (Oo.) Kung sasabihin mong isa siyang diyablo, maaaring talagang tumanggi siyang tanggapin ito. Kaya sabihin natin ito nang obhetibo ngayon: Ang gayong tao ay walang pagkatao, dahil gumawa siya ng gayong bagay na katawa-tawa, isang bagay na tiwali ang moralidad, subalit wala siyang kamalayan ng konsensiya, at hindi rin siya kailanman nagsisisi at hindi nababagabag tungkol dito. Kahit na tratuhin ng isang tao ang isang ordinaryong tao sa ganitong paraan, dapat mayroon siyang kamalayan ng konsensiya, dapat nababagabag siya sa loob niya, at dapat alam niya na mali ang kanyang ginagawa at dapat siyang huminto. Lalo nang ganito ang kaso pagdating sa pagtrato niya sa Akin sa ganitong paraan, na lalong hindi mapangangatwiranan. Siyempre, hindi Ako nasaktan dahil tinrato niya Ako sa ganitong paraan. Ang puso Ko ay hindi gaanong madaling masaktan. Nakita Ko lang na ang prinsipyong pinanghahawakan niya sa pag-aasikaso ng mga bagay ay masyadong kasuklam-suklam. Hindi lang ito nabigong maabot ang pamantayan ng konsensiya, kundi ito rin ay napakababa at masyadong karima-rimarim. Ang taong ito ay talagang walang pagkatao! Gumawa siya ng gayong maling gawain sa paraang nagmamatuwid sa sarili at hayagan, at walang sinumang makapigil sa kanya. Hindi Ko siya inaagrabyado sa pagsasabi Kong wala siyang pagkatao, dahil ito mismo ang uri ng gawain—isang gawaing walang-walang pagkatao—na ginagawa ng mga walang pagkatao. Labis itong naaayon sa kanyang diwa at pagkakakilanlan. Kung ang isang tao ay gumagawa ng mga bagay nang naaangkop, at mayroon siyang pagkatao at konsensiya, kung gayon, ang pagsasabing wala siyang pagkatao ay pag-agrabyado sa kanya. Ngunit kung talagang gumagawa siya ng mga gawaing walang-walang pagkatao, kung gayon ang pagsasabing wala siyang pagkatao ay lubos na tumutugma sa kanyang diwa. Ang pagsasabi nito ay hindi pag-agrabyado sa kanya, tama ba? (Tama.) Ang ilang tao, kapag naririnig Akong sinasabi ang mga salitang ito, ay nagkakaroon ng ilang maling opinyon at nagsasabing, “Lagi Mong tinatalakay ang mga bagay na ito at napapahiya kami. Sino ba ang hindi nagkakamali?” Tama bang mag-isip sa ganitong paraan? (Hindi.) Lahat ay nagkakamali, ngunit talagang magkakaiba ang kalikasan ng mga pagkakamali. Maraming pagkakamali ang may kinalaman sa mga problema sa pagkatao, at maraming pagkakamali ang may kinalaman sa kalikasang diwa ng isang tao. Ang ilang pagkakamali ay mga pagbubunyag lamang ng tiwaling disposisyon ng isang tao at hindi nangangahulugang may problema sa diwa niya.

Pag-usapan natin ang isa pang halimbawa. Isang araw, pumunta Ako sa isang bukid, at nagkataon lang na ang mga tao roon ay namimitas ng peras. May isang taong nagdala sa Akin ng iilan. Sa isang tingin ay nakita Ko na medyo berde ang mga peras na ito at hindi pa gaanong hinog, pero nakita Ko ang taong namimitas ng peras na may hawak na peras na matingkad ang pagkadilaw at kinakain ito, na sinasabi habang kumakain, “Kay tamis! Napakasarap ng peras na ito!” Itinabi niya ang mga hinog para siya mismo ang kumain, at ang mga pinitas niya para sa Akin ay halos puro hilaw. Isinasantabi ang usapin kung hinog ba ang mga peras o hindi, ang taong namimitas ng peras ay hindi hangal. Araw-araw siyang nasa tabi ng mga puno ng peras na iyon, at alam niya kung alin ang mga hinog at kung alin ang hindi. Nagkataon lang na pumunta Ako roon, at pinitas niya ang mga hilaw na peras mula sa puno at ibinigay ang mga ito sa Akin. Ang katunayan, hindi Ako mahilig kumain ng hilaw na prutas o prutas na malamig sa katawan, at lalo nang hindi Ako makakain ng hilaw na prutas, dahil sumasama ang Aking tiyan. Pero binigyan niya Ako ng mga hilaw na peras, habang kumuha siya ng isang hinog na peras at kinagatan ito. Nag-iwan ng malalim na impresyon sa Akin ang pangyayaring ito. Alam Ko na kaya niyang tukuyin ang pagkakaiba ng mga hilaw at hinog na peras. Ipinapalagay niyang hangal ang iba at hindi nila ito malalaman, at inisip niya, “Mabuti na ngang binigyan kita ng isang hilaw na peras. Binibigyan pa nga kita ng ilan. Hindi mo alam kung hinog ba ang mga peras o hindi, wala kang ganyang kaalaman! Bagama’t nangangaral ka ng katotohanan nang malinaw at lohikal, tiyak na iniisip mo pa rin na mabuti ako at tinatrato kita nang mabuti pagkatapos kong mamitas ng napakaraming hilaw na peras para sa iyo.” Inisip ng taong gumawa nito na hangal ang iba, at na sa partikular ay hangal Ako. May anumang kamalayan ba siya sa kanyang puso nang gawin niya ang kahangalang ito? (Wala.) Wala siyang kamalayan. Inisip niyang naloko niya ang iba at na napakatalino niya. Matalino ba siya? (Hindi.) Kung tunay siyang matalino, paano niya nagawa ang isang sukdulang kahangalan at wala pa rin siyang kamalayan? Pinatunayan nito na hindi siya matalino, at sa halip ay makitid ang isip niya. Pinitas niya ang mga hilaw na peras at ibinigay sa Akin para kainin, habang siya mismo ay may hawak na hinog na peras at kinain ito. Hindi ba’t mukhang katawa-tawa ang kilos na ito? Pinalampas Ko ito, pero ang ginawa niya ay nag-iwan ng malalim na impresyon sa Akin. Ang katunayang nagawa sa Akin ng taong ito ang bagay na ito—hindi ba’t napakalubha ng kalikasan nito? Batay sa kanyang pananaw, prinsipyo sa pangangasiwa ng mga bagay, at pamamaraan sa usaping ito, anong klaseng pagkatao mayroon siya? Alam ba niya na mali ang ginawa niya, na mali ang ganitong pagtrato sa mga tao? (Hindi niya ito alam.) Inisip niyang napakatalino niya. “Tingnan mo kung gaano ako katalino, binigyan kita ng mga hilaw na peras at hindi mo man lang nalaman! Itinabi ko ang lahat ng hinog para sa sarili ko, at hindi ka makakakain ng kahit isang hinog! Kung babalik ka, hindi pa rin kita pipitasan ng mga hinog, bibigyan lang kita ng mga hilaw!” Ang mismong usapin ng pamimitas ng peras ay nagbunyag sa kanya. Hindi ba’t walang kuwenta ang taong ito? (Ganoon nga.) Wala siyang kuwenta at hindi niya alam kung ano ang wasto at hindi wasto. Sabihin ninyo sa Akin, anong uri ng pagkatao ito? Sa Aking pananaw, isa siyang hayop, at mayroon lang siyang anyo ng isang tao, gayong sa realidad, hindi siya karapat-dapat na tawaging tao. Ang bagay na ginawa niya at ang pagkakamaling ito na nagawa niya ay sukdulang kasuklam-suklam, hindi mas mabuti kaysa sa gagawin ng isang hayop. Palaging sinasabi ng mga tao na ang mga tao ay mas mataas na uri ng hayop, pero sa nakikita Ko, maraming tao ang mas masahol pa kaysa sa mga hayop! Mula lang sa ginawa niya, mula sa mga prinsipyo at pamamaraan ng kanyang mga kilos, bukod sa walang pagkatao, hindi man lang siya kasingtapat ng isang asong bantay sa amo nito. Mayroon kaming aso sa bahay. Isang beses, kumakain ito ng tainga ng baboy, at tinukso Ko ito, sinabi Ko, “Talagang ninanamnam mo iyan, ano? Bakit hindi mo Ako pakagatin?” Ibinaba nito ang tainga ng baboy at itinulak ito papalapit sa Akin, na para bang sinasabing, “Sige na.” Ang karne at mga buto ang pinakamasasarap na bagay para sa isang aso. Kahit na gustuhin pa ito ng tuta nito, hindi nito ibibigay rito ang tainga ng baboy, pero sinabi Kong gusto Kong kumain nito, at agad nitong inialok ito sa Akin. Nakikita mo, kapag may alaga kang aso, makikita mo mula rito kung ano ang kaibig-ibig sa mga aso. Inaalagaan mo ito at tinatrato nang mabuti, at para dito, ikaw ang pamilya nito. Kung hihingin mo rito ang pinakamagandang bagay na mayroon ito, ibibigay nito ito sa iyo. May pagkagiliw ito sa iyo. Hindi ito kayang gawin ng mga tao—kaya paano sila naging mas mataas na uri ng hayop? Sinasabi ng mga diyablo na ang mga tao ay mas mataas na uri ng hayop. Isa lang itong maling kaisipan, isa itong baluktot na pangangatwiran at maling paniniwala. Kung ang isang tao ay walang pagkatao, namumuhay sa satanikong mundong ito, makakagawa siya ng anumang masamang gawa—puwede siyang maging kasinsama ng pinakamasama, kasimbaba ng pinakamababa, kasimpangit ng pinakapangit, at kasingkasuklam-suklam ng pinakakasuklam-suklam. Kung wala siyang paggana ng konsensiya at hindi niya alam kung ano ang wasto at hindi wasto, makakagawa siya ng anumang masamang gawa, at hahayaan niyang lumabas sa kanyang bibig ang anumang maling salita, baluktot na pangangatwiran, at mga maling paniniwala. Mas nakakatakot ang mga tao kaysa sa mga hayop. Ang mga hayop ay hindi naman talaga nakakatakot; napakasimple ng mga ito, napakadalisay, at napakatuwiran. Ang maliit na aso na alaga Ko, noong bata pa ito at kumakain ng tainga ng baboy, ay natuwa nang makita Ako kaya nagsimula itong igalaw-galaw ang ulo nito at kumawag-kawag ng buntot. Alam nitong pasayahin Ako. Pero kung tinukso Ko ito at hiningi ang pagkain nito, hindi nito ibibigay sa Akin ito, at mabilis itong magtatago at lalabas lang kapag tapos na itong kumain. Mula nang umabot ito ng dalawa o tatlong taong gulang, iba na ang ugali nito, may isip na ito ngayon. Kapag hinihingi Ko rito ang isang bagay na gusto nito, ibinibigay nito ito sa Akin. Taos-puso ito kapag ibinibigay nito ito sa Akin, walang hinihingi sa Akin at hindi nagkikimkim ng mga natatagong motibo laban sa Akin. At kapag hindi nito ibinibigay sa Akin ito, taos-puso rin ito, walang masamang hangarin laban sa Akin. Ibinibigay man nito ito sa Akin o hindi, nagiging taos-puso ito. Ito ang mga likas na katangian at instinto nito. Ang mga hayop ay walang mga tiwaling disposisyon. Walang taglay ang mga ito na anumang bagay na naproseso ni Satanas, at ang mga pagpapamalas ng mga ito ay pawang likas, at napakadirekta at napakasimple. Hindi mo kailangang hulaan ang mga intensyon ng mga ito, at hindi mo kailangang maging mapagbantay laban sa mga ito. Kung bibigyan ka ng isang hayop ng isang bagay, ibinibigay nito iyon sa iyo, at kung hindi, hindi. Kung masaya ito, masaya ito, at kung hindi, hindi. Hindi ito makokontrol ng mga damdamin nito, at hindi ito magkikimkim ng masasamang intensyon laban sa iyo. Iba ang mga tao. Nakakatakot ang mga tao. Nakasuot ng balat ng tao, kung hindi sila nagtataglay ng konsensiya o katwiran, imposible silang maging mas mabuti kaysa sa mga hayop, pero puwede silang maging kasinsama ng pinakamasama. Gaano sila kasama? Napakasama na mararamdaman mong nakakita ka ng isang buhay na demonyo, na magpaparamdam sa iyong ito ay hindi mahinagap, yayanigin nito ang iyong konsensiya, sasaktan at pahihirapan ang kaibuturan ng iyong puso. Kapag nararamdaman Ko ang mga bagay na ito, napapabuntong-hininga Ako sa loob-loob Ko, iniisip Ko: “Ito ba ay isang bagay na dapat gawin ng isang tao? Paano nagiging ganito kasama ang mga tao? Nananampalataya siya sa Diyos, paanong nagagawa pa rin niya ang mga bagay na ito?” Sa sandaling mawalan ang isang tao ng kanyang konsensiya at katwiran, puwede siyang maging kasinsama ng pinakamasama. Hindi lang siya puwedeng maging kasinsama ng kung ano siya ngayon, kundi puwede pa siyang lalong sumama, at puwede siyang patuloy na masadlak. Ang hindi pagkaalam ng mga tao kung ano ang wasto at hindi wasto ang simula ng pagkasadlak ng sangkatauhan, ang simula ng pagbagsak ng sangkatauhan.

Kung hindi alam ng isang tao kung ano ang wasto at hindi wasto, wala siyang konsensiya o katwiran, at sa gayon ay wala siyang pagkatao, at posibleng mayroon siyang kalikasan ng demonyo. Anuman ang ibunyag niya pagkatapos o anuman ang isabuhay niya sa kanyang buong buhay, sa madaling salita, hindi siya matutubos, hindi siya kailanman matutubos. Kung ang isang tao ay walang konsensiya at walang katwiran—sa tumpak na pananalita, walang pagkatao—kung gayon hindi na siya maitutuwid at hindi na matutubos. Ganito talaga iyon. Kung hindi man lang niya alam kung ano ang wasto at hindi wasto, paano siya makakagawa ng anumang bagay na umaayon sa konsensiya at katwiran? Katawa-tawa na imungkahi iyan. Ang ilang tao ay madaling mainggit at makipag-away. Kung ito ay pakikipag-away sa ibang tao, maaaring isipin mo na hindi gaanong malubha ang kalikasan nito, pero ang ilang tao ay nakikipag-away sa Akin. Kung gayon, sino ba talaga ang sinasampalatayaan ng mga “mananampalataya sa Diyos” na ito? Dahil sa katunayang kaya nilang makipag-away sa Akin, nagiging malubha ang problemang ito. Ang ilang tao ay hindi kailanman nalilimutan kapag tinutukoy Ko ang ilang problema nila, at pagkatapos ay pinagbubulayan nila kung anong paraan ang magagamit nila para makahanap ng magagamit laban sa Akin at gumanti. Halimbawa, minsan Kong sinabi sa isang taong tulad nito, “Lagi kang nagluluto nang napakarami, bakit hindi mo gawing sakto lang ang dami?” Pinag-isipan niya ito: “Sinasabi mong hindi ko tantyado ang dami ng pagkaing ihahanda. Hindi ba’t ipinapahiwatig nito na hindi matalas ang isip ko, na sinasabi mong wala akong kuwenta? Bakit hindi ikaw ang magluto, kung gayon!” Pagkatapos Kong magluto at may natira ding kaunti, hindi siya nagsalita nang malakas, pero sa loob-loob niya ay inisip niya, “Hindi mo rin pala kayang magluto ng sakto, ano? Nakahanap ako ng pagkakataong gumanti sa iyo. Inilantad mo ang problema ko, kaya ilalantad din kita!” Palagi siyang sumusubok na humanap ng mga paraan para puntiryahin Ako. Sinasabi ng ilang tao, “Nagtatanim Ka ba ng sama ng loob sa sinumang pumupuntirya sa Iyo? Kaya ayos lang na puntiryahin ang iba, pero hindi Ikaw?” Tama ba sila sa pagsasabi niyon? (Hindi.) Sa isa pang pagkakataon, hiniling Ko sa isang tao na ayusin ang mesa, at sinabi niya, “Hindi naman ako ang nagkalat diyan!” Sinabi Ko, “Kahit hindi ikaw, puwede mo pa rin namang ayusin.” Sinabi niya, “Kahit ayusin ko pa, kailangan kong linawin na hindi ako ang nagkalat diyan.” Hiniling Ko sa kanya na ayusin ang mga gamit sa kabinet, at sinabi niya, “Ang mga gamit diyan ay hindi ako ang bumili!” Sinabi Ko, “Hindi ikaw ang bumili ng mga iyan, pero hindi mo ba puwedeng ayusin? Bakit ba kapag nagsasalita Ako, wala itong gaanong bigat? Kailangan mo pang alamin kung sino ang bumili bago mo ito ayusin?” Alam ba niya kung tama o mali ang sinasabi niya? Nagpapahayag siya ng baluktot na pangangatwiran, hindi ba? (Oo.) Sinabi Kong nagpapahayag siya ng baluktot na pangangatwiran, pero hindi pa rin siya kumbinsido sa kanyang puso, iniisip na dahil sa Aking espesyal na katayuan ay kailangang pagtiisan ng iba ang anumang sabihin Ko, na para bang naghahari-harian Ako. Tama ba ang pag-iisip niya? (Hindi.) Kalaunan, nakita Ko na hindi niya talaga tinatanggap ang katotohanan, at anuman ang sabihin Ko, hindi niya ito tatanggapin sa kanyang puso, kaya hindi Ko na sinayang ang laway ko sa kanya—puwede niyang gawin anuman ang gusto niya, at palalampasin at pagtitiisan Ko siya. Bagama’t taglay Ko ang pagkakakilanlan at katayuang ito, napakaraming tao ang hindi nakikinig sa Akin at sumasalungat sa Akin. Personal Kong nakita ang maraming kapatid na walang galang sa Akin. Maraming tao ang suwail at puno ng sama ng loob sa Akin, maraming tao ang naiinggit at namumuhi sa Akin sa kanilang puso, maraming tao ang minamaliit at hinahamak Ako, maraming tao ang hinuhusgahan Ako sa Aking likuran, at maraming tao ang tinutuya at kinukutya Ako nang hayagan. Paano Ko sila tinrato? Sa mahigit tatlumpung taon ng Aking gawain, hindi Ako gumanti kahit sa isang tao. Wala Akong kinamuhiang sinuman, at hindi Ko rin sila pinahirapan pagkatapos Kong taglayin ang Aking katayuan dahil wala silang galang sa Akin noong hindi pa hayagang nabubunyag ang Aking pagkakakilanlan. Kahit minsan ay hindi Ako gumawa ng ganoong bagay. Bukod dito, ang mga taong ito ay gumawa ng ilang bastos o masakit na bagay sa Akin, at hindi Ko sila kailanman pinanagot. Gayumpaman, kailangan Kong makipagbahaginan tungkol sa mga ganitong uri ng problema sa pamamagitan ng pag-uugnay ng mga ito sa katotohanan upang matulungan ang lahat na magkaroon ng pagkilatis—ito ay kapaki-pakinabang sa lahat. Pero maraming tao ang walang pagkilatis tungkol sa mga bagay na ginawa ng mga taong ito. Hindi nila sineseryoso ang gayong mga bagay, na para bang hindi karapat-dapat banggitin ang mga ito. Hindi ba’t isa itong problema? Kaya kailangang-kailangan na makipagbahaginan tungkol sa gayong mga usapin upang matulungan ang lahat na magkaroon ng pagkilatis. Dahil sinasabi mong nananampalataya ka sa Diyos, tinatrato kita bilang isang mananampalataya. Humihingi Ako sa iyo batay sa tungkuling ginagampanan mo, kaya hindi ba’t dapat mo itong gawin? Hindi ba’t dapat kang magkaroon ng pagpapasakop? (Oo.) Taglay Ko ang pagkakakilanlang ito, at sa pamamagitan nito ay humihingi Ako sa iyo gamit ang pagkakakilanlan at katayuang ito, kaya dapat mong tratuhin ang sinasabi Ko nang may saloobin ng isang nilikha. Ginagampanan mo ang iyong tungkulin; hindi ka dapat bumigkas ng anumang ibang puna, hindi ka dapat magbitiw ng baluktot na pangangatwiran, at hindi mo Ako dapat kontrahin. Ito ang pinakamababang pagkamakatwiran at pagpapamalas ng pagkatao na dapat taglayin mo bilang isang nilikha. Pero ang taong ito ay hindi lang walang gayong saloobin, kundi gumamit pa siya ng baluktot na pangangatwiran. Alam ba niya kung ano ang wasto at hindi wasto? Hindi niya alam. Ang mga taong hindi alam kung ano ang wasto at hindi wasto ay walang pagkatao, hindi ba? (Oo.) Tiyak na masasabing wala silang pagkatao. Kung isang ordinaryong tao ang humiling sa iyo na ayusin ang mesa at organisahin ang kabinet, at ayaw mong gawin ito o nararamdaman mong ang kaharap mo ay isang ordinaryong tao at walang karapatang utusan ka, kung gayon puwede mong piliing huwag itong gawin. Pero ang dalawang bagay na sinabi mo, “Hindi naman ako ang nagkalat diyan!” at “Ang mga gamit sa kabinet ay hindi ako ang bumili!”—ito ba ang sasabihin ng isang taong may konsensiya at katwiran? Hindi ba’t ito ay pagiging labis-labis na di-makatwiran? (Oo.) Nagiging suwail ka kapag isang ordinaryong tao ang nagsasalita sa iyo nang ganito, pero ngayong Ako na ang kausap mo, nangangahas ka pa ring gumamit ng baluktot na pangangatwiran sa Akin at ipagtanggol ang iyong sarili gamit ang mapanlinlang na lohika. Ano ang sinasabi nito tungkol sa iyong karakter na kaya mong gumamit ng baluktot na pangangatwiran nang ganito? Sinabi mo, “Hindi naman ako ang nagkalat diyan,” na ang ibig sabihin ay, “Kung sino man ang nagkalat, siya ang dapat mag-ayos; ano’t anupaman, hindi ko ito gagawin!” Tinanggihan mong gawin ang gampaning dapat mong ginawa, at gumamit ka pa ng baluktot na pangangatwiran. Ito ba dapat ang paraan ng pangangasiwa sa mga bagay ng isang taong may normal na pagkatao? Kung ang gampaning ito ang dapat mong gawin, hindi ba’t dapat ay hindi mo ito sinabi? Dahil nasabi mo ito, hindi ba’t nangangahulugan na hindi mo alam kung ano ang wasto at hindi wasto? Upang tumanggi at hindi gawin ang bagay na ito, ibinulalas mo pa ang iyong personal na galit, sinasabing hindi ikaw ang nagkalat, ni ang bumili ng mga gamit, kaya hindi mo ito aayusin. Gumawa ka ng mga palusot at gumamit ng baluktot na pangangatwiran para iwasan itong gawin. Hindi ba’t masyadong baluktot ang iyong pangangatwiran? Hinayaan mong lumabas sa iyong bibig ang gayong baluktot na pangangatwiran, at ginawa mo ito nang may walang-kahihiyang kumpiyansa sa sarili at nang may pagiging dominante pa nga. Ang gayong tao ay hindi alam kung ano ang wasto at hindi wasto, hindi ba? Wala siyang pagkatao, hindi ba? (Oo.) Hindi dahil sa taglay Ko ang pagkakakilanlan at katayuang ito at pinuntirya mo Ako kaya kita inilarawan nang ganito. Kahit pa ibang tao ang humiling sa iyo na gawin ito at tumanggi ka at sinubukan mong makipagtalo, bilang isang tagamasid, ganito pa rin ang magiging pagtatasa Ko sa iyo, dahil ang sinabi mo ay hindi naaayon sa pagkatao, ito ay mali, ito ay baluktot na pangangatwiran, ito ay maling paniniwala at maling kaisipan. Hindi mo inisip na ito ay mali, at itinuring mo pa nga itong mahusay na pangangatwiran; iyan ay sapat na para ipakita kung ano ang nasa loob ng iyong pagkatao. Hindi mo ito napigilan noon at bigla mo na lang itong ibinulalas. Ito ay isang likas na pagbubunyag, at ang isang likas na pagbubunyag ay kumakatawan sa pagkatao at diwa ng isang tao. Bakit Ko sinasabing kumakatawan ito sa diwa ng isang tao? Ang pagkikimkim mo ng gayong mga kaisipan at pananaw ay hindi isang bagay na pansamantala, at ang mga ito ay hindi naidulot ng isang bagay na sinabi Ko; sa halip, ang mga kaisipan at pananaw na ito ang iniisip mo na sa loob ng mahabang panahon, sa loob ng maraming araw at buwan—dagdag pa rito, dahil ang ilang bagay ay hindi ayon sa gusto mo, nagkaroon ka ng mga kuru-kuro, at napupuno ang puso mo ng kawalang-kasiyahan at pagsuway. Nawalan ka ng kontrol sa loob ng isang sandali at nalantad ang mga nilalaman ng iyong puso. Ano ang nalantad? Na wala kang konsensiya at katwiran, at na ang iyong pagkatao ay masyadong masama, masyadong nakakatakot. Kung hihilingin mo sa nabanggit na tao na tanggapin ang katotohanan, hindi niya ito magagawa. Kung hihilingin mo sa kanya na alamin ang kanyang mga tiwaling disposisyon, mas lalong hindi iyon posible para sa kanya. Ang isang taong walang pagkatao ay kapareho ng antas ng isang hayop. Hindi dahil sa hindi niya sinasadyang gumawa ng mali sa Akin o magsabi ng isang bagay na walang-katotohanan sa Akin kaya Ko siya inilarawan sa ganitong paraan; ito ay dahil sadyang ito ang kalikasan ng kanyang ginawa. Ang ilarawan siya sa ganitong paraan ay hindi di-patas o di-makatarungan. Kahit na ibang tao pa ang pinuntirya niya ng mga salitang ito, ganito Ko pa rin siya tatasahin kung nakita Ko ito. Ito ay isang obhetibo at patas na pahayag. Kaya niyang magsabi ng gayong mga katawa-tawang bagay, magbitiw ng gayong hibang na pangangatwiran, at ang paggawa niya nito ay isang likas na pagbubunyag. Sabihin ninyo sa Akin, hindi ba’t isa itong paglalantad ng kanyang kalikasang diwa? Hindi ba’t isa itong paglalantad ng kanyang tunay na pagkatao? Ibinunyag siya nito. Ano ang ibinunyag nito? Ibinunyag nito na wala siyang pagkatao. Ang mga taong walang pagkatao ay hindi alam kung ano ang wasto at hindi wasto, at kaya nilang magbitiw ng anumang baluktot na pangangatwiran at maling paniniwala, sinasabi ang mga bagay na ito nang may gayong walang-kahihiyang kumpiyansa sa sarili. Pagkatapos nilang magsalita, hindi nila kailanman nalalaman na mali ang kanilang mga salita, at hindi nila kailanman inaamin kung ano ang mali sa kanilang mga salita. Hindi sila kailanman nagninilay sa kanilang sarili o tumatanggap ng pagpupungos, at sa huli, ano ang sinasabi nila? “Hindi ko naman sinadyang sabihin iyon. Hindi ba’t nadulas lang ako sa isang sandali ng pagkagalit?” Kailangan pa bang sadya iyon? Likas mo na itong ibinunyag, at kung anong uri ng pagkatao mayroon ka ay nalantad na. Ang katunayang kaya mong sabihin ito nang hindi ito pinag-iisipang mabuti ay nagpapatunay na ang mga salitang ito ay matagal nang nananahan sa iyong puso, at kapag nakatagpo ka ng ganitong uri ng kapaligiran, likas itong nabubunyag. Lubusan nitong kinakatawan ang iyong karakter. Kung pinag-isipan mo muna ito bago mo ito sinabi, maaaring hindi ito tiyak na totoo, at maaari pa ngang isa itong pagkukunwari, samantalang mas inilalantad nito ang iyong karakter. Ang mga taong walang pagkatao ay hindi alam kung ano ang wasto at hindi wasto, at binabaligtad pa nila ang tama at mali, at nagpapahayag sila ng baluktot na pangangatwiran na para bang ito ay mahusay na pangangatwiran. Paano mo man ipresenta ang mga katunayan at paano ka man mangatwiran sa kanila, talagang hindi nila aaminin na nagkamali sila. “Paanong mali ako? Kayo ang mali! Minamaliit ninyo ako, nakikita ninyong maamo ako, walang mga kaloob, at walang impluwensiya o katayuan sa lipunan, at inaapi ninyo ako!” Naglilitanya sila ng sandamakmak na baluktot na pangangatwiran at mga maling paniniwala, pero hindi kailanman sinasabi ang kalikasan ng mga maling bagay na ginawa nila at ang baluktot na pangangatwirang binitiwan nila. Gaano man karaming maling bagay ang gawin nila, hindi nila inaamin ang mga ito. Magkakaroon ba ng ganitong uri ng pagpapamalas ang isang taong may normal na pagkatao? Ni hindi na natin kailangang banggitin pa ang mga taong napakahusay ng konsensiya at katwiran—sinumang may kahit kaunting konsensiya at katwiran ay tiyak na matatanto na ang mga tao ay nakagagawa ng maraming pagkakamali sa kanilang buong buhay. Sa partikular, ang ilang tao ay nagsasabi o gumagawa ng ilang bagay na hindi nila dapat gawin, at pagkatapos ay nakakaramdam ng pagsisisi at paghihinagpis sa buong buhay nila, nakakaramdam ng panunumbat at paninisi sa sarili sa kanilang konsensiya. Habang naaabot nila ang edad ng may higit na sensibilidad at pagiging hinog ng isipan, lalo nilang nalalaman kung anong mga salita ang dapat sabihin at anong mga bagay ang dapat gawin, at anong mga salita ang hindi dapat sabihin at anong mga bagay ang hindi dapat gawin. Patuloy na pamamahalaan ng kanilang konsensiya at katwiran ang kanilang pag-uugali at mga pag-iisip. Lalo na kung kayang tanggapin ng isang tao ang katotohanan, pagkatapos niyang tumanggap ng ilang katotohanan, uunlad ang kanyang konsensiya at katwiran sa isang positibong direksyon, at ang mga maling salitang dati niyang sinabi, ang mga pananaw na walang-katotohanan na dati niyang ipinahayag, at ang mga maling bagay na dati niyang ginawa ay unti-unting patuloy na lilitaw sa kanyang isipan. Patuloy niya itong pagninilayan, pag-iisipan, at pagbubulayan, at pagkatapos ay hahanapin niya ang mga salita ng Diyos at ihahambing ang kanyang sarili sa mga salita ng Diyos, at lalo niyang mararamdaman na isa lang siyang ordinaryong tao, na marami siyang nagawang pagkakamali at nasabing maling salita, na marami siyang kaisipan at pananaw na walang-katotohanan, at na marami siyang nagawang hangal, mangmang, at tunggak na bagay, at mga bagay na kinasusuklaman ng mga tao, sa kanyang nakaraan. Nang hindi man lang ito tinitingnan mula sa antas ng mga salita ng Diyos at ng katotohanan, at sa pagtingin lang dito gamit ang pagkaunawang natamo ng isang tao mula sa maraming taon ng karanasan, kaya rin niyang patuloy na ibuod ang mga problemang ito sa kanyang pagkatao, at ang mga pagkakamali at pagsalangsang na ito. Normal ito, at ito ang karanasan at mga natamo na dapat taglayin sa huli ng isang taong may pagkatao na alam kung ano ang wasto at hindi wasto pagkatapos umabot sa isang partikular na edad at tumanggap ng ilang katotohanan. Pero yaong mga hindi alam kung ano ang wasto at hindi wasto, kahit na umabot pa sila sa edad na animnapu o pitumpu, ay nananatiling gayong mga hangal, mangmang, at matitigas ang ulo na tao, at hindi sila magbabago. Kung umaasa kang magbabago ang gayong mga tao, para ka na ring umaasang lilipad ang isang baboy. Sadyang hindi ito mangyayari kailanman. Ang gayong mga tao ay hindi kailanman magbabago, dahil hindi man lang nila alam kung ano ang wasto at hindi wasto. Kung hihilingin mo sa isang taong hindi alam kung ano ang wasto at hindi wasto na tanggapin ang katotohanan, pinahihirapan mo siya, dahil sadyang hindi ito abot ng kanyang kakayahan, at hindi niya alam kung ano ang katotohanan. Imposible para sa kanya na tanggapin ang katotohanan. Para kang nag-uutos sa isang taong color-blind na magpinta ng isang larawan. Makakapagpinta ba siya ng isang larawan na may normal na mga kulay? (Hindi.) Kung hihilingin mo sa isang taong sintunado na kumanta, palagi siyang magiging wala sa tono. Gaano man siya kumanta, hindi niya kayang kumanta nang nasa tono, pero iniisip pa rin niya na ang kanyang pagkanta ay nasa tono at na ang iba ang wala sa tono. Hindi tama ang kanyang pamantayan sa pagsukat, kaya hindi niya kailanman malalaman kung ano ang wasto at hindi wasto. Nauunawaan na ba ninyo ngayon? (Oo.)

Anong katunayan ang ipinapakita sa mga tao ng pagbabahaginang ito? Sinasabi nito sa kanila na dahil ang mga taong walang pagkatao ay walang konsensiya at katwiran, walang pundamental na kondisyong ito, wala silang pundamental na pamantayan para sa pagsukat at pamamahala sa kanilang pagkatao. Dahil dito, ang kanilang mga pagpapamalas ay tila labis na kakaiba para sa mga may konsensiya at katwiran. Palagi silang nagpapahayag ng baluktot na pangangatwiran at mga maling paniniwala, at nagpapahayag ng mga pananaw na walang batayan. Hindi mo kayang unawain kung ano ba talaga ang nangyayari. Nahanap mo na ang sagot ngayon, hindi ba? (Oo.) Kung ang ganitong uri ng tao ay umabot sa punto na imposible na siyang makasama, kung gayon ay hindi mo na siya dapat pang pakisamahan. Kung hindi pa siya umaabot sa puntong ito at kaya mo pa siyang pakisamahan sa isang katanggap-tanggap na antas, kung gayon, sikapin mong bawasan hangga’t maaari ang pakikipag-usap sa kanya upang maiwasan ang pagkasuya. Sa ngayon, mabigat ang gawain sa lahat ng aspekto ng gawain, maraming gampanin ang nangangailangan ng lakas. Nararamdaman ng ilang tao na masyado silang abala at walang panahon na mag-abala sa mga maling paniniwala at maling kaisipang ito. Mali rin ang pananaw na ito, dahil hindi ito nakakatulong sa pagkakamit ng pagkilatis. Kapag nakarinig ka ng isang maling paniniwala o maling kaisipan at nararamdaman mong may mali rito, dapat mo itong itala. Pagkatapos, hanapin mo ang katotohanan para makilatis mo ito nang malinaw at malaman kung ano mismo ang mali sa maling kaisipang ito. Kung magsasanay at magsasagawa ka sa ganitong paraan, magkakamit ka ng pagkilatis. Pero para sa ganitong uri ng tao, hindi na kailangang makipagbahaginan ng katotohanan sa kanya para itama ang kanyang mga pananaw, dahil sadyang hindi niya ito kayang unawain. Ito ay tulad ng isang taong nakakita ng isang itlog na nahulog mula sa isang puno at pagkatapos ay sinabing ang mga itlog ay tumutubo sa mga puno. Ang totoo, may isang inahing manok sa puno na nangingitlog. Hindi niya nakita ang inahing manok, tanging ang itlog na nahulog, kaya niya nabuo ang ganitong kongklusyon. Anuman ang sabihin mo sa kanya, hindi niya ito naiintindihan, at iginigiit niya na ang mga itlog ay tumutubo sa mga puno. Hindi ba’t kahangalan ito? (Oo.) Mapapaunawa mo ba ang gayong tao? (Hindi.) Kung hindi mo siya mapapaunawa, huwag ka nang magsalita pa. Huwag mong sayangin ang iyong laway. Sa paglipas ng mga taon, nakakita na Ako ng napakaraming taong katawa-tawa. Karamihan sa mga taong ito ay medyo masigasig; kaya nilang gumawa ng ilang tungkulin, at hindi naman lubhang taksil o masama. Kaya kaswal Akong nagsasabi ng isang bagay sa kanila, at ano ang resulta? Kung magsasabi Ako ng ilang salita ng katotohanan, hindi ito abot ng kanilang pang-unawa. Kung tatalakayin Ko ang mga panlabas na usapin, hindi nila matiis na makinig. Kaya ayaw Ko nang magsabi pa ng anuman sa mga taong ito, dahil sobrang nakakapagod makipag-usap sa kanila, at napakarami Kong kailangang gawin, napakaraming wastong paksang dapat talakayin. Hindi Ko man lang matapos ang lahat ng wastong paksa, kaya paano pa Ako mag-aabala sa mga taong ito? Ngayong napagbahaginan na ang katotohanan hanggang sa antas na ito, maraming bagay na ang naging malinaw, nabunyag na ang mga totoong katunayan, at ang iba’t ibang uri ng mga tao ay tunay na mabubukod-bukod ayon sa kanilang uri. Para sa ganitong uri ng taong katawa-tawa, hayaan na lang silang mabukod-bukod at iyon na iyon. Wala tayong panahon na mangatwiran sa kanila o itama ang kanilang mga pananaw na walang-katotohanan, tama ba? (Oo.) Kung gayon, tapusin na natin ang ating pagbabahaginan dito para sa araw na ito. Paalam!

Marso 16, 2024

Talababa:

a. Ang pangalang “Zheng” ay may konotasyon ng pagkakaroon ng matuwid na moralidad sa orihinal na tekstong Tsino.


Paano Hangarin ang Katotohanan (18)

Labis na espesyal ang nilalaman ng ating pagbabahaginan kamakailan. Nasangkot dito ang mga pinagmulan ng mga tao, ang kanilang mga diwa, at ang kanilang mga klasipikasyon. Tinalakay natin ang mga pagpapamalas ng tatlong uri ng mga tao, bawat isa ay may naiibang klasipikasyon—ang pagrereinkarnasyon mula sa mga hayop, pagrereinkarnasyon mula sa mga diyablo, at pagrereinkarnasyon mula sa mga tao. Para sa karamihan ng mga tao, nagkaroon ito ng kaunting epekto sa kanilang lagay ng loob. Ano ang nararamdaman ng karamihan sa inyo matapos marinig ang pagbabahaginan sa aspektong ito? Mayroon ba sa inyo na ayaw makinig sa nilalamang ito at nagsasabing, “Ang mga bagay na ito ay tila walang kaugnayan sa katotohanan. Mayroon bang anumang pakinabang sa pagkaalam sa mga bagay na ito?” Kapag naririnig ng mga bagong mananampalataya ang mga salitang ito, malamang ba na magkaroon sila ng mga kuru-kuro? Malamang ba na maging negatibo at manghina sila? Anuman ang maramdaman ng mga tao matapos marinig ang mga salitang ito—magkaroon man sila ng mga kuru-kuro o maging negatibo at manghina—ano’t anuman, ang pakikipagbahaginan ng mga salitang ito ay kapaki-pakinabang sa mga tao. Kahit papaano, binibigyang-kakayahan nito ang mga tao na magkamit ng kaunting kabatiran at pagkilatis, na maunawaan ang mga tamang kaisipan at pananaw sa pag-asal, at na maunawaan ang mga pangunahing prinsipyo kung paano umasal. Napakalaki ng pakinabang dito ng mga tao sa usapin ng kung paano umasal at kung paano mamuhay. Sa partikular, tinutulungan nito ang mga tao na malaman kung paano tratuhin ang iba ayon sa mga prinsipyo. Sa ganitong paraan, mababawasan nila ang paggawa ng maraming kahangalan at mababawasan ang kanilang mga paglihis. Nasangkot sa nilalaman ng ating pagbabahaginan kamakailan ang mga pinagmulan ng mga tao at ang kanilang panloob na diwa, at nagtapos tayo sa pag-uusap tungkol sa mga pagpapamalas na taglay ng mga nagreinkarnasyon mula sa mga tunay na tao. Ang mga nagreinkarnasyon mula sa mga tunay na tao ay pangunahing nagtataglay ng dalawang katangian. Ano ang mga iyon? (Pagkilatis ng tama sa mali, at pagkaalam kung ano ang wasto at kung ano ang hindi wasto.) Ang mga ito ang dalawang pangunahing pagpapamalas at katangian na dapat taglayin ng pagkatao ng isang tao. Sa malawak na pananalita, ang mga ito ang madalas nating tinutukoy bilang konsensiya at katwiran. Gayumpaman, madalas na hindi alam ng mga tao kung paano makilatis kung ang isang tao ay may konsensiya at katwiran, o kung ang isang tao ay tunay na mayroong konsensiya o katwiran, kung normal ang kanyang konsensiya at katwiran, o kung ang mga ito ay ang konsensiya at katwirang taglay ng normal na pagkatao. Kapag hindi nauunawaan ng mga tao ang mga katunayang ito tungkol sa normal na pagkatao, ang kanilang mga pananaw o pagkaunawa sa konsensiya at katwiran ay labis na pangkalahatan lamang, kaya gumamit tayo ng dalawang aspekto ng mga partikular na pagpapamalas para ipaliwanag kung ano ang konsensiya at katwiran ng tao at para kumpirmahin kung ang isang tao ay may pagkatao. Ang una ay ang pagkilatis ng tama sa mali, at ang pangalawa ay ang pagkaalam kung ano ang wasto at kung ano ang hindi wasto. Dalawang beses na nating napagbahaginan ang dalawang aspektong ito. Ang pagkilatis ng tama sa mali at pagkaalam kung ano ang wasto at kung ano ang hindi wasto ay mga katangian ng pagkatao, mga naisabuhay na aspekto ng pagkatao, at mga partikular na pagbubunyag at pagpapamalas ng pagkatao na taglay ng mga tao. Para sa dalawang aspektong ito—ang pagkilatis ng tama sa mali at pagkaalam kung ano ang wasto at kung ano ang hindi wasto—naglista Ako ng ilang naaayong tunay na halimbawa at tinalakay Ko ang ilang partikular na pagpapamalas ng mga tao sa loob ng dalawang aspektong ito, at ipinakilatis Ko sa inyo kung ang mga ito ba ay mga pagpapamalas ng pagkakaroon ng pagkatao o hindi, at kung ang mga nagtataglay ng mga ito ay mga taong nakakakilatis ng tama sa mali at nakakaalam kung ano ang wasto at kung ano ang hindi wasto. Tungkol naman sa pagkilatis ng tama sa mali, nagbahaginan tayo tungkol sa ilang kaso para himayin kung paano tinatrato ng mga tao ang mga positibo at negatibong bagay, at nagbahaginan din tayo kung paano kilatisin ang mga negatibong bagay at mga pagpapamalas ng mga hindi tao. Bagama’t hindi Ako nagbigay ng mas partikular na mga halimbawa para sabihin sa inyo kung ano ang mga positibong bagay at kung ano ang mga negatibong bagay, sa pamamagitan ng paghihimay at paglalantad sa ilang pagpapamalas ng mga tao sa mga positibong bagay sa kanilang pang-araw-araw na buhay, ipinakita Ko kung paano dapat tratuhin ng isang tao ang mga positibong bagay at kung anong mga saloobin ang dapat taglayin ng isang tao sa mga ito. Nagbigay rin Ako ng ilang halimbawa para ilantad ang mga saloobin at pagpapamalas ng mga tao sa mga negatibong bagay, para matutunan ninyong kilatisin kung ano ang kalikasan ng mga saloobin at pagpapamalas ng mga negatibong karakter na ito, kung ang kanilang pagkatao ba ay tunay na pagkatao o hindi, at kung ano ang diwa ng kanilang pagkatao. Sa ating huling dalawang pagbabahaginan, hindi natin partikular na ipinaliwanag kung ano ang mga positibo at negatibong bagay, pero batay sa mga katunayang inilantad, hindi ba’t dapat ay kaya na ninyong bigyang-depinisyon ang mga positibo at negatibong bagay? Matapos makinig sa pagbabahaginan, naibuod ba ninyo kung ano nga ba talaga ang mga positibo at negatibong bagay? Kung, matapos makinig sa partikular na nilalamang ito ng pagbabahaginan, mayroon ka nang depinisyon sa iyong puso, dahil nalalaman mo kung ano ang mga positibong bagay at kung ano ang mga negatibong bagay, at nauunawaan mo ang katotohanan sa usaping ito, malalaman mo kung paano kilatisin at tratuhin ang mga positibo at negatibong bagay, tama ba? (Oo.)

Ano ang mga positibong bagay? Hindi ba’t isa itong isyu na dapat maunawaan? Marahil ay makapagbibigay kayo ng ilang halimbawa ng mga positibong bagay, tulad ng matuwid na disposisyon ng Diyos, pagiging kaibig-ibig ng Diyos, gawain ng Diyos, mga layunin ng Diyos para sa tao, mga hinihingi ng Diyos sa tao, pati na ang lahat ng katotohanang ipinahayag ng Diyos sa sangkatauhan, bawat detalyado at partikular na katotohanang prinsipyong nakapaloob sa katotohanan—lahat ng ito ay mga positibong bagay. Makapagbibigay kayo ng ilang partikular na halimbawa ng mga positibong bagay, kaya makapagbibigay ba kayo ng ilang partikular na halimbawa ng mga negatibong bagay? Isang negatibong bagay ba ang tradisyonal na kultura? (Oo.) Mga negatibong bagay ba ang masasamang kalakaran? (Oo.) Isang negatibong bagay ba ang paghahangad ng opisyal na karera? (Oo.) Isang negatibong bagay ba ang paghahangad ng malaking kayamanan? (Oo.) Lahat ng ito ay mga negatibong bagay. Ano pa? (Iyon lang ang naiisip ko.) Hindi ninyo kailanman pinagninilayan ang mga bagay na ito sa inyong puso; palaging lumilipad ang isipan ninyo. Gayumpaman, karaniwan ninyong nararamdaman na matapos manampalataya sa Diyos at gawin ang inyong tungkulin sa loob ng maraming taon, dahil nakakain at nakainom na kayo ng maraming salita ng Diyos, marami na kayong naunawaang katotohanan. Kung gayon, bakit pagdating sa mga partikular na bagay, wala kang pananaw? Saan napunta ang lahat ng naunawaan mo? Kung hihilingin sa iyo na gamitin ang mga katotohanang nauunawaan mo para himayin ang diwa ng isang isyu at ipaliwanag nang malinaw ang diwa nito, at sa gayon ay matulungan ang mga tao na maunawaan ang mga katotohanang nasasangkot at ang mga layunin ng Diyos, para hindi lang nila makilatis ang mga negatibong bagay kundi malaman din kung ano ang mga positibong bagay at ang mga katotohanang prinsipyong nasasangkot, wala kang masabi, hindi mo alam kung ano ang sasabihin. Hindi ba’t isa itong pagpapamalas ng hindi pagkaunawa sa katotohanan? (Oo.) Kung gayon, ano ang lahat ng pagkaunawang iyon na karaniwan mong sinasabi? (Mga salita at doktrina.) Lahat ng iyon ay mga salita at doktrina. Ang ilang tao, kapag nagsusulat ng mga tala ng espirituwal na debosyon, ay nasusumpungan na ang kanilang mga kaisipan ay dumadaloy na parang bukal, at ang kanilang pagsulat ay tila ginabayan ng Diyos; nagsusulat sila sa paraang napakaorganisado, at naaantig nila ang kanilang sarili hanggang sa puntong nangingilid ang luha sa kanilang mga mata at bumubuhos ito sa kanilang mga mukha. Gayumpaman, kapag hiniling sa kanilang ilapat ang kanilang isinulat sa tunay na buhay para kilatisin ang iba’t ibang tao, matalos ang iba’t ibang bagay, at lutasin ang iba’t ibang problema, hindi nila ito kaya. Marami silang nauunawaang doktrina, pero sadyang hindi nila nauunawaan ang katotohanan. Dahil dito, hindi nila matalos ang anumang bagay na kanilang kinakaharap, at hindi nila malutas ang anumang problemang kanilang natutuklasan. Ano ang silbi ng pagkaunawa nila sa napakaraming doktrina? Tunay na kahabag-habag ang mga taong hindi nakakaunawa sa katotohanan! Ang mga mapagmataas at nag-aakalang mas matuwid kaysa sa iba ay nakakaunawa ng maraming doktrina subalit hindi makalutas ng anumang tunay na problema. Tunay na kahabag-habag ito. Bumalik tayo sa paksa, ipagpatuloy natin ang ating pagbabahaginan tungkol sa kung ano ang mga positibong bagay. Dapat na maging malinaw ang aspektong ito ng katotohanan. Kung gagawa tayo ng pangkalahatang pahayag at sasabihin natin, “Lahat ng nagmumula sa Diyos ay isang positibong bagay,” tama ba ang mga salitang ito? (Oo.) Ang “Lahat ng nagmumula sa Diyos ay isang positibong bagay” ay isang katotohanan, pero kung hindi mo nauunawaan kung ano ang partikular na tinutukoy ng pahayag na ito o kung ano ang tinutukoy ng katotohanan sa loob nito, ang nauunawaan mo ay doktrina. Kung sa maraming bagay ay mayroon kang pagpapahalaga at tunay na pagkaunawa sa pahayag na ito, at kaya mo ring magbahagi ng ilang detalye para patotohanan ang iyong pananaw, kung gayon, ang iyong pananaw ay may mga salita ng Diyos bilang batayan nito, at pinatutunayan nito na nauunawaan mo ang ilang katotohanan. Maraming tao ang nagsasabi, “Lahat ng nagmumula sa Diyos ay isang positibong bagay.” Sa teorya, tama ang pahayag na ito, at isa rin itong aspekto ng katotohanan. Kaya, sa partikular, ano ang mga positibong bagay? Dapat magkaroon ng partikular na paliwanag para sa “Lahat ng nagmumula sa Diyos ay isang positibong bagay.” Kung gayon, anong mga bagay ang mga positibong bagay? Lahat ng nagmumula sa Diyos ay isang positibong bagay: Lahat ng bagay na nilikha ng Diyos, inorden ng Diyos, o nasa ilalim ng kataas-taasang kapangyarihan ng Diyos ay mga positibong bagay. Tama ba ang paliwanag na ito? Ginagawa ba nitong partikular ito? (Oo.) Sa ganitong paraan, ang pahayag na “Lahat ng nagmumula sa Diyos ay isang positibong bagay” ay hindi lang nananatili sa teoretikal na antas, kundi nagiging isang katotohanang prinsipyo. Malinaw ba ang pagkakasabi nito sa ganitong paraan? (Oo.) Kung gayon, basahin ninyo ang pangungusap na ito na nagbibigay-kahulugan sa mga positibong bagay. (Lahat ng bagay na nilikha ng Diyos, inorden ng Diyos, o nasa ilalim ng kataas-taasang kapangyarihan ng Diyos ay mga positibong bagay.) Ano ang nararamdaman ninyo matapos basahin ang pangungusap na ito? Nagsimula na bang maging malinaw sa inyong puso ang kahulugan o saklaw ng mga positibong bagay? (Oo.) Kung gayon, basahin ninyo itong muli. (Lahat ng bagay na nilikha ng Diyos, inorden ng Diyos, o nasa ilalim ng kataas-taasang kapangyarihan ng Diyos ay mga positibong bagay.) Kapag nagbabasa kayo ng mga salita ng katotohanan, dapat ninyong matutunang basahin ang mga ito nang dahan-dahan at namnamin ang mga ito nang mabuti. Dapat ninyong matutunang basahin ang mga ito nang may mabagal na ritmo, binabasa ang mga ito nang seryoso at taimtim sa bilis na mauunawaan, para matapos marinig ng lahat ang mga ito, bawat salita at pangungusap ay nakaukit sa kanilang puso at nag-iiwan ng malalim na impresyon, at mula noon, ang pahayag na ito ay nagiging isang batayan at pamantayan ng mga salita ng Diyos kung saan nila sinusukat sa kalooban ang isang partikular na uri ng bagay. Magiging napakainam niyon. Basahin ninyo itong muli. (Lahat ng bagay na nilikha ng Diyos, inorden ng Diyos, o nasa ilalim ng kataas-taasang kapangyarihan ng Diyos ay mga positibong bagay.) Medyo mabilis pa rin iyon. Sabihin ninyo sa Akin, kapag nagbabasa ng mga salita ng Diyos, hindi ba’t dapat kayo ay maging seryoso, at maging may kabanalan din? (Oo.) Kung babasahin ninyo ang mga salita ng Diyos nang hindi seryoso at nang kasimbilis ng pagbabasa sa isang artikulo ng isang walang pananampalataya, ano ang mararamdaman ng mga nakikinig? (Hindi sila makakaramdam ng anumang kabalanan.) Kung gayon, para basahin ang mga salita ng Diyos nang may kabanalan, paano ninyo dapat basahin ang mga ito? Ano ang dapat na maging bilis nito? (Dapat naming basahin ang mga ito nang seryoso at taimtim, basahin ang bawat salita, sa paraang madagundong at makapangyarihan.) Tama. Kung gayon, basahin ninyo itong muli, at sikaping gawin itong madagundong at makapangyarihan. (Lahat ng bagay na nilikha ng Diyos, inorden ng Diyos, o nasa ilalim ng kataas-taasang kapangyarihan ng Diyos ay mga positibong bagay.) Ngayong nabasa na nang ilang beses ang pangungusap na ito, dapat ay naisaulo na ninyo ito, tama ba? (Oo.) Binibigyang-diin ng pangungusap na ito ang tatlong bagay. Ano ang una? (Kung ano ang nilikha ng Diyos.) Ano ang pangalawa? (Kung ano ang inorden ng Diyos.) At ano ang pangatlo? (Kung ano ang nasa ilalim ng kataas-taasang kapangyarihan ng Diyos.) At ano ang lahat ng bagay na ito? (Lahat ng ito ay mga positibong bagay.) Naisaulo na ninyo ito, tama ba? (Oo.) Ang pagsasaulo sa katotohanan at pag-ukit nito sa puso ng isang tao ay lubhang kapaki-pakinabang para sa pag-unawa sa lahat ng katotohanang prinsipyo, para sa pagkilatis sa lahat ng uri ng tao, pangyayari, at bagay, at para sa pagkakaroon ng tamang paninindigan at pananaw sa mga ito, at para sa kakayahang piliin ang tamang landas at magsagawa ayon sa mga katotohanang prinsipyo para mapalugod ang Diyos.

Katatalakay lang natin kung ano ang mga positibong bagay. Lahat ng bagay at pangyayari sa loob ng saklaw ng kung ano ang nilikha ng Diyos, inorden ng Diyos, o nasa ilalim ng kataas-taasang kapangyarihan ng Diyos ay mga positibong bagay. Kung gayon, napakaraming positibong bagay. Una, lahat ng uri ng bagay na may buhay at walang buhay na nilikha ng Diyos ay mga positibong bagay. Ang mga bagay na may buhay ay mga anyo ng buhay na may kakayahang kumilos, na nakakahinga, at nagtataglay ng sigla. Anuman ang istruktura ng buhay ng mga ito, o anuman ang mga batas at alituntunin ng buhay ng mga ito, hangga’t nilikha ng Diyos ang mga ito, hangga’t nagmula sa Diyos ang mga ito, ang mga ito ay mga positibong bagay. Kahit pa hindi mo gusto ang mga ito, kahit pa hindi nakaaayon sa iyong mga kuru-kuro ang mga ito, at kahit pa walang pakinabang sa mga tao o kaya pa ngang makapinsala sa kanila ang mga ito, hangga’t ginawa ng Diyos at inorden Niya ang mga ito, ang mga ito ay mga positibong bagay. Pero may mga kuru-kuro ang ilang tao tungkol dito. Naniniwala sila na ang masasamang hayop at mga hayop na nakakapinsala sa mga tao—tulad ng mga soro, mga lobo, o mga hayop na kumakain ng tao—ay hindi mga positibong bagay kundi mga negatibong bagay. Ang pananaw na ito ay salungat sa mga pagnanais ng Diyos at ganap at lubos na mali. Sa katunayan, anuman ang nilikha ng Diyos, hangga’t hindi Niya ito kinokondena, ay isang positibong bagay. Hindi ito dapat idiskrimina ng mga tao, at hindi rin nila ito dapat kondenahin at hindi sila dapat gumamit ng pagpatay o anumang iba pang malupit na paraan para pakitunguhan ito dahil nasusuklam sila rito. Dapat hayaan ng mga tao ang likas na takbo nito. Kahit na hindi mo ito protektahan, dapat mo pa rin itong bigyan ng espasyo para mabuhay, at hindi mo ito dapat pinsalain, dahil nagmula ito sa Diyos. Ito ang saloobin na dapat taglayin ng mga tao sa lahat ng iba’t ibang nilikha na ginawa ng Diyos. Hangga’t ang isang bagay ay nilikha ng Diyos, gusto mo man ito o hindi, kung ito man ay maganda o pangit, kung ito man ay palakaibigan o banta sa iyo, kung ito man ay hindi nakikita ng mga mata o nakikita mo ito, kung may epekto man ito sa iyong buhay, o anuman ang kaugnayan nito sa pananatiling buhay ng tao, dapat mong ituring ito at ang lahat ng gayong bagay nang pantay-pantay, tratuhin ang mga ito ayon sa mga prinsipyo, at igalang ang mga ito; bigyan mo ang mga ito ng espasyo para mabuhay, igalang mo ang mga paraan ng mga ito para mabuhay at ang mga batas ng mga ito para mabuhay, at igalang mo rin ang lahat ng mga aktibidad ng mga ito. Hindi mo dapat pinsalain ang mga ito. Sa pinakamababa, dapat mong magawang mamuhay kasama ng mga nilikhang ito, at hindi kayo dapat manghimasok sa isa’t isa. Ito ay isang bagay na dapat maunawaan at maarok ng mga tao, at siyempre, ito ay lalo nang isang prinsipyo na dapat sundin sa pagtrato ng isang tao sa iba’t ibang nilikha; talagang hindi dapat pakitunguhan ng isang tao ang mga ito nang may mga kuru-kurong nagmumula sa kalooban ng tao o maging nang may pagkamainitin ng ulo. Dito nagtatapos ang ating pagbabahaginan sa mga bagay na may kaugnayan sa lahat ng bagay na nilikha ng Diyos.

Ang isa pang aspekto tungkol sa kahulugan ng mga positibong bagay ay may kaugnayan sa kung ano ang inorden ng Diyos, at ang saklaw ng inorden ng Diyos ay napakalawak. Sa pangkalahatan, halimbawa, ang haba ng buhay, anyo, likas na kalikasan, at mga gene ng iba’t ibang bagay na may buhay, pati na ang mga paraan ng pamumuhay ng mga ito, ang mga pattern ng aktibidad ng mga ito, ang mga pamamaraan sa pagkuha ng pagkain at pagpaparami ng mga ito, at ang mga pattern ng pamumuhay ng mga ito para umangkop sa apat na panahon, na kinabibilangan ng mga direksyon ng migrasyon at mga saklaw ng aktibidad ng mga ito; bukod pa rito, ang apat na panahon, mga lokasyon ng mga bundok, ilog, at lawa, at mga anyo ng pag-iral ng iba’t ibang bagay na may buhay o walang buhay sa lupa na inorden ng Diyos, at iba pa—dapat ding igalang ng mga tao ang mga bagay na ito na nasa loob ng saklaw na ito, bigyan ang mga ito ng espasyo para mabuhay, at huwag gumamit ng kalooban ng tao o mga artipisyal na paraan para puksain, pakialaman, o pinsalain ang mga ito. Halimbawa, ang mga tigre ay ipinanganak para kumain ng mga erbiboro; ang mga zebra, antelope, elk, at ilang maliit na hayop ay pawang biktima ng mga tigre. Ito ay paraan ng isang nilikha sa pagkuha ng pagkain, at ang saklaw kung saan ginagawa nito ito; ito ay isang alituntunin ng pamumuhay nito. Kaya, ano ang nasasangkot sa alituntuning ito ng pamumuhay? Nasasangkot dito ang pag-orden ng Diyos. Dahil inorden ito ng Diyos, anuman ang tingin dito ng mga tao mula sa isang perspektibang batay sa kuru-kuro—nakikita man nila ito bilang kahanga-hanga, o bilang madugo at malupit—tiyak na isa itong positibong bagay. Ito ay ganap na tiyak, at hindi mo ito maipagkakaila. Kahit pa nararamdaman mo sa iyong puso na ang isang tigreng nanghuhuli ng mga hayop ay napakamadugo at napakalupit, at hindi mo man lang matiis na makitang nangyayari ang gayong kalunus-lunos na eksena, dapat mong igalang ang paraan ng pamumuhay sa mundo ng mga hayop. Hindi mo dapat hadlangan o limitahan ito, lalo nang hindi mo dapat artipisyal na pakialaman o pinsalain ang ekolohikal na kapaligirang ito. Sa halip, dapat mong hayaan ang mga bagay na mangyari ayon sa likas na takbo ng mga ito, at protektahan ang kapaligirang pinamumuhayan ng mundo ng mga hayop. Hindi mo dapat alisan ang iba’t ibang hayop ng kanilang karapatang mabuhay. Ang panghuhuli at pagkain ng mga karniboro ng mga erbiboro o iba pang hayop ay isang alituntunin ng pamumuhay ng mga ito, at ang alituntuning ito ng pamumuhay ay nilikha ng Diyos at inorden ng Diyos. Hindi ito dapat pakialaman o pinsalain ng sangkatauhan kundi dapat hayaan ang mga bagay na mangyari ayon sa likas na takbo ng mga ito. Kung gayon, ano ang ibig sabihin ng hayaan ang mga bagay na mangyari ayon sa likas na takbo ng mga ito? Ibig sabihin nito, kapag nakakita ka ng isang tigre o anumang iba pang karniboro na nanghuhuli ng isang antelope o iba pang biktima, kung may sapat kang lakas ng loob, maaari kang manood mula sa malayo at huwag makialam. Kung mahina ang loob mo at hindi mo kayang panoorin ang eksenang ito ng madugo at nakamamatay na labanan, huwag kang manood, pero hindi mo dapat kondenahin ang ugali ng mga karniborong ito na manghuli ng hayop dahil hindi mo kayang makita ang madugong eksena, lalo nang hindi ka dapat magreklamo na isang pagkakamali para sa Diyos na likhain ang mga karniboro na ito; ito ay isang pagkilos na walang katwiran. Normal na hindi mo ito nauunawaan, pero hindi mo dapat alisan ang mga karniboro ng kanilang karapatang mabuhay. Nagtatanong ang ilang tao, “Kung gayon, dapat ba nating artipisyal na protektahan ang mga ito?” Sa hindi paggawa ng anuman para makialam o magdulot ng pinsala, natupad mo na ang responsabilidad ng isang tao. Hindi na kailangang artipisyal na protektahan ang mga ito, dahil ang mga hayop ay mga nilikha ring ginawa ng Diyos; at dahil nilikha ng Diyos ang mga ito, pinagkalooban na ng Diyos ang mga ito ng kakayahang mabuhay—hindi kailangan ng mga ito ang iyong pakikialam o tulong. Bukod pa rito, matutulungan mo ba ang mga ito? Kaya mo bang gayahin ang kabangisan ng mga ito sa paghuli ng mga biktima ng mga ito? Walang ganitong kakayahan ang mga tao. Sa pinakamainam, kaya lamang gumamit ang mga tao ng mga sandata para pumatay ng ilang biktima, na malayo sa pagtugon sa mga pangangailangan ng mga hayop. Bukod dito, hindi kinakain ng ilang hayop ang patay na biktima; kumakain lamang ang mga ito ng buhay at sariwang karne. Hindi mo dapat pakialaman o pinsalain ang mga karapatang mamuhay ng mga karniboro, at hindi mo rin dapat protektahan ang mga erbiboro mula sa kapahamakan; sapat nang hindi mo pinipinsala o hinuhuli ang mga ito. Ang pananatiling buhay ng lahat ng uri ng hayop ay may mga batas nito, at ang mga ito ay magpaparami at mamumuhay ayon sa mga alituntuning inorden ng Diyos at sa mga batas na itinatag ng Diyos. Mayroong sariling mga batas ng pamumuhay ang mga ito, at sariling mga kakayahang mabuhay, at sa maraming paraan, ang mga kakayahan ng mga ito na manatiling buhay ay mas nakahihigit pa kaysa sa kakayahan ng mga tao. Bagama’t hindi makagawa o makagamit ng mga sandata at kasangkapan ang mga ito, ang kakayahang mabuhay ng mga ito nang walang tulong ay nakahihigit pa rin kaysa sa kakayahan ng mga tao sa ilang aspekto. Kung ang mga tao ay mamumuhay sa ilang, magiging mahirap para sa kanila na manatiling buhay; ang ilan ay mamamatay pa nga sa uhaw, gutom, o lamig, o kakainin ng mababangis na hayop. Malinaw na ang kakayahan ng mga tao na mabuhay sa ilang nang sila lang ay mas mababa kaysa sa kakayahan ng mga hayop. At bakit ganito? Ito ay may kaugnayan din sa pag-orden ng Diyos.

Tungkol naman sa kung ano ang inorden ng Diyos, ang prinsipyong dapat sundin ng mga tao ay ang huwag artipisyal na pakialaman o pinsalain ito. Gamitin nating halimbawa ang pagtrato sa mga hayop: Hindi kailangang protektahan ng mga tao ang mga ito dahil sa kabaitan. Hangga’t hindi mo ginugulo ang mga ito, pinipinsala ang kapaligirang pinamumuhayan ng mga ito, o sinisira ang mga alituntunin at batas ng pamumuhay ng mga ito, natupad mo na ang responsabilidad ng isang tao. Kung ang isang hayop ay nasugatan o nakaranas ng kung anong paghihirap at humingi ng tulong sa mga tao, dapat bang tulungan ng mga tao ang mga ito? (Oo.) Ang tulong na ito ay hindi itinuturing na artipisyal na pakikialam, kundi isang responsabilidad na dapat tuparin ng mga tao. Bakit ito isang responsabilidad na dapat tuparin ng mga tao? Dahil ito ay isang bagay na kayang gawin ng mga tao. Sa sitwasyong ito, dapat magpakita ng pagmamahal ang mga tao at gawin ang lahat ng kanilang makakaya para tumulong, dahil parehong mga nilikha ang mga tao at hayop. Sadya lamang na sa mga mata ng Diyos, ang sangkatauhan ang pakay ng Kanyang pagliligtas, isang mas mataas na antas na nilikha, na naiiba sa iba. Dahil lahat ay sama-samang namumuhay sa materyal na mundong ito, sa espasyong ito, ang pagtulong sa isa’t isa sa mga oras ng pangangailangan ay hindi lumalabag sa anumang prinsipyo. Ito ay isang karakter na kahit papaano ay dapat taglayin ng mga tao, at ito ay isang bagay na dapat kaya nilang makamit. Kung mayroon talagang nasugatang hayop na lumapit sa iyo para humingi ng tulong, ginagawa lamang nito iyon dahil mataas ang pagtingin nito sa iyo at nagtitiwala ito sa iyo. Ang katunayan na kaya nitong humingi ng iyong tulong ay nagpapatunay na hindi ito hangal; may kakayahan itong mag-isip, at alam nito na bagama’t naiiba ang mga tao sa mga ito, may mga paraan ang mga tao para tulungan itong mabuhay. Dahil napakataas ng pagtingin ng ibang mga bagay na may buhay sa mga tao, hindi ba’t dapat gampanan nang maayos ng mga tao ang papel ng panginoon ng lahat ng bagay at tuparin ang mga obligasyong dapat nilang gawin? (Oo.) Ito ang prinsipyo ng pagsasagawa. Para magampanan nang maayos ang papel ng panginoon ng lahat ng bagay, hindi sapat na magkaroon lamang ng kahilingang ito—nangangailangan ito ng praktikal na pagkilos. Kapag nahaharap sa mga paghihirap o may mga pangangailangan ang ibang mga bagay na may buhay, dapat kang mag-abot ng tulong para tulungan ang mga ito. Kung nakatadhana silang mamatay o harapin ang kung anong malaking kalamidad, at hindi mo sila kayang tulungan, kung gayon ay walang magagawa, at dapat mo na lang hayaan ang mga bagay na mangyari ayon sa likas na takbo ng mga ito—kailangan mo lang gawin ang lahat ng iyong makakaya. Kung makita mo ang mga ito na makaranas ng mga paghihirap o panganib, iyon ang panahon na dapat mong tuparin ang iyong responsabilidad at obligasyon. Kung hindi mo ito nakikita, hindi na kailangang magpakahirap na hanapin ito—hindi mo iyon responsabilidad. Mayroong sariling tadhana ang mga ito, at hindi mo kailangang kusang magsikap sa bagay na ito. Sa kabaligtaran, kung nahaharap sa paghihirap ang mga ito at humihingi ng iyong tulong, tungkulin mong tumulong; mas makabubuting huwag kang tumanggi. Halimbawa, kung makasalubong ka ng isang ligaw na gansa sa daan na humaharang sa iyong daraanan at sinusubukan kang pigilang umalis, kung may mapagmahal kang puso, dapat mong mapagtanto na ang gansa ay may problema at lumapit sa iyo para humingi ng tulong. Ano ang dapat mong gawin sa oras na ito? (Sundan ang gansa para makita kung ano ang problema, at tumulong kung kaya namin.) Tama iyan. Sundan ang gansa, tingnan kung saan ka nito dadalhin, at kung anong paghihirap o panganib ang naranasan nito na nangangailangan ng tulong ng tao. Dapat mong gawin ang lahat ng iyong makakaya para tulungan ito—hindi mo ito maaaring basta na lang iwan sa alanganin. Ito ang pagkaramdam ng responsabilidad na dapat taglayin ng mga tao. Ang pahalagahan ang iba’t ibang bagay na may buhay na nilikha ng Diyos, ang pahalagahan ang lahat ng bagay na nilikha ng Diyos—ito ang karakter ng pagmamahal sa mga positibong bagay na dapat taglayin ng mga tao. Nagtatanong ang ilang tao, “Ito ba ay pag-iipon ng merito at paggawa ng mabuti?” Hindi. Ang kasabihang “pag-iipon ng merito at paggawa ng mabuti” ay hindi balido. Hindi na kailangang magsalita ng gayong salita na matayog pakinggan. Sa prangkang pananalita, ang buong ideya ng pag-iipon ng merito at paggawa ng mabuti ay kalokohan! Ito ay pagtupad sa mga obligasyon ng isang tao; ito ang pinakapangunahing pagkaramdam ng responsabilidad na dapat taglayin ng mga tao. Sa sandaling natulungan mo na ang gansa, natupad na ang iyong responsabilidad. Hindi mo kailangan na pasalamatan ka nito, ni kailangan mong suklian nito ang iyong kabaitan—ang ginawa mo ay isang bagay na obligadong gawin ng mga tao. Ang tuparin ang obligasyong ito at magkaroon ng ganitong pagkaramdam ng responsabilidad ay ang sumunod sa mga salita ng Diyos—lahat ng bagay na nilikha at inorden ng Diyos ay mga positibong bagay, at dapat nating pahalagahan ang mga ito. Ang atas ng Diyos ay pahalagahan ang lahat ng bagay na Kanyang nilikha. Ito ay bahagi ng sentido komun ng sangkatauhan na dapat taglayin ng mga tao, bilang mga panginoon ng lahat ng bagay, kahit papaano. Sa partikular, ito ang pagkaramdam ng responsabilidad na dapat nilang taglayin kahit papaano. Huwag kayong makialam sa ibang mga bagay na may buhay, huwag ninyong sirain ang mga alituntunin ng pamumuhay ng mga ito, at huwag ninyong alisan ang mga ito ng karapatang mabuhay; bukod pa rito, hindi na kailangang artipisyal na tulungan ang mga ito na mamuhay sa isang partikular na paraan o gabayan at ayusin ang mga ito para mamuhay sa isang partikular na paraan. Sa halip, igalang ninyo ang mga batas ng pamumuhay ng mga ito at ang mga alituntunin ng pamumuhay ng mga ito. Kapag kailangan ng tulong ng mga ito, kung nakita mo ito, hindi mo dapat iwasan ang mga ito o magbulag-bulagan, na nanonood lamang habang napipinsala at namamatay ang mga ito, kundi dapat kang tumulong para tuparin ang responsabilidad at obligasyong dapat tuparin ng mga tao. Sa pagtulong sa mga ito, inililigtas mo ang mga ito. Hindi ka mapapagod dahil dito, at hindi rin nito kakailanganin na magbayad ka ng malaking halaga o gumugol ng maraming lakas, lalo nang hindi na ibuwis mo ang iyong buhay para protektahan ang mga ito. Wala namang mawawala sa iyo rito; ito ay isang bagay na dapat mong gawin bilang isang tao. Kung hihilingin sa iyong protektahan ang mga ito nang buong lakas mo, hindi iyon madaling makakamit, pero dapat mong magawang hayaan ang mga bagay na mangyari ayon sa likas na takbo ng mga ito—hindi nakikialam sa mga ito, hindi pinipinsala ang kapaligirang pinamumuhayan ng mga ito o sinisira ang mga alituntunin ng pamumuhay ng mga ito, at hindi inaalisan ang mga ito ng karapatang mabuhay. Kung hindi mo man lang ito magawa, ikaw ay hindi tao, hindi ka reinkarnasyon ng isang tao, at wala kang pagkatao. Ano ang ibig sabihin ng kawalan ng pagkatao? Ibig sabihin nito ay wala ka man lang konsensiya at katwiran para protektahan ang mga hayop, alagaan ang mga ito, at igalang ang mga bagay na may buhay na ginawa ng Diyos. Kung palagi mong iniisip na pinsalain ang mga ito, kainin ang mga ito, at alisan ang mga ito ng karapatang mabuhay, kung gayon, hindi ka isang tao kundi isang mabangis na hayop. Malinaw na ba ito ngayon? (Oo.)

Patungkol sa kung ano ang inoorden ng Diyos, may iba pang mga sitwasyon. Halimbawa, ang mga panuntunan para manatiling buhay ang ilang hayop ay medyo naiiba o kabaligtaran pa nga sa mga panuntunan ng ibang mga bagay na may buhay, tulad ng mga kuwago, paniki, at iba pang hayop na ang panuntunan para manatiling buhay ay ang matulog sa araw at maging aktibo sa gabi. Inorden ito ng Diyos, at kahit pa may mga espesyal na pagkakataon na paminsan-minsan ay nagiging dahilan para pansamantalang baguhin ng mga hayop na ito ang nakagawiang ito, sa ilalim ng mga normal na kondisyon, ang mga batas at panuntunan ng mga ito para mabuhay ay hindi naman nagbabago. Palaging iniisip ng mga tao na baguhin ang mga panuntunan ng mga hayop na ito, na gawin ang mga ito na aktibo sa araw tulad ng mga tao. Nagsasagawa sila ng pananaliksik sa mga gene at blood serum ng mga hayop na ito, sa mga pattern ng pagkilos ng mga ito, at iba pa, nag-iisip ng lahat ng posibleng paraan para baguhin at sirain ang mga panuntunan para mabuhay at mga pattern ng aktibidad ng mga ito. Mabuti ba ito? (Hindi.) Ang ganitong uri ba ng pag-uugali, ang ganitong uri ba ng pag-iisip, ay isang positibong bagay? (Hindi.) Isa itong negatibong bagay, at isang bagay na ginagawa ng mga di-tao. Sa pamamagitan ng siyentipikong pananaliksik, medyo nababago nga ang mga bagay na may buhay na ito, ngunit nauuwi sila sa pamumuhay nang lubhang napakasakit at abnormal. Hindi ito matiis na makita ng mga normal na tao. Mayroon ding ilang tao na nagsasabing, “Napakarami nang daga ngayon; napakainam sana kung makakahuli ng daga ang mga aso. Mababantayan ng mga aso ang bahay, at makakatipid tayo sa pagkain ng aso dahil kakainin nila ang mga daga, at hindi na natin kakailanganing mag-alaga ng mga pusa. Makakapukol tayo ng tatlong ibon gamit lang ang isang bato. Hindi ba’t magiging napakainam niyon?” Pagkatapos ay nagsasaliksik sila kung paano pagsasamahin ang mga gene ng mga pusa at aso, para magkaroon ang mga aso ng parehong gene ng aso at pusa at maging isang pinaghalong aso-pusa na parehong kayang magbantay ng bahay at manghuli ng mga daga. Maganda ba ang ideyang ito? (Hindi.) Bakit hindi? (Dahil palagi nilang gustong sirain ang inorden ng Diyos at labagin ang mga batas na inorden ng Diyos. Ito mismo ang ginagawa ni Satanas at ng tiwaling sangkatauhan.) Ang gayong mga ideya ay buktot. Saan nagmumula ang buktot na mga ideya? Ganap na nagmumula ang mga ito kay Satanas at sa masasamang espiritu. Kaya, ang gayong mga tiwaling tao ay mga di-tao. Palagi nilang gustong baguhin ang mga positibong bagay na inorden ng Diyos, at baguhin ang mga orihinal na papel, mga pattern ng aktibidad, at mga batas para mabuhay ng iba’t ibang bagay na may buhay na inorden ng Diyos. Palagi nilang gustong sirain ang mga anyo ng pamumuhay ng mga bagay na may buhay na inorden ng Diyos, palagi silang nagkakaroon ng ilang buktot at sukdulang mapaghimagsik na mga ideya, kaisipan, at pananaw, at palagi nilang gustong sirain ang iba’t ibang bagay na inorden ng Diyos. Ang gayong mga tao ay mga di-tao; wala silang pagkatao. Ang kanilang pag-iisip o mga kilos ay hindi kailanman nasa loob ng saklaw ng konsensiya at katwiran, bagkus, palagi nilang gustong lumampas sa saklaw ng normal na pagkatao—ito ay isang pagpapamalas ng pagiging di-tao. Hindi nila, sa loob ng konsensiya at katwiran ng normal na pagkatao, iginagalang o itinataguyod ang mga panuntunan para mabuhay at ang mga anyo ng pag-iral ng lahat ng bagay na inorden ng Diyos. Sa halip, palagi nilang gustong sirain, guluhin, at baguhin ang mga panuntunan para mabuhay na inorden ng Diyos, na baguhin ang mga paraan ng pamumuhay ng ibang mga bagay na may buhay. Gusto nilang gawin na ang mga pusa ay hindi na mga pusa at ang mga aso ay hindi na mga aso, na gawing mga abnormal na nilalang at mga buktot na bagay ang lahat ng ito, na gawin ang mga ito na lumaki sa isang buktot na direksyon. Palagi nilang gustong sirain ang pag-iral ng mga positibong bagay, at palagi nilang gustong sirain ang mga anyo ng pamumuhay ng mga positibong bagay. Hindi ba’t sila ay mga di-tao? (Oo.) Ang mga kaisipan at pananaw na nililikha at tinataglay ng mga di-tao ay mga negatibong bagay, at salungat ang mga ito sa mga positibong bagay. Dahil ang kanilang mga pananaw ay mga negatibong bagay at salungat sa mga positibong bagay, hindi ba’t mga negatibong bagay ang mga produktong ginagawa nila at ang mga resultang naidudulot nila sa kanilang mga propesyon? (Oo.) Ang mga bagay na ito ay mga negatibong bagay. Bagama’t ang ilang bagay ay hindi direktang nagdudulot ng anumang masamang epekto o pinsala sa sangkatauhan, hangga’t salungat ang mga ito sa inorden ng Diyos, hangga’t nilalabag ng mga ito ang mga batas at panuntunang inorden ng Diyos, at hangga’t mayroon ang mga ito ng ibang paraan para mabuhay o ibang batas at panuntunan na lumitaw bilang resulta ng artipisyal na panghihimasok, pagpoproseso, at pagsira ng tao batay sa mga batas at panuntunang inorden ng Diyos, kung gayon, ang mga bagay na ito ay mga negatibong bagay. Gaano man karaming tao ang tumatanggap at kumikilala sa pag-iral ng gayong bagay, o gaano man karaming buhay o pananatiling buhay ng tao ang binibigyan nito ng pisikal na kaluguran, kung hindi ito nasa orihinal na anyo na inorden ng Diyos, at kung hindi ito nasa orihinal na kalagayan na inorden ng Diyos, bagkus ang inorden na istruktura, anyo, o ang mga batas at panuntunan nito para mabuhay ito ay nabago at nasira, kung gayon, isa itong negatibong bagay. Ito ay dahil pinroseso, pininsala, at binago ito ni Satanas, at hinaluan ito ng mga konsepto, kaisipan, at pananaw mula kay Satanas, at maging ng ilan sa mga lason ni Satanas o mga pakana ni Satanas. Kahit pa hindi ito makilatis ng mga tao, isa pa rin itong negatibong bagay. Sa madaling salita, hangga’t ito ay isang bagay na labag sa orihinal na bagay na inorden ng Diyos, isang bagay na ang orihinal na anyo, istruktura, o ang mga batas at panuntunan para mabuhay na inorden ng Diyos—buhay man o di-buhay na bagay—ay nasira at nabago, at kasabay nito ay may iba’t ibang karagdagang bagay mula kay Satanas na naihalo o naidagdag dito, kung gayon, isa itong negatibong bagay, at nagbago na ang kalikasan nito. Anuman ang uri ng kantidad na epekto nito sa pisikal na buhay at pananatiling buhay ng sangkatauhan, hangga’t sumailalim ito sa isang pagbabago sa kalidad, at nabago ang kalidad nito, kung gayon, isa itong negatibong bagay. Ito ay absoluto, at hindi talaga huwad. Hangga’t ang isang bagay ay isang negatibong bagay, gaano man ito katagal nang umiiral sa mundong ito o gaano man ito katagal nang tinatanggap ng sangkatauhan at lipunan, kung hindi ito ang orihinal na bagay na inorden ng Diyos, hindi Niya ito kinikilala, at kung hindi ito kinikilala ng Diyos, isa itong negatibong bagay.

May ilang taong nagtatanong, “Ang mga mansanas at peras ay parehong mga orihinal na prutas na inorden ng Diyos. Kung iga-graft ang mga sanga ng mga ito para makagawa ng apple-pear, isa ba iyong negatibong bagay? Dapat ba natin itong kainin o hindi?” Ito ay isang bagay na maaaring makaharap sa pang-araw-araw na buhay, hindi ba? Sabihin mo sa Akin, dapat mo ba itong kainin o hindi? Kung kakainin mo ito, malalason ka ba? Magdudulot ba ito sa iyo ng pisikal na pinsala? Makakaapekto ba ito sa haba ng buhay mo? Makakaapekto ba ito sa kung ano ang tingin sa iyo ng Diyos? Makakaapekto ba ito sa iyong kalalabasan? Paano dapat tingnan ang usaping ito? Sinusubok nito kung nauunawaan mo ba ang mga katotohanang prinsipyo, at kung nauunawaan mo ba ang pinagbahaginan natin kanina. Kung nauunawaan mo ang aspektong ito ng katotohanan, at naarok mo na ang mga katotohanang prinsipyo sa usaping ito, kapag nakaharap ka ng mga bagay sa totoong buhay, malalaman mo kung paano magsagawa, malalaman mo kung anong mga kilos ang lumalabag sa katotohanan at kung anong mga kilos ang nagtataguyod sa katotohanan at nasa loob ng saklaw ng mga katotohanang prinsipyo. Dapat mo bang kainin ang mga apple-pear? (Hindi.) Dahil ba hindi kayo mangangahas na kainin ang mga ito, o dahil hindi dapat kainin ang mga ito? (Hindi kami mangangahas na kainin ang mga ito.) Sinasabi ninyong hindi kayo mangangahas na kainin ang mga ito, pero hindi ba’t nakakain na kayo ng marami nito sa inyong pang-araw-araw na buhay? At ano ang nangyari pagkatapos ninyong kainin ang mga ito? Napinsala ba ang katawan ninyo? Una, tukuyin natin kung ang isang apple-pear ay isang positibo o negatibong bagay. Sinabi ninyo na hindi ito dapat kainin. Ang nakatagong kahulugan sa pahayag na ito ay na ang apple-pear ay isang negatibong bagay, at kaya hindi ito dapat kainin. Iyon ba ang ibig ninyong sabihin? (Oo.) Kung gayon, tama ba ang pagkaunawang ito? Dapat bang tingnan sa ganitong paraan ang usapin ng mga apple-pear? Kung hindi Ko ibinigay sa inyo ang halimbawa para pagbahaginan, iisipin ninyo na hindi dapat kainin ang mga apple-pear, na ang pagkain sa mga ito ay makakalason sa inyo—tulad lamang na noong nilabag ni Eba ang utos ng Diyos at kinain niya ang bunga ng puno ng kaalaman ng mabuti at masama, ay natukso siya ni Satanas na gumawa ng kasalanan at nahulog siya sa mga kamay ni Satanas nang walang kawala. Iisipin ninyo na, lalo na ngayong ito ang kritikal na sandali ng pagliligtas ng Diyos sa sangkatauhan, at nauubos na ang oras, dapat kayong mag-ingat at huwag kumain ng mga bagay-bagay nang walang pagtatangi, na kung gagawin ninyo ito, baka malabag ninyo ang mga prinsipyo at sumalangsang kayo sa mga atas administratibo, na mag-iiwan sa inyo na wala nang pagkakataong maligtas, at sa panahong iyon ay wala nang silbi ang pagsisisi. Hindi ninyo makilatis ang usaping ito; natigilan kayo sa isang napakaliit na bagay. Iniisip ninyo na hindi dapat kainin ang mga apple-pear at hindi kayo mangangahas na kainin ang mga ito, na ang paggawa nito ay paglabag sa mga prinsipyo at pagsalangsang sa mga atas administratibo, na magiging kahila-hilakbot! Hindi ba’t ito ang iniisip ninyong lahat? Kaya, dapat ba kayong kumain ng mga apple-pear o hindi? (O Diyos, katatalakay lang namin nito at sa tingin namin ay maaari naming kainin ang mga apple-pear, dahil pinapainam lang ng tao ang mga mansanas at peras at hindi binago ang mga batas na inorden ng Diyos para sa mga ito. Kaya ang pagkain ng mga apple-pear ay hindi kinabibilangan ng pagsalangsang sa mga atas administratibo.) Pagkatapos ng inyong pagbabahaginan, nagkamit kayo ng kaunting kalinawan, at nauunawaan na ninyo ngayon na ang mga batas na inorden ng Diyos ay nananatili namang hindi nagbabago kaugnay sa apple-pear, kaya maaari ninyo itong kainin. Tumpak ang kasasabi lang ninyo; kaya lang ay hindi ninyo ito naipaliwanag nang malinaw. Huwag muna nating talakayin sa ngayon ang tanong kung maaari bang kainin ang mga apple-pear o hindi; pag-usapan muna natin kung bakit hindi nilalabag ng mga ito ang mga batas na inorden ng Diyos. Ang mga puno ng mansanas at puno ng peras ay parehong mga halamang nilikha ng Diyos, at maaaring kainin ng mga tao ang bungang ibinibigay ng mga ito. Kapag ang dalawang halamang ito ay na-graft ang mga sanga o nag-cross-pollinate, isa pang uri ng prutas ang nalilikha. Artipisyal man itong ginawa o natural, sa pangunahin, ang pinagmulan ng prutas na ito, ang anyo ng pagpapatuloy ng buhay nito, at ang mga batas at panuntunan ng pagpapatuloy ng buhay nito ay nananatiling hindi nagbabago mula sa kung ano ang orihinal na inorden ng Diyos. Kahit pa artipisyal na na-graft ng tao ang mga sanga ng isang puno ng mansanas at isang puno ng peras, ito ay batay sa mga orihinal na batas at panuntunan ng mga ito para mabuhay, batay sa mga orihinal na anyo ng buhay ng mga ito, kaya ang isang prutas na may pinagsamang mga katangian ng buhay ng dalawang ito ang nalilikha. Ang prutas na ito ay tinatawag na apple-pear. Ginagamit lang ng tao ang kanyang abilidad na mabuhay at ang kanyang paraan ng pag-iisip, ang kanyang talino at pagkamautak, para i-graft ang dalawang halaman upang makalikha ng isa pang uri ng prutas, ngunit ang prutas na ito, ang apple-pear, ay hindi lumalampas sa saklaw ng kung ano ang inorden ng Diyos. Isa itong aspekto. Sa kabilang banda, kahit walang pakikialam ng tao, kung ang mga puno ng mansanas at peras ay magkasamang tumubo sa iisang kagubatan, maiiwasan ba ng mga ito ang cross-pollination? Sa mga napakanatural na sitwasyon, pagdating ng panahon ng pamumulaklak, magkakaroon ng cross-pollination ang mga ito, at magkakabuhol-buhol din ang mga sistema ng ugat ng mga ito sa ilalim ng lupa. Ikinakalat man ng mga bubuyog ang pollen o kumakalat ito sa pamamagitan ng hangin at sirkulasyon ng hangin, tatanggapin ng mga mansanas at peras ang sustansya ng isa’t isa, at ang prutas na apple-pear ay malilikha nang napakanatural. Kung gayon, masasabi mo pa rin ba na gawa ng tao ang apple-pear na ito? (Hindi.) Isa itong bagay na may buhay na natural na tumutubo sa natural na kapaligirang inorden ng Diyos; ito ay isang bagay na nasa loob ng saklaw na pinahihintulutan ng Diyos, kaya ang apple-pear na ito ay hindi lumalabag sa anumang batas. Mayroon man itong mga katangian ng isang mansanas o isang peras, sa madaling salita, hindi ito isang negatibong bagay; isa pa rin itong uri ng prutas na inihanda ng Diyos para sa sangkatauhan. Maaari mo nang isantabi ang iyong mga alalahanin at kumain—tiyak na hindi ito magdudulot sa iyo ng anumang pisikal na pinsala. Gayumpaman, nang banggitin Ko lang na artipisyal na na-graft ng tao ang mga sanga ng mansanas at peras, hindi ninyo matukoy kung ang isang apple-pear ay isa bang positibo o negatibong bagay, at hindi kayo mangangahas na kainin ito, iniisip na, “Ang mansanas ay mansanas, na walang mga gene ng peras, at ang peras ay peras, na walang mga sangkap ng mansanas; tanging ang mga ito ang tiyak na maaaring kainin!” Hindi ba’t baluktot ang ganitong paraan ng pag-arok sa mga bagay-bagay? (Oo.) Ito ay baluktot. Ang iba’t ibang bagay na may buhay ay magkakasamang umiiral sa isang pinagsasaluhang espasyo; hindi maiiwasan na maimpluwensiyahan at tustusan ng mga ito ang isa’t isa, kumukuha mula sa mga kalakasan ng isa’t isa para punan ang sariling mga kahinaan ng mga ito. Sa loob nito, maraming detalye, at may mga misteryo. Sa madaling salita, ang paglitaw, pag-iral, at epekto ng lahat ng ito ay para sa pagpapatuloy ng buhay ng lahi ng taong nilikha ng Diyos. Ito ang halaga at kabuluhan ng pag-iral ng mga positibong bagay; sa huli, ito ay para mapanatili ang normal na pagpapatuloy ng buhay ng sangkatauhan at ang pagpaparami at pagpapatuloy ng sangkatauhan. Malinaw na ba ang usaping ito ngayon? (Oo.)

Susunod, talakayin natin ang isa pang usapin, isang bagay na madalas makaharap ng mga tao sa kanilang pang-araw-araw na buhay. Tingnan ninyo at pag-isipan kung paano ito dapat kilatisin at harapin. Para matugunan ang pangangailangan ng sangkatauhan sa pagkain, inimbento ng mga tao ang mga di-organikong butil, na nagpapataas ng ani sa pamamagitan ng pagbabago sa mga gene ng iba’t ibang binhi at prutas. Sa simula, ang layon talaga ay bawasan ang mga peste at sakit, iwasan ang paggamit ng mas maraming pestisidyo, at sa gayon ay magpatubo ng iba’t ibang halamang kailangan ng sangkatauhan habang binabawasan ang trabaho at iniiwasan ang panghihimasok mula sa mga peste at sakit, at kasabay nito ay pataasin ang ani para matustusan ang pangangailangan ng sangkatauhan sa pagkain, na nagresulta sa pagkakagawa ng gayong produkto. Ano ang tawag sa produktong ito? Di-organikong pagkain. Ang paglitaw ng di-organikong pagkain ay labis na nakatugon sa pangangailangan ng sangkatauhan sa pagkain. Naniniwala ang mga tao na ang ani ng organikong pagkain ay medyo mababa at hindi kayang tugunan ang mga pangangailangan ng sangkatauhan. Mula nang lumitaw ang mga di-organikong butil, lubhang tumaas ang ani ng mga butil, tumaas din ang kita ng mga tao, at nalutas ang problema ng gutom para sa maraming tao. Kaya, “mapalad” na nakakain ng sangkatauhan ang di-organikong pagkain. Kung gayon, ang di-organikong pagkain ba ay isang positibong bagay o isang negatibong bagay? Nilalabag ba nito ang prinsipyo ng “kung ano ang inorden ng Diyos” o hindi? Dapat bang kainin ang di-organikong pagkain? Ano ang inyong mga pananaw at opinyon tungkol sa di-organikong pagkain? Paano ninyo binibigyang-kahulugan ang pagiging positibo at negatibo ng organiko at di-organikong pagkain? (Ang organikong pagkain ay natural, at inorden ng Diyos. Isa itong positibong bagay. Ang di-organikong pagkain ay ginagawa sa pamamagitan ng siyentipikong pagpoproseso at genetic modification. Labag ito sa mga orihinal na batas na nilikha ng Diyos. Kaya ang di-organikong pagkain ay isang negatibong bagay.) (Ang mga orihinal na gene sa di-organikong pagkain ay nasira, at labag ito sa mga batas na nilikha ng Diyos. Bukod dito, ang orihinal na halagang pangnutrisyon ng pagkain ay nasira sa di-organikong pagkain; ang pagkain nito ay hindi nagbibigay ng benepisyo sa kalusugan ng mga tao. Sa panahon ngayon, laganap ang paglitaw ng mga problema sa kalusugan ng maraming taong maraming taon nang kumakain ng di-organikong pagkain, kaya sa tingin ko, kung pinahihintulutan ng mga kondisyon, dapat nating subukan ang lahat ng ating makakaya na huwag itong kainin. Ngunit sa lipunan ngayon, karamihan sa pagkain ay di-organiko, kaya para sa pagpapatuloy ng buhay, tiyak na kailangan nating kumain ng di-organikong pagkain.) Ang lahat ng sinabi ninyo ay naaayon sa mga prinsipyo, at tama ang mahahalagang punto, ngunit masyado nitong pinagmumukhang simple ang isyu, at may ilang detalyeng hindi naipaliwanag nang malinaw. Sinasabi ng ilang tao, “Ang di-organikong pagkain at organikong pagkain ay pareho ang hitsura, at halos pareho ang lasa. Ang di-organikong pagkain, sa pangunahin, ay hindi naiiba sa mga orihinal na anyo ng pagkaing inorden ng Diyos. Ang ilang di-organikong pagkain ay mas maganda pa nga ang hitsura at may mas mataas na ani kaysa sa organikong pagkain, at ang lasa ay hindi naman talaga mas masama kaysa sa organikong pagkain. Kaya bakit ang organikong pagkain ay isang positibong bagay at ang di-organikong pagkain ay isang negatibong bagay?” Bagama’t kasasabi lang ninyo na tiyak kayo na ang organikong pagkain ay isang positibong bagay at ang di-organikong pagkain ay isang negatibong bagay, hindi ninyo nauunawaan kung bakit pinag-iiba ang mga ito sa ganitong paraan; hindi pa rin ninyo nauunawaan ang mga detalye rito. May isang mahalagang punto na dapat mong malaman: Bakit sa dalawang bagay na magkapareho ang hitsura, ang isa ay isang positibong bagay at ang isa naman ay isang negatibong bagay? Sinasabi ng ilang tao, “Iyon ay dahil ang di-organikong pagkain ay siyentipikong pinoproseso at nasira na ng siyensya.” Tama ba ang pahayag na ito? Sa usapin ng doktrina, tama ito. Mukhang ganito nga ang kaso. Ngunit hindi pa rin nauunawaan ng mga tao pagkatapos itong marinig. Kaya, sa usapin ng diwa ng mga ito, ano ba talaga ang pagkakaiba sa pagitan ng organiko at di-organikong pagkain na nagpapahintulot na mabigyan ang mga ito ng kahulugan bilang mga positibo at negatibong bagay, ayon sa pagkakabanggit? Saan nakabatay ang depinisyong ito? Ano ang tingin dito ng Diyos? Ano ang katotohanan dito? Ito ang pinakadiwa ng isyu.

Ang mga organikong bagay ay nagmumula sa Diyos. Ang mga ito ang nilikha ng Diyos, at pinangalanan ang mga ito ng tao na “organiko.” Huwag muna nating alalahanin sa ngayon ang pinagmulan o pinanggalingan ng salitang “organiko” o kung bakit ganito ito pinangalanan ng mga tao. Kailangan pa rin nating tingnan ito mula sa perspektiba ng paglikha at pag-orden ng Diyos. Sa loob ng paglikha at pag-orden ng Diyos, mayroong isang di-halata ngunit napakahalagang punto, na noong lumikha ang Diyos ng isang binhi, inilagay Niya rito ang lahat ng sustansya at sangkap na dapat nitong taglayin, pati na rin ang mga papel nito. Ano ang batayan para sa mga prinsipyo ng pagtukoy kung anong mga bagay ang inilalagay sa binhi? Nakabatay ang mga ito sa mga pangangailangan ng katawan ng tao, sa husay ng paggana ng mga laman-loob ng katawan ng tao at sa mga sangkap na pampalusog na kinakailangan ng mga organong ito. Dahil ang pagkaing tumubo mula sa gayong binhi ay para sa pagkonsumo ng tao, ang mga magiging epekto ng pagkaing ito sa katawan ng tao pagkatapos itong kainin, at ang mga sustansyang maaaring makuha ng mga tao mula rito para mapanatili ang kanilang normal na pisikal na paglaki at pananatiling buhay, at para pahabain ang buhay ng kanilang katawan, ay pawang mga bagay na dapat isaalang-alang ng Diyos kapag lumilikha ng isang binhi o ng isang uri ng pagkain. Hindi ito basta-bastang paglikha ng isang binhi na maaaring tumubo sa lupa at iyon na iyon, hindi ganoon, pinag-isipan ito ng Diyos. Tungkol naman sa kung anong mga epekto ang idudulot ng balat, laman, at punla ng ganitong uri ng binhi sa katawan ng tao, kung anong mga resulta ang maaaring makamit ng mga bagay na ito, kung ano ang kailangan ng katawan ng tao, at kung anong mga sustansya ang dapat makuha ng mga tao mula sa ganitong uri ng pagkain pagkatapos itong kainin, lahat ng ito ay mga bagay na dapat isaalang-alang ng Diyos. Dahil may gayong mga pagsasaalang-alang ang Diyos, kapag lumilikha Siya ng ganitong uri ng binhi, dapat Niya itong likhain ayon sa mga proporsyong pangnutrisyon na kailangan ng mga tao, at sa gayon, ang binhi na ito ay nabubuo sa mga kaisipan ng Diyos. Ito ay pagtingin sa epekto ng isang binhi sa mga tao mula sa perspektiba ng mga nutrisyonal na sangkap at istraktura nito; isa itong aspektong isinasaalang-alang ng Diyos kapag lumilikha ng binhing ito. Bukod pa rito, isinasaalang-alang ng Diyos ang laki at hugis ng ganitong uri ng binhi o prutas, ang haba ng panahon ng pag-usbong nito, ang anyo ng pananatiling buhay nito, ang uri ng lupa na angkop para sa pagtubo nito, kung gaano karaming sustansya ang nakukuha nito sa aling uri ng lupa, kung gaano karaming sustansya ang maaaring makuha ng mga tao mula rito kapag kinakain nila ito, at iba pa. Lahat ng detalyeng ito ay mga bagay na kailangang isaalang-alang ng Diyos. Ang iba’t ibang bagay na isinasaalang-alang ng Diyos kapag lumilikha ng isang binhi ay nauuwi sa huli sa isang punto, na para tustusan ang pangangailangan ng sangkatauhan sa pagkain, para makamit ang normal na pisikal na paglaki at pananatiling buhay ng sangkatauhan. Ito ang pinakamahalagang punto. May isa pang punto na napakahalaga rin. Kung ang isang binhi ay walang puwersa ng buhay, at ito ay isang patay na bagay, tulad ng isang butil ng buhangin o isang bato, na hindi kayang umusbong kapag itinanim sa lupa, kung gayon nangangahulugan ito na pagkatapos kainin ng mga tao ang pagkaing ito sa isang pagkakataon, hindi na ito makukuhang muli. Ang gayong binhi ay malayong makatugon sa pangangailangan ng sangkatauhan sa pagkain. Samakatwid, bukod sa mga sangkap na dapat nitong taglayin, tulad ng balat at laman nito, dapat magkaroon ng punla ang binhing ito. Siyempre, ang punlang ito ay maaaring hindi isang katangian ng buhay na taglay ng lahat ng binhi. Sa madaling salita, bukod sa balat at laman nito, dapat mayroong puwersa ng buhay ang binhing ito. Sa wika ng tao, tinatawag itong puwersa ng buhay, ngunit sa mga termino ng Diyos, nangangahulugan ito na dapat mayroong buhay ang binhing ito. Ano ang ibig sabihin ng “mayroong buhay”? Ibig sabihin nito ay maaari itong patuloy na magparami; sa pamamagitan ng pag-usbong at paglaki, dapat itong makapamunga. Ang isang binhi, sa pamamagitan ng pag-usbong, paglaki, at pamumulaklak, ay dapat makalikha ng marami pang bunga, at tulad ng mismong binhi, ang mga bunga nito ay dapat mayroon ding puwersa ng buhay, at makapagparami at makapamunga ng mas marami pa, dahil sa ganitong paraan lamang nito matutustusan ang pangangailangan ng sangkatauhan sa pagkain nang walang katapusan. Ang mga ito ang dalawang pinakapangunahin at pinakamahalagang bagay sa paglikha at pag-orden ng Diyos sa isang binhi: Ang isa ay ang iba’t ibang sustansyang taglay nito at ang mga papel nito, at ang isa pa ay dapat mayroong puwersa ng buhay ang binhing ito, ibig sabihin, dapat buhay ang binhing ito. Sa mga termino ng tao, kung ang isang bagay ay “buhay,” tinatawag itong “organiko.” Ang organikong pagkaing ito, mula sa panahong nilikha ito ng Diyos, ay talagang may buhay. Kung ibabaon mo ito sa lupa, at didiligan at lalagyan ng pataba, ito ay uusbong, lalaki, mamumulaklak, at pagkatapos ay mamumunga, at bawat bunga nito ay may taglay na papel na pareho rito. Ang parehong papel na ito ay walang-tigil na nagtutustos sa pangangailangan ng sangkatauhan sa pagkain, para sa pisikal na pananatiling buhay ng sangkatauhan, at para sa pagpaparami at pagpapatuloy ng sangkatauhan. Bukod pa rito, ang binhing ito ay nakikipag-isa sa lupa at namumunga, at ang mga bungang ito—tulad ng mismong binhi—ay namumunga ng mas marami pa para tustusan ang sangkatauhan, at dumaraan sa parehong proseso ng pagpaparami at pagyabong, sa sunod-sunod na mga henerasyon. Sa ganitong paraan, ang sangkatauhan ay may walang-katapusang panustos na pagkain. Sa pagkakaroon ng panustos na pagkain, sa pagkakaroon ng pinagkukunan ng pagkain, ang pisikal na buhay at pananatiling buhay ng sangkatauhan ay nagpapatuloy nang walang katapusan, at hindi sila kailanman mawawalan ng pagkain. Mula sa katunayang ito, makikita na para mabuhay ang sangkatauhan hanggang sa araw na ito, hindi maaaring kaligtaan ang ambag ng iba’t ibang binhi na nilikha ng Diyos. Ang ugat ng kakayahan ng mga ito na makagawa ng gayong ambag sa sangkatauhan ay ang paglikha at pag-orden ng Diyos. Ngunit kung ang dalawang pinakamahalagang bagay na inorden ng Diyos para sa isang binhi ay masisira—ang isa ay ang mga sustansya at papel ng binhi, at ang isa pa ay ang orihinal na puwersa ng buhay nito—kung mawawala ang dalawang bagay na ito, kapag nahulog ang binhi sa lupa, hindi na ito uusbong, hindi na lalaki, hindi na mamumulaklak o mamumunga. Maaari lamang itong maglaho sa lupa, at ang pinagkukunan ng pagkain ng sangkatauhan ay mawawala na mula noon. Ano ang haharapin ng sangkatauhan kung magkagayon? (Kamatayan.) Haharapin nila ang gutom, taggutom, at pagkatapos ay kamatayan, at hindi sila makakapagparami at makakapagpatuloy. Isa itong aspekto, at napakaseryoso nito. Ang isa pang aspekto ay na, kapag ang isang binhi ay artipisyal na pinoproseso, ang mga sustansya nito ay lubhang nababawasan, mula sa orihinal na naglalaman ng maraming uri ng sustansya hanggang sa kakaunting sustansya na lamang. Bukod pa rito, nagbabago rin ang mga papel nito. Halimbawa, ang isang partikular na uri ng pagkain ay dating nakakapagbigay-sustansya sa utak, nakakapagpanumbalik ng pisikal na lakas, at nakapagbibigay ng sigla sa mga tao, ngunit ngayon, pagkatapos sumailalim sa artipisyal na pagpoproseso, ang mga papel na ito ay lubhang nababawasan, o nawawala pa nga. Kahit pa kumain ang isang tao ng maraming ganitong uri ng pagkain, nakakaramdam siya ng pagkahapo ng katawan, bumabagal ang kanyang pag-iisip, at humihina ang kanyang memorya. Bagama’t hindi pa siya matanda, nagiging tulad siya ng isang matandang tao. Mabigat ang pakiramdam ng kanyang mga binti, naninigas ang kanyang katawan, at tumatanda ang kanyang balat. Mukhang lumaki ang kanyang katawan, ngunit sa loob, iba ang pakiramdam niya kaysa sa mga kumakain ng organikong pagkain. Kung ang mga orihinal na papel ng isang pagkain ay humina o nawala pa nga, hindi lang ito walang naidudulot na tulong o benepisyo sa katawan ng mga tao pagkatapos nilang kainin ito, kundi nagdudulot pa ito ng maraming negatibong epekto sa kanila. Ang iba’t ibang sustansyang kailangan ng katawan ay hindi napapalitan sa tamang oras, at kasabay nito, maraming paggana ng katawan ang unti-unting humihina at nawawala. Bilang natural na resulta, batay sa malupit na siklong ito, bumabagal ang pag-iisip ng mga tao, at maaari pa nga silang magkaroon ng ilang sukdulang pag-uugali o ideya. Ang gayong mga pagpapamalas ay ilan sa mga negatibong epekto at kahihinatnan na idinudulot sa mga tao ng mga di-organikong pagkain. Nawala sa mga di-organikong pagkain ang mga sangkap na dapat taglayin ng mga ito bilang nilikha ng Diyos, at nawala na rin sa mga ito ang mga orihinal na papel ng mga ito. Naiiba ang mga ito sa mga orihinal na bagay na nilikha at inorden ng Diyos. Lahat ng ito ay artipisyal na naproseso at nabago.

Bagama’t lumilikha ang mga tao ng di-organikong pagkain para matugunan ang pangangailangan ng sangkatauhan sa pagkain, ang gayong pagkain ay nagdudulot ng lahat ng uri ng masasamang epekto sa kalusugan at pagpaparami ng tao, na nakaaapekto sa pag-aanak at pananatiling buhay ng sangkatauhan. Samakatwid, dapat kang magkaroon ng pagkilatis patungkol sa di-organikong pagkain. Sa loob ng libo-libong taon, tinatamasa na ng sangkatauhan ang organikong pagkain. Bakit natin sinasabi na ang organikong pagkain ay isang positibong bagay, habang ang di-organikong pagkain ay isang negatibong bagay? Ano ang pinakamalaking punto ng pagkakaiba? Ano ang pinakabuod ng usapin? Ang pinakabuod ay na ang organikong pagkain ay inihanda ng Diyos para sa sangkatauhan; ito ay inorden ng Diyos. Nagtataglay ito ng mga orihinal na sangkap at papel na nilikha ng Diyos, at ang pinakamahalaga, taglay nito ang puwersa ng buhay na ipinagkaloob dito ng Diyos, samantalang nawala na sa di-organikong pagkain ang mga orihinal na sangkap at papel na iyon, at wala rin itong buhay na kaloob ng Diyos. Dahil wala ito ng dalawang pinakamahalagang bagay na ito na inorden ng Diyos, lumalabag ito sa mga prinsipyo ng mga positibong bagay na nilikha at inorden ng Diyos. Ang di-organikong pagkain ay isang uri ng bagay na naproseso, napinsala, at nabago ng siyensya ng tao, at hindi na nagtataglay ng mga katangian ng isang positibong bagay. Ito ay dahil wala itong mga sangkap at diwa ng mga positibong bagay na nilikha at inorden ng Diyos, at sa halip ay sumasalungat ito sa mga papel at diwa ng mga positibong bagay na nilikha at inorden ng Diyos. Ano ang ibig sabihin ng sumalungat sa mga papel at diwa ng mga positibong bagay? Ibig sabihin nito, nang likhain ng Diyos ang isang partikular na binhi, ang papel nito ay para sa sangkatauhan, ito ay para maglingkod at maging pakinabang sa sangkatauhan, at para tustusan ang mga normal na pisikal na pangangailangan at pananatiling buhay ng sangkatauhan, samantalang pinipinsala at ginugulo ng di-organikong pagkain ang normal na pananatiling buhay ng sangkatauhan, at kasabay nito ay nagdudulot ito ng isang serye ng di-mababagong negatibong mga epekto at kahihinatnan sa normal na buhay at pananatiling buhay ng mga tao. Kaya, hindi talaga kawalan ng katarungan na tawaging isang negatibong bagay ang di-organikong pagkain. Hindi ba’t ganoon? (Oo.) Malinaw na ba ang isyung ito ngayon? (Oo.) Bakit isang positibong bagay ang organikong pagkain, habang isang negatibong bagay naman ang di-organikong pagkain? Sa malawak na pananalita, ang organikong pagkain ay nagmumula sa Diyos, nagbibigay-pakinabang at naglilingkod sa sangkatauhan, at nag-aambag sa buhay at pananatiling buhay ng tao; mayroon itong isang di-mapapalitang papel sa buhay at pananatiling buhay ng tao—walang makakapapalit sa papel na ginagampanan nito. Pero nakakabuti ba sa kalusugan ng tao ang di-organikong pagkain? (Hindi.) Labis na kabaligtaran ito: Hindi ito nakakabuti sa kalusugan ng tao; sa halip, pinipinsala nito ang kalusugan ng tao, at nagdudulot ito ng maraming pasakit at problema sa pisikal na buhay at pananatiling buhay ng mga tao. Halimbawa, nagdudulot ito ng iba’t ibang masamang pakiramdam sa katawan, tulad ng pagbagal ng sirkulasyon ng dugo, paninigas ng mga braso at binti, pagbigat ng mga binti, at pagkahilo, at humahantong sa maagang pagsisimula at pagsiklab ng maraming sakit; ang mga allergic reaction ng mga tao ay nagiging mas malala rin. Ang masasamang reaksyon na may iba’t ibang antas ay nakaaapekto sa iba’t ibang bagay mula sa balat hanggang sa mga panloob na organo. Ang mga ito ang iba’t ibang problema at pasakit na idinudulot ng di-organikong pagkain sa pisikal na buhay at pananatiling buhay ng sangkatauhan. Dahil ang katawan ng tao ay nilikha ng Diyos, ang Diyos lamang ang lubos na nakakaunawa sa istruktura at mga pangangailangan nito. Kaya, lumikha ang Diyos ng lahat ng uri ng pagkain para sa sangkatauhan batay sa istruktura at mga pangangailangan ng katawan ng tao. Mula timog hanggang hilaga, mula silangan hanggang kanluran, lumikha ang Diyos ng iba’t ibang pagkain na nakabubuti sa buhay at pananatiling buhay ng mga lokal na tao. Ang mga orihinal na anyo ng lahat ng pagkaing nilikha ng Diyos ay naglalayong maglaan ng mga kinakailangang mapagkukunan ng pagkain para sa buhay at pananatiling buhay ng tao; lahat ng ito ay mahalaga para sa pisikal na buhay at pananatiling buhay ng mga tao. Ibig sabihin, para mabuhay at matustusan ang katawan ng isang tao, hindi ito mabubuhay kung wala ang mga halamang ito na nilikha ng Diyos. Hangga’t ang mga halaman at binhing ito ay nagmumula sa Diyos, nasa mga orihinal na anyo ang mga ito, nagtataglay ng mga kinakailangang papel at sangkap na nilikha ng Diyos, pati na rin ng puwersa ng buhay na kaloob ng Diyos. Kahit nasaan pa ang isang binhi—kahit pa mahulog ito sa mga bitak ng bato kung saan walang lupa—hangga’t mayroon itong puwersa ng buhay, maaari itong sumibol, lumago at gumulang nang normal, at magbunga ng mas marami pang binhi. Sa ganitong uri lamang ng mas malawak na kapaligiran kung saan ang lahat ng bagay ay nagpaparami at nabubuhay, na ang mga tao ay magkakaroon ng mapagkukunan ng pagkain para sa kanilang mga katawan, patuloy na makagagawa ng iba’t ibang aktibidad, at patuloy na makapagpaparami at mabubuhay. Kung mawawala sa iba’t ibang halaman at binhi ang mga orihinal na papel na nilikha ng Diyos, katumbas ito ng pagkakait sa sangkatauhan ng pagkain, at pag-alis ng mapagkukunan ng pagkain ng sangkatauhan. Kahit pa lumikha at gumawa ang mga tao ng ilang pagkaing wala sa mga orihinal na anyo ng mga ito na pansamantalang makakapawi sa kanilang gutom, dahil nabago ang mga orihinal na anyo ng mga pagkain matapos sumailalim sa pagpoproseso at nawala ang mga orihinal na papel nito, pagkatapos kainin ng mga tao ang mga ito, magbabago rin ang mga pisikal na paggana at pandama ng mga ito. Sa paglipas ng panahon, makararanas din ng ilang masamang reaksyon ang mga katawan ng mga tao; magkakaroon ang mga ito ng ilang sakit at pananakit, at maaari pa ngang magkaroon ng ilang malubhang kahihinatnan. Sumasalungat ito sa orihinal na layunin ng Diyos sa paglikha ng pagkain para sa sangkatauhan, at sumasalungat din ito sa mga batas at tuntunin ng pananatiling buhay na inorden ng Diyos para sa sangkatauhan. Kaya, paano mo man ito tingnan, hangga’t ang isang bagay ay sumasalungat sa orihinal na layunin ng Diyos sa paglikha ng isang bagay na may buhay at sa mga batas at tuntuning inorden ng Diyos, nawala na rito ang papel na nilikha ng Diyos para dito at ang gampaning dapat nitong gampanan, pati na rin ang puwersa ng buhay na kaloob dito ng Diyos, at kaya nagbago na ang diwa nito. Ang paglitaw ng di-organikong pagkain ay sumasalungat sa orihinal na layunin ng Diyos sa paglikha ng pagkain; kapag pinoproseso at binabago ng mga siyentipiko ang mga binhi ng pagkain sa pamamagitan ng siyensiya, nagiging sanhi ito ng pagbabago sa diwa ng pagkain. Kaya, ang di-organikong pagkain ay isang negatibong bagay. Maging mas makulay at maganda man ang hitsura nito, o maging mas malaki man ito, o dumami man ang bilang nito—paano man ito magbago, hangga’t sumasalungat ito sa orihinal na layunin ng Diyos sa paglikha nito at nawawala nito ang mga papel at puwersa ng buhay nito na bigay ng Diyos, isa itong negatibong bagay. Tiyak ito at hindi mapag-aalinlanganan. Kahit ano pa ito, at kahit sa anong panahon o kaninong kagagawan pa ito lumitaw, hangga’t hindi ito nilikha o inorden ng Diyos, kundi sumasalungat sa paglikha at pag-orden ng Diyos, isa itong negatibong bagay. Malinaw na ba ang usaping ito ngayon? (Oo.)

Ngayong malinaw nang napagbahaginan ang usapin na ang di-organikong pagkain ay isang negatibong bagay, may isa pang isyu na kailangang pagbahaginan. Nagtatanong ang ilang tao, “Dahil ang di-organikong pagkain ay isang negatibong bagay na sumasalungat sa paglikha at pag-orden ng Diyos, paano natin ito dapat tratuhin? Dapat ba natin itong kainin? Dapat ba natin itong hindi kainin, o kumain lang tayo nang kaunti? Ano ang angkop na paraan para magsagawa?” Kakatukoy lang ng ilan sa inyo kanina, “Karamihan ng pagkain sa lipunan ngayon ay di-organiko, at hindi madaling makahanap ng organikong pagkain kung gusto mong bumili ng ilan—sa ilang bansa at rehiyon, ni hindi mo ito mabibili kahit sa mataas na halaga. Kahit pa alam natin ang mga benepisyo ng organikong pagkain at ang pinsala ng di-organikong pagkain, ano ang magagawa natin?” Ganito lang talaga ang mas malawak na kapaligiran. Ito ang mundo ni Satanas, at pinipigilan nito ang mga tao na kainin ang pagkaing may kaloob na puwersa ng buhay na nilikha ng Diyos. Sabi ng ilang tao, “Alam naming nakakapinsala sa aming katawan ang pagkain ng di-organikong pagkain, pero wala kaming kakayahang kumain ng organikong pagkain. Ano ang dapat naming gawin? Dapat ba kaming mamatay na lang sa gutom?” Hindi ka maaaring mamatay sa gutom. Para manatiling buhay, kailangan mo pa ring kumain ng di-organikong pagkain. Kahit pa nakakapinsala sa katawan ang pagkain nito, mas mabuti pa rin iyon kaysa mamatay sa gutom. Kahit pa magpatuloy kang mamuhay nang may gayong paghihirap, hangga’t hindi ka namamatay at natutupad mo ang iyong tungkulin, kumakapit hanggang sa huling sandali at nakakamit ang kaligtasan kahit pa ikaw ay sakitin, kung gayon, nagtagumpay ka laban sa mundong ito at nanaig ka laban kay Satanas. Sabi ng iba, “Dahil napakamapaminsala ng di-organikong pagkain sa mga tao at ang mga epeko nito ay hindi na mababawi, hindi ko na lang ito kakainin. Hahanap ako ng paraan para magtanim ng organikong pagkain sa sarili kong bakuran.” Kung may kakayahan ka, siyempre ayos lang iyon. Pero paano kung ang bahay mo ay walang bakuran at hindi ka makapagtanim ng mga gulay at butil, at isa kang ordinaryong tao na hindi kayang bumili ng organikong pagkain? Kung gayon, ang magagawa mo lang ay kumain ng di-organikong pagkain. Sabi ng ilang tao, “Kung kakain ako ng di-organikong pagkain, kahit papaano ay mapapanatili ako nitong buhay sa loob ng ilang taon, at hindi ako mamamatay pagkatapos lang ng maikling panahon. Kahit na magkaroon ako ng ilang kakaibang sakit mula rito, wala nang magagawa tungkol dito.” Natatakot ba kayo na magkaroon ng lahat ng uri ng kakaibang sakit at umikli ang inyong buhay? (Oo.) Ano ang dapat gawin tungkol dito? Sabi ng ilang tao, “Kung gayon, magagawa lang nating gamitin ang huling paraan—pagtiyagaan kung ano ang mayroon tayo. Para mabuhay, wala tayong ibang mapagpipilian kundi ang kumain ng di-organikong pagkain.” Tama ba ang prinsipyong ito? (Oo.) Tama ba? Hindi ninyo makilatis kung ito ay tama o mali. Ang paggawa ba nito ay pagtitiyaga sa kung ano ang kaya mo, at hindi pagkakaroon ng ibang mapagpipilian? Hindi ito pagtitiyaga sa kung ano ang kaya mo, o hindi pagkakaroon ng ibang mapagpipilian. Sa halip, ito ay pamumuhay ayon sa pananalig. Hindi ba’t may isang linya mula sa mga salita ng Diyos? “Hangga’t may natitira kang hininga, hindi ka hahayaan ng Diyos na mamatay.” Ang buhay ng mga tao ay nasa mga kamay ng Diyos. Kung gaano katagal mabubuhay ang isang tao at ang kanyang pisikal na kondisyon ay nakadepende sa pag-orden ng Diyos, hindi sa kung ano ang kinakain niya. Sapat na na magkaroon ang mga tao ng mga tamang kaisipan at pananaw tungkol sa di-organikong pagkain at magkaroon ng pagkilatis dito. Gayumpaman, dapat tratuhin nang tama ng mga tao ang obhetibong kapaligiran na umiiral. Kung wala kang kakayahang pinansyal o mga kondisyon ng kapaligiran para sa pagtatanim ng sarili mong pagkain, kainin mo kung ano ang mayroon. Kaya, mag-aalala ka ba na magkakasakit o mamamatay ka? Hindi kailangang mag-alala. Bakit? Nasa ating puso ang katotohanan ng mga salita ng Diyos bilang ating suporta at batayan: “Hindi sa tinapay lamang mabubuhay ang tao, kundi sa bawat salitang lumalabas sa bibig ng Diyos,” at “Hangga’t may natitira kang hininga, hindi ka hahayaan ng Diyos na mamatay.” Ang buhay, pisikal na kondisyon, at haba ng buhay ng isang tao ay pawang nasa mga kamay ng Diyos. Kung magkakasakit ba ang isang tao, kung kailan siya magkakasakit, at kung kailan siya mamamatay—lahat ng ito ay nasa mga kamay ng Diyos. Hindi kailangang mag-alala o matakot. Kung hindi ka makakakuha ng organikong pagkain at di-organikong pagkain lang ang makakain mo, kainin mo ito nang panatag ang isip. Kainin mo kung ano ang mayroon. Sabi ng ilang tao, “Kung sinabi Mo na ang di-organikong pagkain ay isang negatibong bagay, bakit Mo sinasabi sa amin na kainin ito nang panatag ang isip?” Paano ka mabubuhay kung hindi ka kakain? Kung masyadong kakaunti ang kinakain mo, makukuha ba talaga ng katawan mo ang kailangan nito? Sinasabi na rin ngayon ng mga walang pananampalataya na ang di-organikong pagkain ay labis na mas mababa ang sustansya kaysa sa organikong pagkain; bagama’t marami kang kinakain, hindi ito nagbibigay ng gaanong sustansya. Isa rin itong katunayan. May isa pang puntong hindi nila alam: Ang proporsyon ng mga masustansyang sangkap sa organikong pagkain ay angkop. Pagkatapos mong kainin ito, tutulungan nito ang katawan mo na gumawa ng maraming sustansya, pabutihin ang sirkulasyon ng dugo, at gampanan ang mga orihinal na papel nito sa loob mo para matiyak ang magandang kalusugan. Gayumpaman, kulang sa masustansyang sangkap ang di-organikong pagkain, kaya hindi ito magagamit ng katawan mo para bumuo ng mga sustansya para matugunan ang mga pangangailangan nito. Ang pinakamahalaga, hindi nagtataglay ng puwersa ng buhay ang di-organikong pagkain at kulang ito sa maraming masustansyang sangkap; hindi ka nito mapalulusog. Pagkatapos itong kainin sa loob ng sampu o dalawampung taon, magkakaroon ang mga tao ng lahat ng uri ng sakit at kakaibang karamdaman, at mawawalan pa nga ng kakayahang mag-anak ang ilan. Masyadong malubha ang gayong mga kahihinatnan. Kaya naman nararamdaman ng ilang tao, “Marami naman akong kinain na pagkain at gulay, kaya hindi ako dapat kulang sa nutrisyon. Pero bakit nanghihina ang buong katawan ko?” Ito ang pagkakaiba sa pagitan ng organiko at di-organikong pagkain; sa katunayan, naramdaman mo na ito. Bakit mo nararamdaman ito? Ito ay dahil walang puwersa ng buhay ang di-organikong pagkain. Marami kang kinakain nito, pero hindi ito nagbibigay ng maraming sustansya, kaya nanghihina ka at kulang sa sigla. Pero gayumpaman, kailangan mo pa ring kumain; kung hindi, magugutom ka at hindi makakapagtrabaho o mabubuhay. Hindi dapat gumawa ng mga kahangalan ang mga tao, ni dapat silang maging sukdulan. Dapat nilang harapin ang lahat ng bagay ayon sa mga salita ng Diyos at isagawa ang lahat ng bagay ayon sa mga katotohanang prinsipyo. Ito ang dapat na maging malinaw sa mga tao at maunawaan nila. Sa madaling salita, nauuwi ang lahat sa kung paano dapat tratuhin ng mga tao ang di-organikong pagkain. Pagkatapos maunawaan ang mga negatibong epekto at kasunod na mga epekto na idinudulot ng di-organikong pagkain, hindi nito dapat malimitahan ang mga tao, at hindi rin sila dapat mag-alala o matakot, dahil ang lahat ng bagay ay nasa mga kamay ng Diyos. Ang buhay ng mga tao at ang lahat ng tungkol sa kanila ay pawang nasa mga kamay ng Diyos, napapasailalim sa kataas-taasang kapangyarihan at mga pagsasaayos ng Diyos. Tama ba? (Oo.) Kung ganito mo ito nauunawaan, tama ang iyong mga kaisipan at pananaw. Matapos marinig ang lahat ng ito, naliwanagan at napalaya ba ang inyong puso? (Oo.) Isa itong isyu sa totoong buhay na dapat makita ng mga tao. Kung hindi mo matarok ang usaping ito, masyado kang hangal. Patungkol naman sa kung dapat bang kainin o hindi ang di-organikong pagkain, katatalakay lang natin ng ilang prinsipyo ng pagsasagawa. Dapat mo itong tratuhin nang naaayon batay sa iyong obhetibong kapaligiran at aktuwal na mga kondisyon. Sa madaling salita, dapat mong tingnan ang lahat ng bagay ayon sa mga salita ng Diyos, at dapat ka ring kumilos ayon sa mga salita ng Diyos. Hangga’t ang iyong motibo ay tiyakin ang iyong normal na pisikal na pananatiling buhay at paggana, para magawa mo nang normal ang iyong tungkulin, hindi ka lumihis sa landas ng pagsunod sa Diyos, at matupad mo ang iyong tungkulin at tahakin mo ang landas ng paghahangad sa katotohanan, tama ang ginagawa mo. Ito ang nilalaman ng ating pagbabahaginan tungkol sa aspekto ng kung ano ang inoorden ng Diyos.

Gumamit tayo ng dalawang halimbawa para pagbahaginan ang aspekto ng kung ano ang inoorden ng Diyos. Naipaliwanag na ba ito nang malinaw sa pangkalahatan? (Oo.) Kung gayon, kaya ba ninyong makilatis ang pagkakaiba ng mga positibo at negatibong bagay? Kaya mo bang gamitin ang aspektong ito ng katotohanan para tasahin ang iba’t ibang tao, pangyayari, at bagay na nakakaharap mo? Kung hindi natin pinagbahaginan ang dalawang halimbawang ito, magagawa ba ninyong gamitin ang aspektong ito ng katotohanan tungkol sa mga positibong bagay na binigyan natin ng kahulugan ngayon para sukatin ang mga ito? (Makikilatis ko siguro ang mga mas simple, pero hindi ko makikilatis ang dalawang medyo komplikadong halimbawa na sinabi ng Diyos.) Mabuti na lang at pinagbahaginan natin ito, kung hindi ay baka napalampas ninyo ang pagkain ng masarap na pagkaing tulad ng apple-pear, tama ba? (Oo.) Ang ilang tao na mas malamang na sumunod sa mga regulasyon ay maaaring tumingin sa isang apple-pear at gustuhing kainin ito ngunit hindi mangahas, iniisip na ang pagkain nito ay lalabag sa mga prinsipyong inorden ng Diyos at sasalungat sa mga salita ng Diyos, kaya pinipigilan nila ang kanilang sarili at hindi ito kinakain, at dahil dito, napapalampas nila ang napakaraming pagkakataon na kumain ng masarap na pagkaing ito. Gayumpaman, para sa ilang halatang negatibong bagay, dahil walang pagkilatis ang mga tao, lubos nilang pinupuri at lubos na sinasang-ayunan at tinatanggap ang mga ito sa kanilang puso. Patungkol naman sa di-organikong pagkain, iniisip pa nga nila, “Lubos na natutugunan ng di-organikong pagkain ang pangangailangan ng sangkatauhan sa pagkain, at kasabay nito, makakatulong itong bawasan ang mga pagkamatay mula sa gutom. Ito ay tunay na isang malaking ambag ng siyensya sa sangkatauhan sa kasaysayan ng pag-unlad ng tao! Ito ay tunay na ginawa ng Diyos; ang Diyos ang nagpasulong ng usaping ito.” Ang gayong simpleng pahayag ay naglalantad ng isang katunayan. Anong katunayan? Na hindi mo nauunawaan ang katotohanan. Sekundaryo lang ito; mayroon pang mas malubhang problema rito, iyon ay na bumigkas ka ng mga salitang lubhang mapaghimagsik at mapanlapastangan sa Diyos, at dahil dito ay nakakaramdam ang Diyos ng pagkasuklam at pandidiri. Kung ang gayong problema ay maging napakalubha na sumasalungat ka na sa mga layunin ng Diyos at sinasadya mo nang labanan at lapastanganin ang Diyos, maaaring mawala sa iyo ang pag-asa mo na maligtas ka, at makakaapekto ito sa iyong hantungan. Samakatwid, napakahalaga na maunawaan ang katotohanan. Kung hindi tayo gumamit ng mga halimbawa sa ating pagbabahaginan, maaaring naisip ng ilan sa inyo, “Ang di-organikong pagkain ay bunga ng siyentipikong pananaliksik, at ang pag-unlad ng siyensya ay nag-aambag sa sangkatauhan, kaya ang gayong ambag ay malamang na inorden ng Diyos, malamang na pinamatnugutan ito ng Diyos.” Sa pamamagitan ng pagbabahaginan sa ganitong paraan, malinaw na ba ito ngayon? Tama ba ang pahayag na ito? (Hindi.) Dapat bang unawain ang mga bagay-bagay sa ganitong paraan? (Hindi.) Kung sinasabi ito ng isang tao, mapapahamak siya; ito ay lubhang mapaghimagsik! Bago ka magkaroon ng malinaw na pagkaunawa sa kung ano talaga ang mga bagay-bagay at sa diwa ng mga ito, huwag mong basta-bastang bigyan ng kahulugan ang mga ito, at huwag mong basta-bastang tanggapin o gustuhin ang mga bagay na dumaan sa siyentipikong pagpoproseso. Lalo na pagdating sa mga bagay na iginagalang at popular sa masasamang kalakaran at gusto ng karamihan, dapat kang maging labis na mapagbantay—kilatisin mo ang mga ito ayon sa mga salita ng Diyos at sa katotohanan, at huwag na huwag mong tanggapin ang mga ito. Sabi ng ilang tao, “Mahina ang aming kakayahan. Kapag nakikita namin ang iba’t ibang uri ng impormasyong kumakalat online, iniisip namin na ito ay isang panlipunang kalakaran at hindi maaaring maging mali. Pagkatapos itong tingnan, may epekto ito sa aming puso. Kung namumuhay kami nang hiwalay sa lipunan, hindi kami malilihis.” Tama ba ang pahayag na ito? (Hindi.) Namumuhay ka sa totoong mundo, sa kasalukuyang lipunan, at hindi mo maiiwasang makarinig ng maraming kakaibang tinig at kakaibang kasabihan at teorya. Ang mga argumentong ito ay hindi maiiwasang pumasok sa iyong puso, kung saan magkakaroon ng epekto ang mga ito, na binabago ang iyong mga iniisip. Iniisip ng mga tao na hangga’t namumuhay sila sa lipunang ito, hangga’t namumuhay sila sa gitna ng mga tao, di-sinasadya na maiimpluwensiyahan sila, maliban na lang kung nakatira sila sa liblib na lugar sa mga bundok at kagubatan o ikinukulong nila ang kanilang sarili sa isang maliit na silid, hindi nakikinig, tumitingin, o nag-iisip tungkol sa mga bagay na ito, na kung saan ay magiging malinis ang kanilang puso. Tama ba ang pananaw na ito? (Hindi.) Malinaw na hindi. Kung gayon, paano malulutas ang problemang ito? Dapat mong hangarin ang katotohanan at unawain ang katotohanan. Kung mayroon kang malinaw na pagkaunawa sa lahat ng aspekto ng katotohanan, kapag nakaharap mo ang mga bagay na ito, malalaman mo kung ano ang pinagbabatayang diwa ng mga ito. Magagawa mong mabilis na kilatisin at bigyan ng kahulugan ang mga ito bilang mga positibo o negatibong bagay, at—batay sa pagkakaroon ng konsensiya at katwiran—mabilis mong tatanggapin ang mga positibong bagay, at lalabanan o tatanggihan, pupunahin, at kokondenahin ang mga negatibong bagay. Sa ganitong paraan, mapoprotektahan ka, at hindi ka makakaramdam ng kawalang-magawa, at hindi mo rin kakailanganing mag-alala o matakot nang labis. Bakit? Dahil gamit ang mga salita ng Diyos bilang iyong batayan, magkakaroon ka ng pundamental na abilidad na makilatis ang mga positibo at negatibong bagay, ang iyong mga pananaw at opinyon sa iba’t ibang positibo at negatibong bagay ay magiging batay sa mga salita ng Diyos, at magagawa mong matukoy kung ang mga ito ay mga positibo o negatibong bagay; samakatwid, ang usapin kung ano ang dapat mong gawin ay magiging isang napakadaling bagay. Hindi ba’t ganoon? (Oo.)

Nauunawaan ba ninyo ang katatapos lang nating pagbahaginan? Kung hindi natin ito pinagbahaginan sa ganitong paraan, magagawa ba ninyong maunawaan ito? (Hindi.) Kung gayon, kung makaranas kayo ng ilang taon pa, magagawa ba ninyong makilatis ang mga positibo at negatibong bagay? (Kung walang katotohanan, hindi namin makikilatis ang mga bagay na ito; kung minsan ay hinahangaan at itinataguyod pa nga namin ang mga negatibong bagay. Kaya, hindi naman sa magagawa na naming makakilatis dahil lang sa pagkakaroon ng mas maraming taon ng karanasan.) Ang mga usaping ito ba ay kinasasangkutan ng mga misteryo? (Hindi.) Kung ang mga ito ay hindi kinasasangkutan ng mga misteryo, bakit hindi nauunawaan ng mga tao ang mga ito? Ang mga ito ba ay mga panlabas na usapin? (Oo.) Kung mga panlabas na usapin lang ang mga ito, dapat ay madaling maunawaan ang mga ito, pero ang totoo, ang mga usaping ito ay kinasasangkutan din ng ilang katotohanan at ng mga pananaw ng mga tao sa iba’t ibang bagay. Sa sandaling ang isang bagay ay kinasasangkutan ng mga pananaw sa mga bagay-bagay, at ng diwa at kalikasan ng mga isyu, kinasasangkutan ito ng katotohanan, at kapag kinasasangkutan ito ng katotohanan, hindi ninyo ito matarok, at kayo ay nalilito. Kaya, sa tingin ba ninyo ay kinakailangang magbahaginan sa ganitong paraan? (Oo, kailangan.) Sana, pagkatapos ninyong pakinggan ang pagbabahaginang ito, hindi ninyo itutuon ang inyong pansin sa mga usapin mismo o matututunang sumunod sa mga regulasyon, kundi sa halip, sa pamamagitan ng pagbabahaginan, ay mauunawaan ninyo ang katotohanan at ang mga layunin ng Diyos, magagawa ninyong kilatisin kung ano ang mga positibo at negatibong bagay, at umusad sa aspekto ng katotohanan, at bubuti ang inyong kakayahang kumilatis ng mga bagay-bagay. Mangangahulugan ito na may natamo kayo. Patungkol naman sa mga positibong bagay—lahat ng nasasaklaw ng kung ano ang nilikha ng Diyos, inorden ng Diyos, o nasa ilalim ng kataas-taasang kapangyarihan ng Diyos—kaya na ba ninyong makilatis ang lahat ng ito ngayon matapos nating ilista ang dalawang espesyal na halimbawa kanina? O kaya ba ninyong kilatisin lamang ang mga bagay na magkakauri, at hindi pa rin ninyo kayang kilatisin ang mga bagay na naiiba sa dalawang halimbawang ito? (Marahil ay kaya kong kilatisin ang mga bagay na magkakauri hanggang sa isang antas, at pati na rin ang iba’t ibang bagay na medyo simple, pero hindi ko pa rin malinaw na makilatis ang mga bagay na masyadong komplikado.) Ito ay isang katunayan, hindi ba? Kung hindi pa rin kayo makakilatis, dapat ninyong maarok ang isang prinsipyo. Una, tingnan ninyo kung ang isang partikular na bagay ay sumasalungat sa papel na dapat nitong taglayin bilang nilikha ng Diyos o sa kahalagahan ng pag-iral nito na inorden ng Diyos; tingnan ninyo kung sumasalungat ito sa aspektong ito. Kung sumasalungat ito, isa itong negatibong bagay. Kung hindi ito sumasalungat sa paglikha at pag-orden ng Diyos, ngunit ang anyo ng pag-iral nito at ang halaga ng pag-iral nito ay hindi masasabing may positibo o negatibong epekto sa mga tao—nagsisilbi lamang ito ng isang layunin at nagbibigay ng kaunting kaginhawahan sa buhay ng mga tao, na may kaunting benepisyo ngunit walang pinsala, ibig sabihin, hindi nito pinapahina o ginugulo ang anyo ng pananatiling buhay at normal na pamumuhay ng sangkatauhang nilikha ng Diyos, at hindi rin ito nagdudulot ng anumang masasamang kahihinatnan, at ang pag-iral nito ay hindi maituturing na makabuluhan sa sangkatauhan, at maaari pa ring mamuhay nang maayos ang mga tao kung wala ito—kung gayon, hindi ito maituturing na isang positibo o isang negatibong bagay. Hindi ito nabibilang sa kategoryang iyon; isa lamang itong uri ng bagay o isang gamit, kaya hindi natin ito bibigyan ng kahulugan bilang positibo o negatibo. Halimbawa, ang isang karwaheng hila ng kabayo ay isang paraan ng transportasyon. Hinihila ito ng isang kabayo, na isang bagay na may buhay na nilikha at inorden ng Diyos. Ang karwaheng hila ng kabayo ay gawa ng tao, hindi nilikha ng Diyos; isa itong kagamitang ginawa ng tao gamit ang abilidad na mabuhay na kaloob ng Diyos. Maaari itong magdala ng mga kalakal at maghatid ng mga tao sa iba’t ibang lugar, na ginagawang mas maginhawa ang buhay at paglalakbay ng mga tao. Kaya, sa tingin ninyo, ang isang karwaheng hila ng kabayo na gawa ng tao ay isa bang positibo o negatibong bagay? Gumagamit ba ng enerhiya ang isang karwaheng hila ng kabayo? Naglalabas ba ito ng usok at nagpaparumi sa hangin? (Hindi.) Ang isang karwaheng hila ng kabayo ay hindi nagdudulot ng anumang masamang epekto sa buhay at pananatiling buhay ng mga tao, at ginagawa rin nitong mas maginhawa nang kaunti ang buhay ng mga tao. Gayumpaman, kung wala ito, maaari ding maglakbay ang mga tao nang naglalakad, na mas mabagal lang nang kaunti; hindi naman sa hindi mabubuhay ang mga tao kung wala ito. Ito ay isang bagay na hindi esensyal. Kaya, ang bagay bang ito ay isang positibo o negatibong bagay? (Ang pagkaunawa ko ay hindi ito isang negatibong bagay, pero hindi rin ito isang positibong bagay; hindi lang ito masasabing positibo o negatibo.) Nagmumula ito sa mga kamay ng tao, at hindi ito masasabing positibo o negatibo. Kung tatalakayin mo kung ang isang karwaheng hila ng kabayo ay isang positibo o negatibong bagay, halos katumbas na iyon ng pagpapalaki sa isang maliit na bagay, at paghahanap ng maliliit na mapupuna.

Sinasabi ng ilang tao, “Ang mga puno ay nilikha at inorden ng Diyos, at ang mga panuntunan ng pamumuhay at anyo ng pag-iral ng mga ito ay mula sa Diyos, kaya mga positibong bagay ang mga ito. Kung gayon, kung ang isang puno ay pinutol at ginawang tabla, isa ba itong positibo o negatibong bagay?” Nagbibigay ng kaunting kaginhawahan ang tabla para sa pang-araw-araw na pangangailangan ng sangkatauhan, tulad ng paggamit dito para gumawa ng iba’t ibang uri ng muwebles gaya ng mga mesa at upuan, at maaari din itong ipanggatong sa pagluluto. Nagbabago ito mula sa pagiging isang halaman tungo sa pagiging isang kasangkapan. Isa ba itong positibo o negatibong bagay? (Hindi masasabing positibo o negatibo ito.) Tama iyan, ngayon nauunawaan mo na, nakuha mo na. Tanging ang mga bagay na nasa saklaw ng prinsipyong ito—kung ano ang nilikha ng Diyos, inorden ng Diyos, o nasa ilalim ng kataas-taasang kapangyarihan ng Diyos—ang mga positibong bagay. Anumang lumalabag sa prinsipyong ito ay isang negatibong bagay. Para sa mga bagay na nasa labas ng dalawang kategoryang ito, kung tatalakayin mo kung positibo o negatibo ang mga ito, para ka na ring nakikipagtalo tungkol sa maliliit na detalye, pinapalaki ang maliliit na bagay, at hindi inaasikaso ang iyong wastong gawain. Halimbawa, may ilang taong nagtatanong, “Ang mga kurtina bang gawa ng tao ay isang positibo o negatibong bagay?” Sinasabi ng ilang tao, “Depende iyan sa pinagmulan ng tela. Kung ang mga kurtina ay gawa sa pinrosesong natural na bulak, na hindi kinulayan o pinaputi, at walang idinagdag na mga kemikal, kung gayon ay positibong bagay ang mga ito. Kung ang mga ito ay kinulayan, pinaputi, at nilagyan ng disenyo, o may idinagdag na ilang kemikal, kung gayon ay negatibong bagay ang mga ito. Ang mga negatibong bagay ang dapat nating alisin at isantabi, kaya hindi natin maaaring gamitin ang mga ito. Sa ganitong paraan lamang tayo sumusunod sa mga prinsipyo ng mga salita ng Diyos, at nagiging mga taong nagmamahal sa mga positibong bagay at sa katotohanan. Samakatwid, tinutuligsa natin ang lahat ng bagay na hindi produktong gawa sa bulak, at tinutuligsa natin ang lahat ng hindi nagmula sa natural na bagay.” Ano ang mga bagay na nagmula sa natural na bagay? Bulak, seda, at gayundin ang lino. Ayon sa opinyon ng mga indibidwal na ito, bukod sa iilang bagay na ito, wala nang iba pang puwedeng isuot ang mga tao—kung gusto mong iwasang labagin ang mga prinsipyo, at gusto mong makamit ang kakayahang mahalin ang mga positibong bagay at tanggihan ang mga negatibong bagay, kung gayon ay dapat mong isuot ang mga bagay na ito, dahil tanging ang mga bagay na ito ang nasa orihinal na anyo ng mga ito na nilikha ng Diyos. Wasto ba ang pananaw na ito? (Hindi.) Sasabihin ng ilang tao, “Ayon sa pananaw na ito, kung gayon, sinumang nagsusuot ng mga telang dumaan sa siyentipikong proseso ay hindi isang taong nagmamahal sa mga positibong bagay, hindi isang taong nagsasagawa sa katotohanan, kundi isang taong walang pagkilatis at walang mga prinsipyo, isang taong lubhang mapaghimagsik at kinasusuklaman ng Diyos, at tapos na ang gayong tao!” Angkop ba ang pahayag na ito? (Hindi, pagpapalaki iyan ng maliit na bagay.) Ang gayong mga tao ay may mga natatagong motibo sa kanilang mga salita, at kaya pa nga nilang kondenahin ang iba, pinapalaki ang mga bagay-bagay. Anong uri sila ng mga tao? (Mga taong sumusunod sa mga regulasyon at walang espirituwal na pang-unawa.) Sila ay mga taong baligho, mga balighong uri. Sa pagpapahayag ng mga maling paniniwala at maling kaisipang ito, pinapalaki nila ang maliliit na bagay at ginagamit ang mga paksang tinatalakay para ipahayag ang sarili nilang mga opinyon. Puno ang kanilang mga isipan ng mga maling paniniwala at maling kaisipang ito, at walang-humpay nilang naibubulalas ang mga ito, pero kapag hinihiling mo sa kanilang makipagbahaginan tungkol sa isang bagay na may kaugnayan sa katotohanan, wala silang masabi. Kapag hinihiling mo sa kanilang makipagbahaginan tungkol sa kung ano ang mga positibong bagay, sinasabi nila ang mga maling paniniwala at maling kaisipang ito. Hindi ba’t sa tingin mo ay nakakasuklam iyon? Maraming bagay ang hindi kaugnay sa mga positibong bagay na nilikha ng Diyos, inorden ng Diyos, o nasa ilalim ng kataas-taasang kapangyarihan ng Diyos. Sa istriktong pananalita, hindi nila nilalabag ang prinsipyo ng kung ano ang nilikha ng Diyos, inorden ng Diyos, o nasa ilalim ng kataas-taasang kapangyarihan ng Diyos, at ang mga anyo ng kanilang pag-iral ay hindi nagdudulot ng anumang masasamang epekto o pinsala sa kabuhayan at pananatiling buhay ng sangkatauhan. Kaya, kapag nagsasalita ka, pinakamainam na magkaroon ng konsensiya at katwiran, at huwag mong palakihin ang maliliit na bagay at huwag kang basta-bastang magkondena. Ang mga bagay na nasa saklaw ng kung ano ang nilikha ng Diyos, inorden ng Diyos, o nasa ilalim ng kataas-taasang kapangyarihan ng Diyos ay karapat-dapat nating pagbahaginan, at karapat-dapat nating tanggapin, unawain, sundin, pahalagahan, at protektahan. Bukod sa mga ito, para sa mga bagay na hindi saklaw ng kategoryang ito, pinakamainam na huwag palakihin ang maliliit na bagay at ituring ang mga ito bilang mahahalagang isyu na dapat pagbahaginan, pinagbabahaginan ang mga ito nang may labis na kasigasigan, at pinagbabahaginan pa nga nang napakaseryoso sa loob ng ilang pagtitipon. Hindi ito dapat gawin. Kadalasan, ang mga taong kakatwa, ang mga taong walang espirituwal na pang-unawa, ang masasamang tao, mga anticristo, at mga diyablo ay mahilig gawin ang mga bagay na ito para magpasikat, para ipakita sa mga tao kung gaano sila katalino. Iniisip ng mga taong walang pagkilatis na ito ay pakikipagbahaginan tungkol sa katotohanan, at kahit na hindi sila nakakakuha ng anumang pagpapatibay, napipilitan silang magtiis at makinig. Ang totoo, ang mga salita ng mga taong iyon ay pawang mga maling paniniwala at maling kaisipan, at walang kinalaman sa paksa ng mga positibong bagay na tinatalakay Ko. Samakatwid, kung maririnig mo ang ganitong uri ng mga tao na magbanggit ng mga paksa at argumentong ito na hindi kaugnay sa mga positibong bagay, maaari kang tumangging makinig. Kung nauunawaan mo ang katotohanan at may pagkilatis ka, maaari mo silang pabulaanan at patigilin. Paano mo sila patitigilin? Sasabihin mo, “Tama na, manahimik ka! Ang mga bagay na sinasabi mo ay hindi kaugnay sa katotohanan, ni kaugnay sa mga positibong bagay. Ang sinasabi mo ay mga maladiyablong salita, at walang gustong makinig sa mga iyan. Huwag mong guluhin ang lahat dito, at huwag mong gambalain ang paggawa ng lahat sa kanilang tungkulin!” Kung may mga natatago silang motibo sa kanilang mga salita, at basta-basta silang kumokondena at wala silang positibong epekto, dapat kayong tumindig at patigilin sila sa pagdudulot ng kaguluhan, habang inilalantad din sila para magkaroon ng pagkilatis ang lahat. Pagkatapos makinig, mauunawaan ng lahat na ang kanilang mga salita ay mga maling paniniwala at maling kaisipan, na walang kaugnayan sa katotohanan, na sila ay naghahanap ng maliliit na pagkakamali, nakikipagtalo tungkol sa maliliit na detalye, nanlilihis ng mga tao, nagsasabi ng mga salita at doktrina, at nagbubulalas ng matatayog-pakinggan na ideya, at na mayroon silang mga natatagong motibo at gusto nilang magdulot ng gulo, at dahil dito ay dapat silang paghigpitan at patahimikin. Ipagpalagay na karamihan sa mga taong naroroon sa oras na iyon ay mga taong magulo ang isip na walang pagkilatis sa masasamang tao at mga diyablo, at hindi matukoy na nagpapakalat sila ng mga maling kaisipan at nanlilihis ng mga tao. Kapag nagkakatipon ang mga indibidwal na ito na magulo ang isip at yaong masasamang tao at mga diyablo, lahat sila ay nagkakasundo na para bang pare-parehong masama ang uri nila. Pagkatapos marinig ang mga salita ng Diyos, hindi lang sa hindi nila tinatanggap ang katotohanan, kundi nagpapakalat pa sila ng ilang maling kaisipan gamit ang mararangyang salita at talakayan na matatayog pakinggan ngunit hungkag. Sa ganoong sitwasyon, maaari kang tumindig at tahimik na umalis, nang hindi na kailangang magpahayag ng anumang pananaw. Hayaan mo ang mga diyablo na magpasikat at magpanggap. Huwag kang makipagdebate sa kanila, para hindi magulo ang isipan mo at maapektuhan ang paggampan mo sa iyong tungkulin. Bakit? Dahil ang isang diyablo ay palaging isang diyablo; ang isang hayop ay palaging isang hayop. Wala silang pagkamakatwiran, hindi sila makakilatis ng tama sa mali, at hindi nila alam kung ano ang wasto at kung ano ang di-wasto; gaano ka man makipagbahaginan, imposibleng maunawaan nila ang katotohanan. Ang mga diyablo ay palaging magsasabi ng mga salita at doktrina, sisigaw ng mga islogan, at magbubulalas ng matatayog-pakinggan ngunit hungkag na usapan, habang yaong mga nagreinkarnasyon mula sa mga hayop—mga taong walang espiritu—ay walang anumang pagkilatis. Saanman may panggugulo ng mga Satanas at diyablo, susunod sila at makikisangkot sa gulo. Kung tuturuan mo silang kumilatis, hindi nila ito matututunan. Tanging yaong mga nakakaunawa sa katotohanan ang nagtataglay ng katalinuhan at karunungan, at magtatago sila kapag nakakita ng gulo. Magagawa nilang kumilatis kapag nakakita sila ng isang diyablong nagdudulot ng kaguluhan, at hindi sila makikisangkot sa gulo, dahil alam nilang lumayo sa kasamaan. Saanman nagpapanggap ang mga diyablo, saanman nagtitipon ang mga hayop, aalingasaw sa kabahuan at kawalan ng kaayusan ang lugar na iyon. Pare-parehong masama ang uri nila at nasisiyahan silang magsama-sama. Sinuman ang magsabi ng ilang baligho at ubod ng samang salita, gusto nilang makinig, at inuulit pa nila ang ang mga ito nang may labis na kagalakan. Hindi ba’t pagtitipon ito ng mga diyablo? Kung ikaw ay isang matalinong tao, sa sandaling makita mo ang gayong sitwasyon, dapat kang agad na lumayo at huwag makihalo sa kanila. Bakit hindi ka dapat makihalo sa kanila? Bakit hindi ka dapat makipagdebate sa kanila? Dahil gaano mo man ibahagi ang katotohanan, hindi nila ito tatanggapin; gaano man karaming salita ang sabihin mo, lahat ng ito ay magiging walang kabuluhan. Yaong mga kay Satanas at sa mga diyablo ay hindi talaga tumatanggap sa katotohanan, at yaong mga nagreinkarnasyon mula sa mga hayop ay hindi kayang maunawaan ang katotohanan, kaya gaano man karami ang sabihin mo, walang silbi ito. Binabasa ba nila ang mga salita ng Diyos? Nauunawaan ba nila ang mga salita ng Diyos? Hinanap na ba nila ang katotohanan kailanman? Hindi nga nila tinatanggap ang mga salitang sinasabi Ko, kaya, kaya ba silang pabulaanan ng iilang salitang naiisip mo? Kaya ba nitong baguhin ang kanilang isipan? Matatanggap ba nila ang mga salita mo? Kaya, huwag kang gumawa ng mga kahangalan. Ang tahimik na pag-alis ay isang matalinong pagpili. Kung tatanungin mo ang isang diyablo, “Bakit hindi mo isinasagawa ang katotohanan? Bakit ka palaging nagsisinungaling at gumagawa ng panlilinlang?” mapangahas kang pabubulaanan ng diyablo; makikipagtalo siya at gagamit ng baluktot na pangangatwiran para ipagtanggol ang kanyang sarili, at talagang hindi niya aaminin na siya ay nagsisinungaling at gumagawa ng panlilinlang. Kung tatanungin mo yaong mga nagreinkarnasyon mula sa mga hayop kung bakit sila palaging sumusunod sa mga regulasyon, gagamit din sila ng baluktot na pangangatwiran para ipagtanggol ang kanilang sarili, sasabihing isinasagawa nila ang katotohanan. Kapag nahaharap ka sa ganitong uri ng sitwasyon, dapat mong malinaw na makita na ang mga diyablo at yaong mga nagreinkarnasyon mula sa mga hayop ay hindi talaga tumatanggap sa katotohanan, kaya dapat mong itigil ang pakikipagbahaginan sa kanila at itigil ang paggawa ng mga kahangalan. Gaano man karaming salita ang sabihin mo o gaano man karaming bagay ang gawin mo, hindi mo mababago ang kanilang kalikasang diwa, kaya walang maitutulong ang anumang dami ng talakayan. Dapat kang makipagbahaginan tungkol sa katotohanan sa mga kayang tumanggap ng katotohanan. Ang gayong mga tao lamang ang madaling tumanggap sa katotohanan—sa kanila ka lang maaaring magkaroon ng normal na pakikipag-uusap. Para sa mga diyablo at mga taong nagreinkarnasyon mula sa mga hayop, gaano man karaming katotohanan ang pagbahaginan mo o gaano man karaming gawain ang gawin mo, lahat ng iyon ay walang kabuluhan. Sa sandaling iyon, maaari mo silang mapabulaanan hanggang sa puntong hindi na sila makaimik, at maaaring maramdaman nila na tama ang sinabi mo, pero pagkatapos, magbabago ang kanilang kalooban, at maghahanda pa nga sila ng ilang salita para pabulaanan ka at ipahiya ka. Nakikita ninyo, magagawa ba ng mga diyablo na tanggapin ang katotohanan? (Hindi.) Talagang hindi. Yaong mga diyablo at yaong mga nagreinkarnasyon mula sa mga hayop ay hindi talaga tumatanggap sa katotohanan. Kahit pa tanggapin nila ito sa isang partikular na sandali, sa salita lamang iyon, at tatalikuran nila ang sinabi nila pagkatapos. Kaya, makakamit mo ba ang anumang resulta sa pamamagitan ng pakikipagbahaginan sa kanila tungkol sa katotohanan? Gusto mo silang baguhin para magkaroon sila ng konsensiya at katwiran, at para malaman nila na hindi nila nauunawaan ang katotohanan at dapat nilang tanggapin at isagawa ang katotohanan—ang ideyang ito at ang motibong ito mismo ay mali; hindi mo dapat kailanman taglayin ito. Nauunawaan mo na ba ngayon? (Oo.)

Bumalik tayo sa paksa ng mga positibong bagay. Ang saklaw ng mga positibong bagay ay binibigyang-kahulugan bilang nasa loob ng kategorya ng kung ano ang nilikha ng Diyos, inorden ng Diyos, o nasa ilalim ng kataas-taasang kapangyarihan ng Diyos. Anuman ang ating kinakaharap, dapat nating isaalang-alang, “Nilikha ba ito ng Diyos? Paano ito nauugnay sa pag-orden ng Diyos?” Kung hindi ito nilikha ng Diyos at walang kinalaman sa pag-orden ng Diyos, dapat natin itong tratuhin nang may pag-iingat. Kung sumusunod pa rin tayo sa mga kalakaran ng mundo at pinupuri natin ito nang labis, hindi ba’t kahangalan iyon? Kung ang isang bagay ay wala sa saklaw ng kung ano ang nilikha ng Diyos, inorden ng Diyos, o nasa ilalim ng kataas-taasang kapangyarihan ng Diyos, kung gayon ay hindi ito matatawag na positibo o negatibong bagay, at kaya walang saysay na talakayin ito. Kung tatalakayin mo man ito, dahil ba gusto mo itong tanggapin bilang isang positibong bagay? O dahil gusto mo itong ilarawan bilang isang negatibong bagay at tanggihan? Anong pakinabang ang maidudulot ng pagtanggap o pagtanggi rito sa iyong buhay at sa iyong sariling asal? Kapaki-pakinabang ba ito para sa iyong pagtanggap sa katotohanan? Kung walang pakinabang, walang saysay na ituring ito bilang isang paksa para sa pagbabahaginan at talakayan; kahangalan iyon at paggawa ng mga kahangalan, tama ba? (Oo.) Halimbawa, ang mga karwaheng hila ng kabayo, mga tela, mga kama, at mga upuan na katatalakay lang natin—kung palagi mong pinapalaki ang maliliit na bagay at gusto mong pag-usapan ang mga ito: “Isa ba itong positibo o negatibong bagay? Dapat ba natin itong tanggapin o tanggihan? Dapat ba natin itong pahalagahan o hamakin? Ano ang angkop na paraan para tratuhin ito?” isa itong pagpapamalas ng pagiging baluktot. Ang mga taong may tendensiyang maging baluktot ay hindi kayang maarok ang mahahalagang punto; palagi silang nagsisikap sa mga anyo, doktrina, at regulasyon, at hindi nila kailanman nauunawaan kung paano pagsikapan ang katotohanan. Dahil maraming bagay ang hindi kinasasangkutan ng isyu ng mga positibo at negatibong bagay, hindi na kailangang pagbahaginan ang mga ito. Ito ay dahil, palibhasa ay hindi mga positibo o negatibong bagay, maliit lang ang epekto ng mga ito sa iyong buhay pagpasok at sa landas ng buhay na tinatahak mo, at kaya hindi mo na kailangang pag-isipan pa nang husto ang mga ito. Gamitin mo ang mga ito kung magagamit mo, at ayos lang kung hindi. Kung may ilang produktong gawa sa kemikal na nakakaapekto sa kalusugan ng mga tao, at ang amoy o mga sangkap na kemikal ng mga ito ay magdudulot ng pinsala sa katawan ng mga tao, kung gayon ay dapat kang humanap ng paraan para layuan ang mga ito, at iwasan mo ang paggamit ng gayong mga pang-araw-araw na gamit hangga’t maaari o huwag mo na lang talagang gamitin ang mga ito. Sa ganitong paraan, maaari mong alisin o bawasan ang pinsalang idinudulot ng mga ito. Imposibleng tuluyang maiwasan ang mga pinsalang ito, pero hangga’t hindi nito pinipinsala ang inyong buhay sa ngayon, hindi ito nagiging sanhi ng pagkakasakit ninyo sa maikling panahon, at hindi nito naaapektuhan ang inyong pananampalataya at pagsunod sa Diyos, o ang paggampan ninyo sa inyong mga tungkulin at paghahangad sa katotohanan, sapat na iyon, dahil ganoon lang talaga ang kapaligiran. Malinaw na ba ang prinsipyong ito ngayon? (Oo.)

Nakapagbahaginan na tayo nang kaunti tungkol sa aspekto ng “kung ano ang inorden ng Diyos.” Kung gayon, hindi ba’t dapat din tayong magbahaginan tungkol sa katotohanan patungkol sa “kung ano ang nasa ilalim ng kataas-taasang kapangyarihan ng Diyos”? (Oo.) Mayroon bang bahagyang pagkakaiba sa pagitan ng “kung ano ang nasa ilalim ng kataas-taasang kapangyarihan ng Diyos” at ng “kung ano ang nilikha ng Diyos at kung ano ang inorden ng Diyos”? (Mayroon.) Ano ang nasasangkot sa kataas-taasang kapangyarihan ng Diyos? Madalas sabihin na ang Diyos ay may kataas-taasang kapangyarihan sa mga kapalaran ng mga tao. Anuman ang uri ng kapalaran ng mga tao, ang usapin ba ng kapalaran mismo ay isang positibong bagay? (Oo.) Anuman ang kapalaran ng isang tao, mukha man itong maganda o masama sa panlabas, hangga’t ito ay mula sa Diyos, inorden ng Diyos, o nasa ilalim ng kataas-taasang kapangyarihan ng Diyos, isa itong positibong bagay. Kung gayon, paano matutukoy na ang mga kapalaran ng mga tao ay mga positibong bagay? May iba’t ibang uri ng kapalaran ang mga tao. Sa panlabas, ang ilan ay tila namumuhay ng mga pinagpalang buhay, habang ang iba ay nagdurusa; ang ilang tao ay maunlad sa buong buhay nila, habang para sa iba ay hindi kailanman nagiging maayos ang mga bagay-bagay; ang ilang tao ay namumuhay sa kasaganaan, ang iba ay sa matinding kahirapan; ang ilang tao ay may masaya at maligayang pamilya, habang ang iba ay may malungkot na buhay may-asawa at mga suwail na anak; ang ilang tao ay nag-iisa sa buong buhay nila, habang ang iba ay masayang napapalibutan ng kanilang mga anak at apo; ang ilang tao ay pinahihirapan ng sakit at kirot sa buong buhay nila, namumuhay sa matinding kapighatian, habang ang iba ay malakas at malusog, namumuhay ng komportable at malayang buhay, at sa huli ay namamatay nang payapa sa katandaan. Hindi ba’t ang mga ito ang mga kapalaran ng iba’t ibang uri ng mga tao? (Oo.) Kung gayon, ang kapalaran ba ay nasa ilalim ng kataas-taasang kapangyarihan ng Diyos? (Ito ay nasa ilalim ng kataas-taasang kapangyarihan ng Diyos.) Sa mga kuru-kuro ng mga tao, iniisip nila, “Dahil ang kapalaran ay nasa ilalim ng kataas-taasang kapangyarihan ng Diyos, dapat maging maganda lahat ang kapalaran ng mga tao. Bakit napakaraming masamang kapalaran?” Mayroon pang isang mas nakakalitong katunayan, at iyon ay na ang mga kapalaran ng karamihan sa mga tao ay hindi ayon sa kanilang nais. Tingnan mo—ilang tao ang hindi nagdurusa ng anumang hirap sa buong buhay nila, ang isinilang sa yaman at katayuan, at nakararanas ng labis na pagmamahal mula sa lahat ng dako? Ilan ang gayong mga tao? Tanging yaong mga isinilang sa mga elite na pamilya ang may gayong kapalaran. Karamihan sa ibang mga tao ay nagdurusa sa buong buhay nila at nagtitiis ng hindi mabilang na mga paghihirap, nakakasagupa ng mga hadlang sa bawat hakbang—lubhang mahirap para sa kanila ang mga bagay-bagay at hindi talaga nagiging madali. Bagama’t sa teorya ay kinikilala mo na ang mga kapalaran ng mga tao ay pawang nasa ilalim ng kataas-taasang kapangyarihan ng Diyos, at na ang lahat ng bagay na nasa ilalim ng kataas-taasang kapangyarihan ng Diyos ay mga positibong bagay, hindi mo pa rin nauunawaan sa iyong puso: “Kung sinasabing isang positibong bagay para sa mga isinilang sa labis na pribilehiyo na magkaroon ng magagandang kapalaran, sa usapin ng doktrina, katanggap-tanggap ito. Pero para sa 80 hanggang 90 porsiyento ng mga tao, hindi nagiging madali ang mga bagay-bagay at nagdurusa sila sa buong buhay nila—kaya bakit ang gayong mga kapalaran ay mga positibong bagay rin at nasa ilalim din ng kataas-taasang kapangyarihan ng Diyos? Medyo hindi ito katanggap-tanggap. Maging dahil man sa pagkakaroon ng moral na hustisya o dahil sa simpatiya, ang mga kapalarang tulad nito ay hindi maaaring iklasipika bilang mga positibong bagay. Hindi ito tumutugma. Maaari kayang mali ang depinisyong ito? Kung tunay ngang mali ito, dapat alisin ang bahagi tungkol sa kapalaran ng mga tao mula sa kung ano ang nasa ilalim ng kataas-taasang kapangyarihan ng Diyos. Pero kung aalisin ito, itatanggi niyon ang katunayan na ang Diyos ay may kataas-taasang kapangyarihan sa mga kapalaran ng mga tao. Hindi ba’t magiging lubhang mapaghimagsik iyon? Pero paano natin dapat maunawaan ang katunayan na ang lahat ng bagay na nasa ilalim ng kataas-taasang kapangyarihan ng Diyos ay mga positibong bagay, at na ang masasamang kapalaran ay mga positibong bagay rin?” Medyo nalilito ang mga tao. Naglalatag ito ng mahirap na tanong para sa inyo, hindi ba? (Oo.) Kung gayon, sabihin ninyo sa Akin. Tingnan natin kung sino ang makakapagpaliwanag nang malinaw sa usaping ito. (Sa tingin ko ay mali para sa mga tao na ituring ang pagharap sa mga paghihirap bilang isang masamang bagay. Ang totoo, ang kapalarang inorden ng Diyos para sa isang tao, ito man ay paghihirap o kaginhawahan, ay ang pinakakapaki-pakinabang para sa kanya. Ang pagdurusa, sa partikular, ay mas lalo pang may kakayahang humubog sa mga tao. Dagdag pa rito, ang mga bagay na ito ay may kaugnayan sa reinkarnasyon ng mga kaluluwa ng mga tao. Marahil dahil sa paggawa ng masama sa kanyang nakaraang buhay o dahil sa kung anong pagkakautang mula sa kanyang nakaraang buhay, kailangang magdusa ng isang tao sa buhay na ito para pagbayaran ito. Lahat ng ito ay napapasailalim sa pag-orden at pagsasaayos ng Diyos.) Kung gayon, ano ang positibong bagay rito? Maipapaliwanag mo ba ito nang malinaw? (Hindi.) Kita mo, kung may isang taong talagang magtatanong sa iyo tungkol dito, hindi mo ito maipapaliwanag nang malinaw; matitigilan ka rito. Kung hindi mo ito sineryoso, palalampasin mo lang ito, pero maaapektuhan nito ang iyong pagtanggap sa katotohanan na “ang lahat ng bagay na nasa ilalim ng kataas-taasang kapangyarihan ng Diyos ay mga positibong bagay,” maaapektuhan nito ang iyong paggamit sa katotohanang ito para ilarawan kung aling mga bagay ang positibo, maaapektuhan nito ang iyong pagtanggap at pagkilala sa anumang positibong bagay, at maaapektuhan din nito ang iyong saloobin sa lahat ng bagay na nasa saklaw ng “kung ano ang nasa ilalim ng kataas-taasang kapangyarihan ng Diyos,” na, siyempre, ay kinasasangkutan ng kung tatanggapin o kokondenahin mo ba ang mga ito—napakaseryoso ng isyung ito. Kung hindi mo matarok ang usapin ng kapalaran, malamang na ituring mo itong isang negatibong bagay at ilarawan mo ito bilang ganoon. Pero ang mga kapalaran ng mga tao ay nasa ilalim ng kataas-taasang kapangyarihan ng Diyos at inorden ng Diyos. Kung ilalarawan mo ang mga kapalaran ng mga tao, na nasa ilalim ng kataas-taasang kapangyarihan at inorden ng Diyos, bilang mga negatibong bagay, ano ang kalikasan ng isyung ito? (Paglapastangan laban sa Diyos.) Ito ay pagkondena sa Diyos at paglapastangan sa Diyos. Sa pananalita ng tao, nangangahulugan itong “Nakagawa ka ng malaking kasalanan, kaya humayo ka at ipagtapat mo agad ang iyong mga kasalanan!” Hindi na tayo magsasabi pa ng marami tungkol dito.

Katatapos lang nating magbahaginan tungkol sa “ang lahat ng bagay na nasa ilalim ng kataas-taasang kapangyarihan ng Diyos ay mga positibong bagay” at nabanggit natin ang mga kapalaran ng mga tao. Bagama’t malawak ang saklaw ng nilalamang ito, napakapartikular din nito; nauugnay ito sa buhay ng bawat tao at ng buong sangkatauhan. May iba’t ibang uri ng kapalaran ang mga tao, pero ang mga kapalaran ng karamihan sa mga tao, ayon sa nakikita ng mga tao o ayon sa nararanasan nila mismo, ay maaaring ilarawan sa isang salita: sawimpalad. Ang “sawimpalad” ay nangangahulugang puno ng mga pagsubok at kabiguan ang kapalaran ng isang tao; namumuhay ang gayong tao ng isang napakahirap na buhay, at sa halos lahat ng oras ay hindi nangyayari ang mga bagay-bagay ayon sa nais niya. Sumasailalim man sa maayos o mahirap na mga karanasan ang isang tao, anuman ang nakikita o natatanto niya, isang puntong hindi maikakaila ay na bagama’t nakikita ng napakaraming tao na ang kanilang mga kapalaran ay hindi ayon sa nais nila, ang kapalaran ng lahat ay nasa ilalim ng kataas-taasang kapangyarihan ng Diyos. Hindi ito dapat itanggi kailanman. Dahil ang kataas-taasang kapangyarihan ng Diyos sa mga kapalaran ng mga tao ay nagbunga ng gayong realidad na mahirap tanggapin para sa mga tao, kinakailangang pagbahaginan kung ano ang mga prinsipyo at ugat ng kataas-taasang kapangyarihan ng Diyos sa mga kapalaran ng mga tao, at kung ano ang motibo ng Diyos sa pagkakaroon ng kataas-taasang kapangyarihan sa mga kapalaran ng mga tao—ibig sabihin, kung bakit ganito ang paraan ng pagkakaroon ng Diyos ng kataas-taasang kapangyarihan sa mga kapalaran ng mga tao, at kung bakit Niya isinasaayos ang gayong mga kapalaran para sa mga tao. Una, tingnan natin kung ano ang motibo ng Diyos sa pagkakaroon ng kataas-taasang kapangyarihan sa mga kapalaran ng mga tao. Dumarating ba ang mga tao sa mundong ito para iraos lang ang mga bagay-bagay o mag-aksaya ng kanilang panahon? (Parehong hindi.) Sa usapin ng motibo ng Diyos sa pagsasaayos ng mga kapalaran ng mga tao, ito ay hindi para pumarito sila sa mundo para lamang maglakad-lakad nang kaunti na parang mga naglalakad na bangkay at matapos na. Sa halip, ito ay para mamuhay sa laman ang mga tao at maranasan nila ang buhay, at pagdaanan nila ang lahat ng uri ng kapaligiran sa pamumuhay, pati na ang iba’t ibang kalagayan sa iba’t ibang panahon. Tungkol naman sa pagdanas ng buhay, ang laman ng tao ay may isang katangian: Kung ang isang tao ay namumuhay sa isang komportableng kapaligiran nang hindi dumaranas ng anumang pagsubok, paghihirap, suliranin, o kabiguan, hindi madali para sa kanya na lumago at magkaroon ng hustong isip. Ito ay tulad ng isang halamang tumutubo sa isang greenhouse nang hindi nalalantad sa hangin at araw; napakarupok ng buhay nito, dahil hindi madali para dito na sumipsip ng iba’t ibang sustansya mula sa kalikasan. Sa sandaling malantad ito sa nakakapasong araw at malalakas na hangin, napakadali para dito na mabali at mamatay nang maaga, at pagkatapos ay hindi na makapagpapatuloy ang buhay nito. Samakatwid, sa usapin ng kalikasan at instinto ng laman ng tao, hindi dapat maging tulad ng mga bulaklak sa isang greenhouse ang sangkatauhan na hindi nakakaranas ng hangin at ulan, kundi ay dapat magtiis ito ng iba’t ibang suliranin, pagsubok, at pagkadismaya mula sa mundo ng tao. Sa gayong kapaligiran sa pamumuhay, gagamitin ng sangkatauhan ang kanilang malayang kalooban at mga kaisipang bigay ng Diyos, at sila ay—sa lahat ng posibleng paraan, nang nagsasarili, nang buong tiyaga, at nang walang takot sa anumang paghihirap—magpapatuloy at mabubuhay. Pasisiglahin nito ang iba’t ibang instinto ng mga tao para sa buhay at pananatiling buhay, at magagamit ng mga tao ang kanilang instintong bigay ng Diyos para sa pananatiling buhay upang mamuhay nang nagsasarili at harapin ang bawat kapaligiran, pati na ang lahat ng tao, pangyayari, at bagay sa kanilang paligid. Sa isang banda, mula sa perspektiba ng obhetibong instinto ng laman ng tao, kailangan ng mga tao ang pagpapasigla at tulak ng kapaligirang ito para makabuo ng pagnanais na manatiling buhay, upang sila ay makapamuhay nang may katatagan. Sa panlabas, tila mahirap ang ganitong pamumuhay, pero sa gitna ng pagpapasigla at mga dagok ng kapaligirang ito, nagkakaroon ang mga tao ng mas malakas na pagnanais na manatiling buhay, at kaya sila ay magpapatuloy, at unti-unti silang lalago tungo sa pagkakaroon ng hustong isip, unti-unting makikibagay sa pamumuhay kasama ng iba, at magiging hindi gaanong marupok, sa halip ay magkakaroon ng tiyaga, pagtitiis, at katatagan, na may kakayahang manatiling walang takot sa anumang paghihirap. Ito ang paunang motibo ng Diyos sa pagsasaayos ng mga kapalaran ng mga tao; ito ang pangunahing konsepto ng mga kapalaran ng mga tao na idinisenyo batay sa orihinal na anyo ng instinto ng kanilang laman. Isa itong aspekto. Ang isa pa ay na—mula sa pangunahing konseptong ito—kapag ang mga tao ay naglalakbay sa mundong ito, mula pagkabata hanggang pagtanda, sa proseso ng unti-unting pagtanda, nararanasan nila ang mga pangyayari sa buhay, nagkakamit sila ng karanasan sa buhay, at nagkakamit ng ilang prinsipyo at landas para sa pagharap sa iba’t ibang paghihirap sa buhay. Sa ganitong paraan, unti-unting lumalago ang mga tao tungo sa pagkakaroon ng hustong isip, at lalo silang nagiging may kakayahang mamuhay nang nagsasarili sa pagitan ng langit at lupa, at sa gitna ng iba. Hindi sila magiging gaanong marupok, at hindi sila makakaramdam ng panghihina ng loob o pagkadismaya—o makararamdam pa nga na walang pag-asa sa buhay—kapag nakakaranas sila ng kaunting kabiguan o pagkatalo. Sa halip, pagkatapos maranasan ang iba’t ibang mahirap na kalagayan, lalo silang magkakaroon ng kakayahang tingnan nang wasto ang buhay at kamatayan, at lalong magkakaroon ng kakayahang matanto kung aling mga tungkulin ang dapat nilang gampanan sa buhay at kung ano ang pinakakailangan nila, at sa ganitong paraan, lalo silang makakaramdam ng kapanatagan sa buhay. Sa prosesong ito, unti-unting lumalago ang mga tao tungo sa pagkakaroon ng hustong isip; ibig sabihin, unti-unti nilang nararating ang punto na hindi na sila natatakot sa mga hirap at panganib, hindi na natatakot sa kamatayan, at hindi na natatakot sa anumang paghihirap. Sa simula, kapag bata pa ang mga tao, umiiyak sila at hindi makatulog kapag nakakarinig sila ng ilang hindi kanais-nais na salita at mga salitang tumatagos sa puso o nakakaranas sila ng kaunting paghihirap o kabiguan, at pakiramdam nila ay walang pag-asa sa buhay. Unti-unti, nararating nila ang punto kung saan mayroon na silang kaunting katatagan ng kalooban at paglaban sa kanilang puso kapag nakakarinig sila ng mga salitang tumatagos sa puso at nakakaranas ng mga paghihirap, at hindi na nila nararamdaman na walang saysay ang mabuhay, ni iniisip ang kamatayan. Kalaunan, kapag nakakarinig sila ng mas marami pang salitang tumatagos sa puso at nakakaranas ng mga kabiguan at pagkatalo, kaya na nilang tiisin ang mga ito sa kanilang puso nang hindi gaanong naaapektuhan, at nararamdaman nila na napakanormal para sa mga tao na maranasan ang mga bagay na ito sa buhay, at hindi na nila kailangan ang pag-alo, pagpapalakas ng loob, o tulong ng iba para maipagpatuloy ang kanilang buhay. Sa ganitong paraan, hindi ba’t nagkakamit ang mga tao ng lalo pang higit na katatagan? May kakayahan ang mga tao na manatiling buhay nang nagsasarili, at may motibasyon din sila na manatiling buhay nang nagsasarili. Dapat pagdaanan ng lahat ang yugto ng pagiging bata at walang muwang. Pagkatapos lamang ng edad na kuwarenta o singkuwenta sila unti-unting nakakarating sa isang kalagayan ng pagiging husto na ang isip at nagiging mga nasa hustong gulang na. Kahit na hindi pa nakapagsisimula ng pamilya, nakapagtatatag ng karera, o nagiging magulang ang isang tao, batay sa kung ano ang pinagdaanan niya sa buhay, mula sa mga salitang binibigkas niya, at mula sa mga natatanto, nauunawaan, at saloobin niya sa kanyang buhay, sa pamumuhay, sa mga paghihirap na kinakaharap niya, at sa mga bagay na nangyayari o hindi nangyayari ayon sa nais niya, makikita mo na ang taong ito ay lumaki na at naging husto na ang isip. Ano ang sanhi ng lahat ng ito? Ang sanhi nito ay ang iba’t ibang paghihirap, pagkadismaya, at maging ang mga suliranin at pagkabigo na lumilitaw sa mga kapalaran ng mga tao gaya ng inorden ng Diyos. Samakatwid, mula sa perspektibang ito, walang duda na ang kataas-taasang kapangyarihan ng Diyos sa mga kapalaran ng mga tao ay isang positibong bagay, at dapat tanggapin ng mga tao ang katotohanang ito nang lubusan. Masasabi ba rito na ang Diyos ay tunay na may masisidhing layunin sa Kanyang kataas-taasang kapangyarihan sa mga kapalaran ng mga tao? (Oo.) Nananampalataya man ang isang tao sa Diyos o hindi, habang ang mga tao ay unti-unting nagkakaroon ng hustong isip mula sa kanilang pagsilang, yaong may mahusay na kakayahan ay maaari pa ngang makarating sa punto ng pagkaunawa na sila ay napapasailalim sa kapalaran at ng paghahanap sa Diyos. Batay sa katunayang ito, hindi ba’t isang positibong bagay ang orihinal na intensyon ng kataas-taasang kapangyarihan ng Diyos sa mga kapalaran ng mga tao? (Oo.) Kita mo, kapag sinasabi Ko ito, tumatango kayong lahat at kinikilala ninyo na isa itong positibong bagay. Bakit ganoon? Dahil ang sinasabi Ko ay isang katunayan, at naipaliwanag Ko na nang malinaw ang diwa ng usaping ito, at naranasan na rin ninyo ito, tama ba? (Oo.) Tunay ngang nakinabang ang sangkatauhan mula sa kapalarang nasa ilalim ng kataas-taasang kapangyarihan ng Diyos. Anuman ang iyong pinagmulan, o saan ka man nanggaling, at anuman ang papel na ginagampanan mo sa lipunang ito, sa madaling salita, hangga’t nabubuhay ka sa ilalim ng kataas-taasang kapangyarihan ng Diyos, nakatanggap ka na ng mga pakinabang mula sa Diyos. Sinasabi ng ilang tao, “Hindi iyan tama. Dapat magkaroon ng kataas-taasang kapangyarihan ang Diyos sa mga kapalaran ng hinirang na mga tao ng Diyos, sa mga kapalaran ng mga tao. Walang kataas-taasang kapangyarihan ang Diyos sa mga kapalaran ng mga nagreinkarnasyon mula sa mga diyablo o hayop.” Wasto ba ang pahayag na ito? (Hindi.) Anumang bagay na isang nilikha ay nasa ilalim ng kataas-taasang kapangyarihan ng Diyos. Hangga’t ito ay isang nilikha, mayroon itong kapalaran. Ikaw ay isang nilikha, kaya mayroon kang kapalaran. Nagsaayos ang Diyos ng isang kapalaran para sa iyo, kaya ang iyong kapalaran ay hindi isang bagay na pinili mo, ni isang bagay na nilikha mo; nagmumula ito sa kataas-taasang kapangyarihan ng Diyos. Samakatwid, anuman ang papel na ginagampanan mo, nagreinkarnasyon ka man mula sa isang tao, isang hayop, o isang diyablo, dahil ngayon ay mukha kang isang miyembro ng lahi ng tao, tiyak na mayroon kang kapalaran, at ang iyong kapalaran ay tiyak na nasa ilalim ng kataas-taasang kapangyarihan ng Diyos. Batay sa puntong ito, hindi ba’t isang positibong bagay ang kataas-taasang kapangyarihan ng Diyos sa mga kapalaran ng mga tao? (Oo.) Bakit natin sinasabi na ang kataas-taasang kapangyarihan ng Diyos sa mga kapalaran ng mga tao ay isang positibong bagay? Dahil ang Diyos ay may masisidhing layunin sa likod ng kapalarang isinasaayos Niya para sa sinumang nilikha; lahat ng ito ay para makapamuhay nang normal at maayos sa mundong ito ang sangkatauhan, nang may iba’t ibang likas na kondisyong ipinagkaloob ng Diyos. Hindi tinatrato ng Diyos ang sinumang tao nang hindi patas. Tulad ng sinasabi, ang araw ay sumisikat sa mabubuti at sa masasama. Ito ang kataas-taasang kapangyarihan ng Diyos. Kung hindi, bakit natin sasabihin na tanging ang Diyos ang Lumikha ng sangkatauhan, at tanging ang Diyos ang may kataas-taasang kapangyarihan sa sangkatauhan? Dahil ito ang ginagawa ng Diyos, mayroon ang Diyos ng abilidad na ito, at taglay Niya ang diwang ito at ang awtoridad na ito. Nililinaw ito ng puntong ito—ang kataas-taasang kapangyarihan ng Diyos sa mga kapalaran ng mga tao ay isang positibong bagay, at hindi ito maaaring itanggi o pagdudahan. Ibig sabihin, dahil sa mga batas ng buhay sa laman ng sangkatauhan, ang mga kapalaran ng mga paghihirap at pagsubok na isinasaayos ng Diyos para sa mga tao ay makakatulong sa kanila na unti-unting magkaroon ng hustong isip at makompleto nang maayos ang kanilang paglalakbay sa buhay na ito. Mula sa perspektibang ito, ang kataas-taasang kapangyarihan ng Diyos ay isang positibong bagay.

Sa pagtingin sa isa pang aspekto ng kapalaran ng mga tao, maraming tao ang namumuhay nang mahirap at nakakadismaya. Tila hindi naman sila gumawa ng anumang masama, ngunit mukhang pinarurusahan sila. Halimbawa, nawawalan ng ama ang ilang tao sa kanilang kabataan, ng asawa sa katanghalian ng kanilang buhay, at ng anak na lalaki sa kanilang katandaan, at nawawasak ang kanilang mga pamilya dahil sa kamatayan. May ilan na naaaksidente, tulad ng mga banggaan ng sasakyan o pagbagsak ng eroplano. May ilan na may mga kapansanan: Ang ilan ay bulag, ang ilan ay bingi, at ang ilan ay nawalan ng mga braso o binti. May ilan na lubos na naghihirap dahil sila ay naloko, at ang iba ay ginugugol ang buong buhay nila sa pagbabayad ng mga utang. Kapag dumarating sa mga tao ang iba’t ibang sawimpalad na bagay na ito, marami ang nagsasabi, “Hindi patas ang Langit. Tila hindi ito isang bagay na dapat gawin ng Langit. Kung ang Diyos ang may kataas-taasang kapangyarihan sa kapalaran ng mga tao, paano Niya nagagawang gawin silang ganito kamiserable? Paano Niya nagagawang hayaan ang mga inosenteng tao na magdusa ng gayong mga dagok at makaranas ng gayong kasawian?” Kung titingnan ito ng mga tao mula sa perspektiba ng orihinal na layunin ng Lumikha sa pag-orden ng kapalaran ng mga tao, masisidhi ang mga layunin ng Lumikha para sa sangkatauhan, at ang kataas-taasang kapangyarihan ng Diyos sa kapalaran ng mga tao ay isang positibong bagay. Ngunit kapag may ilang espesyal na bagay na nangyayari sa kapalaran ng mga tao na tila kalunus-lunos mula sa perspektiba ng konsensiya ng sangkatauhan, hindi maunawaan ng mga tao kung bakit isang positibong bagay ang kataas-taasang kapangyarihan ng Diyos sa kapalaran ng mga tao, at hindi nila malaman kung ano ang nangyayari. Maraming tao ang naniniwala na may mga hindi patas na aspekto sa pagsasaayos ng Lumikha sa kapalaran ng mga tao, at pakiramdam nila ay hindi gaanong makatwiran na sabihing ang lahat ng bagay na nasa ilalim ng kataas-taasang kapangyarihan ng Diyos ay mga positibong bagay. Samakatwid, may ilang tao na nakaisip ng isang karaniwang kasabihan: “Ang mga gumagawa ng mga tulay at nagkukumpuni ng mga daan ay nagiging bulag, habang ang mga gumagawa ng maraming masasamang gawa ay pinagpapala na magkaroon ng malalaking pamilya.” Sinasabi ng ilang tao, “Hindi ito patas. Ang paggawa ng mga tulay at pagkukumpuni ng mga daan ay pag-iipon ng merito at paggawa ng mabuti. Ang mga taong gumagawa niyan ay dapat magkaroon ng malalaking pamilya at maging napakayaman. Paanong nagiging bulag sila? Maaari kayang ang gayong kapalaran ay nasa ilalim din ng kataas-taasang kapangyarihan ng Diyos at isa ring positibong bagay? Hindi ito makatwiran!” Kung hindi nauunawaan ng mga tao ang katotohanan at wala silang kaalaman tungkol sa Diyos, talagang hindi nila maiintindihan o mauunawaan ang mga bagay na ito. Palaging sinasabi ng mga walang pananampalataya, “Pinahahalagahan ng Langit ang mga buhay na nilalang.” Ano ang ibig sabihin nito? Ibig sabihin nito, kung mayroong isang Diyos, kung mayroong isang Langit, dapat magmalasakit ang Diyos sa Kanyang mga nasasakupan. Kung Siya ang Lumikha, dapat Siyang magmalasakit sa Kanyang mga nilikha at makitungo sa kanila nang may kabaitan; hindi Niya dapat hayaang danasin nila ang mga pasakit na ito. Sa paningin ng mga tao, kung nabubuhay ang sangkatauhan sa ilalim ng kapangyarihan ni Satanas at ng mga diyablo, kauna-unawa na maaari silang magdusa ng mga pasakit na ito, ngunit dahil ang sangkatauhan ay nabubuhay sa ilalim ng kapamahalaan ng Diyos at sa ilalim ng kataas-taasang kapangyarihan ng Diyos, hindi nila dapat danasin ang mga ito. Lalo na pagdating sa ganitong uri ng kapalaran na nasa ilalim ng kataas-taasang kapangyarihan ng Diyos, lalong hindi maunawaan ng mga tao kung ano ang nangyayari. Kung hindi nauunawaan ng mga tao ang katotohanan, napakahirap para sa kanila na kilalanin na may kahulugan sa likod ng bawat bagay na may kataas-taasang kapangyarihan ang Diyos at isinasaayos ng Diyos; hindi nila maunawaan ang ilang bagay, at hindi sila makausad sa mga espesyal na sitwasyong ito. Kung ang isang tao ay may kaunting may-takot-sa-Diyos na puso, sasabihin niya, “Kung hindi natin maipaliwanag ang bagay na ito, huwag na natin itong pag-usapan, hindi natin ito dapat husgahan ayon sa kagustuhan natin.” Maituturing siyang may kaunting katwiran. Ang ilang tao ay walang konsensiya o katwiran, lalong wala silang may-takot-sa-Diyos na puso. Sila ay makapal ang mukha at may lakas ng loob na manghusga nang walang pakundangan kapag nakakaranas sila ng mga bagay na hindi naaayon sa kanilang kagustuhan, “Hmp! Sinasabi ng mga tao na pinahahalagahan ng Langit ang mga buhay na nilalang, kung gayon, bakit ang ilang tao na tila napakabuti ay namamatay sa murang edad? At marahas ang pagkamatay nila, nag-iiwan ng maraming anak. Labis na kaawa-awa, labis na kalunos-lunos! At sinasabi pa rin ng mga tao na isang positibong bagay ang kataas-taasang kapangyarihan ng Diyos. Kung ang pagkakaroon ng mga tao ng gayong kalunos-lunos na kapalaran ay nasa ilalim ng kataas-taasang kapangyarihan ng diyos, kung gayon, ang diyos ay hindi matuwid!” Ganoon na lang kawalang-pakundangan kung manghusga sa Diyos ang mga taong ito. Walang duda na nasa ilalim ng kataas-taasang kapangyarihan ng Diyos ang kapalaran ng mga tao. Hindi ito kailanman maaaring pagdudahan o itanggi sa anumang oras. Ang pahayag na “Nasa mga kamay ng Diyos ang kapalaran ng mga tao” ay wasto sa lahat ng panahon at isang katunayan sa lahat ng panahon, dahil ang kataas-taasang kapangyarihan ng Diyos sa kapalaran ng mga tao ay isang positibong bagay, at hindi ito kailanman magbabago sa anumang oras. Kung gayon, bakit nakakaranas ang mga tao ng gayong kalunos-lunos na mga sitwasyon? May isang bagay na hindi alam ng mga tao, o maaaring nauunawaan nila ito sa usapin ng doktrina ngunit hindi nila ito maipaliwanag nang malinaw, at iyon ay na ang kapalaran ng bawat tao ay may sanhi at bunga. Kung anong uri ng kapalaran ang mayroon ka at kung anong mga bagay ang pinagdurusahan mo sa buhay na ito ay maaaring mga bunga ng iyong nakaraang buhay, at maaari ding maging mga sanhi sa iyong susunod na buhay. Katulad lang ito ng sinasabi ng mga walang pananampalataya, “Kung ano ang itinanim, siya ring aanihin.” Sa iyong nakaraang buhay, maaaring naghasik ka ng ilang sanhi at bunga—kung isasaayos ng Diyos na ikaw ay magreinkarnasyon bilang isang tao at maging miyembro ng sangkatauhan sa buhay na ito, dapat mong pagbayaran ang mga sanhi at bungang inihasik mo; dapat kang makabawi para sa mga ito. Kung makakabawi ka ba para sa mga ito at kung dapat mo ba itong gawin ay hindi ikaw ang magpapasya. Walang sinumang gumawa ng masama ang handang tumanggap ng kaparusahan. Tanging ang Lumikha ang makapagsasaayos ng bagay na ito, ang may awtoridad na gawin ito, at, siyempre, ang may kapangyarihang gawin ito. Kung gayon, ano ang prinsipyo ng Lumikha sa paggawa nito? Ito ay ang gantimpalaan ang mabuti at parusahan ang masama. Bagama’t ang sangkatauhan ay hindi nauunawaan ang kataas-taasang kapangyarihan ng Diyos, hindi kilala ang Diyos, at hindi naaarok ang mga pundamental at prinsipyo ng kataas-taasang kapangyarihan ng Diyos, para sa Diyos, dahil Siya ay may matuwid na disposisyon at dahil sa Kanyang pagkakakilanlan bilang ang Lumikha, nagtatag Siya ng mga makalangit na tuntunin at kautusan para sa sangkatauhan at para sa lahat ng bagay. Saan nakabatay ang mga makalangit na tuntunin at kautusang ito? Nakabatay ang mga ito sa matuwid na disposisyon ng Diyos at sa Kanyang awtoridad at kapangyarihan. Ang pagtatatag ng mga makalangit na tuntunin at kautusang ito ay nasasalamin sa isang penomenon sa mundo ng mga tao, at iyon ay ang reinkarnasyon ng mga tao. Ang proseso ng reinkarnasyon ng tao ay madalas na direktang nauugnay sa sanhi at bunga, at ang ugnayang ito ng sanhi at bunga ay nasasalamin at naipapamalas sa ilang espesyal na bagay sa kapalaran ng mga tao. Dagdag pa rito, sa proseso ng reinkarnasyon ng tao, tinatanggap ng mga tao ang mga gantimpala ng Diyos pati na rin ang Kanyang mga kaparusahan. Pinarurusahan ng Diyos ang mga gumagawa ng masama; ibig sabihin, hinahayaan Niya silang makaranas ng lahat ng uri ng kasawian at sakuna, at lahat ng uri ng kaparusahan na itinuturing ng mga tao na hindi nararapat at hindi makatwiran. Ang ilan sa mga kaparusahang ito ay talagang labis na kalunos-lunos pa nga sa paningin ng tao, ngunit mayroong dahilan kung bakit dumarating sa kanila ang kalunos-lunos na sitwasyong ito. Hindi ito isang bagay na ipinataw sa kanila ng Diyos nang walang dahilan, kundi isang kaparusahan na dapat nilang danasin dahil nakagawa sila ng di-mabilang na masasamang gawa. Kapag hindi maunawaan ng mga tao ang mga pasikot-sikot ng bagay na ito, nagsasalita sila ng walang katuturan at nagrereklamo tungkol sa Langit at sa Diyos, na napakahangal. Kung gayon, ano ang sitwasyon ng mga nagtatamasa ng biyaya ng Diyos? Dahil nag-ipon sila ng merito at gumawa ng maraming kabutihan sa kanilang nakaraang buhay—maraming bagay na nakinabang ang sangkatauhan, at maraming bagay na hindi nagdulot sa kanila ng pagkondena kundi nagbibigay-gantimpala ayon sa mga makalangit na tuntunin at kautusan ng Diyos, nagtatamasa sila ng maraming pagpapala sa buhay na ito. Bibigyan Ko kayo ng isang halimbawa. Sabihin nating may isang babaeng isinilang sa isang masayang pamilya—bagama’t hindi gaanong mayaman ang pamilya, marami itong anak na lalaki at walang anak na babae, at isinaayos ng Diyos na mapabilang siya sa pamilyang ito. Sa sandaling isilang ang sanggol na babaeng ito, siya ay itinuturing na yaman ng pamilya—napakahalaga na tila natatakot silang huminga malapit sa kanya sa takot na masaktan siya. Ang batang babaeng ito ay maganda, matalino, at kaibig-ibig, at gusto siya ng lahat ng kanyang mga magulang at mga nakatatanda. Ang buong buhay niya ay naging maayos at walang sagabal. Anuman ang gawin niya o anumang paghihirap ang maranasan niya, palaging may mababait na tao na tumutulong sa kanya, at lahat ng kanyang mga paghihirap ay nalulutas nang napakadali. Wala siyang mga alalahanin at namumuhay siya nang magaan at masaya. Tunay siyang pinagpala! Ano ang nangyayari dito? May kinikilingan ba ang Lumikha na ilang partikular na tao? (Wala.) Kung gayon, bakit nakakatamasa ang ilang tao ng gayon kalaking mga pagpapala? Nakasaad sa mga makalangit na tuntunin at kautusan na ang isang partikular na uri ng tao na gumawa ng mga bagay na kapaki-pakinabang sa sangkatauhan ay dapat gantimpalaan, at maaaring gayon siyang tao. Dahil tinanggap niya ang gantimpala mula sa Lumikha, nagtatamasa siya ng gayon kalaking mga pagpapala sa mundo ng mga tao. Hindi niya kailanman kailangang mag-alala tungkol sa pagkain at pananamit; saanman siya magpunta, may mababait na tao na tutulong sa kanya, at saanman siya magpunta, gusto siya ng mga tao. Kahit na siya ay nasa kwarenta o singkwenta anyos na at malalaki na ang kanyang mga anak, itinuturing pa rin siyang kayamanan ng kanyang mga magulang; tuwing mayroon silang magandang bagay, itinatabi nila iyon para sa kanya. Naiinggit ang iba kapag nakikita siyang nagtatamasa ng gayong mga pagpapala, at nararamdaman ng ilan na hindi ito patas dahil hindi nila matamasa ang gayong mga pagpapala. Kung gusto mo ring tamasahin ang gayong kapalaran na isinaayos ng Lumikha, at tamasahin ang suwerte at mga pagpapalang tulad ng sa kanya, dapat ka ring mag-ipon ng higit pang merito at gumawa ng higit pang kabutihan, at dapat ding higit mo pang gawin ang mga bagay na itinakda ng Langit bilang pag-iipon ng merito at paggawa ng mabuti—sa gayon, matatamasa mo rin ang gayong mga pagpapala. Ano ang ipinapaalam ng penomenon na ito, ng katunayang ito, sa mga tao? Anuman ang uri ng kapalaran ng isang tao sa mundo ng mga tao—nagtatamasa man siya ng mga pagpapala o nakakaranas ng mga sakuna, magaan man ang takbo ng kanyang buong buhay o nakakaranas siya ng maraming kasawian at kalamidad—mayroon itong tiyak na kaugnayan sa kanyang nakaraan at kasalukuyang buhay. Sa huli, kung gayon, kung ano ang kanyang kapalaran ay may kaugnayan sa mga makalangit na tuntunin at kautusan na itinakda ng Diyos. Kung lahat ng ginawa niya sa kanyang nakaraang buhay ay naaayon sa mga probisyon ng mga makalangit na tuntunin at kautusan na nagreresulta sa pagtanggap ng gantimpala, kung gayon ang kanyang kapalaran sa buhay na ito ay maaaring, sa paningin ng mga tao, maging maningning, magaan ang takbo, at napakabuti. Kung ang ginawa niya sa kanyang nakaraang buhay ay lumabag sa maraming makalangit na kautusan, at nagkataon lang na tumugma sa mga probisyon ng mga makalangit na tuntunin at kautusan na itinakda ng Diyos na nagreresulta sa kaparusahan, kung gayon, ang kapalaran na isinasaayos ng Diyos para sa kanya ay, sa paningin ng mga tao, magiging isang partikular na miserable at kaawa-awang buhay, na para bang ang buhay na ito ay para lang pumarito siya at pagbayaran ang kanyang mga nakaraang utang. Hindi siya kailanman nagtatamasa ng anumang masarap na pagkain o magandang damit, at walang sinumang may gusto o nagmamalasakit sa kanya. Pakiramdam niya ay dahil sa kanyang masamang kapalaran kaya siya labis na nagdurusa sa buhay na ito. Nang manampalataya siya sa Diyos, saka lang niya naunawaan na ang buong buhay ng isang tao ay inorden ng Diyos. Kapag kinikilala niya na ang Diyos ang nag-oorden ng mga bagay-bagay, nagiging mas madali para sa kanya na magpasakop sa Diyos, at nagiging mas maayos ang kanyang pag-uugali at hindi na siya lumalaban sa kanyang kapalaran. Dati, may pagtutol siya sa kanyang kalooban: “Anong masasamang bagay ba ang nagawa ko? Malinis ang aking konsensiya sa buhay na ito. Wala pa akong napinsalang sinuman. Bakit ganitong kapalaran ang naranasan ko? Hindi patas ang Langit!” Pagkatapos tanggapin ang gawain ng Diyos, nauunawaan niya: “Ito ang pagiging matuwid ng Diyos. Inudyukan ako ng Diyos na lumapit sa Kanyang harapan sa pamamagitan ng mga bagay na ito!” Tama ring mag-isip sa ganitong paraan, at ito ay isang katunayan. Ngunit isa ring katunayan na ang kaparusahang tinatanggap ng mga tao ay nagmumula sa kataas-taasang kapangyarihan ng Diyos. Saan humahantong ang lahat ng ito—ang siklo ng mga sanhi at bunga, ang pagpaparusa sa masama at paggagantimpala sa mabuti, at ang mga makalangit na tuntunin at kautusan? Sa likod ng lahat ng ito ay ang matuwid na disposisyon ng Diyos; ang matuwid na disposisyon ng Diyos ang may kataas-taasang kapangyarihan sa lahat ng ito. Samakatwid, kahit na ang lahat ng uri ng bagay na hindi naaayon sa mga kuru-kuro, panlasa, o kagustuhan ng mga tao ay lumitaw sa kanilang kapalaran, ang usapin ng kataas-taasang kapangyarihan ng Diyos sa kapalaran ng mga tao ay nananatiling isang positibong bagay. Hindi ba’t makatwiran ito? (Oo.) Dahil sa iyong kabutihang-loob bilang tao, kapag nakakakita ka ng mga taong nagdurusa, iniisip mo, “Labis na kaawa-awa ang taong iyon! Hindi ko kayang makita ang sinumang nagdurusa, at hindi ko kayang makita ang masasamang tao na nang-aapi ng iba.” Ang ilang tao ay palaging inaapi sa buhay na ito. Ano ang dahilan niyan? Ito ay dahil sa kanilang nakaraang buhay, palagi silang nang-aapi ng mga tao at nakakapinsala ng ilang tao, kaya sa buhay na ito, sila naman ang dapat apihin. Kung palagi kang nang-aapi ng mga tao, ang bungang aanihin mo sa huli ay ang ikaw naman ang aapihin. Ito ang pagiging matuwid ng Lumikha. Sa pamamagitan ng ganyang pag-asal, lumabag ka sa mga makalangit na kautusan, kaya dapat mong pagbayaran at tiisin ang sakit at pagdurusa para sa kasamaang ginawa mo sa iyong nakaraang buhay. Ito ang pagiging matuwid ng Diyos, at hindi mo ito matatakasan. Samakatwid, ang katunayan na mayroong lahat ng uri ng kapalaran para sa mga tao ay lalong nagpapalinaw na ang mga makalangit na tuntunin at kautusan na itinakda ng Diyos ay hindi maaaring baguhin ng sinumang tao, at walang sinuman ang eksepsiyon. Ang Lumikha ay hindi kailanman nagkaroon ng mga damdamin ng laman para sa sangkatauhan, at siyempre, ang diwa ng Lumikha ay ang hindi magkaroon ng mga damdamin ng laman. Siya ay mayroon lamang matuwid na disposisyon. Ang lahat ng ginagawa ng Diyos, sa wika ng tao, ay makatwiran at matuwid. Kaya paano ito dapat tingnan mula sa perspektiba ng katotohanan? Ito ay ang matuwid na disposisyon ng Diyos—lahat ng ito ay mga positibong bagay. Dapat itong tanggapin ng mga tao mula sa Diyos, at hindi sila dapat magkaroon ng anumang mga paghusga o pagtatasa sa Diyos na hindi naaayon sa realidad o hindi naaayon sa katotohanan. Kahit pa nakikisimpatiya ka at naaawa sa ilang tao mula sa perspektiba ng tao, bilang isang tagasunod ng Diyos na nakakaunawa ng ilang katotohanan, dapat mong purihin ang matuwid na disposisyon ng Diyos, at dapat mo ring purihin ang kataas-taasang kapangyarihan ng Diyos. Napakainam na ang Diyos ay may kataas-taasang kapangyarihan sa ganitong paraan! Dahil mismo sa pagkakaroon ng Diyos ng kataas-taasang kapangyarihan sa kapalaran ng mga tao sa ganitong paraan kaya ang sangkatauhan ay nakapanatili nang maayos hanggang sa araw na ito. Kung si Satanas ang may kataas-taasang kapangyarihan sa kapalaran ng mga tao, matagal nang nagkagulo ang sangkatauhan, at naging imposible para sa kanila na mabuhay hanggang sa araw na ito. Tingnan ninyo kung ano ang hitsura ng kaharian ng diyablo; kung walang kataas-taasang kapangyarihan ng Diyos, ang mundo ng mga tao ay magiging katulad ng kaharian ng diyablo. Ano ang kaharian ng diyablo? Ang pinakamakatotohanang halimbawa ay ang mga panloob na alitan—na isinasagawa nang hayagan at nang palihim—sa loob ng awtokratikong pamumuno ng CCP, na puno ng pagdanak ng dugo at masidhing intensyon na pumatay. Iyon ang kaharian ng diyablo. Hindi ba’t magulo ang panloob na sitwasyon ng awtokratikong pamumuno ng CCP? Madalas na nawawala ang mga tao, at kahit na malinaw na pinaslang sila, walang nangangahas na ianunsyo ito. Ito ang kaguluhan ng kaharian ng diyablo, at ito rin ang kaguluhan ng masamang mundo ngayon.

Tiyak na walang duda na ang kataas-taasang kapangyarihan ng Diyos sa kapalaran ng mga tao ay isang positibong bagay. Mula man sa perspektiba ng orihinal na layunin ng Diyos sa pagdidisenyo ng kapalaran ng mga tao o mula sa perspektiba ng mga resulta ng kapalaran ng mga tao na bunga ng mga makalangit na tuntunin at kautusan na itinatag ng Diyos, dapat sabihin nang may lubos na katiyakan na ang kataas-taasang kapangyarihan ng Diyos sa kapalaran ng mga tao ay isang positibong bagay, hindi isang negatibong bagay. Kung mayroon kang mga kuru-kuro tungkol sa katotohanang ito, maaari mong hanapin ang katotohanan sa mga salita ng Diyos upang malutas ang iyong mga kuru-kuro, ngunit hindi mo maaaring sabihin batay sa iyong mga kuru-kuro at imahinasyon, “Ang kapalaran ng mga tao sa ilalim ng kataas-taasang kapangyarihan ng Diyos ay dapat na pawang mabuti at kapaki-pakinabang sa kanila. Bakit napakasama ng kinahihinatnan ng ilang tao dahil sa kataas-taasang kapangyarihan ng Diyos? Hindi ito dapat na kataas-taasang kapangyarihan ng Diyos, tama ba?” Hindi mo dapat kailanman sabihin ang gayong bagay. Ang gayong sukdulang mapaghimagsik at mapaglapastangan na pahayag ay hindi dapat kailanman lumabas sa iyong bibig. Mula sa araw na ito, dapat mong tanggapin at pagtibayin ang katotohanan na “Ang kapalaran ng mga tao ay nasa ilalim ng kataas-taasang kapangyarihan ng Diyos, at ang kataas-taasang kapangyarihan ng Diyos ay isang positibong bagay.” Huwag mo itong pagdudahan. Gaano man kasalungat sa iyong mga kuru-kuro ang kapalaran ng mga taong nakikita ng iyong sariling mga mata o iyong nararanasan, o kahit na sa tingin mo ay hindi makatao ang mga ito, dapat kang maniwala at magpatibay na ang kataas-taasang kapangyarihan ng Diyos sa kapalaran ng mga tao ay totoo, at isang positibong bagay. Ang puntong ito ay hindi maaaring pagdudahan. Malinaw bang napagbahaginan ang katotohanang ito? (Oo.) Ito ay isang napakahalagang isyu sa pagkilala sa Diyos, at nalutas na ito, tama ba? (Oo.) Kung gayon, tapusin na natin ang ating pagbabahaginan dito para sa araw na ito. Paalam!

Abril 6, 2024


Paano Hangarin ang Katotohanan (19)

Tungkol sa paksa ng mga positibong bagay, noong nakaraan ay nagbahaginan tayo tungkol sa kung ano ang mga positibong bagay at binigyan natin ang mga ito ng kahulugan. Ano ang mga positibong bagay? (Lahat ng bagay na nilikha ng Diyos, inorden ng Diyos, o nasa ilalim ng kataas-taasang kapangyarihan ng Diyos ay mga positibong bagay.) Naalala ninyo ang kahulugan ng mga positibong bagay, pero naaarok ba ninyo ang mga halimbawang ibinigay? (Naaarok namin ang mga ito hanggang sa isang antas.) Ang kahulugang ito, ang konseptong ito ng mga positibong bagay—isa ba itong katotohanan? (Isa itong katotohanan.) Nakatitiyak ba kayo? Kapag nagbabasa ng mga salita ng Diyos, pakiramdam mo na ang kahulugang ito ay isang katotohanan at tumpak, pero kapag nakakaharap ka ng isang bagay na hindi umaayon sa iyong mga kuru-kuro, hindi mo ito maunawaan at hindi mo tatanggapin ang katotohanan. Ang isang bagay man ay tinitingnan bilang isang positibo o negatibong bagay ayon sa mga kuru-kuro ng mga tao, sa madaling salita, hangga’t hindi ito ang binibigyang-kahulugan ng Diyos bilang isang positibong bagay, hindi ito isang positibong bagay kundi isang negatibong bagay. Kaya ba ninyong kilatisin ang mga bagay sa ganitong paraan? (Oo. Kung binigyang-kahulugan ng Diyos ang isang bagay bilang isang positibong bagay, at hindi ito umaayon sa sarili kong mga kuru-kuro at hindi ko ito maintindihan—pero alam ko na ang sinasabi ng Diyos ay tiyak na ang katotohanan—kung gayon ay matututo akong tanggihan ang aking sarili.) Kung ang bagay na ito ay nagdudulot sa iyo ng pinsala, o nagdudulot pa nga ng pinsala sa lahat ng tao—ayon sa mga kuru-kuro ng mga tao, hindi ito nagdudulot ng pakinabang sa kanila at hindi ito nagdudulot ng anumang kaligayahan o kasiyahan, sa halip ay nagdudulot ng pasakit at kasawian—kung gayon, paano mo ito titingnan? Paninindigan mo pa rin ba ang iyong pananaw na “Ang pakahulugan ng Diyos sa mga positibong bagay ay talagang tumpak; hindi maaaring gumawa ng mga pagtatasa ang mga tao gamit ang kanilang mga kuru-kuro, at hindi rin nila maaaring tasahin ang isang bagay batay sa kung nakikinabang ba sila mula rito”? Hindi ka makatitiyak tungkol dito, hindi ba? (Hindi.) Anumang aspekto ng katotohanan ay hindi lang basta makatwiran o may-batayan sa antas ng doktrina; sa halip, sa tunay na buhay, sa harap ng lahat ng katunayan, isa itong pahayag na hindi nagbabago magpakailanman. Kung hindi mo ito matitiyak, sa iyong puso, ang iyong konsepto ng katotohanan ay talagang malabo. Ang iba’t ibang aspekto ng katotohanan na ating pinagbabahaginan ay pawang kinabibilangan ng mga pananaw sa iba’t ibang tao, pangyayari, at bagay; kinabibilangan ang mga ito ng diwa at tunay na mga sitwasyon ng iba’t ibang tao, pangyayari, at bagay, at tinutulutan din ng mga ito ang mga tao na makita kung paano tinatrato ng Diyos ang mga tao, pangyayari, at bagay na ito—kung ano ang Kanyang mga pananaw at saloobin tungkol sa mga ito. Dahil ang kahulugan ng mga positibong bagay ay isang katotohanan, siyempre, nabibilang din dito ang mga tunay na sitwasyon at diwa ng iba’t ibang tao, pangyayari, at bagay na saklaw ng kahulugang ito, habang sangkot din ang mga saloobin, perspektiba, at pahayag ng Diyos tungkol sa iba’t ibang bagay na ito. Kaya, tama man o mali ang tingin ng mga tao, ayon sa kanilang mga kuru-kuro, sa kahulugan ng mga positibong bagay, at anuman ang paunang pananaw ng mga tao sa kahulugan ng mga positibong bagay sa konteksto ng kanilang tradisyonal na kultura o pang-araw-araw na buhay, sa madaling salita, dahil ang kahulugang ito ng mga positibong bagay ay isang katotohanan, ang mga tao, pangyayari, at bagay na saklaw nito ay pawang mga positibong bagay, at ang mga salungat dito ay pawang mga negatibong bagay. Walang kaduda-dudang tiyak ito. Dapat ay mayroon kang malinaw na pagkaunawa sa usaping ito. Anuman ang panahon o kapaligirang panlipunan, at anuman ang epekto sa iyo ng isang positibong bagay o anuman ang iyong saloobin at perspektiba tungkol dito, ang kahulugan ng mga positibong bagay at ang diwa ng mga tao, pangyayari, at bagay na saklaw ng kahulugang iyon ay hindi nagbabago. Nauunawaan ba? (Oo.)

Noong nakaraan, pangunahin nating pinagbahaginan ang ilang partikular na halimbawa tungkol sa pahayag na “lahat ng bagay na inorden ng Diyos o nasa ilalim ng kataas-taasang kapangyarihan ng Diyos ay mga positibong bagay.” Hindi tayo nagbahaginan nang masyadong detalyado tungkol sa bahaging nagsasabing, “lahat ng bagay na nilikha ng Diyos ay mga positibong bagay.” Kaya, kaya ba ninyong kumpirmahin na tama ang pahayag na ito sa pamamagitan ng pagbabahaginan o sa pamamagitan ng mga katotohanang naunawaan ninyo sa paglipas ng mga taon? O, kaya ba ninyong beripikahin na lahat ng bagay na nilikha ng Diyos ay mga positibong bagay batay sa mga tao, pangyayari, at bagay na nakita at naranasan ninyo sa buhay? Kaya ba ninyong arukin ang mga bagay sa ganitong paraan? Kaya ba ninyong hanapin ang katotohanan sa ganitong paraan? (Kaya naming arukin ang ilang mas simpleng bagay sa ganitong paraan.) Mayroong isang prinsipyo rito. Kung titingnan sa panlabas, ang mga paksa na kung ano ang nilikha ng Diyos, inorden ng Diyos, o nasa ilalim ng kataas-taasang kapangyarihan ng Diyos ay napakalaki ng saklaw at lubhang abstrakto, pero ang totoo, may malapit itong kaugnayan sa iba’t ibang tao, pangyayari, at bagay na nakakasalamuha ng mga tao sa tunay na buhay—maaari ding sabihing mahigpit na magkakaugnay ang mga ito; hindi hiwalay sa realidad ang mga ito. Nauugnay ito sa isang isyu. Kapag nahaharap ka sa maraming hindi inaasahang tao, pangyayari, at bagay sa iyong buhay, hindi mo matukoy kung ang mga ito ay mga positibong bagay o mga negatibong bagay. Kahit pa nauunawaan mo ang doktrina para sa pagkilatis sa mga positibo at negatibong bagay, hindi mo pa rin ito matukoy. Kahit pa ang mga ito ay mga uri ng bagay na saklaw ng mga positibong bagay, hindi mo kinikilala ang mga ito bilang mga positibong bagay sa loob ng iyong mga kuru-kuro, at kinasusuklaman at kinamumuhian mo ang mga ito sa iyong puso, at iniisip mo pa nga na talagang hindi karapat-dapat ang mga itong mailista sa saklaw ng mga positibong bagay, ngunit ang mga ito ay talagang nilikha ng Diyos, inorden ng Diyos, o nasa ilalim ng kataas-taasang kapangyarihan ng Diyos, at nabibilang ang mga ito sa kategorya ng mga positibong bagay. Dito na pumapasok ang mga prinsipyo ng pagsasagawa kung paano dapat harapin ng mga tao ang ganitong mga klase ng mga bagay. Ang pinakasimpleng prinsipyo ng pagsasagawa ay ito: Una, dapat kang makatiyak na ang bagay na pinag-uusapan ay isang uri ng bagay na saklaw ng kahulugan ng mga positibong bagay. Bagama’t batay sa mga kuru-kuro ng mga tao ay hindi ito mukhang isang positibong bagay, kung ito ay isang bagay na nasa loob ng kategorya ng mga positibong bagay na binigyang-kahulugan ng Diyos, kung gayon, una sa lahat, dapat kang makatiyak na ito ay isang positibong bagay, at na talagang walang pagkakamali tungkol dito. May kabuluhan ang paglikha rito ng Diyos; ito ay para matuto ang mga tao ng ilang aral mula rito. Kinakailangang makatiyak dito. Isa itong prinsipyo ng pagsasagawa. Ikalawa, tungkol sa bagay na ito o sa ganitong uri ng usapin, hindi natin kailangang maging tulad ng mga siyentipiko at pag-aralan ang kalikasan o gamit nito, o kung anong papel ang ginagampanan nito sa buhay ng tao o sa buong food chain. Sapat na ang makatiyak lang na isa itong positibong bagay. Sinasabi ng ilang tao, “Kung ang positibong bagay na ito ay madalas na lumilitaw sa buhay ng mga tao at nakakasagabal sa kanilang buhay, na nakakaapekto sa kanilang pananaw na ito ay positibo, paano ito dapat tratuhin?” Madali lang harapin iyon. Kung kailangan mong gamitin ito sa iyong buhay, gamitin mo ito kung kinakailangan; hayaan mo itong magsilbi sa iyo. Kung hindi mo kailangang gamitin ito, at madalas itong nakakasagabal sa iyo o gumugulo sa alinman sa iyong mga pisikal na pandama, maaari mo itong itaboy at layuan. Huwag mo lang hayaang makasagabal ito sa iyo o magdulot sa iyo ng pisikal na pasakit. Ito ang ikalawang prinsipyo. Gayundin, dapat mong malaman na kung ito ay nagmula sa paglikha ng Diyos, pag-orden ng Diyos, o kataas-taasang kapangyarihan ng Diyos, hindi mo ito dapat kasuklaman, kamuhian, o itanggi. Sa halip, dapat mo itong tanggapin at kilalanin. Ang mas mabuti pa ay ang pamahalaan ito at gamitin ito sa isang makatwirang paraan. Ang mga ito ang mga prinsipyo ng pagsasagawa, tatlo sa kabuuan. Ano ang tatlong prinsipyong ito? (Ang una ay, hangga’t ang isang bagay ay nasa saklaw ng mga positibong bagay na tinukoy ng Diyos, dapat tayong makatiyak na isa itong positibong bagay. May kabuluhan ang paglikha rito ng Diyos; ito ay para matuto ang mga tao ng ilang aral mula rito. Ang ikalawa ay, batay sa pagiging tiyak na isa itong positibong bagay, ginagamit natin ito kung kinakailangan. Kung hindi natin kailangang gamitin ito, at nakakasagabal ito sa ating buhay, maaari natin itong itaboy at layuan, hindi ito hinahayaang makasagabal sa ating buhay. Ang ikatlo ay, kung ito ay nilikha ng Diyos, inorden ng Diyos, o nasa ilalim ng kataas-taasang kapangyarihan ng Diyos, hindi natin ito dapat kasuklaman o kamuhian; dapat natin itong tanggapin at kilalanin. Ang mas mainam pa ay ang magawang pamahalaan ito at gamitin ito sa isang makatwirang paraan.) Madali bang isagawa ang tatlong prinsipyong ito? Hindi ganoon kadali ang mga ito, hindi ba? (Hindi.) Kung may lamok na nag-iingay sa iyong tainga, itataboy mo ito, iisipin mo, “Lahat ng nilikha ng Diyos ay mabuti; bubugawin ko lang ito at iyon na iyon”—magagawa mong kumilos ayon sa tatlong prinsipyong ito. Pero kung itataboy mo ito at agad itong babalik at kakagatin ka, habang lalo mo itong iniisip, lalo kang magagalit: “Pinakawalan na kita, pero ayaw mo akong tigilan. Sa pagkakataong ito, tiyak na hahampasin kita!” Tama bang hampasin ito? Sa totoo lang, hindi mali ang hampasin ito; maituturing itong angkop na pamamahala. Pero kasabay nito, hindi ba’t magsisimula ka ring magduda sa katunayan na ang mga lamok ay mga positibong bagay? Lalo na kapag ang pantal mula sa kagat nito ay lalo pang kumakati, napakakati na hindi na matiis, iisipin mo: “Ano ang silbi ng paglikha ng Diyos sa mga lamok? Magdurusa ba ang mga tao sa pinsalang ito kung walang mga lamok? Talagang hindi ito mukhang isang positibong bagay!” Sasabihin sa iyo ng iyong katwiran na mali ang mag-isip sa ganitong paraan, na ang isang lamok ay isang positibong bagay dahil isa itong napakaliit na nilalang na nasa loob ng saklaw ng mga positibong bagay na nilikha ng Diyos. Pero hindi mo pa rin ito maunawaan: “Hindi ito kapaki-pakinabang sa mga tao, kaya bakit ito nilikha ng Diyos?” Bagama’t hindi malaki ang pantal mula sa kagat ng lamok, napakakati nito. Para sa mga may allergy, ang pagkamot dito ay maaaring humantong sa pamumula at pamamaga, at maging sa impeksyon at lagnat. Sa puntong ito, magkakaroon ka ng mga kuru-kuro at mahihirapan kang tanggapin ito: “Para sa akin, tila hindi mga positibong bagay ang mga lamok. Kung positibong bagay ang mga ito, paanong nakakasagabal ang mga ito sa mga tao at nakakapagdulot ng pasakit sa kanila? Hindi ba’t dapat mayroong mga positibong epekto ang mga positibong bagay? Hindi positibo ang epektong ito; gumaganap ang mga ito ng isang negatibong papel at mayroon negatibong epekto sa mga tao ang mga ito. Paanong inilagay ang mga lamok sa kategorya ng mga positibong bagay? Hindi ito kapani-paniwala. Ang ginawa ng Diyos ay hindi umaayon sa aking mga kuru-kuro!” Sa iyong puso, magkakaroon ka ng mga kuru-kuro tungkol sa pagiging mga positibong bagay ng mga lamok. Sasabihin mo nang malakas, “Una sa lahat, hindi mo maitatanggi na ang mga lamok ay mga positibong bagay. Ikalawa, kung ayaw mong makasagabal sa iyo ang mga ito, maaari mong itaboy at layuan ang mga ito. Panghuli, hindi mo dapat kasuklaman o kamuhian ang mga ito, kundi dapat mong tanggapin, kilalanin, at pamahalaan ang mga ito sa isang makatwirang paraan.” Bagama’t sasabihin mo iyon, ang huling prinsipyong ito ay napakahirap para sa iyong isagawa. Medyo madali para sa iyong tanggapin ang mga insektong kapaki-pakinabang. Gayumpaman, pagdating sa mga lamok, kung susubukan mong tanggapin ang mga ito, pamahalaan ang mga ito nang makatwiran, at hindi isumpa ang mga ito, magagawa mo ba ito? (Bago ang pakikipagbahaginan ng Diyos, minsan kapag masama ang timpla ko at nakagat ako ng lamok, nakakaramdam ako ng matinding pagkasuklam at nakakapagsabi ako ng ilang masamang bagay. Sa hinaharap, susubukan ko ang lahat ng aking makakaya para iwasan ito at hindi na sabihin ang mga bagay na iyon.) Hindi mo dapat isumpa ang mga ito; dapat mong tanggapin, tratuhin nang tama, at pamahalaan ang mga ito sa isang makatwirang paraan. Ang bahaging ito tungkol sa makatwirang pamamahala ay napakahirap isagawa, hindi ba? (Oo.) Kung kikilalanin at tatanggapin mo ang mga ito sa salita at sa doktrina, medyo madali iyong gawin. Kung sasaktan ka ng mga ito, maaari mo ring layuan at iwasan ang mga ito. Pero ang matanggap mo ang mga ito at kilalanin mo ang mga ito mula sa iyong puso, ang tratuhin mo ang mga ito nang tama, at, higit pa rito, ang pamahalaan mo ang mga ito sa isang makatwirang paraan—magiging mahirap itong gawin para sa iyo. Bakit ito magiging mahirap? Dahil kapag sinasaktan ka ng mga ito, hindi mo nararamdaman na nakikinabang ka mula sa mga ito, kundi na pinipinsala ka ng mga ito. Ibig sabihin, ayon sa iyong mga kuru-kuro, dapat mayroong positibong epekto ang mga positibong bagay, pero sa halip na makatanggap ng anumang positibong pakinabang mula sa mga lamok, pakiramdam mo ay nagkaroon ng negatibong epekto sa iyo ang mga ito. Sa puntong ito, ang hindi mo kasuklaman o kamuhian ang mga ito, kundi tanggapin ang mga ito at pamahalaan pa nga ang mga ito sa isang makatwirang paraan, ay hindi magiging madaling gawin. Bagama’t kayang tanggapin ng mga tao sa antas ng doktrina na ang mga lamok ay mga positibong bagay, at kahit papaano ay kaya rin nilang tratuhin nang tama ang mga lamok, kapag ginugulo sila ng mga lamok sa tunay na buhay, napakahirap para sa kanila na tratuhin ang mga ito ayon sa mga prinsipyo. Kinakailangan nito na maunawaan ng mga tao ang katotohanan, na maunawaan nila ang kalikasan ng maraming partikular na tao, pangyayari, at bagay na sangkot sa ilalim ng tatlong aspektong saklaw ng mga positibong bagay—iyong mga “nilikha ng Diyos, inorden ng Diyos, o nasa ilalim ng kataas-taasang kapangyarihan ng Diyos”—pati na rin kung anong uri ng mga papel ang ginagampanan ng mga ito sa buhay at pananatiling buhay ng tao, at kung ano ang orihinal na layunin ng Diyos sa paglikha sa mga ito at pagbibigay sa mga ito ng kanilang paraan ng pamumuhay. Ang mga ito ang mga bagay na kailangang maunawaan ng mga tao. Kung nauunawaan ng mga tao ang orihinal na pakay ng Diyos at ang pangkalahatang direksyon ng Kanyang mga layunin at ang mga pangunahing prinsipyo, kung gayon, para sa ilang positibong bagay na hindi umaayon sa kanilang mga kuru-kuro, marahil bukod sa paglayo sa mga ito, maaari din nilang—sa iba’t ibang antas—matutunang tanggapin ang mga ito, kilalanin ang mga ito, pamahalaan ang mga ito nang makatwiran, at gamitin ang mga ito nang tama. Unti-unti nating tatalakayin ang paksang ito.

Napakalawak ng saklaw ng paksang “kung ano ang nilikha ng Diyos,” kaya kailangan muna nating magbigay ng ilang halimbawa at pagkatapos ay talakayin ang mga ito nang paunti-unti. Kakatalakay lang natin tungkol sa mga lamok. Ligtas na sabihin na walang sinumang may gusto sa mga lamok o handang mamuhay kasama ng mga ito; sa kabaligtaran, kinasusuklaman ng lahat ang mga lamok at ninanais pa nga nilang hindi na makakita ng isang lamok sa buong buhay nila. Bagama’t hindi isang malaking usapin ang tungkol sa mga lamok, nasasangkot dito ang isang partikular na uri ng bagay, at nasasangkot din dito ang pagkaunawa ng mga tao sa kalikasan ng isang partikular na uri ng bagay na kabilang sa mga tao, pangyayari, at bagay na nilikha ng Diyos. Siyempre, ang susi rito ay na nasasangkot dito ang pagkakilala at pagkaunawa ng mga tao sa isang katotohanan, at nasasangkot din dito ang mga prinsipyo ng pagsasagawa ng kung paano tinatrato ng mga tao ang isang partikular na uri ng bagay na kabilang sa mga tao, pangyayari, at bagay sa kanilang buhay. Samakatwid, bagama’t hindi isang malaking nilalang ang lamok, hindi maliliit ang mga usaping nasasangkot dito; kapaki-pakinabang para sa mga tao na subukang unawain at tuklasin ang mga ito. Ang nilalaman ng “kung ano ang nilikha ng Diyos” ay kinabibilangan ng mga paksang makroskopiko at mikroskopiko. Ngayon lang, saglit nating pinagbahaginan ang isang maliit na espesye sa aspektong mikroskopiko: ang lamok. Ito ay isang medyo maliit na uri ng nilalang na nakikita ng mga tao gamit ang kanilang sariling mga mata; anumang mas maliit kaysa sa isang lamok ay hindi na karapat-dapat talakayin. Ang mga lamok ay isang uri ng nilalang na madalas makasalamuha ng mga tao, isang medyo mikroskopikong nilalang na nakikita ng sariling mga mata. Dahil ang isyung ito ay nasa antas na mikroskopiko, pagbabahaginan natin ito sa susunod. Kung gayon, ano ang dapat muna nating pagbahaginan? (Ang makroskopiko.) Pagbahaginan muna natin ang mga bagay na makroskopiko. Maraming bagay na makroskopiko. Ang pinakamalapit sa buhay ng mga tao, o na nakakasalamuha, nararamdaman, at nakikita ng mga tao, at pamilyar sa lahat—bukod sa mga bagay na nasa kapaligiran sa pamumuhay na nilikha ng Diyos para sa tao—ay ang sangkatauhan mismo. Kung gayon, pagdating sa sangkatauhan, sa iba’t ibang tao, pangyayari, at bagay na nakikita ng mga tao, alin ang mga karapat-dapat pag-usapan? Alin ang mga karapat-dapat maunawaan? Ang paksang pinakakarapat-dapat maunawaan pagdating sa lipunan ng tao ay ang tinatawag na sibilisasyon ng sangkatauhan. Ang pangunahing paksang saklaw ng sibilisasyong ito ay ang iba’t ibang kultura. Ang paglitaw ng iba’t ibang kultura ay nagmumula sa edukasyon sa loob ng iba’t ibang lipunan; ang edukasyon sa loob ng iba’t ibang lipunan ay nagbubunga ng iba’t ibang kultura, at sa gitna ng iba’t ibang kulturang ito, lumitaw ang mga tinatawag na sibilisasyon ng sangkatauhan sa iba’t ibang kapanahunan. Ito ang pinagmulan at pinanggalingan ng sibilisasyon ng tao. Ang lipunang Silanganin ay mayroong sarili nitong sibilisasyon, at siyempre, mayroon din itong tinatawag na kultura. Ang paglitaw ng kulturang ito ay nagmumula sa paraan ng pag-e-eduka ng lipunang Silanganin sa mga tao nito. Gayundin, ang lipunang Kanluranin ay mayroon ding tinatawag na sibilisasyon. Ang sibilisasyong Kanluranin ay nagmumula rin sa kultura nito, at ang paglitaw ng kultura nito ay nagmumula rin sa edukasyon ng lipunang Kanluranin. Ibig sabihin, ang edukasyon ng lipunang Kanluranin sa iba’t ibang kapanahunan ay nagbunga ng kulturang Kanluranin, at sa gitna ng gayong kultura, ang sibilisasyong Kanluranin ay unti-unting lumitaw, nabuo, at umunlad hanggang sa kasalukuyan. Kulturang Silanganin o Kanluranin man, ang mga ito ay parehong nagtuturo sa kani-kanilang mga tao sa ganitong paraan, sa sunod-sunod na salinlahi. Sa iba’t ibang kapanahunan, patuloy nilang hinuhubog at iniimpluwensiyahan ang sunod-sunod na salinlahi, at kumakalat ang mga ito mula sa isang salinlahi patungo sa susunod sa iba’t ibang kapanahunan, habang kasabay nito ay patuloy na umuunlad at naipagpapatuloy. Sa ganitong paraan, ang mga kultura at sibilisasyong Silanganin at Kanluranin ay unti-unting nabuo at nagsimula, at unti-unting nakilala at tinanggap ng mga tao, unti-unting nabuo at naitatag sa mga lipunang Silanganin at Kanluranin. Ito ang bumuo sa mga pangunahing kultura at sibilisasyon ng Silangan at Kanluran. Ang Silangan ay mayroong pangunahing kultura at sibilisasyon, gayundin ang Kanluran. Ang mga lipunang Silanganin at Kanluranin, sa usapin ng diwa, anyo, at impluwensiya ng mga ito sa sangkatauhan, ay bumuo ng magkakaibang kultura at sibilisasyon. Kulturang Silanganin o Kanluranin man, ang mga ito ay parehong nagkaroon ng hindi mabubura, hindi mapipigilan, o hindi mapapalitang impluwensiya sa buhay, pananatiling buhay, mga kaisipan, at mga pananaw ng mga tao. Dahil pinag-uusapan natin ang mga kulturang Silanganin at Kanluranin, tiyak na mayroong mga pagkakaiba ang mga ito. Ang kulturang Silanganin ay mayroong mga pangunahing kaisipan at pananaw na pinahahalagahan nito, habang ang kulturang Kanluranin ay mayroong sarili nitong mga katangian at mga pangunahing kaisipan at pananaw na pinahahalagahan nito. Kung gayon, ano ang pinahahalagahan ng kulturang Silanganin? Ano ang pangunahing itinuturo ng kulturang Silanganin? Karamihan sa mga tao ay hindi gaanong nauunawaan ang aspektong ito. Ang ilan sa inyo ay maaaring lubos na naguguluhan: “Bakit Mo tinatalakay ang mga positibong bagay simula sa puntong ito?” Maraming bagay na makroskopiko ang likas na may maraming abstraktong bahagi. Bagama’t hindi pa ninyo nauunawaan ang aspektong ito, kung makikinig kayong mabuti, mauunawaan ninyo.

Pag-usapan muna natin ang kulturang Silanganin. Ano ang pinahahalagahan ng kulturang Silanganin? Ano ang diwa nito? Ano ang impluwensiya nito sa mga tao? Ano ang mga pangunahing katangian ng kulturang Silanganin na personal mong naramdaman, o na nakita, naunawaan, o napagtanto at natutuhan mo sa pamamagitan ng banayad na impluwensiya ng matagalang pagkakalantad dito? Kapag pinag-uusapan natin ang kultura, may kaugnayan ito sa edukasyon. Ito man ay edukasyon na nagmumula sa mga pamilya, paaralan, o sa lipunan, lahat ng ito ay may kaugnayan sa kultura; may kaugnayan ito sa edukasyon ng isang bansa o isang partikular na grupo ng mga tao. Lumilikha ng isang kultural na kaligiran ang edukasyon—tiyak iyon. Alam ba ninyo kung anong uri ng edukasyon ang pinahahalagahan ng kulturang Silanganin? (Lubos na pinahahalagahan ng kulturang Silanganin ang tradisyon.) Kung gayon, ano ang diwa ng tradisyon? Ang “tradisyon” ay isang konsepto. Ano ang partikular na nilalaman na saklaw ng konseptong ito? Ito ay ang mga hinihingi kung paano ka dapat mag-isip, kung ano ang dapat mong gawin, at kung sa aling direksyon at tungo sa aling layon ka dapat umasal. Ito ang partikular na diwa ng edukasyon nito. Ang edukasyong pinahahalagahan ng lipunang Silanganin ay ang pagtuturo ng panlipunang moralidad, at ang pagtuturo ng panlipunang moralidad na ito ay mayroon ding partikular na nilalaman. Halimbawa, ang isang ideolohikal na kalakarang madalas na ipinalalaganap sa lipunang Silanganin ay ang paggamit ng katwiran para hikayatin ang iba. Isa ba ito sa mga iyon? (Oo.) Mayroon ding paggalang bago gumamit ng puwersa, pagpaparaya sa iba dahil sa paggalang, at “Ang isang punong ministro ay may pusong kasinlawak ng dagat na kayang paglayagan.” Mayroon ding “Ang pagkakasundo ay isang yaman; ang pagpaparaya ay kadakilaan,” at “Mas madaling malulutas ang hidwaan sa pamamagitan ng pagkokompromiso.” Ano pa? “Hindi pa huli para sa isang maginoo na maghiganti,” “Kung saan may buhay, may pag-asa,” “Alam ng isang dakilang tao kung kailan magpaparaya at kung kailan igigiit ang sarili,” at “Malayo ang mararating ng ambisyon ng isang tunay na lalaki.” Ano pa? (Kabilang ba ang “Ang paggalang sa magulang ay isang birtud na dapat manaig sa lahat ng iba pa”?) Kabilang din iyan. Mayroon ding “Kay laking kagalakan, kapag isang kaibigan ang dumating mula sa malayo,” na may kinalaman sa mainit na pagtanggap sa panauhin. Ano pa? (“Sasaluhin ko ang bala para sa isang kaibigan,” at “Huwag mong ipataw sa iba ang ayaw mo para sa iyong sarili.”) Ang epektong nilalayong makamit ng lahat ng konseptong ito sa edukasyong Silanganin ay ang pahalagahan ng mga tao ang panlipunang kagandahang-asal; itinuturo ng mga konseptong ito sa mga tao kung anong mga tuntunin ng etiketa ang dapat nilang sundin sa lipunan, at hinihimok ng mga ito ang mga tao na ituring ang tinatawag na etiketang ito bilang isang simbolo ng karakter ng isang tao. Ginagamit ng edukasyong Silanganin ang mga bagay na ito para pamahalaan ang pag-uugali ng mga tao. Kung nais ng isang tao na magkaroon ng matatag na posisyon sa lipunan, dapat muna niyang tiyakin na sa lahat ng bagay ay nakakamit niya ang paghanga, mataas na pagtingin, at pagrespeto ng iba. Maituturing lamang na isang tunay na mabuting tao ang isang tao kung makakamit niya ang isang moral na karakter na may gayong mga katangian ng pagkatao. Pagkatapos matanggap ang gayong edukasyon, ginagamit ng mga tao ang mga ideyang ito tungkol sa tinatawag na moral na karakter para limitahan ang kanilang sarili, nagsusumikap na matugunan ang mga hinihinging ito. Itinuturo ng edukasyong Silanganing ito sa mga tao na sundin ang etiketa sa panlabas, upang magmukha silang mga taong magagalang at may mabuting asal, mga taong may marangal na moral na karakter. Tungkol naman sa kung ano ang iniisip ng mga tao sa loob-loob nila, anumang mga pangangailangan ng pagkatao, mga hiling, o maging mga ambisyon at pagnanais na mayroon sila, dapat na supilin at ibaon ang lahat ng ito sa kaibuturan ng kanilang puso, at hindi ilantad. Nakapagbahaginan na tayo dati nang mahaba-haba tungkol sa aspektong ito ng edukasyong Silanganin. Ano ang kalikasan ng lahat ng konseptong ito ng ideolohikal na edukasyon? Umaayon ba ang mga ito sa mga pangangailangan ng pagkatao? Umaayon ba ang mga ito sa diwa ng pagkatao? (Hindi.) Dahil mismo ang pag-uugaling isinasabuhay at ibinubunyag ng mga nasa ilalim ng pagtuturo ng panlipunang moralidad na ito ng Silangan ay ganap na salungat sa diwa ng mga tao at sa mga pangangailangan ng kanilang pagkatao, kung kaya’t malinaw na pinapatunayan nito ang isang punto: Ang iba’t ibang ideyang isinusulong ng pagtuturo ng panlipunang moralidad na ito ng Silangan ay sumasalungat sa mga aktuwal na sitwasyon ng mga tao at sa kung ano ang aktuwal na umiiral sa loob ng kanilang pagkatao. Upang pagtakpan ang mga tunay na problema ng mga tao at upang pahintulutan silang mamuhay nang mas kagalang-galang sa lipunan, upang magmukhang mas marangal at mas karapat-dapat sila sa pagsang-ayon ng ibang tao, umusbong ang pagtuturo ng panlipunang moralidad na ito sa lipunang Silanganin. Samakatwid, dapat sabihin na ang edukasyon sa ganitong uri ng konteksto ay isang edukasyon sa pagkukunwari. Ang diwa, o ang nilalayong epekto, ng edukasyong ito sa pagkukunwari ay ang tagubilinan ang bawat tao na huwag ilantad ang kanilang tunay na mukha sa iba—anuman ang kanilang karakter, at anuman ang kanilang pinagmulan, dapat silang matutong magbalatkayo at magkunwari, upang sila ay magkaroon ng higit na dignidad at pride sa harap ng iba, mamuhay nang may respeto sa sarili, at mamuhay sa paraang makakamit nila ang paghanga at pagsang-ayon.

Sa konteksto ng edukasyong ito sa pagkukunwari ng Silangan, ano ang natutuhan ng mga taga-Silangan? Natuto silang magkimkim at magtiis. Nagbunga ang ideolohikal na edukasyon ng Silangan ng isang partikular na katangian sa loob ng pagkatao ng mga taga-Silangan, at ang bunga ng katangiang ito—tingnan man sa antas ng pag-iisip o sa usapin ng pag-uugali—ay na natututo ang mga tao dahil dito kung paano magkimkim at magtiis. Sa partikular, sa anumang kapanahunang panlipunan, sa ilalim ng alinmang naghaharing uri, at sa anumang kapaligiran sa pamumuhay, kapag nakakaharap ng lahat ng uri ng mga tao, pangyayari, at bagay, dapat matuto ang mga tao kung paano magkimkim at magtiis, at hindi ibunyag ang kanilang tunay na mga damdamin at iniisip. Ang tawagin itong “pagkikimkim at pagtitiis” ay isang magandang paraan lang ng pagsasabi nito; ang totoo, ito ay pagkukunwari. At ano ang ginagamit ng mga tao para sa pagkukunwaring ito? Ginagamit nila ang iba’t ibang kaisipan, pananaw, taktika para sa sariling asal, at mga pilosopiya para sa mga makamundong pakikitungo na hango sa pagtuturo ng panlipunang moralidad ng Silangan o mula sa kulturang Silanganin upang magbalatkayo, para sa panlabas ay magmukha silang mga taong magagalang at may mabuting asal, mga taong may marangal na moral na karakter na may integridad at dignidad, na kayang makamit ang mataas na pagtingin, pagsang-ayon, at paghanga ng iba. Ito ang impluwensiya ng pagtuturo ng panlipunang moralidad ng Silangan sa mga tao; ang pangunahing epekto nito ay na sa huli ay natututo ang mga taong magkimkim at magtiis. Sinasaklaw ng terminong “magkimkim at magtiis” ang pagdudulot sa mga tao na tiisin ang lahat ng bagay, gumamit ng katwiran para hikayatin ang iba, at maging magalang bago gumamit ng puwersa kapag nakikitungo sa mga tao, sinusubukang tratuhin ang iba nang may sukdulang kabaitan. Para bang sila ay partikular na bukas-palad, nagtataglay ng pusong may kabutihang-loob at pagpaparaya; nagbabalatkayo sila bilang lubhang dakila at marangal, at minamaliit pa nga nila ang lahat ng bagay mula sa mataas na katayuan ng moralidad ng tao. Samakatwid, sa loob ng kultural na kontekstong ito ng Silangan, ang kultural na buhay ng mga taga-Silangan ay karaniwang pinamamayanihan ng mga ideya at konseptong ito. Kasabay nito, ginagamit ang kulturang ito upang patuloy na hubugin at impluwensiyahan ang susunod na henerasyon. Halimbawa, sa mga drama sa pelikula at telebisyon, madalas na isinusulong ang ilang ideya, isa na rito ay, “Ginagawa ng mararangal na bayani ang kanilang parte para sa kanilang bansa at mga tao.” Ano ang imahe ng isang marangal na bayani sa isipan ng mga tao? Sa mga martial arts na pelikula, nakikita mo na karamihan sa mga marangal na bayani ay matikas at pino, nakasuot ng sombrero na yari sa kawayan, may espada o sable sa kanilang tagiliran. Sila ay walang ekspresyon at hindi makasarili, taglay sa kanilang puso ang mundo, ang karaniwang mga tao, at lahat ng buhay na nilalang, at naglilibot sila na nagtataguyod ng katarungan, gumagawa ng mabubuting bagay, at nag-iipon ng merito. Kapag nakakakita sila ng kawalang-katarungan, inilalabas nila ang kanilang mga espada para tumulong, kumikilos kapag kinakailangan. Ito ang imahe ng isang marangal na bayani sa isipan ng mga tao, at ito rin ang halagang taglay ng gayong mga karakter sa isipan ng mga tao. Ang dahilan kung bakit lumilikha ng mga ganitong karakter ang mga drama sa pelikula at telebisyon ay dahil lahat ng taga-Silangan ay mayroong gayong paghahangad sa kanilang puso para sa lipunan at sangkatauhan. Hinahangad nila na umiral ang gayong mga tao sa lipunan o sa buhay, upang sila mismo ay hindi na kailangang magkimkim at magtiis, at hindi na magapos at makadena ng kulturang panlipunang ito. Dahil nga sa mayroong pangangailangang ito ang mga tao kaya patuloy na nililikha ang gayong mga karakter sa ilang akdang pampanitikan at pansining. Natutugunan nito ang mga pangangailangan ng propagandang kultural, at natutugunan din nito ang mga pangangailangan ng mga manonood. Masyadong matagal at masakit nang nagpipigil at nagtitiis ang karaniwang mga tao sa lipunan; kailangan nila ng mapaglalabasan, ngunit wala sila nito. Sa mga bayaning karakter at marangal na bayaning nilikha sa mga akdang pampanitikan at pansining na ito lamang sila nakakahanap ng kasiyahan. Samakatwid, ang gayong mga uri ng mga pelikula at palabas sa telebisyon at ang gayong mga karakter ay tinatanggap at pinupuri ng publiko. Kapag nakikita ng publiko na ang matutuwid na gawa ng mga marangal na bayaning ito sa mga pelikula at drama sa telebisyon—o ang kanilang pagkilos na pagbunot ng kanilang mga espada para tumulong kapag nakakakita sila ng kawalang-katarungan—ay ganap na tumutugma sa kanilang mga sikolohikal na pangangailangan, lahat sila ay pumapalakpak at nagsasaya, sumisigaw, “Buti nga sa iyo! Iyan ang napapala mo sa paggawa ng masama! Iyan ang napapala mo sa pamiminsala sa mga tao!” Sinasalamin ng kanilang mga hiyawan ang sakit ng pangangailangan na magkimkim at magtiis na nararanasan ng mga taga-Silangan sa kanilang pang-araw-araw na buhay, pati na rin ang mabibigat at sari-saring panggigipit at matinding pinsalang tinitiis nila mula sa lipunan at sa naghaharing uri. Samakatwid, ang gayong mga uri ng libangan ay tinatanggap ng karaniwang mga tao sa kanilang puso, at sinasang-ayunan at pinananabikan nila.

Dahil mismo ang pagsupil at pagtitiis na dulot ng pagtuturo ng panlipunang moralidad na ito ng Silangan ay iginapos at pinaghigpitan ang mga taga-Silangan sa usapin ng kanilang pag-iisip at kanilang pagkatao hanggang sa pinakamataas na antas na posible, ang kanilang pagkatao at pag-iisip ay lubhang nabaluktot. Paano ipinapamalas ang pagkabaluktot na ito? Ipinapamalas ito sa katunayang kinamumuhian ng lahat ang mga opisyal at mayayaman; kapag nakakakita sila ng isang bagay na hindi makatarungan, nakakaramdam sila ng pagkamuhi sa loob nila at agad nila itong iniuugnay sa naghaharing uri o sa mayayaman, nararamdamang ang lahat ng kanilang pasakit ay sanhi ng mga ito. Isa itong aspekto. Dagdag pa rito, dahil ang pagtuturo ng panlipunang moralidad ng Silangan ay nagbubunga sa mga tao ng isang karakter na sumusupil at nagtitiis, ang mga kaisipan ng mga taga-Silangan ay nakagapos at nakatanikala sa malaking antas. Kung ikukumpara sa mga taga-Kanluran, mahirap para sa mga taga-Silangan na makamit ang malayang pag-iisip o paglaya ng kaisipan sa antas ng mentalidad; ibig sabihin, hindi nila kayang mag-isip at mangatwiran nang malaya, awtonomo, at nagsasarili. Samakatwid, sa panlipunang kapaligiran ng Silangan, ang lahat mula sa mga bata hanggang sa mga nasa hustong gulang ay nagtataglay ng isang katangiang mala-alipin; mahirap para sa kanila na pag-isipan ang isang problema nang nagsasarili o na mag-isang tapusin ang isang gawain ayon sa mga prinsipyo at plano. Ang isa pang aspekto ay na ang pagsupil at pagtitiis ng mga taga-Silangan ay nagiging sanhi ng kanilang pagiging mapanlaban sa lipunan, sangkatauhan, at sa bawat antas ng lipunan. Humantong din ito sa pagkakaroon nila ng isang medyo tusong katangian sa kanilang pagkatao, na maaaring ibuod bilang isang uri ng pagiging kasuklam-suklam. Dahil lubhang hindi patas ang mundong ito, kailangang tiisin ng mga tao ang iba’t ibang panggigipit at pagkakagapos mula sa lipunan, sa kanilang kapaligiran sa trabaho, at sa kanilang mga pamilya, at nagreresulta ito sa hindi wasto o patas na pagtugon sa mga normal na pangangailangan ng kanilang pagkatao—sa kanilang mga normal na emosyonal at pisikal na pangangailangan. Kaya, ang bawat isa ay nagkikimkim ng isang saloobing mapagwalang-bahala, mapag-alinlangan, o sawa-na-sa-mundo sa kanilang buhay. Dahil sa saloobing ito, nararamdaman ng mga taga-Silangan na napakalabo ng pag-asang mabuhay; halos hindi sila nakakaramdam ng anumang gana na mabuhay, at wala silang interes sa anumang kanilang ginagawa. Sa ganitong paraan, nagkakaroon sila ng isang mapanlinlang at tusong saloobin sa pakikitungo sa mundo, at ang pagiging mapanlinlang at tuso na ito ay maaaring ibuod bilang “pagiging kasuklam-suklam.” Ano ang tinutukoy ng “pagiging kasuklam-suklam” na ito? Tinutukoy nito ang isang saloobing mapagwalang-bahala sa lahat ng ginagawa ng isang tao. Halimbawa, ang saloobin ng ilang tao sa paggawa ng kanilang tungkulin ay ang gawin ang gusto nila—kung gusto nilang gawin ang isang bagay, ginagawa nila ito nang kaunti; kung ayaw nila, hindi nila ito ginagawa. Kapag mayroong kahit kaunting presyur sa kanilang gawain, nagrereklamo sila kung gaano ito kahirap, at gusto nilang magpahinga. Kung makikipagbahaginan ka sa kanila tungkol sa katotohanan at sasabihin mo sa kanila na maaantala nila ang gawain sa ganitong paraan, sasabihin nila, “Bahala na. Gusto kong magpahinga ngayon. Gusto kong magsaya muna sandali!” Wala silang seryoso at responsableng saloobin sa anumang ginagawa nila. Maging ito man ay sa gawain, sa kanilang pang-araw-araw na buhay, o maging sa kanilang buong buhay at kanilang pananalig, magulo ang isip nila, wala silang seryosong saloobin, at nagpapakita sila ng isang saloobing mapagwalang-bahala. Saanman sila magpunta, gusto nilang basta-bastang sumugod. Kapag nabibigo sila, hindi sila nababagabag kahit kaunti; hindi nila matiis na mapamahalaan, at hinahangad nilang tamasahin ang kalayaan. Kung sila ay pinalaya, walang pakundangan silang gumagawa ng masasamang gawa; kung mawalan sila ng kalayaan, nagrereklamo sila tungkol sa lahat ng tao at bagay. Ito ang uri ng saloobing mayroon sila. Hindi ba’t ito ay pagiging kasuklam-suklam? (Oo.) Ito ang natatanging katangian na nabuo ng mga taga-Silangan sa loob ng panlipunang kapaligiran ng Silangan. May ilang tao ring nagkikimkim at nagtitiis; kaya nilang tiisin ang anumang bagay, at kaya nilang gawin ito sa loob ng napakatagal na panahon. Mayroon silang pambihirang pagtitiis at katatagan, kaya nilang tiisin ang anumang hirap, kayang mabuhay sa anumang kapaligiran, kayang ngumiti sa anumang kapaligiran, at nakakatulog pa rin sila kapag oras na para matulog sa gabi, nang hindi tumutulo ang ni isang luha. Halimbawa, kapag may baha at ang mga bahay, bukirin, at mga alagang hayop ng ilang tao ay pawang nalubog, tila hindi sila gaanong nasasaktan. Nakatuon sila nang husto sa pagpulot ng mahahalagang bagay sa baha, nagpaplanong yumaman. Binabalaan sila ng iba, “Hindi ligtas na isugal ang iyong buhay sa pagpulot ng mga bagay nang ganito!” Sumasagot sila, “Ang baha ay isang perpektong pagkakataon para yumaman. Mahirap makahanap ng ganitong pagkakataon!” Sinasabi ng iba, “Binaha ang ating mga bukirin, tinangay ng agos ang ating mga butil, hindi nagbibigay ng anumang tulong ang gobyerno, at walang sinumang dumarating para tumulong. Paano tayo mabubuhay? Napakahirap talaga ng buhay sa mundong ito. Mabuti pa sigurong mamatay na lang tayo!” Ngunit sinasabi nila, “Kapag tumama ang sakuna, kailangan mong umasa sa iyong sarili. Palaging mag-iiwan ng paraan ang Langit para sa tao. Ang baha ay isang magandang pagkakataon para yumaman. Isa itong negosyong walang puhunan at may napakalaking kita. Kahit na may nawala sa atin, may mapupulot tayong ibang mga bagay—sapat na iyon para mabawi ang mga nawala, at baka kumita pa tayo nang kaunti!” Kita mo, nakakaramdam ng pasakit ang mga normal na tao kapag may sakuna at nagdurusa sila ng mga kawalan, ngunit sa mga taga-Silangan, mayroong mga “bayaning karakter” na tulad nito—anuman ang sakunang dumating sa kanila, kaya nilang sumabay sa agos at makahanap pa nga ng mga oportunidad para yumaman. Hindi sila nag-aalala o nababagabag, at kahit na hindi magbigay ng tulong ang gobyerno o lutasin ang kanilang mga problema, wala silang pakialam. Para bang, dahil sa naranasan nilang napakaraming sakuna, nasanay na lang sila. Hindi ba’t ganito ang lipunang Tsino? Kaya, dahil sa ganitong uri ng edukasyon sa lipunang Tsino, ang mga akdang pampanitikan at pansining na kinokonsumo ng mga tao sa kanilang libreng oras o ang mga paraan ng kanilang pagrerelaks ay karaniwang mga anyo ng pagmamaliit sa sarili at pagtuya sa sarili. Ganito naglilibang ang mga Tsino, nakakahanap ng kaunting ginhawa para sa panunupil sa kanilang puso. Ngunit pagkatapos, sa pang-araw-araw na buhay, nagpapatuloy sila sa pagkukunwari at pagkikimkim at pagtitiis tulad ng dati. Paano man sila tratuhin ng gobyerno, nasanay na ang karaniwang mga tao sa ganitong uri ng pagtrato. Hangga’t hindi sila nagugutom, kontento na sila; kung walang banta ng napipintong kamatayan, hindi nila iisipin ang paghihimagsik. Nagpasya na ang karaniwang mga tao na tanggapin ang gayong mga bagay: “Ang isang masamang buhay ay mas mainam kaysa sa isang mabuting kamatayan; palaging mag-iiwan ng paraan ang Langit para sa tao. Mamuhay na lang tayo nang ganito! Karapatang pantao? Demokrasya? Maluluhong pagnanais ang mga iyon. Kaming mga Tsino ay isinilang sa ganitong sawing kapalaran. Hangga’t maaari kaming manatiling buhay, sapat na iyon!” Hindi ba’t ito ay pagiging sukdulang mapurol ang isip at manhid? Mayroon pa ba silang natitirang dignidad bilang mga tao? (Wala na.) Ito ay isang kaawa-awang kalagayan.

Karamihan sa mga akdang pampanitikan at pansining na nilikha sa Silangan ay ibang-iba sa mga nilikha sa Kanluran sa kung ano ang sinasalamin at isinusulong ng mga ito. Bagama’t sinasalamin nga ng mga akdang pampanitikan at pansining ng Silangan ang ilang kawalang-katarungan sa lipunan, hindi ito ang pag-iisip na tunay na gustong isulong ng mga direktor o mga iskriprayter, at hindi ito ginagawa para tugunan ang ilang pangangailangan ng mga manonood. Ano ba talaga ang isinusulong nila sa mga akdang ito? Ang pagtuturo ng panlipunang moralidad pa rin ng Silangan. Ang mga pangunahing pagpapamalas nito ay ang mga damdaming makabayan, na nagsusulong na ang mga tao ay dapat mahalin ang kanilang bansa, magmalasakit sa bansa at sa mga mamamayan, maging “mga tunay na lalaking may matataas na ambisyon,” bunutin ang kanilang mga espada para tumulong kapag nakakakita sila ng kawalang-katarungan, at saluhin ang bala para sa isang kaibigan. Ano pa ang isinusulong nila? “Mas madaling malulutas ang hidwaan sa pamamagitan ng pagkokompromiso,” at “Hindi pa huli para sa isang maginoo ang maghiganti.” Ang pagkataong isinusulong nila ay hungkag sa katunayan; ito ay mga imahinasyon at hinuha lang ng mga tao. Isinusulong nila ito para lamang sa katatagan ng rehimen ng naghaharing uri, upang ang mga tao ay magpaalipin magpakailanman na parang mga hayop na pantrabaho para sa naghaharing uri, nang hindi pinahihintulutan ang kahit katiting na paglaban. Ginagamit ang mga hungkag na ideyang ito para gawing manhid at iligaw ang mga tao, tinutugunan ang kanilang pangangailangan para sa libangan at ang mga pansamantalang pangangailangan ng kanilang puso. Halimbawa, ano ang isinusulong sa mga nobela tungkol sa martial arts o sa mga drama sa pelikula at telebisyon? Ang diwa ng pagiging marangal, ang pagiging isang marangal na bayani na nagnanakaw sa mayayaman para tulungan ang mahihirap at bumubunot ng kanyang espada para tulungan ang iba. Ang tinatawag na marangal na bayani ay isinasakatawan ng kasabihang, “Ginagawa ng mararangal na bayani ang kanilang parte para sa kanilang bansa at mga tao.” Ang pagsusulong sa diwa ng pagiging marangal ay hindi lang nag-uudyok sa karaniwang mga tao na purihin ang gayong mga karakter kundi hangarin at naisin din na maging ganitong uri ng tao. Ano pa ang ibang isinusulong ng mga akdang pampanitikan at pansining ng Silangan? Isinusulong ng mga ito ang kabayanihan: ang pagpapakapagod at paggugol nang husto ng puso at isipan para sa bansa, para sa bayan, at para sa kapakanan ng isang lugar at ng mga mamamayan nito, at ang pagsasakripisyo ng sariling kabataan at buhay para sa dakilang layunin ng bansa. Sa madaling salita, ang mga talambuhay at alamat na ito ng mga tauhan sa martial arts na nabuo sa Silanganing—at lalo na sa Tsinong—panlipunang kapaligiran, tradisyonal man o moderno ang mga ito, o kathang-isip o batay sa mga tunay na makasaysayang tao at pangyayari, ay pawang nagtuturo sa mga tao na magsikap na maging di-makasarili at kalimutan ang sarili. Ginagawa nilang lahat ito bilang kanilang tema at sentro ng edukasyon, naglalayong gawing may marangal na panlipunang moralidad ang mga tao. Ang pagiging di-makasarili at paglimot sa sarili ay nangangahulugan ng kawalan ng sarili; isinusulong nila na nauuna ang kapakanan ng nakararami bago ang pansariling kapakanan, na nauuna ang bansa bago ang pamilya, at sa ganitong paraan lamang maaaring magkaroon ng magandang buhay ang isang tao. Ito ang uri ng pag-iisip na ikinikintal nila sa mga tao. Ibig sabihin, itinuturo nila sa iyo na huwag maging makasarili, na huwag lamang isaalang-alang ang iyong sarili, na huwag gumawa ng anumang sakripisyo o pagsisikap para sa kapakanan ng iyong sariling buhay, ng iyong sariling pananatiling buhay, o ng anumang bagay na may kaugnayan sa iyong sarili, at ni huwag kang makibaka para sa mga bagay na ito sa anumang paraan. Sa halip, dapat mong isakripisyo at ialay ang iyong sarili para sa iyong sariling bayan, para sa lipunan, para sa sangkatauhan, at para sa dakilang layunin ng bansa. Ang mga katuruang ito ay kolektibong tinutukoy bilang isang edukasyon sa pagkukunwari. Ang tinatawag na edukasyong ito sa pagkukunwari ay hindi makatotohanan at hindi umaayon sa mga pangangailangan ng pagkatao; sa batayan ng pagkakait sa mga pangangailangan ng pagkatao ng mga tao, sa kanilang mga likas na instinto, at sa kanilang pundamental na karapatang mabuhay, itinutulak nito ang mga tao na gumawa ng mga walang-kabuluhang sakripisyo para sa bansa at sa bayan, para sa isang hungkag at walang-kabuluhang layunin. Ang birtud na ito ng pagsasakripisyo ng sarili ay ganap na isang bagay na sapilitang ikinintal ng lipunang Silanganin sa pagkatao ng mga tao. Ang “sapilitang ikinintal” ay nangangahulugang hindi ito isang bagay na kusang lumilitaw mula sa pagkatao, hindi isang bagay na likas sa mga instinto ng pagkatao, hindi isang bagay na maaaring makamit ng mga likas na instinto, at hindi isang bagay na nais makamit ng likas na malayang kalooban o pansariling kalooban ng isang tao. Sa halip, ito ay isang bagay na sapilitang ikinikintal ng naghaharing uri o ng mga sosyologo sa isipan ng mga tao, nililigaw o pinipilit silang tanggapin ang gayong mga panlipunang obligasyon at responsabilidad, at pagkatapos ay ineeduka sila sa ilalim ng engrandeng bandera ng tinatawag na “marangal na moral na karakter,” iniiwan silang walang lakas na kumawala, at masyadong takot na sumubok. Ito ay dahil kung ikaw ay kakawala sa edukasyong ito o aalpas dito, kung hindi mo tatanggapin ang edukasyong ito, ikaw ay isang kaaway ng buong lipunan at ng buong bansa—ikaw ay sukdulang mapaghimagik, ikaw ay hindi tao, ikaw ay isang taong kakatwa, at kakailanganin mong harapin ang isang kalagayan sa buhay kung saan ikaw ay ibubukod. Samakatwid, kahit pa nakakaramdam ang mga tao ng kaunting kawalang-kasiyahan sa kanilang puso, kahit pa kinamumuhian nila ang lipunang ito at ang ganitong uri ng edukasyon, wala silang lakas ni tapang na kumawala mula rito, lalo na ng tapang na magsabi ng “hindi” rito. Kaya lang nilang kimkimin ang kanilang sama ng loob at tiisin ito—wala silang kapangyarihang lumaban, at kaya lang nilang tahimik na magtiis. Kung ikaw ay hindi magtitiis, sa malaking antas ay tutuligsain ka at itataboy ka ng lipunan; at sa maliit na antas, itataboy ka ng iyong pamilya at mga mahal sa buhay, lalayuan ka nila, at ibubukod ka nila, at kokondenahin ka pa nga nila bilang sukdulang mapaghimagsik. Tingnan natin ang isang halimbawa. Halimbawa, noong bata ka, sabihin nating tinuruan ka ng iyong mga magulang: “Kapag lumabas ka at nakakita ng mga nakatatanda, dapat mo silang batiin. Tawagin mong ‘tito’ o ‘tita’ ang mga mas bata sa amin, at tawaging ‘lolo’ o ‘lola’ ang matatanda. Kapag may nagbigay sa iyo ng isang bagay, kailangan mong sabihing ‘salamat.’ Kung saktan ka ng ibang bata, kailangan mong magtiis; lumaban ka lang kung talagang hindi mo na kaya. Kailangan mong magpakita ng labis na pagpipigil.” At isang araw, lumabas ka at may nakita kang isang tao, ngunit dahil nahihiya ka, hindi ka naglakas-loob na batiin siya. Naramdaman ng iyong mga magulang na napahiya sila, kaya dinisiplina ka nila pag-uwi mo, at mula noon ay agad ka nang bumabati sa tuwing may nakikita kang isang tao. Upang maiwasang mabugbog, gaano ka man nahihiya o gaano man kasalungat sa iyong kalooban, kailangan mo pa ring batiin ang mga tao nang labag sa iyong kalooban. Sa paglaki sa gayong kapaligiran, walang pagpipilian ang isang tao kundi tiisin ang lahat. Maging sa isang napakaliit na bagay, kailangan mong kumilos sa ganitong paraan; sa bahay man o sa labas sa lipunan, iyon lang ang maaari mong gawin. Kung hindi ka komportable at gusto mong maging suwail kahit isang beses lang, huwag mo nang isipin ang pagtuligsa ng lipunan sa iyo—maging ang iyong pamilya at mga magulang ay sesermunan at kagagalitan ka. Paglaki mo, napagtatanto mong ang pagbati sa mga tao ay para hindi mapahiya at upang mas madaling magkaroon ng matatag na posisyon sa lipunan. Gayumpaman, noong bata ka, hindi mo ito maintindihan, bagama’t kailangan mo pa ring kumilos sa ganitong paraan. Kung hindi mo ginawa, didisiplinahin ka, at maaari pa ngang minsan ay mapagalitan o mabugbog ka ng iyong mga magulang sa harap ng ibang tao, isang bagay na hindi mo malilimutan sa buong buhay mo. Samakatwid, sa mas malawak na konteksto ng lipunan, maaari mo lamang tanggapin ang edukasyong ito sa tinatawag na “marangal na moral na karakter.” Anuman ang mga bunga ng pagtanggap dito, anuman ang impluwensiya nito sa iyong pagkatao sa huli, at anuman ang karakter o mga katangian ng pagkatao na idudulot nito sa iyo—sa huli, ikaw lamang ang dapat magpasan sa mga kahihinatnang ito.

Ang katangian ng pagkatao na nalilinang ng mga taga-Silangan mula sa kanilang edukasyon sa lipunang Silanganin ay ang pagpipigil at pagtitiis. Sa likod ng pagpipigil at pagtitiis na ito ay talagang naroon ang marami sa mga partikular na kaisipan, pananaw, paraan ng pag-asal, at iba’t ibang saloobin sa lahat ng uri ng bagay na matatagpuan sa pagtuturo ng panlipunang moralidad na Silanganin. Ganito ang lipunang Silanganin. Gayundin, ang lipunang Kanluranin ay mayroon ding sarili nitong kumbensyonal na edukasyong kultural, kung saan nalilinang din ng mga taga-Kanluran ang kanilang mga katangian ng pagkatao. Kung gayon, ano ba itong kumbensyonal na Kanluraning edukasyong kultural? Pangunahin nitong pinahahalagahan ang awtonomiya at pagsasarili. Naiiba ito sa sitwasyon sa lipunang Silanganin, na humihingi sa mga tao na magsakripisyo at ialay ang kanilang sarili para sa bansa at para sa lipunan, gumawa ng mga bagay na walang kaugnayan sa kanilang personal na buhay. Sa kabaligtaran, ang itinuturo ng lipunang Kanluranin sa mga tao ay ang eksaktong kabaligtaran ng hinihingi sa kanila ng lipunang Silanganin. Hindi hinihingi ng lipunang Kanluranin na mag-ambag ka ng anuman sa lipunan, sangkatauhan, o sa dakilang layunin ng bansa; ang pinakadiwa ng edukasyong Kanluranin ay ang pag-isipin ka para sa iyong sarili, ang matuto kang harapin ang sarili mong mga problema, at ang huwag mong abalahin ang iba, ang lipunan, o ang estado. Binibigyan ka nito ng mga indibidwal na karapatan, espasyo para sa pag-iisip para sa sarili, at personal na espasyo para sa sarili, at nililinang nito ang iyong abilidad na mag-isip para sa sarili at humarap sa mga problema nang mag-isa. Kailangan mong lutasin ang sarili mong mga problema; dapat magawa mong makapagsarili, maging awtonomo, at umasa sa sarili. Mayroong kultural na kaligiran ang Kanluran sa ganitong uri ng edukasyong ideolohikal, at sa kultural na kaligirang ito, nabubuo rin ng mga taga-Kanluran ang ilang partikular na katangian ng pagkatao na may kaugnayan sa diwa ng kanilang ideolohiyang pang-edukasyon. Nabuo ng mga taga-Silangan ang mga katangiang pang-edukasyon at pangkultura ng Silangan sa gitna ng pagtuturo ng panlipunang moralidad na Silanganin. Dahil taglay ng mga taga-Kanluran ang katangian ng edukasyon ng lipunang Kanluranin, taglay rin nila ang diwa na may kaugnayan sa katangiang iyon. Ang diwa ng katangian ng edukasyon na taglay ng mga taga-Kanluran ay talagang naiiba sa diwa ng katangian ng edukasyon na taglay ng mga taga-Silangan. Ang katangian ng edukasyon na taglay ng mga taga-Silangan ay isang edukasyon sa pagkukunwari, samantalang ang taglay ng mga taga-Kanluran ay isang edukasyon sa pagkamakasarili. Bawat tema ng edukasyong Kanluranin ay nagtuturo sa mga tao na maging nakapagsasarili at awtonomo, na pag-isipan ang sarili nilang mga problema, at harapin at pamahalaan ang sarili nilang mga usapin. Samakatwid, ang edukasyong Kanluranin ay may katangian ng pagiging isang edukasyon sa pagkamakasarili. Ang edukasyong ito sa pagkamakasarili ay lubos na di-katulad ng edukasyong Silanganin; ito ay ibang uri ng katangian. Ang katangiang ito ay umaakay sa mga taga-Kanluran na unahin ang personal na espasyo para sa sarili; ang pansariling kalooban, pag-iisip, mga kaisipan, mga pananaw, at mga ideya; at ang sarili nilang mga karapatan, ang kanilang kasalukuyang mga kondisyon sa pamumuhay, at ang kanilang kasalukuyang lagay ng kalooban at mga damdamin. Hindi nila kailangang magbigay ng gaanong pansin sa ibang mga bagay, ni sa anumang panlipunan o pampamilyang mga responsabilidad. Kailangan muna nilang alamin ang sarili nilang mga problema, pangasiwaan ang sarili nilang mga damdamin, at lutasin ang sarili nilang mga kagyat na usapin, at pagkatapos lang nito saka pansinin ang lahat ng iba pa. Itinuro ng edukasyong Silanganin sa mga taga-Silangan na magpigil at magtiis, samantalang itinuro ng edukasyong Kanluranin sa mga taga-Kanluran na ipagtanggol ang kanilang mga karapatan. Dito, ang mga taga-Kanluran at mga taga-Silangan ay ganap na magkaiba. Kapag may nararanasan ang mga taga-Silangan, patuloy lang silang nagtitiis. Kapag talagang hindi na nila ito matiis, sinasabi nila sa kanilang sarili, “Ang isang masamang buhay ay mas mainam kaysa sa isang mabuting kamatayan. Kailangan mong magtiis para manatiling buhay.” Kabaligtaran naman ng pagpipigil at pagtitiis ng mga taga-Silangan, may ibang katangian ang mga taga-Kanluran: Sa pamamagitan ng kanilang panlipunang edukasyon sa awtonomiya at pagsasarili, natutunan nilang ipagtanggol ang kanilang mga karapatan. Kung ikukumpara sa pagpipigil at pagtitiis ng mga taga-Silangan, hindi ba’t mayroong higit na paggalang sa sarili at dignidad sa isang antas sa pagtatanggol ng mga taga-Kanluran sa kanilang mga karapatan? Ibig sabihin, may kaunti pang kalayaang kumilos na nasasangkot, tama ba? (Oo.) Ang pagtatanggol sa mga karapatan ng isang tao ay isang ganap na pundamental na konsepto; nangangahulugan ito ng pagsasagawa ng mga kinakailangang aksyon upang protektahan ang mga pundamental na karapatang pantao ng isang tao, kabilang na ang karapatan sa paniniwala, karapatan sa buhay, karapatan sa malayang pananalita, at iba pa. Siyempre, ano ba ang pangunahing tinutukoy ng pundamental na pagtatanggol na ito sa mga karapatan? Tumutukoy ito sa pagkakaroon ng mga tao ng espasyo para sa pag-iisip para sa sarili, kakayahang pag-isipan ang mga isyu nang malaya at nagsasarili nang hindi naiimpluwensiyahan o kinokontrol ng anumang panlipunang kapaligiran o mga nakapaligid na tao, pangyayari, at bagay. Tama man o mali ang mga pananaw na lumilitaw mula sa mga pagsasaalang-alang ng isang tao sa mga isyu, o tama man o hindi ang paraan ng pag-iisip ng isang tao, ang pagkakamit ng awtonomiya at kalayaan ang pinakamahalaga. Sa madaling salita, ang mga taga-Kanluran ay namumuhay sa malalayang lipunan, at sa kultural na konteksto ng Kanluraning edukasyong panlipunan, ang kanilang mga isipan ay napakaaktibo at madalas na nasa malayang kalagayan. Samakatwid, kung ikukumpara sa mga tao sa lipunang Silanganin, ang mga taga-Kanluran ay mas matapang sa kanilang pag-iisip, mas handang mag-isip, at mas mahusay mag-isip, samantalang kadalasan, ang pag-iisip ng mga taga-Silangan ay nakagapos, de-kahon, o pinipigilan. Sa mga karaniwang sitwasyon, ang mga isipan ng mga taga-Kanluran ay malaya, aktibo, at handang mag-isip tungkol sa mga problema. Upang ilarawan ito sa paraang hindi wasto, mas handa silang pag-isipan ang mga kakatwa at di-pangkaraniwang bagay, hanggang sa punto pa nga na magpakalunod sa kung ano-anong mga detalye. Ito ay isang pagpapamalas ng mga katangian ng pagkatao na nabubuo nila sa loob ng Kanluraning edukasyong panlipunan, at ang pagpapamalas na ito ng pagkatao ay mas progresibo kaysa sa mga taga-Silangan. Sa isang banda, ipinagtatanggol nila ang kanilang karapatan sa buhay, at sa kabilang banda, ipinagtatanggol din nila ang iba’t ibang pananaw na lumilitaw mula sa kanilang malayang pag-iisip. Bilang resulta, ang mga ideya, pananaw, at artistikong anyo na ipinapakita sa mga Kanluraning akdang pampanitikan o sa Kanluraning buhay-sining at buhay-libangan ay sari-sari at malawak. Sa gitna ng buong sangkatauhan, ang mga Kanluraning akdang pampanitikan at buhay-libangan ay medyo malaya at kakaiba, at ang mga tao ay maaaring makakuha ng inspirasyon at lubos na makinabang mula sa mga ito. Tingnan ninyo—anong mga ideya ang isinusulong ng ilang Silanganing akdang pampanitikan at pansining? Pagkamakabayan, pagmamahal sa pamilya, pagmamahal sa mga magulang, at iba pa. Lahat ng ito ay mga bagay na matatagpuan sa pagtuturo ng panlipunang moralidad na Silanganin, o na bahagi ng diwa ng kulturang Silanganin. Dahil ang kulturang Kanluranin ay nagbigay sa mga taga-Kanluran ng malaya at awtonomong espasyo para sa pag-iisip, nagbunga ng ganitong katangian ng pagkatao sa kanila, at nagkaloob sa kanila ng karapatang ito sa malayang pag-iisip, mas may laman-isip ang mga taga-Kanluran sa kanilang buhay-pampanitikan at pansining kaysa sa mga taga-Silangan, at kasabay nito, mas malawak ang saklaw ng kanilang pag-iisip. Tingnan mo, ang saklaw ng pag-iisip ng mga taga-Silangan, o ang mga ideyang ipinapahayag at isinusulong nila sa kanilang buhay-pampanitikan at pansining, ay napakalimitado, makitid, at pinipigilan, samantalang ang iba’t ibang paksang lumilitaw sa buhay-pampanitikan at pansining ng mga taga-Kanluran ay medyo malawak ang sakop at malaya mula sa mga paghihigpit ng pamahalaan. Ang ilan sa mga paksang ito ay mga pagninilay sa isang partikular na batas na inilabas ng pamahalaan sa isang panahon tungkol sa pagkatao ng mga tao, o sa epekto nito sa lipunan o maging sa buhay at pamilya ng isang indibidwal. Ang iba naman ay mga pagninilay sa pag-aaral at sa mga karapatang pantao, pati na rin sa iba’t ibang isyu, tulad ng mga talakayan ng mga tao mula sa lahat ng antas ng lipunan—kasama na ang mga imigrante—tungkol sa pagkakapantay-pantay ng lahi, diskriminasyon sa lahi, at ang mga ugnayan sa pagitan ng mga taong may iba’t ibang kulay ng balat. Mula rito, makikita na ang saklaw ng iba’t ibang paksang sinasalamin sa mga Kanluraning akdang pampanitikan at pansining ay medyo malawak, gayundin ang saklaw ng iba’t ibang ideya at pananaw na kasangkot. Sinasalamin pa nga ng mga ito ang epekto sa lipunan na dulot ng mga metodo at paraang ginagamit ng ilang ahensyang nagpapatupad ng batas sa loob ng mas malawak na legal na balangkas, pati na rin ang iba’t ibang sikolohikal na pasaning inilalagay sa publiko o ang iba’t ibang kasunod na epekto sa buhay ng mga tao. Lahat ng ito ay mga ideya at pananaw na inilalahad sa iba’t ibang Kanluraning akdang pampanitikan at pansining. Sa isang banda, ang mga ito ay mga kaisipang isinusulong sa loob ng Kanluraning kultural na konteksto; sa kabilang banda, ang mga ito ay mga kaisipan at pananaw na lumilitaw dahil malaya ang mga taong mag-isip sa loob ng konteksto ng Kanluraning edukasyong kultural. Sa madaling salita, ang iba’t ibang ideyang inilalahad ng mga taga-Kanluran sa kanilang mga akdang pampanitikan at pansining, pati na rin ang mga kaisipan, pananaw, pilosopiya para sa mga makamundong pakikitungo, at mga saloobin ng mga taga-Kanluran sa iba’t ibang antas ng lipunan at iba’t ibang industriya sa kung paano nila tinatrato ang lahat ng uri ng bagay, ay ganap na naiiba sa mga ideya ng mga taga-Silangan. Narito ang isang simpleng halimbawa: Sa Silangan, kapag nagtatrabaho ang isang empleyado para sa isang kompanya, ang kanyang ikinabubuhay ay nagmumula sa kanyang amo, kaya dapat niyang gawin ang anumang ipinagagawa sa kanya ng kanyang amo. Kahit na utusan siyang gumawa ng ilang gawaing-bahay para sa kanyang amo, tulad ng pagsundo sa mga anak nito o pamimili ng mga groseri, dapat siyang maging ganap na masunurin at hindi mangahas na tumanggi. Kailangan pa nga na lagi siyang handang tumugon sa tawag kahit sa oras ng kanyang pahinga. Siya ang katulong, alipores, at alipin ng kanyang amo. Ganito ang ugnayang nakatataas-nakabababa sa pagitan ng empleyado at amo sa Silangan. Maaaring hindi komportable ang pakiramdam ng empleyado, nayayamot siya, at ayaw niya, pero wala siyang magagawa—kaya lang niyang magtiis. Iyon ang kanyang amo, ang nagbibigay ng kanyang ikinabubuhay, kaya wala siyang magagawa kundi magpasailalim dito. Sa Silangan, paano man samantalahin ng isang amo ang kanyang mga empleyado, at gaano man kahindi makatwiran ang kanyang mga kilos, puwede lang itong tiisin ng mga empleyado; wala silang paraan para makawala sa sitwasyong ito. Ang ilang bansa sa Silangan ay maaaring mayroon ding mga batas sa paggawa, na nilalayong protektahan ang mga legal na karapatan at interes ng bawat mamamayan, ngunit sa antas ng lipunan, dahil ito ay ang Silangan, walang empleyadong nangangahas na idemanda ang kanyang amo kahit pa lumabag ito sa mga batas sa paggawa. Gaano man ipagkait ang kanilang mga karapatan o gaano man sila samantalahin ng kanilang amo, wala silang magagawa. Kahit may mga batas sa paggawa, hindi nila kayang gamitin ang batas para ipagtanggol ang sarili nilang mga karapatan at interes. Kaya lang nilang sumunod sa agos at hayaang magpatuloy ang sitwasyon. Ang Kanluran, sa kabilang banda, ay iba. Ang ugnayang nakatataas-nakabababa sa pagitan ng empleyado at amo sa Kanluran ay umiiral lamang sa antas ng trabaho, at sa mga oras ng trabaho. Sa labas ng trabaho, walang personal at emosyonal na ugnayan sa pagitan nila. Kung hihilingin sa iyo ng iyong amo na mag-overtime, maaari kang tumanggi. Kung hihilingin sa iyo ng iyong amo na tumulong sa pagsundo sa kanyang mga anak o mamili ng mga groseri, maaari mong sabihin, “Wala kang karapatang utusan akong gawin ito. Hindi iyan ang trabaho ko. Wala akong obligasyong pagsilbihan ka.” Maaari kang tumanggi. Kung paulit-ulit at pilit kang itinutulak ng iyong amo na gawin ang mga bagay na ito, puwede mo siyang idemanda, at magkakabisa ang mga batas sa paggawa ng Kanluran; tutugon ang batas nang naaayon. Nagagawa ito ng mga taga-Kanluran, at hindi sila natatakot na gawin ito, ngunit ang mga taga-Silangan ay natatakot. Ayon sa mga kuru-kuro ng mga taga-Silangan, dapat mong gawin ang anumang ipinagagawa sa iyo ng iyong nakatataas o ng isang taong may katayuan o katanyagan, at dapat kang magbigay ng mga serbisyo sa kanila nang libre. Kailangan mo pa ngang sabihin, “Handa akong maglingkod sa iyo, na ibigay ang buhay ko para sa iyo, at hindi ko aasahan ang anumang kapalit. Ang paglilingkod sa iyo ay isang karangalan para sa akin!” Pinagsasamantalahan ka man nila para sa iyong pagtatrabaho o pinagkakaitan ng iyong mga karapatang pantao, dapat mo itong tanggapin at hindi ka dapat humingi ng anumang kabayaran. Kung gagawin mo iyon, nangangahulugan iyon na wala kang utang na loob at pinapahiya mo sila, at mananagot ka sa kanila. Ang mga taga-Kanluran, sa kabilang banda, ay iba. Natutunan nilang ipagtanggol ang kanilang mga karapatan at gamitin ang mga karapatang ito nang napakaepektibo, ginagamit ang mga ito hanggang kaya nila. Kahit pa ang pangulo o isang kilalang indibidwal ang hindi mag-iwan ng tip pagkatapos kumain, isasampa ang isang reklamo—ito ay isang karapatang ipinagkaloob sa mga manggagawa ng mga batas sa paggawa. Kapag nakakaranas ng gayong mga sitwasyon ang mga taga-Silangan, hindi sila nangangahas na magreklamo. Iniisip nila, “Opisyal siya, isang sikat na tao. Mananalo kaya ako kung idedemanda ko siya? Kahit manalo ako, ano ang gagawin ko kung pahirapan niya ako nang palihim? Kung idedemanda ko siya, malalagay ako sa malubhang kaguluhan, at baka ikamatay ko pa ito.” Samakatwid, mas gugustuhin pa ng mga taga-Silangan na malugi kaysa mangahas na humingi ng tip. Ito ay tinatawag na pagtitiis. Ngunit iba ang mga taga-Kanluran. Iniisip nila, “Bakit ako magtitiis? Hindi ako ipinanganak para mamuhay para sa iba—namumuhay ako para sa sarili ko. Kailangan kong ipagtanggol ang mga karapatan ko. Pera itong nararapat sa akin. Wala akong pakialam kung kilalang tao ka o bigating tao, kailangan mong magbayad. Pantay-pantay ang lahat. Anong karapatan mong hindi mag-tip? Kung hindi ka magti-tip, idedemanda kita!” At sa sandaling makuha nila ang tip, tapos na ang usapan. Ang mga ito ang magkakaibang kaisipan, pananaw, at paraan ng pagharap sa mga tao, pangyayari, at bagay na natatamo ng mga taga-Silangan at taga-Kanluran sa pamamagitan ng kani-kanilang edukasyong kultural.

Ang Silangan at ang Kanluran ay nagkakaiba sa kanilang mga pamamaraan ng edukasyong kultural at sa partikular na nilalaman ng edukasyong iyon. Ang magkaibang anyong ito ng edukasyon ay nagbunga ng magkaibang kultura ng tao, pati na rin ng mga katangian ng pagkatao ng iba’t ibang pangkat-etniko. Taglay ang mga katangian na ito ng pagkatao, ang mga taga-Silangan ay may sarili nilang mga paraan ng pamumuhay, mga sitwasyon sa buhay, mga paraan ng pag-iisip, at mga saloobin para sa mga makamundong pakikitungo, samantalang ang mga taga-Kanluran ay may sarili nilang mga paraan ng pamumuhay, mga sitwasyon sa buhay, at mga paraan at saloobin para sa mga makamundong pakikitungo. Sa dalawang saloobing ito para sa mga makamundong pakikitungo, ang isa ay ang magpigil at magtiis, at ito ay partikular na hindi palaimik; ang isa naman ay nagbibigay ng partikular na diin sa pangangalaga sa mga karapatan ng pansariling kalooban at mga pagnanais ng mga tao. Ang isa ay nabuo mula sa isang edukasyon sa pagkukunwari, at ang isa naman ay nabuo mula sa isang edukasyon sa pagkamakasarili. Anuman ang uri ng edukasyon kung saan nabubuo ang mga katangiang ito ng pagkatao—ito man ay pagpipigil at pagtitiis o pagtatanggol sa mga karapatan ng isang tao, pagiging hindi palaimik o pagiging bukas—alin sa mga ito ang mga positibong bagay? (Silanganin man o Kanluranin, wala sa mga katangiang ito ng pagkatao ang mga positibong bagay.) Bakit ninyo nasabing hindi positibong bagay ang mga ito? Pakinggan natin ang inyong mga partikular na dahilan. Wala sa inyo ang makapagsasabi kung bakit, hindi ba? (Wala.) Anuman ang pinag-uusapan, takot kayong lahat na usisaing mabuti ng ibang tao ang mga detalye, at kapag nag-usisa sila, naguguluhan ang isip mo at hindi mo maipaliwanag nang malinaw ang mga bagay-bagay. Pinatutunayan nito na wala kang kalinawan sa aspektong iyon, kaya dapat kang makipagbahaginan tungkol dito. Ang tanong na iyon na ibinato Ko sa inyo ay isang paksang sulit pagbahaginan, hindi ba? (Oo.) Ang paksang ito ay kinabibilangan ng “kung ano ang nilikha ng Diyos.” Kaya tingnan muna natin: Anong uri ng nilalang ang sangkatauhang nilikha ng Diyos? Ang nililikha ng Diyos ay mga positibong bagay. Aling mga bagay sa isang tao ang nilikha ng Diyos? (Ang malayang kalooban ng isang tao, at ang karunungang ibinibigay sa kanya ng Diyos.) Sa malawak na pananalita, ang mga likas na kondisyon ng isang tao ay pawang ibinigay at nilikha ng Diyos. Kung gagamitin natin ang salitang “nilikha,” maaaring medyo abstrakto ito, dahil lahat ay isinilang mula sa kanilang mga magulang, hindi ginawa ng sariling mga kamay ng Diyos. Ang paggamit ng pariralang “kung ano ang nilikha ng Diyos” ay medyo malawak; hindi ito gaanong angkop. Kung gayon, ang pagsasabing “ang mga likas na kondisyong ibinibigay ng Diyos sa mga tao” ay mas partikular at obhetibo. Ang mga likas na kondisyong ibinibigay ng Diyos sa mga tao ay may kinalaman sa paksa na “kung ano ang nilikha ng Diyos.” Kaya, masasabi ba natin na ang mga likas na kondisyon ng isang tao ay pawang mga positibong bagay? (Oo.) Ang hitsura ng isang tao, ang kanyang kakayahan sa wika, at lahat ng kanyang mga pandama at mga katangiang pisyolohikal, pati na rin ang kanyang malayang kalooban, ang pakultad na mag-isip at magbulay-bulay, ang kanyang mga likas na kalakasan at kaloob, at lahat ng panuntunan ng pananatiling buhay na sinusunod niya bilang isang buhay na nilalang—lahat ng ito ay mga positibong bagay. Ibig sabihin, ang mga likas na kondisyong ibinibigay ng Diyos sa mga tao ay pawang mga positibong bagay. Kaya, kasama ba sa mga positibong bagay na ito ang iba’t ibang kaisipang lumilitaw sa isipan ng isang tao o na tinatanggap niya mula sa lipunan at mula sa iba’t ibang kapanahunan? (Hindi.) Anumang bagay na natatamo ng mga tao mula sa lipunan o mula sa sangkatauhan ay hindi ibinigay ng Diyos, ni isang bagay na orihinal na nilikha ng Diyos. Masasabing hangga’t ang isang bagay ay nagmumula sa lipunan o sa sangkatauhan, hindi ito isang positibong bagay. Upang ibuod ito sa isang malawak at konseptuwal na paraan, sasabihin natin ito. At para sabihin ito nang partikular? Hindi ba’t medyo baluktot ang mga katangian ng pagkatao at mga paraan ng pag-iisip na nabuo sa loob ng kultural na konteksto ng pagtuturo ng panlipunang moralidad ng Silanganin? Maaari din itong sabihin nang ganito: Sa lipunang Silanganin, ang mga isipan ng mga tao ay nakagapos at nabaluktot; sila ay ginawang tiwali at naimpluwensiyahan ng ilang kaisipan at pananaw mula sa lipunan at mula kay Satanas. Hindi ba’t nangangahulugan ito na ang kanilang mga isipan ay dumaan sa pagproseso ni Satanas? (Oo.) Ang mga isipan ng mga tao ay dumaan sa pagproseso, at ang kanilang mga kaisipan ay hindi nagmumula sa kanilang pagkatao. Ang mga katuruang ito ay hindi nagmumula sa mga positibong bagay, ni nagmumula sa Diyos. Dahil hindi nagmumula sa Diyos ang mga ito, ang anumang mga kaisipan, pananaw, at paraan ng pag-iisip ang nabubuo nila—at anumang mga katangian ng pagkatao na nabubuo nila sa huli—kasama ng lahat ng iba pang mga bagay na kasunod na lumilitaw mula sa mga ito, ay mga negatibong bagay, hindi mga positibong bagay. Ito ay isang bagay na natiyak na ninyo, tama ba? (Oo.) Ang mga isipan ng mga taga-Silangan ay nakagapos at nabaluktot, at naiimpluwensiyahan din ng ilang kaisipan at pananaw ng Silangan, kaya ang mga bagay na ipinapahayag ng mga katangian ng kanilang pagkatao ay pawang negatibo. Ngayon, tingnan natin ang Kanluran. Ano ang nilalaman ng ideolohikal na edukasyon ng mga taga-Kanluran? May kaugnayan ba ito sa katotohanan? Ang nilalaman ba ng edukasyong Kanluranin at ang mga pagpapamalas ng pagkatao na itinuturo nito sa mga tao na pagsikapang makamit ay nagmumula sa mga salita ng Diyos? (Hindi.) Upang mas linawin pa ito, hayaan ninyo Akong magtanong sa inyo: Ang edukasyon bang ito—ang mga prinsipyo sa likod ng mga kaisipan at pananaw na ito sa pagharap sa buhay, pananatiling buhay, at mga makamundong usapin, at ang mga pamamaraang ito sa pagharap sa mga bagay na iyon—ay umaayon sa mga salita ng Diyos? Umaayon ba ito sa katotohanan? (Hindi.) Sa anong paraan ito hindi umaayon? (Ito ay tulad ng Kanluraning edukasyon sa pagkamakasarili—bagama’t iginagalang nito ang kalayaan sa pag-iisip, itinuturo nito sa mga tao na isaalang-alang lamang ang kanilang sarili at hindi ang iba. Hindi ito umaayon sa mga salita ng Diyos at sa katotohanan.) Kung gayon, ano ang sinasabi ng mga salita ng Diyos at ng katotohanan? (Sa kanilang mga pakikipag-ugnayan sa isa’t isa, hindi lamang dapat isaalang-alang ng mga tao ang kanilang sariling mga interes o damdamin; sa halip, dapat nilang isaalang-alang kung paano makakapagpatibay sa iba ang kanilang mga kilos habang umaayon din sa katotohanan.) Sinasabi sa iyo ng mga salita ng Diyos na pinag-iisipan mo man ang mga isyu nang malaya at obhetibo, o sa ilalim ng pangingibabaw ng isang partikular na kaisipan o pananaw, hindi mo dapat gawin iyon para lamang sa kapakanan ng pagtatanggol sa iyong sariling mga interes o pagtatanggol sa iyong sariling dignidad at pride—hindi ito ang prinsipyong dapat pagbatayan ng mga mananampalataya sa Diyos sa pagsasaalang-alang sa mga isyu. Kapag isinasaalang-alang mo ang mga isyu, dapat kang tumuon sa kung ang iyong pamamaraan ay umaayon sa katotohanan, kung ang mga isyung ito ay malulutas gamit ang katotohanan, at kung ang iyong pamamaraan ay umaayon sa mga katotohanang prinsipyo at humahantong sa pagpapasakop sa Diyos. Ito ang prinsipyo para sa pagsasaalang-alang sa mga isyu. Humaharap ka man sa mga tao, o humaharap sa mga isyu tungkol sa iyong pamilya o iba pang mga bagay sa paligid mo, dapat kang kumilos alinsunod sa mga salita ng Diyos at sa mga katotohanang prinsipyo, sa halip na ipagtanggol mo lamang ang iyong sariling mga karapatan at interes. Ito ang mga prinsipyo ng pag-asal na hinihingi ng Diyos. Kaya, sa panlabas, kung ikukumpara sa edukasyon ng kulturang Silanganin, mas binibigyang-halaga ng Kanluraning edukasyong kultural ang mga karapatang pantao at ang pagtatanggol sa mga karapatan ng mga tao. Mas nakakalamang ito sa kulturang Silanganin, ngunit hindi iyon nangangahulugan na maaari itong pumalit sa katotohanan. Hindi mo dapat isipin na dahil lamang mas nakakalamang ito sa kulturang Silanganin, o dahil iginagalang nito ang mga karapatang pantao at nagbibigay-daan ito sa mga tao na makapagsarili at maging malaya, ay maaari na itong pumalit sa mga katotohanang prinsipyo at mailarawan bilang isang bagay na positibo. Ang Kanluraning edukasyong kultural ay mas nakakalamang lamang sa Silanganing edukasyong kultural at mas naaayon sa mga pangangailangan ng sangkatauhan, ngunit hindi ito maaaring itumbas sa mga katotohanang prinsipyo, ni pumalit sa mga ito. Sa isang antas, itinataguyod at iginagalang lamang nito ang mga pangangailangan ng sangkatauhan, pati na rin ang dignidad ng mga tao at ang kanilang mga karapatan at interes. Gayumpaman, ang paggalang na ito ay may kaugnayan lamang sa usapin ng pagkatao. Sa usapin ng katotohanan at ng katarungan, wala itong itinataguyod sa mga ito. Samakatwid, ang Kanluraning edukasyong kultural ay isang edukasyon sa pagkamakasarili. Ang isang edukasyon sa pagkamakasarili ay nangangahulugang, “Dapat paglingkuran ng lahat ang aking mga interes. Dapat kong pag-isipang mabuti ang lahat ng bagay bago ko ito gawin. Ang aking mga personal na interes, ang aking mga karapatang pantao, at ang aking mga indibidwal na karapatan ang pinakamahalaga.” Mayroon bang anumang moral na katarungan dito? Mayroon bang anumang pagiging patas? (Wala.) Kung walang pagiging patas o moral na katarungan, paano ito posibleng umayon sa mga katotohanang prinsipyo? Sa isang antas, iginagalang ng Kanluraning edukasyong kultural ang iyong mga karapatang pantao; binibigyan ka nito ng karapatang mag-isip tungkol sa mga isyu at ipahayag nang malaya ang iyong mga opinyon. Sa ganitong paraan, sa pangkalahatan ay mapangangalagaan nito ang dignidad at mga karapatang pantao ng mga tao. Kaya, sa isang antas, ang edukasyong Kanluranin ay mas naaayon sa mga pangangailangan ng sangkatauhan. Ngunit kaya bang gabayan ng edukasyong Kanluranin ang mga tao patungo sa tamang landas sa buhay? Nagagawa ba nitong tratuhin ng mga tao ang lahat ng tao at gawin ang lahat ng bagay alinsunod sa mga katotohanang prinsipyo? Hindi nito ito magagawa. Magagarantiya ng edukasyong Kanluranin na ang lahat ay may mga karapatang pantao at karapatang pangalagaan ang kanilang dignidad—ito ay ganap na naaayon sa mga pangangailangan ng sangkatauhan. Gayumpaman, kapag sinukat batay sa aktuwal na sitwasyon sa lipunan, iilang bansa lamang ang ganap na nakakatugon sa pamantayan ng paggarantiya sa mga karapatang pantao. Sa makatotohanang pananalita, sa lipunan ngayon, isa itong napakagandang sistemang panlipunan na nagpapahintulot sa mga tao na mag-isip tungkol sa mga isyu nang malaya at ipahayag nang malaya ang kanilang mga opinyon. Ibinigay ng Diyos sa mga tao ang malayang kalooban at ang kakayahang mag-isip tungkol sa mga isyu nang nagsasarili; isang aspekto lamang ito ng kakayahang ibinigay Niya sa kanila. Gayumpaman, hindi kailanman sinabi sa iyo ng Diyos, “Maging makasarili ka, maging awtonomo ka. Ang lahat ay dapat nakasentro sa iyong sariling mga interes. Ang iyong sariling mga interes ang pinakamahalaga. Sa lahat ng bagay, dapat kang maging nagsasarili at maging sarili mong amo, at hindi na kailangang hanapin ang katotohanan, magtanong tungkol sa kalooban ng Langit, o isaalang-alang ang mga interes ng iba.” Hindi kailanman nagturo ang Diyos sa sinuman sa ganitong paraan. Mula sa simula ng paggabay ng Diyos sa mga tao sa kanilang buhay, itinuro Niya ang mga partikular na paraan ng pamumuhay at pag-asal sa lahat ng aspekto, sinabi sa mga tao na hangarin ang katotohanan, na magpasakop sa Kanyang mga pamamatnugot at pagsasaayos, na maging matatapat na tao, na tuparin ang tungkulin ng mga nilikha, at iba pa. Lahat ng ito ang pinakamahahalagang paghahangad sa buhay ng isang tao. Sa napakaraming katotohanang ipinahayag ng Diyos, hindi Niya kailanman sinabi sa iyo na ipagtanggol ang iyong mga karapatan, ni kailanman sinabi sa iyo na mag-isip tungkol sa mga isyu nang malaya at pangalagaan ang iyong sariling personal na espasyo. Kailanman ay walang ganoong sinabi ang Diyos. Ibinigay lamang sa iyo ng Diyos ang kakayahang mag-isip tungkol sa mga isyu nang nagsasarili—iyon lang. Taglay mo ang pakultad na ito, at taglay mo rin ang likas na kondisyon ng malayang kalooban. Gayumpaman, bagama’t ibinigay sa mga tao ang gayong mga likas na kondisyon, nagtatag din ang Diyos ng mga batas at kautusan para sa kanila, at pinagkalooban sila ng iba’t ibang katotohanan, sinasabi sa kanila kung paano umasal at kung paano sambahin ang Diyos—sa lahat ng usapin, mayroong mga katotohanang prinsipyo na dapat sundin ng mga tao. Ngunit sa lahat ng salita ng Diyos at sa Kanyang mga babala sa mga tao, hindi Niya kailanman sinabi sa mga tao na maging awtonomo, na magsarili, o na matutong ipagtanggol ang kanilang mga karapatan. Ang gayong mga kaisipan, pananaw, o gayong mga kasabihan at katuruan ay hindi kailanman lumitaw sa mga salita ng Diyos o sa katotohanan. Sa kabaligtaran, sa mga salita kung saan inilalantad ng Diyos ang mga tiwaling disposisyon ng mga tao, inilalantad Niya ang kanilang pagmamataas at ang kanilang pagkamakasarili. Ang pagkamakasariling ito ay isang katangiang ibinubunyag ng pagkatao ng mga tao matapos silang gawing tiwali ni Satanas. Sa ilang tao, ipinapakita ito habang sinusubukan nilang tiyakin ang kanilang sariling mga interes matapos silang gawing tiwali ni Satanas; sa iba, ito ay ganap na ang produkto ng edukasyon ng lipunang ito. Sa parehong kaso, ito ay pagkamakasarili. Paano man ito nabuo, sa madaling salita, hangga’t ikaw ay makasarili, iyon ay isang katangian at pagbubunyag ng pagkatao na ipinapakita mo habang namumuhay ka sa ilalim ng mga tiwaling disposisyon. Malinaw na ba ito ngayon? (Oo.)

Ang iba’t ibang pakultad na kasama sa mga likas na kondisyong ibinibigay ng Diyos sa mga tao, o ang kakayahan at mga abilidad na likas na tinataglay ng mga tao, ay walang kinalaman sa edukasyon ng Kanluran o Silangan. Ang iba’t ibang pakultad sa loob ng mga likas na kondisyong ibinigay ng Diyos sa mga tao ay mga positibong bagay. Bakit Ko sinasabing mga positibong bagay ang mga ito? Dahil ang mga likas na kondisyong ito ay nagmumula sa Diyos. Sa partikular, ang pagtataglay ng mga likas na kondisyong ito ay nagtutulot sa isang nilikhang tao na tanggapin ang mga positibong bagay, at matuto, magnilay sa sarili, umarok, at umunawa sa iba’t ibang tao, pangyayari, at bagay na kinakaharap niya sa tunay na buhay. Ito ay isinasaayos at inihahanda ng Diyos para sa mga tao, kaya isa itong positibong bagay. Maging edukasyon man ng Silangan o Kanluran, o kultura man ng Silangan o Kanluran, wala sa mga ito ang may kinalaman sa katotohanang itinuturo at ibinibigay ng Diyos sa mga tao. Sumasalungat pa nga ito sa katotohanan at sa pagkataong hinihingi ng Diyos na taglayin ng mga tao. Samakatwid, hindi positibong bagay ang edukasyon ng Silangan o ang edukasyon ng Kanluran. Nagmula man ito sa lipunan, sa masasamang kalakaran, o sa ilang naghaharing uri, hindi ito positibo. Kahit na ang edukasyon ng Kanluran ay medyo mas makabago at mas mahusay kaysa sa edukasyon ng Silangan, na kayang magbigay sa mga tao ng kaunting kalayaan at tugunan ang ilan sa kanilang mga pangangailangan, ginagamit lang nito ang malayang kalooban ng mga tao at ang kanilang pakultad na mag-isip tungkol sa mga isyu at malayang magpahayag ng mga opinyon. Ibig sabihin, ginagamit nito ang mga positibong bagay, ngunit ang mga kaisipang isinusulong nito at ang mga layong nilalayon nitong makamit ay hindi para akayin ang mga tao na lumakad sa tamang landas, ni para tulungan silang maging mga tunay na nilikhang tao na gusto ng Diyos. Kaya, dahil dito, kahit na nakahihigit ang edukasyon ng Kanluran kaysa sa edukasyon ng Silangan o natutugunan nito ang mga pangangailangan ng sangkatauhan, hindi nito, sa pamamagitan ng paggamit sa malayang kalooban ng mga tao o sa ilang partikular na pakultad, nagawang bigyang-kakayahan ang mga tao na magpasakop sa Diyos, kumilos nang wasto bilang mga nilikha, at tuparin ang tungkulin ng isang nilikha. Hindi rin nadala ng edukasyong ito ang mga tao sa harap ng Diyos o natulungan silang maging may kakayahang sumamba sa Diyos at umiwas sa kasamaan. Pareho ang papel ng edukasyon ng Silangan at Kanluran: Pareho nitong inilalayo ang mga tao sa Diyos at sa katotohanan. Kultura man ito ng Silangan o kultura ng Kanluran, parehong lumitaw ang mga ito sa mas malawak na panlipunang kaligiran ng pamamahala ni Satanas sa sangkatauhan at sa pamamagitan ng proseso ng pagtiwali ni Satanas sa sangkatauhan. Kaya, maging edukasyon man ito sa anyong kultural ng Silangan o sa anyong kultural ng Kanluran, lahat ay namumuhay sa mundong ito ng tao na nasa ilalim ng katiwalian ni Satanas. Gayundin, ginawang tiwali rin ang sangkatauhan sa iba’t ibang lipunan o sa ilalim ng edukasyon ng iba’t ibang anyo ng lipunan, at ang resulta ng katiwaliang ito ay na nagkaroon ang mga tao ng isang pagkatao na—sa iba’t ibang antas at anyo ng kultura—may mga tiwaling disposisyon bilang buhay nito. Taglay ng mga taga-Silangan ang mga tiwaling disposisyon ng mga katangian ng pagkatao na nabuo ng kultura ng Silangan, habang taglay naman ng mga taga-Kanluran ang mga tiwaling disposisyon ng mga katangian ng pagkatao na nabuo laban sa kaligiran ng kultura ng Kanluran. Bagama’t maaaring mukhang magkaiba ang mga taga-Silangan at taga-Kanluran pagdating sa mga katangian ng kanilang pagkatao, pagdating sa kanilang mga tiwaling disposisyon, dahil pareho silang ginawang tiwali ni Satanas, parehong namumuhay ang mga taga-Silangan at taga-Kanluran sa loob ng parehong mga tiwaling disposisyon, at parehong nagtataglay ng isang pagkatao na may parehong mga tiwaling disposisyon bilang buhay nito. Sa ganitong paraan, pareho ang kalikasang diwa ng mga taga-Silangan at taga-Kanluran: Pareho silang mapanlaban sa katotohanan at sa Diyos. Kaya, walang kapuri-puri sa mga taga-Silangan o sa mga taga-Kanluran. Kultura man ng Silangan o kultura ng Kanluran, sa presensya ng Diyos at ng katotohanan, parehong mga negatibong bagay ang mga ito, na walang anumang kapuri-puri. Parehong sumasalungat ang mga sibilisasyon ng Silangan at Kanluran sa orihinal na layunin ng Diyos sa paglikha sa sangkatauhan, na sambahin Siya ng sangkatauhan; ginagamit nila ang kani-kanilang mga anyo ng edukasyong pangkultura para agawin ang mga tao, na nasa hanay ng mga nilikha, mula sa presensya ng Diyos. Sa aspektong ito, pareho ang Silangan at ang Kanluran, hindi ba? (Oo.) Walang kapuri-puri sa Silangan, ni sa Kanluran. Tingnan mo, bagama’t parehong tinanggap ng mga ito ang gawain ng Diyos sa mga huling araw, pagkatapos itong tanggapin ng mga taga-Silangan, agad silang nagsisimulang magpatuloy ng mga kapatid sa bahay nila at maagap nilang isinasama ang mga ito para ipangaral ang ebanghelyo sa kanilang mga kamag-anak at kaibigan; mayroon silang matinding sigasig at sigla para sa gawain ng pangangaral ng ebanghelyo—ang mga taga-Kanluran naman, sa kabilang banda, ay iba. Lubha silang maingat sa gawain ng pangangaral ng ebanghelyo. Kahit kalahating taon o isang taon na pagkatapos nilang tanggapin ang bagong gawain ng Diyos, kapag tinanong mo sila kung naipangaral na ba nila ang ebanghelyo sa kanilang mga kamag-anak at kaibigan, sinasabi nila, “Karamihan sa mga magulang, kamag-anak, kaibigan, at kasamahan ko sa simbahan ay may sari-sarili nilang kaisipan at pananaw tungkol sa usapin ng pagbabalik ng Panginoon. Kailangan ko itong pag-isipang mabuti at kausapin muna sila bago ko sila maibigay sa inyo bilang mga posibleng ebanghelyuhan. Ang pangunahing katangian ng aming pag-asal sa Kanluran ay na dapat naming ipagtanggol ang aming mga karapatan at dapat naming protektahan ang aming malayang espasyo sa abot ng aming makakaya. Paano mo basta-basta na lang maipapangaral ang ebanghelyo sa mga tao nang walang pagsasaalang-alang?” Sasabihin mo, “Ipinapangaral mo ang ebanghelyo sa kanila para masalubong nila ang Panginoon, matamo nila ang mga katotohanang ipinahayag ng Diyos sa mga huling araw, at magkaroon sila ng pagkakataong matamo ang kaligtasan at makaligtas sa mga sakuna. Ito ang atas ng Diyos, at ito ang responsabilidad na dapat mong tuparin.” Tutugon sila, “Buweno, kailangan ko pa ring protektahan muna ang sarili ko; makapaghihintay ang atas ng Diyos. Kaya kong pangasiwaan ang usaping ito. Dapat mayroon akong sarili kong mga kaisipan, at hindi ninyo ako maaaring impluwensiyahan. Pinahahalagahan naming mga taga-Kanluran ang demokrasya at kalayaan; may kamalayan kami sa pagtatanggol sa aming mga karapatan. Hindi kami tulad ninyong mga taga-Silangan na may pikit-matang kasiglahan. Lahat kami ay may sarili naming personal na espasyo sa pamumuhay, at walang sinumang nangingialam sa iba.” Nakikita ba ninyo? Sa gayong mga kritikal na sandali natutukoy at napag-iiba ang mga katangian ng pagkatao ng mga taga-Silangan at taga-Kanluran. Ngunit ano’t anuman, nabuo man ang mga katangian ng pagkatao gamit ang edukasyon ng Silangan o Kanluran—kasiglahan man ito o kawalang-interes—hangga’t namumuhay ang isang tao sa loob ng mga tiwaling disposisyon ni Satanas, miyembro siya ng tiwaling sangkatauhan. Walang pagkakaiba sa pagitan ng marangal at hamak dito; kailangan ng lahat ng tao ng pagkaunawa sa katotohanan, ng pagtustos ng mga salita ng Diyos, ng pagliligtas ng Diyos, at, higit pa rito, ng paghatol at pagkastigo ng Diyos.

Bagama’t ang mga taga-Silangan at taga-Kanluran ay may magkaibang kultura at namumuhay sa magkaibang sibilisasyon sa ilalim ng kapamahalaan at kataas-taasang kapangyarihan ng Diyos, mayroon lang silang iisang pagkakakilanlan sa harap ng Diyos, at iyon ay bilang mga nilikha. Ang batayan ng pagkakapantay-pantay ng mga nilikha ay na pare-pareho ang mga likas na kondisyong nilikha ng Diyos para sa mga tao. Anuman ang pagkakaiba sa kultura sa pagitan ng mga taga-Silangan at taga-Kanluran, gaano man sila nagkakaiba pagdating sa hitsura, wika, o sa kanilang mga paraan at pamamaraan ng pag-iisip tungkol sa mga isyu, hangga’t sa harap ng Diyos ay isa kang nilikha na ginawa Niya, ang tanging positibong bagay na taglay mo ay ang mga likas na kondisyong ibinigay Niya sa iyo; lahat ng iba pa ay isang negatibong bagay. Maaaring medyo pangkalahatan ang dating nito sa inyo, kaya para maging partikular, lahat ng nasa iyo—bukod sa mga likas na kondisyong ibinigay sa iyo ng Diyos—ay isang bagay na gustong baguhin ng Diyos, at isang bagay na dapat mong baguhin at iwaksi sa pamamagitan ng pagtanggap sa katotohanan. Ano ba ang kailangan mong malaman? Ang tinatawag na kultura ng sangkatauhan, Silanganin man o Kanluranin, ay binubuo ng mga kaisipan at pananaw, o mga teorya at pahayag, na idinisenyo ng mga naghaharing uri sa iba’t ibang panahon para i-eduka ang masa. Ngunit kultura man ito ng Silangan o Kanluran, wala itong kinalaman sa katotohanan. Kahit pa hindi ito sumasalungat sa katotohanan, hindi pa rin ito matatawag na isang positibong bagay. Gaano man kaganda ang isang partikular na kultura, hindi ito makakapantay sa katotohanan, lalo nang hindi nito kayang kumatawan sa katotohanan. Kahit pa hindi ito itinuturing ng mga tao na isang negatibong bagay, hinding-hindi ito makaklasipika sa kategorya ng mga positibong bagay. Dapat maging malinaw ito sa inyo. Kahit pa ang isang kalakaran ng pag-iisip ay medyo makabago at progresibo sa gitna ng sangkatauhan, at pinangangalagaan nito ang mga karapatan at interes ng mga tao, pati na rin ang kanilang pananatiling buhay, habang hindi sumasalungat sa katotohanan sa anumang paraan, hinding-hindi pa rin ito makaklasipika sa kategorya ng mga positibong bagay. Bakit hindi? Dahil tanging ang mga bagay na nasa saklaw ng kung ano ang nilikha ng Diyos, inorden ng Diyos, at nasa ilalim ng kataas-taasang kapangyarihan ng Diyos ang mga positibong bagay. Kung gayon, bakit ikinaklasipika sa kategorya ng mga positibong bagay ang mga bagay na nasa saklaw na ito? Dahil may kinalaman ang mga ito sa katotohanan. Sa mas malawak na pananaw, kung titingnan ito mula sa antas ng Diyos at mula sa perspektiba ng Diyos, kinabibilangan ang mga ito ng kapangyarihan at awtoridad ng Diyos; ng disposisyon ng Diyos; ng mga prinsipyo at orihinal na layunin sa likod ng paglikha, pag-orden, at kataas-taasang kapangyarihan ng Diyos sa lahat ng bagay na ito; at ng layuning nais Niyang makamit, at ng lahat ng epektong dulot ng mga positibong bagay na nais Niyang itaguyod. Dahil, mula sa antas ng Diyos, kinabibilangan ang mga ito ng awtoridad, kapangyarihan, at mga kaisipan ng Diyos, pati na rin ng mga itinatag na batas at panuntunang nauugnay sa paggawa ng Diyos sa lahat ng ito at sa epekto nito sa sangkatauhan, tiyak na mga positibong bagay ang mga bagay na nasa saklaw na ito. Mula sa perspektiba ng tao, bawat isang bagay na nilikha ng Diyos, inorden ng Diyos, at nasa ilalim ng kataas-taasang kapangyarihan ng Diyos ay kapaki-pakinabang sa mga tao; umiiral ang lahat ng ito para panatilihin at itaguyod ang maayos na pagpapatuloy ng buhay at pagpaparami ng sangkatauhan. Mayroon ding isa pang mas partikular na punto, na may kaugnayan sa pamamahala ng Diyos: Umiiral ang mga bagay na ito para bigyang-kakayahan ang mga tao na maunawaan ang katotohanan at mas makilala ang Diyos, sa huli ay tahakin ang landas ng pagtatamo ng kaligtasan, at maging mga taong may takot sa Diyos at umiiwas sa kasamaan—ito ang resultang dapat makamit. Kaya, tingnan man mula sa perspektiba ng Diyos o mula sa perspektiba ng tao, ang mga tao, pangyayari, at bagay na nasa saklaw ng kung ano ang nilikha ng Diyos, inorden ng Diyos, at nasa ilalim ng kataas-taasang kapangyarihan ng Diyos ay pawang mga positibong bagay. Walang duda tungkol dito. Pag-isipan ninyo ito—makakapantay ba ang sibilisasyon at kultura ng tao sa mga bagay na nasa antas ng mga salita ng Diyos at mga hinihingi ng Diyos sa tao? Tiyak na hindi kayang mapantayan o maabot ng mga ito ang gayong mga bagay. Ang nilalaman ng edukasyon o kultura ng tao ay hindi sumasaklaw sa diwa ng Diyos, sa disposisyon ng Diyos, o sa mga batas at panuntunang itinatag ng Diyos para sa sangkatauhan, lalo na sa orihinal na layunin ng Diyos sa paglikha sa lahat ng bagay. Bukod pa rito, mula sa perspektiba ng tao, hindi matutulungan ng ganitong uri ng edukasyon at kultura ang sangkatauhan na makilala ang Diyos, ang Lumikha, ni matutulungan ang sangkatauhan na mamuhay nang mas mabuti, o magparami at mamuhay sa isang normal at maayos na paraan. Sa kabaligtaran, sa loob ng pang-edukasyon na kapaligiran ng ganitong uri ng kultura at sibilisasyon, ang sangkatauhan ay tutungo sa pagbagsak at pagkalipol. Mayroon pang isang mas mahalagang aspekto: Dahil napasailalim sa tinatawag na “edukasyong pangkultura” at “sibilisasyong panlipunan” na ito, hindi kayang maunawaan ng sangkatauhan ang katotohanan, ang kabuluhan ng kanilang pagiging buhay, o ang paraan para manatiling buhay mula rito. Hindi rin nila kayang magtamo ng isang tamang pananaw sa buhay at tahakin ang landas ng pagtatamo ng kaligtasan sa pamamagitan nito, ni maging may kakayahang sumamba sa Diyos, o matakot sa Diyos at umiwas sa kasamaan. Sa kabaligtaran, sa isang panlipunang kapaligiran ng gayong edukasyong pangkultura at sibilisasyon, ang sangkatauhan ay lalong nagiging tiwali at buktot, lalong napapalayo sa Diyos, at gumagawa ng kasamaan nang labis-labis. Sa huli, kahit pa hindi wasakin ng Diyos ang sangkatauhan, idudulot pa rin ng sangkatauhan ang sarili nitong pagkasira. Kung pamamahalaan ng sangkatauhan ang sarili nito, tutungo ito sa pagkasira; hindi ito maiiwasan. May napakataas na antas ng kultura ang sangkatauhan, napakaraming kaalaman, napakadakilang sibilisasyon, at naniniwala at umaasa sa agham—kaya bakit magdudulot pa rin ito ng sarili nitong pagkasira? Labis na hinahangad ng sangkatauhan ang kaalaman at iginagalang ang agham, ngunit bukod sa hindi nito naunawaan ang katotohanan o tinahak ang landas ng pananampalataya sa Diyos, pagsunod sa Diyos, at pagkakaroon ng kakayahang matakot sa Diyos at umiwas sa kasamaan, maaari pa nitong idulot ang sarili nitong pagkawasak. Ano ang nangyayari dito? Ano na ang nangyari sa mundo ngayon dahil sa pamamahala rito ng sangkatauhan? Ang tubig, lupa, at hangin ng buong planeta ay narumihan na, ang ekolohikal na kapaligiran ay lubhang napinsala, at ang buhay ng buong sangkatauhan ay unti-unting nalugmok sa isang desperadong kalagayan. Ito ay isang katunayang nakikita ng lahat, kaya hindi na kailangang magdetalye pa, hindi ba? (Oo.) Kaya, kultura man ng Silangan o Kanluran, anuman ang uri ng sibilisasyong taglay ng sangkatauhan, kahit pa hindi ito sumasalungat sa katotohanan sa anumang paraan, hindi pa rin ito maibibilang bilang isang positibong bagay. Ang mga pananaw, kaisipan, teorya, doktrina, argumento, at pag-uugali na saklaw ng paksang “kultura at sibilisasyon ng tao,” anumang mga produkto, gawa, o reporma na nabubuo sa ilalim ng paksang ito, at iba pa, ay hindi mga positibong bagay. Sinasabi ng ilang tao, “Dahil hindi mga positibong bagay ang mga ito, nangangahulugan ba iyon na kailangan nating punahin ang mga ito at iklasipika bilang mga negatibong bagay?” Hindi Ko ito sinabi sa pinasimpleng paraan na dalawang magkasalungat na bagay. Maaaring walang kinalaman ang mga bagay na ito sa mga positibo o negatibong bagay, ngunit ano’t anuman, tiyak na hindi mga positibong bagay ang mga ito. Ibig sabihin, kahit pa hindi sumasalungat sa katotohanan ang mga bagay na ito at hindi lumalabag sa prinsipyo ng paglikha, pag-orden, at kataas-taasang kapangyarihan ng Diyos—kung hindi mga negatibong bagay ang mga ito—hinding-hindi pa rin mga positibong bagay ang mga ito. Sa madaling salita, ito ang sinasabi Ko sa inyo: Kahit pa hindi sumasalungat sa katotohanan ang isang bagay, hangga’t hindi ito nilikha ng Diyos, inorden ng Diyos, o nasa ilalim ng kataas-taasang kapangyarihan ng Diyos, hindi ito isang positibong bagay. Ito ang prinsipyo para sa pagkilatis kung ang isang bagay ay isang positibong bagay; dapat mo mismong kilatisin ang mga bagay batay sa prinsipyong ito. Ano ang pinakamahalagang punto rito? Ito ay na kailangang maging malinaw sa iyong puso na, kapag hindi mo malinaw na makita kung ang isang bagay ay positibo o negatibo, maaari mo muna itong isantabi at balewalain. Kapag lumago na ang iyong tayog at malinaw na sa iyo ang katotohanan, natural mo na itong makikilatis. Ngunit sa ngayon, dapat mong malinaw na tukuyin kung aling mga bagay ang mga positibong bagay na nagmumula sa Diyos, at dapat mong tanggapin at tratuhin ang mga ito nang tama. Ito ay kapaki-pakinabang para sa paglago ng iyong buhay. May isa pang mahalagang punto: Kung ang isang bagay ay isang positibong bagay na saklaw ng depinisyon ng mga positibong bagay, hinding-hindi mo ito dapat tratuhin na para bang isa itong negatibong bagay. Ito ay isang usapin ng prinsipyo, at dapat itong maging malinaw sa iyo.

Ngayong natapos na nating talakayin ang sibilisasyon at kultura ng tao, pag-usapan naman natin ngayon ang kaugnayan sa pagitan ng pananatiling buhay ng sangkatauhang ito na nilikha ng Diyos, at ng mga batas at panuntunan para sa pananatiling buhay na nilikha ng Diyos para sa lahat ng bagay. Mula sa makroskopikong perspektiba, ang mundong nilikha ng Diyos ay may mga bundok, ilog, lawa, kagubatan, karagatan, kalupaan, at disyerto, pati na rin ang araw, buwan, at mga bituin, at ang espasyo sa mundo, at ang kalawakang hindi nakikita ng mga tao. At ano naman ang mayroon mula sa mikroskopikong perspektiba? Mayroong maliliit na molekula, mga molekula sa hangin, at iba’t ibang mikroorganismo. Tingnan man mula sa makroskopiko o mikroskopikong perspektiba, lahat ng ito ay may kinalaman sa paglikha ng Diyos—ang paglikha sa pamamagitan ng mga kamay ng Diyos at ng mga kaisipan ng Diyos. Mula sa perspektiba ng paglikha ng Diyos, ang mundo at lahat ng nabubuhay na bagay rito ay umiiral para sa layuning panatilihin ang pananatiling buhay ng sangkatauhan sa mundo, at nais ng Diyos na makamit ang mga nilikhang tao na ninanais Niya mula sa mga tao sa mundo. Samakatwid, ang mga batas at panuntunan para sa pananatiling buhay na nilikha ng Diyos para sa lahat ng bagay ang mga pinakapangunahing kondisyon para sa pananatiling buhay ng tao. Kaya, tiyak na masasabing mga positibong bagay ang mga ito, hindi ba? (Oo.) Ano ang mga pinakapangunahing kondisyon para sa pananatiling buhay ng tao? Tubig, hangin, sikat ng araw, pagkain—ang mga bagay ba na ito ay nilikha ng Diyos? (Oo.) Mga positibong bagay ba ang mga ito? (Oo.) Kung gayon, bakit sinasabing isang positibong bagay ang pag-iral ng mga bagay na ito? May dahilan para dito: Nakasalalay ang pag-iral ng mga bagay na ito sa pag-iral ng mga batas at panuntunan para sa pananatiling buhay ng lahat ng bagay. Anong mga batas at panuntunan para sa pananatiling buhay ang mayroon sa lahat ng bagay? Ang apat na panahon; araw at gabi; hangin, namumuong hamog, niyebe, at ulan—lahat ng ito ay mga panuntunan. Ano pa? Mag-isip din kayo ng ilan. (Mayroon ding mga solar term.) Kasama ang mga solar term sa apat na panahon. Ano pa? Ang paglaki at pagliit ng buwan, ang pagtaas at pagbaba ng tubig-dagat. Nariyan din ang, “Kinakain ng malaking isda ang maliit na isda”—isa itong batas at panuntunan para sa pananatiling buhay, at hindi isang negatibong bagay. Ginagamit ng mga tao ang pariralang, “Kinakain ng malaking isda ang maliit na isda,” para ilarawan ang marahas na kalikasan ng mundo ng tao; ito ay pagtawag sa normal na penomenon ng isang positibong bagay bilang isang negatibong bagay. Marami ring pattern ng aktibidad ng mga bagay na may buhay. Isipin ninyo kung ano ang kasama riyan. (Kabilang ba sa batas para sa pananatiling buhay ang “Pangingibabaw ng malakas sa mahina”?) Hindi, isa iyang mapanghamak na paraan ng pagsasabi rito ng mga tao; dapat ito ay “pananatiling buhay ng pinakamatatag.” (Naaalala ko na minsan ay ibinahagi ng Diyos na ang lahat ng bagay ay nagpapalakas sa isa’t isa, kumokontra sa isa’t isa, at magkakasamang umiiral. Kabilang ba iyon?) Oo, kabilang iyon. Lahat sila ay nagpapalakas sa isa’t isa, kumokontra sa isa’t isa, at magkakasamang umiiral—isa itong napakahalagang aspekto. Ang isa pa ay ang “Inaabangan ng mantis ang kuliglig, hindi alam na mayroong oriole sa likuran”; medyo may kaugnayan ito sa mga bagay na nagpapalakas at kumokontra sa isa’t isa. (Isa ba rito ang pagsilang, pagtanda, pagkakasakit, at pagkamatay?) Oo, isa ito. Mayroon ding, “Sinusuklian ng mga uwak ang kanilang ina sa pamamagitan ng pagpapakain dito, at ang mga tupa ay lumuluhod para makatanggap ng gatas mula sa kanilang ina,” na tungkol sa isang mammal at isang ibon—isa itong penomenon sa mundo ng mga hayop, isa itong batas ng kalikasan. Ang totoo, maraming batas at panuntunan ng pananatiling buhay para sa lahat ng bagay: ang pagbabago-bago ng apat na panahon; ang pagdating ng hangin, namumuong hamog, niyebe, at ulan; ang siklo ng araw at gabi; ang paglaki at pagliit ng buwan; ang pagtaas at pagbaba ng tubig sa dagat; ang pagpapalakas, pagkokontrahan, at magkakasamang pag-iral ng lahat ng bagay; pati na ang pagsilang, pagtanda, pagkakasakit, at pagkamatay ng mga tao at lahat ng iba pang nilalang, at ang mga pattern ng aktibidad ng iba’t ibang nilalang. Ang ilang nilalang ay natutulog sa araw at aktibo sa gabi, habang ang iba ay aktibo sa araw at tulog sa gabi, tulad ng mga tao. Ang ilang nilalang ay namumuhay nang grupo-grupo, samantalang ang iba ay mapag-isa; halimbawa, sa pangkalahatan ay mag-isang lumilipad ang mga agila, samantalang ang mga ligaw na gansa ay lumilipad nang sama-sama at mga hayop na mahilig magsama-sama. May isa ring penomenon sa mundo ng mga bagay na may buhay, na pagsukli ng mga uwak sa kanilang mga ina sa pamamagitan ng pagpapakain sa mga ito at ng pagluhod ng mga tupa para tumanggap ng gatas. Ang lahat ng gayong bagay ay iba’t ibang uri ng mga penomenon at pagpapamalas na makikita at mararamdaman sa tunay na buhay. Ang paglitaw ng lahat ng makroskopiko at mikroskopikong penomenon na ito ay sumusunod sa mga batas at panuntunang itinatag ng Diyos. Ang pagsisimula, pag-iral, at pagpapatuloy ng lahat ng batas at panuntunang ito ay nagsisilbi ng isang layunin: ang panatilihin ang pinakapangunahing kapaligiran para sa pamumuhay sa mundo, ang tahanang ito ng pananatiling buhay ng sangkatauhan. Taglay ang pinakapangunahing kapaligirang ito para sa pamumuhay, ang sangkatauhan ay mayroong mundo bilang tahanan na kanilang inaasahan para sa pananatiling buhay, na nagpapahintulot sa kanilang patuloy na magparami at mamuhay. Walang-katapusan din itong naglalaan ng pangunahing tubig, hangin, sikat ng araw, at pagkain na kailangan ng sangkatauhan. Tanging sa pamamagitan ng walang-katapusang panustos na ito maaaring umiral, magparami, at mapanatili nang tuloy-tuloy ang pisikal na buhay ng mga tao, ng mga nilalang na ito na nilikha ng Diyos, at na magkaroon ang sangkatauhan ng pagkakataong lumapit sa harap ng Diyos at tanggapin ang Kanyang pagliligtas kapag isinasagawa Niya ang Kanyang gawain ng pamamahala, na maging mga nilikha na tinatanggap ng Diyos. Samakatwid, sa lahat ng bagay na nilikha ng Diyos, anuman ang anyo ng anumang bagay na may buhay, anuman ang mga batas at panuntunan nito para sa pananatiling buhay, at anuman ang kaugnayan nito sa lahat ng iba pang bagay, sa madaling salita, nananatili itong buhay sa gitna ng mga batas at panuntunang nilikha ng Diyos. Ibig sabihin, bawat bagay na may buhay, sa kondisyon na nilikha ito ng Diyos, ay sumusunod sa mga batas at panuntunang itinatag Niya, ginagampanan ang sarili nitong napakahalagang papel sa gitna ng mga ito. Ito ang food chain na nabubuo sa pamamagitan ng mga batas at panuntunang itinatag ng Diyos para sa sangkatauhan, at ang food chain na ito ay napakahalaga sa sangkatauhan. Ang paunang kondisyon para sa pag-iral ng food chain ay na dapat sumunod ang lahat ng bagay sa mga batas at panuntunang itinatag ng Diyos. Kung babalewalain nila ang mga batas at panuntunang ito at magwawala sila, ang kahihinatnan ay na masisira ang food chain na umiiral sa lahat ng bagay na nilikha ng Diyos. Kapag nasira ang food chain na ito, maaapektuhan sa iba’t ibang antas ang tubig, hangin, sikat ng araw, at pagkain na inaasahan ng sangkatauhan para sa pananatiling buhay, nang unti-unti o sunod-sunod. Samakatwid, lahat ng batas at panuntunan para sa lahat ng bagay na itinatag ng Diyos, at bawat bagay na may buhay na nilikha ng Diyos, ay may napakahalagang epekto sa food chain. Kung magkakaroon ng problema sa alinman sa mga panuntunan para sa pananatiling buhay ng lahat ng bagay, magkakaroon ito ng sunod-sunod na epekto sa pag-iral at pagpapatuloy ng food chain, at sa gayon ay makokompromiso ang pangunahing tubig, hangin, sikat ng araw, at pagkain na kailangan ng sangkatauhan. Kaya, ang food chain ay isang pangunahing pinagmumulan at isang mahalagang indikasyon kung mananatili bang buhay ang sangkatauhan. Ano ba talaga ang food chain na ito? May kinalaman ang food chain sa nilikha ng Diyos. Sa lahat ng bagay na nilikha ng Diyos, mayroong mga bagay na nahahawakan, at mayroon ding ilang bagay na hindi nahahawakan na hindi nakikita ng mga mata. Kabilang sa mga bagay na ito na nahahawakan ang mga bundok, ilog, kagubatan, lupa, disyerto, ang North at South Pole, ang araw, mga bituin, at buwan, pati na rin ang iba’t ibang hayop at halaman, at iba pa. Kabilang sa mga bagay na hindi nahahawakan ang mga mikroorganismo, hangin, maging ang mga ultraviolet ray sa sikat ng araw, pati na rin ang mga sinaliksik ng mga tao—ang tinatawag na mga atom at enerhiya, ang ilan sa mga hindi nakikitang sustansya na nilalaman ng hangin at tubig, at iba pa. Lahat ng makroskopikong bagay na ito na nahahawakan, kasama na ang mga mikroorganismo at mga sangkap na nilalaman ng mga bagay tulad ng sikat ng araw at hangin na hindi nakikita ng mga tao—lahat ng bagay na ito ay magkakasamang bumubuo sa kapaligiran para sa pamumuhay na mahalaga para sa pananatiling buhay ng tao. Kung lilitaw ang mga problema sa kapaligirang ito para sa pamumuhay, mahaharap sa mga hamon at manganganib ang pananatiling buhay at kinabukasan ng sangkatauhan. Kaya, ang mga batas at panuntunan para sa pananatiling buhay ng lahat ng bagay ay isang pangunahing kondisyong kinakailangan para sa pagpapanatili ng food chain, at ang pag-iral naman ng food chain ay bumubuo ng isang pangunahing kondisyon para sa pananatiling buhay ng sangkatauhan. Kaya, ang mga batas at panuntunan man, ang food chain, o tubig, hangin, sikat ng araw, at pagkain, kung may lilitaw na problema sa alinman sa mga ito, tiyak na makakaapekto ito sa pananatiling buhay ng sangkatauhan—ibig sabihin, makakaapekto ito sa pananatiling buhay ng pisikal na buhay ng nilikhang ito, ng sangkatauhan. Kaya, para sa Diyos, hindi dapat magkaroon ng mga problema sa mga batas at panuntunan para sa pananatiling buhay ng lahat ng bagay, sa food chain, tubig, hangin, sikat ng araw, at pagkain; dapat mapanatili, masuportahan, at maipagpatuloy sa maayos na paraan ang lahat ng ito—sa ganitong paraan lamang maaaring patuloy na manatiling buhay ang sangkatauhan at masuportahan ang kanilang mga pisikal na buhay.

Ano ang isyung kasangkot sa patuloy na pananatiling buhay ng sangkatauhan? Sa mga batas at panuntunan para sa pananatiling buhay ng lahat ng bagay, kinakailangan ang mas malalawak na aspekto—mga bagay tulad ng araw at gabi, at ang apat na panahon. Sa loob ng mga ito, sa pangkalahatan ay walang anumang bagay na itinuturing ng mga tao na masama ayon sa kanilang mga imahinasyon. Pagdating sa iba’t ibang bagay na may buhay tulad ng mga puno, bulaklak, at halaman, dahil wala silang anumang uri ng nakamamatay na epekto sa mga tao, hindi nagkakaroon ng anumang kuru-kuro ang mga tao tungkol sa mga ito. Gayumpaman, may ilang nakakalason at nakapipinsalang bagay sa food chain, tulad ng mga lamok, na may ilang negatibong epekto sa katawan ng tao. Ang mga ito ay mga bagay na, batay sa kanilang mga kuru-kuro, ay hindi gusto ng mga tao—lalo na ang ilang lubhang makamandag na bagay na may buhay, tulad ng ilang partikular na ahas, alakdan, at alupihan. Kung gayon, bakit nilikha ng Diyos ang mga makamandag na bagay na ito? Ano ang Kanyang layunin sa paglikha sa mga ito? Anong papel ang ginagampanan ng mga ito sa food chain? Ito ay napakahalaga. Bagama’t kung huhusgahan batay sa anyo o kalikasan ng mga ito, o sa ilang katangian sa buhay na taglay ng mga ito sa gitna ng iba pang bagay na may buhay, tila hindi gumaganap ng isang positibong papel ang mga ito, bakit sinasabing mga positibong bagay ang mga ito? Dapat itong ipaliwanag batay sa usapin ng food chain. Hindi tayo nag-aaral ng biyolohiya—hindi natin tatalakayin ang mga bagay mula sa isang siyentipikong perspektiba, kundi titingnan natin ito mula sa perspektiba ng layunin ng Diyos sa paglikha ng mga bagay na may buhay na tulad nito. Sa isang banda, binigyan ng Diyos ang mga ito ng isang natatanging kasanayan para tiyakin ang pananatiling buhay ng mga ito, na nagpapahintulot sa mga ito na panatilihin ang buhay ng mga ito sa ganitong paraan. Sa kabilang banda, gumaganap din ang mga ito ng isang partikular na papel sa food chain—ang paraan ng pananatiling buhay ng mga ito at ang kamandag na inilalabas ng mga ito ay maaaring magbigay ng mga kinakailangang sustansya o mapagkukunan ng pagkain para sa iba pang bagay na may buhay. Bukod diyan, nagbibigay rin ang mga ito ng mga kinakailangang kondisyon para sa transmisyon, pagpaparami, paghango, at ebolusyon ng bakterya at sa transmisyon ng mga gene sa buong biosphere, gumaganap ng isang partikular na papel sa bagay na ito. Tanging sa pag-iral ng mga bagay na may buhay na ito maaaring mapanatili ng biosphere ang balanseng henetiko at ang isang balanse sa usapin ng pagkakaiba-iba ng bakterya, na pinapanatili ang ekwilibriyo ng iba’t ibang uri ng bakterya. Gamitin nating halimbawa ang mga lamok at langaw. Kinakain ng mga ito ang ilang parasito at nagpapakalat din ang mga ito ng ilang bakterya. Hindi na tayo magpapalalim pa; itong simpleng konsepto lang na ito. Sa madaling salita, ang ilang espesyal na bagay na may buhay ay gumaganap ng ilang espesyal na layunin para sa sangkatauhan, at gumaganap din ng isang napakahalagang papel sa food chain. Pinapanatili ng napakahalagang papel na ito ang pag-iral ng food chain. Ang lahat ng bagay ay maaari lamang mamuhay at magpatuloy sa isang maayos na paraan kung umiiral ang food chain na ito at hindi ito nasisira. Dahil ang lahat ng bagay ay may ugnayan kung saan ang mga ito ay nagpapalakas sa isa’t isa, kumokontra sa isa’t isa, at magkakasamang umiiral, hindi dapat masira ang food chain. Ang pag-iral ng iba’t ibang bagay na may buhay sa loob ng food chain ay dapat mapanatili sa isang balanseng kalagayan, at dapat mapanatili ang espasyong pinamumuhayan at pag-iral ng mga ito. Samakatwid, ang mga batas at panuntunan para sa pananatiling buhay ng lahat ng bagay na itinatag ng Diyos ay napakahalaga. Tanging ang pag-iral ng mga batas at panuntunan para sa pananatiling buhay na nilikha ng Diyos para sa lahat ng bagay ang makakatiyak sa pagpapatuloy ng food chain at makagagarantiya na hindi ito masisira. Ang pag-iral, pagpapatuloy, at proteksyon ng food chain ay isang pangunahing garantiya na makakakuha ang mga tao ng tubig, hangin, sikat ng araw, at pagkain. Tanging kapag mayroon ang mga tao ng pangunahing garantiya na ito maaaring mapanatili ang kanilang mga pisikal na buhay; saka lamang sila maaaring magparami at mamuhay sa tahanang ito sa lupa, isang kapaligiran para sa pamumuhay na tulad nito. Sa ganitong paraan lamang maaaring magkaroon ng kinabukasan at pag-asa ang sangkatauhan.

Ang mga batas at panuntunang sinusunod ng apat na panahon, araw at gabi, at hangin, namumuong hamog, niyebe, at ulan—mga bagay na umiiral sa ilalim ng mga batas at panuntunang nilikha ng Diyos—pati na rin ang mga anyo ng paglitaw ng mga ito, ay, sa anumang sukatan, mga positibong bagay na nilikha ng Diyos. Para naman sa iba’t ibang bagay na may buhay—anuman ang mga anyo ng mga ito, ang mga paraan ng pananatiling buhay ng mga ito, o mga paraan ng pangangaso o pagkuha ng pagkain ng mga ito—sa madaling salita, hangga’t namumuhay ang mga ito sa loob ng mga batas at panuntunang itinatag ng Diyos, at hangga’t ang mga ito ay isang esensyal at napakahalagang bahagi ng food chain na nilikha ng Diyos, ang mga ito ay mga positibong bagay na nagmumula sa Diyos. Hindi dapat husgahan ng mga tao ang mga ito batay sa sarili nilang mga pananaw at kagustuhan. Maaaring sabihin ng isang tao, “Kung gayon, mga positibong bagay ba ang mga lamok at langaw? Paano naman ang mga makamandag na ahas, alupihan, at alakdan? At lalo na ang mga palaka, na napakapangit—mga positibong bagay rin ba ang mga ito?” Ano ang tumpak na paraan ng pagsasabi nito? Ang mga papel na ginagampanan ng mga espesyeng ito na nilikha ng Diyos at ang mga batas at panuntunang sinusunod ng mga ito ay pawang mga positibong bagay. At paano naman ang mga pisikal na anyo at hitsura ng mga ito—mga positibong bagay ba ang mga ito? Maaari ninyong tawaging mga positibong bagay ang mga ito kung talagang kinakailangan, ngunit hindi mga negatibong bagay ang mga ito. Sa pinakamababa, batay sa mga panuntunang sinusunod ng mga ito, sa mga papel na ginagampanan ng mga bagay na may buhay na ito, at sa pangangailangan sa mga ito sa food chain, umiiral ang mga ito bilang mga positibong bagay. Hindi ba’t tumpak ang ganitong paraan ng pagsasabi nito? (Oo.) Sa tumpak na pananalita, dahil sinusunod ng gayong mga bagay na may buhay ang mga batas at panuntunang itinatag ng Diyos at tinutupad ang mga responsabilidad at misyon na inilatag ng Diyos para sa mga ito—dahil tinutupad ng mga ito ang misyon ng mga ito, ito man ay pagkakalat ng bakterya o pagpapanatili ng ekwilibriyo sa pagpaparami ng iba’t ibang mikroorganismo—kung titingnan ito sa usapin ng mga papel na ginagampanan ng mga ito at sa kabuluhan at layunin ng paglikha sa mga ito ng Diyos, ang mismong pag-iral ng mga ito ay isang positibong bagay. Kung sasabihin nating ang lamok ay isang positibong bagay mismo, maaaring medyo mahirap itong maunawaan o matanggap. Gayumpaman, kung huhusgahan batay sa layunin ng Diyos sa paglikha rito, sa mga batas at panuntunang sinusunod nito, at sa papel na ginagampanan nito sa food chain, ito ay napakahalaga—at kaya isa itong positibong bagay. Sinasabi ng ilang tao, “Dahil mga positibong bagay ang mga lamok, nangangahulugan ba iyon na kailangan nating tanggapin ang mga ito, at na hindi natin dapat patayin ang mga ito?” Kung kakagatin ka ng isang lamok, dapat mo pa rin itong patayin. Kung may isang langaw na lumilipad sa paligid mo habang kumakain ka, maaari mo itong itaboy o patayin. Ito ay dahil ang isa o dalawang mas kaunting lamok o langaw ay hindi magdudulot ng anumang problema sa food chain, ni makakaapekto sa pagtupad ng mga nilalang na ito sa misyon ng mga ito. Kung nais ng gayong nilalang na tuparin ang misyon nito, dapat itong humanap ng tamang lugar para gawin ito. Hindi ito kailangan sa mga kapaligiran kung saan namumuhay ang mga tao, kaya itaboy mo lang ito at iyon na iyon—mamuhay ka nang payapa kasama nito. Kung hindi ito namumuhay nang payapa kasama mo at patuloy kang ginugulo, ayos lang na itaboy o patayin ito. Ito ay tinatawag na makatwirang pamamahala at tamang pagtrato. Sinasabi ng ilang tao, “Palagi akong ginugulo at pinapapak ng mga lamok. Puwede ko bang isumpa ang mga ito?” Hindi iyan kailangan. Puwede mo na lang patayin ang mga ito. May karapatan kang patayin ang mga ito; ito ay ganap na naaayon sa prinsipyo kung paano dapat tratuhin ng sangkatauhan—ang tagapamahala ng lahat ng bagay—ang lahat ng bagay. Halimbawa, kung may isang makamandag na ahas na pumasok sa iyong tahanan, at nakita mong hindi ito nararapat doon, itaboy mo lang ito sa kakahuyan. Kung makagat at malason ka nito, kailangan mong humanap ng paraan para magpagamot kaagad. Hindi mo na kailangang subukang hanapin ito para maghiganti at patayin ito. Kung muli kang masaktan nito, hindi ba’t mas magiging problematiko iyon? Kaya, huwag mo na itong patulan; matuto ka na lang na mag-ingat laban dito. Ang matuto ng isang aral mula sa usaping ito ang gagawin ng isang matalinong tao. Ano ang tatlong prinsipyong kakatalakay lang natin? (Una, tiyakin na isa itong positibong bagay. Ikalawa, kung lumitaw ito malapit sa iyo at ayaw mo itong pakialamanan, lumayo ka na lang dito—huwag mo itong hayaang lumapit, at huwag mo itong hayaang guluhin ka. Ikatlo, magkaroon ka ng tamang pananaw tungkol dito. Huwag kang masuklam o mamuhi rito. Sa halip, tanggapin at kilalanin mo ito, at pagkatapos ay pamahalaan ito nang makatwiran.) Pamahalaan mo ito nang makatwiran at tratuhin mo ito nang tama. Huwag kang magreklamo tungkol sa Diyos o humusga na nagkamali ang Diyos sa paglikha rito, o na maaaring nagkamali Siya dahil lang sa ginulo ka nito o minsan ay nagdulot sa iyo ng ilang problema, o kinagat at nilason ka pa nga—hindi tama ang ganitong paraan ng pagtingin dito. Maaaring hindi mo ito napamahalaan nang maayos, o maaaring nagkamali itong pumasok sa iyong tahanan at ginulo ka. Ngunit kung haharapin mo ito nang malumanay, sasabihang, “Naligaw ka ng landas, hindi mo ito tahanan. Kung wala kang masamang hangarin sa akin, hindi kita sasaktan. Pumunta ka na kung saan ka dapat naroroon,” at makikita nitong hindi mo ito sasaktan, tatalikod ito at aalis nang kusa. Sasabihin mo rito, “Paalam. Hanggang sa muli nating pagkikita! Nakatadhana ang pagkikita natin sa pagkakataong ito. Kung nakatadhanang magkita tayong muli, hahayaan pa rin kitang makaalis.” Pagkarinig dito, iisipin nito, “Mabubuti ang mga tao. Talagang alam nila kung paano kami pamahalaan. Wala silang masamang hangarin.” Hangga’t hindi mo ito sinasaktan, hindi ka rin nito sasaktan. Sinasaktan ng ilang hayop ang mga tao dahil palaging sinasaktan ng mga tao ang mga ito; sinasaktan lang ng mga ito ang mga tao pagkatapos magkaroon ng sama ng loob sa kanila, ginagawa ito dahil sa kahangalan at kalupitan ng mga tao. Sa isipan ng gayong mga nilalang, natural na wala silang anumang sama ng loob o pagkamapanlaban sa mga tao. Tingnan mo, nang itayo ni Noe ang arka, walang sinuman sa mga hayop ang nanakit ng sinuman, at kaya pa ngang makisalamuha ni Noe sa mga hayop at sanayin ang mga ito. Noong panahong iyon, magkakaibigan ang mga tao at hayop. Kalaunan, lumalim nang lumalim ang katiwalian ng mga tao, at naging lubos silang malupit, palaging gustong manghuli ng mga hayop para sa karne ng mga ito, at kaya lumaki ang sama ng loob sa pagitan ng mga tao at iba’t ibang hayop. Ang mga hayop na karniboro, sa sandaling maamoy ng mga ito ang isang tao, ay nakakaramdam na may masarap na pagkain na inihain, at gusto ng mga itong kumain hanggang mabusog. Aling panig ang nagdulot nito? Ito ay ganap na idinulot ng lubos na kalupitan ng sangkatauhan. Nauunawaan ba ninyo? (Oo.)

Tingnan man mula sa makroskopiko o mikroskopikong perspektiba, ang lahat ng bagay na nilikha ng Diyos ay tiyak na mga positibong bagay. Tingnan man ang mga ito batay sa orihinal na layunin ng Diyos sa paglikha sa mga ito, sa mga batas at panuntunang nilikha ng Diyos para sa mga ito, o sa layunin at epektong nakamit sa huli, lahat ng ito ay umiiral para sa sangkatauhan; lahat ng ito ay idinisenyo at nilikha para sa mga tao sa kanilang papel bilang mga tagapamahala ng lahat ng bagay. Kaya, anuman ang mga anyo o hitsura ng lahat ng bagay na nilikha ng Diyos, o anuman ang pansamantalang epekto ng mga ito sa mga tao, dapat tratuhin, pamahalaan, at unawain ng mga tao ang mga ito nang tama, at tanggapin ang mga ito mula sa Diyos—ito ay may sukdulang kahalagahan. Una, dapat tiyakin ng mga tao na, hangga’t ang isang bagay ay nilikha ng Diyos—mabuti man ito o masama, maganda man o pangit; anuman ang uri ng anyo nito; at, higit sa lahat, anuman ang uri ng pansamantalang epekto nito sa laman ng tao—sa madaling salita, hangga’t ito ay nagmula sa Diyos, at nilikha ng kamay ng Diyos, mayroon itong maiaambag sa pundamental na pananatiling buhay ng sangkatauhan. Batay rito, dapat tanggapin ng mga tao ang lahat ng bagay na nilikha ng Diyos mula sa Diyos, at hindi basta-basta o sarilinang piliin kung kokondenahin o tatanggapin ang mga ito batay sa kanilang sariling mga pananaw at kagustuhan. Sa halip, dapat nilang gamitin ang perspektiba ng isang nilikha para unawain ang mga ito, dapat silang matutong pamahalaan ang mga ito at tratuhin ang mga ito nang tama, at—para maging mas mahusay pa—matutong makisama at makipag-ugnayan sa mga ito nang tama. Ito ang responsabilidad at obligasyon na dapat tuparin ng mga tao—ang mga panginoon ng mundong ito at ang mga tagapamahala ng daigdig na ito, na nilikha ng Diyos. Ito ang papel na dapat gampanan ng mga tao sa gitna ng lahat ng iba pang nilalang, at isa rin itong prinsipyo na dapat pinakasundin ng mga tao, na nagmumula sa pananaw ng pagkatao. Kung hindi mo gusto ang ilang partikular na bagay na nilikha ng Diyos, maaari kang lumayo sa mga ito. Kung gusto mo ang mga ito, maaari kang makipag-ugnayan nang malapitan sa mga ito at lapitan ang mga ito para matutunan at pamahalaan ang mga ito—o, ang mas mabuti pa, para protektahan ang kapaligiran para sa pamumuhay ng mga ito, tratuhin ang mga ito nang may kabaitan, iwanan ang mga ito ng sapat na espasyo para sa pamumuhay, at pangalagaan at maayos na itaguyod ang karapatan ng mga ito na manatiling buhay. Ang totoo, mahihina ang lahat ng bagay kumpara sa mga tao. Bagama’t binigyan ng Diyos ang lahat ng bagay ng mga kasanayan at instinto para sa pananatiling buhay, walang ibang espesye maliban sa mga tao ang nakakagawa ng mga kasangkapan at sandata; wala sa mga ito ang may kapangyarihang sirain ang mga batas at panuntunang itinatag ng Diyos, ni nagkukusa ang mga ito na gawin iyon. Tanging ang mga tao ang may walang katapusang kasakiman—kapwa sa kanilang mentalidad at sa kanilang mga hinihingi—sa iba’t ibang uri ng mga bagay na may buhay at sa lahat ng bagay. Kasabay nito, tanging ang mga tao ang nagsasagawa ng siyentipikong pananaliksik, nakikibahagi sa paggawa ng kemikal, at gumagawa ng iba’t ibang kasangkapan at sandata para sa kapakanan ng pananatiling buhay o para sa isang mas magandang buhay. At tanging ang mga tao ang nakakapag-aral ng kaalamang akademiko at nakakapagsaliksik o nakakapagbago sa mga kapaligiran para sa pamumuhay ng iba’t ibang bagay na may buhay. Gayumpaman, karamihan sa ginawa ng mga tao tungkol sa pananatiling buhay ng iba’t ibang hayop at bagay na may buhay at sa mga batas ng food chain, ay naging mapanira at mapanggulo, at hindi nakabubuti. Kaya, sa huling pagsusuri, tanging ang mga tao ang nakakagawa ng mga sandata para patayin ang isa’t isa at wasakin ang sarili nilang pangunahing kapaligiran para sa pamumuhay. Tanging ang mga tao ang nagpapaunlad ng industriya, lalo na ng industriya ng kemikal, na gumagawa ng lahat ng uri ng mga nakapipinsalang sangkap na sumisira at wumawasak sa mundo na tinitirhan ng sangkatauhan—ang nag-iisa at tanging tahanang ito para sa kanilang pananatiling buhay. At tanging ang mga tao mismo ang naging sanhi na marumihan at masira ang pangunahing tubig, hangin, sikat ng araw, at pagkain na kailangan para sa kanilang pananatiling buhay. Ang ibig sabihin nito ay ang mga tao mismo ang sumira sa sarili nilang landas tungo sa pananatiling buhay; hindi ito idinulot ng ibang bagay na may buhay. Samakatwid, bilang mga panginoon ng lahat ng bagay, kung paano dapat maayos na gampanan ng mga nilikhang tao ang papel ng pamamahala sa lahat ng bagay, kabilang na ang lahat ng bagay na may buhay, ay may sukdulang kahalagahan. Kung patuloy na gagamit ang mga tao ng mga siyentipikong pamamaraan para gumawa ng mga sandata o iba’t ibang kasangkapan, o makikibahagi sa paggawa ng kemikal, magdudulot ito ng mapaminsalang sakuna, para sa kanilang sarili man o sa ibang bagay na may buhay. Ibig sabihin, personal na niyurakan ng mga tao ang mga batas at panuntunan para sa pananatiling buhay ng lahat ng bagay gamit ang sarili nilang mga kamay, at personal ding sinira ang food chain. Siyempre, ang mga tao ang personal na sumira sa mundo, ang tahanan kung saan sila umaasa para sa pananatiling buhay. Ito ay lubhang kalunos-lunos. Sino ang dapat sisihin sa lahat ng kahihinatnang ito? (Ang mga tao.) Ang mga ito ay dahil sa paninira at pagwasak ng mga tao sa mga positibong bagay na nilikha ng Diyos. Sa huli, maaari lamang anihin ng mga tao kung ano ang kanilang itinanim. Kung, sa simula pa lang, nagawa na ng mga tao na malaman ang iba’t ibang papel na ginagampanan ng lahat ng bagay na nilikha ng Diyos, na igalang, pahalagahan, at alagaan ang iba’t ibang bagay na may buhay, na sundin ang mga panuntunan at mga batas para sa pananatiling buhay ng lahat ng bagay na itinatag ng Diyos, at na protektahan ang pangunahing kapaligiran ng mundo, ang tahanan kung saan sila umaasa para sa pananatiling buhay, kung gayon ay hindi sana umabot ang sangkatauhan sa puntong kinalalagyan nila ngayon. Kaya, tungkol sa paksa na lahat ng nilikha ng Diyos ay mga positibong bagay, ang dapat maunawaan ng mga tao ay ang kabuluhan ng mga batas at panuntunan para sa pananatiling buhay na nilikha ng Diyos para sa lahat ng bagay, pati na kung bakit dapat sundin ng mga tao ang mga ito at kung paano nila dapat gawin ito. Kasabay nito, dapat malaman ng mga tao na ang layunin ng Diyos sa paglikha sa lahat ng ito ay para sa kapakanan ng sangkatauhan, at kaya dapat nila itong pahalagahan at protektahan. Kung hindi mo kayang maunawaan ang kabuluhan ng lahat ng ito, kahit papaano ay dapat mo itong ituring bilang isang positibong bagay, bilang isang esensyal at napakahalagang positibong bagay kung saan nakasalalay ang iyong pananatiling buhay, at pahalagahan, alagaan, at pamahalaan ito. Dapat mo itong tratuhin nang tama at protektahan ito sa iyong katayuan at papel bilang panginoon. Sa ganitong paraan lamang maaaring magkaroon ng kinabukasan at pag-asa ang sangkatauhan, at magawang patuloy na mamuhay nang maligaya, hindi ba? (Oo.)

Mas malinaw na ba ngayon ang paksa ng pagiging positibong bagay ng lahat ng nilikha ng Diyos? (Oo.) Tiyakin natin sa huling pagkakataon ang wastong paraan ng pagtrato sa iba’t ibang bagay at bagay na may buhay na nilikha ng Diyos. Sige, ulitin ninyo ang tatlong prinsipyong pinagbahaginan natin kanina lang. (Una, hangga’t ang isang bagay ay nasa saklaw ng mga positibong bagay gaya ng pagpapakahulugan ng Diyos, dapat nating tiyakin sa ating puso na ito ay nagmula sa Diyos, na isa itong positibong bagay, at na may kabuluhan sa likod ng paglikha rito ng Diyos; ito ay para matuto ang mga tao ng ilang aral mula rito. Ikalawa, batay sa pagtiyak na isa itong positibong bagay, kung hindi natin ito gusto o ayaw nating makaugnayan ito, maaari natin itong balewalain. Kung nakakasagabal ito sa ating buhay, maaari natin itong itaboy o layuan, at dapat din tayong matuto ng ilang aral at mag-ingat mula rito. Panghuli, kung ito ay nilikha ng Diyos, inorden ng Diyos, o nasa ilalim ng kataas-taasang kapangyarihan ng Diyos, hindi tayo dapat masuklam dito o kamuhian ito, kundi sa halip ay tanggapin at kilalanin ito nang may tamang saloobin, at pamahalaan ito nang makatwiran.) Ang pamamahala rito nang makatwiran ay napakahalaga. Kung hindi alam ng mga tao kung paano pamahalaan ang lahat ng bagay sa mundo na nilikha ng Diyos, malamang na magkaroon ito ng masasamang epekto sa kanilang pananatiling buhay. Kung masisira ang mga batas at pag-iral ng food chain, malalagay sa panganib ang pananatiling buhay ng sangkatauhan. Hindi ba’t kasalukuyang nasa ganitong kapaligiran para sa pamumuhay ang sangkatauhan? (Oo.) Nagpaunlad ang sangkatauhan ng industriya sa malawakang saklaw, naglalabas ng maruruming hangin, maruming tubig, at mga nakalalasong sangkap na nagparumi sa mga ilog, lawa, at maging sa tubig sa ilalim ng lupa. Wala nang malinis na tubig na maiinom; tanging kaunting niresiklong tubig na artipisyal na pinroseso ang maiinom ng mga tao, na, bagama’t hindi nakalalason, ay may labis na mas kakaunting sustansya. Ang mga isda sa mga ilog, lawa, at dagat ay narumihan na rin at masama sa kalusugan. Hindi madaling makahanap ng anumang pagkain na hindi pa nakokontamina. Hindi ba’t inilalagay ng sangkatauhan ang sarili nito sa desperadong kalagayan? Hindi ba’t ito ay idinulot ng sangkatauhan mismo? Hindi lamang ang inuming tubig ang narumihan, kundi masama rin ang hangin; maraming nakapipinsalang sangkap sa hangin, at ngayon, kahit pa gusto mong lumanghap ng malinis na hangin, mahirap itong gawin—kung minsan ay kailangan pa ngang magsuot ng maskara ang mga tao para maprotektahan sila laban sa mga virus. Terible ang kalidad ng hangin, nag-iingat ang mga tao sa pagkain ng lahat ng uri ng pagkain, at nagkakaroon na ngayon ang mga tao ng lahat ng uri ng sakit, at may ilang kabataan ding nagkakaroon ng kanser o diabetes. Sino ang nagdulot ng lahat ng kahihinatnang ito? (Ang mga tao.) Lahat ng ito ay idinulot ng mga tao. Ganito pinamahalaan ng mga tao ang tahanan sa lupa na nilikha ng Diyos para sa kanila, pinahihirapan ang kanilang sarili hanggang sa puntong hindi na sila makakain o makainom nang maayos, ngunit napakasaya pa rin ang pakiramdam. Ito ang ibinubunga ng pag-iwan sa Diyos; walang kaligayahang masasabi. Ang tanging daan palabas para sa mga tao ngayon ay ang tanggapin ang pagliligtas ng Lumikha, ang hangarin ang katotohanan at tahakin ang landas ng pagkatakot sa Diyos. Sa ganitong paraan ka lang maliligtas, magkakamit ng pag-asang mabuhay, at magiging miyembro ng bagong sangkatauhan. Ganoon lang kasimple; walang ibang paraan. Pakiramdam ng mga taga-Silangan ay marangal ang sibilisasyon ng Kanluran, at na tiyak na may daan palabas ang mga taga-Kanluran. Mayroon nga ba? (Wala.) Pakiramdam ng mga taga-Silangan ay labis silang nagdusa, napuno ng matinding pagkamuhi, at nagtiis ng napakaraming paghihirap, at kailangan silang iligtas ng mga taga-Kanluran. Palagi nilang iniisip na isang paraiso ang Kanluran, na ang pagpunta sa Kanluran ay pagpasok sa langit, na magiging malaya at masaya sila sa Kanluran. Ngunit hindi nararamdaman ng mga taga-Kanluran na mayroon silang gaanong kaligayahan. Sinasabi nila, “Bagama’t medyo mas masagana ang aming buhay kaysa sa mga nasa Silangan, hindi naman kami gaanong mas masaya.” Hangga’t isa kang tao sa mundong ito, isang miyembro ng lahi ng tao, wala kang kaligayahan sa mundong ito, dahil, sa pamumuhay sa tahanang ito sa lupa, lahat ng tinatanggap mo ay nagmumula kay Satanas. Maging ito man ay mga kaisipan at pananaw ng tao o mga batas para sa pananatiling buhay, maging ito man ay edukasyon ng Silangan o Kanluran, walang isa mang bagay na makapagdudulot sa iyo na maisabuhay ang wangis ng isang tunay na tao, at walang anumang uri ng panlipunang edukasyon o kaisipan o pananaw na makapagpapahintulot sa iyo, bilang isang nilikha, na magkaroon ng matatag na katayuan sa mundo ng tao. Dahil ang sangkatauhang ito ay namumuhay sa ilalim ng kapangyarihan ni Satanas at kontrolado ni Satanas, ang tanging paraan para mabuhay ang mga tao ay ang tanggapin ang pagliligtas ng Diyos, tanggapin ang lahat ng katotohanang nagmumula sa Diyos, magsagawa ayon sa mga salita ng Diyos, at matamo ang kaligtasan. Saka lamang tunay na makakabalik ang sangkatauhan sa isang mundo kung saan malayang umeepekto ang mga batas at panuntunan para sa pananatiling buhay ng lahat ng bagay, at tunay na mamumuhay sa isang mundo na may kompletong food chain—sa ganitong paraan lamang tunay na magagampanan ng sangkatauhan ang papel ng tagapamahala ng lahat ng bagay, at matutupad ang mga responsabilidad ng papel na ito. Bukod dito, wala nang pangalawang daan na maaaring tahakin ng sangkatauhan. Ito ang tanging daan palabas para sa sangkatauhan, ang tanging daan palabas na makapagdudulot ng pag-asa at kaligayahan sa sangkatauhan. Nauunawaan mo ba? (Oo.) Kapag naunawaan mo na, magkakaroon ka ng landas na tatahakin. Magsikap at maghangad ka lang sa direksyong ito, tungo sa layong ito. Huwag kang lumingon, huwag kang sumuko, at huwag kang huminto kailanman!

Hanggang dito na lang ang pagbabahaginan natin sa araw na ito. Paalam!

Abril 14, 2024


Paano Hangarin ang Katotohanan (20)

Ngayon, ipagpapatuloy natin ang pagbabahaginan sa ating nakaraang paksa. Noong nakaraan, nagbahaginan tayo tungkol sa mga pinagmulan ng lahat ng uri ng tao, at tinalakay natin ang tatlong uri. Naaalala ba ninyo kung ano ang tatlong uri? (Ang isang uri ay pagrereinkarnasyon mula sa mga hayop, ang isa ay pagrereinkarnasyon mula sa mga diyablo, at ang isa pa ay pagrereinkarnasyon mula sa mga tao.) Saan tayo umabot sa ating talakayan? (Umabot tayo sa punto ng pagtalakay ng kung paano nagtataglay ng normal na pagkatao ang uri ng mga taong nagreinkarnasyon mula sa mga tao, at kung paanong mayroon silang konsensiya at katwiran sa loob ng kanilang pagkatao. Kabilang dito ang dalawang katangian ng pagkilatis ng tama sa mali, at pagkaalam kung ano ang wasto at hindi wasto.) Ang isa ay ang pagkilatis ng tama sa mali, at ang isa naman ay ang pagkaalam kung ano ang wasto at hindi wasto; ang mga ito ang mga katangian ng mga tao. Taglay ng mga tao ang dalawang katangiang ito dahil sa pangunahin ay nagtataglay sila ng konsensiya at katwiran; samakatwid, ang mga nagtataglay ng konsensiya at katwiran ay may kakayahan ng pagkilatis ng tama sa mali at pagkaalam kung ano ang wasto at hindi wasto. Nagkaroon din tayo ng ilang detalyadong pagbabahaginan tungkol sa aspektong ito. Pangunahin nating pinagbahaginan ang tungkol sa mga pagpapamalas ng mga hindi kayang kumilatis ng tama sa mali at hindi kayang makaalam kung ano ang wasto at hindi wasto, inilalantad ang ilan sa kanilang mga pagpapamalas sa negatibong panig, at pagkatapos niyon, pinag-usapan natin kung ano ang mga positibong bagay, hindi ba? (Oo.) Ngayon, ipagpatuloy natin ang pagbabahaginan sa paksa ng pagrereinkarnasyon mula sa mga tao. Ang mga nagreinkarnasyon mula sa mga tao ay hindi lang kayang kumilatis ng tama sa mali, kundi alam din nila kung ano ang wasto at hindi wasto. Ang pagkilatis ng tama sa mali ay pangunahing tungkol sa pagkaalam kung ano ang mga positibong bagay at kung ano ang mga negatibong bagay—ibig sabihin, ang isang taong kayang kumilatis ng tama sa mali ay kayang kilatisin ang lahat ng uri ng mga tao, pangyayari, at bagay; kahit ang mga bagay na hindi pa nila naranasan noon, gagamitin nila ang kanilang konsensiya at katwiran para gumawa ng isang simpleng pagtatasa sa mga ito. Kung makakaharap sila ng gayong mga bagay at makakaramdam sila ng pagkabagabag sa kanilang konsensiya o hindi tugma ang mga bagay na ito sa kanilang katwiran, gagawa sila ng isang pangunahing pagpili, hindi namamalayang nararamdaman ang pagiging wasto o hindi wasto, o ang positibo o negatibong kalikasan, ng gayong mga bagay. Ibig sabihin, gagamitin ng mga tunay na tao ang mga pangunahing pakiramdam ng kanilang konsensiya o katwiran para tasahin ang mga di-pamilyar na bagay na nakahaharap nila, para kilatisin kung ang mga ito ay mga positibong bagay o mga negatibong bagay, at kung ang mga ito ay wasto o hindi wasto. Gayumpaman, para sa mga taong hindi nagtataglay ng konsensiya at katwiran, napakahirap na kilatisin ang tama sa mali at malaman kung ano ang wasto at hindi wasto, tungkol man ito sa mga di-pamilyar na bagay o mga pamilyar na bagay. Sa partikular, lalo pa nga silang walang kakayahang malaman kung wasto o hindi ang ilang bagong bagay na lumilitaw sa lipunan. Hindi nila kayang kilatisin kung ang mga ito ay mga positibong bagay o mga negatibong bagay. Kung lumitaw ang isang positibong bagay sa lipunan, makikisabay pa nga sila sa mga makamundong kalakaran sa kung paano nila ito tratuhin, at sa pagkondena at pagtanggi rito. Ito ang pagkakaiba sa pagitan ng mga tao at mga di-tao. Nakikita mo, bagama’t pare-pareho silang mukhang tao, ang ilan ay hindi pa kailanman narinig ang katotohanan o natanggap ang panustos ng mga salita ng Diyos, subalit anuman ang kapaligirang kinaroroonan nila, mayroon silang pinakabatayang pamantayan para sa kanilang mga kilos—kahit papaano, isang pinakabatayang pamantayan ng konsensiya. Hinding-hindi sila gagawa ng mga bagay na labag sa konsensiya o moralidad. Ito ay dahil sa kaibuturan ng kanilang puso ay nasusuklam sila sa mga negatibong bagay, at nagtataglay sila ng konsensiya at katwiran ng tao, at kaya, sa kung paano sila umasal at kumilos, mayroon silang isang pangunahing pinakabatayang pamantayan ng moralidad. Gayumpaman, para sa mga di-taong iyon, kung titingnan ang mga katangian ng kanilang klasipikasyon, hindi sila nagtataglay ng konsensiya at katwiran. Sa isang banda, hindi nila kayang kumilatis sa pagitan ng mga positibo at negatibong bagay. Sa kabilang banda, hindi sila nakararamdam ng pagkasuklam o pagkamuhi sa mga negatibong bagay na iyon o maging sa malilinaw na maling bagay, at wala rin silang abilidad na labanan ang mga ito; may kakayahan pa nga silang mahalin ang mga negatibong bagay at sundin ang masasamang kalakaran. Ang mas nakalulungkot pa, ang ilang taong nananampalataya sa Diyos at nagsasabing sumusunod sila sa Diyos ay kaya pa ring sumunod sa masasamang kalakaran at gawin ang masasamang na bagay na iyon tulad lang ng mga walang pananampalataya, ginagawa ito nang walang anumang pagkaramdam ng kahihiyan, ni anumang panunumbat mula sa kanilang konsensiya.

Sa panahon ngayon, maraming tao ang nagse-selfie gamit ang kanilang mga telepono. Anong uri ng mga larawan ang kinukunan ng mga taong may normal na pagkatao? Kumukuha sila ng mga litrato na makabuluhan at karapat-dapat alalahanin, na may layuning mag-iwan ng ilang magagandang alaala. Kahit na kunan nila ng litrato ang kanilang sarili, kumukuha sila ng mga litrato na mukhang pino, angkop, marangal, at matuwid. Ang kanilang mga kilos sa usaping ito ay pawang nasa saklaw ng konsensiya at katwiran ng normal na pagkatao. Ngunit iba ang mga walang konsensiya at katwiran; nagse-seselfie rin sila, ngunit problematiko ang kanilang mga selfie. Anong uri ng mga litrato ang kinukunan ng ilang babae? Hindi sila kumukuha ng mga marangal, matuwid, at angkop na litrato. Kapag nakikita nila online ang mga babaeng walang pananampalataya na kumukuha ng ilang mapanuksong litrato, malalaswang larawan, o mga partikular na kakatwang larawan, ginagaya nila ang mga ito, kumukuha rin ng ilang litrato na nagpapatulo ng laway ng mga lalaki at nagdudulot ng malalaswang pag-iisip—ibig sabihin, partikular silang kumukuha ng mga litrato ng kanilang sarili kung saan mukha silang mga patutot, mahahalay na babae, o malalaswang litrato. Gusto ng ilang babae na maglagay ng makapal na kolorete, pinapaputi nang husto ang kanilang mukha at pinapupula nang husto ang kanilang labi, at naglalagay ng makeup sa mata sa paraang nagmumukha silang kakatwa; sadya silang pumopostura sa isang mapang-akit at nakakabighaning paraan sa harap ng kamera, ang kanilang mga mata ay may tingin na nakahahalina at mahalay, na nagdudulot sa mga lalaki ng malalaswang pag-iisip kapag nakikita nila ang lahat ng ito. Mayroon ding mga babae na inilalaylay ang kanilang mahabang buhok sa kanilang mga mukha, bahagyang itinitingala ang kanilang mga mukha at nagpapakita ng isang mapang-akit at mahalay na tingin sa mga siwang ng kanilang buhok. Sa madaling salita, ang gayong mga babae ay kumukuha ng mga litrato gamit ang anumang mga ekspresyon at kilos na sa tingin nila ay mapang-akit at seksi. Pagkatapos maglitrato nang ganito, ang mga babaeng ito ay nakakaramdam din ng matinding narsisismo, hinahangaan ang sarili nilang mga mapanuksong larawan paminsan-minsan. Higit pa rito, inilalagay nila ang kanilang pinakapinahahalagahan at paboritong mga selfie bilang wallpaper sa kanilang kompyuter o telepono, at ang ilan sa mga babaeng ito ay ipino-post pa nga ang mga ito online. Sa tuwing tinitingnan nila ang mga litratong ito, pakiramdam nila ay napakakaakit-akit nila, na ipinanganak sila para maging isang bituin, at na kung hindi sila nanampalataya sa Diyos, tiyak na sisikat sila nang husto. Tingnan ninyo, anong uri ng landas ang tinatahak nila? Hindi lang nila mismo palaging hinahangaan ang mga litrato, kundi ipinapakita rin nila ang mga litratong ito sa mga taong nakapaligid sa kanila. Kung hindi sila pupurihin ng mga tao pagkatapos makita ang mga litrato, hindi sila nasisiyahan sa kanilang kalooban. Kung makakatagpo sila ng isang taong kauri nila na partikular na humahanga sa kanilang mga litrato at nagsasabing, “Napakaganda ng pagkakakuha sa litratong ito, litrato ito ng isang bituin! Kamukhang-kamukha nito si ganito’t ganyan,” lalo pa silang nasisiyahan sa kanilang sarili, at nagpapakasaya sila sa damdaming ito araw-araw. Gusto rin ng ilang tao na palamutian ang kanilang mga larawan, naglalagay ng isang pares ng tainga ng kuneho sa kanilang ulo at nagdaragdag ng mga whisker ng pusa, iniisip na mas cute sila kaysa sa mga kuneho at kuting. Tinatanong nila ang lahat ng makatagpo nila, “Sa tingin mo ba ay mas kamukha ko ang isang kuneho o isang kuting?” Kapag sinabi ng mga tao, “Sino ang nakakaalam kung ano ang kamukha mo?” labis silang nagagalit. Sabihin ninyo sa Akin, hindi ba’t baluktot ang pag-iisip ng isang tao na ayaw maging isang wastong tao kundi nais na maging isang hayop? Ipino-post pa nga nila ang mga “obra maestra” nilang ito online, sinusubukang makakuha ng papuri mula sa mas maraming tao. Mayroon ding ilang tao na nagbibihis bilang mga eskrimador o mga kabalyerong gumagala kapag kumukuha ng mga selfie—o bilang si Spider-Man o Batman mula sa mga pelikulang Kanluranin—o nagbibihis sila bilang mga astig, suplado, at misteryosong mga karakter. Ginagawa nila ang lahat ng ito sa pag-asang magugustuhan at sasang-ayunan sila ng iba, at nahuhumaling sila rito araw-araw. Sabihin ninyo sa Akin, anong uri ng mga tao ang mga ito? Sila ba ay mga normal na tao? Hinding-hindi; sila ay mga di-tao. Bagama’t ang pagkuha ng mga selfie ay isang simple at maliit na usapin lamang sa gitna ng masasamang kalakaran, ibinubunyag nito ang mga gusto at hinahangad ng isang tao, at ibinubunyag nito ang kanyang karakter, ang mga pangangailangan ng kanyang pagkatao, at ang mga bagay na nasa kaibuturan ng kanyang kaluluwa. Ginagamit ng mararangal at matutuwid na tao ang cellphone, ang kasangkapang ito, para kumuha ng mga litrato ng mga positibo, makabuluhan, at mahahalagang bagay, samantalang ang mga taong hindi nagtataglay ng mga katangian ng pagkatao ay kumukuha ng mga litrato ng mga negatibo at buktot na bagay—mga bagay na kinakailangan ng sarili nilang kalikasang diwa. Masasabi na ang uri ng pagkatao ng isang tao ang siyang tumutukoy sa uri ng mga pangangailangan na mayroon siya, sa uri ng mga litrato na kinukunan niya, at sa paraan ng pagpili niya ng pagbibihis sa kanyang sarili at pagpepresenta ng kanyang imahe. Pipiliin ng mga taong may normal na pagkatao na kumuha ng ilang mararangal, matutuwid, pino, makabuluhan, at mahahalagang litrato bilang mga alaala, habang ang mga taong walang normal na pagkatao ay susunod sa masasamang kalakaran ng mundo, ginagawa ang mga bagay na gusto nila. Bagama’t isang maliit na usapin ang pagkuha ng mga selfie, sapat na ito para makita ang mga kaloob-loobang kagustuhan at hangarin ng mga tao. Anuman ang usapin, kahit pa ito ay isang bagay kung saan hindi masyadong malinaw na masasabi ng mga taong may normal na pagkatao kung anong mga bagay ang positibo at kung ano ang negatibo, dahil ang gayong mga tao ay pinipigilan ng konsensiya at katwiran, natural nilang pipiliin ang mga positibong bagay. Kung, dahil sa isang panandaliang kawalan ng pagkilatis, pumili sila ng isang negatibong bagay o hindi sinasadyang gumawa sila ng isang bagay na negatibo, agad silang magkakaroon ng pakiramdam sa kanilang puso—susumbatan sila ng kanilang konsensiya, o hindi ito magiging tugma sa kanilang katwiran. Kapag ang mga taong hindi nagtataglay ng pagkatao ay nahaharap sa mga positibong bagay, pakiramdam nila na ang mga positibong bagay ay labis na nakakabagot at nakakainip, hinding-hindi karapat-dapat na banggitin, at minamaliit ng mga tao, habang sa kanilang puso ay partikular nilang gusto at hinahangaan ang mga negatibong bagay, lalo na ang mga bagay na napakapopular sa loob ng masasamang kalakaran. Kung kukunan mo ng isang marangal at matuwid na litrato ang ganitong uri ng tao, maiinis sila at iismiran ito, sasabihin, “Sino ang kumukuha pa rin ng ganitong mga litrato? Laos na laos na ito!” Sila mismo ang pumipiling kumuha ng malalaswang litrato. Para sa mga normal na tao, nakakadiri at pangit tingnan ang gayong mga larawan, ngunit sinasabi ng ganitong uri ng tao, “Seksi ito. Nauunawaan mo ba kung ano ang seksi? Ito ay sunod sa uso; ito ay mataas na sining. Hindi mo naiintindihan ang sining!” Hindi lang sila hindi nandidiri kapag kumukuha ng malalaswang larawan ng kanilang sarili, kundi partikular din silang mahilig na sumunod sa mga bagay na ito na sunod sa uso at malaswa.

Ang mga di-tao ay lubhang masigasig sa mga negatibong bagay. Kapag may lumitaw na ilang negatibong bagay sa gitna ng masasamang kalakaran, mabilis nilang malalaman ang tungkol sa mga ito at magkakaroon sila ng mataas na antas ng pagtanggap sa mga ito. Kung mayroon silang pagkakataon at pinahihintulutan ng mga kondisyon, tiyak na gagawin nila ang mga bagay na iyon mula sa masasamang kalakaran na gusto at sinasang-ayunan nila. Hinding-hindi sila tatanggi, at hinding-hindi sila tatayo lamang sa isang tabi, lalo nang hindi nila kasusuklaman o lalayuan ang mga ito; sa halip, ibubuhos nila ang kanilang sarili sa mga ito. Sa partikular, ang ilang taong nananampalataya sa Diyos ay mahigpit ding sumusunod sa ilang nauusong kasabihan at pagsasagawa na naririnig nilang nagmumula sa Kanluran. Halimbawa, mayroong isang holiday sa Kanluran na tinatawag na Halloween, na sa katunayan ay isang pista ng mga multo. Sa araw na ito, ang matatanda at mga bata ay pawang nagsusuot ng iba’t ibang kasuotan tulad ng para sa mga pagtatanghal sa entablado o teatro. Ang ilan ay nagbibihis bilang mga mangkukulam, ang ilan bilang mga prinsipe o prinsesa, at ang iba bilang mga palaka, ahas, dinosaur, at iba pa. Pagkatapos ay magdadala sila ng mga basket o bag sa iba’t ibang mall, tindahan, at tahanan para humingi ng kendi. Ipinagdiriwang din ng ilang taong nananampalataya sa Diyos ang pistang ito, at nagsusuot sila ng mga kasuotan ng multo, nakakaramdam ng lubos na kaligayahan at iniisip na ito ay isang magandang pagkakataon para gumanap ng iba’t ibang papel. Anong mga kasuotan ang pinipili nilang isuot? Hindi sila nagsusuot ng mga kasuotan ng medyo positibong mga karakter, tulad ng mga opisyal ng militar, heneral, o bayani; iginigiit nilang isuot ang mga damit ng mga mangkukulam at manggagaway. Nagbibihis na tulad ng iba’t ibang diyablo para ipagdiwang ang pista ng mga multo, nakakaramdam sila ng kaligayahan at sa tingin nila ay masaya ito, hindi napagtatanto na ito ay isang bagay na kinasusuklaman ng Diyos at isang negatibong bagay sa mundo ng mga tao. Sa kaibuturan, ang ganitong uri ng tao ay walang malinaw na pagkaunawa sa gayong mga negatibong bagay, at hindi alam kung paano niya dapat tratuhin ang mga bagay na ito ng tradisyonal na kultura at ang mga sekular na kalakarang ito. Wala rin siyang tunay na pagkaunawa kung ano ba talaga siya mismo, hindi alam kung siya ba ay tao o multo. Hindi niya alam kung siya ay tao o multo, ngunit mahirap siyang hikayating maging tao, samantalang kung hihilingin mo sa kanya na maging multo o hayop, labis siyang nasisiyahan dito at hindi kailanman tumatanggi. Kaya sabihin ninyo sa Akin, ano ba talaga ang ganitong uri ng tao? Kung hihilingin mo sa kanya na maging isang taong may konsensiya at katwiran, madalas niyang sasabihin, “Magkano ba ang halaga ng konsensiya? Sino pa ba ang may pakialam sa konsensiya sa panahon ngayon? Sino pa ba ang may pakialam sa pagkagiliw at sa katarungang moral? Sino pa ba ang may pakialam sa moralidad?” Ngunit kung hihilingin mo sa kanya na magbihis at gumanap bilang isang manggagaway, o magsuot ng kasuotan ng dinosaur para gumanap bilang isang dinosaur, hindi siya tumututol o tumatanggi. Sabihin ninyo sa Akin, anong uri ng tao ito? Sa kanyang kalikasang diwa, mayroon ba talaga siyang kahit kaunting pagmamahal para sa mga positibong bagay? Nasusuklam ba siya kahit kaunti sa mga negatibong bagay? Kung titingnan ito mula sa mga tao, pangyayari, at bagay na pinipili niya, halata na wala siyang anumang pagmamahal para sa mga positibong bagay, at hindi siya nakakaramdam ng anumang pagkasuklam sa mga negatibong bagay. Sa kabaligtaran, partikular siyang nasusuklam sa mga positibong bagay, tinatrato ang mga ito nang may panunuya at paghamak. Para naman sa mga negatibong bagay—lalo na iyong mga partikular na popular at kasalukuyang usong-uso sa gitna ng masasamang kalakaran—labis niya itong hinahangaan at sinasang-ayunan. Sa partikular, ipinagmamalaki ng ilang tao na nakasasabay sila sa masasamang kalakaran at gumaganap sila ng mga papel ng mga diyablo, masasamang espiritu, at mababangis na hayop, pakiramdam nila ay naiiba sila sa karamihan. Malinaw na ang ganitong uri ng tao ay walang konsensiya at katwiran; habang mas nagmumula sa masasamang kalakaran ang isang bagay, mas gusto niya ito. Ang ilang taga-Silangan sa partikular—sa sandaling marinig ang mga taong nag-uusap tungkol sa kung ano ang uso sa Kanluran, kung ano ang gusto ng mga taga-Kanluran, at kung ano ang isinusuot at ginagamit ng mga taga-Kanluran—ay tinatanggap ang lahat ng ito nang hindi gumagamit ng anumang pagkilatis, at sinusubukan nilang gayahin ito. Kahit pa ito ay isang bagay na buktot, na labag sa konsensiya at katwiran, at labag sa katotohanan, tinatanggap pa rin nila ito. Sinasabi ng ilang tao, “Ito ba ay pagsamba sa mga bagay na banyaga at labis-labis na pagpuri sa mga dayuhan?” Ganoon ba iyon? (Hindi, sa kanilang kalikasang diwa ay gusto lang talaga nila ang mga buktot na bagay na ito.) Tama iyan. Pakiramdam nila na ang mga bagay na popular sa mga taga-Silangan ay hindi sapat na sopistikado, kaya sinusunod nila ang mga bagay na popular sa Kanluran, nais na maging natatangi at naiiba sa karamihan, at na tingalain ng iba. Ano’t anuman, ang ganitong uri ng tao ay hindi nagtataglay ng mga katangian ng pagkatao. Kung huhusgahan batay sa kanilang mga gusto at hinahangad, at batay rin sa kanilang mga kaisipan, pananaw, at mga pagbubunyag sa bawat usapin, wala silang konsensiya at katwiran. Ang kanilang mga kaisipan at pananaw ay kapareho ng sa mga hindi-tao, at kapareho pa nga ng sa mga diyablo at kay Satanas. Ang kanilang paninindigan at perspektiba sa pagtingin sa mga usapin ay tiyak na kontra, at kasalungat sa, paninindigan at perspektiba ng isang normal na tao gaya ng hinihingi ng Diyos. Gayumpaman, dahil ang mga tunay na tao ay likas na nagtataglay ng konsensiya at katwiran ng tao, huhusgahan nila ang sinumang tao, pangyayari, o bagay batay sa mga pakiramdam ng kanilang konsensiya at katwiran, pinipili ang mga positibong bagay mula sa mga ito, at kinikilatis ang wasto at di-wasto.

Ang ilang tao, sa kapaligiran ng lipunang Silangan, ay pinipigilan ng tradisyonal na kulturang Silangan at kayang sumunod sa ilang tradisyon ng Silangan. Bagama’t hindi sila gumagawa ng ilang bagay na labag sa konsensiya at moralidad, sa kaibuturan ay gusto nila ang mga bagay na ito. Samakatwid, sa sandaling magbago ang kapaligiran, sa sandaling magkaroon sila ng pagkakataon, ipapakita nila ang tunay na panig ng kanilang pagkatao, ganap na babaguhin kung ano ang hitsura nila, at magbubunyag ng isang katangiang di-tao. Paano dapat ipaliwanag ang katangiang ito na di-tao? Ipinapahiwatig ito ng hindi pagkilatis ng tama sa mali, hindi pagkaalam kung ano ang wasto at hindi wasto, at hindi pagtataglay ng konsensiya at katwiran ng normal na pagkatao. Ang ilang tao, kapag nasa Silangan sila, ay tila may matuwid na istilo, marangal, mabuti, at pino, at partikular na nagmamalasakit sa kanilang pamilya, walang masamang reputasyon. Ngunit pagdating nila sa Kanluran, iba na sila. Naririnig nilang sinasabi ng ilang tao, “Ang mga taga-Kanluran ay partikular na bukas, at partikular na malaya pagdating sa mga ugnayan sa pagitan ng mga lalaki at babae.” Ang totoo, hindi ito naaayon sa mga katunayan, ngunit ayon sa kanilang mga kaisipan at kuru-kuro, naniniwala sila na sa sandaling makarating sila sa Kanluran, malaya na sila, at hindi na nila kailangang mag-alala tungkol sa anumang reputasyon o moral na integridad, o sa mga kasabihan ng tradisyonal na kultura ng Silangan. Iniisip nila na hindi kailangang sumunod ng mga babae sa kagandahang-asal ng isang babae, at hindi kailangang manatili ng mga lalaki sa monogamya, at na pagkatapos makarating sa Kanluran, maaari silang maging maluwag sa pakikipag-ugnayan sa kabilang kasarian, at hindi sila pagtatawanan o pupunahin ng sinuman. Naniniwala sila na ganito lang talaga ang kulturang Kanluranin, na ito ang kalakaran sa lipunan, at walang sinumang kumokontra dito. Sa sandaling magsimula silang mag-isip sa ganitong paraan, hindi ba’t hindi na sila lumalakad sa mabuting landas? Malapit nang malantad ang mga bagay na tunay nilang minamahal sa kanilang pagkatao, gayundin ang tunay na mukha ng kanilang pagkatao. Pagkatapos makarating sa Kanluran ng mga taga-Silangan—lalo na ng mga Tsino—dahil ang kanilang mga asawa ay nasa kanilang pinanggalingang bansa, habang sila ay nag-iisa sa isang banyagang lupain na may mga di-pamilyar na tao at lugar, at kailangan nilang parehong magtrabaho at mamuhay at mag-asikaso ng ilang iba pang komplikadong usapin, ang kanilang buhay ay medyo mahirap, at nakakaramdam sila ng napakatinding kalungkutan sa kanilang pag-iisa. Samakatwid, isang uri ng “magkapareha sa panahon ng digmaan” ang naging popular sa komunidad ng mga Tsino sa Estados Unidos—kabilang dito ang paghahanap ng isang pansamantalang asawa para magtayo ng isang pansamantalang tahanan at mamuhay nang magkasama, tinutulungan at sinusuportahan ang isa’t isa para harapin nang magkasama ang mga paghihirap sa buhay, at kasabay nito ay tinutugunan ang mga pisyolohikal na pangangailangan ng laman. Dahil mahirap mamuhay nang mag-isa sa isang banyagang lupain, maraming tao ang naghahanap ng isang miyembro ng kabilang kasarian para bumuo ng isang magkapareha sa panahon ng digmaan para matugunan ang kanilang iba’t ibang pangangailangan. Sinasabing pagkatapos mamuhay nang magkasama sa loob ng maraming taon ang ilang magkapareha sa panahon ng digmaan, dumarating ang mga asawa ng magkabilang panig, at ang dalawang pamilya ay nagiging magkaibigan pa nga at nakikipag-ugnayan sa isa’t isa. Isa itong pagsasagawa na naging uso sa mga walang pananampalataya para harapin ang mga paghihirap sa buhay. Sabihin ninyo sa Akin, mayroon bang mga tao sa mga nananampalataya sa Diyos na gumagawa ng gayong mga bagay? (Kaya rin itong gawin ng ilang hindi mananampalataya.) Sa mga nananampalataya sa Diyos, marami ang hindi naghahangad sa katotohanan, at mayroon ding ilan na malinaw na mga hindi mananampalataya na talagang hindi interesado sa katotohanan. Ang ilan ay hindi man lang nagtataglay ng konsensiya at katwiran. Kapag naririnig ng mga taong ito ang tungkol sa mga negatibong bagay na ito, sa kaibuturan ay hindi talaga sila nasusuklam; pakiramdam nila ay katanggap-tanggap ang mga bagay na ito, at ang ilan ay nagpapakasaya pa nga sa mga ito. Hindi sila nasusuklam sa mga bagay na ito, at iniisip pa nga nila, “Napakanormal lang nito. Ginagawa ito ng lahat ng walang pananampalataya; isa itong kalakaran, hindi isang krimen. Una, hindi ito ilegal. Ikalawa, hindi nito sinisira ang moralidad ng publiko. Ikatlo, isa itong pisyolohikal na pangangailangan ng tao. Ang paggawa nito ay patas, makatwiran, at legal—ano ang mali rito?” Sa tingin nila ay normal ito. Huwag na nating pag-usapan ang mga walang pananampalataya—kung kayang gawin ng mga taong nananampalataya sa Diyos ang gayong mga bagay, anong uri sila ng mga tao? Hindi ba’t may mali sa kanilang pagkatao? (Mayroon, ang ganitong uri ng tao ay talagang walang pagkatao.) Kayang gawin ng mga taong walang pagkatao ang gayong mga kasuklam-suklam na bagay. Ang mga taong may pagkatao ay hindi man lang kayang tanggapin ang mga kaisipan at pananaw ng masamang kalakarang ito, lalo na ang gawin ang gayong mga bagay, at kinasusuklaman at kinamumuhian nila ang mga ito mula sa kaibuturan ng kanilang puso. Ito man ay para maalagaan ng magkabilang panig ang isa’t isa o para sa iba pang layunin, mula sa perspektiba ng konsensiya at katwiran ng pagkatao, ang pagbuo ng isang “magkapareha sa panahon ng digmaan” ay hindi isang positibong bagay. Kung ang isang taong nananampalataya sa Diyos ay hindi man lang alam kung ang ganitong uri ng bagay ay isang positibong bagay ba o kung ito ba ay makatwiran, mayroon ba siyang konsensiya at pagkatao? Sinasabi ng ilang tao, “Bagama’t hindi ko alam kung ito ay isang positibong bagay, nananampalataya ako sa Diyos, kaya hindi ko ito magagawa. Ang mga walang pananampalataya ay hindi nananampalataya sa Diyos o natatakot sa Diyos, kaya wala silang kamalayan kapag ginagawa ito, ngunit nananampalataya ako sa Diyos, kaya hindi ko ito magagawa.” Kung ganito sila mag-isip, pinatutunayan nitong mayroon silang konsensiya at katwiran ng tao. Bagama’t hindi nila alam kung wasto o hindi ang usaping ito, ni alam kung ito ay isang positibong bagay o kung ano ang sinasabi ng Diyos tungkol dito, nagagawa nilang gamitin ang pangunahing konsensiya at katwiran ng pagkatao para tasahin ito. Kahit pa hindi nila malinaw na malaman kung ito ay positibo o negatibo, nakikita nila na ang usaping ito ay labag sa moralidad at pagkatao at hindi dapat gawin. Mayroon silang isang partikular na antas ng pagkilatis tungkol sa gayong mga bagay, kaya kapag nangyayari sa kanila ang gayong mga bagay, tinatanggihan nila ang mga ito. Masasabing ang mga hindi tumatanggi at kayang tumanggap nang buo sa gayong mga bagay ay hindi mga tao; wala silang normal na pagkatao, at hindi sila nagtataglay ng konsensiya at katwiran. Ang katunayan na kaya nilang tanggapin ang mga negatibong bagay na ito ay nagpapakita na ang kanilang konsensiya at katwiran ay hindi talaga gumagana, at na hindi nila ginamit ang pinakamababang pamantayan na siyang konsensiya at katwiran para kilatisin, labanan, o tanggihan ang gayong mga bagay; samakatwid, malinaw na may problema sa pagkatao ng ganitong uri ng tao. Sinasabi ng ilang tao, “May problema sa pagkatao ng ganitong uri ng tao, kaya siya ba ay mula sa mga hayop o sa mga diyablo?” Siya man ay mula sa mga hayop o sa mga diyablo, kolektibo silang tinutukoy bilang mga di-tao. Kapag pumunta sila sa Kanluran at nakita nila na ang mga bansang Kanluranin ay maunlad, mayaman, at malaya, at na ang mga sistemang panlipunan ng mga ito ay mas moderno kaysa sa mga bansang Silangan, iniisip nila na lahat ng bagay sa Kanluran ay tama at mas mahusay kaysa sa Silangan. Iniisip nila na ang mga taga-Silangan ay sarado ang isip, konserbatibo, at hindi sanay sa mundo, habang ang mga taga-Kanluran ay bukas, malaya, at maalam sa mundo, at partikular na bukas pagdating sa pag-aasawa o mga ugnayan sa pagitan ng mga kasarian. Iniisip nila na napakanormal para sa mga lalaki at babae na magyakapan at maghalikan kapag nagkikita sila sa kalye. Ngunit ang totoo, may mga prinsipyo ang mga taga-Kanluran kapag nagyayakapan sa pagkikita; hindi nila basta-bastang niyayakap ang kahit sino. Sa partikular, hindi gaanong ginagawa ng mga nasa hustong gulang ang ganitong uri ng bagay; karamihan ay mga kabataan ang mahilig gumawa nito. Sa kabaligtaran, sa mga lugar kung saan nagtitipon ang mga Asyano, madalas na nakikita ang isang lalaki at isang babae na gumagawa ng iba’t ibang matalik na pagkilos sa publiko, lalo na sa mga mataong lugar sa kalsada. Makikita pa nga na ginagawa ito ng matatandang tao, na partikular na nakakadiring makita. Marahil ay naglakbay ang ilang Asyano sa Kanluran at nakita ang kultural na buhay at etiketa ng mga taga-Kanluran, at pagkatapos ay sinabi nilang ang mga taga-Kanluran ay malaya, bukas, at liberal sa mga seksuwal na usapin. Batay sa mga pahayag na ito, maraming Asyano ang basta-bastang nag-iisip ng lahat ng uri ng buktot na bagay sa kanilang isipan. Ang totoo, kung tunay mong susuriin ang lipunang Kanluranin o magkakaroon ka ng malalim na pakikipag-ugnayan at pakikisalamuha sa mga taga-Kanluran, matutuklasan mo na maraming bagay ang ganap na naiiba sa kung ano ang iniisip at sinasabi ng mga Asyano. Lalo na sa ilang komunidad na may mga relihiyosong pinagmulan o mas malalayong komunidad, sila ay partikular na konserbatibo at tradisyonal, hindi talaga katulad ng mga kathang-isip na ikinakalat ng mga Asyano. Ang mga pahayag na ang mga taga-Kanluran ay napakabukas pagdating sa mga ugnayan sa pagitan ng mga kasarian ay mga imahinasyon lang ng mga tao, hindi mga katunayan. Kung may isang taong talagang nag-iisip sa ganitong paraan, at inilalapat niya sa kanyang sarili ang diumanong pagiging bukas na ito na sa tingin niya ay totoo, basta-bastang nagpapasasa sa kanyang mga pagnanasa ng laman, kung gayon ay problema na niya iyon; wala itong anumang kinalaman sa mga kalakaran, kultura, o tradisyon ng anumang lipunan. Hindi ang kultura o mga tradisyong Kanluranin ang naglilihis sa kanya, kundi siya mismo ang may mga problema. Hindi ba’t gayon nga? (Oo.) Kapag binabanggit ng mga taga-Silangan ang mga taga-Kanluran, ang unang sinasabi nila ay, “Ang mga taga-Kanluran ay malaya, bukas, at liberal sa mga seksuwal na usapin,” na nagpapahiwatig na ang mga tao sa Kanluran ay maaaring magpasasa sa pagnanasa o makibahagi pa nga sa insesto. Pinamamahalaan ng gayong mga kaisipan at pananaw, nagsisimulang magpasasa ang mga taga-Silangan pagkarating sa Kanluran. Ang kanilang pagpapasasa ay hindi dahil sa tunay nilang nakita ang mga penomenong ito at ginaya ang mga ito, kundi dahil nasa kanilang kalikasan na talaga na mahalin ang kabuktutan; ginagamit lang nila ang diumano’y kulturang Kanluranin o mga tradisyong Kanluranin bilang isang dahilan para magpasasa sa kanilang laman. Sa katunayan, dahil ang ganitong uri ng tao ay hindi isang positibong karakter at hindi nagtataglay ng mga katangian ng pagkatao, at dahil nasa kanyang likas na kalikasan na mahalin ang mga negatibong bagay at lahat ng di-wastong bagay, naghahanap siya ng iba’t ibang dahilan at palusot para gumawa ng mga bagay na salungat o mapanlaban pa nga sa mga positibong bagay. Bukod dito, pakiramdam niya ay ganap na makatwiran siya, iniisip na ganito na ang lahat ng taga-Kanluran sa panahon ngayon. Ito ba ay batay sa katunayan? Pawang walang katuturan ang sinasabi niya at nagsasabi siya ng mga walang batayang paratang! Malinaw na kapag sinasabi ng ganitong uri ng tao, “Ang mga taga-Kanluran ay malaya, bukas, at liberal sa mga seksuwal na usapin,” ang katunayan ay mayroon siyang mga natatagong intensyon—ang makamit ang kanyang layon na magpasasa sa kanyang mga pagnanasa. Bakit kayang sundin ng ganitong uri ng tao ang mga negatibong bagay na ito nang may gayong kumpiyansa sa sarili? Sa isang banda, wala siyang wastong pagkaunawa sa mga positibo at negatibong bagay; kapag nakakaharap ng mga di-pamilyar na bagay, hindi niya kayang gamitin ang pinakamababang pamantayan na siyang konsensiya at katwiran para tasahin ang mga ito. Malinaw na ang ganitong uri ng tao ay hindi nagtataglay ng mga katangian ng pagkatao. Kung hindi niya kayang maarok ang isang malinaw na positibong bagay bilang isang positibong bagay, ni tanggapin ito bilang isang positibong bagay, kung gayon, ang ganitong uri ng tao ay tiyak na walang konsensiya at katwiran ng isang normal na tao. Sa kabilang banda, kung hindi alam ng isang tao kung ano ang mga positibong bagay, ni kung ano ang mga negatibong bagay, kung gayon ay malinaw na hindi niya kayang kumilatis ng tama sa mali at kung ano ang wasto at hindi wasto. Dahil mayroon siyang mga maling kaisipan at pananaw, kahit pa gumawa siya ng ilang maling bagay o mga bagay na labag sa konsensiya at katwiran, wala siyang anumang kamalayan tungkol dito. Napakalinaw na hindi kayang pag-ibahin ng ganitong uri ng tao ang tama at mali at ang wasto at di-wasto. Hindi siya nagtataglay ng konsensiya at katwiran ng normal na pagkatao, at hindi niya alam kung ang ilang bagay na nangyayari sa buhay o sa proseso ng pananatiling buhay ay wasto o hindi wasto, at hindi rin posible para sa kanya na gumamit ng kanyang konsensiya para tasahin at suriin ang pagiging wasto at hindi wasto ng mga ito. Samakatwid, madalas siyang gumawa ng ilang maling bagay na labag sa konsensiya at katwiran, at pagkatapos gawin ang mga ito, wala siyang anumang kamalayan tungkol dito, at pakiramdam pa nga niya ay ganap siyang makatwiran, iniisip na kumilos siya nang wasto at siya ay matuwid na tao. Hindi ba’t ito ay ganap na pagbabaligtad sa kung ano ang mga bagay-bagay? (Oo.)

Nakikita ng ilang tao na masyadong makulit ang mga anak ng iba at sinasabi nila, “Napakakulit na bata; isang tingin pa lang ay masasabi mo nang hindi siya mabuti. Tiyak na hindi siya gagawa ng wastong gawain paglaki niya. Paano mangyayaring may mararating siya?” Pero kung sasabihin ng iba sa ganoong tao na makulit ang anak niya, sasagot siya, “Ano naman kung makulit siya? Ang pagiging makulit ng anak ko ay isang pagpapamalas ng maganda niyang kinabukasan. Paglaki niya, mangingibabaw siya sa karamihan; baka maging mataas na opisyal pa nga siya!” Kapag makulit ang mga anak ng ibang tao, sinasabi niyang walang mararating ang mga ito paglaki ng mga ito, pero kapag makulit ang sarili niyang anak, sinasabi niyang mangingibabaw ito sa karamihan paglaki nito. Alin sa mga pahayag niya ang tama? (Wala.) Kung gayon, bakit niya ito sinasabi? Nagsasalita ba siya batay sa pagiging patas? (Hindi.) Na nakapagsasabi siya ng gayong mga bagay ay nagpapakita na wala siyang kamalayan ng konsensiya. Hindi pa nga lumalaki ang mga anak ng ibang tao, kaya paano niya masasabi na walang mararating ang mga ito? Kung may mararating ba ang mga tao paglaki nila ay nakadepende sa pag-orden ng Diyos at sa landas na tinatahak nila; paanong madedepende iyon sa isang pangungusap lang mula sa kanya! Ang pagsasabi niya ng gayong mga bagay ay nagpapakita na wala siyang kamalayan ng konsensiya. Kaparehong isyu ito ng pagiging makulit, pero kapag sarili niyang anak ang pinag-uusapan, binibigyan niya ito ng positibong paglalarawan, samantalang kapag ang mga anak ng iba ang pinag-uusapan, binibigyan niya ito ng negatibong paglalarawan. Patas ba ang mga salita niya? (Hindi.) Kung gayon, anong uri ng tao ang patas? (Isang taong may konsensiya.) Ano ang mga katangian ng isang taong may konsensiya? Ang isang taong may konsensiya ay nagtataglay ng dalawang katangian: pagiging matuwid at mabait. Ang pagiging matuwid ay nangangahulugan na, sa pinakamababa, dapat tama ang puso ng isang tao kapag nagsasalita at kumikilos siya. Ang mga salitang binibigkas ng isang tao ay dapat na patas, obhetibo, at batay sa katunayan; wala dapat kinikilingan ang mga ito, hindi dapat pinagtatakpan ng mga ito ang mga pagkukulang, at hindi dapat batay sa mga damdamin ang mga ito. Kapag makulit ang mga anak ng ibang tao, sinasabi niyang hindi magiging mabuti ang mga ito paglaki ng mga ito, pero kapag makulit ang sarili niyang anak, sinasabi niyang magkakaroon ito ng magandang kinabukasan paglaki nito. Ang parehong pagpapamalas ng kakulitan ay binibigyan niya ng dalawang magkaibang paglalarawan. Masasabi mo bang matuwid ang taong ito? (Hindi.) May konsensiya ba ang isang taong nagsasalita batay lamang sa mga damdamin? (Hindi.) Ang puntong ito pa lang ay sapat na para patunayang wala siyang konsensiya. Puro magagandang bagay lang ang sinasabi niya tungkol sa sarili niyang anak, na may mga pagpapala at mabubuting hangarin, pero isinusumpa niya ang mga anak ng ibang tao kapag binabanggit niya ang mga ito. Ito ay pagiging hindi mabait at hindi matuwid. Dahil hindi siya nagtataglay ng konsensiya, nagagawa niyang sabihin ang gayong mapaminsalang mga salita. Ang gayong tao ay hindi nagsasalita nang patas at walang ipinapahayag kundi baluktot na pangangatwiran. Sa isang banda, ipinapakita nito na hindi siya matuwid; sa kabilang banda, ipinapakita nito na hindi siya mabait. Ilalarawan bilang masama ng mga taong hindi mabait ang mga sitwasyon ng iba anuman ang mga ito. Nagsasalita sila nang may lihim na mga intensyon, umaasa nang husto na maging masama ang mga bagay-bagay para sa iba. Mayroong malisya at diwa ng pagsumpa sa iba sa sinasabi nila. Palagi silang nagsasalita sa ganitong paraan at hindi sila kailanman nababagabag sa kanilang konsensiya dahil dito. Nagsasalita sila sa ganitong paraan tungkol sa mga usapin ng ibang tao, at ganito rin nila tinatrato ang iba. Halimbawa, nangaliwa ang asawa ng isang babae. Dahil takot sa sasabihin ng iba tungkol dito, sinasabi niya sa mga tao, “Nangangaliwa ang asawa ko dahil masyado talaga siyang namumukod-tangi. Magandang lalaki siya at may kakayahan. Sa masamang lipunang ito sa panahon ngayon, napakawalanghiya ng mga babaeng iyon—ibinibigay na lang nila ang sarili nila sa kanya. Dahil lang ito sa masyado siyang namumukod-tangi. Pinapatunayan din nito na hindi ako nagkamali ng paghusga sa kanya; magaling talaga ako pumili!” Pero kung asawa naman ng iba ang nangaliwa, sinasabi niya, “Halatang hindi siya disenteng tao. Wala siyang pera o itsura, pero naghahanap siya ng mga kalaguyo. Sinumang babaeng mananatili sa piling niya ay bulag!” Pinapayuhan pa nga niya ang babaeng iyon na talikuran na agad ang asawa nito, at maghanap ng bago. Nagtatanong ang taong iyon, “Nangangaliwa rin ang asawa mo, kaya bakit hindi ka maghanap ng bago?” Sinasabi niya, “Iba ang asawa ko sa asawa mo. Tampalasan ang asawa mo. Ang sa akin ay masyado lang namumukod-tangi, at ipinipilit ng iba ang sarili nila sa kanya. Hindi napigilan ng asawa ko ang sarili niya, samantalang ang asawa mo ay aktibong naghanap ng kalaguyo.” Kita mo, nagbabago ang sinasabi niya tungkol sa lahat ng bagay kapag tungkol na ito sa kanya. Anumang bagay na may kinalaman sa kanya ay mapapalusutan at isang espesyal na kaso; inilalarawan niya ang lahat ng ito sa positibong paraan. Pero kapag tungkol na ito sa iba, iba na; inilalarawan niya ang lahat ng ito bilang masama. Kung gayon, kung hindi nananampalataya sa Diyos ang mga magulang ng gayong tao, ano ang sasabihin niya? “Bagama’t hindi nananampalataya sa Diyos ang mga magulang ko, mabubuting tao sila sa mundo. Hindi sila nakikipag-away o nagmumura sa iba, at tinutulungan nila ang sinumang nakakaranas ng paghihirap. Kilala sila sa lahat ng dako bilang napakabuti at mababait na tao. Kung nanampalataya sila sa Diyos, tiyak na magiging mas mabuti sila kaysa sa atin!” Ngunit kapag hindi nananampalataya sa Diyos ang mga magulang ng ilang kapatid, sinasabi niya, “Pawang mga diyablo ang mga magulang mo.” Kapag nananampalataya naman sa Diyos ang mga magulang ng ilang kapatid, sinasabi niya, “Kahit pa nananampalataya sila sa Diyos, mga mananampalataya lang sila sa pangalan, at hindi sila mabubuti. Dahil nananampalataya sila sa Diyos, bakit hindi ka nila sinusuportahan sa paggawa mo ng tungkulin mo?” Sa tuwing may kinalaman na ito sa sarili niya, nagbabago ang sinasabi niya. Hindi siya kailanman nagsasalita batay sa mga obhetibong katunayan, at hindi kailanman patas ang kanyang mga salita. Mayroon siyang isang pamantayan para sa sarili niyang mga usapin at iba naman para sa iba. Sa kaibuturan ng kanyang puso, walang patas na pamantayan para tasahin ang lahat ng uri ng tao, pangyayari, at bagay. Anumang may kinalaman sa kanya ay mabuti at positibo, at may iba’t ibang makatwirang dahilan; anumang may kinalaman sa iba ay dapat kondenahin, isumpa, at tanggihan, at sa mga diyablo at kay Satanas. Para naman sa kanyang pamilya, mga kamag-anak, at mga kaibigan, lahat sila ay mabubuting tao, mga tunay na mananampalataya, at mga kapatid. Pero pagdating sa mga kapatid sa iglesia, basta-basta niyang hinuhusgahan ang mga ito, sinasabing ang isang ito ay hindi mananampalataya, ang isang iyon ay hindi deboto sa paggawa ng tungkulin niya, at dapat silang paalisin lahat. Kung magkamali nang bahagya o magkaroon ng maliit na isyu ang isang kapatid, agad niya itong sinasamantala, isinisiwalat sa publiko, at pagkatapos ay pinangangaralan at minamaliit niya ang kapatid na iyon nang may matalim na tingin. Pero kapag ang sarili niyang mga kamag-anak ang gumawa ng mali, sinusubukan lang niyang ayusin ang sitwasyon at ginagawa niya ang lahat para ipagtanggol ang mga ito gamit ang mapanlinlang na pangangatwiran. Mayroon bang anumang pagiging patas ang gayong tao? (Wala.) Wala siyang anumang pagiging patas. Kapag nakikitungo sa mga kapatid at sa ibang tao, “sumusunod siya sa mga prinsipyo” nang may matalim na tingin, pakiramdam niya ay taglay niya ang katotohanang realidad. Madalas siyang magyabang sa harap ng iba, sinasabi niya, “Tingnan ninyo kung gaano ako sumusunod sa mga prinsipyo. Napakatatag ng paninindigan ko. Kaya kong isagawa ang katotohanan nang napakahusay.” Pero pagdating sa sarili niyang mga usapin sa pamilya—ang kanyang asawa, mga anak, mga kamag-anak, at maging ang kanyang aso—nagbabago ang saloobin niya. Halimbawa, kung tumatahol ang aso niya sa tuwing makakakita ito ng isang estranghero at nangangagat nang walang pinipili kapag may mga kakilalang bumibisita, sinasabi niya, “Tingnan ninyo, ang asong ito ay tunay na isang mabuti at tapat na tagapagbantay. Lubos itong tapat sa akin, ang amo nito; hindi ito kailanman nagbabago!” Pero kung ang aso ng iba ang nangangagat nang walang pinipili kapag nakakakita ng isang kakilala, sinasabi niya, “Bulag ang asong ito. Hindi man lang nito tinitingnan kung sino ang narito. Wala itong mga prinsipyo sa pagbabantay ng bahay. Bakit ito basta-bastang nangangagat?” Hindi man lang siya patas sa mga aso. Anong uri ng tao ito? (Hindi ito tao.) Iniisip niya na lahat ng ginagawa niya ay tama at makatwiran, at na naaayon ito sa mga positibong bagay; iniisip pa nga niya na sumusunod siya sa mga katotohanang prinsipyo. Pero pagdating sa anumang hindi patas na bagay na ginagawa niya o anumang baluktot na pangangatwirang ipinapahayag niya, hindi niya kailanman iniisip na mali ito, at hindi niya rin ito itinatama kailanman. Kung pagsasabihan o ilalantad mo siya, hindi niya ito tatanggapin. Ano ang huling resulta? Ito ay na matigas siyang naninindigan sa sarili niyang mga pahayag at sa kanyang diumano’y mga prinsipyo, at kumikilos pa nga na para bang siya ang pagsasakatawan ng katarungan at tinatasa niya ang lahat ng usapin. Ang katunayan, ang perspektiba at paninindigan kung saan niya sinusuri ang pagiging tama ng mga bagay-bagay ay ganap na salungat at baligtad sa mga katotohanang prinsipyo, ngunit siya mismo ay hindi ito kailanman napagtatanto. Naglilitanya siya ng sandamakmak na maling pananampalataya at mga walang-katotohanang argumento, at matigas ang ulong kumakapit sa mga salitang ito, at sinasalungat pa nga ang katotohanan at sinusubukang makipagtalo sa mga taong nakakakilatis ng tama sa mali at nakakaunawa sa katotohanan. Anong uri ng mga tao ang mga ito? Sila ay mga taong hindi makatwiran. Kahit pa ang ginagawa at iginigiit nila ay hindi itinuturing na mali sa paningin ng mga tao, batay sa marami nilang pagpapamalas at pagbubunyag, talagang hindi sila nagtataglay ng pagiging matuwid, kabaitan, at katwiran, ng mga katangiang ito ng pagkatao. Sa pagtingin pa lang kung paano nila tinatrato ang iba’t ibang tao, pangyayari, at bagay sa pang-araw-araw na buhay, baluktot ang pagsusuri nila maging sa isang bata o isang aso—gaano man kasama ang sarili nilang aso, ito pa rin ang pinakamahusay sa mundo; at gaano man kabuti ang aso ng iba, hindi nila magawang magsabi ng kahit isang mabuting bagay tungkol dito. Hinding-hindi nila susuriin nang patas ang isang tao o isang usapin, lalong hindi nila tratratuhin nang patas ang isang tao o isang usapin. Sa kanilang pagkatao, mayroon lang mga damdamin at pagkiling. Pinoprotektahan lang nila ang sarili nilang mga interes at ang sinumang tao at anumang pangyayari at bagay na may kaugnayan sa kanila. Bukod dito, pakiramdam nila ay walang anumang bagay sa buhay na sulit gawin. Sa anumang grupo ng mga tao at sa anumang usapin, ang katangian ng kanilang kalikasan na ipinapamalas nila ay ang pagbaluktot sa lahat ng obhetibong tao, pangyayari, at bagay, at ang maling paglalarawan sa mga ito. Sinusuri at tinatrato nila ang mga ito nang ganap na ayon sa sarili nilang mga kaisipan at pananaw o batay sa kung kapaki-pakinabang ba ang mga ito sa kanila.

Ang mga ganitong uri ng tao, na walang mga katangian ng pagkatao, ay hindi nagtataglay ng pagiging matuwid, kabaitan, at katwiran ng pagkatao. Batay sa mga pagpapamalas na ito, hindi ba’t mahirap pakitunguhan ang gayong mga tao? (Oo.) Mahirap silang pakitunguhan at mahirap pakisamahan. Hinding-hindi mo sila mapapatanggap ng mga tamang kaisipan at pananaw, dahil wala silang pakultad na tumanggap ng mga positibong bagay. Nangangahulugan ito na hindi nila taglay ang mga kondisyon para tanggapin ang anumang tamang kaisipan at pananaw. Samakatwid, maraming tamang pananaw at positibong bagay ang binibigyan nila ng maling kahulugan at binabaluktot nila, at pagkatapos mabaluktot, nagiging iba’t ibang kaisipan, pananaw, at pahayag ang mga ito na partikular sa ganitong uri ng tao. Kahit pa nananampalataya sila sa Diyos, gaano man karami ang nabasa nilang mga salita ng Diyos o gaano man karaming sermon at pagbabahaginan ang napakinggan nila, palagi nilang pinanghahawakan ang sarili nilang mga walang-katotohanang kaisipan at pananaw sa kanilang puso, hindi kailanman binibitiwan ang mga ito. Kahit pa bigyan sila ng Diyos ng katotohanan, imposibleng matanggap nila ang mga tamang kaisipan at pananaw mula sa Diyos, ni magawa nilang tratuhin o suriin ang isang tao o isang usapin nang may mga tamang paglalarawan at sa tamang paraan. Batay sa mga katangian ng kanilang pagkatao, tatratuhin lang nila ang lahat ng uri ng tao, pangyayari, at bagay gamit ang kanilang partikular na mga walang-katotohanang kaisipan at pananaw, at magpupumilit silang gawin ito. Kaya, makikita mo sa gayong mga tao na, bukod sa pagkakaroon ng mga mapagmataas at mapanlinlang na disposisyon, mayroon silang isa pang malinaw na nangingibabaw na disposisyon, iyon ay ang pagiging partikular na matigas ang kalooban. Ang partikular na pagpapamalas nito ay na sila ay labis na matigas ang ulo, hangal, sutil, at sarado pa nga ang isip. Kapag nakikisalamuha ka sa gayong tao at tinatalakay mo ang ilang paksa, o magkasama kayong humaharap sa ilang usapin habang nakikipag-ugnayan ka sa kanya, nakikita mo na ang kanyang mga saloobin at disposisyon sa pagharap sa mga usapin ay partikular na matigas ang kalooban, matigas ang ulo, hangal, at sutil. Ang isang tamang bagay o isang tamang kaisipan at pananaw na malinaw na napakadaling tanggapin para sa isang normal na tao ay nagiging napakahirap tanggapin pagdating sa kanya, na may maraming balakid na kasangkot. Hindi mo tuloy alam kung matatawa ka o maiiyak, at nararamdaman mo na ang taong ito ay partikular na problematiko: “Bakit nagiging isang mahirap na problema sa kanya ang gayon kasimpleng bagay? Ni tao ba siya?” Ang pagpapatanggap sa kanya ng isang tamang bagay o isang tamang pananaw ay kasinghirap ng panghihikayat sa isang lobo na tumigil sa pagkain ng karne at sa halip ay kumain ng iba’t ibang gulay. Katumbas ito ng paghiling sa kanya na baguhin ang kanyang klasipikasyon—ganoon ito kahirap. Maaaring para sa isang maliit na bagay, gumugol ka ng maraming oras sa pagpapaliwanag at nagsisikap ka nang husto para bahagya siyang mahikayat na tanggapin ito, pero kapag may isa na namang bagay na lumitaw, muling nagpapamalas ang kanyang disposisyong matigas ang kalooban, at nagpapamalas ito sa isang partikular na hayag na paraan—kung saan ipinapakita niya ang kanyang baluktot na pag-arok at katigasan ng ulo, pati na rin ang pagiging hangal, sutil, at sarado ang isip. Habang mas nakakaugnayan mo ang gayong mga tao at mas nagkakaroon ka ng kabatiran sa kanila, matutuklasan mo na magkakaiba ang mga diwa ng mga tao. Pagdating sa diwa ng gayong mga tao, maaaring kailanganin mong gumugol ng napakatinding pagsisikap para maipaunawa sa kanila at maipaliwanag nang malinaw ang mga bagay-bagay tungkol sa ilang hindi gaanong mahalagang usapin, sa wakas ay nagkakamit ng ilang resulta nang may matinding paghihirap. Gayumpaman, pagdating sa mga isyu ng pananaw at paninindigan, o malalaking usapin, hindi mo sila kailanman makausap. Sa puntong iyon, malalaman mo na may mga klasipikasyon para sa mga tao, at magkakaiba ang klasipikasyon ng bawat isa. Kung hindi makapag-usap nang maayos o hindi makapagtulungan nang may pagkakasundo ang dalawang tao, at hindi sila mabilis na magkasundo at magkaisa sa kanilang mga pananaw kapag tinatalakay ang anumang usapin, kung gayon ay magkaiba sila ng klasipikasyon. Dahil ang mga uri ng tao na hindi alam kung ano ang wasto at kung ano ang di-wasto ay walang kakayahan sa kanilang pagkatao na makilatis kung ano ang wasto at kung ano ang di-wasto, hindi nila kailanman matatanto kung bakit tama ang malilinaw na tamang kaisipan at pananaw, mga tamang salita, at mga tamang bagay, o kung saan nakasalalay ang pagiging tama ng mga ito. Sasabihin nila, “Bakit tama ang sinasabi mo? Bakit hindi tama ang sinasabi ko? Paano ba naging tama ang sinasabi mo?” Minsan, para patunayan na tama ang sinasabi mo, kailangan mong magpakita ng mga katunayan at mangatwiran, magbigay ng maraming halimbawa at gumawa ng maraming analohiya, dumaraan sa napakaraming abala at nag-iisip nang mabuti bago mo maipaliwanag nang malinaw sa kanila ang isang usapin. Pagkatapos itong magawa sa wakas, kailangan mo pa ring mag-isip nang mabuti at dumaan sa maraming abala para maipaliwanag nang malinaw sa kanila ang susunod na usaping lilitaw. Kung palagi mong gagawin ito, sa paglipas ng panahon ay matutuklasan mo na sa huli ay hindi nito mababago ang klasipikasyon ng isang tao, at na ang iyong ginagawa ay isang gawaing walang kabuluhan. Kahit na maglaan ka ng maraming pagsisikap at umasa sa kanila nang husto, ang mga resultang matatanggap mo ay napakaliit, dahil walang sinuman ang makakapagbago sa klasipikasyon ng isang tao. Kung hindi man lang alam ng isang tao kung ano ang wasto at kung ano ang di-wasto, mayroon lang isang aksyon na makakapagbago sa kanyang klasipikasyon, at iyon ay ang bumalik siya sa kanyang orihinal na anyo para muling magreinkarnasyon. Kung papalarin siya, magrereinkarnasyon siya bilang isang tao; kung mamalasin siya at muli siyang magrereinkarnasyon bilang isang bagay na hindi tao, wala pa ring pag-asa na mapaalam sa gayong mga tao kung ano ang wasto at kung ano ang di-wasto. Ganoon lang talaga iyon.

Ang mga ganitong uri ng tao, na walang mga katangian ng pagkatao, ay may isa pang katangian sa kanilang pakikisama sa iba: Kaya nilang punahin ang iba’t ibang uri ng mga pagkakamali sa lahat ng iba pa, pero kapag mayroon sila ng mga parehong pagkakamaling ito, hindi nila kailanman inaamin na mga pagkakamali ang mga ito. Sadyang hindi nila makita ang anumang kalakasan o merito sa iba; pinupuna lang nila ang mga pagkakamali ng mga ito at inilalantad ang mga pagkukulang ng mga ito, ginagamit ito bilang palusot para sabihin na hindi kaya ng iba na makipagtulungan sa kanila nang may pagkakasundo, at na ang kawalan ng abilidad na makipagtulungan nang may pagkakasundo ay pawang kasalanan ng iba, samantalang sila mismo ay walang anumang kasalanan, at ang iba ang kailangang kumilala sa kanilang sarili. Ano ang problema rito? Sa kanilang pag-asal at pakikitungo sa mga bagay-bagay, hindi kailanman kaya ng mga ganitong tao na tratuhin nang makatwiran ang iba, ni kayang tratuhin ang sarili nilang mga problema sa isang makatwiran, tama, at patas na paraan. Masasabi ba ninyo na wasto o di-wasto ang kanilang saloobin sa pagharap sa mga usapin at pagtrato sa mga tao? (Di-wasto.) Pero alam ba nila ito? (Hindi.) Palagi nilang tinatasa at tinitingnan ang iba na para bang mas matuwid sila. Ang paraan nila ng pagtingin sa iba, at ang perspektiba kung saan nila ginagawa ito, ay kinabibilangan ng paggamit sa sarili nilang tinatawag na “wasto at di-wasto” para kilatisin ang iba. Nakikita nila ang lahat ng ginagawa ng iba bilang mali at mas mababa sa kanila. Kung may lumitaw na alitan at hindi nila magawang makipagtulungan nang may pagkakasundo, naniniwala sila na problema lahat ito ng ibang tao at na kagagawan ito ng iba, na may mga tiwaling disposisyon ang iba, at na ang iba ang dapat gumawa ng mga pagbabago at mag-iba. Nakikita nila ang iba bilang puno ng mga kapintasan at problema, nang walang kahit isang merito, habang tinitingnan nila ang sarili nila bilang sagana sa merito, at walang anumang kapintasan. Masasabi mo bang may katwiran ang gayong mga tao? (Wala.) May silbi ba ang mga mata ng mga taong walang katwiran? (Wala.) Sadyang hindi nila makita ang mga kalakasan at merito sa lahat ng uri ng tao. Sa kabaligtaran, sinusunggaban nila ang mga pagkukulang ng iba—na, sa katunayan, ay maaaring hindi naman talaga mga pagkukulang—at pinalalaki nila ang mga ito. Ayos lang ang mga bagay-bagay kung walang mga problemang lumilitaw, pero sa sandaling lumitaw ang isang problema, sinusunggaban nila ang mga pagkukulang ng kabilang partido at hindi ito binibitiwan, sinasabing, “Sa anong paraan ka mas magaling kaysa sa akin? Kung mas magaling ka kaysa sa akin, bakit nangyari pa rin ang problemang ito?” Sumasabog ang kanilang malalim na pagsuway, at lahat ng kanilang tunay na panloob na pananaw ay nalalantad. Hindi nila kailanman tinitingnan ang mga tao, pangyayari, at bagay sa isang makatwirang paraan. Sa kanilang mga mata, anumang pagpapamalas mula sa ibang tao ay isang problema, isang kapintasan. Batay sa kanilang mga kaisipan at pananaw, walang anuman sa mga iyon ang pumapasa sa pamantayan; lahat ng iyon ay mali, lahat ay mga negatibong bagay, at lahat ay isang bagay na magagamit nila para sa paghusga. Mahirap pakitunguhan ang gayong mga tao. Hindi sila nagtataglay ng konsensiya at katwiran ng normal na pagkatao, kaya sa kaibuturan ng kanilang puso, ang kanilang diumano’y “tama at mali” ay nangangahulugan lang na anuman ang sa tingin nila ay wasto ay wasto, at anuman ang sa tingin nila ay hindi wasto ay di-wasto. Tinatasa nila ang pagiging wasto ng mga tao, pangyayari, at bagay batay sa sarili nilang ebalwasyon at mga kagustuhan, at batay rin sa sarili nilang mga interes. Hindi nila titingnan nang patas ang mga tao at mga bagay. Anuman at sinumang hindi nila gusto, hindi kaayon, hindi pinakikinabangan, o kaya ay minamaliit ay pangkalahatang itinuturing na mali at masama, nang walang puwang para sa talakayan. Ang gayong mga tao ay hindi lang mahirap pakitunguhan kundi nakakatakot din. Kung mayroong gayong tao sa paligid mo, sa sandaling maipahayag na ang lahat ng kanilang kaisipan at pananaw, ganap nang nalalantad ang kanilang karakter. Makikita mo kung ano ba talaga ang nasa kaibuturan ng kanilang kaluluwa, kung ano ba talaga ang minamahal nila, kung ano ba talaga ang mga pangangailangan nila, at kung ano ba talaga ang hinahangad nila. Ang makita ang mga bagay na ito sa kanila ay maaaring magdulot na masuklam ka sa kanila habambuhay. Siyempre, kapag nalantad na ang lahat ng problemang ito sa kanila, magkakaroon ka na ng sagot tungkol sa mga pagpapamalas nila tulad ng kanilang baluktot na pag-arok, at ang katigasan ng ulo, kahangalan, pagiging sutil, at pagkahilig sa mga pagbabaluktot na ibinubunyag nila dahil sa kanilang disposisyong matigas ang kalooban. Ano ang sagot na ito? Ito ay na ang gayong mga tao ay hindi nagtataglay ng normal na pagkatao—ibig sabihin, hindi sila nagtataglay ng konsensiya at katwiran ng isang tao; sila ay mga di-tao. Kung mayroon silang kaunting konsensiya at katwiran, hindi sila kakapit sa baluktot na pangangatwiran at magsasalita tungkol dito na para bang tama ito. Dahil nakarinig na sila ng napakaraming sermon sa kanilang pananampalataya sa Diyos, dapat ay nakaunawa na sila ng kahit kaunting katotohanan, at dapat ay medyo nagbago na ang kanilang mga pananaw sa mga bagay-bagay. Kaya bakit tinitingnan pa rin nila ang mga bagay-bagay gamit ang mga pananaw ng mga walang pananampalataya, at tinatrato ang mga maling pananaw at baluktot na pangangatwiran bilang tama at ang katotohanan, at kinokondena pa nga ang katotohanan, mga positibong bagay, at mga tamang bagay bilang mga negatibong bagay? Kapag nalalantad ang kanilang mga maling kaisipan at pananaw, makukuha mo ang kasagutan. Hindi kataka-taka na kaya nilang sabihin ang napakaraming bagay sa buhay na nagbabaligtad sa itim at puti at nagbabaluktot sa mga katotohanan—ito ay dahil sa kanilang ganap na pagtangging tanggapin ang katotohanan. Dahil taglay nila ang katangian ng pagiging tutol sa katotohanan, makatwiran lang na ibunyag nila ang mga bagay na iyon. Hindi ito dahil sa kung paano sila tinuruan ng kanilang mga magulang, ni sa impluwensiya ng kapaligiran, lalo namang hindi sa kung ano ang itinuro sa kanila ng lipunan; ito ang katangian ng kanilang pagkatao. Sila ay tutol sa katotohanan; mayroon silang ganitong katangian. Kung ano ang minamahal ng isang tao, kung anong uri ng pagkatao ang ibinubunyag niya, kung ano ang likas niyang ipinapakita sa pang-araw-araw na buhay, at kung ano ang kanyang karaniwang kalagayan sa buhay—lahat ng ito ay nakadepende sa mga katangian ng isang tao. Walang sinuman ang makakapagbago sa mga katangian ng isang tao. Tulad lang ng isang ahas: Dahil mayroon itong katangian ng pagiging baliko, hindi ito kailanman gagapang nang tuwid. Tulad lang ng isang alimango: Naglalakad ito nang patagilid, at kahit na ilagay mo ito sa isang makitid na espasyo, maglalakad pa rin ito nang patagilid. Ang mga ito ang mga katangian ng mga ito, at hindi mababago ang mga katangian. Kung hindi makilatis ng isang tao ang tama sa mali o malaman kung ano ang wasto at di-wasto, masasabing ang katangiang ito ay isang katangiang taglay niya. Dahil taglay niya ang katangiang ito, likas siyang nagbubunyag ng maraming bagay na may kaugnayan dito sa kanyang pang-araw-araw na buhay—ito ay napakanormal.

Ang ilang tao, pagdating sa mga damdamin o sa pagharap sa mga bagay-bagay, ay hindi alam kung ano ang wasto at kung ano ang di-wasto. Gayundin, hindi rin nila alam kung ano ang wasto at kung ano ang di-wasto pagdating sa pag-asal sa pagitan ng kalalakihan at kababaihan. Halimbawa, hindi nila alam kung anong distansya ang dapat panatilihin kapag nakikipag-ugnayan at nakikisalamuha sa kabilang kasarian, kung anong mga paksa, mga komento, at paraan ng pagkilos ang dapat iwasan, o kung anong mga detalye ang dapat bigyang-pansin sa kanilang pang-araw-araw na pananalita at pag-asal. Mahirap itong maunawaan—hindi ba’t alam ng lahat ng normal na tao na dapat may mga hangganan sa pakikisalamuha sa kabilang kasarian? (Oo.) Isa ba itong bagay na kailangang ituro? Kapag bata pa ang isang tao, maaaring kailangan itong ituro sa kanya ng mga magulang niya, pero habang unti-unti siyang lumalaki at nagkakaisip, likas niyang nalalaman ang mga bagay na ito nang hindi na kailangan pang turuan ng kanyang pamilya o ng lipunan. Isa itong bagay na likas, hindi ba? Ang pagkaalam na may mga hangganan sa pagitan ng mga lalaki at babae ay isang katangian ng pagkatao. Kabilang sa mga katangian ng pagkatao ang konsensiya at katwiran, kaya tiyak na alam ng mga tao kung ano ang ibig sabihin ng pagkakaroon ng pagkaramdam ng kahihiyan. Kung mayroon kang pagkaramdam ng kahihiyan, alam mo kung paano pakitunguhan ang kabilang kasarian. Kung hindi mo alam, at kumikilos ka nang walang pagkaramdam ng kahihiyan—hindi alam kung anong paraan ng pagkilos ang wasto at kung anong paraan ang di-wasto, kung anong paraan ang angkop at makatwiran, at kung anong paraan ang labis at lumalampas sa hangganan—kung gayon ay may problema sa iyong pagkatao, dahil ito ay isang bagay na dapat alam ng isang normal na tao kahit papaano. Kung alam ng isang tao ang mga bagay na ito at kaya niyang sundin ang mga ito, taglay niya ang konsensiya at katwiran ng pagkatao; kung hindi niya alam ang alinman sa mga bagay na ito at kailangan pa siyang paalalahanan at pigilan ng iba, kung gayon ay malaki ang problema ng ganitong uri ng tao. Partikular na may isang uri ng tao na hindi uupo kasama ng mga taong kapareho niya ng kasarian kapag may kasamang ibang tao, kundi partikular na uupo sa tabi ng kabilang kasarian, at sobrang lalapit sa kanila—hindi niya ito iniiwasan. Kapag pinapaalalahanan ng iba ang gayong tao, nagtataka pa nga siya, sinasabi niya, “Ano ang masama sa pag-upo nang magkalapit? Ano naman ang posibleng gawin namin sa publiko? Nasa hustong gulang na ako—kailangan ko bang bantayan mo ako? Bakit palagi mo akong pinag-iinitan?” May lakas pa nga siya ng loob na sabihin, “Ano naman ang posibleng gawin namin sa publiko?”—mayroon ba siyang anumang pagkaramdam ng kahihiyan? (Wala.) Ang isyu ba ay kailangan may gawin talaga siya? O kaya, hangga’t wala siyang ginagawa, hindi niya kailangang sundin ang mga hangganan sa pagitan ng mga lalaki at babae? Hindi ba’t may pagkakaiba sa pagitan ng mga lalaki at babae? (Mayroon.) Kung ganoon, dapat may mga hangganan sa pagitan nila, at ang pagpapanatili ng mga hangganang ito ay bunsod ng pagkaramdam ng kahihiyan sa loob ng pagkatao. Kung mayroon kang pagkaramdam ng kahihiyan, natural mong pananatilihin ang mga hangganan kapag nakikipag-ugnayan sa kabilang kasarian; hindi mo kakailanganin ang iba na pangasiwaan ka, ni kakailanganin na pigilan ka ng kapaligiran—kaya mo itong gawin nang mag-isa. Kung wala ka kahit ng katiting na pagkaramdam ng kahihiyang ito at kailangang bantayan at paalalahanan ka ng iba, kung gayon ay nasa malaking panganib ang isang tulad mo. Ang ilang tao ay partikular na kaswal sa mga usapin sa pagitan ng kalalakihan at kababaihan, at madalas na kumikindat at tumitingin nang may malisya sa kabilang kasarian, at nagiging palahawak sa mga ito. Sa partikular, gustong-gusto ng ilang tao na magpasikat sa harap ng kabilang kasarian. Habang mas maraming miyembro ng kabilang kasarian ang naroroon, mas nagiging magaslaw at mas nasasabik sila, at mas masigasig silang nagpapasikat. Sa tingin ng iba ay hindi ito angkop at hindi marangal, pero hindi nila nararamdaman na problema ito, ni nadarama nila na kinokondena sila ng kanilang konsensiya. Sa halip, iniisip nila, “Normal na normal ito. Hindi ba’t ganito dapat ang ugnayan ng mga lalaki at babae? Hindi ba’t isinilang ang mga babae sa mundong ito para sa mga lalaki? At ang mga lalaki para sa mga babae? Ano ang masama sa kaunting pagsasaya nang magkasama? Hindi ba’t isa itong masayang bagay? Ang pamumuhay nang kasingseryoso ninyo ay nakakapagod! Hindi ba ninyo narinig na sinasabi ng mga tao, ‘Ang mga lalaki at babaeng nagtutulungan ay nagpapagaan sa pasanin’?” Nakikita mo, sa tingin nila ay katanggap-tanggap ang anumang kaisipan o pananaw. Sa partikular, lubos nilang tinatanggap ang mga walang-katotohanang kaisipan at pananaw na ito, ngunit hindi nila tinatanggap ang mga positibong pahayag kahit kaunti, sa halip ay nilalabanan, pinabubulaanan, at tinatanggihan ang mga ito. Kung susubukan mo silang paalalahanan, naiinis sila rito, at sa kanilang puso ay kinamumuhian ka nila at tinitingnan ka nang may pagkamapanlaban. Hindi nila tinatanggap ang payo ng sinuman, at iginigiit nilang kumilos sa ganitong paraan. Maaaring mawalan ng kontrol o magpadala sa kapabayaan sa isang sandali ang ilang tao, paminsan-minsang kumikilos nang medyo imoral. Nang hindi na kailangang paalalahanan ng iba, hindi sila mapakali sa loob at nararamdaman nilang dapat silang mag-ingat sa hinaharap. Ito ang pagpapamalas na dapat taglayin ng isang taong may konsensiya at katwiran. Ngunit ang isa pang uring ito ng tao ay sumobra na at lumampas na sa hangganan sa malubhang paraan; nagpapasasa na siya sa pagnanasa ng laman. Maraming tao ang hindi masikmurang makita ito. Kung magpapatuloy siya nang ganito, magdudulot siya ng panganib sa kanyang sarili, at siya ay itataboy at ititiwalag ng Diyos. Ngunit wala siyang pakialam, at sinasabi niya, “Ano namang panganib mayroon sa pagpapasasa sa pagnanasa?” Ang totoo, wala siyang anumang kamalayan. Ang ilang babae na nasa edad bente ay kaswal na nakikisalamuha sa kabilang kasarian, natutulog sa bahay ng mga lalaki. Kung lalabas ito, masisira ang kanilang reputasyon, ngunit kahit gayon ay wala silang pakialam. May pagkaramdam ba ng kahihiyan ang gayong tao? (Wala.) Wala silang pagkaramdam ng kahihiyan kahit katiting. Lalaki man o babae, kung walang pinakamababang hangganan sa puso ang isang tao tungkol sa mga usapin sa pagitan ng kalalakihan at kababaihan, at hindi niya alam ang kahulugan ng salitang “kahihiyan,” kung gayon ay ganap nitong kinukumpirma na hindi siya nagtataglay ng mga katangian ng pagkatao. Kung nagtataglay ng mga katangian ng pagkatao ang isang tao, at paminsan-minsan siyang nagkakamali na may kinalaman sa kabilang kasarian o gumagawa ng isang bagay na sumosobra na, pagsisisihan niya ito habambuhay. Sa tuwing maiisip niya ito, mamumula ang kanyang mukha, at makakaramdam siya ng bahagyang kirot sa kanyang puso; hindi siya mapapakali at mababalisa siya, ayaw nang banggitin muli ang usapin, at umaasang hindi na muling mangyayari ang gayong bagay sa hinaharap. Ang ginawa niya ay isang permanenteng mantsa sa kanya. Ang mga normal na tao ay may pagkaramdam ng kahihiyan at may pinakamababang hangganan tungkol sa mga usapin sa pagitan ng kalalakihan at kababaihan; kokontrolin at pipigilan nila ang kanilang sarili, at hindi nila gagawin ang gayong mga bagay. Kahit na mawalan sila ng kontrol sa isang sandali at magkamali sa kabilang kasarian, makakaramdam sila ng pagsisisi. Hindi nila dadagdagan ang kanilang pagkakamali, ni bibigyang-layaw ang kanilang sarili at hahayaang magpakababa sila kapag pinahihintulutan ito ng kapaligiran; sa halip, mapipigilan sila. Paano ito nakakamit? Ito ang mabuting resultang nakukuha mo mula sa pagiging pinipigilan ng iyong konsensiya at katwiran. Pipigilan at kokontrolin ka ng iyong konsensiya at katwiran, at bibigyan ka ng pinakamababang hangganan, na siya ring iyong pinakamababang pamantayan sa pagtrato sa gayong mga usapin; ibig sabihin, tutulungan ka ng mga ito na iwasang lampasan ang pinakamababang hangganang ito at pipigilan kang gawin ang gayong mga bagay. Sa sandaling magdulot ang kahinaan o isang espesyal na dahilan na pansamantala kang hindi makapagpigil sa iyong mga pagnanasa at sa gayon ay magkamali ka sa kabilang kasarian, makakaramdam ka ng pagkasuklam at pagkapoot sa kaibuturan ng iyong puso, at makakaramdam ka pa nga ng pagsisisi habambuhay—hindi na ito mangyayari sa pangalawang pagkakataon sa buhay na ito. Gayumpaman, walang pakialam ang mga taong walang pagkatao kapag ginagawa nila ang gayong mga bagay. Ipinangangalandakan pa nga nila ito kung saan-saan at tinitingnan nila kung ano ang lagay nila kumpara sa iba, iniisip na ito ay isang kasanayan at isang kapabilidad, na ito ay tinatawag na pagkakaroon ng karisma, at na ito ay tinatawag na pagkakamit ng kalamangan—at na sayang kung hindi ito gagawin. Kung magkakaroon ng pagkakataon ang gayong mga tao, gagawin ba nila ulit ang gayong mga bagay? Ang sagot ay tiyak na oo—talagang gagawin nila ito ulit. Hindi sila kailanman nababagabag sa paggawa ng gayong mga bagay, sa halip ay ipinagyayabang pa nila ang mga ito. Hindi ba’t nakakasuklam ito? (Nakakasuklam ito.) Sapat nang nakakadismaya na hindi sila nababagabag, pero nagpapasikat pa sila, na lalong mas nakakasuklam. Ang ginagawa nila ay nagdudulot sa iba na makaramdam ng paghamak, ngunit sila mismo ay walang nararamdamang kahihiyan; hindi karapat-dapat tawaging tao ang gayong mga tao. Madalas silang gumawa ng gayong mga kahiya-hiyang bagay, ngunit hindi sila nakakaramdam ng hiya, pagsisisi, o pagkabagabag, at kung may pagkakataon o tama ang mga kondisyon sa hinaharap, gagawin nila ulit ang mga ito—ito ay isang pagpapamalas ng kawalan ng pagkaramdam ng kahihiyan. Kung gayon, sabihin ninyo sa Akin, kung hindi isasagawa ng gayong tao ang katotohanan, makakaramdam ba siya ng pagkabagabag o pagkakonsensiya? (Hindi.) Tama, hindi rin siya makakaramdam ng pagkabagabag o pagkakonsensiya. Bakit ganoon? (Dahil wala siyang konsensiya o katwiran.) Pagdating sa paggawa ng mga kahiya-hiyang bagay, ang isang taong walang konsensiya o katwiran ay hindi nakakaramdam ng hiya sa paggawa ng isang bagay na kahit ang mga walang pananampalataya ay ituturing na kahiya-hiya, ni nababagabag siya kapag ginagawa niya ito. Kung gayon, mas malamang pa na hindi siya makakaramdam ng pagkabagabag kapag gumagawa siya ng mga bagay na sumasalungat sa katotohanan, hindi ba? (Oo.) Sa paningin ng mga walang pananampalataya, ang hindi pagsasagawa sa katotohanan at hindi paghahangad sa katotohanan ay normal na normal; hindi ito itinuturing na kahiya-hiya, ni itinuturing na pagsalungat sa moralidad ng tao, dahil ganoon ang karamihan sa mga tao. Kaya, hindi ito nagdudulot sa ganoong klase ng tao na makaramdam ng anuman. Kung ang isang normal na tao ay pinungusan dahil nabigo siyang isagawa ang katotohanan at sumalungat siya sa mga prinsipyo, dahil mayroon siyang konsensiya at katwiran, makokonsensiya siya sa kanyang puso, at hindi mapapakali ang kanyang konsensiya. Ngunit kapag ang isang taong walang konsensiya at katwiran ay gumagawa ng mga bagay na walang kahihiyan, o mga bagay na nagdudulot ng paghamak at pagkasuklam sa iba, hindi siya nakakaramdam ng pagiging hindi komportable o pagkabagabag. Sa kanyang pananaw, hindi ba’t ganap na normal na hindi niya isagawa ang katotohanan? Wala siyang anumang kamalayan, kaya wala nang pag-asa ang gayong mga tao.

Sabihin ninyo sa Akin, marami ba ang mga nakakakilatis sa kung ano ang tama at mali, wasto at hindi wasto? Tingnan ninyo ang mga tao sa paligid ninyo, kabilang ang pamilya, mga kaibigan, at mga kasamahan, at pagkatapos ay tingnan ninyo ang mga kapatid. Sa mga taong ito, marami ba o kakaunti ang mga nakakakilatis at nakakatalos sa kung ano ang tama at mali, at kung ano ang wasto at hindi wasto? (Napakakaunti.) Hindi marami ang nakaaalam kung ano ang wasto at kung ano ang di-wasto. Ibig sabihin, sa mundong ito, hindi marami ang mga taong may matuwid at mabait na pagkatao, hindi marami ang patas at obhetibo sa kanilang pananalita at mga kilos, at na hindi walang pakundangang gumagawa ng masasamang bagay, at hindi marami ang nagsasalita nang may katwiran, at na hindi gumagamit ng baluktot na pangangatwiran. Lalo na sa mga walang pananampalataya, napakakaunti ng gayong mga tao. Kapag nakakasalamuha ka ng sinumang walang pananampalataya, kailangan mo lang marinig silang magsalita para malaman kung anong uri sila ng tao. Masyadong maraming kamalian at halo sa mga salita ng mga walang pananampalataya. Karamihan sa kanila ay hindi nagsasalita nang patas at obhetibo; nagsasalita sila batay sa kanilang mga damdamin at para protektahan ang sarili nilang mga interes. Anumang maling salita ang sabihin nila o anumang maling bagay ang gawin nila, wala silang kamalayan tungkol dito sa kaibuturan ng kanilang puso. Bilang isang mananampalataya sa Diyos, kung ang isang tao ay tulad ng isang walang pananampalataya na hindi alam kung ano ang wasto at kung ano ang di-wasto sa kanyang pananalita at mga kilos—at kahit na mali ang mga salitang sinasabi niya at ang mga pananaw na pinanghahawakan niya ay pikit-mata pa rin siyang nagpupumilit sa mga ito, itinuturing ang mga maling pananaw bilang mga positibong bagay at ang katotohanan, at ginagamit pa nga ang gayong mga pananaw para palitan ang katotohanan at ang mga salita ng Diyos—may pag-asa pa bang maligtas ang gayong tao? (Wala.) Ang ilang tao ay dalawampu o tatlumpung taon nang nananampalataya sa Diyos, o habambuhay pa nga, ngunit hindi nila kailanman nalalaman kung ano ang mga positibong bagay at kung ano ang mga negatibong bagay, ni kailanman ay malinaw sa kanila kung ano ang wasto at kung ano ang di-wasto. Hangga’t ang isang bagay ay kapaki-pakinabang sa kanila, gusto nila ito at ipinagtatanggol nila ito; kung hindi ito kapaki-pakinabang sa kanila, sinasabi nilang masama at mali ito, at tinatanggihan ito. Namuhay sila hanggang ngayon nang may gayong pilosopiya at saloobin para sa mga makamundong pakikitungo, ngunit sinasabi pa rin nilang nananampalataya sila sa Diyos at nais nilang maligtas—hindi ba’t isang kalokohan ito? (Oo.) Sinasabi rin nilang sila ay mga tagasunod ng Diyos at mga saksi para sa Diyos. Ano ang magagamit nila para magpatotoo sa Diyos? Ni hindi nila alam kung ano ang wasto at kung ano ang di-wasto, ngunit sinasabi nilang nais nilang magpatotoo sa Diyos—hindi ba’t lubos na walang katuturan ito? Gagamitin ba ng Diyos ang gayong mga tao na magulo ang isip para magpatotoo sa Kanya? (Hindi.) Magiging isang kahihiyan sa Diyos kung ang gayong mga tao ang magpapatotoo sa Kanya. Hindi nila kailanman nararamdaman na tama ang anumang ginagawa ng Diyos. Kung susuriin gamit ang kanilang mga kaisipan at pananaw, maraming bagay na ginagawa ng Diyos ang hindi umaayon sa kanilang mga kaisipan at pananaw, ni umaayon sa kanilang mga kuru-kuro ang mga ito, at siyempre, hindi rin umaayon sa mga interes ng kanilang laman. Kadalasan, ang mga salita ng Diyos o ang gawain ng Diyos ay sumasalungat sa kanilang mga kagustuhan, sa kanilang mga personal na pagnanais at ambisyon, at sa kanilang iba’t ibang personal na interes. Samakatwid, para sa ilang tao na sampu o dalawampung taon nang nananampalataya sa Diyos, napakahirap para sa kanila na magsabi ng kahit isang salita na nagmumula sa puso, na sabihing lahat ng ginagawa ng Diyos ay tama at walang pagkakamali. Masasabing mayroong isang bagay na nakatago sa kanilang puso. Sa pananampalataya sa Diyos sa lahat ng taon na ito, mayroon silang direktang karanasan: Nararamdaman nilang hindi natugunan ang kanilang mga pagnanais; nais nilang maging isang opisyal ngunit hindi sila naging gayon, at nais nilang magkamit ng mga pagpapala ngunit hindi nila nakuha ang mga ito. Tila hindi sila tinatrato nang patas ng sambahayan ng Diyos. Mayroon silang mga hinaing at pakiramdam na inaagrabyado sila sa kanilang puso na nais nilang ipahayag ngunit hindi nila magawa; natatakot sila na kung magsasalita sila, masasalungat nila ang Diyos, magbibigay sila sa iba ng magagamit laban sa kanila, o mabibigo silang mapanatili ang kanilang mabuting imahe sa puso ng mga tao. Kaya, marami silang bagay na kinikimkim sa loob. Dahil lang hindi nila ito sinasabi nang malakas ay hindi nangangahulugang wala silang mga iniisip o ilang bagay sa kanilang puso. At ano ang mga diumano’y “bagay” na ito? Ang mga ito ay hindi ang positibong pag-arok at kaalaman ng mga taong ito tungkol sa Diyos at sa Kanyang gawain, kundi ang kanilang hindi pagkaarok, pagsuway, at sama ng loob sa Diyos, pati na rin ang mga hinaing na pinaniniwalaan nilang dinanas nila, na naipon sa napakaraming taon ng pananampalataya sa Diyos. Ngunit dahil ang Diyos ang sinasampalatayaan nila, hindi nila ito masabi. Bakit napakaraming bagay sa kanilang puso na hindi nila maipahayag? May dahilan din sa likod nito. Ang puntong ito pa lang ay sapat na para ipakita na hindi pa nila tunay na nauunawaan ang katotohanan sa kabila ng pananampalataya sa Diyos sa loob ng maraming taon. Hindi nila sineseryoso ang paghahangad ng katotohanan sa kanilang pananampalataya sa Diyos. Anuman ang mangyari sa kanila, hindi nila tinitingnan ang mga bagay-bagay ayon sa mga salita ng Diyos, ni hinahanap ang katotohanan para makahanap ng isang landas ng pagsasagawa. Hindi nila kailanman tinanggap ang mga salita ng Diyos bilang ang katotohanan at bilang buhay. Hindi nila itinatangi o binibigyan ng halaga ang katotohanan, at hindi rin sila taimtim tungkol sa kung paano isasagawa ang katotohanan. Sa kanilang maraming taon ng pananampalataya sa Diyos, palagi silang naninindigan nang salungat sa Diyos, sinisiyasat, inuusisa, at kinukuwestiyon ang mga salita ng Diyos, nilalabanan pa nga ang mga salita ng Diyos, o sinusuri at hinuhusgahan ang mga salita at gawain ng Diyos gamit ang kanilang diumano’y mga wastong pananaw. Kaya, pagkatapos manampalataya sa Diyos sa loob ng maraming taon, sa wakas ay may sinasabi sila na mula sa puso: “Ano ba ang nakamit ko mula sa pananampalataya sa Diyos?” Ang ipinahihiwatig ay na wala silang nakamit mula sa pananampalataya sa Diyos. Sa kanilang puso, naniniwala silang labis silang nagdusa at nagbayad ng malaking halaga sa paggampan ng kanilang tungkulin sa sambahayan ng Diyos sa paglipas ng mga taon, ngunit hindi natugunan ang kanilang pagnanais na magkamit ng mga pagpapala at ang kanilang kagustuhang hangarin ang kasikatan at pakinabang. Naniniwala pa nga ang ilan na hindi binigyang-katarungan ng Diyos ang mga kaapihang dinanas nila, kaya nakakaramdam sila ng pagsuway, sama ng loob, at puno sila ng hinaing sa loob. Alang-alang sa pagkakamit ng mga pagpapala at alang-alang sa kanilang hantungan, wala silang pagpipilian kundi ang gampanan nang may sama ng loob ang kaunti sa kanilang tungkulin at gumawa ng kaunting gawain sa sambahayan ng Diyos, ngunit sa huli, nauuwi sa wala ang kanilang mga pag-asa at wala silang nakakamit. Umiiral ba ang mga taong tulad nito? Mayroong ilang gayong tao. Na wala silang nakamit pagkatapos manampalataya sa Diyos sa loob ng maraming taon ay dahil sa sarili nilang mga problema. Wala silang abilidad na makaarok o makaunawa sa katotohanan, at sumusunod sila sa Diyos at ginagampanan nila ang kanilang tungkulin nang may intensyon na magkamit ng mga pagpapala. Bagama’t medyo taimtim nilang ginugol ang kanilang sarili, at nagbayad sila ng malaking halaga at labis na nagdusa, hindi sila kailanman naging interesado sa mga salitang binibigkas ng Diyos o sa mga katotohanang ipinapahayag ng Diyos. Hindi nila kailanman tinanggap ang mga ito sa kanilang puso, ni kailanman ay sineryoso ang pagsasagawa sa katotohanan. Samakatwid, hindi nila kailanman nalalaman kung nagtataglay ba sila ng katotohanang realidad o hindi. Iniisip nila, “Kaya naming magbahagi tungkol sa katotohanan at nauunawaan namin ang ilang katotohanan, kaya paano masasabing hindi kami nagtataglay ng katotohanang realidad?” Ngunit hindi sila makasulat ng kahit isang tunay na patotoong batay sa karanasan, kaya nasaan ang katotohanang realidad nilang ito? Ang kanilang mga kilos at gawa ay kapareho pa rin ng sa mga walang pananampalataya; nagbago lang nang kaunti ang kanilang pag-uugali kumpara sa mga walang pananampalataya. Sa kanilang mga paraan at pamamaraan ng pag-asal, at sa kanilang mga kaisipan at pananaw sa lahat ng pangyayari at bagay—lalo na tungkol sa mga positibong bagay at negatibong bagay, at tungkol sa kung ano ang wasto at kung ano ang di-wasto—hindi nila kailanman tiningnan ang mga bagay-bagay batay sa mga salita ng Diyos o sa katotohanan. Sa halip, tinitingnan nila ang lahat ayon sa sarili nilang mga kaisipan at pananaw. Naniniwala sila na anuman ang gusto nila ay isang positibong bagay, at anuman ang kinamumuhian nila ay isang negatibong bagay. Hindi nila kailanman tinitingnan ang mga tao at bagay-bagay gamit ang mga salita ng Diyos bilang batayan, at hindi nila kailanman hinahanap ang katotohanan o tinatanggap ang katotohanan sa mga tao, pangyayari, at bagay na kanilang nakakaharap—sinusunod lang nila ang sarili nilang imahinasyon para kumilos, mamuhay, at gampanan ang kanilang tungkulin ayon sa sarili nilang mga pagnanais, intensyon, at kagustuhan. Naniniwala sila na ang kanilang abilidad na talikuran ang mga bagay-bagay, gugulin ang sarili, magdusa, at magbayad ng halaga ay nangangahulugang nakagawa na sila ng malaking ambag sa Diyos; iniisip nilang ito ang kahulugan ng pananampalataya sa Diyos, at na ito ay paghahangad sa katotohanan. Naniniwala sila sa diyos na iniisip nila sa kanilang puso sa sarili nilang paraan, at hinahangad nila ang katotohanan sa sarili nilang paraan. Kapag pinupungusan sila dahil sa palaging pagkilos nang basta-basta at walang pakundangan ayon sa sarili nilang kalooban sa paggampan ng kanilang tungkulin, o kapag hindi sila ginagamit para sa mahahalagang gampanin sa sambahayan ng Diyos, nasisiraan sila ng loob at nadidismaya. Sa huli, binubuod nila ang lahat sa isang pahayag: “Ano ba ang nakamit ko mula sa pananampalataya sa Diyos sa loob ng napakaraming taon?” Talagang wala silang nakamit. Ang dahilan kung bakit hindi nila nakamit ang katotohanan ay dahil hindi nila hinahangad ang katotohanan; hindi masisisi ang Diyos para dito. Ito ay dahil hindi nagpapakita ng pagkiling ang Diyos sa mga tao, at gayundin ang katotohanan. Nabigo kang makamit ang katotohanan hindi dahil hindi ka binigyan ng Diyos ng pagkakataon o dahil hindi Niya hinayaang marinig mo ang Kanyang mga salita, kundi dahil narinig mo ang mga salita ng Diyos ngunit hindi mo pinagbubulayan, iniisip, isinasagawa, o dinaranas ang mga ito. Dahil hindi mo minamahal ang katotohanan kaya hindi mo ito tinatanggap. Hindi tinakpan ng Diyos ang iyong mga mata o isinara ang iyong puso; sa halip, ang iyong mga kagustuhan at ang iyong pagiging katawa-tawa ang humarang sa iyong puso kaya hindi mo matanggap ang katotohanan. Nabigo kang makamit ang katotohanan hindi dahil hindi ito ipinagkaloob sa iyo ng Diyos, kundi dahil hindi mo kailanman nagustuhang magbasa ng mga salita ng Diyos, at hindi mo tinatanggap ang mga salita ng Diyos o ang katotohanan sa iyong puso. Itinuturing mo ang sarili mong mga paniniwala at pananaw bilang ang katotohanan na dapat hangarin at pasakupan—nais mo bang sambahin ka ng mga tao bilang Diyos? Ang mga salita ng Diyos at ang gawain ng Diyos ay isang pormalidad lang, isang pormula, para sa iyo; hindi mo talaga hinangad ang katotohanan at buhay. Kaya, ang iyong pananampalataya sa Diyos ay maaari lang magtapos sa isang paraan—na talagang wala kang nakamit. Bakit hindi mo nakamit ang katotohanan? Hindi ito dahil hindi ka pinagkalooban ng Diyos ng biyaya, kundi dahil sa landas na personal mong tinatahak. Binigyan ka ng Diyos ng maraming pagkakataon at taimtim at matiyaga ka Niyang hinihikayat at tinutulungan, ngunit hindi ka nakikinig. Hindi mo rin tinatanggap ang pagpupungos. Palagi mong hinahangad ang pagkakamit ng mga pagpapala o hinahangad ang reputasyon at katayuan, hindi ka kailanman tumitigil. Ang iyong kabiguan sa huli na makamit ang katotohanan ay ganap na dulot ng landas na personal mong tinahak. Hindi mo tinahak ang landas ng paghahangad sa katotohanan. Wala itong kinalaman sa Diyos. Hindi nagpapakita ng pagkiling ang Diyos sa mga tao, at gayundin ang katotohanan. Anuman ang iyong klasipikasyon, hangga’t ikaw ay isang tao, kung gayon, kahit ipagpalagay na ang iyong abilidad na umarok sa katotohanan ay maaaring medyo mas mahina kaysa sa isang normal na tao, kung kaya mo pa ring makinig sa mga salita ng Diyos gamit ang iyong puso, tanggapin ang mga salita ng Diyos, at isagawa ang mga salita ng Diyos—sa kabila ng katunayang maaaring nakakaunawa ka lang ng ilang doktrina at sumusunod sa ilang regulasyon—may makakamit ka pa rin. Kaya itong gawin ng karamihan sa mga tao, kaya bakit hindi mo kaya? Nakikinig din sa mga sermon at gumagampan sa kanilang tungkulin ang iba, kaya bakit kaya nilang makamit ang katotohanan, gumampan ng kanilang tungkulin nang pasok sa pamantayan, at iwaksi ang kanilang mga tiwaling disposisyon at magpasakop sa Diyos, ngunit hindi mo kaya? Isinaayos ng Diyos ang kapaligiran para sa iyo upang gampanan mo ang iyong tungkulin, umaasang mauunawaan mo ang katotohanan at maisasagawa ito. Hindi ka hinadlangan ng Diyos, ngunit ikaw mismo ay palaging nag-iimbot sa mga makamundong bagay at sa kalayawan ng laman, hindi ka kumakain at umiinom ng mga salita ng Diyos, at tinututulan at tinatanggihan mo ang katotohanan sa iyong puso. Itinataguyod mo ang mga pilosopiya at pag-aaral at kaalaman ni Satanas bilang mga positibong bagay at bilang ang katotohanan, habang binabalewala ang mga salita ng Diyos at ang katotohanan, itinuturing ang mga ito bilang iyong kaaway, bilang isang bagay na sumasalungat sa iyo. Dahil hindi mo minamahal ang katotohanan sa iyong puso, bakit ka nananampalataya sa Diyos? Nananampalataya ka sa Diyos ngunit hindi ka nakikinig sa mga salita ng Diyos o tumatanggap sa mga salita ng Diyos—makakaasa ka pa bang maligtas? Hindi mo tinatanggap ang katotohanan o iwinawaksi ang iyong mga tiwaling disposisyon, kaya paano ka maliligtas? Hindi mo tinatanggap ang mga salita ng Diyos at hindi mo hinahangad ang katotohanan, ngunit nais mo pa ring matanggap at kilalanin ng Diyos, isa itong pananaginip nang gising; hindi ito mangyayari. Hindi mo tinatanggap ang mga salita ng Diyos at hindi mo tinatanggap ang katotohanan, kaya nangangahulugan iyon na walang puwang para sa Diyos sa iyong puso. Lalayo ka lang nang lalayo sa Diyos. Magiging tulad ka lang ng isang walang pananampalataya; magiging imposible para sa iyo na matamo ang kaligtasan.

May ilang tao na hindi pa kailanman tunay na tumanggap sa mga salita ng Diyos sa kaibuturan ng kanilang puso; hindi nila tinatanggap kahit isang salita ng Diyos. Kapag hindi sila inaangat o ginagamit ng sambahayan ng Diyos, nagrereklamo sila: “Paano nangyaring hindi ako gusto ng Diyos? Bakit hindi ako kailanman inaangat o inilalagay ng sambahayan ng Diyos sa isang mahalagang posisyon? Nakakaunawa ako ng ilang katotohanan, mayroon akong mga adhikain at determinasyon, at handa akong gugulin ang sarili ko para sa Diyos! May pinag-aralan ako at may lakas, at kaya kong magdusa at magbayad ng halaga—kaya bakit hindi ako binibigyan ng pagkakataon ng sambahayan ng Diyos? Hindi patas ang pagtrato sa akin sa ganitong paraan! Nagkakaroon ng mga pagkakataon ang iba, kaya bakit ako ay hindi? Hindi matuwid ang Diyos!” Kung gayon, bakit hindi mo tingnan kung umaayon ka ba sa mga prinsipyo ng sambahayan ng Diyos para sa pag-aangat at paggamit ng mga tao? Sarado ang puso mo sa Diyos, at lumalaban ka sa mga salitang sinasabi ng Diyos—naisapuso mo na ba ang sinasabi ng Diyos? Hinanap mo na ba kailanman ang mga salita ng Diyos kapag gumagawa ka ng mga bagay-bagay? Hindi ka nakikinig sa sinasabi ng mga salita ng Diyos, at hindi mo kailanman hinahanap ang mga layunin ng Diyos o ang mga katotohanang prinsipyo, kaya paano ka gagamitin ng sambahayan ng Diyos? Kahit pa maghanda ang Diyos ng isang kapaligiran para sa iyo, at bigyan ka ng sambahayan ng Diyos ng pagkakataong maiangat at magamit, sa anong gawain ka ba magiging mahusay? Anong gawain ang kaya mong akuin? Kung gagamitin ang gayong tao para sa gawain ng iglesia, tiyak na susundin niya ang sarili niyang kalooban para walang-pakundangang gumawa ng mga maling gawa, at magdulot ng mga paggambala at panggugulo, na maaari lang humantong sa isang bagay: Ititiwalag siya. May dalawang dahilan kung bakit natitiwalag ang mga tao: Ang isa ay pagiging isang huwad na lider na hindi kayang gumawa ng tunay na gawain, at ang isa pa ay pagiging isang anticristo na walang-pakundangang gumagawa ng mga maling gawa, gumagawa ng mga bagay sa sarili niyang paraan, at hindi itinataguyod ang gawain ng iglesia o ang mga interes ng sambahayan ng Diyos. Sa huli, pareho silang dapat itiwalag. Hindi mo kailanman tinatanggap ang katotohanan, tutol ka sa pagbabasa ng mga salita ng Diyos, sarado ang puso mo sa Diyos, at hindi mo hinahanap ang mga katotohanang prinsipyo kapag gumagawa ka ng mga bagay-bagay. Kahit pa tratuhin ka ng Diyos nang may kabaitan at bigyan ka ng pagkakataon, at kahit pa iangat at gamitin ka ng sambahayan ng Diyos, hindi ka magiging mahusay sa gawain, ni makakaya mong umako ng anumang gawain nang mag-isa. Sa huli, kakailanganin pa ring itiwalag ka. Umaasa kang iangat at gamitin ka ng sambahayan ng Diyos, pero positibo ba ang iyong mentalidad? Kung ang layon mo ay hindi ang tuparin ang iyong tungkulin, makamit ang katotohanan, at suklian ang pag-ibig ng Diyos, kung gayon, ang iyong mentalidad ay binubuo ng walang iba kundi mga ambisyon at pagnanais; dulot ito ng pag-aalboroto ng iyong mapagmataas na disposisyon, at hindi ito tinatanggap ng Diyos. Sabihin mo sa Akin, sa mga pagpapamalas na tulad ng sa iyo, maglalakas-loob ba ang sambahayan ng Diyos na gamitin ka? Kung gagamitin ka, magdudulot lang ito ng problema at kawalan sa gawain ng iglesia. Wala kang kayang gawin nang maayos, at pagkatapos mong gumawa ng isang bagay, kailangang remedyuhan ng ilang tao ang sitwasyon at linisin ang gulo. Samakatwid, hindi naglalakas-loob ang sambahayan ng Diyos na gamitin ka. Ang bawat aytem ng gawain ng iglesia ay napakahalaga—kaya mo bang akuin ang mga ito? Kung may mangyaring mali, kaya mo ba itong panagutan? Hindi ka mahusay sa gawain at hindi mo ito kayang akuin, pero gusto mo pa ring ilagay ka ng sambahayan ng Diyos sa isang mahalagang posisyon—napakataas naman ng ambisyong iyan! Kung talagang gusto mong maiangat para mamahala sa gawain ng iglesia, bakit hindi mo maisipan na sangkapan ang iyong sarili ng mas maraming katotohanan at unawain ang mas maraming katotohanan? Huwag kang maging kaaway ng mga salita ng Diyos. Bitiwan mo ang sarili mong diumano’y mga tamang kaisipan at pananaw, at basahin mo nang taimtim ang mga salita ng Diyos. Kahit ang pagkakaroon lang ng saloobin ng pagpapasakop sa mga salita ng Diyos ay magiging mabuti na. Wala ka man lang saloobin ng pagpapasakop sa mga salita ng Diyos, lalong hindi mo tinatanggap ang mga ito. Kung hindi mo tinatanggap ang mga salita ng Diyos pero gusto mo pa ring maiangat sa sambahayan ng Diyos at gumawa ng gawain ng iglesia, hindi ka magtatagal nang ilang araw bago ka itiwalag. Ang mga ganitong uri ng tao ay tila may sariling mga adhikain sa kaibuturan ng kanilang puso, pero hindi kailanman maisasakatuparan ang mga adhikaing ito, at hindi masisiyahan ang kanilang puso. Bagama’t maraming taon na silang nananampalataya sa Diyos at gumagampan ng kanilang mga tungkulin sa sambahayan ng Diyos, at kaya nilang talikuran ang mga bagay-bagay at gugulin ang kanilang sarili, dahil palaging sarado ang kanilang puso sa Diyos at mayroon silang lumalaban na saloobin sa katotohanan, pakiramdam nila ay wala silang nakamit pagkatapos manampalataya sa Diyos sa loob ng napakaraming taon. Sinasabi Ko, “Totoong-totoo ang sinasabi mo; talagang wala kang nakamit.” Kung tunay kang nagkamit ng kaunting katotohanan pagkatapos mong manampalataya sa Diyos sa loob ng napakaraming taon, iyon ay talagang magiging mahalaga. Kung talagang may mga kayamanan sa loob mo, kung gayon ay talagang magugustuhan at pahahalagahan ng sambahayan ng Diyos ang ganoong tao. Sa kasamaang-palad, hindi ka ganoong uri ng tao. Ang nakamit mo ay hindi ang katotohanan, ni mga kayamanan; sa halip, ang nakamit mo ay isang ulong puno ng mga hinaing, pagsuway, kawalang-kasiyahan, at mga reklamo. Sinasabi mong wala kang nakamit, at tama iyon; iyon talaga ang totoo. Kung talagang nakaunawa ka ng kaunting katotohanan at nagkamit ka ng kaunting katotohanan, kung gayon ay hindi ka magkakaroon ng mga hinaing, pagsuway, mga reklamo, at iba pang gayong mga negatibong bagay sa iyong puso. Sa halip, magkakaroon ka ng pananalig sa Diyos, pagkaunawa sa Diyos, pagsasaalang-alang sa Diyos, pagpapasakop sa Diyos, at takot sa Diyos—lahat ng positibong bagay na ito. Nakapanghihinayang na ang nasa loob mo ay hindi mga positibong bagay, kundi ganap na mga negatibong bagay. Ngunit mahigpit mong pinanghahawakan ang mga ito, iniisip na ang mga bagay na ito ang pinakamahalaga; habang pinanghahawakan ang mga ito, iniisip mong nasa tama ka at mayroon kang palusot. Isa itong hangal na ideya. Ang galit, pagkamuhi, paghusga, at pagsuway at hinanakit mong iyan ay hindi ang katotohanan. Lahat ng iyon ay mga bagay na nagmumula kay Satanas; malalalang tumor ang mga iyon na nagmula sa mga tiwaling disposisyon ni Satanas. Dapat kang mag-isip ng paraan para malutas ang mga ito. Hindi ka kayang bigyang-kakayahan ng mga bagay na ito na magtamo ng kaligtasan, ni hindi ka kayang bigyang-kakayahan ng mga ito na tanggapin ang katotohanan at humarap sa Diyos nang bukas at lantad para maging isang tunay na nilikha at tumanggap ng kataas-taasang kapangyarihan at mga pagsasaayos ng Lumikha. Kung, sa kabaligtaran, palagi mong pinahahalagahan ang mga bagay na ito at hindi mo binibitiwan ang mga ito, magdudulot lang ito na lalo ka pang mapalayo sa Diyos, at lalo pang magdilim at lalo pang masadlak ang iyong kalooban. Sa huli, hahantong ito sa pagkakaroon mo ng paunti nang paunting pananalig sa Diyos, at sa pagiging lalo pang nasusuklam sa mga salita ng Diyos, sa gawain ng Diyos, sa mga hinihingi ng Diyos, at sa disposisyong diwa ng Diyos. Nananampalataya ka sa Diyos pero unti-unti kang lalong napapalayo sa Kanya; hindi ito isang magandang senyales. Para sa iyo, isa itong kalamidad na magdudulot ng ganap na pagkasira. Dapat mong ituwid ang sitwasyong ito at huwag kang kumapit sa mga bagay na ito. Kung kakapit ka sa mga negatibong bagay na ito, dadalhin ka lang nito patungo sa pagkawasak. Mas mabuti pang ilabas mo ang mga bagay na ito para himayin ang mga ito, bitiwan ang mga ito, at tanggapin ang katotohanan. Sinasabi ng ilang tao, “Hindi ba’t sinabi Mo na ang mga taong tulad namin ay walang pakultad para tanggapin ang katotohanan?” Wala kang pakultad para tanggapin ang katotohanan, pero sinasabi Ko sa iyo ngayon: Ang mga hinaing, kawalang-kasiyahan, pagsuway, hinanakit, pagkamuhi, at paghusga sa loob mo ay pawang mga bagay na lumalaban sa Diyos. Kung nauunawaan mo ito at kaya mong kilatisin ang mga problema sa loob mo, dapat mong bitiwan ang mga bagay na ito. Sinasabi ng ilang tao, “Hindi ko nauunawaan ang katotohanan, kaya hindi ko alam kung paano bibitiw.” Kung gayon, alam mo ba kung paano sumunod sa mga regulasyon? Gawin mo lang ang anumang ipinapagawa sa iyo ng mga salita ng Diyos. Halimbawa, kaya mo bang umiwas sa paggawa ng masama? Kaya mo bang umiwas sa paghusga sa Diyos? Kaya mo bang gumawa ng mas maraming mabubuting bagay? Kaya mo bang umiwas sa pagsunod sa mga gumagawa ng masama? Kaya mo bang buksan ang iyong puso sa Diyos? Kaya mo bang mag-ulat ng mga problema sa sambahayan ng Diyos kapag natutuklasan mo ang mga ito? Kaya mo bang magsalita mula sa puso kapag nagdarasal sa Diyos? Kaya mo bang umiwas sa pagiging pabasta-basta sa paggawa ng iyong tungkulin? Kung kaya mong gawin ang mga bagay na ito, may pag-asa ka pa. Kung hindi mo magawa kahit ang mga bagay na ito, sasabihin Ko sa iyo ang totoo: Wala ka nang pag-asa. Ang naghihintay sa iyo ay hindi liwanag kundi kadiliman. Isa ka pa ring taong nabibilang kay Satanas, at hindi ka maliligtas.

Kahit pa hindi nauunawaan ng isang tao ang katotohanan, kung nagtataglay siya ng konsensiya at katwiran, kaya niyang kilatisin kung ano ang tama at mali sa isang antas, anuman ang makaharap niya. Gayumpaman, hindi alam ng mga taong walang konsensiya at katwiran kung ano ang tama at mali sa maraming usapin, na nagiging dahilan para isipin ng iba na napakakakatwa nila. Kapag nakikisalamuha sa kanila o nangangasiwa ng usapin kasama nila ang mga tao, maraming bagay ang hindi umuubra sa kanila, at maraming salita ang hindi nila naiintindihan. Bukod dito, ang kanilang mga kaisipan at pananaw ay napakahindi pangkaraniwan at sukdulan, at sa tingin ng mga tao ay hindi ito sukat akalain, na para bang hindi sila kailanman namuhay sa mundo ng mga tao. Hindi nila nauunawaan ang maraming bagay na kinikilala ng lahat bilang tama; bukod sa hindi nila kayang sang-ayunan o tanggapin ang mga ito, kaya pa nga nilang magpahayag ng isang hanay ng mga baluktot na pangangatwiran at mga maling paniniwala. Sa partikular, may ilang tao na madalas gumawa ng mga palihim na pakana sa loob ng isang grupo, naghahasik ng alitan at binabaluktot ang mga katunayan at kasinungalingan. Para bang araw-araw ay wala silang inaasikasong wastong bagay; hinuhusgahan nila ang taong ito o kung hindi naman ay hinuhusgahan ang usaping iyon, at nalulugod sila rito. Kahit pa walang pumapansin sa mga bagay na sinasabi nila, at walang interesado sa mga bagay na ito, hindi pa rin sila napapagod sa pagsasabi at paggawa ng mga ito. Palagi silang naghahasik ng alitan sa mga ugnayan ng mga tao, hinuhusgahan ang iba at binabaluktot ang mga katunayan at kasinungalingan nang hindi nakikita. Kapag hindi nasusunod ang gusto nila, naghihimutok sila, nagrereklamo, at nanghuhusga pa nga nang patalikod sa mga tao. Ang kanilang buhay ay ganap na puno ng mga bagay na ito. Hindi mo sila kailanman makikitang nagbabahagi tungkol sa sarili nilang pagkaunawa—nagbabahagi tungkol sa kaliwanagan at liwanag na natamo nila mula sa mga salita ng Diyos, o kaya ay nakikipagbahaginan at nagbabahagi sa lahat ng kanilang karanasan sa isang partikular na usapin. Habang lalong tinatalakay ang gayong mga wastong usapin, lalo silang nananahimik, walang maagap na saloobin, at mukhang walang sigla at hindi makaipon ng anumang lakas. Ang kinahihiligan nila ay ang maghasik ng alitan at magbaluktot ng mga katunayan at kasinungalingan. Kahit kapag tinatalakay ang isang usapin, kumikilos sila na parang mga walang pananampalataya sa pagtingin dito mula sa perspektiba ng tama at mali, wasto at hindi wasto, hindi kailanman tinatalakay ang anumang usapin batay sa konsensiya at katwiran ng normal na pagkatao. Palagi nilang ginagampanan ang mga papel ng mga lamok, langaw, daga, at iba pa sa mga grupo ng mga tao, ginugulo at nililigalig ang kanilang mga normal na buhay. Sa sandaling magsalita at magpahayag sila ng kanilang mga pananaw, o magsuri at manghusga ng isang bagay, nakakaramdam ang mga tao ng pagtutol at pagkabagabag sa kanilang puso, at ang ilang tao na mababa ang tayog na hindi nakakaunawa sa katotohanan ay nalilihis at nalilimitahan pa nga nila. Ang mga taong ito ay hindi kailanman gumaganap ng isang positibong papel sa isang grupo; palagi silang nagtsitsismisan at nagbabaluktot ng mga katunayan at kasinungalingan, pinag-uusapan ang mga pagkakamali ng taong ito at pagkatapos ay kung ano ang ginawa ng taong iyon. Ngunit hindi nila kailanman nararamdaman na mayroong anumang mali sa paggawa nito; sa halip, naniniwala sila na ganito dapat mamuhay ang mga tao, at na sa pamumuhay lamang sa ganitong paraan maaaring maging masaya at malaya ang isang tao. Itinuturing nila ang ganitong maling paraan ng pamumuhay at paraan ng pag-aasikaso sa mga bagay bilang tama, bilang ang paraan ng pamumuhay na dapat taglayin ng mga taong may normal na pagkatao, at hindi nila tinatanggap kapag pinupungusan at inilalantad sila ng iba. Kung hindi gumagana ang kanilang pamamaraan sa isang partikular na grupo, pumupunta sila sa ibang grupo para maghanap ng mga taong kauri nila—ng iba na kapareho nila ng masamang pag-iisip—para husgahan ang mga tama at mali kasama nila. Sa sandaling makahanap sila ng isang kaisa nila sa isipan, pakiramdam nila na ang bawat araw ng kanilang buhay ay napakasaya at napakaligaya. Sa anumang konteksto, ang papel na ginagampanan ng mga taong ito ay bilang isang taong nagbabaluktot sa mga katunayan at kasinungalingan, naghahasik ng alitan, sumusubok na mang-akit ng mga tao, at gumugulo at umaatake sa mga tao. Kung tatanungin mo sila kung anong mga nakatagong motibo ang kinikimkim nila sa paggawa nito at kung anong layon ang gusto nilang makamit, hindi nila mismo maipaliwanag nang malinaw kung bakit nila ito ginagawa. Maaaring wala silang malinaw na layon, ngunit ang kondisyon kung saan sila karaniwang namumuhay ay puno ng mga pagpapamalas at pagsasagawang ito. Sabihin mo sa Akin, ano ang klasipikasyon ng gayong mga tao? Kung sasabihin mong mayroon silang mga nakatagong motibo sa paggawa nito, puno sila ng mga palusot: “Hindi ko sinasadyang makaapekto sa paggampan ng tungkulin ng sinuman, hindi ko sinasadyang guluhin ang sinuman, at hindi ko sinasadyang guluhin ang gawain ng sambahayan ng Diyos. Hindi ko ba puwedeng sabihin kung ano lang ang nasa isip ko?” Kapag inilalantad mo sila, nagiging sutil sila; iginigiit nilang gawin ito nang ganito, iginigiit nilang masunod ang sarili nilang gusto, at iginigiit nilang mamuhay nang ganito kasama ng iba. Kahit sino pa ang husgahan nila o anuman ang mga katunayan at kasinungalingan na baluktutin nila, tama ba ang paraan nila ng pamumuhay at pag-asal? (Hindi.) Ngunit nalulugod pa sila rito. Sasabihin mo bang napakalubha ng problema sa gayong mga tao? (Oo.) Sila ay mga nasa hustong gulang na, ngunit hindi nila alam kung aling mga salita at aling mga kilos ang tama, mahalaga, makabuluhan, at maituturing na pag-aasikaso sa wastong gawain, at hindi nila alam kung aling mga kilos ang maituturing na pagpapabaya sa wastong gawain—ang ganitong uri ng mga tao, sa esensya, ay mga salbahe, hindi mga normal na tao. Nagdudulot man sila o hindi ng mga panggugulo sa iba, dahil sa namumuhay sila araw-araw sa isang kondisyon ng walang-pakundangang paggawa ng mga maling gawa nang hindi nalalaman kung tama o mali ba ang kanilang ginagawa, at itinuturing nila na wastong gawain ang pagbaluktot sa mga katunayan at kasinungalingan at paghahasik ng alitan habang wala silang anumang kamalayan sa kanilang konsensiya, sasabihin mo bang mayroon silang pagkatao? Kung tunay silang may normal na pagkatao, dapat alam nila kung ano ang mga prinsipyong namamahala sa pagsasalita at pagkilos, at higit pa rito, dapat alam nila na sa pag-asal, dapat maunawaan ng isang tao ang katotohanan, at na ito ang pinakamalaking pangangailangan ng mga tao. Gayumpaman, hindi nila alam kung ano ang kailangan ng mga tao o kung ano ang dapat gawin ng mga tao. Wala silang normal na pagkatao; sila ay mga hayop. Ang ilan ay mas masahol pa nga kaysa sa mga hayop. Tingnan ninyo ang mga pusa: Natutulog sila at minsan ay naglalaro sa araw, at nanghuhuli ng mga daga pagsapit ng dilim. Nakakapinsala sa mga tao ang mga daga, kaya sa paghuli sa mga ito, gumagawa ang mga pusa ng isang bagay na kapaki-pakinabang para sa mga tao. O tingnan ninyo kung paano namumuhay ang mga aso. Bukod sa pakikipaglaro sa kanilang mga amo, binabantayan ng mga aso ang tahanan. Kapag may dumarating na estranghero, nagsisimulang tumahol ang mga ito para alertuhin ang kanilang amo at bantayan ang tahanan. Kapag inilalabas sila ng kanilang amo, nananatili sila sa tabi ng kanilang amo, at kung may lumapit na estranghero, pinoprotektahan nila ang kanilang amo. Tinutupad nila ang papel ng pagprotekta at pagbabantay sa tahanan. Mga pusa o aso man, lahat sila ay kayang mag-asikaso ng wastong gawain. Siyempre, ginagawa ito ng mga hayop hindi dahil sa naghaharing puwersa ng konsensiya kundi dahil sa instinto. Nang likhain ng Diyos ang mga ito, nilikha Niya ang instintong ito at binigyan ang mga ito ng gayong misyon, at nananatili ang mga ito sa misyon ng mga ito, at walang sinuman ang makapagbabago nito. Kaya pa ngang tuparin ng mga hayop ang kanilang mga responsabilidad at mag-asikaso ng wastong gawain. Kung ang isa ay tao, sa pinakamababa, dapat siyang pamahalaan ng konsensiya at katwiran. Dapat mayroon siyang mga pamantayan at isang pinakamababang hangganan sa kanyang puso tungkol sa kung ano ang dapat at hindi niya dapat gawin araw-araw, kung aling mga kilos ang may kaugnayan sa katotohanan, at kung aling mga kilos ang maituturing na pagpapabaya sa wastong gawain. Ang mga pamantayang ito at ang pinakamababang hangganang ito ay maaaring mabilis na masukat gamit ang konsensiya at katwiran ng pagkatao. Halimbawa, ang pagiging imoral at walang pagpipigil, ang pagkahilig na magbaluktot ng mga katunayan at kasinungalingan, at iba pa—anong uri ng mga tao ang gumagawa ng mga bagay na ito? Matatanto ng mga normal na tao: “Iyon ay mga bagay na ginagawa ng mga tambay at salbahe na nagpapabaya sa wastong gawain. Masyadong abala ang mga normal na tao sa mga wastong usapin; sino naman ang gagawa ng mga bagay na iyon? Walang saysay ang mga iyon! Bukod pa rito, ang mga bagay na ito na pagbaluktot sa mga katunayan at kasinungalingan at paghahasik ng alitan ay pawang mga negatibo at mali. Kung may konsensiya at katwiran ang mga tao, hinding-hindi nila dapat gawin ang mga ito. Paminsan-minsan, maaaring may isang uri ng espesyal na sitwasyon—may isang taong nagpapasama ng loob mo—at maaari kang maghimutok nang kaunti dahil sa pagkamainitin ng ulo, pero hindi mo ito maaaring gawing karaniwan para sa iyong pang-araw-araw na buhay; hindi mo ito maaaring ituring na wastong gawain!” Ito ay isang bagay na maaaring masukat gamit ang konsensiya at katwiran ng isang normal na tao, kaya nagagawa niyang umiwas sa paggawa ng mga bagay na ito. Pero itinuturing ng mga taong hindi nagtataglay ng konsensiya at katwiran ang mga bagay na ito bilang wastong gawain. Hindi sila nababalisa o nag-aalala tungkol sa pag-antala sa kanilang tungkulin. Kapag hindi pa nila natatapos ang kanilang gawain at hinihimok sila ng iba, hindi nila ito sineseryoso. Lahat ng iba ay abala sa paggawa ng kanilang mga tungkulin, pero nagkukunwari silang hindi ito nakikita. Sa tuwing gusto nila, nakikipagdaldalan sila, nagbabaluktot ng mga katunayan at kasinungalingan o kaya ay naghahasik ng alitan. Ang mga pagpapamalas na ito ay hindi mga pagpapamalas ng normal na pagkatao, kundi mga pagpapamalas ng pagiging di-tao. Bilang isang miyembro ng lahi ng tao, pagkatapos umabot sa hustong gulang, dapat pagbulayan ng lahat ang ilang wastong usapin, tulad ng kung anong pananaw sa buhay ang dapat itatag ng isang tao, kung anong mga adhikain at paghahangad ang dapat taglayin ng isang tao, kung ano ang dapat paniwalaan ng isang tao, kung anong landas ang dapat tahakin ng isang tao, kung paano mamuhay para magkaroon ng halaga at kabuluhan sa buhay na ito, at iba pa—napakaraming bagay ang dapat pagbulayan at maunawaan ng isang tao. Lalo na pagkatapos manampalataya ng mga tao sa Diyos at gumawa ng isang tungkulin sa sambahayan ng Diyos, kung saan malaki ang saklaw ng bawat aytem ng gawain, nangangailangan ng pag-usad at kahusayan para matapos. Napakaabala ng lahat—sino ang may panahong magbaluktot ng mga katunayan at kasinungalingan at maghasik ng alitan? Hindi gugugulin ng karamihan sa mga tao ang kanilang oras sa mga bagay na ito. Dagdag pa rito, karamihan sa mga tao ay walang ganitong libangan; sinumang may ganitong libangan ay nagmumukhang napakakakatwa at kakaiba. Iyong mga nagtuturing na isang libangan ang pagbaluktot sa mga katunayan at kasinungalingan at paghahasik ng alitan ay mga di-tao, dahil ang kanilang pag-uugali ay ganap na naiiba sa pag-uugali ng mga normal na tao, at sumasalungat sa mga prinsipyo sa paggawa ng mga bagay na dapat taglayin ng mga normal na tao. Samakatwid, ang gayong mga tao ay mga hamak na nagpapabaya sa kanilang wastong gawain. Ang mga bagay na ginagawa nila ay hindi ang dapat gawin ng mga normal na tao; ang papel na ginagampanan nila ay papel ng isang di-tao. Ngunit iniisip nila mismo na ito ay napakabuti at tama. Hindi ba’t ito ay hindi pagkaalam kung ano ang tama at kung ano ang mali? (Oo.)

May ilang tao na palaging kumikilos nang palihim at mapanghimasok kapag nakatalikod ang mga tao. Halimbawa, may ilan na mahilig tumingin sa pribadong impormasyon ng ibang tao, tulad ng kanilang mga personal na talaarawan at mga tala sa espirituwal na debosyon. May ilan na mahilig makinig nang palihim sa mga panalangin ng iba, o makinig nang palihim sa mga usapan ng iba para malaman kung nababanggit ba sila at kung ano ang tingin ng iba sa kanila. May ilan na sumisilip sa mga kompyuter ng iba para tingnan kung anong mga mensahe mayroon ang mga ito, kung sino ang kinokontak ng mga ito, kung anong mga kanta ang pinakikinggan ng mga ito, at kung anong mga video ang pinapanood ng mga ito, palaging nag-uusisa sa mga pribadong buhay ng iba. Mayroon ding ilang tao na malilikot ang kamay na naghahalungkat sa mga personal na gamit, mga pakete, at maging sa higaan ng iba nang walang pahintulot. Tinitingnan nila ang anumang kinakain, isinusuot, o ginagamit ng iba. Kung may makita silang magandang bagay, kinukuha nila ito at ginagamit, at kung nasisiyahan sila sa paggamit nito, itinuturing nila itong pag-aari nila. Kapag bumibili ang iba ng ilang meryenda o tinapay, sumisilip sila, at kung may makita silang masarap, kumakagat sila o kumukuha ng isang piraso. Ang layunin nila ay hindi lang tumingin, kundi kumain dahil matakaw sila. Kung gusto nilang kumain, puwede naman silang humingi, at walang tatawa sa kanila. Pero bakit nila ninanakaw ang pagkain ng iba nang patalikod? Tama bang gawin ito? (Hindi.) Alam nilang mali ito pero ginagawa pa rin nila, at madalas nila itong ginagawa, hinahalungkat ang mga gamit ng iba na para bang pag-aari nila ang mga ito. Kung matutuklasan, binibigyang-katwiran nila ang kanilang sarili sa pagsasabing tumitingin lang sila, at hindi sila nahihiya rito. Kapag walang tao sa paligid, patuloy silang naghahalungkat at nagnanakaw. Wala silang pagkaramdam ng kahihiyan; hindi man lang nila alam kung wasto ba ito o hindi. Anong uri ng tao ang gumagawa ng gayong mga bagay? Sa pangkalahatan, kahit ang matitinong anim o pitong taong gulang na bata ay hindi ginagawa ang mga bagay na ito. Kung ginagawa pa rin ito ng isang nasa hustong gulang na, ito ay dahil nakasanayan na nilang gawin ang mga ito mula pagkabata. Para itong isang magnanakaw na nasanay nang magnakaw at nang-uumit saanman siya magpunta. Kahit pa wala namang kulang sa kanya, gusto pa rin niyang magnakaw; naging likas na sa kanya ito at hindi niya maitigil. Kahit pa gusto niyang tumigil, hindi niya kaya. Ipinanganak siyang magnanakaw. Hindi ba’t sila ay mga di-tao? (Oo.) Mausisa ka at iginigiit mong tingnan ang mga personal na gamit ng iba, pero ano ang maidudulot na mabuti ng pagtingin? Kahit pa tumingin ka, hindi sa iyo ang mga iyon, at hindi mo makukuha ang mga iyon. Kung talagang gusto mong humiram ng isang bagay minsan, magpaalam ka lang sa tao, at gamitin mo lang ito pagkatapos niyang pumayag. Gawin mo ang mga bagay nang hayagan at tapat; huwag kang maging palihim. Kung gusto mong isuot ang damit ng iba, hayagan mong hilingin sa kanila na ipahiram ito sa iyo. Maaari mo lang itong isuot kung papayag siyang ipahiram ito sa iyo. Kung may pag-aatubili niyang gustong ipahiram sa iyo ang isang bagay na pinahahalagahan niya, ito ay maituturing na pagmamahal sa pagitan ng mga kapatid. Kung hindi niya ito ipahiram sa iyo, huwag mo itong isuot nang palihim. Ang mga mananampalataya sa Diyos ay pawang mga nasa hustong gulang na, ngunit ang ilan sa kanila ay hindi pa rin disente sa kanilang pagkilos, at may ilang indibidwal pa nga na malilikot ang kamay. Palihim nilang hinahalungkat ang mga gamit ng iba nang hindi nalalamang mali ito. Sa sandaling matuklasan sila at pag-usapan sila ng iba, hindi sila nakakaramdam ng kahihiyan, at iniisip pa nga nila, “Ano naman kung hinalungkat ko ang mga gamit mo? Wala namang nawala sa iyo, at hindi naman itinangi bilang banal ang mga gamit mo, kaya bakit hindi ko puwedeng tingnan ang mga iyon?” Tingnan ninyo, gumagamit pa nga sila ng baluktot na pangangatwiran. Malubha ang problemang ito; hindi lang ito isang isyu sa kanilang pag-uugali, kundi isang problema sa kanilang pagkataong diwa. At ano ang problema sa kanilang diwa? Ang gayong mga tao ay walang anumang kamalayan kapag gumagawa sila ng mali. Sa sandaling may isang taong makatuklas sa kanilang ginawa at ituwid sila, hindi lang nila ito hindi tinatanggap, kundi binibigyang-katwiran pa nila ang kanilang sarili, gumagamit sila ng baluktot na pangangatwiran, at nagpapatuloy sa paggawa nito sa ganoong paraan. Ipinapakita nito na sila ay mga di-tao. Isang katangian ng mga di-tao ay hindi nila kailanman inaamin na mali sila kapag gumagawa sila ng mali, wala silang anumang pagsisisi, nagpapatuloy sila sa paniniwalang tama sila, at puno sila ng mga pangangatwiran. Ibig sabihin, sinasabi nilang tama ang mga maling bagay, mga baluktot na bagay, at mga baliko at buktot na bagay. Ito ay pagtuturing na tama ang walang-katotohanang pangangatwiran. Ang mga nagtataglay ng katangiang ito ay walang konsensiya at katwiran. Ang mga taong walang konsensiya at katwiran ay mga di-tao. Ang mga ito mismo ang uri ng mga pagpapamalas na mayroon ang mga di-tao. Kapag palihim nilang hinahalungkat ang mga gamit ng iba, paano mo man sila ilantad o bahaginan ng katotohanan, hindi nila ito tinatanggap. Hindi lang sila hindi nakakaramdam ng pagsisisi, kundi gumagamit din sila ng baluktot na pangangatwiran, sinasabi nila, “Hinalungkat ko lang ang mga gamit ng isang tao—ano ang mali roon? Kung ikukumpara sa mga gumagawa ng kahalayan, pagpatay, o panununog, at nakagawa na ng bawat masamang gawa na maiisip, ako na ang pinakamabuting tao! Saan ka pa makakahanap ng isang taong kasingbuti ko?” Hindi ba’t ito ay lubos na hindi makatwiran? (Oo.) Kung may isang taong gumawa ng mali at matigas ang ulong tumatangging umamin, wala na siyang pag-asa. Ang ilang tao ay gumagawa ng mga pagkakamaling napakalubha na hindi katanggap-tanggap kahit pa tasahin gamit ang moralidad ng tao, lalo na kung gamit ang katotohanan; dahil sa kanilang kakayahan, hindi sila nasasangkapan para matanto ito. Pagdating sa pagkatao, sa sandaling mawalan ng konsensiya at katwiran ang isang tao, siya ay isa nang di-tao. Gaano man kabuti, kabait, kadakila, o karangal ang tingin mo sa iyong sarili, kung wala kang mga pagpapamalas ng konsensiya at katwiran, kundi sa halip ay isinasabuhay mo ang maraming pagpapamalas ng mga di-tao, at marami ka pa ngang partikular na pagsasagawa at maling kaisipan at pananaw, kung gayon ikaw ay isang di-tao. Ang mga pangunahing katangian ng mga di-tao ay na hindi nila tinatanggap ang katotohanan o mga positibong bagay, kundi tinatanggap nila ang mga maling bagay bilang mga tamang pananaw, at kaya pa nga nilang lituhin ang tama at mali at gawing puti ang itim para ilihis ang mga tao.

May isang uri ng tao, dahil nakikitang maganda ang anak niyang babae, na gustong gamitin ito para kumita ng malaking pera. Kaya, ipinakikipagkasundo niya itong ipakasal sa isang mayamang lalaki at humihingi siya ng maraming bigay-kaya. Kapag nakuha na niya ang bigay-kaya, nagsisimula na siyang kumain, uminom, at magpakasaya. Pagkaraan ng ilang panahon, kapag halos naubos na niya ang lahat ng pera, bumabalik siya sa pamilya ng lalaki para humingi pa. Kapag sinabi ng pamilya na naibigay na nila ang lahat ng pera para sa bigay-kaya at hindi na sila makapagbibigay pa, ipinakikipagkasundo ng mga magulang ang babae sa ibang pamilya at muling humihingi ng marami-raming bigay-kaya. Nakikita ng unang pamilya na hindi nila hahayaang magpakasal ang anak na babae sa kanilang pamilya, kaya binabawi nila ang bigay-kaya. At ano ang sinasabi ng mga taong iyon? “Hindi maaaring pakasalan ng anak ko ang anak mo dahil hindi ka nagbigay ng sapat na bigay-kaya. Hindi namin dapat ibalik ang pera sa iyo. Sino ba ang nagsabi sa iyo na huwag magbigay ng sapat? Hindi ka nagbigay ng sapat na pera pero gusto pa ring pakasalan ang anak ko? Hinding-hindi maaari!” Pagkatapos makuha ang pera sa pamamagitan ng panlilinlang, nagsisimula na siyang gumamit ng baluktot na pangangatwiran. Napagtatanto ng unang pamilya na isang manloloko, isang tampalasan, ang nakaharap nila, kaya hindi na lang nila ito pinapansin. Naging biktima rin ng parehong panloloko ang ikalawang pamilya. Ipinagkakasundo ang babae sa ilang pamilya nang maraming ulit, at pagkatapos ng lahat ng pagpapasa-pasa, hindi siya nakapag-asawa, pero kumita ng malaking pera ang kanyang pamilya. Mabuti ba ang pamilyang ito? (Hindi.) Bakit hindi? (Ginamit nila ang pagpapakasal ng kanilang anak para lokohin ang mga lalaki para sa pera ng mga ito. Nang hilinging ibalik ito, tumanggi sila at gumamit ng baluktot na pangangatwiran. Wala silang katwiran kahit kaunti. Ang mga taong tulad nito ay hindi alam kung ano ang wasto at kung ano ang di-wasto, at walang pagkaramdam ng kahihiyan, kaya masama sila.) Ipinapakita nila ang lahat ng pag-uugaling ito. Hindi nila alam kung ano ang wasto at kung ano ang di-wasto at wala silang pagkaramdam ng kahihiyan. Ginagastos nila ang perang nakuha sa panloloko nang hindi nakakaramdam ng anumang paninisi sa sarili, at kumakain at umiinom pa nga sila nang maayos, at namumuhay araw-araw nang may malinis na konsensiya. Sabihin ninyo sa Akin, mayroon bang mga taong tulad nito sa mga nananampalataya sa Diyos? (Malamang na mayroon.) Mayroon. Ang mga taong ito ay may lahat ng uri ng taktika sa panloloko, kaya imposibleng makapagbantay laban sa kanila. Ganito ang magulong mundo ng bisyo ng mga walang pananampalataya, pero kung kayang manloko ng mga tao sa ganitong paraan ang isang taong nananampalataya sa Diyos, tiyak na hindi siya isang mabuting tao. Masyadong masama ang kanyang kalikasan; kahit habang nananampalataya sa Diyos, isa siyang hindi mananampalataya. Hindi ba’t ito ay itinatakda ng kanyang kalikasan? (Oo.) Hindi man lang siya naniniwala sa ganti, pero nananampalataya siya sa Diyos—anong uri siya ng hamak na nilalang? Niloloko niya ang mga tao para sa bigay-kaya ng mga ito at hindi niya hinahayaang magpakasal ang kanyang anak na babae. Ito ay panlilinlang. Bukod dito, hindi lang isang pamilya ang niloloko niya, kundi marami, pero namumuhay pa rin siya nang may malinis na konsensiya. At sinasabi pa niyang nananampalataya siya sa Diyos. Kinikilala ba ng Diyos ang gayong tao? (Hindi.) Hindi kinikilala ng Diyos ang kanyang pananampalataya. Kung mayroong gayong mga tao sa sambahayan ng Diyos, dapat silang alisin. Ayaw ng sambahayan ng Diyos sa gayong mga tao. Hindi mababago ang mga manloloko; hindi inililigtas ng Diyos ang masasamang tao. Ang isang manloloko ay manloloko ng mga tao saanman siya magpunta. Pagdating niya sa sambahayan ng Diyos, lilinlangin ba niya ang mga kapatid? Lilinlangin ba niya ang sambahayan ng Diyos? Tiyak na oo. Ililigtas ba ng Diyos ang gayong tao? Hindi siya ililigtas ng Diyos. Anong uri ng mga tao ang mga manloloko? Sa tumpak na pananalita, sila ay mga di-tao. Ang mga di-tao ay mga taong walang konsensiya at katwiran. Kaya, maglilibot ba ang gayong tao para manloko ng mga tao habang nananampalataya sa Diyos? Tiyak na oo. Kung sasabihin niyang nananampalataya siya sa Diyos, tatratuhin siya ng ilang kapatid nang may pagmamahal, tutulungan siya sa kanyang mga paghihirap at bibigyan siya kapag siya ay nangangailangan. Pero sa huli, sa paglipas ng panahon, matutuklasan nila na hindi talaga hinahangad ng taong ito ang katotohanan at isa itong manloloko. Hindi ba’t nalinlang sila? Samakatwid, dapat matutunan ng isang tao kung paano kilatisin ang mga manloloko para maiwasang malinlang. Ito ay para protektahan ang mga kapatid mula sa panlilinlang. Kung matuklasan ang gayong tao, dapat siyang alisin, dahil mayroon siyang masamang reputasyon at may kakayahang gumawa ng anumang masamang bagay—isa siyang tampalasan sa lipunan. Paano makakamit ng isang tampalasan ang kaligtasan? Hindi pinapayagan ang mga tampalasan na umiral sa loob ng iglesia. Hindi sila angkop na mamuhay kasama ng hinirang na mga tao ng Diyos. Dapat silang alisin; hindi sila karapat-dapat na manatili sa sambahayan ng Diyos.

Mayroon ding ilang tao na mahilig manghiram ng mga gamit ng iba. Pagkain man ito, damit, kasangkapan, kompyuter, o muwebles, hinihiram nila ang lahat—maging ang pera, alahas, at mga sasakyan. May sariling pera ang ilan pero hindi sila bumibili ng sarili nilang gamit; mahilig lang silang manghiram sa iba, sinasadyang samantalahin ang mga ito. Halimbawa, may ilang taong nanghihiram ng sasakyan para lumabas, at hindi nila pinapalitan ang gasolina kapag nasaid na nila ito. May ilan pa ngang nanghihiram ng sasakyan at hindi ito isinasauli, naghihintay hanggang sa dumating ang may-ari at bawiin ito bago nila ibalik. May ilang taong nanghihiram ng mga kasangkapan, at hindi nila ito ipinapaayos para sa may-ari kapag nasira nila, ni hindi man lang sila humihingi ng paumanhin. May ilang taong nanghihiram ng pera at ginagastos ang lahat ng ito, nang walang intensyong magbayad, na para bang sarili nilang pera ito. Umaasa lang sila na makalimutan ito ng nagpahiram, na siyang gusto nilang mangyari, sinasadyang manamantala. Ginagamit nila ang pera ng iba para sa negosyo, sa pagkain, inumin, at libangan, habang iniipon ang sarili nilang pera para kumita ng interes o mamuhunan sa mga stock. Kapag tinanong kung kailan nila ibabalik ang pera, sinasabi nila, “Babayaran ko ito kapag may pera na ako. Paano ko ito mababayaran kung wala akong pera ngayon!” Kita ninyo? Nalalantad ang tunay nilang kulay, hindi ba? Intensyon na talaga nila sa simula pa lang na hindi magbayad kailanman. Anong uri ng tao ito? Isa itong tampalasan. Ang iba naman, kapag nakitang may magandang relo ang isang tao, ay hinihiram ito nang ilang araw, at sa huli ay nagiging marumi ang relo. Kapag kukunin na ito ng may-ari, nagagalit sila at sinasabing, “Napakadamot mo! Ilang araw pa lang ito sa akin at binabawi mo na ito agad!” Anong uri ng pag-iisip ito? Palaging gustong angkinin ang magagandang gamit ng iba. Hindi ba’t pagiging sakim ito? Pakiramdam nila ay ganap na lehitimo ang panghihiram ng mga gamit, kaya palagi silang naghahanap ng mga pagkakataon para manghiram sa iba. Anuman ang hiramin nila, hindi nila ito gustong isauli kailanman, umaasang maangkin ang mga gamit. Anong uri ng tao ito? (Isa itong barumbado at tampalasan; isa itong di-tao.) Napakaraming tampalasan at mga di-tao na tulad nito sa mga walang pananampalataya—hindi na natin sila tatalakayin pa. Pero mayroon bang mga taong tulad nito sa mga nananampalataya sa Diyos? Kung ang gayong tao ay nakapasok nang palihim sa iglesia, hindi ba’t isa siyang barumbado at tampalasan? (Oo.) Ang mga tampalasang tulad nito ay nananampalataya sa Diyos para lang magkamit ng mga pagpapala. Kapag nakikisalamuha sila sa mga kapatid, palagi silang may pag-iisip na samantalahin ang mga ito. Palagi silang nagmamasid kung sino sa mga kapatid ang may pera, kung sino ang may impluwensiya, o kung kaninong pamilya ang may magagandang gamit, at partikular nilang pinupuntirya ang mga taong ito. Ginagamit nila kung sinuman ang magagamit nila at nakikisalamuha sila sa sinumang madaling samantalahin. Palagi silang nanghihiram ng mga gamit sa mga kapatid at inuutusan ang mga ito sa ilalim ng islogan na “magkakapamilya ang mga kapatid,” at hinihingi pa nga nila na patuluyin sila ng mga kapatid. Ang ilang kapatid na nagsisimula pa lang manampalataya sa Diyos ay hindi nakakaunawa sa katotohanan at walang pagkilatis, kaya tinatrato ng mga ito ang gayong tao bilang isang kapatid, naiilang na tanggihan ito. Pero sa paglipas ng panahon, natutuklasan nila na ang taong ito ay nagiging palamunin sa kanilang tahanan at ayaw umalis, kumakain nang walang katapusan kapag nakakakita ng masarap na pagkain, at kumukuha ng magagandang gamit kapag gusto nito. Bukod dito, hindi hinahangad ng taong ito ang katotohanan o ginagampanan ang kanyang tungkulin kahit kaunti, iniisip lang ang pananamantala buong araw. Kaya, nasusuklam sila rito. Dahil nakikita na mayroong gayong mga tao sa sambahayan ng Diyos, nagkakaroon pa nga ng mga kuru-kuro ang ilan tungkol sa Diyos, iniisip nila, “Paano nagawang hirangin ng Diyos ang gayong tao?” Ang totoo, hindi hinirang ng Diyos ang gayong tao; sa halip, nakapasok ito nang palihim sa iglesia. Ang mga taong nangaral ng ebanghelyo sa kanya ay hindi alam ang tunay niyang pinagmulan, at tinanggap siya ng iglesia. Nangyayari talaga ang mga sitwasyong tulad nito. Hinding-hindi hinihirang ng Diyos ang gayong mga tampalasan at mga di-tao. Kung matuklasan ang gayong masasamang tao at mga tampalasan, dapat silang iwasan at itakwil. Huwag silang tratuhin bilang mga kapatid; sila ay mga palamunin lamang. Kung tatratuhin mo ang gayong tampalasan bilang isang kapatid at iisipin mo na isa siyang taong hinirang ng Diyos, kung gayon ay baluktot ang pagkaarok mo. Ang mga taong hinihirang ng Diyos ay, sa pinakamababa, iyong mga may mabuting pagkatao na kayang tumanggap ng katotohanan. Hinding-hindi kailanman hihirangin ng Diyos ang mga tampalasan at masasamang tao, dahil hindi inililigtas ng Diyos ang mga tampalasan at masasamang tao; ayaw ng Diyos sa gayong mga tao. Kahit na manampalataya sa Diyos ang gayong mga tao, ibubunyag at ititiwalag pa rin sila ng Diyos. Nauunawaan na ba ninyo ngayon? (Oo.) Lubos na nasusuklam ang mga tao pagkatapos makitungo sa gayong mga indibidwal, at kinapopootan at pinandidirihan nila ang mga ito. Kaya, kung makikisalamuha sila sa Diyos, posible bang magustuhan ng Diyos ang gayong mga tao? Malinaw ang sagot: Hinding-hindi gusto ng Diyos ang gayong mga tao, ni hindi Niya hihirangin ang mga ito kailanman. Hindi kailangan ng sambahayan ng Diyos ang gayong mga tao para gampanan ang mga tungkulin, at wala silang kakayahan para sa anumang gawain. Sila ay mga salbahe lamang, mga taong sumasabay lang sa agos. Pumupunta sila sa sambahayan ng Diyos para lang maging palamunin. Iniisip nila na ang mga taong nananampalataya sa Diyos ay pawang mga taong totoo, partikular na tunay at mapagmahal, at handang tumulong sa iba. Iniisip nila na kahit pa pautangin sila ng mga mananampalataya, magiging masyadong nakakailang para sa mga ito na singilin sila, at kahit na hindi nila ibalik ang pera, hindi sila isusumbong ng mga mananampalataya. Iniisip nila na ang mga taong ito ang pinakamadaling samantalahin. At dahil ayaw nilang magtrabaho, nanghihiram na lang sila ng pera sa mga kapatid. Nakakaraos sila nang hindi nagtatrabaho, at makakatulong ang iglesia kung magkakaproblema sila. Hindi lang ang upa nila ang nasasagot, kundi pati na rin ang panggastos nila, at lumilipas ang mga araw nila nang wala silang alalahanin. Walang pagkilatis ang ilang kapatid at sa huli ay sinusuportahan nila ang pamumuhay ng gayong mga tao, tunay na hinahayaan ang mga ito na manamantala at makagamit ng palusot. Hindi ba’t ito ay dahil wala silang pagkilatis? (Oo.) Masyadong hangal ang mga tao at walang pagkilatis sa iba, kaya minsan ay gumagawa sila ng ilang kahangalan. Alam na ba ninyo kung paano kilatisin ang gayong mga tao ngayon? (Oo.) Dahil kaya na ninyo silang kilatisin, dapat ninyong alisin ang gayong mga tao. Hindi sila hinirang na mga tao ng Diyos, kaya hindi kailangang magpakita ng anumang pagmamahal sa kanila. Palagi nilang gustong makakuha ng isang bagay nang walang kapalit at umani kung saan hindi sila nagtanim—sila ay mga salbahe! Anong karapatan nilang gastusin ang pinaghirapan mong pera at gamitin ang mga gamit mo ayon sa gusto nila? Ang pagpaparaya at pagbibigay-layaw sa gayong tao, at ang pagsuporta pa nga sa kanyang pamumuhay—hindi ito ang tungkulin mong bigay ng Diyos, ni ang atas at misyong ipinagkatiwala sa iyo ng Diyos. Wala kang anumang responsabilidad o obligasyon na magpakita ng pagmamahal sa kanya. Ang pagpapakita ng pagmamahal sa mga tunay na kapatid ay naaayon sa mga prinsipyo at mga hinihingi ng Diyos; ito ang iyong responsabilidad at obligasyon. Ang pagtustos, pagtulong, at pagsuporta sa mga tunay na kapatid, kahit pa may tulong na pinansyal at materyal, ay pawang naaayon sa mga layunin ng Diyos. Ang mga ito ay mabubuting gawa, at tinatandaan ng Diyos ang mga ito. Ngunit para sa mga di-taong ito, hindi kailangang maging magalang, ni kailangang kumilos nang may pagmamahal sa kanila. Ang pagmamahal, pagpaparaya, at pasensya ay para sa mga tunay na kapatid. Para sa mga di-tao, para sa mga barumbado, tampalasan, at salbahe, hindi kailangang magpakita ng pagmamahal, pagpaparaya, o pasensya. Ito ang prinsipyo. Para sa isang salbahe, isang palamunin na walang pagkaramdam ng kahihiyan at hindi alam kung ano ang wasto at kung ano ang di-wasto, kung pikit-mata kang magpapakita sa kanya ng pasensya at pagmamahal, iyon ay kahangalan at walang prinsipyo, at hindi ito tinatandaan ng Diyos kahit kaunti. Ang paggawa mo ng mga bagay na ito ay walang kinalaman sa katotohanan; hindi ito tinatanggap ng Diyos, at ginagawa ito nang walang kabuluhan.

May ilang tao na madalas na inaatake ang mga kapatid, mga lider at manggagawa, at ang sambahayan ng Diyos at ang mga pagsasaayos ng gawain nito; inaatake pa nga nila at hinuhusgahan ang Diyos. At ano ang kanilang idinadahilan sa paggawa nito? “Patas ako sa ginagawa ko. Wala akong ibang intensyon. Sinasabi ko ang mga bagay na ito at ginagawa ko ito nang may saloobin ng paghahangad sa katotohanan at pagiging masigasig!” Kung pakikinggan ay napakamakatwiran nila at nagsasalita sila nang may ere ng pagiging matuwid. Ang totoo, bawat salitang sinasabi nila at lahat ng ginagawa nila ay hindi naaayon sa katotohanan at bunga ng kanilang mga maling kaisipan at pananaw; bukod dito, lahat ng ito ay nagdudulot ng mga paggambala at panggugulo sa gawain ng iglesia, ngunit iniisip nila, “Tama ang ginagawa ko. Nasa tama ako. Hindi mo ako maaaring kondenahin!” Nananampalataya sila sa Diyos, ngunit inaatake nila Siya. Puno ng pagsuway at hinanakit ang kanilang puso sa Diyos, at minamaliit at hinahamak pa nga nila Siya, ngunit hindi nila napagtatanto na mali ito, at sa halip ay ginagawa nila ito na para bang ito ang tamang bagay, na para bang ito ang kanilang tungkulin at obligasyon. Sa tiwaling sangkatauhan, masasabing ang gayong mga tao ang may pinakamalulubhang problema. Ang kanilang mga pagpapamalas at pagbubunyag ay hindi ang karaniwang mga maling kaisipan at pananaw o mga paraan ng pagharap sa mga bagay na karaniwang nakikita sa mga normal na tao, ni mga depekto ng pagkatao ang mga ito. Sa halip, ano ang sangkot sa mga ito? (Sangkot sa mga ito ang Diyos at ang gawain ng sambahayan ng Diyos.) Sangkot sa mga ito ang saloobin ng isang tao sa mga positibong bagay at sa Diyos. Ang mga pagpapamalas niyang ito ay hindi lang basta may kinalaman sa mga ugnayan sa pagitan ng mga tao o sa mga paraan at pamamaraan ng mga tao sa pagharap sa mga bagay-bagay; may kinalaman ang mga ito sa ugnayan sa pagitan ng mga tao at ng Diyos, kung paano tinatrato ng mga tao ang Diyos, at ang saloobin ng mga tao sa Kanya. Hindi lang walang kahit katiting na pagpapasakop ang mga taong ito sa kanilang saloobin sa Diyos, kundi sa kanilang puso, madalas din nilang inaatake, hinuhusgahan, at kinokondena ang lahat ng gawain at salita ng Diyos na hindi umaayon sa mga kuru-kuro ng tao. Itinatatwa pa nga nila na ang lahat ng salita ng Diyos ay ang katotohanan, at kaya nilang isantabi ang lahat ng pagsasaayos ng gawain ng sambahayan ng Diyos. Sa panlabas, hindi sila gumagawa ng anumang mga argumento o pahayag o hayagan at lantaran na nanunulsol sa mga tao, ngunit sa kaibuturan ng kanilang puso, madalas silang nagkikimkim ng mga kaisipan ng paghusga at pag-atake sa Diyos. Paminsan-minsan, nagpapakalat sila ng ilang maling kaisipan at pananaw na nanghuhusga sa Diyos, nagpapakalat ng pagkanegatibo at kamatayan para guluhin ang puso ng mga tao at ilayo sila sa Diyos. Ang diwa ng mga taong ito ay diwa ng mga anticristo. Napakaraming walang-katotohanang kaisipan at pananaw sa puso ng mga anticristo. Bagama’t hindi sila nangangahas na ipahayag ang mga ito nang hayagan, likas na nabubunyag ang mga bagay na ito kapag nakikisalamuha sila sa mga tao nang palihim. Sabihin ninyo sa Akin, may mga problema ba ang gayong mga tao? (Mayroon.) Anong uri ng problema? (Ang gayong mga tao ay may diwa ng mga diyablo, dahil walang samaan ng loob sa pagitan nila at ng Diyos, at napakaraming katotohanan ang ipinapahayag ng Diyos para iligtas ang mga tao, ngunit palagi nila Siyang inaatake at hinuhusgahan. Kinamumuhian nila ang katotohanan at kinamumuhian nila ang Diyos sa kanilang puso—mayroon silang diwa ng mga diyablo.) Nakikita ninyo, nangangaral Ako rito, at habang nakikinig ang lahat, pinag-iisipan ng ilang tao sa kaibuturan nila kung paano nila ito mauunawaan at matatanggap nang maayos: “Ano ang paksa ng sermon ngayon? Paano ko dapat suriin ang aking sarili kumpara sa mga nalantad na pagpapamalas na ito ng katiwalian at kilalanin ang aking sarili?” Ang saloobin nila ay isang saloobin ng pagtanggap. Ang mga taong ito na may saloobin ng pagtanggap, na namumuhay sa saklaw ng konsensiya at katwiran ng normal na pagkatao, ay madalas na nagkakamit ng kaunting kaliwanagan at liwanag. Sa kaibuturan ng kanilang puso, hindi nila itinataboy ang gawain ng Diyos o ang mga positibong bagay. Sadya lamang na dahil sa kanilang mahinang kakayahan, medyo mabagal silang makaarok ng katotohanan, at kung minsan ay mali ang kanilang kalagayan dahil kontrolado sila ng kanilang mga tiwaling disposisyon. Gayumpaman, nagsusumikap ang kanilang puso tungo sa katotohanan, at normal ang kanilang ugnayan sa Diyos sa halos lahat ng oras. Minsan lang, kapag ginugulo ng kanilang mga tiwaling disposisyon, nagkakaroon sila ng negatibong kalagayan at hindi sila gaanong malapit sa Diyos. Ngunit sa kanilang puso, hindi nila sinisiyasat o kinukuwestiyon ang Diyos, ni nilalabanan o ibinubukod nila Siya, lalo nang wala silang saloobin ng pangmamaliit sa Diyos, panunuya sa Diyos, o pagpapakasaya sa Kanyang kapinsalaan. Ngunit may isa pang grupo ng mga tao na iba. Anuman ang paksang tinatalakay, hindi sila nakikinig sa sermon nang may mentalidad ng pagkauhaw sa katotohanan at ng pagpapasakop at pagtanggap dito. Sa halip, nakikinig sila nang may mentalidad ng pagsisiyasat at pagkuwestiyon: “Bakit mo sinasabi ito? Ano ang layunin mo sa pagsasabi ng mga bagay na ito? Sino ang sinusubukan mong ilantad at ibunyag? O sino ang sinusubukan mong atakihin at kondenahin? Ano ang kinalaman nito sa akin?” Kung kaya itong tanggapin ng iba at iangkop sa kanilang sarili, naiinis sila. Kung matuklasan nila na sa tingin ng isang tao ay hindi niya maarok ang mga katotohanang ito at hindi niya ito maiangkop sa kanyang sarili, labis silang natutuwa at nakakaramdam ng malaking tagumpay: “Sa wakas, makapagmamalaki na ako sa Diyos! Sa wakas, may magagamit na ako laban sa Kanya!” Madalas silang makinig sa mga sermon nang may ganitong uri ng pag-iisip. Lalo na kapag ang isang nilalaman na tinatalakay ay tumutukoy sa kanilang mga kalagayan at pagpapamalas, ang kanilang saloobin ay hindi saloobin ng pagtanggap, ni saloobin ng pagpapakumbaba at kababaang-loob. Sa halip, nakakaramdam sila ng paglaban, pagkasuklam, at pagkapoot sa kanilang puso. Pakiramdam nila, ang sinasabi Ko ay pangangaral lang at pagsasabi ng matatayog na salita. Ayaw nilang makinig at hindi nila ito matanggap. Lalo na kapag natutukoy ang kanilang mga sensitibong isyu at kahinaan, lalo pa silang nakakaramdam ng pagkasuklam at pagkapoot, at labis na hindi komportable ang kalooban nila. Ang kanilang pagiging hindi komportable ay hindi nagmumula sa pagsisisi o kalungkutan mula sa katunayang mayroon silang mga tiwaling disposisyon, kundi mula sa kanilang paglaban at pagtanggi sa pamamaraan at wikang ginamit para ilantad sila, pati na rin sa nilalaman ng paglalantad at sa sarili nilang nalantad na diwa. Sa ilalim ng mga karaniwang sitwasyon, kapag ang isang normal na tao ay umaako ng isang aytem ng gawain ng iglesia, hangga’t tinatanggap niya ang mga pagsasaayos ng gawain o ang panustos at gabay mula sa Itaas nang may saloobin ng pagpapakumbaba at pagpapasakop, magkakaroon siya ng kaunting pag-usad pagkatapos ng isang yugto ng panahon. Makukuha niya ang kasanayan dito, matutuklasan ang ilang pamamaraan, at mahahanap ang ilang prinsipyo at landas ng pagsasagawa. Sa madaling salita, patuloy siyang uusad, magbabago, at may matatamo. Ngunit iba ang mga nagkikimkim ng paglaban sa kanilang puso. Dahil puno ng pagsisiyasat, paglaban, panunuya, at pagbabantay sa Diyos ang kanilang puso, para sa kanila, ang Diyos at ang katotohanan ang mga pakay ng kanilang pagsisiyasat. Hindi sila nauuhaw sa katotohanan. Kapag ginagampanan nila ang kanilang mga tungkulin, umaasa sila sa kanilang mga kaloob o munting katusuhan para gawin ang mga bagay-bagay. Sa sandaling makaharap sila ng mga problema o paghihirap, hindi nila hahanapin ang katotohanan para lutasin ang mga ito. Pagdating sa mga usaping may kinalaman sa mga katotohanang prinsipyo, sadyang wala silang kaalam-alam. Anumang mga isyu ang kanilang kinakaharap, hangga’t may kinalaman ang mga ito sa mga katotohanang prinsipyo, pakiramdam nila ay nakakapagod at mabigat ang mga ito, at hindi nila kayang abutin—tulad ng pagpilit sa isang isda na mamuhay sa lupa o pagpilit sa isang baboy na lumipad. Gaano man magsikap ang gayong mga tao, hindi nila maaabot ang katotohanan. Anuman ang sabihin nila, para silang mga hindi miyembro ng iglesia, na nagdudulot sa iyo na magduda kung nabasa na ba nila kailanman ang mga salita ng Diyos o nakipagbahaginan na ba sila tungkol sa katotohanan sa lahat ng taon ng kanilang pananampalataya, at kung tunay na ba silang namuhay kailanman ng buhay iglesia. Talagang nakakalito ito. Hindi ba’t napakamapanggulo ng gayong mga tao? Mayroon Akong termino para ilarawan sila: Wala silang espirituwal na awra. Nangangahulugan ito na kahit kapag gumagawa ng pinakasimpleng bagay, hindi nila malaman kung paano ito gagawin, at hindi nila makuha ang kasanayan dito kahit na magsikap sila. Ang kawalan ng espirituwal na awra ay hindi tiyak na nangangahulugang mukhang mapurol at matamlay ang isang tao. Sa halip, nangangahulugan ito na wala siyang kamalayan pagdating sa paggawa ng mga bagay-bagay. Anuman ang gawin niya, hindi niya mahanap ang mga prinsipyo o direksyon, at gaano katagal man niyang gawin ito, hindi niya maarok ang mga panuntunang kasangkot dito. Partikular itong totoo para sa iba’t ibang aytem ng gawain sa sambahayan ng Diyos. Bagama’t maaaring ang gayong mga tao ay edukado, medyo bata, at mukhang matalino, mukha silang partikular na lampa kapag gumagampan ng mga tungkulin at gumagawa ng gawain sa sambahayan ng Diyos. Nagagalit ang mga tao kapag pinapanood sila; tila nakakalito ito. Narito ang isang buhay na taong humihinga, edukado at may talento—paanong labis siyang walang kakayahan sa bawat aytem ng gawain? Paanong ganito siya kalampa? Ang totoo, hindi masama ang gawaing ginawa niya sa mundo, kaya bakit siya sobrang alanganin at walang kakayahan kapag ginagawa ang gawain ng sambahayan ng Diyos? May problema rito. Kapag tatlo hanggang limang taon nang nananampalataya sa Diyos ang gayong mga tao, ang nauunawaan lang nila ay ang iilang salita at doktrinang iyon. Sumisigaw lang sila ng mga islogan kapag nagsasalita sila at talagang walang mga prinsipyo sa kanilang mga kilos. Pagkatapos nilang manampalataya sa loob ng pito o walong taon, ang sinasabi nila ay ang dating bagay pa rin, nang walang kahit katiting na pag-usad. Tulad ng mga plastik na bulaklak, hindi sila nagbago kahit kaunti. Wala silang pagkakilala sa sarili, walang pagpasok sa mga salita ng Diyos, at walang natamo. Kapag nagbabahagi sila tungkol sa katotohanan, para silang nagkukuwento o nag-uusap tungkol sa mga usapin sa tahanan—bakit labis na nakakailang itong pakinggan? Sinasabi ng iba, “Dapat nating gampanan ang ating tungkulin nang may debosyon, ialay ang ating sinseridad, at gampanan nang maayos ang ating tungkulin, at gugulin ang ating sarili para sa Diyos.” Ngunit ano ang sinasabi nila? “Magsikap lang tayo, ibuhos natin ang lahat dito, at galingan natin ang paggawa!” Pagkatapos manampalataya sa Diyos nang mahigit isang dekada, hindi man lang nila masabi ang mga salitang “gampanan ang tungkulin nang may debosyon.” Ang alam lang nilang sabihin ay, “Magsikap pa, gumawa ng mas maraming gawain, gumawa ng mga bagay para sa sambahayan ng Diyos, ilaan ang ating buhay sa paggawa para sa sambahayan ng Diyos. Wala tayong gaanong maibibigay, pero mayroon tayong lakas!” Ang lahat ng ito ay mga bagay na sinasabi ng mga hindi taga-iglesia; hindi man lang nila magamit nang wasto ang mga espirituwal na termino. Ang gayong mga tao ay ilang taon nang nananampalataya sa Diyos, hindi bababa sa pito o walo, o mahigit sampung taon. Ginagampanan na nila ang mga tungkulin sa sambahayan ng Diyos sa buong panahong iyon at nakarinig na sila ng maraming sermon. Kaya bakit hindi nila magamit nang maayos ang mga espirituwal na termino kapag nagsasalita sila? Ano ang iniisip, pinagkakaabalahan, pinagbubulayan, at isinasaalang-alang ng gayong mga tao sa kanilang puso araw-araw? Isa itong ganap na misteryo! Kung oobserbahan mo sila sa loob ng isang panahon, matutuklasan mo na ang iniisip, pinagbubulayan, at pinagkakaabalahan nila araw-araw ay pawang mga usapin ng laman. Makitid ang kanilang isip, mabusisi sila sa maliliit na bagay, at masyadong mapaghanap ng mali, abala buong araw sa kung sino ang mabuti at kung sino ang masama, mga personal na sama ng loob, at iba pang gayong walang kuwenta at walang kabuluhang bagay, na walang kinalaman sa katotohanan. Ang kanilang mga kaisipan, ideya, at pananaw ay pawang mali, katawa-tawa, at baligho. Sa panlabas, mukhang edukado at may kakayahan ang gayong mga tao; ang ilan ay nagpatakbo pa nga ng mga negosyo sa lipunan. Bakit kaya pagkatapos nilang manampalataya sa Diyos, tila wala silang kahit katiting na espirituwal na awra? Paano mo man sila tingnan, mukha lang silang isang kahoy na pigura o isang robot. Bakit napakalampa nila anuman ang tungkuling gawin nila? Bakit labis na nakakailang pakinggan ang mga espirituwal na termino na lumalabas sa kanilang mga bibig? Hindi man lang sila kasinggaling ng isang loro na kayang gumaya ng pananalita. Kung paulit-ulit mong sasabihin ang “Amen, salamat sa Diyos!” sa harap ng isang loro, matututunan nitong sabihin ito nang napakatatas. Ngunit hindi man lang masabi ng mga taong ito ang “salamat sa Diyos”; ang sinasabi nila ay “salamat, Diyos ko.” At kung titingnan mo ang kanilang mga prinsipyo sa pagharap sa mga bagay-bagay, ang iniisip, kinakalkula, at pinaplano nila sa kanilang puso araw-araw, at ang minamahal at masigasig nilang hinahangad sa loob nila, ay walang anumang kinalaman sa mga positibong bagay; lahat ng ito ay mga bagay ng masasamang kalakaran, mga negatibong bagay. Samakatwid, ang iniisip ng mga taong ito sa kanilang puso ay pawang kasamaan—ang pahayag na ito ay hindi mali kahit kaunti. Kahit kapag nakikipagbahaginan sila sa mga pagtitipon, ang nilalaman ng kanilang pagbabahagi at ang mga kaisipan at pananaw na kanilang ibinubunyag ay pawang baluktot. Hindi nila hinahangad ang katotohanan kahit kaunti at hindi sila nakakatamo ng anumang kaliwanagan o pagtanglaw. Kapag ang iba ay nakikipagbahaginan at nagbabahagi ng kanilang personal na kaliwanagan, pagtanglaw, at pagkaunawa sa mga salita ng Diyos, mukha silang labis na naaasiwa, alanganin, at ganap na hindi alam kung ano ang gagawin. Pagdating sa pagpapakapagod at pagtatrabaho, mayroon silang kaunting lakas at handa silang magsumikap, ngunit kung hihilingin mo sa kanila na makipagbahaginan tungkol sa katotohanan, wala silang masabi. Gaano man karaming taon na nananampalataya sa Diyos ang gayong mga tao, hindi nila kailanman napagtatanto kung anong landas ang dapat tahakin ng mga tao sa buhay o kung ano ang pinakamahalagang hangarin. Ang isang taong may kaunting konsensiya at katwiran, kahit pa hindi siya nananampalataya sa Diyos, ay makakakilala ng kaunting sentido komun at kabatiran na dapat taglayin ng mga tao sa buhay sa oras na umabot siya sa edad na singkwenta o sesenta; sa mas malalim na antas, makikilala rin niya ang ilang pilosopiya sa buhay. At lalo na itong totoo para sa mga mananampalataya sa Diyos—pagkatapos manampalataya sa loob ng sampu o dalawampung taon, mauunawaan na nila ang ilang katotohanan at magkakaroon sila ng tunay na pananalig at may-takot-sa-Diyos na puso. Ngunit iyong mga hindi nagmamahal sa katotohanan, kahit ilang taon na silang nananampalataya sa Diyos, ay walang anumang pagkatanto o anumang pakiramdam para sa mga usaping may kinalaman sa kanilang buhay, sa kung anong landas ang tatahakin, o sa mga espirituwal na bagay sa buhay. Kahit pa umabot sila ng isandaang taong gulang, magagawa lang nilang mapagmatigas na sabihin ang iilang doktrinang iyon at panghawakan ang iilang pananaw na iyon. Hindi ba’t napakamapanggulo ng gayong mga tao? Anong uri sila ng mga tao? Kung ang gayong mga tao ay may masamang pagkatao, sila ay mga diyablo at mga Satanas. Kung hindi sila masasamang tao kundi mga taong magulo lang ang isip, manhid, at mapurol ang isip, ano sila? (Mga hayop.) Nangangahulugan iyon na sila ay nagreinkarnasyon mula sa mga hayop; ito ay ganap na totoo. May parehong katangian ang mga nagreinkarnasyon mula sa mga diyablo at ang mga nagreinkarnasyon mula sa mga hayop: Hindi nila tinatanggap ang katotohanan at tutol sila sa katotohanan. Hangga’t nakikipagbahaginan ka tungkol sa katotohanan, ang mga nagreinkarnasyon mula sa mga diyablo ay nagpapakita ng malinaw na pagtutol at paglaban; mayroon silang malilinaw na ideya, kaisipan, at pananaw na pumupuntirya sa bawat katotohanan. Gayumpaman, ang mga nagreinkarnasyon mula sa mga hayop ay walang malinaw na mga kaisipan at pananaw; magulo ang isip nila. Nakakaramdam lang sila ng pagkasuklam sa kanilang puso at hindi nila tinatanggap ang katotohanan. Mayroon din silang ilang baluktot na kaisipan at pananaw na ganap na hindi mapaninindigan. Ang mga ito ay mga pananaw na hindi maaaring ilabas sa publiko, at na hindi kailanman sasabihin ng sinumang normal na tao, ngunit labis nila itong pinahahalagahan. Sa madaling salita, ang mga pagpapamalas ng mga nagreinkarnasyon mula sa mga diyablo at mga nagreinkarnasyon mula sa mga hayop ay ang pagkakaroon ng isang saloobin ng sukdulang pagkasuklam at pagkapoot sa katotohanan: Ang nauna ay nagtataglay ng sukdulang suhetibong pagkasuklam, pagkapoot, at pagkondena; ang huli ay nagtataglay ng isang wala-sa-sariling pagkasuklam, pagkapoot, at pagdistansya—bagama’t hindi ito kasingradikal, pareho ang kalikasan ng kanilang saloobin sa katotohanan. Samakatwid, gaano man karaming sermon ang marinig ng dalawang uring ito ng mga tao, hindi nila ito maintindihan o maunawaan dahil sadyang hindi nila ito matanggap. Kung ang isang tao ay tatlo o limang taon nang nananampalataya sa Diyos at hindi magamit nang ganap o nang maayos ang mga espirituwal na termino, ito ay mapapalampas, dahil ang mga espirituwal na termino ay labis na hindi pamilyar sa lahat; ang mga ito ay bagong uri ng wika. Kapag nagsimulang manampalataya sa Diyos ang mga tao, hindi nila gaanong nauunawaan ang mga espirituwal na terminong naririnig nila, at marami ang banyaga sa kanila. Ngunit pagkatapos manampalataya sa Diyos nang mahigit limang taon, dahil madalas silang makinig sa mga sermon, makipagbahaginan tungkol sa katotohanan, at makisalamuha sa wikang ito, unti-unti silang nagiging pamilyar dito. Magagawa na nilang bigkasin ito nang madali, matatas, natural, at malaya. Magagawa na nilang gamitin ito, at magiging sarili na nila itong wika at isang bahagi ng kanilang buhay. Ang mga ito ang mga pagpapamalas ng mga normal na tao. Iyong mga walang pagpapamalas ng mga normal na tao ay hindi makakamit ang mga bagay na ito. Kahit kapag nagsasalita sila ng ilang pangunahing espirituwal na termino, sobrang nakakaasiwa itong pakinggan, at mahirap para sa iba na maunawaan. Kapag nakikisalamuha ka sa gayong mga tao, malamang na hindi mo sila maririnig na magsabi ng kahit isang bagay na nakapagpapatibay sa mga tao, o na makatwiran o kumpleto. Anuman ang sabihin nila ay hindi kumpleto—mayroon itong simula ngunit walang katapusan, o may katapusan ngunit walang simula—o kung hindi naman ay walang lohika sa kanilang pag-iisip, isang daloy lang ng walang kabuluhang salita. Matapos mabuhay nang napakatagal, hindi pa rin sila marunong makipag-usap. Hindi nila maipahayag, mailarawan, o maipaliwanag nang malinaw kung ano ang kanilang iniisip o kung ano ang kanilang naranasan. Palaging hindi kumpleto ang kanilang sinasabi kapag nagsasalita sila, palagi silang nagpapakita ng kahangalan, o kung hindi naman ay nagpapahayag sila ng mga baluktot na kaisipan at pananaw. Mula sa alinmang anggulo mo ito tingnan—ang kanilang saloobin sa Diyos, ang mga pagbubunyag at pagpapamalas ng kanilang pagkatao sa pang-araw-araw na buhay, o ang katunayang wala silang natamo pagkatapos mabuhay nang napakaraming taon—ang gayong mga tao ay mga di-tao. Madali ba para sa mga di-tao na maunawaan ang katotohanan? (Hindi.) Lumilinaw na nang lumilinaw ngayon na hindi madali para sa gayong mga tao na maunawaan ang katotohanan.

Tungkol naman sa pagkaalam kung ano ang wasto at kung ano ang di-wasto, pagkatapos talakayin ang mga halimbawang ito, hindi ba’t dapat alam na ninyo ngayon kung paano kilatisin kung ano ang wasto at kung ano ang di-wasto? Karamihan sa mga halimbawang tinalakay natin ay negatibo. Sa pamamagitan ng paghahambing sa mga negatibong halimbawang ito, dapat ay alam na ng mga tao, sa pangunahin, kung aling mga bagay ang mga positibong bagay. Sinumang nagtataglay ng mga katangian ng pagkatao ay may kamalayan sa gayong mga negatibong bagay. Samakatwid, gagawin lang ng isang normal na tao ang gayong mga bagay sa ilalim ng mga espesyal na sitwasyon, at pagkatapos gawin ang mga ito, makakaramdam siya ng pagsisisi at pasakit, at magkakaroon ng saloobin ng pagsisisi. Ngunit iba ang mga di-tao. Kahit na gawin niya ang mga bagay na ito sa loob ng isandaang taon, hindi niya malalaman na mali siya; iisipin pa rin niyang tama siya at magpapatuloy siya hanggang sa wakas. Kung ilalantad mo na mali ang ginagawa niya, sasagot siya, “Sa anong batayan mo sinasabing mali ang ginagawa ko? Ginagawa ko na ito sa loob ng napakaraming taon, at walang sinuman ang nagsabi kailanman na mali ako.” Ano ang nararamdaman mo kapag naririnig mo siyang sabihin ito? (Pakiramdam ko ay hindi tinatablan ng katwiran ang taong ito.) Hindi siya tinatablan ng katwiran. Sinasabi mo sa kanya na mali ang paggawa nito, ngunit hindi niya ito tinatanggap, nananatiling walang kamalayan tungkol sa kung ano ang wasto at kung ano ang di-wasto. Kung gayon, matitigilan ka na lang: “Imposibleng makapangatwiran sa iyo; tapos na ang usapang ito!” Malinaw na ba sa iyo ngayon ang mga pagpapamalas ng mga di-tao? (Oo.) Hindi nauunawaan ng mga di-tao ang mga bagay-bagay sa buhay, ang mga usapin ng damdamin, kung paano umasal at humarap sa mga bagay-bagay, o ang mga usaping may kinalaman sa integridad at dignidad; masasabi ring hindi nila maaabot ang mga bagay na ito. Nang may malinis na konsensiya, pinipili nila ang mga maling kaisipan, pananaw, at pamamaraang iyon para tratuhin ang mga tao at mga bagay, at para umasal at kumilos. Bukod dito, pikit-mata silang nagpapatuloy at naniniwalang tama na gawin iyon. Ibinubunyag nito na talagang walang konsensiya o katwiran sa kanilang pagkatao. Kaya, malinaw na hindi taglay ng mga taong ito ang mga katangian ng pagkatao; masasabi lamang na sila ay mga di-tao. Wala silang taglay na kahit katiting na konsensiya o katwiran, at ganap silang namumuhay ayon sa mga pilosopiya ni Satanas, iniisip na sila ay kahanga-hanga at hindi sumusuko kaninuman. Pagkatapos manampalataya sa Diyos, kung gugugulin ng mga taong ito ang kanilang sarili nang kaunti para sa Diyos, iniisip na nila na sila ay mga taong nagmamahal sa Diyos at nagpapasakop sa Kanya. Maaaring sabihin ng gayong mga tao na mahal nila ang Diyos, ngunit sa kanilang puso, nagkikimkim pa rin sila ng mga kuru-kuro tungkol sa Kanya, at kapag nakikita nilang gumagawa ang Diyos ng mga bagay na hindi naaayon sa kanilang mga kuru-kuro, kaya pa rin nilang husgahan at labanan ang Diyos. Sa gayong mga sitwasyon, mayroon pa nga silang kapal ng mukha na walang-kahihiyang ipahayag na sila ang mga pinakanagmamahal sa Diyos. Hindi ba’t hindi sila tinatablan ng katwiran? Napakaraming taong tulad nito sa relihiyon. Nagsasalita sila tungkol sa Bibliya at sa panlabas ay tila nauunawaan nila ang lahat ng doktrina, ngunit hindi nila makilala ang katotohanang ipinahayag ng Diyos. Habang nananampalataya sa Panginoong Jesus, kinokondena nila ang Diyos na nagkatawang-tao. Nananampalataya ang mga tao sa Diyos ngunit lumalaban sa Kanya, at kaya pa nga nilang subukang hanapan Siya ng mali at atakihin Siya. Palagi nilang sinusubukan na magpakana laban sa Diyos, palaging gustong husgahan ang Diyos, palaging gustong suriin kung tama ba o mali ang mga salita ng Diyos, suriin kung tama ba o mali ang mga kilos ng Diyos, at siyasatin kung tama ba o mali ang Diyos. Mayroon bang anumang konsensiya o katwiran ang gayong mga tao? Nananampalataya ka sa Diyos, kinakain at iniinom mo ang Kanyang mga salita, at nagtatamasa ka ng napakarami Niyang biyaya at ng napakarami Niyang pagpapala, ngunit hangga’t natutuklasan mo na gumagawa ang Diyos ng isang bagay na hindi naaayon sa iyong mga kuru-kuro, nangangahas kang husgahan ang Diyos, labanan ang Diyos, at kondenahin ang Diyos. Ito ay pagiging hindi tinatablan ng katwiran. Ang mga taong wala sa katwiran ay mga di-tao; hindi sila angkop na manampalataya sa Diyos at hindi angkop na humarap sa Diyos.

Sige, hanggang dito na lang ang pagbabahaginan natin sa araw na ito. Paalam!

Abril 27, 2024


Paano Hangarin ang Katotohanan (21)

Kamakailan, nagbahaginan tayo tungkol sa ilang pagpapamalas na may kaugnayan sa konsensiya at katwiran na nagpapahiwatig ng kawalan ng pagkatao, hindi ba? (Oo.) Sa pamamagitan ng paglilista ng ilang negatibong halimbawa, inilantad natin ang ilang pagpapamalas ng mga tao na walang konsensiya at katwiran sa kanilang pagkatao. Kaya, sa pamamagitan ng pagbabahaginan tungkol sa mga negatibong halimbawang ito, natutunan ba ninyo kung anong mga pagpapamalas ang dapat taglayin sa kanilang buhay ng mga taong may konsensiya at katwiran? (Sa pamamagitan ng pagbabahagi ng Diyos tungkol sa ilang pagpapamalas ng kawalan ng konsensiya at katwiran ng mga tao, naunawaan ko na ang mga taong may normal na pagkatao ay dapat magkaroon ng pagkaramdam ng kahihiyan, at na kapag may mga nangyayari sa kanila, dapat ay kaya nilang pag-isipan at harapin ang mga ito nang makatwiran.) Sino pa ang may idadagdag? (Sa pamamagitan ng pagbabahagi ng Diyos, naunawaan ko na ang mga hindi-tao ay may mga pagpapamalas ng katigasan ng kalooban at pagmamatigas, samantalang ang mga taong may normal na pagkatao ay kayang makilatis ang tama sa mali at malaman kung ano ang wasto at di-wasto; kaya nilang tanggapin ang mga positibong bagay, at tinitingnan nila ang mga tao, pangyayari, at bagay sa medyo obhetibo at makatwirang paraan. Higit pa rito, mayroon silang pagkaramdam ng kahihiyan; kapag may nagagawa silang mali, kaya nilang aminin ang mga pagkakamali nila, agarang itama ang mga ito, at magsisi.) Sa madaling salita, maipapaliwanag ang buod nito sa pamamagitan ng mga bagay na ito. Sa isang banda, ang mga may konsensiya at katwiran ay kayang tratuhin nang tama ang mga tao, pangyayari, at bagay, at kaya ring suriin at tingnan nang obhetibo ang mga tao, pangyayari, at bagay. Sa kabilang banda, mayroon din silang pagkaramdam ng kahihiyan, at ginagawa nila ang mga bagay batay sa kanilang konsensiya at katwiran. Dahil pinag-uusapan natin ang konsensiya at katwiran, pag-usapan natin ang partikular na katangian na dapat taglayin ng mga tao sa kanilang konsensiya, at na dapat ipamalas ng mga tao. Nasabi na natin noon na ang mga taong may konsensiya ay nagtataglay ng dalawang katangian: Ang isa ay pagkamatuwid, at ang isa pa ay kabaitan. Ibig sabihin, bukod sa kakayahang makilatis ang tama sa mali, at pag-alam kung ano ang wasto at di-wasto, ang isang taong nagtataglay ng kalidad at katangian ng konsensiya at katwiran ay, sa pinakamababa, isang matuwid at mabait na tao. May mga detalye ang pagkamatuwid at kabaitang ito. Hindi ito tumutukoy sa pagmumukhang medyo prangka sa panlabas, o pagmumukhang hindi masama, hindi pakikibahagi sa anumang malinaw na asal ng paggawa ng kasamaan o paggawa ng masasamang bagay—hindi ito tumutukoy sa mga panlabas na pagpapamalas na ito na naiisip ng mga tao sa kanilang mga kuru-kuro. Sa halip, nangangahulugan ito ng pagkakaroon ng ilang pagpapamalas na umaayon sa diwa ng pagkamatuwid at kabaitan sa mga partikular na sitwasyon.

Una, pag-usapan natin ang pagkamatuwid at kabaitan. Ang mga pangunahing pagpapamalas na nakapaloob sa konsensiya ay pagkamatuwid at kabaitan. Tingnan muna natin ito sa usapin ng sariling asal. Paano malalaman ng isang tao kung ang isang tao ay matuwid at mabait mula sa kung paano siya umasal? Kadalasan, ang mga taong may konsensiya ay may hangganan para sa kanilang sariling asal; ibig sabihin, sa kanilang puso ay mayroon silang pamantayan para sa kung paano sila umasal. Halimbawa, kapag nakikisalamuha sa iba, hindi sila nananamantala sa mga ito. Isa ba itong pamantayan para sa sariling asal? (Oo.) Ang hindi pananamantala sa iba kapag nakikisalamuha sa kanila ay isang pangunahing pamantayan para sa sariling asal. Ang mga taong may konsensiya at katwiran ay may hangganan para sa kung paano sila umasal, mangasiwa ng mga usapin, at makisalamuha sa iba, na siyang hindi pananamantala sa mga tao. Nakikisalamuha man sila sa isang taong mahirap o sa isang taong mayaman, hindi sila nananamantala sa mga ito. Iniisip nila, “Ang pera ng ibang tao ay sa kanila. Kahit gaano pa ako kahirap, hindi ako puwedeng manamantala sa kanila.” Kung kinakapos sila sa pera o nangangailangan ng tulong, kahit pa makita nilang mayaman ang ibang tao, hinding-hindi sila mananamantala sa mga ito. Kung may tutulong sa kanila, hahanap sila ng paraan para makabawi sa kanya, at hinding-hindi nila ito basta na lang hahayaan. Halimbawa, kung may manlilibre sa kanila ng pagkain, maghahanap sila ng pagkakataon para ilibre rin ang mga ito, o gagawin ang lahat ng makakaya nila para tumulong kapag nangangailangan ang kabilang panig. Naniniwala sila na sa pamamagitan lang ng pag-asal sa ganitong paraan sila makakaramdam ng kapanatagan sa kanilang puso. Tingnan mo, hindi ba’t ito ay pagkakaroon ng hangganan para sa sariling asal ng isang tao? (Oo.) Isa rin itong pamantayan para sa sariling asal. Makakamit ito ng mga taong may konsensiya. Kung may utang silang pera o pabor sa isang tao, palagi silang hindi mapapakali sa kanilang puso, at patuloy na maghahanap ng mga pagkakataon para makabawi sa taong iyon. Maaari nila itong suklian ng pera o mga materyal na bagay, o maaari silang tumulong sa abot ng kanilang makakaya kapag nakaranas ng ilang paghihirap ang taong iyon. Sa ganitong paraan lang sila makakaramdam ng kapayapaan at kawalan ng pagkakautang sa kanilang puso. Kung hindi sila magkakaroon ng pagkakataon na makabawi sa taong iyon o wala silang kakayahang suklian ito, habambuhay silang makakaramdam ng pagkakautang sa kanya. Kapag nakikita nila ang taong iyon, palagi nilang mararamdaman na hindi nila siya matingnan nang diretso sa mata, at hindi sila makakakain o makakatulog nang may payapang isip. Mawawala lang ang bigat sa kanilang mga balikat, at makakaramdam lang ng kapanatagan ang kanilang puso, kapag natapos na silang makabawi sa taong iyon. Tanging ang mga taong tulad nito ang nagtataglay ng konsensiya, katwiran, at pagkaramdam ng kahihiyan. Kung makikisalamuha ka sa ganitong uri ng tao, hinding-hindi sila magkakautang sa iyo ng anuman, at hindi ka palaging magiging pinagkakautangan nila. Hindi ba’t isa itong pagpapamalas ng pagkakaroon ng konsensiya? (Oo.) Ang hindi pananamantala sa iba ay ang hangganan ng ganitong uri ng mga tao para sa kanilang sariling asal, at masasabi rin na isa itong prinsipyo ng kanilang sariling asal. Sadyang kailangan nilang kumilos nang ganito; kung hindi, hindi mapapanatag ang kanilang puso at palagi silang magkakaroon ng pakiramdam ng pag-aakusa sa sarili. Isa ba itong pagpapamalas ng pagkamatuwid o kabaitan ng konsensiya? (Ito ay pagkamatuwid.) Medyo mas litaw ang pagkamatuwid dito. Mayroon din bang kabaitan dito? (Mayroon ding kabaitan dito—ang hindi pagnanais na manamantala sa iba, at ang hindi pagnanais na magdulot ng pinsala o kawalan sa iba.) Mayroong elemento ng kabaitan sa hindi pagnanais na dumanas ng kawalan ang iba. Kaya, may kinalaman ba ang prinsipyong ito ng kanilang sariling asal sa kanilang personalidad? (Wala.) May kinalaman ba ito sa kung ano ang itinuro sa kanila ng kanilang pamilya o ng lipunan? (Wala.) May kinalaman ba ito sa kung sila ay mahirap o mayaman? (Wala.) May kinalaman ba ito sa kanilang pang-unawa? (Wala.) Mayroon lang isang bagay na mahalaga, at iyon ay na may kinalaman ito sa kanilang konsensiya at katwiran, at may kinalaman ito sa kanilang klasipikasyon. Dahil lang sa nagtataglay sila ng mga katangian ng pagkamatuwid at kabaitan sa loob ng kanilang pagkatao, at ng konsensiya at katwiran ng pagkatao, kaya sila umaasal nang ganito. Hindi ito resulta ng edukasyon ng tao. Kahit pa tinuturuan ng mga magulang ang kanilang mga anak, kaya lang nilang ituro sa mga ito ang ilang doktrina para sa sariling asal—hindi kayang baguhin ng mga magulang ang kalikasang diwa ng kanilang mga anak, at talagang wala silang kakayahang mapasunod ang kanilang mga anak na gumawa ng mga bagay batay sa konsensiya at katwiran. Kaya, ang prinsipyong ito ng sariling asal ay pangunahing nagmumula sa kanilang pagkatao. Ang pagkakaroon nila ng ganitong uri ng prinsipyo at hangganan para sa kanilang sariling asal ay hindi resulta ng impluwensiya ng ibang tao; ganap itong nagmumula sa sarili nilang kalikasang diwa, at sa kanilang konsensiya at katwiran. Samakatwid, kung nagtataglay ang isang tao ng mga katangian ng pagkamatuwid at kabaitan, kung gayon, sa kanyang pang-araw-araw na buhay at sa proseso ng kanyang pag-asal at pangangasiwa ng mga usapin, mayaman man siya o mahirap, mayroon man siyang pang-unawa o wala, kung ang personalidad man niya ay mabilis at mahusay o mabagal at hindi nagmamadali, iritable o mahinahon—wala sa mga bagay na ito ang mahalaga. Ano ang mahalaga? Ito ay ang pagkakaroon niya ng hangganan para sa kanyang sariling asal; mayroon siyang hangganan o isang pangunahing prinsipyo para sa kanyang sariling asal, na siyang hindi pananamantala sa iba. Ang “hindi pananamantala sa iba” na ito ay nangangahulugan ng hindi pagnanais na manamantala sa iba, at hindi kailanman pananamantala sa iba. Ang hangganan at prinsipyong ito ng sariling asal ay nagmumula sa kanyang pagkatao; umuusbong ito dahil sa mga katangian ng kanyang pagkatao. Samakatwid, ang katunayan na mayroon siyang gayong prinsipyo ng sariling asal ay may mahigpit na kaugnayan sa kanyang konsensiya at sa pagkamatuwid at kabaitan ng kanyang pagkatao. Ibig sabihin, tanging kung nagtataglay ang isang tao ng mga katangian ng pagkamatuwid at kabaitan sa kanyang pagkatao siya magkakaroon ng prinsipyo ng sariling asal na hindi pananamantala sa iba; ang prinsipyong ito ay umuusbong mula sa mga katangian ng pagkamatuwid at kabaitan sa kanyang pagkatao. Sabihin ninyo sa Akin, bukod sa pagiging matuwid at mabait, ang mga tao bang may mga katangian ng pagkatao ay may mga pakiramdam ng kahihiyan at isang ng kahihiyan? (Mayroon.) Mas gugustuhin pa nilang dumanas ng kawalan kaysa manamantala sa iba. Kung mananamantala sila sa isang tao, palagi nilang mararamdaman na may utang sila rito. Sa tuwing makikita nila ang taong iyon, mararamdaman nilang mas mababang uri sila ng tao; hindi mapapanatag at hindi mapapakali ang kanilang puso, at palagi nilang gugustuhing maghanap ng mga pagkakataon para makabawi. Kung uutang sila ng pera sa ibang tao at hindi pa nila ito ganap na nababayaran, hindi mapapanatag ang kanilang puso. Kahit pa hindi sinasadyang mabanggit ng isang tao ang usapin, mag-iinit ang kanilang mukha, at mapapahiya at hindi pa nga mapapakali. Kung magsasalita ang isang tao nang medyo mas mabagsik tungkol sa usaping ito, hihilingin nilang lamunin na lang sila ng lupa, tunay na nakakaramdam ng labis na hiya na humarap sa sinuman. Ang mga ito ba ay mga pagpapamalas ng pagkakaroon ng mga pakiramdam ng kahihiyan? (Oo.) Ang lahat ng ito ay mga pagpapamalas na ipinapakita ng mga taong may mga katangian ng pagkatao, inuudyukan ng kanilang konsensiya. Kung ang ganitong uri ng tao ay may utang na pera o pabor, hindi napapanatag ang kanyang puso, na para bang may nagawa siyang kahiya-hiya. Madalas siyang makaramdam na kinokondena siya ng kanyang konsensiya, at ginagawa niya ang lahat ng posibleng paraan para makabawi sa kabilang panig. Ang ilan ay nagtatrabaho ng ilang trabaho; ang ilan ay ibinebenta ang kanilang pinakamamahal na pag-aari; ang ilan ay ipinagbibili ang mga ari-arian ng kanilang pamilya; at ang ilan ay nagkakasakit pa nga pero ayaw gumastos ng pera para magpatingin sa doktor—mas gugustuhin pa nilang magdusa sa kahirapan at pagkapagod para makapag-ipon ng pera at mabilis na mabayaran ang kanilang mga utang. Hindi ito nauunawaan ng ilang tao, at sinasabi, “Kung ang sinumang iba pa ay kumita ng pera tulad ng ginagawa mo, matagal na sana silang nakabili ng sasakyan at bahay. Ginagamit mo ang lahat ng pera mo para bayaran ang mga utang mo, habang ikaw mismo ay naghihirap—hindi ba’t napakahangal niyon? Kung wala kang abilidad na bayaran ang pera, huwag mo na lang itong bayaran.” Pero iniisip nila, “Paano ko magagawang umasal nang ganoon? Ang umasal sa ganoong paraan ay magiging labis na kawalan ng konsensiya—tao pa rin ba ako kung gayon? Ang paggastos ng pera ng ibang tao para mamuhay ng magandang buhay—may ipinagkaiba ba iyon sa paggastos ng maruming pera? Mapapayapa ba ang konsensiya ko? Ang pag-angkin sa pag-aari ng iba ay napakakasuklam-suklam at napakarumi! Hindi naging madali para sa kanila na kitain ang pera nila. Ginawan na nila ako ng napakalaking pabor sa pagpapahiram ng pera sa akin noon, at walang hanggan ang pasasalamat ko rito; dapat ko silang bayaran kaagad. Sa pag-asal, dapat kumilos ang isang tao nang may konsensiya at maging mapagkakatiwalaan; makakaramdam lang ng kapanatagan ang isang tao sa paggastos ng perang siya mismo ang kumita. Ang hindi pananamantala sa iba at hindi pagkakaroon ng utang sa mga tao—ito ang pinakapangunahing hangganan para sa sariling asal ng isang tao.” Tingnan mo, ang mga taong may konsensiya ay nagtataglay ng pinakapangunahin at tamang prinsipyo sa paggawa ng mga bagay. Bagama’t mayroon pa ring malaking agwat sa pagitan ng mga layong itinatakda nila para sa kanilang sariling asal at ng mga katotohanang prinsipyo, pagdating sa sariling asal, ang prinsipyo ng sariling asal ng ganitong uri ng tao na hindi pananamantala sa iba ay sapat na para ipakita na nagtataglay sila ng mga katangian ng pagkamatuwid at kabaitan sa kanilang pagkatao. Pagdating sa usapin ng pananamantala sa iba o pagkakaroon ng mga utang, makikita mula sa prinsipyo ng sariling asal na sinasabi ng mga taong ito na medyo matuwid at mabait sila. Hindi sila gumagamit ng baluktot na pangangatwiran o kumikilos nang hindi makatwiran. Sinasabi nila, “Nag-abot ng tulong ang taong iyon para pahiramin ako ng pera noong panahon na pinakanahihirapan ako; isa na itong napakalaking pabor. Kung kaya kong bayaran ang perang iyon, dapat ko itong gawin kaagad.” Hindi ba’t isa itong pagpapamalas ng pag-asal nang may pagkamatuwid? (Oo.) Sa pinakamababa, mayroon silang diwa ng katuwiran, at hindi masama ang kanilang pagkatao. Samantala, paano mag-isip ang masasamang tao? “Sino ba ang nagsabi sa iyo na pahiramin ako ng pera noon? Hindi ba’t puwede namang hindi mo na lang ito ipinahiram sa akin? Naging handa kang ipahiram ito. Kung ayaw ko itong bayaran, hindi ko ito babayaran. Gagamitin ko ang pera mo para magnegosyo at kumita nang malaki; may sobra ka namang pera. Bukod pa rito, sa sandaling mapunta sa mga kamay ko ang pera, akin na ito, at puwede ko itong gastusin paano ko man gusto. Tungkol naman sa kung babayaran ko ito, nakadepende iyon sa lagay ng loob ko. Kapag may pera ako, babayaran kita kung maganda ang lagay ng loob ko—puwede mo itong ituring na isang hindi inaasahang pakinabang. Kung hindi kita babayaran, wala kang magagawa tungkol dito; hindi kita sinulatan ng IOU, kaya kahit pa magdemanda ka, hindi ka mananalo.” Ito ang mentalidad ng masasamang tao. Hindi ba’t hindi ito makatwiran? (Oo.) Ang paraan ng pag-iisip ng masasamang tao ay ang mismong kabaligtaran ng kung paano mag-isip ang matutuwid na tao. Ang pag-iisip ng matutuwid na tao ay napakamarangal. Sa mga salita ng mga walang pananampalataya, sila ay maunawain at makatwiran, isinasaalang-alang nila ang iba sa lahat ng aspekto, at pinapahalagahan nila ang pagmamahal at katuwiran, ang pagiging matino, at pagkatao. Hindi sila kumikilos nang hindi makatwiran, at hindi gumagamit ng baluktot na pangangatwiran. Ito ay pagkamatuwid. At paano mag-isip ang matutuwid na tao? “Hindi naging madali para sa kanila na kitain ang pera nila. Kahit pa marami silang pera, sa kanila iyon, hindi iyon para gamitin mo. Ang pagpapahiram nila nito sa iyo ay isang pabor; sa sandaling magkautang ka sa isang tao, umako ka ng isang utang, at mayroon ka na ngayong responsabilidad at obligasyon na bayaran ito.” Tingnan mo, hindi ba’t marangal ang paraan nila ng pag-iisip? Hindi ba’t matino sila? Hindi ba’t maunawain at makatwiran sila? (Oo.) Isa itong pagpapamalas ng pagkamatuwid. Kung isang tao ay mayroong katangian ng pagkamatuwid sa kanyang pagkatao, ganito siya mag-iisip. Magiging maunawain at makatwiran siya, at matino—isa itong pagpapamalas ng pagkakaroon ng pagkatao. Ang isang pagpapamalas ng kawalan ng pagkatao ay ang pag-asal na tulad ng isang masamang tao: kumikilos nang hindi makatwiran, tumatangging makinig sa katwiran, kumikilos nang walang pakundangan, naghahari-harian at nagpapakadominante, palaging gumagamit ng baluktot na pangangatwiran, hindi man lang nauunawaan ang katwiran ng pagkatao, at ganap na nabibigong maging maunawain at makatwiran, at sa gayon ay lalo pang nabibigong umabot sa antas ng pagsasagawa sa katotohanan. Ang mga taong nagtataglay ng mga katangian ng pagkamatuwid at kabaitan sa kanilang pagkatao ay maunawain at makatwiran; ang mga bagay na sinasabi nila ay napakapatas at napakamakatwiran, makatao, at may batayan. Tanging ang gayong mga tao ang nagtataglay ng mga kondisyon para tanggapin ang katotohanan. Pagkarinig sa mga salita ng Diyos, tanging ang mga taong may gayong mga katangian ng pagkatao ang nakakaramdam na, “Tama talaga ang mga salita ng Diyos, tunay na ito ang katotohanan! Ganito dapat umasal ang mga tao. Dapat magkaroon ang mga tao ng hangganan para sa kanilang sariling asal. Dapat tratuhin ng mga taong may konsensiya at katwiran ang iba sa ganitong paraan, at dapat silang umasal at mangasiwa ng mga usapin sa ganitong paraan. Tama talaga ang mga salita ng Diyos!” Tingnan mo, ang mga katangian ng pagkamatuwid at kabaitan sa loob ng kanilang pagkatao ay nagbibigay sa kanila ng mga pangunahing kondisyon para tanggapin ang katotohanan, nagpapahintulot sa kanila na magsabi ng Amen at tanggapin ang katotohanan pagkarinig dito, nang hindi nakakaramdam ng paglaban, pagkasuklam dito, o pagtanggi rito. Pakiramdam nila ay tama ang mga salita ng Diyos, ganap na umaayon sa mga pangangailangan ng normal na pagkatao, kayang tugunan ang mga pangangailangan sa puso ng mga tao, at ang dapat taglayin ng mga taong may normal na pagkatao, at na tanging ang katotohanan ang makapagbibigay-kasiyahan sa kanila at makakapagbigay-kakayahan sa kanilang pagkatao na bumuti. Samakatwid, tanging ang mga taong nagtataglay ng mga katangian ng pagkamatuwid at kabaitan sa kanilang pagkatao ang maaaring mauhaw sa katotohanan, ang maaaring makaalam na ang mga salita ng Diyos ay ang katotohanan kapag naririnig nila ang mga ito, at pagkatapos ay maaaring tumanggap sa katotohanan sa kanilang puso, at maaaring makapagsagawa ang katotohanan sa sandaling maunawaan nila ito.

Sa prinsipyo ng sariling asal na hindi pananamantala sa iba, ang mga katangian ng pagkatao na malinaw na ipinapamalas ng isang tao ay pagkamatuwid, kabaitan, at pagkaramdam ng kahihiyan. Siyempre, bukod sa hindi pagkakaroon ng utang na loob o pera, ang mga taong may konsensiya at katwiran ay nagpapakita ng isa pang pagpapamalas ng hindi pananamantala sa iba, at iyon ay kapag nananamantala sa kanila ang ibang tao at dumaranas sila ng kawalan, hindi sila nagtatanim ng sama ng loob sa mga ito, at minsan ay nakakapagbigay pa nga sila ng mga bagay sa iba nang hindi hinihingan. Kung patuloy na binabanggit ng isang tao ang usapin ng pagbabayad ng utang nito, nakakaramdam ng hiya ang mga taong ito: “Patuloy mo itong binabanggit, na para bang pinipilit kitang bayaran ang utang mo. Ang totoo, hindi ko kailanman nilayon na gawin iyon. Puwede mo itong bayaran kapag nagkapera ka na; kung wala kang pera at magkakautang ka sa akin habambuhay, ayos lang din iyon. Kung igigiit mong hindi ako bayaran, hindi ko hihingin ang bayad mula sa iyo. Kung kaya mo itong bayaran, gawin mo; kung hindi mo kaya, ituturing ko itong isang kawanggawa.” Tingnan mo, mayroon din silang ganitong uri ng pagpapamalas, at ng hangganang ito para sa kanilang sariling asal. Ipagpalagay na may isang taong nanghihiram ng isang bagay na napakahalaga sa kanila at lubos nilang pinapahalagahan. Kahit pa hindi sila masyadong mayaman, kapag sinabi ng kabilang panig na gusto nitong hiramin iyon, iniisip nila, “Siguradong nasa mahirap na sitwasyon siya para gustuhing humiram ng isang bagay mula sa akin, kaya dapat ko itong ipahiram sa kanya.” Halimbawa, ipagpalagay na sa abalang panahon ng pagtatanim, may isang taong nanghihiram ng sasakyan nila. Kailangan nila mismo ang sasakyan, at kung ipapahiram nila ito sa taong iyon, maaantala ang sarili nilang trabaho. Gayumpaman, dahil mabait sila pagdating sa kanilang pagkatao, ipinapahiram pa rin nila ito, sinasabihan lang ang nanghihiram na ibalik ito kaagad sa sandaling matapos itong gamitin. Pagkalipas ng ilang araw, ibinabalik ng tao ang sasakyan, pero sira ito at hindi nakumpuni, kaya kailangan nila mismo itong kumpunihin. Nakakaramdam sila ng kaunting inis, pero hindi sila masyadong galit, iniisip nila, “Hayaan na, magkapitbahay kami at palagi kaming nagkikita; hindi ako magtatanim ng sama ng loob sa kanya.” Ganito sila kamapagbigay sa kung paano nila tratuhin ang mga tao; kahit kapag dumaranas sila ng kawalan, hindi nila ito pinapalaki. Bagama’t pare-parehong tao ang lahat, magkakaiba ang mga prinsipyo at hangganan ng mga tao para sa kanilang sariling asal. Ang ilang tao ay nakakapagbigay bilang kawanggawa, samantalang ang iba, bukod sa hindi ito magawa, ay gusto pang manamantala sa iba. Bagama’t nakakaramdam ng kaunting inis ang ganitong uri ng medyo matuwid at mabait na tao pagkatapos dumanas ng kawalan, hindi sila nakikipagtalo sa kabilang panig, ni hindi sila nakikipag-away sa mga ito o humihingi ng bayad-pinsala; nagpapakita lang sila ng pagpaparaya nang ganito. Kung kailangan nilang lumabas para asikasuhin ang isang bagay at hihiramin nila ang sasakyan ng isang tao, pagkatapos itong gamitin, hinuhugasan nila ito at pinupuno ang tangke ng gas. Kapag ibinalik nila ito sa may-ari, hindi sira ang sasakyan kahit kaunti, at binabayaran din nila ang may-ari sa pinakamataas na pang-araw-araw na halaga ng upa para sa ganitong uri ng sasakyan. Hindi nila ipaparamdam sa tao na nasamantala ito. Iniisip nila na ito ang dapat nilang gawin. Sinasabi ng ilang tao, “Nagmamalasakit lang ba ang ganitong uri ng tao sa kanyang pride?” Para sa mga miyembro ng tiwaling sangkatauhan, ilan ang makakaabot sa antas na ito alang-alang lang sa kanilang pride? Madalas sabihin ng mga walang pananampalataya, “Magkano ba ang halaga ng pride ng isang tao?” at “Magkano ba ang halaga ng konsensiya?” Walang sinuman ang maglalabas ng kanyang pitaka para lang panatilihin ang magandang imahe o para isipin ng iba na mayroon siyang konsensiya at pagkatao. Para sa bawat tao, ang mga materyal na bagay at pera ay mas mahalaga kaysa sa mismong buhay. Ang pagsasabi ng isang bagay na maganda, kagalang-galang, o hindi sinsero at mapambola alang-alang sa pagpapanatili ng magandang imahe ay isang bagay na kayang gawin ng mga tao, pero hindi madali na talagang bitawan ang sariling pera para tulungan ang iba—napakakaunting tao ang makakagawa niyon. Tanging ang mga nagtataglay ng mga katangian ng pagkamatuwid at kabaitan sa kanilang pagkatao ang makapagkakamit nito. Gumagawa ng mga bagay ang gayong mga tao batay sa prinsipyo na “Mas gugustuhin ko pang dumanas ng kaunting kawalan kaysa manamantala sa iyo.” Kung hindi sila kikilos sa ganitong paraan, nakakaramdam sila ng bigat sa kanilang puso. Kadalasan, kapag nanghihiram ng isang bagay ang ganitong uri ng tao, hindi lang sa hindi siya nananamantala sa nagpahiram, kundi minsan ay nagbabayad pa nga siya ng sobra mula sa sarili niyang bulsa. Halimbawa, kapag hinihiram niya ang sasakyan ng isang tao, pinupuno niya ito ng gas at hinuhugasan ito, at sa huli ay binabayaran ang may-ari sa pinakamataas na pang-araw-araw na halaga ng upa para sa ganoong uri ng sasakyan. Kung kakalkulahin sa ganitong paraan, hindi ba’t lumalabas na mas mahal ito kaysa kung umupa na lang siya mismo ng sasakyan? (Oo.) Kapag ibinalik niya ang sasakyan, kung titingnan ito nang mabuti at susuriin nang ilang beses ng may-ari, nakakaramdam ng pagkabalisa sa loob-loob niya ang humiram, nag-aalala na baka makita ng may-ari ang ilang bahagi kung saan sira ang sasakyan at humingi ng bayad-pinsala. Sa huli, pagkatapos itong suriin, sinasabi ng may-ari na walang anumang problema, lubos itong nasisiyahan, at binabanggit din na maaari niyang hiramin ang sasakyan anumang oras na gusto niya sa hinaharap. Saka lang mapapanatag ang puso ng mga taong ito, iniisip nila, “Ah, nagtitiwala siya sa akin; iyon lang ang kailangan kong marinig!” Tingnan mo, ano ang hinahanap nila sa kanilang pag-asal? Hindi nila layon na manamantala sa iba; hinahangad lang nilang umasal nang may kredibilidad, at hindi maliitin ng iba. Sabihin ninyo sa Akin, nakakakilos ba ang isang tao sa ganitong paraan dahil nagmamalasakit siya sa kanyang pride, dahil duwag siya, dahil mahirap siya at walang ambisyon, o dahil natatakot siyang maliitin? Hindi ito dahil sa alinman sa mga bagay na ito. Ang pinakapangunahing prinsipyo para sa mga pakikisalamuha sa iba na taglay ng isang taong may konsensiya ay ang hindi pananamantala sa ibang tao. Ang hinahangad niya ay kapayapaan ng isip. Kahit pa dumanas siya mismo ng kawalan o mamuhay sa hirap dahil dito, hindi niya sinisisi ang iba o hinahanap na makipagtuos sa kanila. Hinahangad lang niyang gumawa ng tama ayon sa sarili niyang konsensiya at hindi magkautang ng anuman sa sinuman. Anuman ang gawin niya, nararamdaman niyang dapat siyang kumilos sa paraang hindi siya makakaramdam ng pagkakasala, na hindi siya inaakusahan ng kanyang konsensiya, at na hindi siya nananamantala sa sinuman; hindi siya gumagawa ng anuman na nagdudulot na magkaroon siya ng pagkakautang sa mga tao at nagiging sanhi para punahin siya ng mga tao kapag nakatalikod siya. Nakakakilos siya sa ganitong paraan hindi dahil mahirap siya, o dahil mayroon siyang mahinang personalidad, lalong hindi dahil banidoso siya; sa halip, ito ang mga katangian ng kanyang pagkatao—pagkamatuwid at kabaitan—na nag-uudyok sa kanya na gawin ang mga bagay na ito. Lalo na pagdating sa usapin ng hindi pananamantala sa iba kapag nakikisalamuha sa kanila, umaasal siya sa isang partikular na mabait at matuwid na paraan.

Ipagpalagay na may isang taong dumaranas ng hirap sa pananalapi, at kapag nakasalamuha niya ang isang taong nakaririwasa, binibigyan siya ng taong iyon ng ilang bagay na hindi na nito ginagamit sa bahay bilang isang kawanggawa. Iniisip ng tumanggap, “Ang katunayan na binigyan niya ako ng mga bagay na ito ay nangangahulugang hindi niya ako minamaliit; ginawan niya ako ng pabor. Kaya paano ako makakabawi sa kanya? Hindi ko kayang bumili ng mga mamahaling regalo—ang tanging mayroon ako ay mga sariwang gulay mula sa bukid, at mga itlog mula sa mga alaga naming manok sa bahay. Maaaring hindi niya masyadong gusto ang mga bagay na ito, pero ang mga ito ang pinakamainam na mayroon kaming mahihirap, ang mga pinakapresentableng bagay na maiaalok namin. Bibigyan ko siya ng ilan para makatikim siya ng sariwa; isa rin itong tanda ng aking pasasalamat.” Ang totoo, binibigyan siya ng nakaririwasang panig ng mga bagay na hindi na nito kailangan, pero nagawa itong unawain nang tama ng tumanggap. Hindi niya sasabihing, “Binigyan mo ako ng mga bagay na hindi mo ginagamit at hindi mo gusto—hindi ba’t binabalewala mo lang ako na parang isang pulubi? Ibibigay mo pa rin ba ang mga bagay na iyon sa akin kung ginagamit mo ang mga iyon? Bakit hindi mo ibinigay sa akin ang magaganda mong gamit?” Ang isang tao na tunay na may konsensiya at katwiran ay hindi mag-iisip nang ganito. Iisipin lang niya, “Ang katunayan na binigyan niya ako ng mga bagay na ito ay nangangahulugang hindi niya ako minamaliit.” Kahit pa magsabi ang ibang tao ng ilang hindi magandang komento at makaramdam siya ng kaunting inis sa loob-loob niya, kaya pa rin niyang tratuhin nang tama ang usapin at hindi niya sinusubukang mangatwiran; higit pa rito, kaya niyang suklian ang tumulong sa kanya ng mga bagay na itinuturing niyang pinakamainam na mayroon siya, batay sa sarili niyang sitwasyon sa pamilya at mga pinansyal na kondisyon. Tingnan mo, ang kanyang prinsipyo para sa pakikisalamuha at pakikitungo sa iba ay ang hindi manamantala sa kanila. Bagama’t tila hindi kapansin-pansin ang prinsipyong ito, at isa itong karaniwang katunayan na nakasanayan na ng karamihan sa mga tao, hindi lahat ay kayang sumunod dito, ni hindi ito itinuturing ng lahat bilang pinakapangunahing prinsipyo ng sariling asal—lalong hindi ito isang bagay na pinapahalagahan ng lahat. Lubos na pinapahalagahan ng mga taong tunay na matuwid at mabait ang hindi pagkakaroon ng utang sa mga tao o pananamantala sa mga ito kapag nakikisama at nakikisalamuha sa iba. Nagtatamasa man sila ng maginhawang buhay o nagdurusa sa kahirapan, ang hinahangad nila sa kanilang sariling asal at pangangasiwa ng mga usapin ay kapayapaan ng isip, at kalayaan mula sa mga pag-aakusa ng kanilang konsensiya. Tanging ang ganitong uri ng mga tao ang naghahangad na umasal sa ganoong paraan. Anuman ang kapanahunan o anong uri ng panlipunang kapaligiran ang kinaroroonan nila, o sa anong grupo ng mga tao sila napapabilang, ang mga nagagawang umasal sa ganitong paraan ay ginagawa ito dahil nagtataglay sila ng mga katangian ng pagkamatuwid, kabaitan, at pag-alam sa kahihiyan sa loob ng kanilang pagkatao. Sa kabaligtaran, kung wala ang isang tao ng mga katangiang ito sa loob ng kanyang pagkatao, hindi siya magkakaroon ng hangganan para sa kanyang sariling asal, at kahit pa mayroon siya nito, hindi niya ito mapapanatili. Ano ang dahilan kung bakit hindi niya mapanatili ang isang hangganan para sa kanyang sariling asal? Pangunahin itong dahil wala siya ng mga katangian ng pagkamatuwid, kabaitan, at mga pakiramdam ng kahihiyan sa kanyang pagkatao. Sinasabi ng ilang tao, “Hindi ba mapapanatili ng ganitong uri ng tao ang isang hangganan para sa kanyang sariling asal paminsan-minsan?” Kaya niya sa mga espesyal na sitwasyon. Minsan ay tila kaya nga niyang magpanatili ng isang hangganan; mga espesyal na sitwasyon ang mga iyon. Minsan ay nagagawa niyang hindi manamantala sa iba o magkautang sa kanila dahil hindi tama ang mga sitwasyon, o dahil hindi siya makahanap ng angkop na pagkakataon. Halimbawa, kung manghihiram siya ng mga bagay o pera at hindi niya ibabalik ang mga ito, magkakaroon ng mga kahihinatnan: Daranasin niya ang pagkondena ng opinyon ng publiko o mananagot siya sa batas, pupunahin siya ng mga tao kapag nakatalikod siya, o baka hindi pa nga siya makapanatili sa kanyang nayon, baryo, o komunidad. Umiiwas siyang gawin ito dahil lang napipilitan siya at wala siyang ibang magagawa; dahil sa kawalan ng magagawa kaya napipilitan siyang bayaran ang tumulong sa kanya o pansamantalang umiwas na manamantala sa kanila. Gayumpaman, ang ganitong uri ng tao na hindi kayang magpanatili ng hangganan para sa kanyang sariling asal ay hindi kailanman kumikilos nang ganito nang kusa, dahil sadyang wala siya ng gayong mga katangian tulad ng pagkamatuwid, kabaitan, at pagkaramdam ng kahihiyan sa kanyang pagkatao. Sa kabaligtaran, ang uri ng tao na tunay na nakakaiwas na manamantala sa iba ay ginagawa ito nang kusa, at isa itong bagay na natural niyang ipinapamalas, o siya mismo ay nagtatag ng ganitong uri ng prinsipyo at hangganan para sa kanyang sariling asal. Malinaw na ang katunayan na mayroon siyang ganitong uri ng prinsipyo para sa kanyang sariling asal ay isang likas na pagpapamalas na nagmumula sa kanyang konsensiya at katwiran, at ang likas na pagpapamalas na ito ay ganap na nakabatay sa pagtataglay niya ng mga katangian ng pagkamatuwid at kabaitan; hindi siya naiimpluwensiyahan ng iba, ni hindi siya pinupuwersa ng kanyang kapaligiran. Isa lang itong bagay na likas niyang ipinapamalas, na kailangan ng kanyang pagkatao, at na kailangan ng kanyang panloob na mundo. Isa itong sapat na batayan para sabihin na ang ganitong uri ng tao ay likas na nagtataglay ng mga katangian ng pagkamatuwid at kabaitan sa kanyang pagkatao. Kung hindi siya kikilos sa ganitong paraan, hindi mapapanatag ang kanyang konsensiya, at hindi siya mapapakali sa loob-loob niya; makakaramdam siya ng labis na hiya na mabuhay at labis na mahihiyang humarap sa sinuman. Bilang resulta, umaasal siya sa ganitong paraan nang napakanatural. Sabihin ninyo sa Akin, sa tingin ba ninyo ay mahalaga ang prinsipyong ito ng sariling asal na hindi pananamantala sa iba? (Oo.) Ang hindi pananamantala sa iba ay tila isang pangunahing prinsipyo ng sariling asal na napakakaraniwan, pero isa itong mahalagang palatandaan na sumasalamin kung anong uri ng mga katangian mayroon ang isang tao sa kanyang pagkatao. Hindi ba’t ganito iyon? (Oo.)

Ang mga taong hindi nananamantala sa iba ay nagpapakita ng isa pang uri ng pagpapamalas. Halimbawa, sabihin nating inaalok sila ng isang medyo nakaririwasang tao ng isang bagay na sobra sa kanya o nakatiwangwang lang. Dahil pakiramdam nila ay hindi sila puwedeng manamantala sa iba nang walang isinusukli, at dahil ayaw nilang magkautang na loob sa sinuman, sinasabi nila, “Hindi ko pa talaga ito kailangan sa ngayon, pero salamat sa kabaitan mo.” Sa tingin mo ba ay sakim ang mga tao? Kapag nakakakita ang mga tao ng magagandang bagay, gusto ba nila ang mga ito at gusto ba nilang tamasahin ang mga ito? Gusto ng lahat ang mga ito at gusto nilang tamasahin ang mga ito, pero may mga pagkakaiba sa pagitan ng mga tao. Halimbawa, gusto ng karamihan sa mga tao na gumamit ng mga sikat na brand ng computer na may magandang kalidad, mabilis, at may malinaw na larawan. Ang ilang tao ay walang pera at hindi makabili nito, kaya palagi nilang gustong manamantala sa iba. Kapag nakikita nilang gumagamit ang isang tao ng sikat na brand ng computer, madalas nila itong hinihiram, at ginagamit pa nga ito nang walang pahintulot ng may-ari o kahit kapag wala ang may-ari. Kapag kailangan itong gamitin ng may-ari, gumagawa pa nga sila ng mga palusot at pinapagamit sa may-ari ang kanilang computer sa halip na iyon. Ang may-ari, dahil nakikitang patuloy lang nila itong gagamitin at hindi ibabalik, ay walang ibang magawa kundi bumili ng isa pa. Sa ganitong paraan ay inaangkin nila ang computer ng orihinal na may-ari, nang hindi nakakaramdam ng kahit katiting na panunumbat mula sa kanilang konsensiya. Mayroon bang pagkatao ang gayong tao? Mayroon ba siyang konsensiya? (Wala.) Isa ba siyang matuwid at mabait na tao? (Hindi.) Hinding-hindi gagawa ng gayong bagay ang isang matuwid at mabait na tao. Ipagpalagay na may ibang taong bumili ng bagong computer at dahil nakikitang gumagamit ng mabagal na computer ang matuwid at mabait na taong ito ay iniaalok sa kanya ang luma nito. Pakiramdam ng matuwid at mabait na tao ay pananamantala ang pagtanggap dito kaya tumatanggi siya. Sinasabi ng kabilang panig na puwede na lang siyang magbayad ng ilang dosenang yuan para dito, pero alam ng matuwid na tao na malinaw na isa itong kawanggawa, at pakiramdam niya ay hindi niya ito puwedeng samantalahin. Kaya nag-iisip siya ng mga paraan para makapag-ipon ng pera, iniisip na kahit pa makapag-ipon siya ng ilang daang yuan para bilhin ito, maituturing iyon na pagbili rito sa mas mababang halaga. Kung tatanggihan ng kabilang panig ang pera, hindi siya tatanggapin ang alok nito; hinding-hindi siya tatanggap ng mga limos. Sabihin ninyo sa Akin, matigas ba ang ulo niya? Sinasabi ng mga walang pananampalataya na ang ganitong uri ng tao ay matigas ang ulo at hindi marunong makipagkompromiso, pero may isang merito pagdating sa mga katangian ng pagkatao na nasasalamin sa loob ng kawalan ng kahandaang ito na makipagkompromiso. Anong merito? Naniniwala siya na anuman ang sitwasyon, dapat niyang mapanatili ang kanyang mga prinsipyo at hangganan para sa kanyang sariling asal; sa gayon lang siya magkakaroon ng kapayapaan ng isip at makakaramdam ng kapanatagan. Iniisip niya na kung mananamantala siya sa iba, magiging hindi iyon patas at hindi niya magagawang humarap sa mga ito, at na kung gagamitin niya ang mga gamit ng ibang tao, hindi siya mapapakali dahil doon, mag-iinit ang kanyang mukha, at hindi siya magiging komportable sa loob-loob niya. Sinasabi ng ilang tao, “Pero handa naman ang kabilang panig na ipagamit sa kanya ito.” Nangangahulugan ba na dahil handa ang kabilang panig ay hindi na ito pananamantala sa kanya? Kahit pa handa ang kabilang panig, pananamantala pa rin ito sa kanya. Ang pananamantala ay palaging pananamantala; hindi nagbabago ang kalikasan nito dahil sa kahandaan ng kabilang panig—nananatiling pareho ang diwa. Iniisip niya, “Ang pagbili ng ganoon kagandang computer sa halagang ilang dosenang yuan ay malinaw na pananamantala sa kanya. Hinding-hindi ko ito matatanggap. Kung makakaipon ako ng sapat na pera, bibilhin ko ito. Kung hindi, gagamitin ko na lang ang sarili kong lumang computer, para lang sa kapayapaan ng isip.” Tingnan mo, hindi ba’t isa itong hangganan para sa kanyang sariling asal? (Oo.) Kaya niyang mapanatili ang hangganang ito sa ilalim ng anumang sitwasyon. May gustong magbigay sa kanya ng isang napakagandang bagay, may pagkakataon siyang makakuha ng ganito kagandang bagay—ang tingin ng mga walang pananampalataya rito ay: “Hangal ka kung hindi mo ito kukunin. Sayang kung hindi ka mananamantala!” Pero hindi ganoon ang iniisip niya. Naniniwala siya na hindi ito pagiging hangal, at na hindi niya kayang linlangin ang kanyang sarili—ang pananamantala ay pananamantala. Iniisip niya na kung mananamantala siya, hindi mapapanatag ang kanyang puso, hindi siya makakapamuhay nang komportable, at mababalisa siya sa paggamit ng computer, at na hindi siya puwedeng umasal sa ganoong paraan. Tingnan mo, hindi niya lalampasan ang hangganang ito para sa kanyang sariling asal—hindi ba’t ito ay ang konsensiyang gumagana sa loob niya? (Oo.) Nagtataglay siya ng mga katangian ng pagkamatuwid at kabaitan sa kanyang pagkatao, at ginagampanan ng kanyang konsensiya ang papel nito, kaya napapanatili niya ang hangganang ito. Ibig sabihin, ang dahilan kung bakit napapanatili niya ang hangganang ito ay dahil patuloy na ginagampanan ng kanyang konsensiya ang papel nito, binibigyan siya ng kamalayan, at ipinaparamdam sa kanya, “Ang paggawa niyon ay mali, ang paggawa niyon ay hindi angkop. Hindi ko iyon puwedeng gawin.” Patuloy siyang inuudyukan, pinipigilan, at kinokontrol ng kanyang konsensiya, nagpapahintulot sa kanya na magpanatili ng hangganan para sa kanyang sariling asal. Sa huli, marahil ay kaya niyang bilhin ang inialok at pagkatapos ay gagamitin niya ito, o marahil ay hindi niya ito kailanman kayang bilhin at gagamitin ito ng ibang tao, kung magkagayon ay hindi sasama ang kanyang loob. Sa pinakamababa, sa usaping ito, napanatili niya ang hangganan at prinsipyong ito para sa kanyang sariling asal. Ang isang taong may mga katangian ng pagkatao ay nagtatatag ng mga prinsipyo at hangganan para sa kanyang sariling asal, at patuloy niyang pinapanatili ang mga ito. Kahit pa makaranas siya ng sitwasyon na kinasasangkutan ng kanyang mga interes at makaramdam siya ng tukso sa panahong iyon, patuloy siyang uudyukan at pipigilan ng kanyang konsensiya. Sa huli, kahit pa isipin ng iba na napinsala ang mga interes ng taong ito o na ang kalamangan ay nakuha ng ibang tao, at maaaring saglit na makaramdam ang taong ito ng kaunting sama ng loob o paghihimutok, dahil sa papel ng kanyang konsensiya, mabilis na mapapanatag ang kanyang puso. Magbubulay-bulay siya, “Palaging mas mabuti na hindi manamantala sa iba. Kahit papaano ay mayroon akong kapayapaan ng isip, at hindi ko nararamdamang inaakusahan ako ng aking konsensiya.” Ito ang hinahanap niya. Ito ang papel na ginagampanan ng konsensiya sa mga tao: Patuloy nitong kinokontrol at pinipigilan ang mga tao, na nagpapahintulot sa kanila na gumawa ng mga tamang pagpili. Sa harap ng sariling mga interes, moralidad, o maging ng ilang tukso, patuloy na pipigilan, kokontrolin, at itatama ng konsensiya ng isang tao ang kanyang pag-uugali. Sa huli, sa karamihan ng mga kaso, pipiliin ng mga taong may mga katangian ng pagkatao na talikuran ang sarili nilang mga interes para magkamit ng kapayapaan at katahimikan sa kanilang konsensiya. Sa ilalim ng mga espesyal na sitwasyon, ang ilan sa mga taong ito ay mayroon ding mga pagkakataon na lumalampas sila sa hangganan ng kanilang konsensiya, pero ang kasunod nito ay ang pag-aakusa at pagkabalisa sa loob ng kanilang konsensiya; dala-dala pa nga ng ilan ang pagkabalisa at pakiramdam ng pagkakasala na ito habambuhay. Ito ang papel ng konsensiya. Ibig sabihin, ang mga taong may mga katangian ng pagkamatuwid at kabaitan sa kanilang pagkatao ay paminsan-minsang magkakamali, at sa ilalim ng mga espesyal na sitwasyon, ay lalampas din sa hangganan ng kanilang pagkatao at lalabag sa mga prinsipyo ng sariling asal na itinatag nila para sa kanilang sarili. Pero ang kahihinatnan nito ay daranasin nila ang pagkondena ng kanilang konsensiya. Kung hindi sila makahanap ng pagkakataon para makabawi rito, o hindi ito pinapahintulutan ng kanilang mga sitwasyon, mamumuhay sila nang may pag-aakusa, pagkabalisa, panunumbat sa sarili, at pakiramdam ng pagkakasala sa loob nila. Ang mga ito ay mga normal na pagpapamalas na taglay sa ilalim ng lahat ng sitwasyon ng isang tao na nagtataglay ng konsensiya at katwiran, at nagtataglay ng mga katangian ng pagkamatuwid at kabaitan sa kanyang pagkatao.

Ang mga pagpapamalas na ito ng mga taong nagtataglay ng mga katangian ng pagkamatuwid at kabaitan ay, mula sa perspektiba ng pagkatao, medyo ordinaryo at karaniwan, hindi matayog o higit sa karaniwan, ni hindi rin eksaktong marangal, at sa paningin ng tao, nangangahulugan lang na ang isang tao ay may kaunting integridad at namumuhay nang may kaunting dignidad. Gayumpaman, sa paningin ng Diyos, ang mga katangian ng pagkamatuwid at kabaitan sa loob ng pagkatao na isinasabuhay ng gayong mga tao ay napakahalaga. Dahil iginagalang ng sangkatauhang ito ang kabuktutan, at walang may pakialam sa konsensiya o katwiran, ang mga taong matuwid at mabait ay itinataboy sa lipunan. Ang mga pangunahing prinsipyo ng sariling asal na sinusunod at isinasabuhay nila ay kinukutya, hinahamak, at kinokondena ng masa ng lipunan. Paano sila kinukutya ng mga tao? (Sinasabi ng mga tao na sila ay mga hangal, hindi pleksible, at mapurol ang isip.) Ganyan nga iyon. Sa lipunang ito, ang mga taong may normal na pagkatao ay kinukutya, pinagtatawanan, hinahamak, at kinokondena ng iba; hindi nila makamit ang pagkilala ng ibang tao, ni ang pagsang-ayon ng mga ito. Kung palagi kang naninindigan sa iyong mga prinsipyo ng sariling asal sa loob ng isang grupo ng mga tao, namumuhay ka ng isang labis na nakapapagod na buhay. Araw-araw, anuman ang makaharap mo, nakakaramdam ka ng pagkasakal at galit, at nagbubulay-bulay ka, “Ano ba ang mali sa pag-asal ko sa ganitong paraan? Bakit ako kinukutya ng iba? Palaging sinasabi ng mga tao, ‘Magkano ba ang halaga ng konsensiya?’ Ang konsensiya ang pinakamahalagang bagay. Tao pa ba ang isang tao kung wala siyang konsensiya?” Ang mga taong tulad mo ay mga tampulan ng pangungutya at pagtataboy sa gitna ng anumang grupo ng mga walang pananampalataya; walang sinuman ang sumasang-ayon sa iyo, at walang sinuman ang kumakampi sa iyo. Matuwid ka at naninindigan sa mga prinsipyo sa iyong sariling asal, at sinasabi ng mga tao, “Maipambibili ba ang paninindigan sa mga prinsipyo? Makakamit mo ba ang pagpapahalaga ng mga nakatataas kung naninindigan ka sa mga prinsipyo? Sasang-ayon ba sa iyo ang lahat kung maninindigan ka sa mga prinsipyo? Kung maninindigan ka sa mga prinsipyo sa lipunang ito, ikaw ang pinakamalaking hangal; aapihin ka, at sa huli ay mawawalan ka ng paraan para matustusan ang mga pangangailangan mo!” Kaya nagbubulay-bulay ka: “Ano ba ang mali sa paninindigan ko sa mga prinsipyo? Bakit ang pagiging isang matuwid at mabait na tao ay nagdudulot na ako ay kutyain, itaboy, at apihin?” Sa huli, nabubuo mo ang kongklusyon na bulok hanggang sa kaibuturan ang mga tao, na walang kahit isang mabuti sa kanila, na silang lahat ay mga diyablo at mga Satanas! Sinasabi mo na umaasal ka nang may malinis na konsensiya, na gusto mong umasal sa isang marangal at matuwid na paraan, gustong pangasiwaan ang lahat ng bagay ayon sa mga panuntunan, at umasa sa sarili mong mga kasanayan para maghanapbuhay nang hindi gumagamit ng anumang baluktot na paraan, pero sa pag-asal mo sa ganitong paraan, may tendensiya na api-apihin ka sa lipunan; madali kang mapapabagsak ng mga tao sa pamamagitan lang ng kaunting pagmamanipula. Anuman ang mga kasanayang mayroon ka, itinataboy at sinusupil ka. Pakiramdam mo ay walang lugar para mangatwiran sa mundo na ito ng tao, at na ang pamumuhay nang ganito ay masyadong nakakasakal. Ang pamumuhay sa gitna ng mga taong ito ay hindi tulad ng pagiging nasa isang malaking batya ng tina kundi parang nasa isang gilingan ng karne—gigilingin ka nang buhay hanggang sa mamatay. Kahit pa hindi ka gilingin hanggang sa mamatay, mamamatay ka sa sobrang pagod, sumasalungat sa iyong kalooban araw-araw ng iyong buhay sa isang kalagayan ng pisikal at mental na pagkahapo, ang bawat salitang sinasabi mo at bawat bagay na ginagawa mo ay isang pagkakanulo sa sarili mong kalooban. Sa ganitong labis na pag-iingat, kinukutya ka pa rin bilang isang hangal at bilang isang taong hindi pleksible, na hindi marunong magbigay ng mga regalo sa iyong mga nakatataas o bumuo ng mga koneksyon sa iyong mga kasamahan. Umaasal ka batay sa prinsipyo ng hindi pananamantala sa iba, subalit sinusubukan ng ibang tao ang lahat ng posibleng paraan para manamantala sa iyo, at hindi mo man lang ito maiwasan. Humahantong ka sa paggawa ng maraming gawain, pero hindi ka napapansin ng mga nakatataas, at ang lahat ng papuri ay inaagaw ng iba. Pagkatapos mong manampalataya sa Diyos, nakikita mo na mayroong pagiging patas sa sambahayan ng Diyos, na ang Diyos ay matuwid, at na kahit pa kumikilos nang hindi makatarungan ang ilang tao, mayroong katotohanan sa mga salita ng Diyos, mayroong katuwiran sa mga salita ng Diyos, mayroong matuwid na disposisyon ang Diyos, at ang katotohanan at katuwiran ang may hawak ng kapangyarihan sa sambahayan ng Diyos. Sinasabi mo: “Kaya, maaaring umunlad ang mabubuting tao sa sambahayan ng Diyos. Mabubuksan ko ang aking puso at masasabi ang lahat ng salitang kinikimkim ko. Magagamit ko ang anumang mga kalakasan at talento na mayroon ako. Ang pamumuhay sa sambahayan ng Diyos ay tunay na mapayapa at puno ng kagalakan; kailanman ay hindi na ako muling susupilin at itataboy ng ibang tao. Napakagandang manampalataya sa Diyos at pumasok sa sambahayan ng Diyos! Kung hindi ako nanampalataya sa Diyos, mamumuhay ako na parang isang naglalakad na bangkay at habang mas tumatagal akong nabubuhay, mas makakaramdam ako ng pagkapagod at paghihinagpis; hindi ako makakahanap ng direksyon sa buhay, didilim ang aking puso, at hindi ko makikita ang liwanag o ang kinabukasan. Talagang magiging masakit iyon!” Bago manampalataya sa Diyos at magkamit ng katotohanan ang ganitong uri ng mga tao, pakiramdam niya ay wala siyang landas sa buhay at na ang kanyang kinabukasan ay mapanglaw at walang liwanag. Pagkatapos dumanas ng ilang problema at kabiguan, at makaranas ng maraming paghihirap, hindi lang niya pinagdududahan ang kanyang buhay, kundi mas lalo pa niyang nararamdaman na walang saysay ang mabuhay. Pakiramdam niya ay mas mabuti pang mamatay kaysa mamuhay sa gitna ng gayong mga tao at mamuhay sa gayong mundo! Ang mga tao ay hindi man lang namumuhay nang kasingsaya ng mga ibon sa kalangitan, ni kasinglaya ng mga isda sa dagat—kahit papaano, nakakahuni ang mga ibon kapag gusto nila, nakakalipad sa kalangitan nang walang anumang hadlang, at mayroon silang sariling piraso ng malinis na lupain. Ang mga taong namumuhay sa mundong ito ay wala man lang karapatan o kalayaan na magsalita nang totoo; namumuhay sila araw-araw nang nakasuot ng maskara, at nakapagsasabi lang ng mga bagay na ayaw nilang sabihin, sumasalungat sa tunay na nararamdaman nila sa loob-loob nila—wala silang ibang pagpipilian kundi ang sabihin ang gayong mga bagay, pero nakakaramdam sila ng pagkasuklam sa sandaling gawin nila ito. Bakit kailangang maging napakahirap ng pamumuhay? Nakakaramdam ng pagkasuklam ang ganitong uri ng tao kapag tinitingnan ang mga mukha ng mga nasa paligid niya, nang may pagkaramdam ng pagtutol at pagkapoot sa kanyang puso, pero hindi niya maiwasan o malayuan ang mga ito, at kailangan pa rin niyang makihalubilo sa mga ito. Minsan ay naiisip niya na iraos na lang ang buhay nang ganito para matustusan ang kanyang sarili at masuportahan ang kanyang pamilya, pero hindi pa rin niya matanggap na gawin ito. Pakiramdam niya ay kailangang maghangad ang mga tao ng isang bagay na makabuluhan sa buhay, na kailangan nilang isabuhay ang isang wangis ng tao, magsabi ng totoo, at itaguyod ang isang hangganan para sa kanilang sariling asal, at na ito ang pinakamababa na dapat makamit ng mga tao. Pakiramdam niya ay kung hindi man lang ito makamit ng isang tao, hindi siya tao. Pero dahil walang landas na malalakaran, wala siyang magawa, at nairaraos lang niya ang buhay sa isang nalilito at tulalang paraan, halos hindi na makaraos. Lalo na kapag nakakaranas siya ng ilang paghihirap at wala nang ibang magawa, nakakaramdam siya ng matinding pagdurusa sa loob-loob niya: “Bakit tayo nabubuhay? Para lang ba magsinungaling araw-araw, at makihalubilo sa mga taong ito na hindi man lang mukhang tao at iniraraos lang ang buhay habang naghihintay ng kamatayan? Dahil mamamatay rin naman ako sa malao’t madali, sa halip na iraos ang buhay habang naghihintay ng kamatayan, mabuti pang mamatay na lang ako ngayon at mas maagang makalaya mula sa lahat ng ito.” Bagama’t gusto ng mga tao na makalaya mula sa lahat ng ito, napakabihira na may sinumang nangangahas na gawin ito; nag-aalala sila na kung mamamatay sila nang ganito, hindi sila makapagpapaliwanag sa kanilang mga magulang at mga mahal sa buhay, at mayroon din silang mga pag-aalinlangan sa kanilang puso: “Talaga bang makakalaya ako kung mamamatay ako nang ganito? Kung tunay na makakalaya ako, magiging mabuti iyon, pero kung hindi, magiging mas malala pa iyon.” Kaya, nahihirapan ang mga tao sa pasakit nang ganito. Sadyang ganito kakaawa-awa ang mga hindi pa nagkakamit ng katotohanan. Pakiramdam ng mga tao ay palaging may pag-asa at isang bagay na aabangan sa pamumuhay, pero sa kaibuturan ng kanilang puso, pakiramdam nila ay nagiging lalong malabo at malayo ang mga bagay na ito. Habang mas nararamdaman ng mga tao na malabo at malayo ang mga bagay na ito, mas nahihirapan at nagdurusa sila sa kanilang puso. Umaasa ang gayong mga tao na mapanatili ang hangganan ng kanilang konsensiya at ang kanilang mga prinsipyo ng sariling asal, at na hindi mamuhay sa paraang sumasalungat sa kanilang kalooban. Wala silang mahigpit na hinihingi sa kanilang sarili, ni hindi sila nagtatakda ng napakataas na mga layon para sa kanilang buhay—hindi nila hinahangad ang malaking kayamanan at mataas na katayuan, kundi ang mamuhay lang nang may kapayapaan ng isip. Subalit hindi man lang sila makasunod sa gayon kasimpleng mga prinsipyo at gayon kasimpleng hangganan para sa kanilang sariling asal, kaya namumuhay sila na parang mga naglalakad na bangkay araw-araw, nakakaramdam ng matinding pagkapagod. Ang pagkapagod na ito ay hindi pisikal na pagkapagod, ni hindi ito ang pasakit na dulot ng karamdaman, kundi isang pagkapagod ng parehong katawan at isip. Ang pagkapagod na ito ay isang pakiramdam ng bigat na dulot ng pagkalugmok ng kanilang mga puso; nakadagan ito sa kanilang puso na parang isang malaking bato, na nagpaparamdam sa kanila ng pagkasakal at pasakit sa loob-loob nila. Pero pagkatapos, kailangan pa rin nilang harapin ang buhay at ang lahat ng uri ng mga tao, pangyayari, at bagay, kaya nilalakasan na lang nila ang kanilang loob at nagpapatuloy araw-araw, pinalilipas ang kanilang mga araw sa gitna ng paghihirap, namumuhay ng isang napakasakit na buhay. Gustong manood ng ilang tao ng Peking opera. Nakikita nila na ang mga kuwento sa Peking opera ay pawang tungkol sa pagiging mahirap at puno ng mga balakid at kabiguan ng buhay ng pangunahing tauhan, kung saan ang gumaganap ay umiiyak sa huli, “Anong pagdurusa...” at ang mga may pasakit sa kanilang puso ay nakakaugnay rito. Bakit sila nakakaugnay rito? Dahil isinasatinig ng manananghal kung ano ang nasa kanilang puso. Kung mamumuhay ka ayon sa iyong konsensiya, ang pamumuhay sa mundong ito ay hindi madali at walang patutunguhan; babangga ka sa mga pader, daranas ng mga kabiguan, at pahihirapan sa bawat pagkakataon. Kung susubukan mong maging isang hindi mabuting tao, isang masamang tao, o isang buktot na tao, magiging maayos ang kalagayan mo saanman ka magpunta, hindi nakakaranas ng anumang mga hadlang. Kung ikaw ay isang matuwid at mabait na tao, at nagtataglay ka ng mga katangian ng pagkamatuwid at kabaitan sa iyong pagkatao, kung gayon, kahit pa ang iyong pagkamatuwid at kabaitan ay madungisan o mabahiran pa nga at magkaroon ng ilang karumihan pagkatapos mong makaranas ng iba’t ibang bagay sa lipunan, ang mga katangian ng pagkamatuwid at kabaitan sa iyong pagkatao ay hindi kailanman magbabago, at walang sinuman ang makakapagbago sa mga ito. Kahit pa hindi ka na mangahas na sabihin ang totoo o panindigan ang mga prinsipyo at hangganan para sa iyong sariling asal, sa kaibuturan ng iyong puso ay aasamin mong magsabi ng totoo, na panindigan ang iyong mga prinsipyo para sa sariling asal, na panatilihin ang hangganan ng iyong konsensiya, at kamtin ang pakiramdam ng panloob na kapayapaan at katahimikan.

Pagkatapos manampalataya sa Diyos ng ganitong uri ng matuwid at mabait na tao, ang sambahayan ng Diyos—ang iglesia—ay isang lugar ng kadalisayan at katahimikan para sa kanya, at isang lugar din kung saan makakahanap ng kapayapaan at kalayaan ang kanyang puso. Siyempre, masasabi rin na isa itong lugar kung saan niya mahahangad ang katuparan ng kanyang mga adhikain sa buhay, at isang lugar na nagbibigay-kakayahan sa kanya na makita ang liwanag sa kanyang buhay at hindi na makaramdam ng pagkaligaw pagdating sa kung paano niya dapat idirekta ang kanyang sariling asal. Kaya, para sa isang taong may konsensiya at katwiran, ang sambahayan ng Diyos ang kanyang tunay na tahanan. Ang tahanang ito ay hindi isang tahanan sa makalaman o materyal na diwa; sa halip, isa itong ligtas na lugar kung saan siya makasasampalataya sa Diyos at makapagpapasakop sa Kanya nang may pusong simple, tapat, at bukas. Maaari din itong tawaging isang ligtas na kanlungan. Ano nga ba ang sabi sa kasabihan? Ang sambahayan ng Diyos ay isang daungan kung saan maaaring dumaong ang matutuwid at mababait na tao na nagtataglay ng mga katangian ng pagkatao. Ibig sabihin, dito nila maaaring ibaba ang kanilang angkla; hindi na nila kailangang magkandarapa sa buhay, at nagagawa nilang tanggapin ang katotohanan at mahanap ang kanilang direksyon at landas sa buhay, kaya nakokontento ang kanilang puso. Kaya, ang isang tunay na tao ay nakakaramdam lang ng tunay na pagkakontento sa puso kapag pumupunta siya sa sambahayan ng Diyos; ang isang taong may konsensiya at katwiran ay nakakaramdam lang na nahanap na niya ang kanyang tunay na tahanan, isang lugar na nagpapahintulot sa kanyang puso na magkamit ng kapayapaan at katahimikan, kapag bumabalik siya sa sambahayan ng Diyos at bumabalik sa harap ng Lumikha. Bagama’t ang kanyang mga adhikain para sa kanyang sariling asal at ang mga prinsipyo ng kanyang pag-asal ay malayo pa sa pagsasagawa sa katotohanan, sa pinakamababa, pakiramdam niya ay sa sambahayan ng Diyos at sa iglesia, ang kanyang puso ay nagkamit ng kapayapaan at kaginhawahan. Ito ang pagkakaibang nararamdaman ng ganitong uri ng tao sa pagitan ng pagiging nasa sambahayan ng Diyos at pagiging nasa mundo; isa itong pagkakaiba sa kanyang puso. Samakatwid, kapag pumupunta ang ganitong uri ng tao sa sambahayan ng Diyos, nagkakamit ng kaginhawahan at kapayapaan ang kanyang puso; pakiramdam niya ay tanging ang sambahayan ng Diyos ang lugar kung saan niya mahahangad ang kanyang direksyon sa buhay, at ito rin ang kapaligirang pinakakailangan niya, at, siyempre, ang lugar na inaasam niya. Gusto niya rito, at handa siyang mamuhay at umasal sa ganitong uri ng kapaligiran; siyempre, personal niyang kagustuhan na gawin ito. Pagdating sa personal niyang kagustuhang ito, ang kapaligiran ng sambahayan ng Diyos, ang paraan ng paggawa ng Diyos, ang mga hinihingi ng Diyos sa mga tao, at ang lahat ng iba pang aspekto ay sapat na para tugunan ang mga pangangailangan ng kanyang pagkatao, kaya hinahangad niya ang katotohanan nang may kapayapaan ng isip at nagsasagawa siya ayon sa mga hinihingi ng Diyos. Samakatwid, kung kaya bang hangarin ng isang tao ang katotohanan ay ganap na nakadepende sa kanyang pagkatao. Tanging kung nagtataglay ang kanyang pagkatao ng mga katangian ng kabaitan at pagkamatuwid, kung minamahal niya ang pagiging patas at katuwiran, kung minamahal niya ang pagpunta sa sambahayan ng Diyos at pagkamit ng panloob na kapayapaan at katahimikan, o kung nagkamit ng ganap na kaginhawahan ang kanyang puso pagkatapos pumunta sa sambahayan ng Diyos at humarap sa Diyos, saka lang matatahimik ang kanyang isip para makinig, tumanggap, at magpasakop sa mga salita ng Diyos; saka lang matatahimik ang kanyang isip para maghangad ng katotohanan at maging isang maayos na nilikha. Ibig sabihin, tanging kapag pumupunta ang isang tao sa kapaligiran ng sambahayan ng Diyos at nagkakamit ng kaginhawahan ang kanyang puso, at ang pag-unawa sa katotohanan ay nagdudulot na makaramdam ng katuparan ang kanyang puso, at ang mga adhikain at layon sa buhay na hinahangad niya ay natutupad—tanging sa ilalim ng mga pangunahing kondisyong ito siya nagkakaroon ng pagkakataon na hangarin ang katotohanan. Isa itong partikular na pagpapamalas ng mga nagtataglay ng mga katangian ng pagkatao. Siyempre, pagdating sa paghahangad ng katotohanan, kung nagtataglay ba ang isang tao ng mga katangian ng pagkatao ay napakahalaga. Kung hindi nagtataglay ang isang tao ng mga katangian ng pagkatao, sa pangkalahatan ay hindi niya natutugunan ang mga kondisyon para sa paghahangad ng katotohanan.

Pag-usapan naman natin ngayon ang iba pang pagpapamalas ng pagkamatuwid at kabaitan sa pagkatao ng mga tao. Kakasabi Ko lang na ang mga taong nagtataglay ng mga katangian ng pagkamatuwid at kabaitan sa kanilang pagkatao ay nagtatatag ng isang pangunahing prinsipyo para sa kanilang mga pakikisalamuha at pakikipag-ugnayan sa iba, at sa kung paano sila umasal at mangasiwa ng mga usapin, at iyon ay ang hindi manamantala sa ibang tao. Siyempre, ito rin ang hangganan para sa sariling asal nila. Bukod sa hindi pananamantala sa iba, may isa pang pagpapamalas ang ganitong uri ng tao: Handa siyang makisimpatya at tumulong sa ibang tao, at handa rin siyang magbigay sa kanila. Sa paningin ng iba, ang mga taong tulad nito ay medyo hangal—masyado silang mabait, madali silang magtiwala at maawa sa iba, at, kahit na hindi sila nakaririwasa, mahilig silang magbigay. Mahilig silang manindigan laban sa kawalan ng katarungan; kapag nakikita nilang may nahaharap sa mga paghihirap, hindi lang sila nanonood sa isang tabi o nagkukunwaring hindi nakikita iyon, kundi aktibo silang sumusubok na tumulong. Kahit na wala silang abilidad na tumulong, mayroon pa rin silang mabubuting layunin. Kapag nakikita nilang may nahaharap sa mga paghihirap, pakiramdam nila ay kung hindi sila mag-aabot ng tulong, hindi mapapanatag ang kanilang konsensiya. Kahit na hindi humihingi ng tulong ang ibang tao, pakiramdam pa rin nila ay dapat nila itong tulungan. Pagkatapos matanggap ng ibang tao ang tulong niya, nagpapasalamat lang ito at iyon na iyon, pero ayos lang ito sa matuwid at mabait na tao; kalaunan, kapag may ibang tao na tunay na nahaharap sa mga paghihirap, tutulungan pa rin niya ito. Tila medyo mangmang o hangal ito sa mga tao; pinapayuhan siya ng iba na tumigil sa paggawa ng mga kabutihan, sinasabihan siyang dapat man lang siyang pagkautangan ng utang na loob kapag tumutulong siya sa mga tao. Pagkarinig dito, nagbubulay-bulay siya: “Dapat ba tayong pagkautangan ng utang na loob sa pagtulong sa mga tao? Gaanong pagsisikap ba ang kinakailangan para tumulong? Bakit kailangang gawing napakakomplikado ng mga bagay-bagay?” Ganito lang siya kahindi komplikado; handa lang talaga siyang tumulong sa iba. Sabihin mo sa Akin, sa tingin mo ba ay may kinalaman sa pagkatao ng isang tao ang pagiging handang tumulong sa iba? (Mayroon.) Talagang wala siyang hinahangad na anumang uri ng kapalit. Sa mundong ito, mayroon bang sinuman na walang mga pagnanais at kagustuhan? (Wala.) Kung gayon, paano nakakatulong sa iba ang ganitong uri ng tao nang walang hinahangad na anumang kapalit? Para sa karamihan ng mga tao, anong mga espesyal na sitwasyon ang kailangang umiral, o ano dapat ang ugnayan nila sa isang tao, para tulungan nila ang taong iyon? Ang isa ay ang pinakamalapit na uri ng ugnayan, ang pagiging magkadugo. Dagdag pa rito, ang taong tinutulungan nila ay dapat na isang taong may kakayahan, o dapat na mayroong pakinabang na makukuha mula sa pagtulong dito, na mayroon lang mga benepisyo at walang mga disbentaha para sa sarili nila. Ito lang ang mga sitwasyon. Bukod sa mga sitwasyong ito, sino ang tutulong sa iba nang walang dahilan? Sa tumpak na pananalita, hindi sila tumutulong sa iba nang walang kapalit; dapat na mayroong pakinabang na makukuha. Kahit na walang agarang benepisyo, dapat na mayroon pa ring pangmatagalan. Ano’t anuman, tumutulong lang sila kapag may makukuha sila mula rito. Ngayon, para naman sa mga taong handang tumulong sa iba, isantabi muna kung gaano karaming tulong ang ibinibigay nila o kung mayroon bang anumang halaga ang bagay na itinutulong nila—ito man ay isang malaking bagay o isang maliit na bagay—saan nagmumula ang kahandaan nilang tumulong sa iba? May kinalaman ba ito sa pagkatao nila? (Mayroon.) Sa aling aspekto ng pagkatao ito nauugnay? (Kabaitan.) May kinalaman ito sa kabaitan; kapag nagtataglay ang mga tao ng katangian ng kabaitan sa kanilang pagkatao, handa silang tumulong sa iba. Halimbawa, sabihin nating nakikita nilang nagiging negatibo at mahina ang isang kapatid. Ang totoo, hindi sila mismo lider ng iglesia, at mayroon lang silang ordinaryong ugnayan sa kapatid na ito, pero kapag nakikita nila itong nagiging negatibo at mahina, nababagabag sila at nagkakaroon sila ng pasanin sa kanilang puso. Hindi siya mapapanatag kung hindi sila tutulong, at iniisip nila, “Bagama’t hindi mataas ang sarili kong tayog at hindi ko nauunawaan ang maraming katotohanan, mabuti pa rin para sa akin na subukang tuparin ang mga obligasyon ko. Baka pagkatapos marinig ang sasabihin ko ay magawa niyang pagnilayan ang sarili niya at tumigil sa pagiging negatibo, hindi ba’t magiging mabuti iyon?” Kaya, kung may isang taong nagiging negatibo at mahina, maliban na lang kung hindi nila ito napapansin, sa sandaling mapansin nila ito, naghahanap sila ng pagkakataon para makipagbahaginan sa taong iyon. Kung hindi sila mismo makapagbahagi nang malinaw, naghahanap sila ng isang sipi ng mga salita ng Diyos para ibahagi sa taong ito. Sa madaling salita, sa pamamagitan ng kombinasyon ng panghihikayat, paggabay, at pagbabasa ng mga salita ng Diyos sa taong iyon, sa huli ay nauunawaan ng taong iyon ang mga layunin ng Diyos, hindi na siya negatibo, at nagagawa na niya nang normal ang kanyang tungkulin, na nagbibigay sa mabait na tao ng pakiramdam ng kasiyahan. Sadyang hindi niya kayang makita ang mga tao na nagiging negatibo at nagpapakatamad, o nasasaktan at nagdurusa; gusto lang niya silang aliwin at suportahan. Kung mananatiling negatibo ang taong iyon, pakiramdam niya ay dapat niyang tuparin ang kanyang responsabilidad. Kapag, dahil sa kanyang payo at paggabay, hindi na negatibo ang taong iyon, nakakaramdam siya ng matinding kaligayahan sa loob niya, at pakiramdam niya ay napakabuti ng pag-asal nang ganito. Wala siyang hinahangad na anumang benepisyo; sadya lamang na kapag kaya niyang tulungan ang isang tao, ang hindi pagtulong dito ay magdudulot sa kanya ng pakiramdam ng pagkabagabag, at uusigin siya ng kanyang konsensiya. Sabihin ninyo sa Akin, sa tingin ba ninyo, ang pag-uusig na ito sa kanyang konsensiya at ang pakiramdam na ito ng pagkabagabag ay mga pagpapamalas at pagbubunyag ng mga katangian ng pagkatao? (Oo.)

May mga tao na madaling makisimpatya sa iba. Siyempre, kung titingnan mula sa isang partikular na perspektiba ng pagkatao, maaari din itong maging isang kahinaan ng tao, dahil minsan ay maaari silang makisimpatya at tumulong sa masasamang tao, pero hindi nila mabago ang kahinaang ito. Pagkatapos nilang tulungan ang isang masamang tao, nakakaraos at nakaririwasa ang masamang tao, pero hinahamak at binabalewala pa rin nito ang taong tumulong sa kanya. Nakakaramdam sila ng sama ng loob sa loob nila, sinasabi nila, “Bakit siya ganito? Noon, nang siya ay lugmok at humingi ng tulong ko, nakisimpatya ako sa kanya at tinulungan ko siya—pero ngayong nakaririwasa na siya at may magandang buhay, binabalewala niya ako.” Sa kanilang puso, hindi nila ito maintindihan; hindi nila maarok ang diwa ng masasamang tao. Pagkalipas ng ilang panahon, kung may ibang masamang tao na humingi ng tulong nila, maaaring makisimpatya pa rin sila rito, pero titingnan muna nila kung masama ang taong ito. Kung hindi naman ganoon kakasuklam-suklam ang tao at medyo kaawa-awa, makakaramdam pa rin siya ng simpatya rito. Kapag nakikita niya ang ilang kapatid na gumagawa ng kanilang tungkulin nang full-time pero mahirap ang mga pamilya ng mga ito at nahaharap sa mga paghihirap sa buhay, iniisip nila, “Kaya pa rin nilang gawin ang tungkulin nila sa kabila ng pagiging napakahirap—iyan ang isang mabuting tao! Ako mismo ay namumuhay nang mayaman; kung hindi ko sila tutulungan, pakiramdam ko ay hindi ko sila natrato nang tama. Dapat akong magbigay sa kanila at tumulong sa kanila, para makabili sila ng ilang damit o mga pang-araw-araw na pangangailangan.” Tingnan mo, mabait sila; kapag nakikita nilang nakakaranas ng mga paghihirap ang mga tao, hindi nila mapigilang makisimpatya sa mga ito at tumulong sa mga ito. Sa gitna ng mga tao, may mabubuting tao, masasamang tao, at mayroon ding mga taong mangmang. Ang mabubuting tao ay kayang magbigay at tumulong sa iba, ang masasamang tao ay may kakayahang gumawa ng lahat ng uri ng masamang bagay, at ang iba’t ibang mangmang na tao ay palaging ginagamit at inuutusan ng iba, at maaaring gumawa ng lahat ng uri ng mga hangal na bagay; mangmang sila sa iba’t ibang antas. Sa madaling salita, mayroong lahat ng uri ng tao. Ang mga taong nagtataglay ng mga katangian ng pagkatao ay madaling makisimpatya sa iba. Palagi nilang nakikita ang iba bilang kaawa-awa, palagi nilang nakikita kung ano ang kaawa-awa sa mga tao, at palagi nilang nakikita kung saan karapat-dapat sa simpatya ang mga tao; ang kanilang konsensiya ay may elemento ng pagkamalumanay. Ibig sabihin, kapag nakikita nilang may isang taong nahaharap sa mga paghihirap, nakakaranas ng masasakit na sitwasyon, o inaapi ng masasamang tao o tinatrato nang hindi patas, nagagalit sila sa loob nila at nakikisimpatya sila sa gayong mga tao; palagi silang may simpatikong puso. Sa katunayan, ang sarili nilang mga sitwasyon ay maaaring hindi mas maganda kaysa sa iba, at maaaring hindi rin sila gaanong nakakaiwas sa pang-aapi, pero dahil mayroon silang kabaitan sa kanilang pagkatao, hindi nila kailanman mapigilang makisimpatya sa iba. Kapag nahaharap ang mga tao sa mga paghihirap o nakakaranas ng pasakit, hindi sila nanonood lang sa isang tabi o hindi nila binabalewala ang mga ito. Minsan, dahil naiimpluwensiyahan ng panlipunang kapaligiran—nakikitang ang mga tao ay may pakialam lang sa kanilang sarili habang binabalewala ang kanilang kapwa—gugustuhin nilang umiwas sa pagtulong sa mga tao, pero palagi silang nabibigo; kapag nakakakita sila ng isang mahirap na tao na hindi makakain, pagkatapos mag-isip nang paulit-ulit ay tinutulungan pa rin nila ito. Halimbawa, ipagpalagay na may isang taong nagkaroon ng matinding sipon—inuubo, bumabahing, at may mataas na lagnat. Ang ilang tao ay natatakot na mahawa, kaya lumalayo sila. Ang mababait na tao, sa kabilang banda, ay hindi mapigilang magpakita ng pagmamalasakit dito: “Sinisipon ka; uminom ka na ba ng gamot?” Kung walang pera ang tao para sa gamot, gagastusin nila ang sarili nilang pera para bilhan ito. Tingnan mo, kapag nakikita ng isang mabait na tao na may sakit at nagdurusa ang isang tao, hindi siya nanonood lang sa isang tabi. Ibig sabihin, kapag nahaharap sa mga paghihirap ang mga tao, kapag nahaharap ang mga ito sa pagdurusa o mahihirap na kalagayan, palaging nararamdaman ito ng mga taong may mga katangian ng pagkatao, at palagi nilang napagtatanto na kailangan ng mga ito ng tulong. Nasa kapaligiran sila na kapareho ng sa iba, pero partikular silang sensitibo sa mga bagay na hindi maramdaman ng iba. Bakit ganito? Sadyang hindi magkakapareho ang mga puso ng mga tao. Ang mga taong walang malasakit sa kapwa ay hindi nagtatanong gaano man katindi ang pasakit ng iba, na para bang hindi nila ito napapansin. Ang mga taong may malasakit sa kapwa, dahil may elemento ng kabaitan sa mga katangian ng kanilang pagkatao, ay palaging hindi mapigilang makisimpatya sa mga nasa paligid nila na nakakaranas ng pasakit at mga paghihirap, at pagkatapos, dahil pinamamahalaan ng kanilang konsensiya, ay nag-aabot ng tulong—hindi mo sila mapipigilan kahit subukan mo pa. Hindi nila ito ginagawa na umaasang aalalahanin ng iba ang kanilang kabaitan, ni sa pag-asang lubos na pupurihin ng mga ito ang kanilang pagkatao at ang kanilang karakter; sadyang mayroon silang kahandaang gawin iyon, at ang paggawa nito ay nagbibigay sa kanila ng pakiramdam ng kapanatagan ng loob. Ang mga ito ay mga kaisipan at pag-uugali na nagmumula sa mga katangian ng pagkatao; walang sinuman ang makakapagpabago sa mga ito at walang sinuman ang makakapigil sa mga ito. Ang mga bagay na ginagawa nila, o ang mga paraan ng pag-asal nila at ang mga prinsipyong pinagbabatayan ng paggawa nila ng mga ito, ay purong natural na mga pagbubunyag ng normal na pagkatao. Ang mga natural na pagbubunyag na ito ng pagkatao ay ganap na nagmumula sa kanilang puso. Kusang-loob silang kumikilos nang ganito; walang nag-uutos sa kanila, at wala silang hinahabol na anumang pakinabang. Handa lang talaga silang gawin iyon, at ang paggawa lang ng gayong mga bagay ang nagbibigay sa kanila ng kapayapaan ng isip; kung hindi nila gagawin ang mga ito, hindi sila mapakali sa loob nila. Kahit kapag nakakatagpo sila ng isang masamang tao na nahaharap sa mga paghihirap, alam nilang hindi nila dapat tulungan ang masasamang tao, pero iniisip din nila, “Nagiging malupit na ba ako?” Kahit na hindi nila tulungan ang masamang taong ito, nananatiling hindi nagbabago ang simpatya nila, at natural itong mabubunyag muli sa isang angkop na kapaligiran at sa mga tamang tao. Isa itong katangian ng pagkatao. Ang mga katangian ng pagkatao ay likas, at siyempre, maaari ding mabunyag ang mga ito anumang oras at saanmang lugar; napakanatural ng mga ito, napakadalisay, at napakasimple. Samakatwid, kapag nagtataglay ang isang tao ng mga katangian ng pagkamatuwid at kabaitan sa kanyang pagkatao, hindi ito nagmumula sa itinuro sa kanya ng kanyang mga magulang o ng lipunan, ni hindi ito naiimpluwensiyahan ng anumang kapaligiran; ang mga ito ang mga likas na katangian ng pagkatao ng isang tao.

Mahilig magbigay ang ilang tao. Sa tingin mo, ang mga tao bang mahilig magbigay ay kailangan na mayayaman din? Kailangan ba na sila ay mga taong nakaranas na ng maraming pagsubok sa buhay at nawalan na ng pag-asa sa mortal na mundo? Kailangan ba na sila ay mga taong nagtamasa na ng lahat ng yaman at karangyaan ng mundo—at naarok na ang lahat ng ito—at itinuturing na lang na walang halaga ang pagtatamasa ng mga materyal na bagay? Kailangan ba na sila ay mga taong may mga personalidad na medyo walang inaalala at mapagbigay? Hindi, hindi nila kailangang maging ganito. Sa mga taong nagtataglay ng mga katangian ng pagkamatuwid at kabaitan sa kanilang pagkatao, may isang uri ng tao na namumuhay nang napakatipid. Kung makahulog siya ng isang butil ng kanin habang kumakain, kailangan niya itong pulutin at kainin, hindi kayang tiisin ang isiping masayang ito. Kaunting tubig lang ang ginagamit niya kapag nagsisipilyo at naghihilamos. Kapag naluluma na ang kanyang mga damit, hindi niya kayang itapon ang mga ito; nilalabhan niya ang mga ito at patuloy na isinusuot. Kapag bumibili ng mga bagay-bagay, maingat siyang nagpaplano at nagbabadyet, bumibili ng mga murang bagay hangga’t katanggap-tanggap ang kalidad. Dahil napakatipid ng ganitong uri ng tao, nangangahulugan ba itong maramot siya? (Hindi.) Ang ganitong uri ng tao ay napakatipid pagdating sa kanyang sarili, pero hindi siya maramot pagdating sa iba. Halimbawa, kapag nakikita niyang may isang taong namumuhay nang mahirap, binibigyan niya ito ng ilan ng sarili niyang gamit, tulad ng mga damit o kagamitan. Sinasabi ng ilang tao, “Isa ba siyang uri ng mapagkawanggawang pulubi?” Hindi iyon ganoon—pakiramdam lang niya ay medyo kaawa-awa ang iba, kaya palagi niya silang gustong tulungan. Sa katunayan, siya mismo ay hindi nakaririwasa o mayaman, at wala siyang hinahabol na anuman kapag nagbibigay siya ng tulong sa iba. Sadyang mayroon siyang ganitong uri ng pagkatao; mahilig siyang tumulong sa iba, at ito rin ang kanyang prinsipyo sa kanyang pag-asal. Isa rin ba itong katangian ng pagkatao? (Oo.) Ang pangunahing prinsipyo ng ganitong uri ng tao sa pagtrato sa iba ay ang tumulong kapag dapat siyang tumulong, at makisimpatya kapag dapat siyang makisimpatya. Kapag nahaharap sa mga paghihirap ang ibang tao, iaalay niya ang kanyang pagmamahal at gagamit siya ng mga praktikal na aksyon para tulungan sila; kapag kulang sa mga gamit ang iba, ibinibigay niya ang sarili niyang mga gamit sa kanila. Sa loob ng mga katangian ng kanyang pagkatao, palaging mayroong gayong kahandaan; palaging maaaring lumitaw ang mga kaisipang ito sa kanya, o palagi niyang nararamdaman ang pasakit ng mga nasa paligid niya na nangangailangan ng tulong at simpatya. Konsensiya ba ito na gumagana sa loob niya? (Oo.) Ang gayong katangian ng pagkatao ay hindi tinutukoy ng personalidad, kundi dahil ito sa paggana ng konsensiya. Kaya, mayroon siya ng ganitong mentalidad—o ng katangiang ito ng pagkatao—na pagiging handang tumulong sa iba. Kapag kailangan ng mga tao ng tulong at nagpapatulong ang mga ito sa kanya, hindi lang siya nakakaramdam ng simpatya, kundi taimtim din siyang tumutulong; kahit na kumonsumo ito ng kaunti sa kanyang oras at kailangan niyang magbigay ng ilang bagay sa kanila, handa siya. Ang kahandaang ito ay, sa pinakamababa, nakabatay sa kabaitan sa pagkatao ng isang tao. Sa isang banda, kung walang kabaitan sa pagkatao ng isang tao, hindi siya magkakaroon ng subhetibong kahandaang tumulong sa iba, at sa kabilang banda, hindi siya makakaramdam ng simpatya kapag hinihingan ng tulong, ni hindi siya sinserong tutulong sa mga tao. Kung wala ang isang tao ng ganitong pagkasinsero, gagawin lang niya ito para iraos ang mga bagay-bagay at magiging pabasta-basta siya sa iyo. Atubili siyang gagawa nang kaunti upang maiwasan ang kahihiyan o dahil sa pagiging magalang, o dahil nauudyukan siya ng isang partikular na interes niya; kung hindi, natatakot siya na balang araw ay baka mapasailalim siya sa utos mo, o na balang araw ay baka mapakinabangan ka niya—kaya niyang kumbinsihin ang sarili niya na tulungan ka dahil sa kung anumang dahilan. Gayumpaman, para sa isang tao na ang pagkatao ay tunay na may katangian ng kabaitan, hindi siya pasibo sa kanyang pagtulong niya sa mga tao, at siyempre, lalong hindi siya umaayaw o hindi ito labag sa loob niya; sa halip, ang kahandaang ito ay likas na umiiral sa loob ng mga katangian ng kanyang pagkatao. Kusang-loob, sinsero, at aktibo siyang tumutulong sa iba. Halimbawa, ipagpalagay na kailangan mo ng tulong niya sa isang bagay. Kapag humingi ka ng tulong sa kanya, makakaramdam siya ng matinding simpatya sa iyo, at tutulungan ka niya nang may matinding sigasig, sinseridad, at kahandaan. Maaaring ipinagkakatiwala mo sa kanya ang pangangasiwa sa isang bagay para sa iyo, o ang pagpaparating ng isang mensahe para sa iyo, o maaaring mayroong ilang gamit na kailangan mo—anuman ang uri ng tulong na kailangan mo mula sa kanya, sa madaling salita, tatratuhin niya ang usaping ito nang may sinseridad, kataimtiman, kaseryosohan, at responsabilidad.

Ang mga taong nagtataglay ng mga katangian ng pagkamatuwid at kabaitan sa kanilang pagkatao ay napakaseryoso at napakaresponsable kapag ipinagkakatiwala sa kanila ng iba ang pangangasiwa sa mga bagay-bagay. Halimbawa, kung pupunta sa lungsod ang gayong tao para asikasuhin ang isang bagay, at may ibang tao na nagpapatulong sa kanya sa pagbili ng ilang gamot, habang bumibili ay magbubulay-bulay siya: “Dapat ba akong bumili ng Kanluraning gamot o Chinese na gamot? Mabilis umepekto ang Kanluraning gamot, pero nakakasikmura ito. Baka magkaroon siya ng mga side effect kung iinumin niya ito? Kung ganoon, magtatanong ako kung mayroong anumang Chinese na gamot na medyo epektibo at hindi nakakasikmura.” Tingnan mo, pinag-iisipan niya nang mabuti ang mga bagay-bagay. Kapag ang isang taong responsable at may katangian ng kabaitan ay pumayag na tulungan ang ibang tao na mangasiwa ng isang bagay, tutulungan niya itong piliin ang mga bagay na kailangan nito sa paraang sinsero, seryoso, at responsable. Maaaring hindi siya ganoon kaseryoso kapag pinangangasiwaan ang sarili niyang mga usapin, at kapag bumibili ng mga bagay-bagay ay binibili lang niya kung ano ang tila ayos na, pero kapag nangangasiwa ng mga usapin para sa iba, partikular siyang maasikaso at partikular na responsable. Iniisip niya: “Dahil ipinagkatiwala niya sa akin ang usaping ito, nangangahulugan itong mataas ang tingin niya sa akin; kailangan kong asikasuhin nang maayos ang mga bagay-bagay para sa kanya. Bukod pa rito, hindi ito mahirap. Napakadali lang nito. Kailangan kong tiyakin na masisiyahan siya sa gagawin ko. Pero hindi ko alam kung anong uri ng gamot ang tama para sa kanya, at nagmamadali siyang bumili ng gamot para gamutin ang kanyang sakit, kaya pareho ko na lang bibilhin ang kaunting Chinese at Kanluraning gamot para sa kanya.” Pagkatapos niyang bumili ng gamot at iuwi ito, pinipili ng taong iyon ang gamot na nagkataong iyon ang uri na kailangan niya. Tingnan mo, isinasapuso niya ang ginagawa niya at seryoso niya itong ginagawa, kaya napangangasiwaan nang lubos ang usapin. Pero sa isang taong iresponsable at hindi nagtataglay ng katangian ng kabaitan, kung hihingi ka ng tulong sa kanya na bumili ng gamot, papayag din siya, pero pagkatapos pumunta sa parmasya, basta na lang siyang bibili ng ilang gamot na tumutugma sa sakit at pagkatapos ay babalik na. Tinatanong mo siya kung gaano karaming gamot ang iinumin araw-araw at kung mayroon bang anumang mga kontraindikasyon, at sinasabi niya, “Hindi ko alam. Basahin mo na lang ang mga tagubilin. Ano’t anuman, pumunta ako at kinuha ko ang gamot para sa iyo.” Sa huli, ang Kanluraning gamot na binili niya ay hindi maaaring inumin ng mga taong madaling magkaroon ng allergy, na nagkataong ganoon ka. Kaya walang saysay ang pagbili ng gamot, at kailangan mo pa ring bumiyahe mismo para bumili ng ibang gamot. Hindi niya naasikaso ang usapin, at may utang na loob ka na rin sa kanya ngayon. Masaya ka ba sa loob mo? (Hindi.) Kumusta ang naging pangangasiwa sa usaping ito? Hindi ito napangasiwaan nang maayos. Ipinagkatiwala mo ito sa maling tao; hindi mo nahanap ang tamang tao. Kailangan mong humanap ng isang tao na nagtataglay ng mga katangian ng pagkatao. Kung mahirap hanapin ang gayong tao, kapag nagkatiwala ka sa isang tao na tumulong sa pagbili ng gamot, kailangan mong bigyan siya ng dagdag pang tagubilin at ipaliwanag nang malinaw ang mga bagay-bagay. Kung hindi mo siya binigyan ng mga tagubilin, at ang taong pinagkatiwalaan mo ay isang taong walang pagkatao, tiyak na hindi mapangangasiwaan nang maayos ang usaping ito; bukod sa pag-aaksaya ng pera, magkakaroon ka rin ng utang na loob sa kanya. Kung makakahanap ka ng isang taong nagtataglay ng pagkatao, gagawin niya ang lahat ng kanyang makakaya para maasikaso ito para sa iyo. Dahil mayroon siyang puso ng pagkasinsero at kaya niyang umako ng responsabilidad, at nagtataglay siya ng katangian ng kabaitan sa kanyang pagkatao, kapag pinangangasiwaan niya ang mga usapin para sa iyo, kaya niyang isipin ang kapakanan mo at isaalang-alang ang mga bagay-bagay para sa iyo, binibili ang mga bagay na kailangan mo sa makatwirang halaga. Sa kabaligtaran, ang isang taong walang mga katangian ng pagkatao ay gagawin lang ito para matapos at magiging pabasta-basta siya sa iyo kapag nangangasiwa ng isang bagay para sa iyo. Magaling siyang magsalita, pero kapag pinangangasiwaan ang usapin, hindi siya magtatanong tungkol sa presyo kahit kaunti, ni hindi siya maghahanap ng mas mura; basta na lang siyang bibili ng isang bagay para sa iyo. Kung hindi mo ikukumpara ang dalawang uri ng taong ito, tila pareho nilang kayang asikasuhin ang mga bagay-bagay. Gayumpaman, ang mga taong may mga katangian ng pagkatao ay kayang tiyakin na masisiyahan ka kapag nangangasiwa sila ng isang bagay para sa iyo. Mayroon sila ng mga pagpapamalas ng pagkatao; kaya nilang tugunan ang mga pangangailangan mo at isaalang-alang ang mga bagay-bagay para sa iyo. Mayroon sila ng ganitong uri ng sinseridad. Nagpapatunay ito na mabait sila, mga tunay na tao, at karapat-dapat sa pagtitiwala mo. Sa kabilang banda, kapag ipinagkatiwala mo sa isang taong walang mga katangian ng pagkatao ang pangangasiwa sa isang bagay, hindi niya ito mapangangasiwaan nang maayos. Kahit na paminsan-minsan ay maayos niyang naaasikaso ang mga bagay-bagay, hindi niya ito ginagawa nang may sinseridad—tsamba lang ito. Sinasabi mo: “Magandang klase ang gamot na iyon. Hindi nagtagal ay gumaling na ako pagkatapos inumin iyon.” Ayos lang sana kung hindi mo ito sinabi, pero ngayong sinabi mo na ito sa kanya, lumalaki ang utang na loob mo sa kanya. Malinaw na pumunta siya para asikasuhin ang isang bagay para sa kanyang sarili, pero kailangan pa rin niyang sabihin sa iyo, “Nakita mo? Sadyang bumiyahe ako para lang sa iyo.” Hihingi siya ng pabor sa iyo, at hindi mo mababayaran ang kakarampot na utang na loob na ito sa buong buhay mo; sa pangkalahatan ay nabitag ka na ng isang masamang demonyo. Gayumpaman, ang isang taong may pagkatao ay hindi hihingi ng mga pabor sa iyo gaano man niya kahusay na napangasiwaan ang isang usapin para sa iyo. Kapag nagpapahayag ka ng iyong pasasalamat sa kanya, sinasabi niya, “Wala iyon. Nadaanan ko naman talaga iyon.” Tingnan mo, nagsasabi lang siya ng totoo. Sa katunayan, mahusay na ang ginawa niya at nakatulong nang malaki sa iyo. Kahit ang mga taong pinakamalapit sa iyo ay maaaring hindi ka tratuhin nang ganito, pero ang isang taong may mga katangian ng pagkatao ay kayang gawin ang hindi magawa maging ng iyong mga mahal sa buhay. Pinapangasiwaan niya nang napakaayos ang usapin at wala siyang hinahanap na anumang kapalit. Palagi mong nararamdaman na may utang na loob ka sa kanya, kaya binibigyan mo siya ng ilang prutas o iba pang bagay paminsan-minsan, at palagi mo siyang isinasaisip kapag may magandang nangyayari. Pero hindi niya ito itinuturing na isang malaking bagay sa kanyang isipan, pakiramdam niya ay halos hindi nangailangan ng anumang pagsisikap sa kanyang bahagi ang pagtulong sa iyo na may magawa, at isa itong napakanormal na bagay na gawin. Sinasabi rin niya sa iyo na kung mayroon kang anumang kailangang tulong sa hinaharap, tutulong pa rin siya. Tingnan mo, hindi ba’t may mga pagkakaiba sa pagitan ng mga tao? (Oo, mayroon.) Hayaan mong sabihin Ko sa iyo, ang mga taong may pagkatao ay nagtataglay ng mga katangian ng pagkamatuwid at kabaitan, at kailanman, ang ganitong mga tao ang pinakamaaasahan. Tanging ang mga taong tulad nito ang mapagkakatiwalaan, dahil mayroon silang hangganan para sa kanilang mga kilos. Ang dahilan kung bakit mayroon silang hangganan para sa kanilang mga kilos ay dahil nagtataglay sila ng mga katangian ng pagkatao tulad ng pagkamatuwid at kabaitan.

Pagdating sa mga taong walang mga katangian ng pagkatao, kahit na isa siyang tao na hindi mo pa kailanman napasama ang loob, hangga’t gumagawa ka ng isang bagay na kinasasangkutan ng kanyang mga interes, maghahanap siya ng pagkakataon para maghiganti sa iyo. Sa kabaligtaran, kapag isa siyang tao na may mga katangian ng pagkatao, kahit na nasaktan mo na siya noon, o napinsala pa nga ang kanyang mga interes, hinding-hindi siya mamumuhi sa iyo o maghihiganti sa iyo. Kahit na medyo masama ang saloobin niya kapag nakikipag-usap sa iyo, o medyo masakit pakinggan ang kanyang mga salita, o pinangangaralan ka niya nang kaunti, ang mga ito ay mga normal na pagpapamalas na nagmumula sa pagkatao—hinding-hindi siya walang-katapusang susubok na maghiganti o habambuhay na mamumuhi sa iyo tulad ng gagawin ng isang masamang tao. Saan ito nakabatay? Nakabatay ito sa hangganan na mayroon siya para sa kanyang sariling asal. Dahil mismo sa mayroon siyang konsensiya at katwiran, at nagtataglay ng mga katangian ng pagkamatuwid at kabaitan sa kanyang pagkatao, hindi niya kailanman lalampasan ang kanyang hangganan para sa kanyang sariling asal. Kung may sinumang magpasama ng loob niya, kahit na gusto niyang maghiganti, hinding-hindi siya papayagan ng kanyang konsensiya. Kung makakaramdam siya ng galit, magsasabi lang siya ng ilang galit na salita para magbulalas nang kaunti, at iyon na iyon—hinding-hindi siya gagawa ng anuman para maghiganti. Ito ang katangian ng isang taong may pagkatao. Tingnan mo, kahit na hindi pinapasama ang loob ng ilang tao, gusto pa rin nilang pahirapan ang iba; gusto nilang makipagkompetensiya at makipag-away sa mga ito, palaging nag-iisip kung paano magpapakana laban sa mga ito nang patalikod. Isa rin itong katangian ng pagkatao—ito ang katangian na mayroon ang masasamang demonyo at masasamang diyablo sa kanilang pagkatao. Sa kabaligtaran, ang isang taong nagtataglay ng mga katangian ng pagkamatuwid at kabaitan sa kanyang pagkatao ay hindi kayang sikmurain na pahirapan ang iba. Kung gagawa siya ng gayong mga bagay, uusigin at didisiplinahin siya ng kanyang konsensiya. Kahit na hindi siya disiplinahin ng Diyos, hindi siya inuusig ng Banal na Espiritu, at hindi siya inuusig ng mga kapatid, pinipigilan siya ng kanyang konsensiya. Kapag ang isang tao ay pinipigilan ng kanyang konsensiya, hindi siya lumalampas sa limitasyon sa kanyang mga kilos, at mayroon siyang hangganan para sa kanyang ginagawa. Kahit na mapasama mo ang loob niya, masaktan siya, o makagawa pa nga ng isang bagay na sobra na, hindi niya gugustuhing makipagtuos sa iyo. Sa pinakamalala, iiwasan ka lang niya at babalewalain ka, at hindi siya makikisama, makikisalamuha, o makikipagtulungan sa iyo. Pero hinding-hindi ka niya sasaktan o susubukang ipahamak ka; hindi siya magpapakana laban sa iyo nang patalikod o gagamit ng mga taktika para bitagin ka—hinding-hindi niya gagawin ang gayong mga bagay. Tingnan at alamin ninyo kung sino sa mga tao sa paligid ninyo ang ganitong uri ng mga tao—ang mga ito ay mabubuting tao na may pinakamataas na kalidad. Talagang mapapanatag ka sa pakikisalamuha sa kanila. Kahit na masaktan mo sila hanggang sa punto na lubos silang mawasak, sa pinakamalala ay mamumuhi lang sila sa iyo sa loob nila, hindi na gugustuhing pansinin ka pa, at hindi na kailanman makikipagkaibigan sa iyo, pero hindi sila magpapakana laban sa iyo, ni hindi sila maghahanap ng pagkakataon para maghiganti sa iyo, lalong hindi nila sasabihing, “Hindi pa huli ang lahat para maghiganti ang isang maginoo.” Ito ang tunay na pagkamatuwid at kabaitan. Ang magawang makamit ito ay hinding-hindi isang bagay na maaaring mapeke; isa itong tunay na katangian ng pagkatao. Tanging ang isang tao na nagtataglay ng mga katangian ng pagkatao ang magkakaroon ng mga tamang prinsipyo at hangganan para sa kanyang sariling asal. Habang nakikisalamuha at nakikisama ka sa kanya, makikita mo ang mga pag-uugali at pagpapamalas na ito sa kanya, pati na rin ang mga natural na pagbubunyag na ito ng kanyang pagkatao.

Dahil magkakaiba ang mga klasipikasyon ng mga tao, magkakaiba rin ang mga reaksiyon nila sa iba’t ibang bagay. Nakikita mo, kapag ang masasamang taong iyon, ang mga nagreinkarnasyon mula sa mga diyablo, ay nananamantala sa iba, ano ang reaksiyon nila kung may maglalantad sa kanila? Sasabihin nila, “Sino ba ang hindi nananamantala sa iba? Hindi ba’t nariyan ang mga kalamangan para samantalahin? Ano ba ang masama sa kaunting pananamantala? Kung mayroong kalamangan na maaaring samantalahin at hindi mo ito sinamantala, hindi ba’t isa kang hangal at tanga?” Ito ang lohika ng isang bandido. Wala silang kamalayan ng konsensiya sa kanilang puso, walang pagkaramdam ng kahihiyan, at walang pakiramdam ng kahihiyan. Dahil wala silang konsensiya, wala silang pamantayan para sa pagsusuri sa isyu ng pananamantala sa iba. Ang prinsipyo nila ay na ang mga kalamangan ay nariyan para kunin, at sa sandaling makuha mo na ang mga ito, sa iyo na ang mga ito. Ang hindi pagkuha sa mga ito ay isang pag-aaksaya, at ginagawa kang isang hangal. Hindi ba’t ito ang lohika ng isang bandido? At paano tinitingnan ng mga nagreinkarnasyon mula mga hayop ang isyu ng pananamantala sa iba? Kung sasabihin mo sa kanila, “Ang ginagawa mo ay pananamantala—hindi mabuting manamantala sa ibang tao, at hindi mabuting magkaroon ng utang sa kanila,” ano ang iniisip nila? “Sa akin ang kalamangang ito. Wala akong utang sa kanila kung magsasamantala ako sa kanila. Ano ba ang masama sa pananamantala? Ang magawang manamantala ay isang kasanayan; kung wala ka ng kasanayang ito, malulugi ka.” Ito ang lohika ng isang tampalasan. Wala silang hangganan, walang pagkaramdam ng kahihiyan, walang pakiramdam ng kahihiyan, lalo na ng anumang pakiramdam ng konsensiya. Wala silang pamantayan para sa paghusga sa anumang bagay. Kahit na sabihin mo sa kanila kung ano ang tamang pamantayan, hindi nila ito itinuturing na isang pamantayan, at hindi nila alam na tama ang pamantayang ito. Wala silang pagkamakatwiran ng isang normal na tao at hindi nila matukoy kung ano ang tama mula sa kung ano ang mali. Ginugugol nila ang buong araw sa kalituhan; walang anumang sasabihin mo ang makapagbibigay sa kanila ng linaw o makapagpapaunawa sa kanila. Sadyang mga tao lang sila na magulo ang isip. Gayumpaman, ang mga taong may konsensiya at katwiran ay nagtataglay ng mga katangian ng pagkatao. Kung hindi nila sinasadyang manamantala sa isang tao at tinukoy mo ito sa kanila, matataranta sila sa loob-loob nila at mamumula ang mukha: “Nanamantala ba ako sa kanya? Paanong hindi ko napagtanto iyon? At ang matukoy pa ito ng ibang tao—nakakahiya naman!” Sasabihin nila, “Gaano man kalaki ang naging pananamantala ko sa kanya, kailangan ko siyang bayaran nang buo—puwede pa nga akong magdagdag ng interes.” Kailangan nilang humanap ng paraan para ayusin ang sitwasyon. Ayaw nilang magkaroon ng reputasyon na mahilig manamantala sa iba. Kung magkagayon, pakiramdam nila ay lubos silang mapapahiya. Samakatwid, sa sandaling may tunay na tumukoy sa kanilang problema, hindi nila susubukang pangatwiranan ang kanilang sarili—hindi nila sasabihing, “Hindi ako nanamantala sa kanya, ni hindi ko ginusto iyon.” Hindi sila gagamit ng ganitong uri ng lohika ng tampalasan para makipagtalo at pangatwiranan ang kanilang sarili. Dahil mayroon silang elemento ng pagkamatuwid sa kanila, sa sandaling may magbanggit nito, haharapin nila ito nang tama, gagawin ang lahat ng posibleng paraan para makabawi rito at bayaran ang kabilang panig, at hinding-hindi na muling gagawa ng ganitong uri ng bagay; kung gagawin nila itong muli, sasampalin nila ang sarili nila sa mukha. Pakiramdam nila ay sobrang nakakahiya na malantad ng isang tao ang ginawa nila, at na punahin sila ngayon ng mga tao nang patalikod at tuligsain sila nang harapan. Wala silang mapagtaguan ng kanilang hiya, at nanaisin na lang nilang lamunin sila ng lupa; mas gugustuhin pa nilang lumipas ang buong buhay nila nang hindi nangyayari ang ganitong uri ng bagay. Dahil mayroon silang konsensiya, nakakaramdam sila ng hiya sa kanilang puso pagkatapos manamantala sa iba. Masyado silang nahihiya para pangatwiranan ang kanilang sarili, nararamdamang masyadong kahiya-hiya ang ginawa nila, kaya natatahimik sila, walang masabi para ipagtanggol ang kanilang sarili; gusto lang nilang makabawi sa kabilang panig. Ang mga taong tulad nito ay naiiba sa masasamang tao at mga diyablo. Kahit gaano pa kahiya-hiya ang mga ginagawa ng mga diyablo, wala silang nararamdamang kahihiyan. Kapag naririnig ng mga taong may mga katangian ng pagkatao ang gayong mga bagay, agad silang namumula: “Napakaraming tao ang nakakaalam tungkol dito; nakakahiya!” Nakakaramdam sila ng kahihiyan at labis na pagkapahiya, at partikular na nababagabag at hindi mapanatag sa kanilang puso. Tingnan mo, sa kaibuturan ng kanilang puso, ang mga tao mula sa iba’t ibang klasipikasyon ay may magkakaibang pananaw at saloobin sa iisang isyu. Dahil sa mga pagkakaiba sa mga katangian ng kanilang pagkatao, ang iba’t ibang uri ng mga tao ay may magkakaibang saloobin sa iisang isyu. Kung ang isang tao ay may pakiramdam ng kahihiyan, nagpapatunay ito na mayroon din siyang pagkaramdam ng kahihiyan, na nagpapatunay naman na nagtataglay siya ng mga katangian ng pagkatao. Sa kabaligtaran, kung ang isang tao ay walang pagkaramdam ng kahihiyan, at pagkatapos gumawa ng masasamang gawa at kahiya-hiyang mga bagay ay sinusubukan niyang makipagtalo para ipagtanggol ang kanyang sarili, o tumatanggi pa ngang aminin ang ginawa niya at nagmamaang-maangan, siya ay isang taong walang mga katangian ng pagkatao. Ang mga taong walang mga katangian ng pagkatao ay, sa pinakamababa, hindi matutuwid at mababait na tao; wala silang pagkatao o katwiran, at hindi sila karapat-dapat na tawaging tao. Kapag ang masasamang tao at mga diyablo ay gumagawa ng masasamang bagay at masasamang gawa, at dinuduro at iniinsulto sila ng kanilang mga kaaway, gumaganti rin sila ng insulto, nararamdamang lubos na makatwiran ang paggawa nito. Ginagawa pa nga nila ang lahat ng posibleng paraan para pangatwiranan at ipagtanggol ang kanilang sarili, nagpapahayag ng baluktot na pangangatwiran na para bang isa itong matibay na pangangatwiran, mapangahas na nagdadaldal at walang-tigil sa pagsasalita—sadyang hindi sila tinatablan ng katwiran at lubos na walang-kahihiyan! Para naman sa mga taong nagreinkarnasyon mula mga hayop, kapag nananamantala sila sa ibang tao at pinupuna sila dahil dito, nakakaramdam sila ng pagkaagrabyado sa loob-loob nila, at ginagawa rin nila ang lahat ng posibleng paraan para makaisip ng mga palusot at dahilan. Kapag pinapangatwiranan ang kanilang sarili, magaling din silang magsalita at walang-tigil sa pagsasalita, at, tulad ng masasamang tao, wala rin silang pakiramdam ng kahihiyan. Dahil sila ay mga hayop na walang kamalayan ng konsensiya, ginugugol ang buong araw sa kalituhan at hindi matukoy ang tama mula sa mali sa anumang usapin, wala silang kamalayan pagdating sa ganitong uri ng bagay; nagbibigay sila ng ilang tila kapani-paniwalang palusot para subukang pagtakpan ang ginawa nila, at pagkatapos ay pakiramdam nila ay ayos na ito. Hindi nila iniisip na isa itong problema sa kanilang sariling asal; iniisip nila na hangga’t nagbibigay sila ng sapat na mga palusot at dahilan, makakatakas sila ang responsabilidad at walang sinuman ang makakaalam tungkol sa ginawa nila. Lilinlangin nila ang kanilang sarili, iniisip na, “Tapos na iyon. Hindi ko kailanman ginawa ang ganoong uri ng bagay, hindi ko kailanman ginawa ang pagkakamaling iyon. Huwag isiping isa akong hindi mabuting tao. Ako mismo ay hindi isang tao na nananamantala sa iba. Tingnan mo kung gaano ako kabuti at kabait, at kung gaano ako kamaunawain sa iba!” Tingnan mo, ito ay isang tao na magulo ang isip. Tanging ang mga taong nagtataglay ng mga katangian ng pagkatao ang partikular na sensitibo sa mga isyung tulad nito na kinasasangkutan ng dignidad. Kahit na walang nakakaalam sa ginawa nila, kung mapagtatanto nila mismo ito, makakaramdam sila ng pagkabagabag at pagkakasala sa loob nila, at mararamdaman pa nga nila na pinapanood sila ng mga tao. Kung may ilang tao na medyo malapit sa kanila ang talagang makatuklas tungkol sa ginawa nila, lalo silang makakaramdam ng pagkabagabag at labis na mahihiya na hindi nila magagawang subukang pangatwiranan ang kanilang sarili. Gagawin nila ang lahat ng posibleng paraan para mabilis na makabawi rito, at hinding-hindi na muling gagawa ng ganitong uri ng bagay, nararamdamang masyado itong nakakahiya! Ang mga ito ang magkakaibang pagpapamalas ng tatlong klasipikasyon ng mga tao sa iisang usapin.

Kakasabi lang natin na ang mga taong may mga katangian ng pagkatao ay karaniwang may mga prinsipyo sa kung paano nila tratuhin ang iba. Kapag nag-uulat sila o nagbibigay ng impormasyon tungkol sa sitwasyon ng isang tao, o kapag sinusuri nila ang isang tao, kaya nilang tingnan at tratuhin siya batay sa kanilang matuwid at mabait na pagkatao. Kahit na hindi nila nauunawaan ang katotohanan, mayroon pa rin silang ilang pangunahing hangganan. Halimbawa, susuriin nila ang isang karaniwang tao nang ganito: “Wala siyang ginawang anumang masama. Namumuhay siya nang disente. Siya ay isang ordinaryong tao sa mundo, at maituturing na isang taong totoo.” Tingnan mo, tama nilang susuriin ang karaniwang tao batay sa sarili nilang konsensiya. Kaya pa nga nilang tratuhin at suriin nang tama maging ang mga nagpasama ng loob nila, nakasakit sa kanila, o nakapinsala sa kanilang mga interes noon. Mas lalo nitong ibinubunyag ang mga katangian ng pagkamatuwid at kabaitan na mayroon ang mga taong ito sa kanilang pagkatao. Ibig sabihin, kaya nilang suriin nang tama ang karaniwang tao—kung mabuti ito ay mabuti ito, at kung hindi, ganoon din ang sasabihin nila. Kung hihilingin sa kanilang magsinungaling, hindi nila ito magagawa; pakiramdam nila ay ay pagsalungat sa kanilang kalooban ang paggawa nito. Sinasabi lang nila kung ano ang totoo at tinatawag ang isang bagay sa kung ano talaga ito. Kaya rin nilang kumilos ayon sa prinsipyong ito sa mga taong nagpasama ng loob nila. Kahit na may isang tao na hindi nila gusto o kinasusuklaman nila, kung hihilingin sa kanilang iulat o suriin ang taong iyon, mas gugustuhin nilang huwag magbigay ng opinyon, sinasabi nila, “Natatakot ako na ang pagsusuri ko sa taong ito ay hindi magiging obhetibo dahil mayroon akong mga personal na hinaing at sama ng loob sa kanya, kaya hindi ako makikibahagi. Maaari ninyo siyang suriin batay sa pagsusuri ng iba sa kanya.” Ito ang pangunahing kayang makamit ng mga taong may mga katangian ng pagkatao. Sa partikular, kapag ang isang taong may katayuan ay kaya pa ring tratuhin ang iba nang patas, mas lalo nitong ibinubunyag ang mga katangian ng kanyang pagkatao. Kung paano niya tratuhin ang mga tao kapag mayroon siyang katayuan ang tunay na magpapahintulot sa iba na makita nang malinaw kung nagtataglay ba siya ng mga katangian ng pagkamatuwid at kabaitan sa kanyang pagkatao. Kapag ang isang tao ay walang katayuan, tila kaya niyang tratuhin ang mga tao nang patas, at ang kanyang mga pagsusuri sa kanila ay medyo obhetibo. Ito mismo ay maaaring hindi magpahiwatig ng anuman—kapag mayroon siyang katayuan, tingnan kung paano niya tratuhin ang mga nagpasama ng loob niya o nakasakit sa kanya, at kung paano niya tratuhin ang mga nagbukod sa kanya noon o sadyang sumupil pa nga sa kanya. Dahil ang mga taong tunay na may mga katangian ng pagkatao ay nagtataglay ng pagkamatuwid at kabaitan sa kanilang pagkatao, kapag mayroon silang katayuan, kaya nilang tratuhin nang tama ang mga nagpasama ng loob nila, nakasakit sa kanila, o sadyang sumupil pa nga sa kanila noon. Maaaring kapag hindi nila nauunawaan ang katotohanan, hindi nila kayang tratuhin ang mga tao ayon sa mga katotohanang prinsipyo nang may ganap na katumpakan, pero mayroon din silang sariling mga hangganan at prinsipyo sa kung paano nila tratuhin ang mga tao. Halimbawa, sa iglesia, kung ihahalal ng ibang mga kapatid ang isang partikular na indibidwal bilang isang kandidato o bilang isang lider, at ang taong ito ay nagkataong isang tao na nagpasama ng loob nila noon, hinding-hindi nila sadyang pakikialaman o hahadlangan ang halalan kapag nakita nilang sinasabi ng lahat ng kapatid na hindi masama ang taong ito at nagbago na. Maaaring personal na hindi nila masyadong gusto ang taong ito, pero kung ginagamit ng sambahayan ng Diyos ang taong ito at inihahalal siya ng mga kapatid, pangangasiwaan nila ang mga usapin ayon sa mga panuntunan at kikilos sila ayon sa mga prinsipyo, sa mga sitwasyon kung saan hindi pa nila ganap na naaarok ang taong ito. Hinding-hindi nila tatratuhin ang taong ito nang hindi patas dahil mayroon silang mga personal na hinaing sa kanya, ni hindi nila siya sadyang aapihin o papahirapan. Paminsan-minsan, dahil sa kanilang mga tiwaling disposisyon o sa kahinaan ng kanilang pagkatao—sa ilalim ng mga espesyal na sitwasyon—ay maaari silang pasalitang mamintas sa kanya ng mga bagay na hindi dapat sabihin, dahil ang lahat ay may mga tiwaling disposisyon at walang sinuman ang walang kapintasan. Gayumpaman, kaya nilang panindigan ang mga pangunahing prinsipyo; ibig sabihin, hindi nila tutugisin, susupilin, o paghihigantihan ang mga taong kaaway nila dahil lang sa sila mismo ay may katayuan. Kung paminsan-minsan ay mangyari ito, uusigin sila ng kanilang konsensiya pagkatapos, sasabihin nito sa kanila, “Mali na gawin mo ito. Ngayong mayroon ka nang katayuan, ginamit mo ang kapangyarihang hawak mo para maghiganti sa mga taong iyon—hindi ito angkop!” Pagninilayan nila ang kanilang sarili, uusigin sila ng kanilang konsensiya, at bukod pa rito ay pipigilan sila ng kanilang katwiran na supilin ang ibang tao at maghiganti, at kokontrolin nito ang kanilang pag-uugali, palaging ipinapaalala sa kanila, “Hindi iyan angkop.” Kaya, magiging maingat sila sa kanilang pananalita, at hindi sila lalampas sa limitasyon sa mga bagay na ginagawa nila. Ang mga ito ay ilang pangunahing pagpapamalas ng mga taong may konsensiya at katwiran ng normal na pagkatao sa kung paano nila tratuhin ang iba. Kahit na pansamantala nilang gustuhing kumilos ayon sa kanilang lagay ng loob para puntiryahin ang mga taong may sama sila ng loob o nakasakit sa kanila noon, at kahit na isipin ng ibang tao na lubos na makatwiran para sa kanila na maghiganti ngayon, maingat pa rin sila sa kanilang ginagawa, at mayroon silang hangganan, na hinding-hindi nila lalampasan. Kung kaya nilang lampasan ang kanilang hangganan at baliw na maghiganti, hindi sila magiging isang tao na nagtataglay ng mga katangian ng pagkamatuwid at kabaitan sa kanilang pagkatao. Dahil mismo sa mayroon silang mga kahinaan ng pagkatao at namumuhay sila na may normal na pagkatao, nakakaramdam din sila ng poot at galit sa mga nakasakit sa kanila, at gusto rin nilang maghiganti. Gayumpaman, dahil nagtataglay ang kanilang pagkatao ng mga katangian ng pagkamatuwid at kabaitan, at pinipigilan at kinokontrol sila ng kanilang konsensiya at katwiran, kapag gusto nilang maghiganti sa isang tao, uusigin sila ng kanilang konsensiya at kokontrolin sila ng kanilang katwiran, iniisip nila, “Hayaan mo na. Hindi iyon magiging angkop. Hindi naman talaga ako nasaktan sa ginawa nila noon, at kahit na maghiganti ako sa kanila ngayon, hindi ito makakalutas ng anumang mga problema.” Gagamit sila ng mga makatwirang paraan para kontrolin at pigilan ang kanilang sarili, habang kinukumbinsi rin ang kanilang sarili at pinapaliwanagan ang kanilang sarili. Kung, bukod pa rito, nauunawaan din nila ang ilang katotohanan, magiging mas mabuti pa ang kanilang pag-uugali sa usaping ito at mas aayon sa mga katotohanang prinsipyo. Sa madaling salita, pagdating sa kung paano nila tratuhin ang iba, ibubunyag nila ang mga katangian ng pagkamatuwid at kabaitan sa kanilang pagkatao paminsan-minsan, at madalas na magbubunyag ng ilang kaisipan at pag-uugali na ginagabayan ng mga katangian ng pagkatao. Ang madalas mong marinig na sabihin nila ay: “Hayaan mo na. Kung magpapakababa ako sa antas nila, hindi ba’t magiging katulad lang nila ako? Bukod pa rito, nakaraan na ang nangyari. Mga nasa hustong gulang na tayong lahat—mayroon bang anumang saysay ang makipaggantihan nang ganito?” Magkakaroon sila ng ilang kaisipan at pananaw na nagmumula sa mga katangian ng pagkatao para pigilan sila. Siyempre, ito rin ay na ang kanilang mga kaisipan at pananaw na umuusbong sa ilalim ng gabay ng kanilang konsensiya at katwiran ay palaging nagsasaayos, pumipigil, kumokontrol, at naglilimita sa kanilang mga salita at kilos. Pagkatapos, ang mga kaisipang iyon ng paghihiganti sa iba na lumalampas sa mga hangganan ng katwiran ay unti-unting hihina sa kanilang puso. Sa ilalim ng palagiang pagwawasto ng konsensiya at katwiran, kasama ng paghahangad sa katotohanan at pagiging mas may-gulang habang tumatanda, ang mga kaisipan at kilos ng mga nagtataglay ng gayong mga katangian tulad ng pagkamatuwid at kabaitan sa kanilang pagkatao ay—habang hinahangad ng mga taong ito ang katotohanan—lalong magiging positibo, lalong aayon sa mga katotohanang prinsipyo, at lalong makokontrol. Ibig sabihin, sa pamamagitan ng prosesong ito, unti-unting bibitawan ng mga tao ang pagkamuhi, bibitawan ang mga hinaing, at bibitawan ang iba’t ibang personal na problema na dulot ng sarili nilang makitid na pag-iisip. Kung ang isang tao ay pinamamahalaan at pinipigilan lang ng konsensiya at katwiran, kaya lang niyang simpleng bitawan ang pagkamuhi at mga hinaing, at magbigay ng simpleng, “Hayaan mo na, nakaraan na iyon.” Pero, kung kaya ng isang tao na hangarin ang katotohanan at maunawaan ang katotohanan, hindi siya malilimitahan sa simpleng pagbitaw at pagpapalampas sa mga bagay-bagay at pagtatapos dito; sa halip, magagawa niyang ilapat ang mga katotohanang prinsipyo at, dahil sa udyok ng konsensiya at katwiran, mamuhay nang mas tama, pinangangasiwaan ang mga isyung ito at tinatrato ang mga mayroon siyang iba’t ibang hinaing sa paraang itinuturo ng Diyos. Samakatwid, tanging kung mayroon ang isang tao ng mga pangunahing prinsipyo para sa pagtrato sa iba, at sa pundasyong ito ay nauunawaan din ang katotohanan, siya unti-unting makakapasok sa katotohanang realidad at magsasagawa ayon sa mga katotohanang prinsipyo.

Ang mga prinsipyo sa pagtrato ng mga taong may konsensiya at katwiran sa iba ay pinipigilan ng mga katangian ng pagkamatuwid at kabaitan sa loob ng kanilang pagkatao. Kaya, ang mga taong hindi nagtataglay ng mga katangiang ito ng pagkamatuwid at kabaitan sa kanilang pagkatao ay walang mga prinsipyo sa kanilang pagtrato sa iba. Tingnan mo, kapag ang ilang tao ay walang katayuan, kung may sinumang manakit sa kanila o manghamak sa kanila at hindi nila kayang maghiganti, tila napakamasunurin nila, na para bang ang paraan ng kanilang sariling asal ay lubos na mapagbigay, at maaaring maramdaman mo na napakabuti nila, at hindi mo pa sila kailanman nakitang maghiganti sa sinumang nakapagpasama ng loob nila, pero hindi nito matutukoy kung anong mga katangian talaga mayroon ang kanilang pagkatao. Dapat mong tingnan kung paano nila tratuhin ang mga tao—kung kaya ba nilang tratuhin ang mga tao nang patas, kung kaya ba nilang tratuhin ang mga nakapagpasama ng loob nila noon batay sa konsensiya at katwiran, at kung kaya ba nilang magkaroon ng mga prinsipyo sa pagtrato sa mga tao—kapag mayroon silang katayuan, kontrol sa usapan, at kapangyarihang magpasya. Sinasabi nito sa iyo kung ano talaga ang klasipikasyon ng isang tao. Ang mga taong walang mga katangian ng pagkatao ay nagkukunwaring napakabait kapag wala silang katayuan. Kapag hindi nila kayang maghiganti sa iba, hindi sila nangangahas na hanapin ito, pero sa kanilang puso ay naaalala nila ang bawat pang-iinsulto. Ang kanilang mga isipan ay puno ng pagkamuhi, puno ng paghihiganti, at puno ng mga paraan para pahirapan ang mga tao at magpakana laban sa mga ito. Maghihintay sila ng tamang pagkakataon at maghahanap ng mga oportunidad para maghiganti, naghihintay na makita ang pagbagsak ng mga nakapagpasama ng loob nila noon. Sa sandaling magkaroon sila ng katayuan, at kapag napatibay na nila ang katayuang ito, ang kanilang saloobin sa mga nakapagpasama ng loob nila noon o sa mga hindi nila kasundo ay ganap na naiiba sa saloobin na magkakaroon ang mga taong may konsensiya at katwiran. Sadyang kailangan nilang maghiganti, at mag-iisip sila nang mabuti ng mga paraan para gawin ito. Hinding-hindi nila bibitawan ang kanilang pagkamuhi, ni hindi nila bibitawan ang anumang mga hinaing. Hinding-hindi sila magiging tulad ng mga taong may mga katangian ng pagkatao, na magsasabing, “Hayaan mo na. Napakaraming taon na ang lumipas. Maayos naman ang buhay ko, at hindi naman talaga ako nasaktan sa ginawa nila. Bukod pa rito, ano ba ang makakamit ng paghihiganti?” Hinding-hindi nila sasabihing “Hayaan mo na”; sa kanilang puso ay nagtatanim sila ng sama ng loob. Kapag mayroon silang katayuan, sinasabi nila, “Inisip mo ba na nakalimutan ko na ang pagkamuhi ko? Pinasama mo ang loob ko, nasaktan mo ako, at sinupil mo ako noon—inisip mo ba na tapos na iyon ngayon? Imposible iyon! Mayroon na akong katayuan ngayon; iba na ang mga bagay-bagay kaysa noon—paanong hindi ako maghihiganti sa iyo? Gagamitin ko ang kapangyarihang hawak ko para ipakita sa iyo kung ano ang kaya kong gawin, para ipaalam sa iyo na hindi ako ordinaryong tao!” Ang kanyang panloob na mundo ay puno ng pagkamuhi, at ang kanyang isipan ay puno ng mga paraan para maghiganti at mga paraan para gawing tagumpay ang pagkatalo, sinusubukang gawin ito upang walang sinuman ang makalimot kung gaano siya kakila-kilabot, at upang hindi na siya apihin ng mga tao tulad noon kundi sa halip ay katakutan siya. Tingnan mo, hindi ba’t ang ganitong uri ng tao ay naiiba sa isang taong may mga katangian ng pagkatao? (Oo.) Ano ang palagi niyang pinag-iisipan sa kanyang isipan? “Ipapakita ko sa iyo kung gaano ako kakila-kilabot. Ipapakita ko sa iyo na hindi ako dapat kalabanin. Gagawin ko ito upang matakot ka sa tuwing makikita mo ako, at gagawin ko ito upang hindi ka na kailanman mangahas na apihin akong muli!” Sabihin mo sa Akin, sa tingin mo ba ay kaya niyang kumilos ayon sa mga kaisipang ito? (Oo.) Tiyak na kaya niya. Ang kanyang puso ay puno ng pagkamuhi, at higit pa rito, ang kanyang klasipikasyon ay sa isang diyablo, at wala siyang pamantayan para sukatin kung tama o mali ang mag-isip nang ganito. Kapag nag-iisip siya sa ganitong paraan, wala siyang konsensiya at katwiran para pigilan siya—walang anumang makakapigil o makakasupil sa kanya. Habang ang mga buktot at malupit na bagay na ito ay palaging lumalaki at nag-uumapaw sa loob niya, palagi rin siyang nagpapakana at naghahanap ng mga pagkakataon para gawin ang mga bagay na gusto niyang gawin. Ngayon ay mayroon na siyang katayuan—dumating na sa wakas ang kanyang pagkakataon. Sabihin ninyo sa Akin, sa tingin ba ninyo ay magpaparaya siya? Hinding-hindi siya magpaparaya. Susunggaban niya ang pagkakataong ito at gagamitin ang kapangyarihang hawak niya ngayon para gawing realidad ang lahat ng kanyang kaisipan, tinatakot ang mga nakasakit sa kanya noon at ang kanyang mga kaaway, ipinapakita sa kanilang lahat kung gaano siya kahusay at may kakayahan, idinudulot na hangaan siya ng mga taong ito sa kanilang puso, at tinitiyak na magkaroon sila ng katayuan sa puso ng mga ito. Ang susunod niyang gagawin ay ipahiya ang mga taong ito, at gagamit ng mga salita at kilos para supilin at tugisin sila. Titingnan niya kung sino ang nagpasama ng loob niya noon at magbubulay-bulay siya, “Kailangan ko silang ipadala para mangaral ng ebanghelyo sa pinakamahirap at pinakamapanganib na lugar na mayroon. Kung ayaw nilang pumunta, pupungusan ko sila. Kung hindi pa rin sila pumunta pagkatapos niyon, sisiraan ko sila at patatalsikin ko sila! At sinumang magsalita para sa kanila ay sasapitin ang parehong kahihinatnan!” May ilang tao na nagpasama ng loob nila noon, at ngayon ay napili bilang mga lider, pero nasasakupan pa rin nila. Nagbubulay-bulay sila, “Anong sermon ang maaari kong ipangaral para ganap na sirain ang kanilang katanyagan? Kung aasal sila nang maayos at makikinig sa akin sa lahat ng usapin, bibigyan ko sila ng bagong simula. Pero kung masuwayin sila, nasusuklam sa akin, at hindi nasisiyahan sa akin, at gusto pa ngang iulat ang mga problema ko, kailangan ko silang turuan ng leksiyon! Gagawin ko ang lahat ng posibleng paraan para paalisin at tanggalin sila ng mga kapatid, at gagawin ko ito upang hindi na nila kailanman maituwid ang mga bagay! Ipadadala ko sila sa isang bukid para magbungkal ng lupa o mag-alaga ng mga baboy. Kung hindi pa rin sila makikinig, hahanapan ko sila ng pinakamapanganib na lugar para doon sila pumunta at gumawa ng kanilang tungkulin, kung saan maaari silang arestuhin ng mga pulis anumang oras!” Ang mag-isip lang ng gayong mga kaisipan ay napakalubha na; lumalampas na ito sa mga hangganan. Ang makapag-isip siya nang ganito ay nagpapatunay na wala talaga siyang anumang konsensiya o katwiran. At kung talagang magagawa niya ang mga bagay na ito, bukod pa sa walang konsensiya at katwiran, mayroon din siyang elemento ng isang malademonyong kalikasan sa loob niya. Ang kanyang puso ay hindi lang walang pagkatao, kundi naglalaman din ng isang malademonyong kalikasan. Hindi ba’t isa siyang diyablo? Kapag ang ganitong uri ng tao ay walang katayuan, napakagaling niyang magkunwari at magtiis ng mga bagay-bagay. Dalubhasa na siya sa “pagtulog sa mga sanga at pagdila sa apdo.” Natutunan na niya mula sa mga pariralang “Hindi pa huli ang lahat para maghiganti ang isang maginoo,” at “May pagkakataon ka pa hangga’t buhay ka pa,” pati na rin ang “Ang puso ng isang punong ministro ay sapat ang laki para paglayagan ng isang bangka.” Nagkunwari siya hanggang ngayon, at sa wakas, nalantad na ang tunay niyang kulay. Anong klaseng hamak siya? Hindi siya tao, isa siyang diyablo. Sige at tingnan mo kung sinong mga tao ang mababait kapag wala silang katayuan, pero agad na nagmumukhang ibang tao sa sandaling magkaroon sila nito. Mabilis siyang nag-uusisa tungkol sa kinaroroonan at sitwasyon ng sinumang nagpasama ng loob niya, at kung anong mga tungkulin ang ginagawa nito sa kasalukuyan. Pagkatapos, naghahanap siya ng mga pagkakataon para gumawa ng gulo sa mga taong ito at palakihin ang mga isyu ng mga ito, tinutugis ang mga taong ito hanggang sa punto na maging masunurin ang mga ito at sumuko sa kanya, kung saan sa puntong iyon ay naniniwala siyang nagawa nang maayos ang gawain ng iglesia. Ang mga taong tulad nito ay masasamang demonyo at dapat na mabilis na tanggalin. Kung hindi sila tatanggalin, magdurusa ka kasama ng iba—sa malao’t madali ay tutugisin ka rin nila.

Anong uri ng tao ang dapat ihalal bilang isang lider ng iglesia? Sa isang banda, dapat mayroon siyang pasanin sa paggawa ng kanyang tungkulin at may sapat na kakayahan. Sa kabilang banda, dapat na matuwid at mabait ang kanyang pagkatao, at dapat kaya niyang tratuhin ang mga tao nang patas. Noong wala pa siyang katayuan, mayroon talagang ilang kapatid na nagpasama ng loob niya o hindi niya nakasundo, pero pagkatapos maging isang lider, kaya niyang tratuhin ang mga taong ito nang tama, iniaangat sila kapag dapat silang iangat, at ginagamit sila kapag dapat silang gamitin. Sinasabi sa kanya ng ilang tao, “Nagsalita nang masama tungkol sa iyo ang taong iyon noon,” pero kaya niya itong palampasin. Inuuna niya ang gawain ng sambahayan ng Diyos, sinasabi niya, “Nangangailangan ng mga tao ang sambahayan ng Diyos ngayon. Kung angkop silang gawin ang tungkuling ito, dapat natin silang gamitin.” Sinuman ang sumubok na maghasik ng alitan, hindi siya naiimpluwensiyahan nito. Kahit na ang taong iyon ang nagtrato sa kanya nang pinakamasama, kung sumusunod ang taong ito sa mga prinsipyo ng sambahayan ng Diyos para sa paggamit ng mga tao, gagamitin siya ng lider kung kinakailangan. Isantabi man kung isinasaalang-alang ng gayong tao ang mga layunin ng Diyos, o kung ano ang kanyang kakayahan, o kung kaya ba niyang gawin nang maayos ang gawain, sa usapin lang ng mga klasipikasyon ng mga tao, siya ay talagang isang tunay na tao. Kaya niyang tratuhin ang mga tao nang patas, lalo na ang mga hindi niya nakasundo, o ang mga sumupil sa kanya, nakasakit sa kanya, o uminsulto pa nga sa kanya o nang-api sa kanya noon—kaya niya silang lahat na tratuhin nang tama at patas. Sapat na iyon para masabi natin na ang taong ito ay sapat na matuwid at mabait; sumusunod siya sa mga prinsipyo at tinutugunan ang mga kondisyon para magawang perpekto ng Diyos. Sinasabi ng ilang tao, “Kung gayon, ang tao bang ito ay isang taong naghahangad sa katotohanan? Kung hindi niya hinahangad ang katotohanan, hindi ba’t hindi niya magagawang tratuhin ang mga tao sa ganitong paraan?” Tama ba ito? Sabihin ninyo sa Akin, kahit na hindi hinahangad ng isang tao ang katotohanan, hangga’t likas siyang nagtataglay ng mga katangian ng pagkamatuwid at kabaitan sa kanyang pagkatao, magagawa ba niyang magkaroon ng isang pangunahing prinsipyo sa kung paano niya tratuhin ang mga tao? (Oo.) Kapag mayroon siyang katayuan, magagawa ba niyang bitawan ang mga personal na hinaing, hindi isumbat sa mga tao ang mga dating pagkakamali, at hindi tratuhin ang mga tao batay sa kanyang mga personal na hinaing? Magagawa niya itong makamit. Kung kahit ito ay hindi mo makamit, paano ka pa aasa na maisasagawa mo ang katotohanan at makapagpapasakop ka sa mga salita ng Diyos? Kung kahit ito ay hindi mo kaya, hindi ka isang matuwid at mabait na tao; masasabi rin na hindi ka isang tao na nagtataglay ng mga katangian ng pagkatao—hindi ka tao. Kung hindi ka tao at wala kang konsensiya o katwiran, anong karapatan mo na hangarin ang katotohanan? Kung hindi mo tinutugunan ang mga pangunahing kondisyon para sa pagpapasakop sa mga salita ng Diyos at paghahangad sa katotohanan, hindi mo makakamit ang katotohanan at hindi ka karapat-dapat na tawaging tao. Kung hindi mo kayang tratuhin ang mga tao nang patas, kaya mo bang mahalin ang katotohanan? Kaya mo bang isagawa ang mga salita ng Diyos? Kung kahit ang maliliit na personal na hinaing ay hindi mo kayang bitawan, at kaya mong maghiganti sa sinumang nakakapinsala sa iyo o nagpasama ng loob mo noon, at wala ka man lang anumang pamantayan ng konsensiya at katwiran, magagawa mo bang isagawa ang mga salita ng Diyos? Imposible! Samakatwid, kapag naghahalal ng isang lider, dapat mo munang tingnan kung paano tratuhin ng isang tao ang iba; ito ay isa sa mga pamantayan para sa pagsukat kung mayroon bang mga katangian ng pagkatao ang isang tao. Ibig sabihin, sinuman ang nagpasama ng loob niya noon, hindi siya nagtatanim ng sama ng loob, at hindi pa siya kailanman naghiganti sa sinuman, at nananatili siyang ganoon pa rin kahit pagkatapos magkaroon ng katayuan. Maaaring umasal siyang nakatataas, magkaroon ng kaunting pagnanais para sa katayuan, o magtamasa ng mga pakinabang ng katayuan, pero ginagamit niya ang mga nagpasama ng loob niya noon kung kinakailangan, at nakikisalamuha sa kanila ayon sa nararapat—marahil sa kanyang puso ay naaalala niya ang mga sama ng loob na iyon, pero hindi siya gumagawa ng anumang paghihiganti. Ito ay isang bagay na hindi makakamit ng sinumang walang mga katangian ng pagkatao; hindi ito makakamit ng mga hayop, at lalong hindi ng mga diyablo. Tanging ang mga taong nagtataglay ng konsensiya ang makapagkakamit nito. Kapag gumagawa ng anuman ang mga taong may konsensiya, inuudyukan sila ng kanilang konsensiya at kinokontrol ang kanilang pag-uugali mula sa loob, at pinipigilan ng kanilang katwiran ang kanilang mga simbuyo at kapusukan; higit pa rito, pinipigilan at kinokontrol nito ang kanilang mga hindi makatwirang kaisipan at pag-uugali. Kahit na mayroon silang katayuan, hindi sila gagawa ng mga bagay para maghiganti sa iba. Ito ay isang malinaw na palatandaan na may mga katangian ng pagkatao ang isang tao. Tingnan ninyo ang mga tao sa paligid ninyo—sinumang ganito ay isang tunay na tao. Maaaring katamtaman lang ang kanyang kakayahan, hindi mataas ang kanyang pinag-aralan, at medyo bata pa siya; maaari din na sa panlabas ay hindi siya tila ganoon kasigasig, ni hindi siya tila naghahangad nang ganoon karami, at maaaring hindi niya hahangarin ang katotohanan sa hinaharap—pero ang gayong tao, sa pinakamababa, ay isang taong maaasahan mo, tama? (Oo.)

Ngayong natapos na nating pagbahaginan ang mga pagpapamalas ng matutuwid at mababait na tao pagdating sa kung paano nila tratuhin ang iba, pag-usapan naman natin kung anong mga partikular na pagpapamalas at katangian mayroon ang ganitong uri ng tao kapag nakagagawa siya ng mali at gumagawa ng mga pagsalangsang. Bilang mga tiwaling tao, kung nagtataglay sila ng mga katangian ng pagkamatuwid at kabaitan sa kanilang pagkatao, kapag nakagagawa sila ng mali, may kamalayan man sila rito o wala, pagninilayan at susuriin nila ang sarili nilang mga salita at kilos. Kung napinsala nila ang isang tao, o kung may nagbigay ng negatibong komento tungkol sa kanila o negatibong pagsusuri sa kanila, susuriin nila ang kanilang sarili: “Alin sa mga salita ko ang mali? Ano ang ginawa kong mali? Mayroon ba akong anumang mga intensyon noong nagsasalita ako noon? Pinupuntirya ko ba ang taong iyon? Kasalanan ko ba talaga na nagdulot ako ng masasamang kahihinatnan sa kanya? Masyado ba siyang sensitibo, o hindi ba ako naging sapat na maingat sa pagsasaalang-alang ko at hindi angkop sa pagpili ko ng mga salita nang panahong iyon?” Madalas nilang susuriin ang kanilang sarili, at magkakaroon ng saloobin ng pag-asal nang may pagpapakumbaba. Ang saloobing ito ay nagmumula sa kanilang pagkamatuwid at kabaitan, at siyempre, nagmumula rin ito sa kanilang pagkamakatwiran. Isang aspekto iyan. Higit pa rito, kung matutuklasan nila sa pamamagitan ng pagninilay sa sarili na mayroon silang ilang problema, o kung tutukuyin ng iba ang mga problema nila, makakaramdam sila ng pagkabagabag at kakabahan sila: “Nagkamali ba ako sa kung paano ko ito ginawa? Hindi ko ba dapat ginawa iyon nang ganoon? Hindi ko iyon sinadya noong panahong iyon, at wala akong anumang mga intensyon.” Bilang mga tiwaling tao, sa ilalim ng ilang espesyal na sitwasyon o tungkol sa ilang espesyal na usapin, maaari nilang sabihing, “Hindi ko iyon sinadya o ginawa nang may anumang mga intensyon,” upang maisalba ang kanilang pride, pero makokonsensiya sila sa loob-loob nila. Sa proseso ng patuloy na pagsusuri at pagninilay sa kanilang sarili, kung matutuklasan nilang talagang mali ang ginawa nila, muli silang makakaramdam ng pagiging hindi mapalagay, pakiramdam na hindi nila dapat ginawa iyon nang ganoon; makakaramdam sila ng pagsisisi at pagkabagabag, at susubukan nilang humanap ng mga paraan para makabawi sa ginawa nila o mga pagkakataon para itama ito, maagap pa ngang humihingi ng paumanhin at inaamin ang pagkakamali nila. Pagkatuklas na nakagawa sila ng mali, ang mga taong may mga katangian ng pagkatao ay unang makakaramdam ng kirot ng pagkabagabag sa kanilang puso, mamumula sila, at sasakit ang kanilang ulo; ang mga ito ay mga normal na reaksyong nagmumula sa konsensiya. Saan nakabatay ang mga normal na reaksyong ito? Nakabatay ang mga ito sa pagtataglay ng isang tao ng mga katangian ng pagkamatuwid, kabaitan, at pagkamakatwiran sa loob ng kanyang pagkatao. Wala siya ng mga pagpapamalas na ito dahil gusto niyang maisalba ang sarili niyang pride, ni dahil napahiya siya o minaliit siya ng iba, kundi dahil nakokonsensiya siya at sinisisi niya ang kanyang sarili sa paggawa ng mali, pakiramdam niya ay hindi niya dapat ginawa iyon sa ganoong paraan. Isa itong saloobin ng pag-amin sa kanyang mga pagkakamali, at isa rin itong reaksyong umuusbong mula sa pagkokondena ng kanyang konsensiya at sa papel ng kanyang pagkamakatwiran. Magkakaroon siya ng reaksyon; hinding-hindi siya magiging ganap na manhid, ni susubok na walang-hiyang makipagtalo at pangatwiranan ang sarili niya, ni susubok na humanap ng mga paraan para takasan ang responsabilidad, kundi sa halip ay magkakaroon siya ng saloobin ng maagap na pag-amin at pagtanggap, at ng pagiging handang umako ng responsabilidad. Dahil nagtataglay ang ganitong uri ng tao ng mga katangian ng pagkamatuwid at kabaitan sa kanyang pagkatao, napakalinaw ng kanyang pakiramdam ng kahihiyan. Kung makagagawa siya ng kaunting pagkakamali, sa sandaling tukuyin ito ng isang tao, hindi niya magagawang itago ang kanyang kahihiyan. Kung makikipagtalo pa siya nang kaunti, mararamdaman niya, “Malinaw na kasalanan ko ito, at malinaw na niya itong naipaliwanag, kaya bakit pa ako nakikipagtalo?” Direkta niyang aaminin ang kanyang pagkakamali, pakiramdam na ganap siyang napahiya at gusto na lang niyang lamunin siya ng lupa. Ang mga ito ba ang mga epekto ng konsensiya at katwiran? (Oo.) Kung maraming tao ang nakakaalam tungkol sa ginawa niya, mas lalo siyang makakaramdam ng labis na kahihiyan na magpakita ng kanyang mukha, at susubukan niyang humanap ng mga paraan para makabawi rito at itama ang ginawa niya. Ibig sabihin, pagkatapos makagawa ng pagkakamali ang isang taong may konsensiya at katwiran, mayroon siyang pangunahing saloobin ng pag-amin sa kanyang pagkakamali; kaya niyang tanggapin ang katunayang ito at nagtataglay siya ng pakiramdam ng kahihiyan. Higit pa rito, hindi lang niya inaamin ang kanyang pagkakamali at hinahayaan na lang ito; susubukan din niyang humanap ng mga paraan para makabawi rito. Dahil mayroon siyang konsensiya, isinasapuso niya ang kanyang ginagawa; kapag nahaharap sa isang sitwasyon, isinasapuso niya ito at tinatrato ang sitwasyon nang taimtim at responsable, pinag-iisipang mabuti ang problemang kinakaharap, at tinatrato ito nang seryoso, sa halip na maging pabasta-basta, iniraraos lang ang mga bagay-bagay, o lalong hindi niya tinatakasan ang responsabilidad. Kaya niyang umako ng responsabilidad, tanggapin ang kanyang pagkakamali nang taimtim at nang buong puso, at pagkatapos ay magsalita at kumilos nang responsable, nagsusumikap na bawasan ang kawalan. Hinding-hindi siya tulad ng mga taong kauri ng mga diyablo, na sumasabog sa galit sa sandaling punahin sila ng isang tao dahil sa paggawa ng mali, na nag-iisip ng bawat posibleng paraan para iwasan at takasan ang responsabilidad, na sinusubukan ang lahat ng paraan para ipasa ang sisi sa iba, at nag-aastang isang banal na hindi kailanman gumagawa ng anumang mali. Para sa mga nagreinkarnasyon mula sa mga hayop, lalong totoo na hindi nila alam kung ano ang tama at mali sa anumang ginagawa nila. Kung tutukuyin mo na may ginawa silang mali, inaamin naman nila ito, pero kung tatanungin mo sila kung saan sila nagkamali, sasabihin nila, “Hindi ko alam, pero dahil sinasabi mong mali ako, mali ako.” Ngunit kapag nakaharap muli sila ng ganitong uri ng bagay, gagawin pa rin nila ito sa parehong paraan. Gaano man karaming mali o masamang bagay ang gawin nila, o gaano man karaming tiwaling disposisyon ang ibunyag nila, sa huli ay palagi silang nauuwi sa iilang linyang iyon: “Ano ba ang ginawa kong mali? Mali ba para sa akin na magdusa at magbayad ng halaga sa loob ng napakaraming taon? Kung hindi ako nanampalataya sa Diyos at wala akong konsensiya at katwiran, makakapagdusa ba ako nang ganito katindi?” Ang mga nagreinkarnasyon mula sa mga hayop ay makitid ang isip, palaging nagtatapos sa iilang linyang iyon. Pero ang mga taong kauri ng mga diyablo ay higit na mas tuso kaysa sa mga nagreinkarnasyon mula sa mga hayop; gagamit sila ng iba’t ibang paraan at pamamaraan para gumawa ng kasamaan at ilihis ang mga tao, at ang ilang tao na mababa ang tayog at walang pagkilatis ay tunay na malilinlang. Sa madaling salita, hinding-hindi aaminin ng mga diyablo kapag nakagagawa sila ng mali. Hindi nila hindi inaamin na sila ay mga taong may mga tiwaling disposisyon, kundi gusto pa nilang isipin ng mga tao na sila ay sagrado at hindi nalalabag, at mga walang-kapintasang tao na hindi kailanman nagkakamali. Anuman ang gawin nilang mali, palagi nilang ipinapahayag ang mga dahilan kung bakit nila ito ginawa, at palagi nilang sinusubukang pangatwiranan ang sarili nila. Sa huli, ipinapahayag nilang wala silang kakayahang gumawa ng masama, na kahit pa makagawa sila ng mali ay mayroon silang dahilan para dito, na hindi sila mga taong may mga tiwaling disposisyon, na hindi sila kailanman gagawa ng anumang mali, at na sadyang mga banal at walang-kapintasang tao sila. Gayumpaman, ang mga taong nagtataglay ng mga katangian ng konsensiya at katwiran sa loob ng kanilang pagkatao ay naiiba. Dahil sila ay matutuwid na tao na hindi baliko o mapanlinlang, kung sasabihin mong may ginawa silang mali, kahit pa hindi nila ito ginawa o wala itong kinalaman sa kanila, handa muna silang tanggapin ito. Kapag sinasabi sa kanila ng iba, “Hangal ka ba? Kung tatanggapin mo ito, kakailanganin mong umako ng responsabilidad,” sasabihin nila, “May bahagi rin ako sa nangyari; sangkot din ako.” Kaya nila itong tanggapin; ang saloobin nila ay matapat at matuwid. Minsan ay gugustuhin din nilang takasan ang responsabilidad, pero pagkatapos ay pagninilayan nila: “Bakit tatakasan ang responsabilidad para sa isang bagay na nakikita ng sinumang may mga mata na nangyari? Bukod pa rito, sinisiyasat ng Diyos ang pinakakaibuturan ng puso ng mga tao. Kung madawit ka sa nangyari, hindi ka palalampasin ng Diyos. Sa harap ng Diyos, ang lahat ng tao ay nalalantad, at ang lahat ng kanilang kilos at gawa ay nahahayag. Makakatakas ka ba sa harap ng Diyos? Samakatwid, ang usaping ito ay dapat pangasiwaan ayon sa panuntunan; dapat mapunta ang responsabilidad kung saan ito nararapat. Kung ako ang may kasalanan sa usaping ito, aakuin ko ang responsabilidad. Handa akong tumanggap ng kaparusahan, at handa rin akong tumanggap ng pagpupungos. Tatanggapin ko paano man ako pakitunguhan ng sambahayan ng Diyos; tutal, ako naman ang pumiling gumawa ng mali.” Tingnan mo, kapag nakagagawa sila ng mali at nahaharap sa pagpupungos, sa isang banda, mayroon silang saloobin ng pagtanggap; sa isa pang banda, kaya nila itong arukin nang tama. Sa isa pang banda naman, dahil pinag-iisipang mabuti ng ganitong uri ng tao ang sitwasyon at pinagninilayan ang kanyang sarili pagkatapos makagawa ng mali, kapag nakaharap niya muli ang parehong uri ng bagay, iisipin niya kung paano maiiwasang magkamali. Dahil nagtataglay siya ng pakiramdam ng kahihiyan, at pinapahalagahan niya ang kanyang pride, nagagawa niyang magsisi kapag nakagagawa siya ng pagkakamali.

Madalas sabihin ng mga walang pananampalataya, “Kaya nilang mamuhay sa basurahan nang hindi iniisip na mabaho ito.” Para sa mga taong walang konsensiya at katwiran, kahit pa isandaang beses nilang gawin nang mali ang parehong bagay, wala silang pakiramdam ng kahihiyan at walang pakiramdam ng pagkakasala. Hindi sila tao! Kung tao ang isang indibidwal, pagkatapos gawin nang mali ang parehong bagay nang isa o dalawang beses, mararamdaman niya, “Nakagawa na talaga ako ng matinding mali ngayon. Kailan ba ako magbabago?” Mag-aalala at mababalisa siya, at lalapit sa harap ng Diyos para magdasal at ipagtapat ang kanyang mga kasalanan. Iisipin pa nga niya kung wala na siyang pag-asa—magkakaroon siya ng ganitong maling akala. Dahil pinapahalagahan niya ang kanyang pride at mayroon siyang pakiramdam ng kahihiyan, pakiramdam niya, “Ilang beses ko nang nagawa ang ganitong uri ng pagkakamali; pangangasiwaan ba ako ng sambahayan ng Diyos? Sinukuan na ba ako ng Diyos? Masyado akong kahiya-hiya para iligtas ng Diyos!” Anuman ang mga maling pagkaunawa niya tungkol sa Diyos, sa madaling salita, pagkatapos makagawa ng mali, ang ganitong uri ng tao ay tiyak na makakakuha ng ilang karanasan at matututo ng mga aral, at susubukan niyang humanap ng bawat posibleng paraan para makabawi at itama ang kanyang mga pagkakamali, nagsusumikap na huwag nang gawin muli ang mga ito. Iisipin niya, “Hindi ko hinahangad na palugdan ang iba, pero kahit papaano man lang ay dapat payapa ako sa aking sarili. Tanging kapag payapa ako sa aking sarili, saka ako makakaharap sa Diyos sa Kanyang presensya. Kung hindi man lang ako payapa sa aking sarili, paano ako magkakaroon ng lakas ng loob na humarap sa Diyos?” Kung mayroong gayong mga kaisipan ang isang tao, tiyak na nauudyukan siya ng mga katangian ng konsensiya at katwiran sa kanyang pagkatao. Kung wala kang gayong mga kaisipan, paulit-ulit kang gagawa ng parehong mga pagkakamali, at higit pa rito, hindi mo gugustuhing pakinggan o tanggapin ang sinasabi ng sinuman; maaaring hindi ka pa nga magkaroon kailanman ng saloobin ng pagsisisi, ni hindi mo gugustuhing aminin ang mga katunayan o aminin ang iyong mga pagkakamali, lalo na ang umako ng responsabilidad. Mayroon din namang mga namumuhi sa sinumang tumutukoy sa kanilang mga pagkakamali; nakikipagtalo sila sa mga ito, pinapahirapan ang mga ito, at inaatake at ginagantihan pa nga ang mga ito. Wala nang pag-asa ang gayong mga tao; ang mga ito ay mga taong walang mga katangian ng pagkatao. Gayumpaman, ang mga taong mayroon ngang mga katangian ng pagkatao ay hinding-hindi kikilos sa ganitong paraan. Pagkatapos magawa ang parehong pagkakamali nang isa o dalawang beses, pagninilayan nila, “Bakit kaya nagagawa ko pa rin ang pagkakamaling ito?” Kaya nilang hanapin ang katotohanan para lutasin ito. Sasabihin mo bang isa itong saloobin ng pagbabago? (Oo.) Ang magawang pagnilayan ang sarili kapag nakagagawa ng mali at ang maging handang itama ang sariling mga pagkakamali—isa itong saloobin ng pagbabago. Kung gayon, anong uri ng mga tao ang nagtataglay ng saloobin ng pagbabago? Hindi ba’t isa itong saloobin na maaari lang umusbong sa mga tao na ang pagkatao ay nagtataglay ng mga katangian ng konsensiya at katwiran? (Oo.) Kung hindi nagtataglay ang mga tao ng konsensiya at katwiran ng pagkatao, magbabago ba sila? (Hindi.) Makakaramdam ba sila ng pagsisisi at kamumuhian ba nila ang kanilang sarili? (Hindi.) Seseryosohin ba nila ang mga maling bagay na ginawa nila at ang mga pagsalangsang na ginawa nila? Tiyak na hindi nila gagawin iyon, hindi ba? Sa tumpak na pananalita, ang mga taong walang konsensiya ay walang puso, kaya hindi nila isasapuso ang kanilang ginagawa, ni hindi nila ito seseryosohin kapag nakagagawa sila ng mali. Dahil wala silang puso, hindi nila pagninilayan ang kanilang sarili, ni hindi nila tatanggapin ang katotohanan; wala sila ng pakultad na ito. Tanging ang mga taong may konsensiya lang ang makagagawa na, kapag naririnig nilang sinasabi ng iba na may ginawa silang mali, tratuhin ang usapin nang taimtim at nang buong puso nila, seryosohin ang usapin, at pagkatapos ay makaramdam ng pagkakonsensiya at pagsisisi. Tanging sa batayan ng pagkaramdam ng pagkakonsensiya at pagsisisi sila makapagbabago, at kapag nagbago sila ay saka lang magkakaroon ng oportunidad na magpasakop sa mga salita ng Diyos, at magsagawa at umasal ayon sa mga salita ng Diyos at sa mga katotohanang prinsipyo. Gayumpaman, ang mga taong walang konsensiya ay hindi kailanman nakakaramdam ng pagkakonsensiya o pagsisisi; hindi nila ito kailanman sineseryoso anuman ang gawin nilang mali. Paano man ilantad ng iba ang kanilang mga problema, hindi nila ito sineseryoso at nagbibingi-bingihan sila rito. Dahil wala silang konsensiya, hindi nila tatratuhin ang usapin nang taimtim at nang buong puso nila, ni hindi nila ito pagbubulay-bulayang mabuti at pagninilay-nilayan nang buong puso nila. Kung hindi nila isasapuso ang pagninilay sa kanilang sarili, hindi sila makakaramdam ng pagsisisi o pagkakonsensiya, at kung walang pagsisisi at pagkakonsensiya, hindi sila magbabago. Kung gayon, ganap na imposible para sa ganitong uri ng tao na tanggapin ang katotohanan at magpasakop sa mga salita ng Diyos; sadyang mga tao sila na ganap na walang pag-asa na magtamo ng kaligtasan. Samakatwid, mula sa perspektiba ng tao, hindi sa hindi inililigtas ng Diyos ang mga taong ito na walang mga katangian ng pagkatao; sa halip, ito ay dahil hindi nagtataglay ang isang tao ng mga katangian ng pagkatao—ang pangunahing kondisyon para magtamo ng kaligtasan—kaya hindi niya kayang tanggapin o magpasakop sa katotohanan, sa gayon ay halos wala na siyang pag-asa na magtamo ng kaligtasan. Sa pag-iisip nito, mayroong direktang kaugnayan sa pagitan ng pagtataglay ng mga katangian ng pagkatao at pagtatamo ng kaligtasan; ganito mismo iyon. Kung hindi ka nagtataglay ng mga katangian ng pagkatao, hindi mo man lang aaminin kapag nakagagawa ka ng mali, ni hindi mo ito seseryosohin, tatratuhin nang may pagsasaalang-alang, pagbubulayan nang taimtim, hindi ka makakaramdam ng pagkakonsensiya at pagsisisi, at hindi mo rin ito itatama o babaguhin. Kung hindi ka makapagbabago pagdating sa isang bagay na kasingsimple ng paggawa ng pagkakamali, mas lalong hindi ka makapagbabago pagdating sa pagbubunyag ng mga tiwaling disposisyon. Dahil ang mga tiwaling disposisyon ay direktang sumasalungat sa Diyos, pagdating sa kalikasan at diwa ng mga ito, ang mga tiwaling disposisyon ay higit na mas malubha kaysa sa paggawa ng mali. Kung mabibigo kang makilala ang iyong mga tiwaling disposisyon at hindi mo hahanapin ang katotohanan para lutasin ang mga ito, magiging napakahirap na lutasin ang iyong mga tiwaling disposisyon. Dahil likas na malalim ang pagkakaugat ng mga tiwaling disposisyon, kung hindi ka isang tao na naghahangad ng katotohanan, wala kang magiging paraan para lutasin ang iyong mga tiwaling disposisyon, at dahil dito, wala kang magiging paraan para isakatuparan ang isang pagbabago sa iyong buhay disposisyon. Kung gayon, ang pagtatamo ng kaligtasan ay hindi magiging isang mahirap na usapin para sa iyo—magiging imposible ito. Samakatwid, ang saloobin at reaksyon ng isang tao pagkatapos niyang makagawa ng mali o gumawa ng isang pagsalangsang ay direktang nakasalalay sa kung nagtataglay ba siya ng mga katangian ng pagkatao. Napakahalagang makita ito nang malinaw.

Tingnan ninyo ang mga tao sa paligid ninyo, at makikilatis ninyo kung, pagkatapos makagawa ng pagkakamali, maagap ba nilang inaamin at tinatanggap ito, kung nakakaramdam ba sila ng pagsisisi at pagkabagabag, at kung nagbabago ba sila pagkalipas ng ilang panahon—ibig sabihin, kung gumagawa ba sila ng pagbabago pagdating sa kanilang mga kaisipan, saloobin, at pag-uugali. Kung hindi sila nagbabago, isandaang porsyentong hindi sila tao. Kung, sa pamamagitan ng pagkain at pag-inom ng mga salita ng Diyos, ng kaliwanagan ng Banal na Espiritu, ng impluwensiya ng kanyang kapaligiran, o ng tulong ng mga kapatid—anuman ang paraan ng pagbabago ng isang tao—mayroon siyang matapat na saloobin ng pagtanggap sa katotohanan sa kanyang puso, paunti nang paunti ang pangangatwiran niya sa kanyang sarili—hanggang sa tuluyan na itong tumigil—at, batay sa kanyang mga salita at kilos, nakakaramdam siya ng pagsisisi at pagkabagabag tungkol sa pagkakamaling nagawa niya noon at gusto niyang humanap ng pagkakataon para makabawi rito, kung gayon, ang taong ito ay may pag-asang magtamo ng kaligtasan; ito ay isang tao na nagtataglay ng mga katangian ng pagkatao. Gayumpaman, hindi sineseryoso ng ilang tao pagkatapos nilang makagawa ng pagkakamali. Hindi nila kailanman binabanggit ang pagkakamaling nagawa nila, ni hindi nila inaamin ang kanilang pagkakamali, hinihimay ang kanilang sarili, o hindi sila nakakaramdam ng pagkabagabag. Tila wala silang anumang intensyon na magbago; sila ay manhid at mapurol ang isip, ginugugol ang buong araw sa pagpapakasaya nang walang pakialam, at hindi nila nararamdaman kahit kaunti na nakagawa sila ng pagkakamali. Kahit pa aminin nila ito, pinapasadahan lang nila ito nang bahagya at iyon na iyon. Tulad ng walang-hiyang mga tampalasan, inaamin nila ang kanilang mga pagkakamali sa isang sandali at gumagawa ng mga pagkakamali sa susunod, at patuloy na inaamin ang kanilang mga pagkakamali sa sandaling magawa nila ang mga ito. Para bang nagbibiro o naglalaro lang sila; hindi nila sineseryoso ang usapin. Tinatrato nila ito bilang laro ng bata, bilang isang proseso at isang pormalidad, sa halip na tanggapin ang nangyari at magbago mula sa kaibuturan ng kanilang puso. Anong uri ng tao ito? Hindi ito isang tao. Hindi niya alam kung paano umasal, ni hindi niya alam kung anong uri ng landas ang pipiliin para sa kanyang sariling asal. Hindi niya nauunawaan ang mga bagay na ito; itinuturing niya ang mga ito bilang napakasimple at napakababaw. Pagkatapos makagawa ng mali, kahit pa wala siyang sabihin sa oras na iyon, palagi siyang nag-iisip ng mga paraan para pangatwiranan ang kanyang sarili at linisin ang kanyang pangalan pagkatapos. Gamit ang pagkakataong hatid ng mga pagtitipon o mga panahon na binabanggit ng lahat ang usapin, palagi niyang gustong ipaalam at ipaunawa sa lahat ang mga bagay na gusto niyang sabihin para pangatwiranan ang kanyang sarili—kung ano ang iniisip niya at kung paano siya kumilos noong panahong iyon, na mabuti ang kanyang mga intensyon, na tama ang kanyang mga layon, at na wala siyang ginawang anumang mali. Hindi lang sa wala siyang nararamdamang pagsisisi para sa kanyang mga pagkakamali at mga pagsalangsang, kundi ayaw rin niyang aminin ang mga ito, at gusto pa ngang iwasan at makalusot sa responsabilidad, umaasang maisalba ang kanyang imahe sa paningin ng lahat. Bagama’t magandang pakinggan ang ganitong uri ng tao kapag nagsasalita siya, batay sa kanyang mga pagpapamalas sa lahat ng aspekto, hindi niya inaamin o tinatanggap ang katunayan na nakagawa siya ng pagkakamali. Kung gayon, sasabihin mo bang magbabago siya? Hindi. Binabanggit niya ang usaping ito paminsan-minsan, at kailangan pa nga itong isalaysay sa lahat ng hindi nakakaalam tungkol dito. Pagkatapos itong isalaysay, nag-iisip siya ng bawat posibleng paraan para magpakitang-gilas kapag gumagawa ng ibang mga bagay para makabawi sa kanyang imahe na nasira sa nakaraang usaping iyon, upang kunin ang loob ng mga tao. Sa sandaling umasal siya nang maayos sa loob ng ilang panahon at nakalimutan na ng lahat ang ginawa niya noon, muli siyang nagsisimulang mag-isip tungkol sa pagtataas at pagpapatotoo sa kanyang sarili. Patuloy niyang binibilang kung gaano karaming ambag ang naibigay niya sa sambahayan ng Diyos, kung gaano karaming mabubuting bagay ang nagawa niya para sa sambahayan ng Diyos, at kung gaano karaming kawalan ang naiwasan ng sambahayan ng Diyos dahil sa kanya. Sadyang wala siyang anumang intensyon na magbago; wala siyang pagkaramdam ng kahihiyan. Kapag ang mga taong walang pagkaramdam ng kahihiyan ay nagkakamali at gumagawa ng mga pagsalangsang, hindi lang sila hindi nagbabago, kundi lalo pa silang sumasama. Iniisip nila: “Sino ba ang hindi nagkakamali? Ang pagkakamaling nagawa ko noon ay halos wala lang. At bukod pa rito, hindi lang ako ang sangkot. Pero hindi ko puwedeng sabihin iyon. Kailangan kong ipakita sa lahat na katanggap-tanggap ang paggampan ko at na mayroon akong saloobin ng pagsisisi, at pagkatapos ay gagawa ako ng ilang mabuting bagay para makabawi rito upang ilihis ang atensyon ng lahat at kunin ang loob nila nang kaunti—hindi ba’t uubra iyon?” Sa kanilang puso, hindi sila naniniwala na sinisiyasat ng Diyos ang lahat ng bagay. Gusto nilang gawin ang mga bagay na ito sa harap ng iba; iniisip nilang hindi nakikita ng Diyos kung ano ang iniisip nila sa kanilang puso—para sa kanila, ang pagsisiyasat ng Diyos sa pinakakaibuturan ng puso ng mga tao ay isa lamang doktrina. Hindi nila alam na nagsisiyasat ang Diyos, at hindi nila kinikilala o pinaniniwalaan na kayang siyasatin ng Diyos ang pinakakaibuturan ng puso ng mga tao, kaya ang lahat ng ginagawa nila ay para makita ng iba. Sa kaibuturan nila, sila ay matigas ang kalooban at mapanlaban. Nilalabanan nila ang katotohanan, nilalabanan ang pagtanggap sa mga katunayan, nilalabanan ang pag-amin sa kanilang mga pagkakamali, at lalo pang nilalabanan ang pagbabago. Hindi sila nagbabago—hindi ba’t nagpapahiwatig ito ng isang problema? Gaano man kalaki ang mga pagkakamaling nagagawa nila o gaano man kalaki ang mga pagsalangsang na ginagawa nila, hindi sila nagbabago. Katulad lang sila ni Pablo, na kinalaban ang Diyos at direktang hinampas ng Diyos, ngunit inisip pa rin niyang napakabuti niya. Iniisip ng ganitong uri ng tao: “Kung magpaparoo’t parito ako at gugugulin ko ang aking sarili, at magkakamit ako ng maraming tao at magbubunga nang marami mula sa pangangaral ng ebanghelyo, nagbibigay ng mga ambag para pagbayaran ang aking mga kasalanan, dapat akong bigyan ng Diyos ng isang korona. Ang mga korona ay para sa mga taong tulad ko. Kung hindi ako makakakuha ng korona, sino ang makakakuha? Ano ba ang problema sa paggawa ng pagkakamali?” Hangga’t, pagkatapos kong labanan ang Diyos, handa akong itama ito, ayos na iyon. Basta’t mas mangangaral ako ng ebanghelyo sa hinaharap, hindi na aalalahanin ng Diyos ang aking mga pagsalangsang.” Tingnan mo, ano ang saloobin niya sa Diyos? Ano ang saloobin niya sa katotohanan? Isa itong saloobin na walang pagkatao; ito ang saloobin ng isang diyablo. Hindi niya kailanman itinuturing ang mga salita ng Diyos, ang katotohanan, o ang tamang landas sa buhay bilang mga bagay na dapat niyang piliin at hangarin. Wala siyang naging anumang intensyon na magbago, at hinding-hindi niya iyuyuko ang kanyang ulo at ipagtatapat ang kanyang mga kasalanan, ni hindi siya kailanman aamin sa kanyang mga pagkakamali at magpapatalo. Ang mga salitang “kabiguan” at “pagkakamali” ay wala sa kanyang bokabularyo, lalo na ang salitang “pagsalangsang,” kaya hindi magsisisi ang ganitong uri ng tao. Kung gayon, sasabihin mo bang may konsensiya at katwiran ang ganitong uri ng tao? Nagtataglay ba siya ng mga katangian ng pagkamatuwid, kabaitan, at pakiramdam ng kahihiyan sa kanyang pagkatao? (Hindi.) Talagang hindi. Gaano man kalaki ang pagsalangsang na nagawa niya, kahit pa nasa mismong harapan na niya ang mga katunayan, wala siyang nararamdamang pagkakonsensiya sa kanyang puso. Nakakatakot ito! Kung isa kang tao na may konsensiya, tiyak na makakaramdam ka ng pagkakonsensiya kapag nakagagawa ka ng mali at gumagawa ng isang pagsalangsang. Kung talagang makagagawa ka ng isang malaking pagkakamali at magdudulot ng mga kawalan sa sambahayan ng Diyos, makakaramdam ka ng matinding pighati na nanaisin mo na lang na mamatay, isusumpa mo ang iyong sarili, at mararamdaman mong hindi ka karapat-dapat na mamuhay sa harap ng Diyos; pero ang mga taong tulad ni Pablo ay walang ganitong uri ng pagsisisi. Sa sambahayan ng Diyos, madalas nating makita na ang ilang tao ay nakakaramdam ng patuloy na paninisi sa kanilang puso pagkatapos magsabi ng kahit isang kasinungalingan o gumawa ng kahit isang bagay na lumalabag sa mga prinsipyo, at pagkatapos nilang aminin ang kanilang pagkakamali sa iba ay saka lang sila nakakaramdam na para bang naibsan sila ng isang mabigat na pasanin. Marami-raming tao ang ganito. Anuman ang mga pagkakamaling nagagawa nila, kaya nilang pagnilayan ang kanilang sarili, at kasabay nito, kaya nila itong ituring bilang isang babala at paalalahanan ang kanilang sarili na huwag nang gawin muli ang parehong pagkakamali. Kung pinapahalagahan ng isang tao ang kanyang pride, may pakiramdam ng kahihiyan, at bukod pa rito ay may katwiran, kapag nakagagawa siya ng mali, nahihiya siyang subukang pangatwiranan ang kanyang sarili o takasan ang responsabilidad at ipasa ang sisi sa iba. Sa halip, handa siyang umako ng responsabilidad, nakakaramdam siya ng pagkakonsensiya at pagkabagabag paminsan-minsan, at pagkatapos ay nagbabago siya. Nakakaramdam ng matinding kahihiyan ang ilang tao kapag nakagagawa sila ng mali at gumagawa ng mga pagsalangsang, nakakaramdam ng labis na kahihiyan na humarap sa Diyos at sa mga kapatid, samantalang ang mga walang mga katangian ng pagkatao ay walang ganitong mga damdamin. Tingnan mo, bagama’t parehong tao ang dalawang uri, para sa ilan, kung may ikakalat na tsismis na nakikipagrelasyon sila sa isang tao nang patago—at maaaring isa lang itong bagay na saglit nilang inisip sa kanilang mga isipan—sa sandaling marinig nilang pinag-uusapan ito ng ilang tao, pakiramdam nila ay ganap silang napahiya at labis na nahihiyang humarap kaninuman. Magkakaroon ng gayong mga pagpapamalas ang mga taong may pagkaramdam ng kahihiyan. Ngunit walang pakialam ang ilang tao kahit pa mahuli silang may kasiping na iba: “Ano ba ang ginawa kong mali? Hindi ba’t nakipagtalik lang ako? Ano ba ang problema roon? Hindi ba’t karaniwang pangyayari na ito ngayon?” Tingnan mo, malinaw na magkaiba ito, hindi ba? Kung maririnig ng mga taong may mga katangian ng pagkatao na pinag-uusapan lang sila ng iba, nakakaramdam sila ng labis na kahihiyan at lungkot na hindi sila makakain, nakakaramdam ng labis na kahihiyan na magpakita at pakiramdam nila ay hindi na nila kayang patuloy na mabuhay, samantalang walang pakialam ang ilang tao kahit pa mahuli silang may kasiping na ibang tao. Sadyang magkakaiba ang mga tao; kung walang pagkaramdam ng kahihiyan ang isang tao, hindi siya tao. Makakamit ba ng mga taong walang pagkaramdam ng kahihiyan ang katotohanan? Hindi minamahal ng mga taong walang konsensiya at katwiran ang katotohanan. Ito ay dahil hindi nila kinamumuhian ang kasalanan, mga buktot na bagay, o mga negatibong bagay. Dagdag pa rito, wala silang pagkaramdam ng kahihiyan kapag nakagagawa sila ng mali, at mapangahas na sinusubukang takasan ang responsabilidad. Bilang resulta, ang ganitong uri ng tao ay hindi kailanman maagap na lalapit sa harap ng Diyos para tanggapin ang paghatol at pagkastigo ng mga salita ng Diyos, maagap na aaminin ang kanyang katiwalian, o kusang-loob na magpapasakop sa katotohanan; wala siyang gayong pangangailangan, iniisip niyang hindi ito kinakailangan, at na hindi niya ito kailangan. Gayumpaman, para sa mga taong tunay na may konsensiya at katwiran, dahil ipinaparamdam sa kanila ng kanilang mga prinsipyo at hangganan para sa kanilang sariling asal sa lahat ng aspekto na ang mga salita ng Diyos at ang mga hinihingi ng Diyos sa mga tao ay ang kailangan nila, handa silang magsagawa ayon sa mga salita ng Diyos; kung hindi nila ito gagawin, nakakaramdam sila ng hindi pagkapalagay sa loob-loob nila. Kung naririnig at nauunawaan nila ang mga hinihingi ng Diyos pero hindi sila kumikilos ayon sa mga ito, sa isang banda, pakiramdam nila ay pinagtitinginan sila ng mga kapatid, at sa isa pang mas mahalagang banda, pakiramdam nila ay palihim silang pinagmamasdan ng Diyos, at na hindi nila matatakasan ang Kanyang pagsisiyasat saanman sila magpunta. Iniisip nila, “Alam ng Diyos anuman ang sabihin mo. Kung nakagagawa ka ng mali pero hindi mo ito inaamin, hindi ka nakakaramdam ng pagsisisi, hindi mo ito sineseryoso, hindi ito itinatama, at hindi ka nagbabago kahit kaunti, paano ito titingnan ng Diyos?” Ang tanong na ito—“Paano ito titingnan ng Diyos?”—ay nagmumula, sa isang banda, sa kanilang pananampalataya at pagkilala sa Diyos, at sa kabilang banda, pangunahin itong nagmumula sa papel ng kanilang konsensiya at katwiran. Kaya, sa huli, ang konsensiya at katwiran ng isang tao ang tumutuoy sa mga pangangailangan ng kanyang pagkatao, sa landas na tinatahak niya, at lalo na sa kanyang mga prinsipyo at saloobin sa lahat ng uri ng bagay. Siyempre, tinutukoy rin ng mga ito kung makatatahak ba ang isang tao sa landas ng paghahangad sa katotohanan, at sa mas malaking antas ay tinutukoy ng mga ito kung makapagtatamo ba sa huli ng kaligtasan ang isang tao.

Ang nilalaman ng pagbabahaginan ngayong araw ay pawang tungkol sa iba’t ibang maliliit na usapin sa buhay na nauugnay sa pagkatao, tumatalakay sa kung mahilig bang manamantala sa iba ang isang tao sa kanyang pag-asal at pagharap sa mga bagay-bagay, kung mabait ba ang isang tao at handang tumulong at makiramay sa iba, kung handa ba siyang magbigay, at kung ano ang mga prinsipyo niya sa pagtrato sa iba, at kung ano ang mga saloobin at pananaw ng isang tao kapag nakagagawa siya ng mali. Bagama’t ang mga bagay na ito ay maliliit na usapin sa buhay, ilang napakakaraniwang pagpapamalas ng pagkatao sa pang-araw-araw na buhay ng mga tao, ang sinasalamin ng mga ito sa likod ng mga eksena ay ang mga katangian ng pagkatao ng isang tao. Nauudyukan ng konsensiya at katwiran, ang mga taong may mga katangian ng pagkatao ay susunod sa mga pangunahing hangganan ng moralidad, habang ang mga taong walang mga katangian ng pagkatao ay sadyang hindi nakakaunawa kung ano ang hangganan ng pagkatao at ang mga prinsipyo ng sariling asal. Kaya, ang pagkakaroon ng konsensiya at katwiran ng isang tao ang tumutukoy sa landas na tinatahak niya. Masasabi rin na tinutukoy nito ang kinabukasan at hantungan ng isang tao—sadyang ganito talaga iyon. Sige, tapusin na natin dito ang pagbabahaginan natin para sa araw na ito. Paalam!

Mayo 18, 2024


Paano Hangarin ang Katotohanan (26)

Kamakailan, nagbahaginan tayo tungkol sa paksa ng Diyos na nagkatawang-tao. Ang paksang ito ay nauugnay sa pagsasagawa ng “pagbitiw” sa loob ng “Paano Hangarin ang Katotohanan,” at nagbahaginan tayo tungkol sa “pagbitiw sa mga kuru-kuro at imahinasyon ng isang tao tungkol sa Diyos” sa loob ng paksa ng “pagbitiw sa mga hadlang sa pagitan ng sarili at ng Diyos, at sa pagkamapanlaban ng isang tao sa Diyos.” Ilang beses na tayong nagbahaginan tungkol sa aspektong ito, pangunahin nating tinalakay kung paano dapat tratuhin ang Diyos na nagkatawang-tao. Hinati natin ang nilalamang ito sa dalawang paksa. Masasabi ba ninyo sa Akin kung ano ang dalawang paksang iyon? (Patungkol sa Diyos na nagkatawang-tao, binigyan tayo ng Diyos ng dalawang tamang prinsipyo ng pagsasagawa: Ang una ay huwag Siyang ikumpara sa Diyos sa langit, at ang ikalawa ay huwag Siyang ipantay sa tiwaling sangkatauhan.) Nagbahaginan na tayo tungkol sa ilang detalye ng dalawang paksang ito, na kinabibilangan ng ilang pagpapamalas ng pagiging normal at praktikal ng Diyos na nagkatawang-tao. Kabilang dito ang pagbabahaginan tungkol sa kung anong mga partikular na prinsipyo ang sinusunod at pinanghahawakan ng Diyos na nagkatawang-tao sa pamumuhay, pag-iral, pag-asal Niya, at paggawa sa gitna ng mga tao. Ang pagbabahaginan sa mga paksang ito ay ginagamit upang maunawaan at malaman ng mga tao kung anong mga pagpapamalas ang ipinapakita ng Diyos na nagkatawang-tao, ng taong ito na may espesyal na pagkakakilanlan, habang namumuhay sa gitna ng mga tao. Pangunahin tayong nagbahaginan tungkol sa paksa ng pagiging normal at praktikal ng Diyos na nagkatawang-tao, at nagbahaginan tayo tungkol sa maraming detalye. Ano ang naging epekto sa inyo pagkatapos itong pakinggan? Mas kaunti na ba ang mga kuru-kuro at imahinasyon ninyo tungkol sa Diyos na nagkatawang-tao, o nakaisip ba kayo ng ilang bagong kuru-kuro? (Nabawasan ang aming mga kuru-kuro at imahinasyon tungkol sa Diyos na nagkatawang-tao.) Kung gayon, nakakatulong ba ang pagbabahaginan sa paksang ito para makilala ng mga tao ang Diyos na nagkatawang-tao? (Oo.) Mabuting-mabuti iyan.

Ang ating pagbabahaginan sa paksa ng Diyos na nagkatawang-tao ay pangunahing umiikot sa mga partikular na pagpapakita at pagsasagawa patungkol sa pagiging normal at praktikal ng Diyos na nagkatawang-tao, na naglalayong bigyan ang mga tao ng mas kongkretong pagkaunawa sa Diyos na nagkatawang-tao, sa taong ito na may espesyal na pagkakakilanlan. Kaya, natutuklasan ba ninyo na habang mas nauunawaan ninyo ang pagiging normal at praktikal ng Diyos na nagkatawang-tao, mas nararamdaman ninyo na Siya ay isa lamang normal na tao, walang anumang kapansin-pansin, at habang mas nauunawaan ninyo ang pagiging normal at praktikal ng Diyos na nagkatawang-tao, mas hindi ninyo nadarama ang Kanyang pagka-Diyos? Mayroon ba kayong gayong mga iniisip? (Wala. Sa pakikinig sa ilang halimbawang ibinigay ng Diyos na tumalakay sa ilang praktikal na pagsasabuhay at mga pagpapakita ng Diyos na nagkatawang-tao, nararamdaman ko na ang panlabas na wangis lamang ng Diyos ang karaniwan at normal, ngunit ang mga pagpapakita ng Kanyang normal na pagkatao ay lubos na nakahihigit sa ating mga tao; ang mga iyon ay mga bagay na hindi natin kayang makamit. Ang normal na pagkatao ng Diyos ay walang mga tiwaling disposisyon, walang pagmamataas o panlilinlang, walang pagmamalaki o pagpapasasa ng tao. Bagama’t ang Diyos na nagkatawang-tao ay mukhang karaniwan at normal sa panlabas, makikita ng isang tao ang Kanyang kadakilaan mula sa Kanyang kababaang-loob. Ganito ang nararamdaman ko.) Karaniwan, kapag ipinakikilala ng mga tanyag na tao, dakilang tao, o matatagumpay na mahalagang tao sa sangkatauhan ang kanilang sarili sa iba’t ibang aspekto, sinasabi ba nila ang tungkol sa kanilang pagiging normal, praktikal, ordinaryo, at karaniwan? (Hindi.) Kung ipapakilala ng isang taong kabilang sa tiwaling sangkatauhan ang kanyang sarili para makilala siya ng iba, hinding-hindi niya ilalarawan kung gaano siya kaordinaryo, kakaraniwan, at kanormal. Sa kabaligtaran, sa pamamagitan ng kanyang pagpapakilala at kanyang mga paglalarawan, susubukan niyang iparamdam sa mga tao na siya ay naiiba sa iba, ekstraordinaryo, dakila, at nagtataglay ng mga abilidad na higit sa abilidad ng tao. Kung may isang taong ituturing pa nga siyang isang pambihirang tao, mas magiging masaya siya. Tingnan ninyo kung paano ipinakikilala ng mga tiwaling tao ang kanilang sarili. Una, ilalarawan nila kung gaano sila kaperpekto, na wala silang anumang mga depekto o kapintasan. Ipagyayabang din nila kung gaano kadakila ang pinagmulan ng kanilang pamilya, kung gaano karangal ang kanilang katayuan, kung anong mga kalipikasyong pang-akademiko ang mayroon sila, at kung ano ang katangi-tangi sa kanilang hitsura. Kahit pa mayroon silang nunal sa mukha, kailangan nilang humanap ng kakaibang paraan para ilarawan ito, sinasabing, “Tingnan mo, kahit ang kinalalagyan ng nunal na ito ay hindi pangkaraniwan; sinasabing ang mga taong may nunal sa lugar na ito ay nakatadhanang yumaman o maging maharlika.” Pagdating sa kanilang hitsura, may pagmamalaki nilang ipahahayag kung paanong ang bawat katangian ng kanilang mukha ay natatangi, at kung anong mga positibong interpretasyon ang umiiral sa pisyognomiya para sa bawat katangian ng kanilang mukha, tulad ng pagiging nakatadhanang yumaman o maging maharlika, o ang kakayahang umangat sa katanyagan, at na sa gitna ng mga tao, sila ay masyadong magaling para manatiling ordinaryo. Bukod pa rito, partikular nilang kinagigiliwang ipagyabang ang kanilang mga kaloob at kalakasan sa ilang partikular na larangan, kung gaano kaekstraordinaryo at kanaiiba ang kanilang pag-iisip at mga ideya, at ipagyabang kung anong mga tagumpay ang nakamit nila sa kung aling mga grupo, kung paano sila pinupuri ng mga tinitingalang tao, kung gaano kataas ang pagtingin sa kanila ng mga ito, at kung paano sila kinaiinggitan at hinahangaan ng mga ito, o kung anong malalaking kontribusyon ang nagawa nila sa kung aling industriya, at kung gaano sila pinahahalagahan ng kanilang mga amo. Totoo man o hindi ang kanilang sinasabi, sa bawat aspekto ng kanilang pagpapakilala sa sarili, sinusubukan nilang iparamdam sa mga tao na sila ay naiiba sa iba, na sa gitna ng mga tao ay sila ang nag-iisa, natatangi, nakahihigit sa lahat ng ordinaryong tao. Tinitingnan nila ang lahat nang may paghamak; itinuturing nila ang lahat ng iba pa bilang mabababang tao at mga hamak na pangkaraniwang tao, habang sila lamang ang pinakadakila, pinakamarangal, at pinakahindi pangkaraniwan. Kung tatanungin mo sila tungkol sa kanilang mga kalipikasyong pang-akademiko, sasabihin nilang nagtapos sila sa isang prestihiyosong unibersidad, na mayroon silang postgraduate degree o Ph.D., gayong sa realidad, pumasok lamang sila sa isang ordinaryong unibersidad. Hindi nila kailanman sinasabi ang tungkol sa sarili nilang mga depekto, mga kapintasan, mga tiwaling disposisyon, mga aspekto ng kanilang mababang karakter, o ang mga maling bagay na nagawa nila. Hangga’t ito ay tungkol sa pagpapakilala sa kanilang sarili para makilala sila ng iba, susubukan nila ang lahat ng paraan para ipagyabang, purihin, at pagandahin ang imahe ng kanilang sarili, inilalarawan ang kanilang sarili bilang napakadakila, ekstraordinaryo, at di-pangkaraniwan. Kahit na magkasakit sila, sasabihin nilang ito ay isang “sakit ng mayaman,” na nagpaparamdam sa mga tao na sila ay marupok, alagang-alaga, at naiiba sa iba. Anuman ang mangyari, hinding-hindi nila hahayaang madama ng mga tao na sila ay isa lamang ordinaryo at karaniwang tao. Sa halip, sinusubukan nila ang lahat ng paraan para tingalain sila ng mga tao, maging mataas ang tingin ng mga ito sa kanila, at hangaan sila. Kung masusundan sila ng mga tao at magkakaroon sila ng puwang sa puso ng mga ito, lalo pa silang matutuwa sa kanilang sarili. Kung sasabihin mo na sila ay ordinaryo at normal, isang miyembro ng karaniwang masa, mararamdaman nilang lubusan silang napahiya at na lubos mong nasaktan ang kanilang pride; parang pinatay mo pa nga sila. Sa buong buhay nila, hinahangad nilang maging natatangi at ekstraordinaryo. Dahil sa kanilang mga tiwaling disposisyon at gayong mga pagnanais, maraming tao ang madalas na naglilinang ng isang panlabas na imahe para magmukhang napakataas, elegante, at marangal, at ang panlabas na kilos na ipinapakita nila, ang kanilang mga salita, at ang kanilang mga kilos ay labis na nagpapakita ng dating ng isang dakilang tao. Sa anumang grupo, kung may magsabi sa kanila, “Napansin kita kaagad sa gitna ng maraming taong ito; mula sa iyong tingin, sa mga katangian ng iyong mukha, at sa iyong presensiya, masasabi kong hindi ka isang ordinaryong tao,” sila ay labis na natutuwa. Walang-hanggan nilang palalakihin ang bagay na ito, at sa buong buhay nila, mananatili ang mga salitang iyon sa kanilang mga labi, ipinagyayabang kahit saan, “Sa gitna ng maraming tao, makikilala ako kaagad ng mga tao at makikita na ako ay isang lider, masyadong magaling para manatiling karaniwan, hindi isang ordinaryong tao!” Partikular nilang gusto ang maging ganitong uri ng tao, partikular na gusto nilang iposisyon ang kanilang sarili bilang isang ekstraordinaryo at di-pangkaraniwang indibidwal na naiiba sa iba, at maging isang taong walang katulad. Marami pang iba ang nagbibigay ng espesyal na atensyon sa mga tanyag na tao, mga dakilang tao at sa mga may katayuan at posisyon sa lipunan, binibigyang-pansin ang anumang balita tungkol sa mga ito, sa mga salita at kilos ng mga ito, at sa pang-araw-araw na buhay ng mga ito. Ang layunin ng atensyong ito ay hindi para sa libangan, kundi para gayahin at sundan sila. Anuman ang kinakain at isinusuot ng mga taong ito, anuman ang sikat sa mga ito, ginagaya nila. Anumang paksa ang tinatalakay ng mga taong ito, tinatalakay rin nila. Mahigpit silang sumusunod, takot na maiwan sa buong kalakaran, takot na mahuli at maliitin. Gusto lamang nilang maging isang natatangi at ekstraordinaryong tao sa gitna ng maraming tao, at ayaw na ayaw nilang maging isang normal at ordinaryong tao. Ang ilang tao, kahit na sila ay may karaniwang kakayahan, walang mga kalakasan o kaloob, at may likas na mga kondisyon na napakaordinaryo at karaniwan sa lahat ng aspekto, ay ayaw pa ring maging isang ordinaryong tao, ayaw maging isang kung sino lang. Sa halip, nagbibihis sila na napakataas at elegante, o inilalarawan ang kanilang sarili bilang labis na di-pangkaraniwan, hindi kung sino lang. Ang ilan ay nagsusumikap pa ngang gayahin ang mga dakilang tao, ang mga taong may kakayahan at may abilidad, at yaong may napakahusay na mga kasanayan. Pinapanood nila kung ano ang ginagawa, sinasabi, at tinatalakay ng mga taong ito, at ginagaya ang mga ito, nagsusumikap na maging mga ekstraordinaryong dakilang tao tulad ng mga ito, hindi na mga ordinaryo at karaniwang tao. Samakatwid, kapag nagbabahaginan tayo tungkol sa pagiging normal at praktikal ng Diyos na nagkatawang-tao, hindi maiiwasang isipin ng ilang tao: “Malakas na pinupuri, pinapaganda ang imahe, at ipinagyayabang ng mga tao ang kanilang sarili bilang labis na naiiba sa iba, labis na ekstraordinaryo at dakila, subalit palagi Mong inilalarawan ang Iyong Sarili bilang napakanormal at napakapraktikal. Hindi ba’t medyo hindi ito makatwiran? Hindi ba’t medyo hangal ito? Ikaw si Cristong nagkatawang-tao, na may napakarangal na pagkakakilanlan, na may napakalaking limbo at napakadakilang korona sa Iyong ulo. Paano Mo nagagawang ilarawan ang Iyong Sarili bilang isang ordinaryo, normal, at praktikal na tao? At, sa takot na hindi maniwala ang mga tao, nagbibigay Ka pa nga ng napakaraming halimbawa para patunayan kung gaano Ka kanormal, kapraktikal, at kaordinaryo. Likas na medyo nakapagtataka ito.” Bagama’t hindi ito umaayon sa mga kuru-kuro ng tao, ganito talaga ang mga katunayan. Ang mga partikular na pagpapakita ng pagiging normal, praktikal, at ordinaryo ng Diyos na nagkatawang-tao ay ganito mismo; ito ay isang katunayan, hindi Ko ito maiimbento. Sinasabi ng ilang tao: “Hindi ba’t dapat ay magbanggit Ka man lang ng ilang halimbawa na nagpaparamdam sa mga tao na Ikaw ay naiiba sa iba at ekstraordinaryo at na ang Iyong pagkakakilanlan at wangis ay partikular na matayog at kagila-gilalas?” Buweno, ikinalulungkot Kong biguin kayo, ngunit talagang walang gayong mga halimbawa. Sa katunayan, ang Aking mga paglalarawan sa mga paraan ng Aking pag-asal at pagkilos sa buhay at sa gawain ay ang mga tunay na pagpapakita ng Diyos na nagkatawang-tao; ganoon lang ito kaobhetibo. Ganito talaga ang lahat ng ito; walang mga halimbawa na nagpapakita sa mga tao na Ako ay naiiba sa iba, ekstraordinaryo, dakila, o nagtataglay ng isang matayog at kagila-gilalas na wangis. Sinasabi ng ilang tao, “Hindi Ka ba puwedeng mag-imbento ng isang bagay? Mag-iiwan iyon ng mas magandang impresyon sa puso ng mga tao, at hindi sila madidismaya. Inilalarawan Mo ang Iyong Sarili bilang napakanormal at napakapraktikal, isang ordinaryong tao lamang; ang Iyong wangis ay hindi talaga matayog! Sino pa ang mag-iidolo sa Iyo at titingala sa Iyo? Kung hindi Ka titingalain o iidolohin ng mga tao, maaari pa ba silang magkaroon ng puwang para sa Iyo sa kanilang puso?” Sinasabi Ko, hindi Ko talaga hinahangad ito. Ayos lang kung hindi mo Ako titingalain o iidolohin; maluwag ang loob Ko riyan. Sinasabi ng ilang tao, “Kung hindi Ka titingalain o iidolohin ng mga tao, matatawag pa ba iyon na pagsunod sa Diyos?” Kung titingalain o iidolohin mo man Ako—ang mga bagay na ito ay hindi mahalaga; wala lang talaga sa Akin ang mga iyon. Kung hindi mo Ako titingalain o iidolohin, ngunit kaya mong pagnilayan nang buong puso ang bawat salitang sinasabi Ko, ang bawat aspekto ng katotohanang ibinabahagi Ko, tanggapin ang mga iyon bilang mga salita ng Diyos, at umasal, kumilos, at tingnan ang mga tao at mga bagay batay sa mga salitang ito, sapat na iyon—hindi mawawalan ng kabuluhan ang Aking mga salita. Sabihin na nating hindi mo Ako tinitingala o iniidolo, ngunit ang mga salitang sinasabi Ko at ang mga sermon na ipinangangaral Ko ay nagdadala sa iyo sa harap ng Diyos, na nagbibigay-daan sa iyong malaman kung paano hangarin ang katotohanan, na nagbibigay-daan sa iyong malaman kung paano kumilos ayon sa mga katotohanang prinsipyo kapag nahaharap ka sa bawat usapin, na matutunan kung paano umasal at kumilos, na matutunang gawin ang tungkulin ng isang nilikha, na malaman kung paano maging tapat sa Diyos at kung paano gawin ang iyong tungkulin sa paraang pasok sa pamantayan, na malaman kung paano magpasakop sa Diyos, matakot sa Diyos at umiwas sa kasamaan, at sa huli ay nagbibigay-daan sa iyong iwaksi ang iyong mga tiwaling disposisyon at makamit ng Diyos. Kung gayon, hindi magiging walang saysay ang pagkakapahayag sa Aking mga salita, at makakamit na ang layunin ng mga ito. Tungkol naman sa Akin, sapat na kung kaya mo Akong tratuhin nang tama, tinatrato Ako nang patas at makatwiran ayon sa mga prinsipyo. Ang mga hinihingi Ko sa inyo ay hindi mataas. Nabanggit Ko na dati ang tatlong prinsipyo para sa ating mga interaksyon: Maging tapat kay Cristo, igalang Siya, at sundin ang Kanyang mga salita. Sapat na kung kaya ninyong magsagawa ayon sa tatlong prinsipyong ito. Hindi Ko kailangan ang pag-idolo ng mga tao, at hindi Ko rin kailangan ang paghanga o mataas na pagtingin ng mga tao. Hindi Ko kailangang magkaroon ng isang wangis Ko sa mga puso ng mga tao. Hindi Ako interesado sa mga bagay na ito. Maraming tao ang partikular na umiidolo sa mga taong may matayog na imahe, naiiba sa iba, may ekstraordinaryong kakayahan, at namumukod-tangi, naniniwalang ang Diyos na nagkatawang-tao ay hindi maaaring maging isang normal, praktikal, at ordinaryong Anak ng tao. Yaong mga hindi pa Ako nakikilala ay likas na ipinapalagay na ang Aking wangis ay mas matayog kaysa sa mga ordinaryong tao, partikular na kagila-gilalas. Hinding-hindi ka dapat mag-isip nang ganito. Hindi Ako kagila-gilalas kahit kaunti; medyo maliit lang ang pangangatawan Ko at hindi Ako matangkad. Sa pang-araw-araw na buhay, ang Aking mga salita at kilos ay partikular na normal at praktikal. Ang lahat ng aspekto ng Aking pang-araw-araw na buhay—kung paano Ako manamit, ang Aking kasuotan, pagkain, tirahan, at transportasyon—ay partikular na ordinaryo. Hindi Ko kailanman hinahangad na maging natatangi, at hindi Ko rin kailanman hinahangad na maging bukod-tangi. Hinahangad Ko lamang na gawin ang mga bagay sa paraang sumusunod sa mga alituntunin, umasal ayon sa Aking wastong katayuan, gawin nang maayos ang Aking gawain, tuparin ang Aking ministeryo, at magsalita nang malinaw at lubusan tungkol sa kung ano ang kailangang sabihin. Ito ang Aking mga prinsipyo sa pag-asal at pagkilos. Wala sa Akin ang paghahangad ng tao na maging naiiba, na maging pambihira at dakila, at hindi Ko rin kailanman hinahangad na makilala kaagad sa gitna ng maraming tao. Kahit na hindi mo Ako makilala sa gitna ng maraming tao, hindi Ako malulungkot o madidismaya kahit kaunti, at hindi Ko rin kailanman mararamdaman na napahiya Ako, at siyempre, tiyak na hindi Ko sasabihin na pinapasama mo ang loob Ko.

Kapag Ako ay nagsasalita at gumagawa at nakikipag-ugnayan sa inyo, nagbabahagi man Ako ng anumang aspekto ng katotohanan, o nagbabahagi para lutasin ang mga problema sa anumang aspekto, o nakikipag-usap lang tungkol sa mga pang-araw-araw na bagay o nagsasalita tungkol sa isang bagay, palagi Akong nagsusumikap na maunawaan ninyo Ako, at anuman ang mga bagay na tinatalakay Ko, ginagawa Ko ito para makinabang ang mga tao. Siyempre, kung ang pagbabahaginan ay tungkol sa mga isyu na nauugnay sa katotohanan, kung gayon ay mas mahalaga pa na nabibigyang-kakayahan nito ang mga tao na magkamit ng mga prinsipyo para sa pagsasagawa ng katotohanan at makahanap ng mga landas para malutas ang mga isyung iyon. Kung ito ay pakikipag-usap lamang tungkol sa mga pang-araw-araw na bagay, mas normal pa iyon, dahil ito ay isang pangangailangan ng normal na pagkatao. Ano ang tinutukoy ng pangangailangang ito ng normal na pagkatao? Ibig sabihin nito, kung minsan ay kailangan ng mga taong makipag-usap at magbahagi tungkol sa kung ano ang nakikita at naririnig nila sa kanilang pang-araw-araw na buhay. Ang pakikipag-usap tungkol sa mga pang-araw-araw na bagay, pakikipagkuwentuhan, at pagbabahagi sa iba ay pawang mga pangangailangan ng konsensiya at pagkamakatwiran ng normal na pagkatao. Para sa Akin, ang pagbabahagi ng mga bagay ay mas madalas na tungkol sa pagtulong sa iyo na mas maunawaan ang mundong ito, ang lipunang ito, at ang sangkatauhang ito, at pagsasabi rin sa iyo kung paano mo dapat tingnan ang ilan sa mga bagay na nangyayari sa lipunang ito at sa gitna ng sangkatauhang ito, kung paano unawain ang masasamang kalakaran, kung paano unawain ang iba’t ibang bagay, at kung paano unawain ang iba’t ibang uri ng mga tao. Kahit kapag nakikipagkuwentuhan o nakikipag-usap tungkol sa mga pang-araw-araw na usapin, paminsan-minsan o daglian Kong tatalakayin ang ilang esensyal na isyu na may kaugnayan sa mga tao, pangyayari, at bagay. Kaya, anuman ang okasyon, kapag ang mga tao ay nakikipag-ugnayan sa Akin, ang nakikita, naririnig, at nauunawaan nila tungkol sa Akin ay na Ako ay hindi talaga ekstraordinaryo, kundi pawang normal, praktikal, at ordinaryo. Sa pamumuhay na may gayong anyong-tao, nararamdaman Kong Ako ay partikular na malaya at panatag kapag namumuhay Ako kasama ng mga tao. Kung sa tingin mo ay mayroon Akong anumang mga kilos na ekstraordinaryo at naiiba sa iba, o na may ilang bahagi ng Aking panlabas na mga katangian ng mukha o iba pang aspekto Ko na naiiba sa iba o partikular na ekstraordinaryo, kung ganoon ang iniisip mo, makakaramdam Ako ng labis na pagkaasiwa at hindi Ako magiging komportable. Talagang ayaw Ko sa mga taong nagsasabi ng gayong mga bagay, at talagang ayaw Ko rin sa mga taong tumitingin sa Akin sa ganoong paraan. Lalo na ang ilang tao, kapag una nila Akong nakakatagpo, inoobserbahan nila Ako, sinusuri ang tingin ng Aking mga mata, ang mga katangian ng Aking mukha, maingat na pinakikinggan ang bawat salitang ginagamit Ko at ang tono ng Aking boses, gustong makita kung Ako nga ay kasing-ekstraordinaryo at kasing-naiiba ng iba gaya ng kanilang naisip. Sinasabi Ko, hindi na kailangan iyan; hindi na kailangang obserbahan o siyasatin Ako. Ako ay isang napakaordinaryo at napakanormal na tao. Kapag nakikipag-ugnayan ka sa Akin, dapat kang maging relaks, malaya, at panatag. Kung palagi kang nag-oobserba at nagsisiyasat, habang mas nagsisiyasat ka, mas mapapagod ka, at mas malilito ka. Kung sinisiyasat at inoobserbahan mo Ako, lalo kitang aayawan at lalo Akong masusuklam sa iyo. Paano mo man Ako siyasatin, kung hindi mo nauunawaan ang sinasabi Ko, kung hindi mo alam kung ano talaga ang tinutukoy ng Aking mga salita, at kung ano ang mga katotohanang prinsipyo na dapat maunawaan dito, kung gayon, ano ang silbi ng iyong pagsisiyasat? Mas kasuklam-suklam pa ang iyong pagsisiyasat. Minsan, may isang tao—hindi Ko alam kung matagal na ba siyang nag-oobserba o hindi niya iyon sinasadyang makita—na nagsabi na ang Aking mga mata ay may maningning na tuldok, at sapat na ang isang tingin para ipakita na Ako ay Diyos. Sinabi Ko, “Ano pa ang nakita mo? Nakita mo ba ang Espiritu ng Diyos na bumababa sa Akin na parang isang kalapati? Nakita mo ba ang isang tabak na may dalawang talim na lumalabas sa Aking bibig? Nakita mo ba ang Aking buong katawan na parang isang haligi ng liwanag? Nakita mo ba ang isang tungkod na bakal sa Aking kamay? Sinasabi mong nakakita ka ng isang maningning na bahagi sa Aking mga mata, ngunit mali ang sinasabi mo. Sabi sa Bibliya, ‘ang Kanyang mga mata ay gaya ng ningas ng apoy.’ Ayon sa iyong pagkaunawa, dapat ay nakita mo ang Aking dalawang mata na parang mga ningas upang makadama ka ng bahid ng pagka-Diyos ng Diyos, ngunit isang maningning na tuldok lamang ang nakita mo, kaya nangangahulugan iyan na nilalapastangan mo ang Diyos.” Sabihin ninyo sa Akin, hindi ba’t ginawa ng taong ito na katawa-tawa ang kanyang sarili? Hindi ba’t isa itong pagpapamalas ng mababang tayog? (Oo.) Sinasabi Ko sa iyo, hindi mo kailangang obserbahan o siyasatin ang mga bagay na ito. Ang pakikinig lamang sa mga salitang ito na ipinahahayag Ko ay sapat na para mabigyan-kakayahan kang pumasok sa katotohanang realidad at tahakin ang landas ng kaligtasan. Kung ipipilit mong mag-obserba, anong mga problema ang lilitaw? Hindi lamang walang magiging mga resulta, kundi hindi mo rin magagawang makilala ang Diyos kahit kaunti, at ang iyong mga kuru-kuro tungkol sa Diyos ay titindi nang titindi. Ang Diyos na nagkatawang-tao ay wala talagang kaugnayan sa persona ng Diyos o sa tunay na katawan ng Diyos na sinasabi Niya, o sa wangis ng Diyos na ipinropesiya ng Diyos sa Pahayag, o sa wangis ng Diyos na nakita ng sangkatauhan sa pamamagitan ng mga nakaraang talaan. Kaya, paano mo man obserbahan ang Diyos na nagkatawang-tao, Siya ay palaging normal at praktikal, isang ordinaryong tao; hindi Siya magpapakita sa iyo ng isang panig na ekstraordinaryo o naiiba sa iba. Kaya ano ang ibig Kong sabihin sa pagsasabi ng mga salitang ito? Sinasabi Ko lamang sa iyo na hindi mo dapat obserbahan o siyasatin ang Diyos na nagkatawang-tao. Habang mas sinisiyasat mo Siya, mas lalayo ang Diyos sa iyo. Kung hindi mo Siya sisiyasatin, kundi dalisay kang magpapasakop at magagawa mong tanggapin ang katotohanan, bibigyang-liwanag at tatanglawan ka ng Banal na Espiritu, na gagabay sa iyong maunawaan ang katotohanan. Kung palagi mo Siyang oobserbahan at sisiyasatin, aabandonahin ka ng Banal na Espiritu. Sa sandaling abandonahin ka ng Banal na Espiritu, para bang ang buong paningin mo ay magdidilim at wala kang makikita nang malinaw. Hindi mo mauunawaan ang mga salita ng Diyos kapag binasa mo ang mga ito; kapag may nangyari sa iyo, hindi mo ito makikilatis at hindi mo malalaman kung ano ang gagawin, at kapag nakipagbahaginan ka sa iba, hindi mo malalaman kung saan magsisimula. Makakaramdam ka ng labis na pagkailang at hindi mo alam ang gagawin mo kahit na sa paggawa ng pinakasimpleng bagay na dati mong kayang gawin. Doon na ganap na magkakagulo-gulo ang mga bagay-bagay. Magagandang senyales ba ang mga ito? (Hindi.) Kaya, kapag lumitaw ang mga senyales na ito, dapat kang bumalik agad at itigil ang pag-oobserba at pagsisiyasat sa Diyos. At huwag mo rin itong gawin kapag hindi lumilitaw ang mga senyales na ito. Bakit hindi mo dapat gawin ito? Ang landas na ito ay walang patutunguhan; ang landas na ito ay hindi ang dapat mong tahakin. Ang landas na dapat mong tahakin sa pagsunod sa Diyos ay ang tanggapin ang katotohanan at magpasakop sa Diyos, hindi ang obserbahan, siyasatin, o subukin ang Diyos. Lalo na sa Diyos na nagkatawang-tao, kung hindi mo pa Siya nakikita at hindi mo alam kung ano ang Kanyang hitsura, normal lang na kilatisin Siyang mabuti sa una ninyong pagkikita. Pagkatapos Siyang kilatisin, mayroon ka nang kaunting impresyon sa Kanya, at maipapares mo ang Kanyang boses sa boses na nagsasalita sa mga recording ng sermon, “Buweno, ganito pala ang hitsura ng Diyos na nagkatawang-tao, ito ang Kanyang taas, ganito Siya manamit. Siya ay tunay na normal, praktikal, at ordinaryo—lahat ay totoo, tulad ng inilarawan sa mga salita ng Diyos.” Sapat na ito; hanggang diyan na lang. Huwag ka nang mag-ukol pa ng pagsisikap sa pagsisiyasat sa usaping ito sa iyong puso. Sunod dito, dapat kang makinig nang mabuti sa kung ano ang ibinabahagi ng Diyos, pagbulayan mo kung anong aspekto ng katotohanan ang may kaugnayan sa usaping ibinabahagi ng Diyos, isulat mo ito kaagad, pagkatapos ay gamitin mo ang iyong puso para pagbulayan ito, at pagkatapos mo itong maunawaan ay isagawa mo ito. Ito ang tamang paraan ng pagtrato kay Cristo—ang Diyos na nagkatawang-tao. Paano man Ako makipagbahaginan, anuman ang nilalamang ibinabahagi Ko, kapag ito ay may kinalaman sa Diyos na nagkatawang-tao, palagi Kong sinusubukang ipaalam sa inyo ang pagiging normal, praktikal, at ordinaryo ng Diyos, sa halip na iugnay Siya sa pagiging, o kilalanin Siya bilang, ekstraordinaryo, dakila, natatangi, o naiiba sa iba. Bawat usaping sinasabi Ko, bawat halimbawang ibinibigay Ko, ay may kaugnayan sa paksang ito ng pagiging normal, praktikal, at ordinaryo ng Diyos na nagkatawang-tao. Hinding-hindi Ako mag-iimbento ng isang bagay para magkamali kang isipin na Ako ay naiiba sa iba, ekstraordinaryo, o dakila, na mayroon Akong tindig ng isang lider, ng kagandahang-loob ng isang dakilang tao, o ng lawak ng isipan at tayog ng isang dakilang tao. Hayaan mong sabihin Ko sa iyo, hindi Ko kailanman nauunawaan kung ano ang ibig sabihin ng “tayog” o “lawak ng isipan,” at hindi Ko rin pinagninilayan o pinagsisikapan ang mga aspektong iyon. Ano ang pinagbubulayan Ko? Pinagbubulayan Ko kung aling mga paksa ang ibabahagi sa inyo na makapagdadala sa inyo sa katotohanang realidad, aling mga paksa ang makapanghihikayat, makakapag-akay, makakatulong, at makagagabay sa inyo, upang magkaroon kayo ng pagnanais at determinasyong magdusa at magbayad ng halaga, at magawa ninyong hangarin ang katotohanan, gawin nang maayos ang inyong tungkulin, at makamit ang kaligtasan. Palagi Kong pinagbubulayan kung aling mga paksa ang tatalakayin at aling mga sermon ang ipangangaral, upang ang mga tao ay makatahak sa landas ng kaligtasan, makatupad nang maayos sa kanilang tungkulin sa paraang pasok sa pamantayan, at maging mga tunay na nilikha. Anuman ang paksang tinatalakay Ko, palagi Akong nagsusumikap na tulungan kayong maging mga nilikhang pasok sa pamantayan, matutong magpasakop sa Diyos, at magkaroon ng pusong may-takot-sa-Diyos. Hindi Ko kailanman pinagbubulayan kung anong mga salita ang sasabihin para tingalain ninyo Ako, o kung anong mga bagay ang gagawin para hangaan ninyo Ako, upang sa inyong puso ay madama ninyo na Ako ay hindi maarok tulad ng isang tanyag o dakilang tao; wala ang ganitong mga bagay sa puso Ko. Hindi Ko kailanman inisip kung paano Ako dapat magsalita, ang Aking paraan ng pagsasalita, o kung paano Ko dapat ayusan ang Aking Sarili para madama ninyo na Ako ay napakatayog, para hindi ninyo Ako maarok o maabot, at para magmukha kayong napakaliit at mangmang. Hindi Ko kailanman iniisip ang mga bagay na ito sa Aking puso, at hindi Ako kailanman nagsasalita o kumikilos para protektahan ang Aking sariling katayuan, wangis, o pagkakakilanlan; buong-puso Ko lamang na ginagampanan ang Aking ministeryo.

Kung minsan, kapag pagod Ako, pumupunta Ako sa tinitirhan ng mga kapatid para mamasyal at tumingin-tingin sa paligid. Kung minsan, namamasyal din Ako sa bukid, tinitingnan Ko ang mga taniman ng gulay, ang mga baboy, at ang mga tupa. Kapag nakakakita Ako ng kuting, hinahaplos Ko rin ito, niyayakap, at kinakausap. Kapag nakakakita Ako ng isang kyut na tuta, niyayakap Ko rin ito. May isang inahing aso na nanganak ng mahigit sampung tuta. Napakasaya niya sa harap ng mga tao, na para bang may nakamit siyang tagumpay. Pinuri Ko siya, sinabi Ko: “Tuwang-tuwa ka sa sarili mo, ano? Tingnan mo, isinilang mo ang napakaraming tuta, napakagaling talaga ng ginawa mo, napakabuti, mahusay!” Hinaplos Ko siya at niyakap sa leeg. Binibisita Ko rin ang mga kulungan ng aso, ang bukirin at mga taniman ng gulay, tumitingin-tingin sa lahat ng dako; talagang kaaya-aya ito. Sabihin ninyo sa Akin, pumupunta ba ang mga dakilang taong iyon sa marurumi, mababaho, at magugulong lugar na ito? Hindi. Lalo na sa mga lugar tulad ng mga kulungan ng aso at mga kural ng baboy na may hindi kaaya-ayang amoy—karamihan sa mga tao ay ayaw pumunta roon. Ayaw Ko rin ng mababahong amoy o mga hindi kaaya-ayang amoy, pero ang kaunting amoy mula sa isang tuta ay matitiis naman. Kung minsan, ikinukuskos ng mga tuta ang katawan ng mga ito sa Akin, hinahalikan at dinidilaan ang Aking mukha, at niyayakap Ko ang mga ito. Napakasimple ng mga hayop; nagtitiwala ang mga ito sa mga amo ng mga ito at hindi kailangang maging mapagbantay, kaya nakakapaglaro at nakikipag-ugnayan ang mga ito sa mga amo ng mga ito hangga’t gusto ng mga ito. Ganoon kasimple ang buhay ng mga ito. Laging sinasabi ng ilang tao na gusto nila ang mga aso, gusto nila ang maliliit na hayop, at pinangangalagaan nila ang maliliit na hayop, pero kapag sinabihan mo silang yakapin ang isang tuta, ayaw nila. Sinasabi nila, “Marumi at mabaho ang mga aso, at baka may mga virus pa!” Sinasabi Ko, “Napakaselan mo naman. Hindi ba’t gusto mo ang maliliit na hayop? Hindi ito tunay na pagkagusto sa mga ito.” Hindi ba’t napakamapagpaimbabaw ng gayong mga tao? (Oo.) Hindi nila itinuturing ang sarili nila bilang mga ordinaryong tao; iniisip nilang sila ay mararangal, may katayuan, at mga dakilang tao, kaya paano sila makikipag-ugnayan sa maliliit na hayop na ito na itinuturing ng mga tao na balewala? Kahit na hipuin nila ang mga ito gamit ang kanilang mga kamay, kailangan nilang magmadaling maghugas ng kanilang mga kamay at disimpektahin ang mga ito, at nagpapalit pa nga sila ng damit, at pag-uwi nila, agad silang naliligo. Umaabot sa ganitong antas ang pagiging malinis nila. Sabihin ninyo sa Akin, hindi ba’t kakatwa ang gayong mga tao? Kung hindi mo talaga gusto ang maliliit na hayop, huwag kang magkunwari. Sa sandaling makita ng mga tao na nagkukunwari ka, malalaman nilang napakamapagpaimbabaw mo at hindi ka sinsero, masusuya sila tuwing makikita ka, at magkakaroon sila ng masamang impresyon sa iyo. Kung ayaw mo sa mga hayop, huwag na huwag kang magkunwari o sumubok na pagandahin ang iyong imahe. Habang lalo mong sinusubukang pagandahin ang iyong imahe, lalong iisipin ng mga tao na mas pangit at mas mababa ka. Labis na mas mainam ang maging matapat at totoo. Kung hindi mo kayang maging matapat at totoo, pinapatunayan nitong may problema sa iyong pagkatao. Ano’t anuman, ang pagiging normal at praktikal ng Diyos na nagkatawang-tao ay isang katunayan, at ang Kanyang pagiging ordinaryo ay isa ring katunayan. Maraming tao ang nakakita sa mga bagay na ito sa pamamagitan ng pakikipag-ugnayan sa Kanya at alam nilang ang mga ito ay mga katunayan. Ito ang mga katunayang pinakadapat ninyong maunawaan at malaman. Ang gayong ordinaryo at normal na tao ay ang Diyos na nagkatawang-tao, at ito ay taliwas sa mga kuru-kuro ng mga tao. Kung kumilos Siya na tulad ng tiwaling sangkatauhan, nagyayabang kung gaano Siya naiiba sa iba gumawa man Siya ng malaki o maliit na bagay, at sinusubukang gawing katangi-tangi ang Kanyang sarili, iyon ay maaaring umayon sa mga kuru-kuro ng mga tao. Sa isang banda, nariyan ang iba’t ibang pagpapamalas ng tiwaling sangkatauhan, at sa kabilang banda, nariyan ang Diyos na nagkatawang-tao na, sa kabila ng pagpapahayag ng napakaraming katotohanan, ay nagpapakita pa rin ng mga pagpapamalas na kasingnormal ng isang ordinaryong tao—alin sa mga uring ito ng pagpapamalas ang isang positibong bagay na pinakikinabangan ng mga tao? Alin ang isang negatibong bagay na kinamumuhian at tinatanggihan ng mga tao? Kaya na ba ninyong kilatisin ito ngayon kahit papaano? (Oo.) Kung gayon, hindi na natin kailangang magdetalye pa; ipagpatuloy natin ang paksa noong nakaraan.

Noong nakaraan, nagbahaginan tayo tungkol sa isa pang paksa ng pagbitiw sa mga kuru-kuro at imahinasyon tungkol sa Diyos na nagkatawang-tao: ang hindi paghalintulad sa Diyos na nagkatawang-tao sa tiwaling sangkatauhan, tama ba? (Oo.) Sa paksang ito, naglista Ako ng ilang partikular na pagpapamalas ng Diyos na nagkatawang-tao sa kung paano Siya umasal at kumilos mula sa perspektiba ng Kanyang pagkatao, pati na rin ng ilang pagpapamalas ng Kanyang disposisyong diwa—ang hindi panlilinlang, hindi pakikipaglaban, hindi pakikibaka, hindi pagpapakana, hindi pangmamaliit ng kapwa, hindi pagganti, hindi pang-aakit, at iba pa. Sa mga ito, nakapagbahaginan na tayo nang kaunti tungkol sa hindi panlilinlang, hindi pakikipaglaban, at hindi pakikibaka noong nakaraan. Aling pagpapamalas ang dapat nating pagbahaginan sa pagkakataong ito? (Ang hindi pagpapakana.) Ang hindi pagpapakana, tulad ng hindi panlilinlang, hindi pakikipaglaban, at hindi pakikibaka, ay isa ring prinsipyo kung paano umaasal at kumikilos ang Diyos na nagkatawang-tao, ang ordinaryong taong ito. Siyempre, sangkot din sa prinsipyong ito ang Kanyang pagkataong diwa at ang Kanyang disposisyon. Ang hindi pagpapakana ay isa ring partikular na pagpapamalas ng disposisyong diwa, o isang aspekto ng sariling asal, ng Diyos na nagkatawang-tao, ng ordinaryong taong ito. Madali bang unawain ang pariralang “hindi pagpapakana”? Nauunawaan ba ninyong lahat ito? (Oo.) Ang pinakapangunahing pagkaunawa sa hindi pagpapakana ay hindi pagbuo ng masamang balak, at hindi paggamit ng mga taktika o tusong mga pakana. Ibig sabihin, kapag nakikipag-ugnayan Ako sa inyo at nakikisalamuha sa inyo, sa gawain man o sa pang-araw-araw na buhay, Ako ay laging matapat at totoo. Hindi Ako gumagamit ng mga taktika, gumagawa ng tusong mga pakana, o bumubuo ng masamang balak. Sa halip, nagsasalita Ako nang totoo, sinasabi kung anuman ang nasa Aking puso at sinasabi sa inyo ang aktuwal na kalagayan ng mga bagay-bagay. Hindi Ako nagpapakana laban sa inyo at hindi Ko kayo nililinlang. Hindi Ako gagamit ng mabubulaklak na salita para makuha ang tiwala ninyo at pagkatapos ay gawin kayong handang gugulin ang inyong sarili, magdusa, at magbayad ng halaga. Nakita na ba ninyo Akong gumawa ng gayong mga bagay? (Hindi.) Kapag tinatanong Ko kayo, tiyak na sasabihin ninyong hindi, pero makakapagbigay ba kayo ng isang halimbawa para ilarawan ito? Kung ang bawat isa sa inyo ay makakapagbigay ng isang halimbawa, ang katunayang ito ay mapatutunayan at hindi maitatatwa, at tunay na magkakaroon kayo ng kaunting pagkaunawa sa puntong ito—sa hindi pagpapakana. Halimbawa, may nagsasabi na sa mundo, natuto sila ng ilang kasanayan at nakakaunawa sa isang partikular na propesyon. Nagkataon namang ang sambahayan ng Diyos ay may gawain o gampaning nauugnay sa propesyong ito na natutuhan nila. Kinakausap Ko sila, sinasabi Ko, “Nakakaunawa ka nang kaunti tungkol sa propesyong ito, at nagkataong ang sambahayan ng Diyos ay may gawain sa larangang ito. Kaya mo ba, batay sa iyong propesyonal na kaalaman at ayon sa mga tuntunin o prinsipyo ng inyong larangan, na gawin nang maayos ang gawaing ito? Kung gusto mo, ang gawaing ito ay para sa iyo.” Mayroon bang anumang mga salita rito na mapagpakana o mapagsamantala? Mayroon bang anumang mga salita na nagkukubli ng isang pakana? (Wala.) Sigurado ba kayong wala? (Sigurado.) Yamang inirekomenda mo ang iyong sarili at ipinakilala mo ang iyong sarili bilang nakakaunawa sa propesyong ito, at nalaman Ko ang iyong sitwasyon, itinalaga Ko sa iyo ang gawaing ito. Kung handa kang gawin ito, at sinabi mong, “Tinatanggap ko ito mula sa Diyos; tinatanggap ko ang gawaing ito, ang tungkuling ito,” ibig sabihin, nagboboluntaryo kang gawin ito, kung gayon dapat mo itong gawin nang maayos. Kung ayaw mo, maaari mong sabihin sa Akin nang harapan na ayaw mong gawin ang tungkuling ito. Pipilitin ba kita? (Hindi.) Ayon sa Aking mga prinsipyo sa pagtrato sa mga tao, hindi kita pipilitin. Hinding-hindi kita pipilitin na gawin ang isang bagay na labag sa iyong kalooban, na gawin ang mga bagay ayon sa Aking personal na kalooban. Hindi kita papagawin ng mga bagay kahit na ayaw mo, at hindi ako kikilos na para bang, dahil taglay Ko ang pagkakakilanlang ito, ang Aking mga salita ay dapat magkaroon ng bigat, o dapat maging tulad ng sa isang emperador sa pagiging pinal at di-mababago nito. Tinatrato Ko ang mga tao nang may pagpaparaya; binibigyan kita ng kalayaang pumili para sa iyong sarili. Palagi Akong nagsasaayos ng gawain batay sa mga pangangailangan ng gawain ng sambahayan ng Diyos. Kung may mga tao na may karanasan sa larangan o may kaalaman sa larangan na gustong gawin ang gawain at kaya itong gawin nang mas mahusay, tiyak na napakabuti niyon. Kung walang sinumang nakakaunawa nito, gagawin natin ang lahat ng ating makakaya gamit ang mga abilidad na mayroon tayo, hanggang sa abot ng ating makakaya. Iyon ang Aking prinsipyo. Kung naatasan kang gumawa ng partikular na gawain, pero sinasabi mo, “Ayaw kong gawin ito. Ayaw kong masamantala ng mga tao o pangunahan ng sambahayan ng Diyos; ako ang gumagawa ng sarili kong mga pasya,” kung gayon, ayos lang, hindi ka gagamitin ng sambahayan ng Diyos. Ang paggampan sa tungkulin ay isang bagay na ginagawa nang handa at nang kusang loob. Kapag handa na ang mga taong gampanan ang kanilang tungkulin matapos manampalataya sa Diyos, saka lang makakapagsaayos ng gawain para sa kanila ang iglesia. Kung ayaw mong gampanan ang iyong tungkulin, hindi ka pipilitin ng sambahayan ng Diyos, at lalo nang hindi Ko gagamitin ang Aking pagkakakilanlan o katayuan para pilitin kang gumawa ng gawain ng iglesia. Lubos na sa pamamagitan ng pagkaunawa sa katotohanan na ginagampanan ng hinirang na mga tao ng Diyos ang kanilang tungkulin at gawain. Kapag hindi nauunawaan ng mga tao ang katotohanan, hindi sila pipilitin o aatasan ng sambahayan ng Diyos na gampanan ang kanilang tungkulin, at lalo nang hindi Ko pipilitin ang mga taong kumilos nang lubos na ayon sa Aking kalooban. Kaya, kung may gusto Akong ipagawa sa iyo, sasabihin Ko ito nang direkta. Hinding-hindi Ako gagamit ng mga taktika, o magpaparinig, o gagamit ng mga salitang may pahiwatig para ipahula sa iyo ang Aking kahulugan. Hindi Ko gagawin iyan. Kung mayroon kang tayog at pakiramdam ng pasanin para gumawa ng ilang gawain para sa sambahayan ng Diyos, direkta kitang tatanungin, “Handa ka bang akuin ang gawaing ito?” O mas direkta Ko pang sasabihin, “Akuin mo na ang gawaing ito.” Nagsasalita Ako nang tuwiran, lahat ay sa simpleng pananalita. Hangga’t ikaw ay tao, kaya mong makaunawa. Hindi mo kailangang mag-aksaya ng mga brain cell sa pag-iisip at pag-alam kung ano talaga ang kahulugan ng Aking mga salita o kung bakit Ko sinabi ang mga iyon. Hindi Ko ipapapiga sa iyo ang utak mo para alamin mo ang kahulugan ng Aking mga salita; sasabihin Ko sa iyo nang direkta. Kung ano man ang literal na kahulugan ng Aking mga salita, iyon na iyon. Dagdag pa rito, bakit Ko ipinapagawa sa iyo ang gawaing ito? Dahil ikaw ay isang taong gumagampan ng iyong tungkulin sa sambahayan ng Diyos, at handa kang gampanan ang iyong tungkulin sa sambahayan ng Diyos. Kung gayon, may obligasyon kang akuin ang anumang gawain sa sambahayan ng Diyos na nangangailangan na iyong gampanan ang iyong bahagi. Anumang gawain o anumang gampanin ang ipagkatiwala Ko sa iyo, ipinagkakatiwala Ko ang mga iyon sa iyo ganap na dahil itinuturing kita na isang mananampalataya sa Diyos. Dapat mong tanggapin ang mga iyon bilang iyong responsabilidad, obligasyon, at tungkulin; tama na gawin iyon. Ito man ay pagkakatiwala sa iyo ng gawain o pagtatalaga sa iyo ng mga gampanin, lahat ng ito ay para magampanan mo ang tungkulin ng isang nilikha, at para din hanapin mo ang katotohanan at makamit mo ang katotohanan sa paggampan ng iyong tungkulin. Walang anumang transaksyonal na ugnayan dito, at hindi rin kita sinusuyo o nililinlang. Lahat ng mga salitang ito na sinabi at mga gampaning ito na itinalaga ay positibo at hayag; walang mga lihim. Walang mga ugnayang sangkot ang pera, mga materyal na bagay, o mga interes, at wala ring anumang ugnayan ng pagsasamantala o pagiging sinasamantala. Hinding-hindi ito isang kaso ng paggamit sa iyong mga kalakasan, kasanayan, o propesyonal na kaalaman para pagkakitaan ng sambahayan ng Diyos; hinding-hindi iyan gagawin ng sambahayan ng Diyos. Ang paggampan sa tungkulin ay nagmumula nang lubos sa pagiging handa at kusang-loob; hindi kailanman namimilit ang sambahayan ng Diyos. Ang pagtanggap mo sa tungkuling ito ay ang dapat mong gawin bilang isang nilikha. Ang paggampan sa tungkuling ito ay ang landas din para maranasan mo ang gawain ng Diyos at makamit ang kaligtasan. Sa pamamagitan ng paggampan sa iyong tungkulin, natututo kang magpasakop sa Diyos, nagkakamit ka ng katotohanan, at sa gayon ay natatamo mo ang matanggap, matandaan, at makilala ng Diyos. Ito ang dapat mong maani mula sa iyong iginugol. Samakatwid, dapat mong tanggapin ang gawaing ito bilang iyong tungkulin, nang walang anumang mga alinlangan o hinala. Anuman ang gusto Kong ipagawa sa iyo, sasabihin Ko sa iyo nang totoo. Gusto Kong magsalita nang prangka. Hindi Ko kailangang amuin ka na parang tatlong taong gulang na bata, nagpapaligoy-ligoy, nagsasalita nang paikot-ikot, at nagsasabi ng magagandang bagay sa iyo. Hindi Ko gagawin iyon. Kung marunong kang kumanta o sumayaw, at taglay mo ang mga likas na katangiang ito, kapag isinaayos na gampanan mo ang tungkuling ito, dapat mo itong tanggapin. Kung sasabihin mo, “Batay sa aking likas na mga katangian, hindi ako gaanong kalipikado para sa tungkuling ito. Puwede bang hindi ko gampanan ang tungkuling ito?” Ayos lang iyan. Kalayaan mo iyan; hindi kita pipilitin.

Anuman ang sabihin Ko o ipagawa sa inyo, wala iyong kasamang pagpapakana. Kapag kinakausap Ko ang mga lider at manggagawa, tinatanong Ko sila, “Kumusta ang buhay iglesia kamakailan? Nagsimula nang mamuhay ng buhay iglesia ang mga baguhan—anong mga problema ang mayroon pa rin sila? Nalutas na ba ang mga iyon? Ano ang mga saloobin nila matapos manood ng mga pelikula o mga patotoong batay sa karanasan mula sa sambahayan ng Diyos?” Hindi makasagot ang ilang lider at manggagawa. Nag-iisip-isip sila sa kanilang puso, “Sinusubukan Mo ba akong lansihin para ibunyag ko ang tunay kong kalagayan? Tinitingnan Mo ba kung may nagawa akong anumang aktuwal na gawain? Kailangan kong sumagot nang maingat at hindi maging pabaya! Puwede kong talakayin ang gawaing nagawa nang maayos, pero kung may anumang gawaing hindi nagawa o hindi nagawa nang maayos, hinding-hindi ko ito dapat banggitin. Sa sandaling banggitin ko ito, malalantad niyon ang problema!” Kaya, kapag nag-uulat sila tungkol sa kanilang gawain, lagi silang nag-aatubiling magsalita pa, at takot na takot na ilantad ang mga problema. Ang gayong mga tao ay may komplikadong pag-iisip. Kapag tinatanong Ko sila, nasa dulo na talaga ng kanilang dila ang mga salita, pero hindi nila sinasabi nang direkta ang mga ito. Kailangan nilang pag-isipan at iproseso ito sa kanilang isip, “Bakit Mo ito tinatanong? Paano ako makasasagot nang angkop para, sa isang banda, hindi Mo malalaman ang totoong sitwasyon, at sa kabilang banda, masisiyahan Ka?” Ang totoo, wala Akong sinasala sa Aking isipan na ni isang salita bago Ko sabihin. Ano ang Aking kalagayan kapag nagtatanong Ako? Kapag nakakakita Ako ng isang tao at alam Ko kung anong gawain ang responsabilidad niya, agad Kong naiisip kung anong mga partikular na gampanin ang kaya niyang gawin, anong mga problema ang malamang na danasin niya sa kanyang gawain, at anong mga suliranin ang maaari niyang kaharapin. Sa pag-iisip sa mga ito, direkta Ko siyang tinatanong, “Kumusta ang buhay iglesia kamakailan sa mga iglesiang responsabilidad mo? Angkop ba ang lahat ng lider at diyakono ng iglesia? Marunong ba ang mga kapatid na kumain at uminom ng mga salita ng Diyos? Karamihan ba sa kanila ay nagsasagawa ng espirituwal na debosyon? Nag-aaral ba sila ng mga himno at sayaw sa kanilang bakanteng oras? Kumusta ang pag-usad ng gawain ng ebanghelyo?” Bawat tanong Ko ay direkta at tuwiran, walang pagsubok o mga nakatagong motibo. Ang isinasaalang-alang Ko lang ay ang gawain at ang buhay pagpasok ng mga tao. Paano ka man sumagot, hindi mo masusumpungang sinusubok ka, at hindi rin Ako gagamit ng anumang bagay laban sa iyo; walang isyu ng pagbubuking sa sarili o pagkakaroon ng magagamit laban sa iyo. Sinusubukan Ko lang na alamin ang tungkol sa gawain, hindi Ko sadyang inuusisa ang sitwasyon ng sinuman, ni pinupuntirya ang sinuman para pangasiwaan o tanggalin. Hindi nakikibahagi ang iglesia sa tunggalian ng mga uri o mga alitan ng paksiyon—gumagawa ito ng aktuwal na gawain. Kung minsan, kapag nakikita Ko ang mga kapatid o mga lider at manggagawa, gusto Ko lang makipag-usap nang kaswal, at magsabi ng ilang taos-pusong salita at pag-usapan ang ilang pang-araw-araw na bagay. Kung minsan, tinatanong Ko rin kung anong mga problema ang umiiral pa rin sa gawain ng iglesia. Lahat ng sinasabi Ko ay pang-araw-araw na pananalita, mga totoong salita. Halimbawa, tinatanong Ko kayo, “Kumusta ang buhay iglesia kamakailan? Nakikinabang ba ang mga kapatid sa bawat pagtitipon? Nakakatulong ba ang pamumuhay ng buhay iglesia para malutas ang mga aktuwal na problema?” Sumasagot ang ilang tao, “Hindi naging maganda ang buhay iglesia kamakailan. Kahit na nagtitipon kami, walang malalaking pakinabang, at hindi malutas ang mga pangunahing problema.” Pagkatapos ay tinatanong Ko, “Saan nagmumula ang problema?” Karamihan sa mga tao ay hindi makasagot. Sabihin ninyo sa Akin, mayroon bang patibong sa Aking tanong? Mayroon bang pakana sa likod nito? Wala ni katiting. Nagtatanong lang Ako para alamin ang tungkol sa gawain at maunawaan ang sitwasyon, para makapagbahagi Ako ng katotohanan sa inyo at malutas ang mga problema. Paano man kayo sumagot, hindi ninyo masusumpungang sinusubok kayo. Ang ilang medyo simpleng tao ay kayang magsalita nang totoo. Sinasabi nila, “Katatanggap pa lang ng mga kapatid sa gawain ng Diyos at wala pa silang gaanong karanasan. Wala silang masabi tuwing may mga pagtitipon. Kung masyado silang maraming babasahing salita ng Diyos, hindi nila ito kayang maarok, at inaantok din sila at hindi ito maipasok sa kanilang isipan. Hindi namin alam kung paano ito lulutasin.” Sinasabi Ko, “Madali itong lutasin. Puwedeng kumanta muna ang lahat ng isang himno, pagkatapos ay sumayaw nang kaunti, pagkatapos ay magbasa ng ilang salita ng Diyos. Ang mga may pagkaunawa ay maaaring magbahagi ng kanilang pagkaunawa, at ang mga may karanasan ay maaaring magbahagi ng kanilang karanasan. Ang mga walang pagkaunawa o karanasan ay maaari ding maglahad ng kanilang mga aktuwal na paghihirap at hayaan ang mga kapatid na may karanasan na tulungan silang lutasin ang mga iyon. Hindi ba’t magiging mabunga ang mga pagtitipon sa ganitong paraan? Ang mga may mababang tayog ay maaari ding mapatibay.” Tingnan mo, hindi ba’t nalulutas niyon ang problema? Kapag nakikipag-usap Ako sa mga tao, kung minsan ay nagtatanong ng ilang katanungan, ang ilang taong may komplikadong pag-iisip ay nag-iisip-isip, “Napakadirekta ng Iyong tanong. Hindi ko alam kung ano ang ibig Mong sabihin sa pagtatanong nito. Kailangan kong mag-ingat sa aking sagot!” Sinasabi Ko, nagkakamali ka. Sinuman ang kausapin Ko o anuman ang mga itanong Ko, ang pinakalayunin ay laging tuklasin at lutasin ang mga problema, tulungan at gabayan ka, at tulungan kang lutasin ang mga problema. Una, hindi ito para ilantad ka at ipahiya. Ikalawa, hindi ito para subukin kung nagsasabi ka ng totoo o kung ikaw ay isang taong totoo. Ikatlo, hindi ito para lansihin ka para ibunyag mo ang iyong tunay na sitwasyon. Ikaapat, lalong hindi ito para subukin kung kaya mong gawin ang gawain o kung makakagawa ka ng aktuwal na gawain. Sa katunayan, paano man Ako makipag-usap sa iyo, lahat ng ito ay para tulungan at gabayan kang tuparin ang iyong tungkulin, gawin nang maayos ang gawain, at lutasin ang mga problema. Masyadong pinag-iisipan ng ilang tao ang Aking mga simpleng tanong, takot na takot na mayroon itong kung anong nakatagong kahulugan. Ang ilan ay naghihinala pa nga na nagpapakana Ako laban sa kanila. Malinaw na gusto kitang tulungang lutasin ang mga problema, ngunit mali ang inaakala mo na nagpapakana Ako laban sa iyo. Hindi ba’t pag-aakusa ito sa Akin nang hindi totoo? (Oo.) Kaya ano ang isyu rito? Ang puso ng tao ay mapanlinlang! Bagama’t maaaring sabihin ng mga tao nang malakas, “Ikaw ang Diyos, kailangan kong sabihin sa Iyo ang katotohanan, at maging tapat sa Iyo. Sumusunod ako sa Iyo, nananampalataya ako sa Iyo!” sa kaibuturan, hindi sila ganoon mag-isip. Gaano man kaordinaryo at kasimple ang Aking mga tanong, madalas itong binibigyang-kahulugan ng mga tao sa sobrang sensitibong paraan. Sa pamamagitan ng kanilang mga haka-haka at sa kanilang pagsisiyasat, dumadaan sila sa maraming liko-liko at tila natatagpuan ang pinal na sagot, ngunit sa realidad, malayo ito sa orihinal na intensyon ng Aking mga salita. Malinaw na isa itong napakasimpleng tanong, ngunit masyado nila itong pinag-iisipan. Hindi ba’t sobrang sensitibo ng gayong mga tao? Anuman ang itanong Ko, nagugulo ang kanilang puso matapos itong marinig: “Bakit Mo ito tinatanong? Paano ako sasagot sa paraang masisiyahan Ka at hindi ako magbubunyag ng anumang mga kapintasan? Ano ang dapat kong unang sabihin, at ano ang isusunod?” Sa loob ng tatlo hanggang limang segundo, lumalabas ang mga salita, nang walang anumang pagkaantala. Mas mabilis pa sa computer ang kanilang isip. Bakit napakabilis? Ang totoo, ang prosesong ito ay naging instinto na sa kanila; ito ang kanilang karaniwang panlalansi at estilo sa pakikitungo sa mga tao at pangangasiwa ng mga bagay-bagay. Nagpapakana sila laban sa lahat. Kaya, gaano man kasimple ang Aking mga tanong, masyado nila itong pinag-iisipan, naniniwalang mayroon Akong kung anong motibo o layunin. Pinag-iisipan nila sa kanilang puso, “Kung sasagot ako nang totoo, hindi ba’t malalantad ko ang tunay kong sitwasyon? Katumbas iyon ng pagkakanulo sa aking sarili. Hindi ko hahayaang malaman Mo ang tunay kong kalagayan. Kaya paano ako sasagot nang angkop? Paano kita mapapasaya at matutugunan, paano Ka magkakaroon ng magandang impresyon sa akin, at paano Mo ako patuloy na gagamitin?” Tingnan ninyo kung gaano kamapanlinlang ang mga taong ito! Masyadong komplikado ang isipan ng mga taong ito. Paano man Ako makipag-usap sa kanila, magdududa sila at magsisiyasat. Makakapagsagawa ba ng katotohanan ang gayong mga tao? Maaari ba silang maging angkop para sa paggamit ng Diyos? Hinding-hindi. Ito ay dahil masyadong komplikado ang isipan ng gayong mga tao, at hindi talaga simple; sinumang nakikipag-ugnayan sa kanila nang matagal ay makikita ito. Ang mga tao ay partikular na mahusay sa pagpapakana, ngunit nagpakana na ba Ako laban sa inyo kahit kailan kapag nakikipag-usap at nakikipag-ugnayan Ako sa inyo? (Hindi.) Sinusubukan Ko mang alamin ang tungkol sa iyong personal na kalagayan o ang sitwasyon ng iyong gawain, ito ay laging para tulungan ka, para lutasin ang mga problema sa gawain. Kahit na makagawa ka ng mga pagkakamali at sumapit sa iyo ang pagpupungos o pagtatanggal, hindi Ako magpapakana laban sa iyo at hindi kita pahihirapan. Kapag nalutas na ang problema, tapos na ito. Hindi magpapakana ang sambahayan ng Diyos laban sa iyo at hindi ka nito pahihirapan, at lalo nang hindi Ko gagamitin laban sa iyo ang iyong mga pagkakamali at tatanggihan na bitiwan ito, at hindi Ako mag-iisip ng mga paraan para siraan ka at iwasan at itakwil ka ng lahat, na ipaparamdam sa iyong wala kang pag-asa para ikaw na mismo ang magbitiw. Hinding-hindi Ko gagawin iyan. Kung hindi ka angkop na maging isang lider o manggagawa, ang pinakamatindi Ko nang sasabihin ay, “Masyadong mahina ang iyong kakayahan, at kulang ka sa espirituwal na pang-unawa. Hindi ka angkop na maging isang lider o manggagawa. Kahit pa mahalal ka bilang isang lider o manggagawa, hindi ka makagagawa ng aktuwal na gawain.” Hinding-hindi ka pahihirapan ng sambahayan ng Diyos at hindi ito magpapakana laban sa iyo dahil dito.

May mga prinsipyo sa kung anong uri ng mga tao ang inaangat at ginagamit ng sambahayan ng Diyos, at kung anong uri ng mga tao ang hindi nito ginagamit, gayundin sa kung sinong mga tao ang nililinang nito, at kung sino ang hindi; lahat ng ito ay nakabatay sa mga pangangailangan ng gawain ng sambahayan ng Diyos. Kahit sino pa ang iangat at gamitin, ang layon ay linangin sila para magampanan nila nang maayos ang kanilang tungkulin at malaman kung paano danasin ang gawain ng Diyos, at para magawa nilang pasanin ang gawain at kumilos ayon sa mga katotohanang prinsipyo. Anuman ang problemang nilulutas, ang layon ay bigyang-kakayahan sila na maunawaan ang higit pang katotohanan, at matutong kumuha ng mga aral at magkamit ng pagkilatis mula sa iba’t ibang tao, pangyayari, at bagay na nakakaharap nila. Sa ganitong paraan, mas madali para sa kanila na pumasok sa katotohanang realidad sa lahat ng aspekto. Hindi ito tungkol sa pagsasamantala sa iyo para magserbisyo ka, lalong hindi ito tungkol sa pagsasamantala sa iyo para punan ang isang bakanteng posisyon dahil walang mahanap na angkop na tao, para lang paalisin ka kapag may dumating na angkop na tao. Hindi ganoon iyon. Sa katunayan, binibigyan ka nito ng pagkakataon na sanayin ang iyong sarili. Kung hahangarin mo ang katotohanan, makakapanindigan ka; kung hindi mo hahangarin ang katotohanan, hindi ka pa rin makakapanindigan. Tiyak na hindi dahil sa hindi ka gusto ng sambahayan ng Diyos kaya maghahanap ito ng magagamit laban sa iyo at maghahanap ng pagkakataon para itiwalag ka. Kapag sinabi ng sambahayan ng Diyos na lilinangin at iaangat ka nito, tunay ka nitong lilinangin. Ang mahalaga ay kung paano mo pinagsisikapan ang katotohanan. Kung hindi mo tinatanggap ang katotohanan kahit kaunti, susukuan ka ng sambahayan ng Diyos at hindi ka na nito lilinangin. Ang ilang tao, pagkatapos ng isang panahon ng paglilinang, ay tinatanggal dahil mahina ang kanilang kakayahan at hindi sila makagawa ng aktuwal na gawain. Ang ilan, sa panahon ng kanilang paglilinang, ay hindi tumatanggap ng katotohanan kahit kaunti, kumikilos nang sutil, at gumagambala at gumugulo sa gawain ng sambahayan ng Diyos, at sila ay tinatanggal. Mayroon pa ring iba na hindi talaga naghahangad sa katotohanan, na tumatahak sa landas ng mga anticristo, palaging gumagawa para sa kasikatan, pakinabang, at katayuan, at sila ay tinatanggal at itinitiwalag. Ang mga sitwasyong ito ay pawang pinangangasiwaan ayon sa mga prinsipyo ng sambahayan ng Diyos sa paggamit sa mga tao. Lilinangin pa rin ng sambahayan ng Diyos ang mga kayang tumanggap ng katotohanan at magsikap para sa katotohanan, kahit pa makagawa sila ng mga pagsalangsang sa pamamagitan ng paggawa ng ilang pagkakamali. Kung hindi ito isang taong kayang tumanggap ng katotohanan, at hindi niya tinatanggap ang katotohanan kapag dumarating sa kanya ang pagpupungos, dapat siyang direktang tanggalin at itiwalag. Sinasabi ng ilang tao: “Hindi ba’t ito ay parang pakikinabang lang sa isang tao hanggang sa maubos ito at pagkatapos ay isasantabi na siya? Hindi ba’t pagsasamantala ito sa mga tao?” Sabihin ninyo sa Akin, mayroon na bang sinuman na tinanggal, itiniwalag, o hindi na nilinang ng sambahayan ng Diyos dahil wala na siyang halaga na mapapakinabangan? Nangyari na ba ang gayong bagay kahit kailan? (Hindi.) Kung gayon, sa anong mga pagkakataon nagtatanggal o nagtitiwalag ng mga tao ang sambahayan ng Diyos? (Nagtatanggal o nagtitiwalag lang ng isang tao ang sambahayan ng Diyos kapag hindi niya kayang pasanin ang gawain, o kapag nagdudulot siya ng mga paggambala at panggugulo at gumagawa ng masama.) Walang sinumang tinatanggal nang walang dahilan. Ang ilan ay may mahinang kakayahan at hindi makagawa ng kongkretong gawain. Ang ilan ay nagtataglay ng partikular na kakayahan pero hindi gumagawa ng kongkretong gawain o nangangalaga sa mga interes ng sambahayan ng Diyos; hindi nila ginagawa ang gawaing kaya nilang gawin, ayaw nilang magmalasakit para sa gawain ng iglesia at pagurin ang sarili nila sa paggawa nito, ayaw nilang magdusa at magbayad ng halaga, at ayaw nilang pasamain ang loob ng ibang tao. Hindi makagawa ng aktuwal na gawain ang gayong mga tao, kaya dapat silang itiwalag; hindi na angkop para sa kanila na manatili pa sa posisyong iyon. Bukod sa nakahahadlang sila sa gawain ng iglesia, naaapektuhan din nila ang buhay pagpasok ng hinirang na mga tao ng Diyos. Sa gayong sitwasyon, dapat silang magkaroon ng kamalayan sa sarili at mabilis na magbitiw sa tungkulin, hinahayaan ang mga kayang gumawa ng aktuwal na gawain na akuin ang gawaing ito. Ang ilang tao ay hindi gumagawa ng aktuwal na gawain pero tinatamasa ang mga pakinabang ng katayuan, at nagdudulot pa nga ng mga panggugulo at paggambala. Palagi silang nag-aalala na matutuklasan ng ang Itaas ang kanilang mga problema at tatanggalin sila, kaya kapag oras na para mag-ulat tungkol sa kanilang gawain, kunwari silang nagtatanong para hanapin ang katotohanan at mukha silang napakaaktibo, gustong magbigay ng magandang impresyon sa ang Itaas at patunayan na sila ay mga taong naghahangad sa katotohanan at kayang gumawa ng aktuwal na gawain. Ang Itaas ay nag-aangat at gumagamit ng mga tao hindi batay sa kung mahusay silang magsalita, kung magaling silang magtanong, o kung mabilis silang mag-isip, kundi pumipili at naglilinang ito ng mga tao batay sa kung mahal nila ang katotohanan, kung hinahangad nila ang katotohanan, at kung kaya nilang gampanan ang kanilang tungkulin nang may debosyon. Mayroon ding ilang tao na hindi lang hindi gumagawa ng kongkretong gawain o nangangalaga sa mga interes ng sambahayan ng Diyos, kundi nagdudulot din ng mga paggambala at panggugulo at nagkakanulo sa mga interes ng sambahayan ng Diyos. Malinaw na itinatakda ng mga pagsasaayos ng gawain ng sambahayan ng Diyos kung ano ang hindi ipinahihintulot na gawin at kung ano ang dapat gawin, subalit hindi nila ipinatutupad ang kahit isang aytem at walang-pakundangan pa nga silang gumagawa ng masasamang gawa. Marami nang naging gayong mga tao, at lahat sila ay tinanggal. Anuman ang sitwasyon, kapag inaangat ng sambahayan ng Diyos ang mga taong ito, ito ay palaging para linangin sila at akayin sila sa katotohanang realidad, umaasang magagawa nila nang maayos ang gawain ng iglesia at matutupad nang maayos ang mga tungkuling dapat nilang tuparin. Kahit pa hindi mo alam kung paano gawin ang ilang gawain dahil ikaw ay hangal at kulang sa malalim na pang-unawa o dahil mahina ang iyong kakayahan, hangga’t pinagsisikapan mo ang mga katotohanang prinsipyo, mayroon kang ganitong pakiramdam ng responsabilidad, handa kang gawin nang maayos ang gawaing ito, at kaya mong pangalagaan ang gawain ng iglesia, lilinangin ka pa rin ng sambahayan ng Diyos kahit pa nakagawa ka ng ilang kahangalan noon. Ang ilang tao, bagama’t medyo mahina ang kanilang kakayahan, ay kaya pa ring gumawa ng ilang simpleng gawain. Bagama’t ang kanilang pagbabahagi tungkol sa katotohanan para lumutas ng mga problema ay hindi makapagdudulot ng magagandang resulta, kaya nilang pangalagaan ang gawain ng iglesia. Anumang aspekto ng katotohanan ang pinagbabahaginan sa bawat pagtitipon, kaya nila itong tanggapin at kaya nilang maging masunurin at mapagpasakop. Kung may anumang gawaing hindi nagawa nang maayos, kaya nilang matuto ng mga aral mula rito. Bagama’t medyo mahina ang kanilang kakayahan, kayang pagsikapan ng kanilang puso ang katotohanan. Pagkatapos gumawa sa loob ng ilang panahon, umuunlad sila, at ang kanilang mga resulta ay paganda nang paganda. Sa Aking mga mata, ang gayong mga tao ay may pag-asa na makamit ang kaligtasan. Karamihan sa mga tao ay naniniwala na ang mga may mahusay na kakayahan ay malamang na makamit ang kaligtasan. Sa Aking pananaw, hindi naman ito tiyak. Ang susi ay kailangang hangarin ng mga tao ang katotohanan para makamit nila ang gawain ng Banal na Espiritu, maiwaksi ang kanilang mga tiwaling disposisyon at makamit ang kaligtasan. Ang ilang tao ay may katamtamang kakayahan at ang mga resulta ng kanilang tungkulin ay katamtaman din, ngunit pagkatapos ng maraming taon ng pagdidilig at pagtustos mula sa sambahayan ng Diyos, sinisimulan nilang ilagay ang kanilang puso sa katotohanan, at tunay ngang nauunawaan nila ang ilang katotohanan. Nagkakamit din sila ng ilang praktikal na karanasan, kaya nilang kilatisin ang ilang bagay, at kayang lutasin ang ilang problema, nakakagawa ng palaki nang palaking pag-usad sa gawain ng iglesia. Napakaganda nito; ang gayong mga tao ay karapat-dapat na linangin. Bagama’t maaaring hindi ka lubos na may kakayahan para sa gawaing ito, kahit papaano, mayroong kaunting pagkilala ang ang Itaas para sa iyo sa paggawa ng gawaing ito. Sabihin ninyo sa Akin, ang pagsasaayos ba sa mga tao na gumawa ng tungkulin ay pagsasamantala sa kanila? (Hindi.) Gaano man karaming gawain ang kaya mo, o anuman ang iyong kakayahan, ang pag-aangat at paggamit sa iyo ay hindi pagsasamantala sa iyo. Sa halip, ang layunin ay gamitin ang pagkakataong ito para hayaan kang magsanay sa paggawa ng gawain, at para gawin kang perpekto sa pamamagitan ng iyong paghahangad sa katotohanan at sa pamamagitan ng pagsisikap nang husto at pagsasabalikat ng mabibigat na pasanin. Sa isang banda, pineperpekto ka mismo nito; sa kabilang banda, isinasakatuparan din nito ang gawain ng sambahayan ng Diyos. Naghanda ka na ng mabubuting gawa at nagkaroon ka pa ng mga pakinabang sa iyong personal na buhay pagpasok. Napakaganda niyon! Iyon ay dalawang magandang resulta sa isang pagkilos. Ang ilan sa mga nabunyag at itiniwalag ay nagsabi minsan, “Sinusubukan mo ba akong samantalahin para magserbisyo sa sambahayan ng Diyos? Asa ka pa! Hindi ako ganoon kahangal!” Kaya pa nga nilang bigkasin ang gayong mga salita—tunay ba silang nananampalataya sa Diyos? Nauunawaan ba ng gayong mga tao ang katotohanan? Paanong ang pagsasaayos sa mga tao na gumawa ng kaunting tungkulin ay pagsasamantala sa kanila? Kung ikaw ay tunay na isang taong nakakaunawa sa katotohanan, dapat mong maunawaan ang mga layunin ng Lumikha at dapat mong tuparin nang maayos ang tungkulin ng isang nilikha. Ito ay pagsasakatuparan ng responsabilidad at obligasyon ng isang tao bilang tao. Kung wala ka man lang ganitong konsensiya at katwiran, karapat-dapat ka bang tawaging isang nilikha? Kung tunay kang may konsensiya at katwiran, dapat mong tratuhin nang tama ang iyong tungkulin. Kung nagtataglay ka ng kakayahan para dito, dapat mong pagsumikapan ang katotohanan. Kung handa kang kusang-loob na gawin ang iyong bahagi, isasaayos ng sambahayan ng Diyos na gumawa ka ng partikular na gawain, na magdala ka ng isang pasanin. Hindi ito pagpapakana laban sa iyo o pagsasamantala sa iyo, kundi pag-aangat sa iyo, paglilinang sa iyo, pagpapahintulot sa iyong magsanay, at pag-akay sa iyo sa katotohanang realidad. Ganoon iyon kasimple. Sinasabi ng ilang tao: “Matanda na ako ngayon, hindi na sapat ang aking sigla, at nanghihina na ang aking pisikal na lakas. Ayaw ko nang dalhin ang pasaning ito. Maaari ba akong bumaba sa tungkulin?” Sinasabi Kong ayos lang iyon, pero bago bumaba sa tungkulin, dapat mo itong pag-isipang mabuti. Kung hindi ito tunay na dahil sa mga pisikal na dahilan, kundi dahil nagbago na ang iyong mga personal na iniisip, nagdadalawang-isip ka, takot kang magdusa, takot kang mapagod, takot na umakyat nang mas mataas at mas masaktan sa pagbagsak, palaging may kaisipan at pananaw na malungkot sa tuktok—kung gayon, dapat kang mag-ingat. Huwag mong tanggihan ang atas na ito, ang espesyal na tungkuling ito; dapat mo itong pag-isipang mabuti. Ang gayong mga pagkakataon ay madalang—pambihira ang mga ito, hindi ba? Marahil ay igigiit mo, sasabihin mo, “Hindi Mo na kailangang hikayatin ako. Matagal ko na itong pinag-isipan at nakapagpasya na ako. Hindi Mo ako mahihikayat; ayaw ko nang tiisin ang pagod na ito. Komportable ang lahat ng iba, bakit ako lang ang dapat na sobrang pagod? Nakatadhana ba akong magdusa? Hindi ako handang tiisin ang gayong paghihirap! Hindi ako handang magpaubaya na lang sa tadhana! Hindi dapat magpakana ang iglesia laban sa akin; hindi ako alipin ng iglesia, at hindi ko rin ipinagbili ang aking sarili sa iglesia!” Hindi mo na dapat ipagpatuloy ang hindi magagandang salitang ito; ang pagsasabi ng higit pa ay hahantong sa paggawa mo ng napakaraming kasalanan, at kailangan mong managot para sa mga salitang sinabi mo at sa mga pagpiling ginawa mo. Una, nananampalataya ka sa Diyos para magkamit ng mga pagpapala; hindi mo ipinagbili ang iyong sarili sa sambahayan ng Diyos. Ikalawa, kung ginusto mong ipagbili ang iyong sarili sa sambahayan ng Diyos, kailangan pa ring pag-isipang mabuti ng sambahayan ng Diyos kung mayroon ka ba ng halagang ito, kung magiging kapaki-pakinabang ba ang pagbili sa iyo. Kaya kung iniisip mong nagpapakana ang sambahayan ng Diyos laban sa iyo at gusto kang samantalahin para magserbisyo, nagkakamali ka ng iniisip, dahil ang mga pamantayan kung paano sinusuri ng sambahayan ng Diyos ang mga tao ay kung taos-puso ba silang nananampalataya sa Diyos, kung mahal ba nila ang katotohanan, at kung kaya ba nilang sundin ang mga salita ng Diyos at magpasakop sa Diyos. Pumipili at naglilinang ang sambahayan ng Diyos ng mga tao batay sa mga pamantayang ito. Kung napakasama ng tingin mo sa sambahayan ng Diyos, kung gayon, wala kang konsensiya o katwiran, at ikaw ay ganap na walang halaga. Hindi ka lang hindi gagamitin ng sambahayan ng Diyos para gawin ang iyong tungkulin, kundi kakailanganin ka rin nitong mabilis na itiwalag, ikaw na isang hindi mananampalataya. Kung hindi ka isang taos-pusong mananampalataya sa Diyos, dapat kang umalis kaagad sa sambahayan ng Diyos; huwag mong iraos lang basta ang mga bagay sa sambahayan ng Diyos. Hindi ka nabibilang sa sambahayan ng Diyos; hindi kailangan ng sambahayan ng Diyos ang gayong mga tao. Umalis ka kaagad.

Nakikipag-usap man Ako o pormal na nakikipagbahaginan at nangangaral, ang Aking layon sa bawat salitang sinasabi Ko, bawat bagay na tinatalakay Ko, at bawat aspekto ng katotohanang ibinabahagi Ko ay mabigyang-kakayahan kayo na malaman ang sarili ninyong mga tiwaling kalagayan, makilala ang inyong mga depekto, kakulangan, kahinaan at suliranin, at ang pinakamahalaga, malaman ang sarili ninyong mga tiwaling disposisyon at ang mga pagbubunyag ng inyong katiwalian sa iba’t ibang kaligiran at kapaligiran. Sa sandaling malaman ninyo ang inyong mga tiwaling disposisyon, magkakaroon kayo ng mas malalim na pagkaunawa sa inyong mga sarili, malalaman ninyo ang sarili ninyong sukat, magiging mas makatwiran kayo nang kaunti. At ikukumpara ninyo ang inyong sarili sa mga salita ng Diyos, at hahanapin ang mga kaugnay na prinsipyo ng pagsasagawa at mga landas ng pagsasagawa sa mga salita ng Diyos para lutasin ang sarili ninyong mga paghihirap, maging ito man ay paglutas sa mga tiwaling disposisyon na ibinubunyag ninyo sa pang-araw-araw na buhay o sa inyong mga kakulangan sa pagkatao. Unti-unti, iwawaksi ninyo ang mga tiwaling disposisyong ito at ang iba’t ibang satanikong kaisipan at pananaw na kinapopootan ng Diyos, at sa pamamagitan ng pagtanggap sa katotohanan, makakamit ninyo ang mga tunay na pagbabago sa inyong mga pananaw sa mga bagay-bagay at sa inyong mga buhay disposisyon. Ito ang tanging paraan na naaayon sa mga layunin ng Diyos. Sa lahat ng salitang ito na sinasabi Ko, nakikipag-usap man Ako sa inyo sa pang-araw-araw na buhay o pormal na nakikipagbahaginan at nangangaral, bawat salita ay sinasabi batay sa inyong mga aktuwal na sitwasyon. Sinasabi Ko ang mga salitang ito dahil nakita Ko ang inyong mga pangangailangan. Bagama’t ang mga katunayang inililista Ko ay maaaring dumaan sa ilang simpleng pagpoproseso, ang mga halimbawang ito ay mga representanteng kaso na pinili batay sa mga katunayan ng inyong mga pagbubunyag ng katiwalian at inyong mga kilos. Sa pamamagitan ng paggamit sa mga katunayan at halimbawang ito, inilalantad Ko ang mga tiwaling disposisyon at kalikasang diwa ng sangkatauhan para makapagnilay-nilay ang mga tao sa kanilang sarili, at magbubunga ito ng magagandang resulta. Samakatwid, anuman ang paksang ibinabahagi Ko, una, walang mga patibong; ikalawa, walang masasamang balak; at ikatlo, walang mga pagsubok. Lahat ng ito ay upang mas maunawaan ninyo ang mga layunin ng Diyos at ang mga hinihingi ng Diyos, para makamit ninyo ang pagtingin sa mga tao at mga bagay-bagay, at pag-asal at pagkilos, ayon sa mga katotohanang prinsipyo, at sa huli ay makalapit kayo sa harap ng Diyos at magkaroon ng pagpapasakop at takot sa Kanya. Ang mga ito ay pawang mga katunayan. Kaya, kapag nakikipag-usap o nakikipagkuwentuhan Ako sa inyo tungkol sa ilang bagay na nangyayari sa pang-araw-araw na buhay, o nakikibahagi Ako sa mga pormal na pag-uusap at pagtatanong na may kaugnayan sa gawain, gaano man karaming taon ang lumipas, kapag nagbabalik-tanaw ka, may nakikita ka bang anumang masamang balak o patibong sa Aking mga salita? (Wala.) Mayroon bang anumang intensyon na samantalahin kayo? Mayroon bang anumang intensyon na mangikil sa inyo? (Wala.) Sigurado ba kayo? (Oo.) Halimbawa, may isang taong responsable sa pag-aalaga ng hayop sa isang bukid. Tinanong Ko siya kung ilang araw bago mangitlog ang isang inahing manok, at nag-isip-isip siya: “Ano ang ibig Mong sabihin sa pagtatanong nito? Sinusubukan Mo bang tingnan kung pinapakain ko nang maayos ang mga inahing manok? Kung gayon, paano po ako dapat sumagot nang angkop? Kung sasabihin kong nangingitlog ang mga ito ng isang itlog sa isang araw, hindi naman iyon aktuwal na nakakamit; pagsisinungaling iyon. Kung sasabihin kong nangingitlog ang mga ito ng isang itlog kada dalawa o tatlong araw, iisipin Mo kaya na hindi ko napakain nang maayos ang mga manok, at na hindi ko sila nabigyan ng masustansiyang pagkain? Kung gayon, paano ako dapat sumagot nang angkop?” Patuloy siyang nag-iisip sa kanyang puso at hindi kailanman nagbibigay ng sagot. Sa totoo lang, wala Akong ibang intensyon sa pagtatanong nito; gusto Ko lang makakuha ng ilang impormasyon tungkol sa kung paano inaalagaan ang mga manok. Pero sa sandaling magtanong Ako, binibigyan niya ito ng ibang kahulugan at patuloy na sinusubukang hulaan kung ano ang ibig Kong sabihin sa pagtatanong nito. Sabihin ninyo sa Akin, mahirap bang pangasiwaan ang gayong mga tao? Posible man lang bang makipag-usap nang normal kapag nakikipag-ugnayan sa gayong mga tao? Nagiging imposible nang makipag-usap. Mayroon Akong isang ugali: Palagi Kong gustong lumibot para suriin ang mga bagay-bagay. Minsan, may natutuklasan Akong ilang problema. Kung ito ay isang isyu ng kalinisan sa kapaligiran, dapat itong linisin. Kung ito ay isang isyu sa tauhan, dapat gawin ang mga pagsasaayos. Kung ito ay isang isyu na may kaugnayan sa mga propesyonal na kasanayan, dapat tayong sumangguni at matuto. Kapag may natutuklasang mga problema, dapat itama ang mga ito. Maraming problema ang natuklasan nang hindi sinasadya at nalutas sa mga pang-araw-araw na pag-uusap; nalutas nang madali ang ilang aktuwal na problema. Kaya, hindi kailangang maging masyadong kabado ang mga tao kapag nakikipag-ugnayan sa Akin at nakikisalamuha sa Akin. Maraming problema ang natutuklasan sa pamamagitan ng pakikipag-ugnayan sa mga tao at madaling nalulutas. Kailangang-kailangan ang pakikipag-ugnayan sa mga tao at pakikipag-usap sa mga tao; hindi lang ito tungkol sa pag-alam sa sitwasyon at pagtuklas ng mga problema, kundi tungkol din sa paglutas ng mga problema kasabay nito. Hindi ba’t isang pakinabang ito? (Oo.) Kapag nakikipag-usap Ako sa mga tao, ang ilan ay nagsasabi ng totoo, habang ang iba naman ay nag-iisip sa napakakomplikadong mga paraan at hindi nangangahas na magsalita nang totoo, palaging iniisip kung mayroon Akong mga nakatagong kahulugan sa Aking mga salita o kung sinusubukan Kong magpakana laban sa isang tao. Kaya, sa sandaling may itanong Ako sa kanila, kinakabahan sila at pinagpapawisan ang kanilang noo. Sinasabi Ko, “Hindi naman mainit, bakit ka pinagpapawisan?” Sinasabi nila, “Maaaring hindi Ka naiinitan, pero ako ay naiinitan! Sobra akong natakot sa sinabi Mo na halos lumundag palabas ang puso ko sa aking dibdib. Ngayon ay pinagpapawisan ang aking mga palad at talampakan, kumakabog ang aking puso, at hindi ko alam ang gagawin.” Sinasabi Ko, “Hindi mo kailangang kabahan. Kaswal lang Akong nakikipag-usap, nakikipagkuwentuhan lang. Kung may problema talaga, lulutasin lang natin ito. Huwag mong isipin na sobra Akong nakakatakot, na para bang kapag may natuklasan Akong anumang problema ay papatayin Ko ang buong angkan mo. Hindi Ko ‘nilulutas’ ang mga tao; nilulutas Ko ang mga problema. Ang paglutas sa mga problema ang susi.” Anong uri ng pananalig ang dapat mong taglayin? Sa isang banda, tiyak na kumikilos Ako ayon sa mga prinsipyo, ganap na makatarungan. Hindi Ako kikilos nang may emosyon, pagkasutil, o nang arbitraryo: Hindi ako maiinis sa iyo, pagkatapos ay pipintasan ka, hahanapan ng mali, o hahanapan ng mga depekto, at pagkatapos ay palalayasin ka at maghahanap ng isang taong gusto Ko para gawin ang gawain. Sa kabilang banda, pinakikitunguhan Ko ang lahat batay sa aktuwal na sitwasyon at sa aktuwal na problema; may mga prinsipyo. Pinahihintulutan ang mga tao na magkamali, pinahihintulutang maging hangal, mahina, at negatibo. Ngunit isang bagay ang hindi pinahihintulutan: Kung ikaw ay mapanggulo at sinasadya mong gambalain at guluhin ang gawain ng iglesia, dapat mong pagnilayan ang iyong sarili. Kung hindi mo pinangangalagaan ang mga interes ng sambahayan ng Diyos, kung palagi mong ipinagkakanulo ang mga interes ng sambahayan ng Diyos, kung gayon, hindi ka kailangan ng iglesia para gawin ang iyong tungkulin; kakailanganing hanapin ng sambahayan ng Diyos ang isang angkop na tao para palitan ka. Ito ay pagkilos ayon sa mga prinsipyo. Kung paano Ako lumulutas ng mga problema, paano Ko hinahawakan ang mga isyu, paano Ako nangangasiwa ng mga tao—lahat ng ito ay ginawa ayon sa mga prinsipyo. Hindi mo kailangang mag-alala na pangangasiwaan kita kung may matuklasan Akong anumang problema sa iyo; depende ito sa kung anong problema ito, at pangangasiwaan ang sitwasyon ayon sa kalikasan ng problema. Kung ang kalikasan ng iyong problema ay hindi gaanong malubha, kung hindi mo ito sinadya, kundi idinulot ito ng isang panandaliang pagkukulang o kahangalan, lulutasin ito sa pamamagitan ng pagbabahaginan tungkol sa katotohanan. Matuto ka ng aral at huwag nang ulitin ang pagkakamaling iyon. Minsan, ito ay dahil ang mga tao ay kulang sa kaalaman at karanasan at hindi nila nauunawaan ang ilang propesyonal na kasanayan; sa ganoong kaso, mabilis na pag-aralan ang mga propesyonal na kasanayan at huwag maging tamad. Ngunit kung ito ay sinadya at intensyonal, kung ayaw mong gawin ang tungkuling ito at sinasadya mo pa ngang sirain ang mga pag-aari ng sambahayan ng Diyos, dapat itong pangasiwaan nang seryoso. Ang mga dapat tanggalin ay tatanggalin, at ang mga dapat paalisin ay paaalisin; walang silbi ang matakot. Kung mayroon kayong ganitong pananalig, kung gayon, kapag nagsasalita Ako at nangangasiwa ng mga bagay-bagay kasama ninyo, mas mapapanatag kayo. Kapag kinakausap kita o kapag tinatalakay Ko ang gawain o mga propesyonal na usapin, dapat mong malaman na magrelaks, malaman na hindi magpapakana ang Diyos laban sa sinuman, at hindi rin Siya magpapakana laban sa iyo; makakatiyak ka. Kung wala ka maging ng pananalig na ito, kung hindi ka naniniwala na ang Diyos ay mabait at matuwid, kung gayon, kapag sinasabi mong nananampalataya ka sa Diyos, sumusunod sa Diyos na nagkatawang-tao, sumusunod kay Cristo—nasaan ang iyong pananalig? Paano mo magagawang maging bukas sa Kanya? Kung sa bawat pagkakataon ay nagbabantay ka laban sa Kanya, bumubuo ng mga haka-haka tungkol sa Kanya, naghihinala sa Kanya, at sumisiyasat sa Kanya, kung gayon, wala kang tunay na pananalig sa Kanya. Kung wala kang tunay na pagtitiwala, tunay na pananalig sa taong ito, kung gayon, hanggang saan mo kayang paniwalaan ang Aking mga salita? Mayroon bang anumang pahayag na kaya mong tunay na paniwalaan, tunay na tanggapin? Halos wala, hindi ba? (Oo.)

Minsan, pumunta Ako sa isang iglesia para tingnan kung kumusta ang mga bagay-bagay. Pagpasok Ko sa silid, binati Ko muna ang lahat. Lumapit ang ilang tao, agad Akong inalok ng mauupuan, at pagkatapos ay sinabi nilang may tinatalakay sila. Habang nagsasalita sila, bigla Kong napansin na kanina lang ay may apat o limang tao sa silid, pero ngayon ay dalawa na lang ang natira. Inakala Kong marahil ay bumalik sila sa kanilang mga silid para magsuklay at mag-ayos at lalabas din kaagad, pero nanatili Ako roon nang matagal-tagal at hindi sila lumabas. Naunawaan Ko noon: Hindi nila Ako malugod na tinanggap; dumating Ako sa nakakaabalang oras. Isa Akong hindi inanyayahang bisita. Dahil sa pagdating Ko, nakadama sila ng pagkalimita at pagkaasiwa. Inisip nila, “Mayroon Ka kayang pakay sa Iyong pagdalaw?” Natakot silang mahulog sa isang bitag, natakot na malansi, natakot sa isang pakana, kaya tumanggi silang makipagkita sa Akin nang harapan at tumangging makipag-usap o makipag-ugnayan sa Akin. Hindi ito pagmamalabis, at hindi Ko rin ito dinagdagan ng anumang palamuti. Hindi Ako nagkukuwento—totoong nangyari ito. Marahil, noong binuksan Ko na ang pinto at umalis na Ako ay saka lang sila nakahinga nang maluwag, sinasabing, “Sa wakas, nakaalis na Siya! Naku, halos ikamatay ko iyon sa takot!” Naisip Ko, mayroon ba Akong ganoon kalaking “karisma” para matakot Ko ang mga tao sa ganitong antas? Sabihin ninyo sa Akin, anong problema ang ipinapahiwatig kapag nagpapakita ng ganitong mga pagpapamalas ang mga tao? Talagang hindi pa Ako nakakita ng mga taong sumasampalataya sa Diyos nang ganito. Gusto ng ganitong uri ng tao na mamuhay sa madidilim na sulok; ayaw nilang mamuhay sa liwanag, at ayaw nilang mamuhay sa hayagan at marangal na paraan. Sabihin ninyo sa Akin, kapag nakikipag-ugnayan Ako sa inyo, nakakaramdam ba kayo ng pagkailang at kaba, na ayaw ninyong makipag-usap sa Akin? O handa ba kayong makipag-ugnayan sa Akin, nagnanais na magkamit ng kaunting katotohanan, at hindi ninyo alintana kahit pa medyo kinakabahan kayo? Ano ang kalagayan ng inyong isipan? (Kahit medyo kinakabahan kami, ayos lang basta’t mauunawaan namin ang katotohanan at magkakamit kami ng kaunting pakinabang.) Karamihan sa mga tao, pagkatapos makipag-ugnayan at makipag-usap sa Akin sa loob ng dalawa o tatlong oras, ay natutuklasan na maraming salita sa Aking pakikipagbahaginan ang napakahalaga, na mga bagay na hindi pa nila kailanman narinig, kaya nararamdaman nila na ang pakikinig sa mga salitang ito sa araw na iyon ay sulit na sulit, at nagiging lalo silang handang makinig sa Aking pakikipagbahaginan. Kung paminsan-minsan ay nakikipag-usap Ako nang kaswal, medyo nadidismaya sila at nasisiyahan lamang kung may makukuha sila mula sa Aking mga salita. Para sa gayong mga tao, handa Akong makipagbahaginan tungkol sa ilang katotohanan, na isinasama ang mga bagay-bagay sa totoong buhay, para makinabang ang lahat. Ang ilang tao, kapag nakikita Ako, ay laging takot na baka tanungin Ko sila tungkol sa ilang sitwasyon, at na hindi nila malalaman kung paano sumagot at magmumukha silang labis na nakakaasiwa. Masyadong komplikado ang isipan ng gayong mga tao; hindi sila simple. Ang iba ay handang hanapin ang katotohanan, hayagang ibinabahagi anuman ang mga paghihirap nila nang walang takot na mapagtawanan—iyon ang tamang paraan. Ang prinsipyo ng ating pakikipag-usap at diyalogo ay ang buksan ang ating puso at sabihin anuman ang nasa ating isipan, ang magsalita nang tapat. Nakikisalamuha at nakikipag-ugnayan Ako sa inyo sa loob ng normal na pagkatao. Dahil sa Aking pagkakakilanlan at katayuan, mas marami Akong alam kaysa sa inyo, kaya siyempre, dapat Akong magsalita nang mas marami. Kung handa kayong makinig, may makakamit kayo; kung hindi kayo handang makinig, hindi Ko kayo pipilitin. Sa mga paksang tinatalakay natin, kung mayroon kayong mga kabatiran, ideya, karanasan, pagkaunawa, o kaalaman, maaari din ninyong ibahagi ang mga ito. Ito ang tinatawag na interaksyon; ito ang normal na pagkatao. Kung sa tingin mo ay napakahalaga ng sinasabi Ko, dapat kang makinig nang mabuti. Kung hindi mo matanggap ang sinasabi Ko, titigil Akong magsalita at hahayaan kitang magsalita. Kung wala kang masabi, tatanungin kita at gagabayan kita. Halimbawa, maaari Akong magtanong, “Kumusta ang iyong buhay iglesia kamakailan? Mayroon bang anumang mga paghihirap sa paggawa ng iyong tungkulin?” Kung mayroon kang mga paghihirap, dapat mong sabihin nang tapat ang mga ito, at tutulungan kitang lutasin ang mga ito. Ito ang tinatawag na interaksyon, at ito ay isang bagay na dapat umiral sa loob ng normal na pagkatao. Hindi ba’t isa itong bagay na gusto ng lahat? (Oo.) Kung mayroon kang konsensiya at katwiran, magiging normal ang iyong pagkatao, at ang ating mga pag-uusap at pagkukuwentuhan ay maaaring maitatag sa pundasyon ng pagiging bukas, tiwala, at paggalang, na nagtutulot sa atin na magtapat at sabihin kung ano ang nasa ating puso. Kung hindi ka nagtataglay ng konsensiya at katwiran, at ayaw mong hanapin ang katotohanan, kung gayon ay mayroon lang isang landas para isagawa mo: Mula ngayon, matutong huwag magsiyasat, huwag subukang basahin ang Aking isipan mula sa Aking mga salita at ekspresyon, huwag magpalimita, at huwag magsalita ng mga salita ng pagsubok. Maaaring sabihin ng ilan, “Hindi ko kayang makamit ang mga bagay na ito.” Kung ganoon, itikom mo na lang ang iyong bibig. Kung sinabihan kang manahimik, pero iniisip mong nagpapakana Ako laban sa iyo at nililimitahan kita, madali lang din iyong solusyunan: Maaari ka na lang lumayo. Wala Akong mga kahilingan sa sinumang nakakatagpo Ko, at hindi Ko kailanman nililimitahan ang mga tao. Kung laging naghahanap ng mali sa Akin ang isang tao, at kausapin Ko man siya o hindi ay hindi kailanman ayos para sa kanya, maaari Ko na lang layuan ang gayong tao at iwasan ang pakikipag-ugnayan sa kanya. Kung may ilang tao na laging takot na makipag-ugnayan sa Akin, na laging iniisip na magpapakana Ako laban sa kanila, pero gusto pa ring makipag-ugnayan sa Akin para magkamit ng kaunting katotohanan, sinasabi Ko na sa gayong kaisipan, hindi mo makakamit ang katotohanan; hindi ka isang taong nagmamahal sa katotohanan. Lagi mong iniisip ang pinakamasama sa mga tao, naniniwalang walang sinumang kasingbuti mo. Anuman ang sabihin Ko sa iyo, lagi mong iniisip na tiyak na nagpapakana Ako laban sa iyo. Hindi ka naniniwala sa Akin at wala kang anumang tiwala sa Akin. Kung ganoon, imposibleng mamuhay tayo nang may pagkakasundo; sa pinakamababa, hindi tayo magkaayon sa usapin ng pagkatao. Wala tayong mga parehong libangan o interes, walang mga parehong layong hinahangad o minimithi. Sa usapin ng pagkatao, ang landas na tinatahak mo, ang iyong kaligayahan, galit, kalungkutan, at kagalakan, at ang iyong mga gusto at interes ay iba sa Akin. Lahat ng gusto mo ay negatibo, samantalang ang mga paksang gusto Kong pag-usapan ay pawang nauugnay sa mga positibong bagay. Lagi mo Akong sinusubukang siyasatin. Anumang katotohanan ang ibahagi Ko, lagi mong pinag-iisipan kung may pakana ba sa loob nito, kung nagpapakana ba Ako, kung maaari ka bang magdusa ng kawalan o malinlang. Kung lagi mong pinagbubulayan ang mga bagay na ito, anong uri ng eksena ang lilitaw kapag nagsasalita at nakikisalamuha tayo sa isa’t isa? (Pagkailang.) Sa sitwasyong iyon, maiilang Ako sa iyo, at maiilang ka sa Akin; pareho tayong maiilang. Hindi ba’t ang pagsasama nang ganito ay magiging pagpapahirap lang sa isa’t isa? Magkakaroon ba ng anumang kaligayahan doon? Walang magiging kaligayahan doon. Kung gusto mong pakinggan ang sinasabi Ko, kung handa kang makinig, kung ang mga paksang tinatalakay Ko ay ang iyong minimithi, ang iyong pinahahalagahan sa puso mo, ang iyong hinahangad, at kayang tumugon sa mga pangangailangan ng iyong pagkatao, walang magiging pagtutol o paglaban sa ating mga puso kahit pa nakaupo lang tayo roon nang tahimik. Maaari tayong mag-ugnayan, at, sa pamumuhay nang magkasama, makakamit natin ang pagkakasundo. Ngunit ipagpalagay na ayaw mong marinig ang mga salitang sinasabi Ko at nakakaramdam ka pa nga ng pagtutol at paglaban sa iyong puso, kahit na lahat ng iyon ay napakapraktikal at kapaki-pakinabang sa mga tao. Talagang hindi mo matanggap ang mga positibong bagay na sinasabi Ko, at ang mga salita ng pakikipagbahaginan sa katotohanan na sinasabi Ko para lutasin ang mga problema, lalo na ang mga paksa tungkol sa paglutas sa mga tiwaling disposisyon, at nararamdaman mo pa na bine-brainwash kita, nililinlang kita, sinusubukan kitang gamitin para ipangaral ang ebanghelyo at magkamit ng mas maraming tao para palawakin ang impluwensiya ng sambahayan ng Diyos. Kung ganoon, ikaw ang may mali. Lagi kang nag-iisip sa baluktot na paraan, laging gustong baluktutin ang mga katunayan, na gawing puti ang itim, at inilalarawan mo pa nga ang mga positibong bagay na naaayon sa katotohanan bilang mga negatibo at buktot na bagay na hindi umaayon sa mga kalakaran sa lipunan. Anuman ang sabihin Ko, hindi ka naniniwala na ito ay katotohanan, na ito ay isang positibong bagay. Kung gayon, hindi tayo maaaring mag-usap; dahil walang iisang pagkaunawa, hindi tayo maaaring mamuhay nang may pagkakasundo. Hindi tayo maaaring kumain sa iisang hapag; hindi natin makakamit ang pagiging magkaisa ng puso at isipan. Kung gayon, anong uri ka ng tao? Sa tiyak na pananalita, hindi ka bahagi ng sambahayan ng Diyos; isa kang walang pananampalataya. Gaano man kawasto ang mga paksang tinatalakay Ko, o gaano man kawasto ang mga landas ng pagsasagawa at mga prinsipyo ng pagsasagawa, lagi kang may ibang nahihinuha sa mga iyon. Lagi mong tinitingnan, inuunawa, at binibigyang-kahulugan ang mga ito sa pamamagitan ng isang buktot na lente at mula sa isang buktot na paninindigan at pananaw; hindi mo tinatanggap ang mga tamang landas ng pagsasagawa at mga prinsipyo ng pagsasagawa na sinasabi Ko. Kaya, ang pakikinig sa Aking pagsasalita ay nagpapadama sa iyo ng pagkailang. Bakit ito nagpapadama ng pagkailang? Dahil hindi ang mga ito ang mga pangangailangan ng iyong pagkatao. Ano ang kailangan mo? Ang hangarin ang kalayaan, ang yumaman, ang kumain, uminom, at magpakasaya. Ang iyong mga motto sa buhay ay “Ang buhay ay tungkol lamang sa pagkain at pananamit” at “Magpakasaya ka habang kaya mo.” Ano ang gusto mo? Gusto mo ang masasamang kalakaran, kakatwang pananamit, mga sikat na artista at tanyag na tao, at ang pagiging ekstraordinaryo at kadakilaan ng tao. Kung ganoon, hindi ka isang sinserong mananampalataya sa Diyos, hindi ka bahagi ng sambahayan ng Diyos; walang pangangailangan ang iyong pagkatao para sa mga positibong bagay. Kapag nakikisalamuha Ako sa iyo, anuman ang sabihin Ko, anuman ang gawin Ko, o paano Ko man ito gawin, para sa mga walang konsensiya, katwiran, o mga pangangailangan ng normal na pagkatao, lahat ng ito ay isang teorya, isang kasabihan, isang pamamaraan lamang. Iniisip pa nga ng ilan, “Kapag nagsasalita Ka, napakadetalyado Mo, at nagbibigay Ka pa ng mga halimbawa. Hindi ba’t isa lang itong pagtatangka na malalim na itanim ang Iyong mga iniisip at pananaw sa puso ng mga tao? Hindi ba’t isa lang itong pagtatangka na ipatanggap sa mga tao ang Iyong mga iniisip at pananaw, na i-brainwash sila, at sa paglipas ng panahon, gawin silang manhid gamit ang Iyong iba’t ibang iniisip at pananaw?” Kung talagang ganito ang nararamdaman mo, kung naniniwala kang ang mga salitang ito ay hindi katotohanan, hindi ang tunay na daan na dapat tanggapin at isagawa ng mga tao, ni mga prinsipyo na dapat sundin ng mga tao, kung gayon ay maaari mong tanggihan na tanggapin ang mga ito; kalayaan mo iyon. Maaari ka ring umalis sa iglesia. May karapatan kang pumili para sa iyong sarili, at may karapatan ka ring tumangging tanggapin ang katotohanan. Ngunit huwag mong baluktutin ang mga katunayan o gawing puti ang itim. Ang katotohanan ay katotohanan sa lahat ng oras; hindi ito maaaring tumigil sa pagiging katotohanan dahil sa pagtanggi at pagkondena rito ng ilang diyablo at Satanas, lalo nang hindi ito maaaring tumigil sa pagiging katotohanan dahil maraming tao ang hindi ito gusto o hindi ito matanggap. Ang katotohanan ay umiiral nang walang hanggan; ito ay hindi nagbabago magpakailanman. Gaano man karaming tao ang makatanggap nito, ang katotohanan ay katotohanan magpakailanman. Ang Aking mga pakikipag-usap, pakikipagtalastasan, at pakikipag-ugnayan sa inyo ay ganap na nakasalig sa pundasyon ng inyong tiwala sa Akin; isa ito sa mga pinakapangunahing prinsipyo. Upang makamit ang tiwala, ang pinakamahalagang bagay ay dapat kumpirmahin ninyong lahat sa inyong puso na sa bawat salitang sinasabi Ko, bawat tanong na itinatanong Ko, o bawat bagay na tinatalakay Ko, walang pagpapakana, walang masamang balak, walang bitag, at tiyak na walang pagsubok sa inyo. Kaya makakatiyak kayo—kapag nakikisalamuha Ako sa inyo, dapat nitong iparamdam sa inyo na kayo ay ganap na malaya at komportable. Kung nararamdaman ninyo na ang pakikisalamuha sa Akin ay hindi nagpapalaya o komportable, na kayo ay nalilimitahan o labis na naiilang, o kung hindi ay laging mapagbantay sa inyong puso, kung gayon sinasabi Ko na ito ay tunay na hindi Ko problema, kundi problema ninyo. Sa anong aspekto naroroon ang inyong problema? Dapat malinaw sa inyo mismo kung anong mga problema ang mayroon kayo at kung ano ang iniisip ninyo sa inyong puso; pagkatapos, lutasin ninyo ang bawat partikular na problema sa paraang angkop dito. Anumang mga problema ang matuklasan ninyo, lutasin ang mga ito. Kung marami kayong matuklasang problema, itala ang mga ito at pagkatapos ay isa-isang lutasin ang mga ito. Kung ang bawat problema ay hindi malulutas kaagad, kung gayon ay lutasin ang mga ito nang paisa-isa, nang dahan-dahan. Kapag nangyayari ang mga bagay na ito, dapat kang magsuri at magnilay-nilay, dapat mong tingnan kung ano talaga ang iniisip mo noong panahong iyon, sa anong mga isyu ka nag-iisip sa ganoong paraan, at anong mga pananaw ang nabubuo mo sa anong mga isyu; pagkatapos ay unti-unti mong lutasin ang mga ito. Isang araw, kapag binitiwan mo na ang mga iniisip at pananaw na ito sa iyong puso, nalutas na ang lahat ng problemang ito, at tunay mo nang nauunawaan ang katotohanan at nakikita ang halaga ng katotohanan, kung gayon ay magtitiwala ka na sa Akin. Maniniwala ka na kaya Kong tratuhin ang sinumang tao at anumang problema ayon sa mga katotohanang prinsipyo at hinding-hindi Ako magpapakana laban sa iyo. Dahil dito, ang ating mga interaksyon ay maaaring maging komportable at puno ng kagalakan, maaari tayong mamuhay nang may pagkakasundo, at ang kaligayahan ay maaaring umusbong mula sa pagkakasundo nating ito. Ang magkaroon ng kaligayahan, tuwa, kapayapaan, at kagalakan—hindi ba’t mabuti iyon? (Oo.)

Minsan ay tinatanong Ko ang mga tao kung ilang taon na silang sumasampalataya sa Diyos kapag nakikipag-ugnayan Ako sa kanila. May nagsasabing tatlong taon pa lang siyang sumasampalataya at nahihiya siya. Sa puso niya, iniisip niya na sandali pa lang siyang sumasampalataya sa Diyos at mababa ang kanyang tayog, kaya kapag inihahambing niya ang kanyang sarili sa mga sampu, dalawampu, o tatlumpung taon nang sumasampalataya, lagi niyang nararamdaman na mas mababa siya, na hindi siya kapantay nila. Pinagbubulayan niya, “Tinatanong Mo ba ito para ipaalala sa akin na sandali pa lang akong sumasampalataya sa Diyos, na mababa ang tayog ko, at gumawa ng eksepsiyon ang sambahayan ng Diyos sa pag-aangat sa akin, at para iparamdam sa akin na dapat akong lubos na magpasalamat sa sambahayan ng Diyos?” Bakit nagiging dahilan ang gayong tanong para maging asiwa siya? Ito ay dahil ginagawa niyang masyadong komplikado ang Aking tanong, iniisip na may masamang balak sa Aking mga salita at na sinusubukan Kong magpakana laban sa kanya. Binibigyan niya ng maraming patong-patong na kahulugan ang gayon kasimpleng tanong. Pagkatapos sabihing tatlong taon na siyang sumasampalataya, nararamdaman niyang nasa mahirap siyang sitwasyon. Hindi ba’t sa puso niya ay hindi siya nasisiyahan sa Aking tanong? Ang totoo, itinatanong Ko ito nang walang anumang partikular na layunin, at hindi Ko inaasahan na ilalagay ka nito sa isang mahirap na sitwasyon. Kaya bakit mo nararamdaman na nasa mahirap kang sitwasyon? Ito ay dahil masyadong komplikado ang iyong isipan. Mayroon bang anumang mali sa Aking tanong? (Wala.) Kaswal Ko lang itong itinatanong. Kung tatanungin kita kung nakailang romantikong kapareha ka na, maaaring hindi iyon angkop, dahil magiging panghihimasok iyon sa iyong mga pribadong usapin. Ngunit ang itinatanong Ko ay isang bagay na may kaugnayan sa iyong pananalig sa Diyos—itinatanong Ko sa iyo kung ilang taon ka nang sumasampalataya sa Diyos. Hindi ba’t wasto iyon? (Wasto iyon.) Kung gayon, bakit hindi ka nangangahas na sumagot? Hindi Ko talaga ito problema; problema mo ito. Masyadong komplikado ang iyong isipan. Ano ang problema sa komplikadong isipan mong ito? Hindi ba’t ito ay na ang iyong disposisyon ay buktot at mapanlinlang? (Oo.) Bakit Ko itinatanong sa iyo kung ilang taon ka nang sumasampalataya sa Diyos? Itinatanong Ko ito para malaman ang tungkol sa iyong tayog, kung aling mga katotohanan ang nauunawaan mo, kung nakapagtatag ka na ng pundasyon, kung anong mga paghihirap ang mayroon ka, kung kaya mo bang gumawa ng tungkulin, at kung nakaranas ka na ng anumang mga pagsubok. Batay sa mga bagay na ito, tinutukoy Ko kung ano ang ibabahagi Ko sa iyo, kung anong mga gabay ang iaalok, at iyon lang. Ang gayon kasimpleng pag-iisip Ko ay binibigyan mo ng maling pakahulugan na mayroon Akong mga natatagong motibo, na nagiging dahilan para makaramdam ka ng pagtutol sa Akin. Sabihin mo sa Akin, hindi ba’t pagdudulot lang ito ng mga problema sa Akin kapalit ng Aking mabubuting layunin? (Oo.) Kapag tinatanong kita kung ilang taon ka nang sumasampalataya sa Diyos, mayroon ba Akong anumang motibo na naghahangad na maliitin ka? (Wala.) Mayroon bang anumang masamang hangarin? Mayroon bang anumang layunin na iparamdam sa iyo ang pagkaasiwa at pagkapahiya? (Wala.) Sumasampalataya ka man sa Diyos sa loob ng ilang buwan o isa o dalawang taon, ang layunin Ko lang ay tulungan ka. Dahil nakikita Kong medyo masigasig ka sa iyong paghahangad, na napakasigla mo, dahil nakikita Kong labis kang nagdurusa, nagbabayad ng gayong halaga, at napakaraming tinalikuran, gusto Kong makipag-usap sa iyo para may makamit kang isang bagay na hindi mo karaniwang makukuha. Ang pagtatanong kung ilang taon ka nang sumasampalataya ay nagmumula, sa isang banda, sa pag-aalala para sa iyo, at sa kabilang banda, sa pagpapahalaga sa iyo. Mayroon bang anumang masamang hangarin dito? (Wala.) Isa itong napakawastong tanong, subalit paano ito binaluktot ng taong iyon? “Gusto Mong malaman ng lahat na hindi pa ako matagal na sumasampalataya sa Diyos, na mababa ang tayog ko at wala akong nauunawaang anumang katotohanan, na mas mababa ako kaysa sa iba, na mas mababa ako, at gusto Mo akong ipahiya.” Kung ganyan ang iniisip mo, makakapag-ugnayan pa ba tayo? (Hindi.) Samakatwid, para makamit natin ang interaksyon at mamuhay tayo nang may pagkakasundo, ang unang bagay ay dapat kayong magtiwala sa Akin at huwag Akong pagdudahan o paghinalaan. Kung walang interaksyon sa pagitan natin, nasaan ang problema? Nasa mga tao ito; ibig sabihin, ang mga tao ay may lahat ng uri ng mga paghihirap. At saan nagmumula ang iba’t ibang paghihirap na ito? Nagmumula ang mga ito sa iba’t ibang maling kaisipan at pananaw ng mga tao. Kaya, anong mga maling kaisipan at pananaw ang taglay ng taong kababanggit lang? Iniisip niya na dahil tatlong taon pa lang siyang sumasampalataya sa Diyos, isa siyang bagong mananampalataya sa iglesia, na ang pagsampalataya sa maikling panahon lamang ay isang bagay na nakakahiya at nagpapababa sa kanya, at na masyadong kaunti ang nauunawaan niyang katotohanan at hindi pa rin siya makakapagbahagi ng mga patotoong batay sa karanasan. Kaya, tinitingnan niya ang kanyang sarili bilang isang “segunda-klaseng mamamayan,” minamaliit ng iba, at sa tingin niya ay nakakahiya at kahiya-hiyang pag-usapan ito. Sa kabilang banda, ang iba ay sampu o dalawampung taon nang sumasampalataya sa Diyos, samantalang siya ay tatlong taon pa lang, kaya nag-aalala siya na sasabihin ng iba sa kanya, “Ano ba ang ginagawa mo sa lahat ng taon na iyon? Bakit hindi mo ito tinanggap nang mas maaga? Mayroon ka bang kung anong nakakahiyang nakaraan?” Sa mga mata ng mga makamundong tao, malaking kahalagahan ang inilalagay sa mga kalipikasyon, karanasan, at pinagmulan, at ginagamit nila ang mga ito para uriin ang mga tao sa iba’t ibang ranggo. Kaya ano ang pananaw ng taong ito? Nagbibigay rin siya ng malaking kahalagahan sa pinagmulan at karanasan ng mga tao, kaya sa kanyang puso, mayroong iba’t ibang ranggo depende sa kung ang isang tao ay tatlo, lima, sampu, dalawampu, o tatlumpung taon nang sumasampalataya sa Diyos. Ang pagraranggong ito ay nagpaparamdam sa kanya na ang kanyang tatlong taon ng pananalig ay isang medyo kahiya-hiyang bagay sa iglesia, tulad ng pagiging isang “segunda-klaseng mamamayan.” Para sa kanya, isa itong tanda ng kahihiyan, isang pagkapahiya. Itinuturing niyang napakahalaga ang bilang ng mga taon ng pagsampalataya ng isang tao sa Diyos, at nagkataon lang na tatlong taon pa lang siyang sumasampalataya. Kung dadagdagan ng zero ang tatlo, na gagawin itong tatlumpung taon ng pananalig, mararamdaman niyang karangalan ito. Sasabihin niya: “Kabilang ako sa unang grupo na tumanggap sa gawain ng Diyos. Sumunod ako sa Diyos noong Siya ay kasisimula pa lang magpakita at gumawa. Sa lahat ng mga taon na ito, ipinangangaral ko na ang ebanghelyo at nagpapatotoo na ako sa Diyos kung saan-saan, nakikipaglaban kasama ng Diyos para itayo ang Kanyang kaharian! Isa akong beterano sa sambahayan ng Diyos, isang tagapagtatag!” Mararamdaman niyang ito ay malaking karangalan. Ang ilang tao, na katatanggap pa lang sa gawain ng Diyos, ay nakikita na napakaraming katotohanan ang ipinahayag ng Diyos at na napakaraming patotoong batay sa karanasan sa sambahayan ng Diyos, at nararamdaman nilang huli na silang nagsimulang sumampalataya sa Diyos. Kung sasabihin nilang isa hanggang tatlong taon na silang sumasampalataya, nahihirapan silang magsalita, at pinagbubulayan nila sa kanilang puso: “Bakit ba hindi ako sumampalataya sa lahat ng taon na iyon? Napakaraming katotohanan ang ipinahayag ng Diyos, bakit hindi ako nagsiyasat? Sino ang humadlang sa akin sa pagsampalataya sa Diyos? Sino ang nagdulot sa akin ng gayon kapait na pagdurusa? Iyong mga relihiyosong pastor; ang mga taong iyon ay tunay na mga diyablo at mga Satanas na lumalamon ng mga kaluluwa ng mga tao. Kung hindi ako makakapasok sa kaharian ng langit, kailangan kong makipagtuos sa kanila!” Pagkatapos ay iisipin nilang muli, “Naku, mapait ko lang na kapalaran ito; wala akong ganoong pagpapala.” Ngunit pagkatapos ay iisipin nila, “Hindi, hindi iyon tama. Ang Diyos ay makapangyarihan sa lahat; bakit hindi ako dinala ng Diyos, ang nawawalang munting tupang ito, pabalik sa Kanyang sambahayan nang mas maaga?” At kaya ibinabaling nila ang sisi sa Diyos. Ang totoo, anuman ang iniisip nila, una, ang kanilang pananaw sa pagsampalataya sa loob ng tatlong taon kumpara sa tatlumpung taon ay mali. Ginagamit nila ang bilang ng mga taon ng pananalig para iranggo ang mga tao, naniniwalang ang maikling panahon ng pananalig ay nagpapababa sa isang tao. Dahil nabuo na ang pananaw na ito, kapag tinatanong Ko sila kung ilang taon na silang sumasampalataya, nahihiya silang magsalita. Ang pagsasabi ng “tatlong taon” ay nagpaparamdam sa kanila ng labis na pagkaasiwa, labis na pagkahiya, labis na kahihiyan, na para bang ang kanilang halaga at ranggo ay agad na nalalantad. Itinuturing nila itong napakahalaga; ang pananaw na ito ang nakakaimpluwensiya sa kanilang saloobin sa Aking tanong. Hindi ba? (Oo.) Sabihin nating ang pananaw nila ay: “Isang katunayan na tatlong taon na akong sumasampalataya sa Diyos, at sa tatlong taon lang ng pananalig, mababa nga ang aking tayog. Pagdating sa maraming katotohanan, hindi ko man lang maipaliwanag nang malinaw ang mga doktrina. Dahil tinatanong ako ng Diyos kung ilang taon na akong sumasampalataya, sasabihin ko na lang ang totoo. Walang dapat ikahiya. Sa harap ng Diyos, lahat ay bukas, lahat ay hayag. Sasagutin ko anuman ang itanong ng Diyos.” Kung ganito sila mag-isip, magiging simple ito. Hindi ito mauugnay sa anumang pagkakakilanlan, katayuan, halaga, o ranggo. Hindi sila lilimitahan, iimpluwensiyahan, kokontrolin, o mamanipulahin ng anumang maling kaisipan o pananaw, at sa huli, madali at matapat nilang masasabi, “Tatlong taon na akong sumasampalataya sa Diyos.” Pagkatapos ay magpapatuloy Ako sa pagtatanong, “Tatlong taon ka nang sumasampalataya sa Diyos; malinaw ba sa iyo ang mga katotohanan tungkol sa mga pangitain?” Kung isa itong taong may komplikadong isipan, iisipin niya: “Kung sasabihin kong hindi malinaw, hindi ba’t mangangahulugan iyon na hindi ko inaasikaso ang aking wastong gawain sa aking pananalig? Dahil tatlong taon na akong sumasampalataya at hindi pa rin malinaw sa akin ang mga katotohanan tungkol sa mga pangitain, hindi ba’t nangangahulugan iyon na hindi ako masigasig na kumakain at umiinom ng mga salita ng Diyos? Ngunit kung sasabihin kong malinaw, hindi na makikipagbahaginan ang Diyos tungkol sa paksang ito, at mawawala sa akin ang pagkakataong ito. Kung sasabihin kong hindi malinaw, makikipagbahaginan pa kaya Siya nang kaunti sa akin, magdagdag pa nang kaunti? Kung sasabihin kong malinaw, hindi na Siya magdaragdag pa para sa akin, pero baka magkaroon Siya ng mataas na pagtingin sa akin?” Kita mo, nag-iisip na naman siya sa baluktot na paraan, hindi ba? Hindi ba’t masyadong komplikado ang isipan ng gayong tao? (Oo.) Talagang problematiko ang gayong mga tao. Sinuman ang kausap nila, lagi nilang kinakalkula kung paano sumagot nang hindi napapahiya o nagdurusa ng anumang pinsala sa kanilang mga interes. Bukod pa rito, lagi nilang inoobserbahan ang mga saloobin ng iba sa kanila, laging kinakalkula kung paano magkakaroon ng mataas na pagtingin ang iba sa kanila, at kung paano itataas ang kanilang sariling katayuan. Lagi nilang kinakalkula ang mga bagay na ito, kaya hindi madali para sa kanila na magtapat sa pakikipagbahaginan at sabihin kung ano ang nasa kanilang puso. Kapag tinatanong Ko sila, “Sa iyong pananalig sa Diyos, malinaw ba sa iyo ang mga katotohanan tungkol sa mga pangitain?” mayroon bang pangalawang kahulugan ang tanong na ito? (Wala.) Bakit Ko ito direktang itinatanong? Karaniwan, iyong mga isa hanggang tatlong taon nang sumasampalataya ay kailangan pa rin ng pakikipagbahaginan tungkol sa mga katotohanan sa mga pangitain; pangkaraniwan ito. Kung malinaw na sa kanila ang mga katotohanan tungkol sa mga pangitain, hindi na kailangang makipagbahaginan tungkol sa mga ito, at maaari na tayong mag-usap tungkol sa ibang mga paksa. Kung sasabihin nila, “Hindi pa gaanong malinaw sa akin ang mga katotohanan tungkol sa mga pangitain, lalo na ang katotohanan tungkol sa gawain ng paghatol ng Diyos para iligtas ang tao, na masyadong malalim, at hindi ko pa rin ito nauunawaan. Maaari Ka bang magbahagi tungkol dito?” kung gayon ay makakahanap tayo ng isang paksa na parehas tayong interesado, at magbabahagi Ako tungkol dito. Kung maririnig ito ng lahat nang isa pang beses, magkakamit sila ng kaunti pa, hindi ba? (Oo.) May ilang taong hindi nakakaunawa pero nagkukunwari sila. Bakit ka pa nagkukunwari? Patuloy kang nagkukunwari, na nagpapahiwatig na nauunawaan mo ang lahat, at na kung magdaragdag pa Ako ng sasabihin ay kalabisan na. Kung ganoon, wala na Akong sasabihin, at wala kang makakamit. Kaya, anuman ang sitwasyon, kung makapagsasalita ka nang tapat, nang walang paghihinala, nang hindi labis na binibigyang-kahulugan ang Aking mga salita, ang ating mga pag-uusap at talastasan ay maaaring umabot sa antas ng masiglang interaksyon. Maaari tayong mag-usap, makisalamuha, at mag-ugnayan sa loob ng normal na pagkatao, na tinatalakay ang mga paksang pareho nating gusto. Hindi ba’t mabuti iyon? (Oo.) Sa ganitong paraan, kayo ay magkakamit ng mga pakinabang. May ilang taong labis na mapagkalkula. Kapag tinatanong Ko sila kung malinaw ba sa kanila ang mga katotohanan tungkol sa mga pangitain, nag-iisip sila sa kanilang puso, “Ano ang ibig Mong sabihin sa pagtatanong nito? Sinusubukan Mo bang tingnan kung nakatitiyak ako tungkol sa tunay na daan, kung nakapagtatag na ako ng pundasyon, sinusubukang tingnan kung ano ang aking kakayahan, para subukin ang aking kakayahan? Kung gayon, dapat kong sabihing malinaw na sa akin.” Kaya sinasabi nila: “Sa tatlong taong ito, patuloy akong kumakain at umiinom ng mga salita ng Diyos, marami na akong napanood na pelikula mula sa sambahayan ng Diyos, madalas akong nakikinig sa mga sermon at pakikipagbahaginan, at madalas kong ibinabahagi ang sarili kong pagkaunawang batay sa karanasan sa mga pagtitipon. Malinaw sa akin ang lahat ng katotohanang ito tungkol sa mga pangitain.” Ano ang kanilang layunin sa pagsasabi nito? Gusto nilang mag-iwan ng magandang impresyon sa Akin, para iparamdam sa Akin na napakagaling ng kanilang kakayahan at magkaroon Ako ng mataas na pagtingin sa kanila. Sa tingin mo ba ay magkakaroon Ako ng mataas na pagtingin sa kanila dahil lang sa sinasabi nila ang iilang salitang ito? (Hindi.) Magkakaroon ba Ako ng mataas na pagtingin sa isang tao nang ganoon kadali? Hinding-hindi; nagkamali sila ng pagtantiya sa bagay na ito. Kung sasabihin mong malinaw na sa iyo ang lahat ng katotohanan tungkol sa mga pangitain, kung gayon ay hayaan mong subukin kita. Susubukin kita sa mga katotohanan tungkol sa mga pangitain na madalas mong binabasa. Bakit ginagawa ng Diyos ang gawain ng pagkastigo at paghatol? Ano ang pangunahing epektong nilalayong makamit ng pagkastigo at paghatol? Sa loob ng tatlong taon ng pananalig mo, nagkaroon ka na ba ng anumang karanasan sa gawain ng pagkastigo at paghatol? Naranasan mo na ba ang pagkastigo at paghatol kahit isang beses? Noong nararanasan mo ang pagkastigo at paghatol, naarok mo ba ang mga katotohanang prinsipyo? Nalaman mo ba kung ano ang mga layunin ng Diyos? Maaari ka bang magbahagi ng isang partikular na karanasan? Karamihan sa mga tao ay magbibigkas lang ng ilang doktrina at hindi makapagbabahagi ng anumang praktikal na pagkaunawang batay sa karanasan. Napakaraming bagay ang kulang sa mga tao, kaya kapag nag-uusap tayo, maraming paksang dapat talakayin. Ngunit anuman ang uri ng paksang tinatalakay, magbahagi ka tungkol sa lahat ng iyong nalalaman. Kung may hindi ka alam, sabihin mo lang na hindi mo alam. Huwag mag-isip sa baluktot na paraan. Anumang tanong ang ibato sa iyo, sagutin mo lang ito. Sabihin mo kung ano ang iniisip mo sa iyong puso sa sandaling iyon. Anuman ang tunay na sitwasyon, sabihin mo ito nang tapat. Huwag magpaligoy-ligoy, huwag magdagdag ng kuwento, huwag magsabi ng mga bagay na lumilikha ng maling impresyon para lang magmukha kang mas magaling at para magbalatkayo, huwag magsinungaling at manlinlang. Lahat ito ay mga bagay na hindi mo dapat gawin. Kaya, anuman ang itanong Ko sa iyo o anuman ang uri ng paksang ibinabahagi Ko sa iyo, sabihin mo kung ano ang iyong nalalaman. Kung matutuklasan Ko na hindi mo nauunawaan ang isang partikular na aspekto ng katotohanan, o na ang iyong pagkaunawa ay doktrinal, o na ang iyong pag-arok ay baluktot at mayroon kang mga maling kaisipan at pananaw, agad kitang itutuwid, gagabayan, at tutulungan, para maunawaan mo ang aspektong ito ng katotohanan, magkaroon ka ng dalisay na pagkaarok, at magkaroon ng tumpak na landas ng pagsasagawa. Sa ganitong paraan, magiging epektibo ang ating pagbabahaginan. Kaya, ang prinsipyo ng pagbabahaginan tungkol sa isang paksa ay nakasalig sa pundasyon ng pagsasalita nang totoo, sa pundasyon ng pagbabahaginan nang magkakasama at mga talakayan o palitan tungkol sa katotohanan at mga positibong bagay, upang mas malinawan ang mga tao sa positibong paksang pinagbabahaginan, maunawaan nila ito nang mas tumpak, at magkaroon sila ng mas malinaw na landas ng pagsasagawa. Hindi ito dapat nakabatay sa pundasyon ng paghihinala, pagpapakana, at panlilinlang.

Sa tingin ba ninyo ay mabuting ibahagi ang mga paksang tulad ng pagiging normal at praktikal ng Diyos na nagkatawang-tao? (Oo.) At paanong mabuti ito? (Naniniwala kami na malulutas nito ang aming mga kuru-kuro at imahinasyon tungkol sa Diyos na nagkatawang-tao.) Sabi ng ilang tao, “Inilantad Mo nang hayagan kung sino Ka talaga, at ngayon ay alam na namin kung anong uri Ka ng tao. Masyado Kang walang muwang sa pagsasabi ng simpleng katunayan! Mayroon Ka ngang mga pagpapamalas na ito ng pagiging normal at praktikal, pero paanong sinasabi Mo ang simpleng katunayan? Kailangan Mong iparamdam sa mga tao na Ikaw ay misteryoso, di-maarok, matayog, at hindi matatalos. Kahit hindi Ka nagpapakana laban sa mga tao, kailangan Mong sabihin na kaya Mo. Kailangan Mong sabihin na nagtataglay Ka ng sining ng pagmamanipula sa mga tao at ng sining ng paggamit sa kanila, na alam Mo ang Tatlumpu’t Anim na Panlilinlang, at na kaya Mong samantalahin ang lahat ng uri ng tao para magserbisyo para sa Iyo. Sa pamamagitan lamang ng pagsasalita sa ganitong paraan na Ikaw ay iidolohin ng mga tao; hindi Mo maaaring sabihin ang simpleng katunayan. Sa pamamagitan ng pagsasabi Mo ng gayong simpleng katunayan, paanong pakiramdam ko ay hindi Ka talaga misteryoso o di-maarok? Na hindi Ka tulad ng Diyos? Tingnan Mo ang mga dakilang tao sa mundo—iyong mga sangkot sa mga usaping militar o politika, at ang mga monarko ng mga nakaraang kapanahunan. Sino sa mga dakilang taong iyon, sa mga pambihirang taong iyon, ang nagsabi kailanman ng simpleng katunayan? Mayroon na bang sinuman sa kanila na nagsabi na sila ay normal, praktikal, at ordinaryo, isang karaniwang tao lamang? Desperado silang ipaisip sa mga tao na naiiba sila sa lahat, na isinugo sila mula sa langit, at na kahit naging karaniwang tao na sila ngayon, sila ay misteryoso at di-maarok pa rin, at na hindi sila matatalos ng mga ordinaryong tao—saka lamang madaling mamuno sa mga tao!” Ang mga monarkong iyon ay pawang nagtataglay ng sining ng pamumuno ng imperyo, at hindi matarok ng kanilang mga ministro at ng mga karaniwang tao kung anong uri sila ng mga tao. Ano nga ba ang kasabihang iyon? “Mahirap matarok ang kalooban ng emperador, at hindi maaaring suwayin ang kanyang utos.” Ang mga opisyal mula sa mundong walang pananampalataya ay pawang may ganitong uri ng mentalidad; maging ang isang mababang pinuno ng dibisyon, pinuno ng seksyon, o tagapamahala ay may ganitong mentalidad. Ayaw nilang matarok ng mga tao ang kanilang tunay na halaga, kung anong mga depekto ang mayroon ang kanilang pagkatao, anong mga pagkakamali ang nagawa nila, o anong mga kapintasan ang mayroon sa kanilang mga kilos. Sa sandaling matuklasan ang kanilang mga pagkukulang, ginagawa nila ang lahat ng kanilang makakaya upang pagtakpan at itago ang mga ito, at kung malantad at mabunyag ang masasamang gawa nila, maghahanap sila ng mababalingan ng sisi. Ang layunin nila sa paggawa nito ay ang pagtakpan ang katunayan ng usapin para patuloy silang hangaan at idolohin ng mga tao. Anuman ang gawin ng isang taong tulad nito, ginagawa niya ito nang may pagbabalak at pagpaplano upang makamit ang sarili niyang mga intensyon, upang madama ng lahat na hindi siya isang ordinaryong tao, na kaya niyang kontrolin ang sitwasyon, na siya ang nagmamanipula sa lahat. Hinding-hindi niya hahayaang malaman ng mga tao na siya ay isang normal, praktikal, at ordinaryong tao. Ang totoo, siya ay isang ordinaryong tiwaling tao lamang, na may mas marami pang tusong mga pakana kaysa sa karaniwang tao, at magaling siyang makisangkot sa mga sabwatan at masasamang balak. Paano niya hahayaang malaman ng mga tao kung gaano kasama ang hangarin at kamapaminsala ang kanyang pagkatao? Hindi ba’t madudungisan niyon ang kanyang imahe? Ang mga tiwaling tao ay pawang may ganitong uri ng mentalidad, at lahat sila ay kasingmapagpaimbabaw ng mga Pariseo, na may mga pusong masama ang hangarin at mapaminsala. Bagama’t kinikilala nila sa kanilang puso na ang Diyos ay maaaring magkatawang-tao, paano sila maniniwala na ang Diyos na nagkatawang-tao ay magiging isang ordinaryo at normal na tao? Naniniwala sila sa kanilang puso na kung ang Diyos ay tunay na nagkatawang-tao, kahit papaano ay dapat makita ng mga tao, sa Kanyang laman, ang Kanyang awra ng pagka-Diyos at ang iba’t ibang palatandaan ng pagkakakilanlan at diwa ng Diyos. Mariin din silang naniniwala, “Sa pagtingin sa lahat ng tao, ang Diyos na nagkatawang-tao ay dapat mayroong perspektiba at kilos na pagtingin nang mababa sa napakaraming tao, ngunit hindi ko makita ang mga bagay na ito sa Iyo. Lagi Mo ring sinasabi na umaasal Ka sa paraang sumusunod sa mga alituntunin at ginagawa Mo ang mga bagay-bagay ayon sa nararapat Mong katayuan. Hindi ba’t ganap nitong inilalantad na kung sino Ka talaga ay isang ordinaryong tao? Hindi ba’t ang matayog, misteryoso at di-maarok na wangis ng Diyos na nagkatawang-tao sa puso ng mga tao ay lubusang mawawasak?” Sa tingin ba ninyo ay mabuti ang pagwasak na ito? (Oo, mabuti ito. Winawasak nito ang aming mga kuru-kuro at imahinasyon.) Sinasabi Ko ang mga salitang ito para mismo wasakin ang inyong mga pangarap at ang inyong mga kuru-kuro at imahinasyon, upang hindi na kayo mamuhay sa isang panaginip kundi sa realidad. Ito ay ganap na nakaayon sa mga katotohanang prinsipyo na hinihiling Kong sundin ninyo: na umasal kayo sa paraang sumusunod sa mga alituntunin, na gawin ninyo ang mga bagay-bagay ayon sa nararapat ninyong katayuan, at maging isang ordinaryong tao kayo na nakatayo sa lugar ng isang nilikha, dahil Ako Mismo ay gumagawa sa ganitong paraan. Kapag nakikisalamuha Ako sa inyo, at sa Aking personal na buhay, hindi Ako kailanman nagsasalita sa paraang mayabang o walang laman, at hindi rin Ako kailanman nagpapakitang-gilas o nagmamayabang. Ito ay isang bagay na nakikita at nadarama ninyong lahat. Gayundin, hindi Ako kailanman nagpapakana laban sa kaninuman, kapag gumagawa Ako ng mga bagay-bagay, hindi Ako tuso at hindi Ako kailanman nagpapabaya, at umaasal Ako sa paraang sumusunod sa mga alituntunin. Ang pinakapayak na pamantayang ito ng konsensiya ay dapat itaguyod. Ang ilang tao ay gumagamit ng mga pakana kapag sila ay nagsasalita at kumikilos, nagsasabi ng mga bagay na magandang pakinggan sa iba, at pagkatapos ay sinusubukan ang lahat ng paraan na mahulog ang mga ito sa kanilang mga patibong, upang paglingkuran sila at magserbisyo para sa kanila. Hindi Ako gumagawa ng gayong mga bagay. Kung gusto Kong may tumulong sa Akin sa isang bagay, direkta Ko siyang kakausapin. Sabi ng ilang tao, “Taglay Mo ang pagkakakilanlan at katayuang ito, kaya hindi ba’t kailangan Mo lang magsabi kapag may ipapagawa Kang isang bagay sa isang tao?” Kahit pa kailangan Ko lang magsabi, dapat Ko pa rin itong pangasiwaan sa paraang sumusunod sa mga alituntunin, at hindi Ko maaaring pilitin ang mga tao, lalo na ang puwersahin silang gawin ang mga bagay na ayaw nilang gawin. Kung gusto mo, gawin mo; kung ayaw mo, maaari kang tumanggi. Gayumpaman, kung hihilingin Ko sa iyong gumawa ng isang bagay, lagi Akong magsasabi ng simpleng katunayan. Hinding-hindi Ako magpapaligoy-ligoy o magsasalita nang paikot-ikot para lansihin ka, o akitin ka para kumagat sa pain, at pagkatapos ay hayaan kang kusang-loob na maglingkod sa Akin at magserbisyo para sa Akin; pagkatapos, matapos magpakana laban sa iyo, ay ipasabi pa sa iyo na ginawa mo iyon nang kusang-loob at pakiramdam mo ay wala Akong pagkakautang sa iyo. Hinding-hindi Ko ito gagawin kailanman. Ang mga pagsasagawang ito—ang mga ito man ang tinatawag ng mga tao na sining ng paggamit sa iba, mga panuntunan ng laro, mga taktika para paglaruan ang mga tao, o mga estratehiya ng imperyo sa pagmamanipula sa iba—wala ni isa sa mga ito ang umiiral sa Akin. Hindi Ko pinaglalaruan ang mga tao—maaaring gawin iyon ng iba, pero hindi Ko gagawin iyon, at hindi Ko rin sila gagayahin o tutularan. Hindi Ako kailanman nagbasa ng mga bagay tulad ng Sining ng Pakikidigma o ng Tatlumpu’t Anim na Panlilinlang, at hinding-hindi Ako gagawa ng mga mapanlinlang na atake o magsasabing puti ang itim kapag Ako ay nagsasalita. Kapag Ako ay nagsasalita at kumikilos, ang isa ay isa, at ang dalawa ay dalawa. Ang tanging eksepsiyon ay kapag, dahil sa mga espesyal na sitwasyon, maaari Kong ipahayag ang mga bagay-bagay sa matalinong paraan, pero ito ay dahil lamang sa pagsasaalang-alang sa mga kahinaan at paghihirap ng mga tao, at sa kanilang mababang tayog. Ito ay upang protektahan at pahalagahan sila, at walang masamang hangarin dito, kaya hindi rin ito pagpapakana. Marahil ang ilang tao ay maaaring labis na madismaya, iniisip na, “Lumalabas na ang Iyong puso at isipan ay hindi naglalaman ng iba’t ibang pakana ng mga sikat at dakilang tao sa mundo. Lumalabas na ganito Ka pala kasimple!” Hindi ba mabuti na maging ganito kasimple? Ang hindi pagpapakana ay hindi nangangahulugang hindi Ko kayang matarok ang mga tao; hindi ito nangangahulugang hindi Ko kayang matarok ang diwa at kakanyahan ng mga bagay-bagay; hindi ito nangangahulugang hindi Ko alam kung paano pangasiwaan ang lahat ng uri ng tao, pangyayari, at bagay. Kahit walang pagpapakana, kaya Ko pa ring ilapat ang mga prinsipyo upang pangasiwaan ang lahat ng uri ng tao, pangyayari, at bagay sa angkop at tumpak na paraan ayon sa kapaligiran at kaligiran, na nagiging dahilan upang natural nilang gampanan ang kanilang mga papel at mamuhay sila sa loob ng kanilang mga panuntunan at kautusan sa ilalim ng kataas-taasang kapangyarihan at mga pagsasaayos ng Diyos, sa halip na gumamit ng mga taktika, makisangkot sa panlilinlang, o paglaruan ang mga tao para linlangin sila. Ang mga prinsipyo kung paano Ako gumagawa ng mga bagay-bagay, ang mga prinsipyo kung paano Ko pinangangasiwaan ang iba’t ibang problema, at ang mga prinsipyo kung paano Ko tinatrato ang lahat ng uri ng tao, pangyayari, at bagay ay natalakay na lahat sa Aking mga pagbabahagi at sermon sa paglipas ng mga taon. Kapag sinasabi Ko ang mga bagay na ito, hindi Ako sumisigaw ng mga islogan; ang mga bagay na ito ay nagmumula sa Aking mga iniisip at sa Aking pagkataong diwa, at inilalapat Ko rin ang Aking mga iniisip at pananaw upang pangasiwaan ang lahat ng uri ng tao, pangyayari, at bagay. Kaya, kapag inilalapat Ko ang Aking mga iniisip at pananaw upang pangasiwaan ang lahat ng uri ng tao, pangyayari, at bagay, o pinangangasiwaan Ko ang mga ito ayon sa mga prinsipyong ito, masasabi ba ninyo na ang huling resulta ay pagsunod sa daan ng Diyos o paghihimagsik laban dito? (Pagsunod sa daan ng Diyos.) Samakatwid, gaano man kanormal, kapraktikal, at kaordinaryo—hindi talaga misteryoso—Ako, ang Diyos na nagkatawang-tao, sa paningin ng mga tao, hinding-hindi nito maaapektuhan ang inyong pagkaunawa sa katotohanan, at hindi Ko rin kayo ililigaw. Sa kabaligtaran, dahil mismo sa Ako Mismo ay may mga prinsipyo sa kung paano Ako umasal at kumilos kaya, kung kaya ninyong hangarin ang katotohanan, kung kaya ninyong umasal at kumilos sa paraang masunurin at sumusunod sa mga alituntunin ayon sa mga prinsipyong sinasabi Ko, at magsagawa ayon sa direksyon at mga layuning itinuturo Ko, sa malao’t madali ay makakamit ninyo ang kaligtasan, makakamit ninyo ang pagpapasakop sa Diyos, at magiging isa kayong taong may takot sa Diyos at umiiwas sa kasamaan. Ito ay isang katiyakan. Ang magawang makamit ang kaligtasan—hindi ba’t ito ang layong hinahangad ng mga taos-pusong nananampalataya sa Diyos? Ano pa, kung gayon, ang hinahanap ninyo? Tungkol naman sa kung Ako ba ay misteryoso at di-maarok, matayog, o naiiba sa lahat, o kung mayroon ba Akong ilang espesyal na kakayahan na hindi ninyo maiisip o hindi ninyo taglay, hindi iyon mahalaga. Bukod pa rito, hindi rin mahalaga kung sa tingin ninyo ay normal at praktikal ba Ako at hindi karapat-dapat sa inyong pag-idolo o paghanga. Ano ang mahalaga? Ito ay na ang mga salitang sinasabi Ko, ng hamak na taong ito, ng ordinaryo at normal na taong ito, ay garantisadong magdadala sa inyo sa harap ng Diyos, at garantisadong magbibigay-kakayahan sa inyo na makamit ang kaligtasan. May isa pang bagay na tiyak: Kung kayo ay magsasagawa at makakaranas ayon sa mga salitang ito na Aking sinabi, garantisadong isang araw ang inyong mga iniisip, pananaw, at mga buhay disposisyon ay pawang mababago, at kayo ay magiging isang bagong tao. Maaari kang maging isang miyembro ng bagong sangkatauhan—diyan Ako nakakatiyak. Sigurado ba kayo rito? (Oo.)

Mayroon na ba kayong bagong pagkaunawa ngayon sa mga pagpapamalas ng pagiging normal at praktikal ng Diyos na nagkatawang-tao? (Mayroon.) Kung nakikita ninyo na kung paano Ako umasal at kumilos, at ang Aking mga iniisip at pananaw, ay pawang nasa saklaw ng pagiging normal at praktikal, at kung ang Aking mga prinsipyo sa pagkilos at ang Aking mga iniisip at pananaw ay maaaring makaimpluwensiya sa inyo anumang oras at kusang-loob ninyong tatanggapin ang mga ito, kung gayon ay may sasabihin Akong isang bagay na tiyak: Dahil minamahal ninyo ang katotohanan sa ganitong paraan, nagagawa ninyong hanapin ang katotohanan mula sa normal at praktikal na mga pagpapamalas ng Diyos na nagkatawang-tao, at kaya rin ninyong tanggapin ang mga prinsipyo kung paano umaasal ang Diyos na nagkatawang-tao at ang Kanyang mga iniisip at pananaw sa iba’t ibang bagay, kung gayon ang inyong mga paghahangad at ang direksyon ng inyong sariling asal ay natural na uunlad sa isang positibong direksyon. Ibig sabihin, habang patuloy kayong nananampalataya, lalo ninyong tataglayin ang normal na pagkatao at lalo ninyong isasabuhay ang wangis ng tao, at lalo pa kayong mapapalapit sa mga hinihingi ng Diyos, at sa huli ay makakamit ninyo ang kaligtasan. Ang pagkakamit ninyo ng gayong mga pakinabang ay direktang nauugnay sa pagdidilig at pagtutustos ng Diyos na nagkatawang-tao, ng ordinaryo at normal na taong ito. Kung kaya ninyong tanggapin at mahalin din ang mga diwa at pagpapamalas na ito ng pagiging normal at praktikal ng Diyos na nagkatawang-tao, pati na rin ang paraan ng Kanyang pag-asal at ang Kanyang mga panuntunan sa paggawa nito, kung gayon ang inyong mga pagpapamalas at ang inyong pagkatao ay bubuti nang bubuti. Ano ang ibig sabihin ng bubuti at bubuti ang mga ito? Ang sabihin na ikaw ay magiging mas katulad ng isang mabuting tao ay maaaring medyo hungkag. Ang “pagbuti nang pagbuti” na ito ay nangangahulugan na ang iyong konsensiya at ang iyong pagkamakatwiran ay uunlad sa isang positibong direksyon. Gayumpaman, kung hinahamak o inaayawan mo ang pagiging normal, praktikal, at ordinaryo ng Diyos na nagkatawang-tao, o kaya ay didiskriminahin mo, hindi tatanggapin, lalabanan, at kukutyain mo pa ito, kung gayon ay magiging napakahirap para sa iyo na tanggapin ang lahat ng katotohanang ipinahahayag Niya, at mahirap para sa iyong maunawaan ang praktikal na kabuluhan at impluwensiya ng normal na pagkatao na taglay Niya. Sa kabaligtaran, ikaw ay magiging tutol pa nga at mamumuhi sa lahat ng katotohanang ipinahayag ng Diyos sa Kanyang normal na pagkatao. Sa ganitong paraan, magiging napakahirap para sa iyo na isabuhay ang wangis ng isang normal na tao at maging isang taong kinalulugdan ng Diyos, dahil ang mga bagay na sinasamba mo ay hindi mga positibong bagay kundi mga negatibong bagay. Ang mga kilalang tao at mga bituin sa lipunan, at ang mga kalakaran sa lipunan, ang siyang hinahangad at sinasamba mo. Sa gayong kaso, ang landas na tinatahak mo ay isang maling landas, at tungkol naman sa direksyon ng iyong paghahangad at pag-unlad, isang bagay ang tiyak: Hindi ka uunlad sa isang positibong direksyon, kundi sa isang masamang direksyon. Halimbawa, sinasabi Ko na hindi Ako nagpapakana laban sa mga tao, at sinasabi ng ilang tao, “Kung hindi Ka nagpapakana laban sa mga tao, paano Ka makagagawa ng gayon kadakilang gawain? Kapag nakikisalamuha at nakikitungo Ka sa mga tao, kailangan Mong magpakana. Kung hindi Ka marunong magpakana, hindi Mo kayang paglaruan ang mga tao, at hindi Mo kakayanin ang gawain.” Sinasabi Ko na kung kaya mong sabihin ang gayong mga bagay, tapos ka na. Ang iyong mga iniisip at pananaw ay hindi lamang baluktot, kundi higit pa roon, ang mga ito ay buktot. Imposible para sa iyong tahakin ang tamang landas, dahil ang iyong pagkatao ay walang elemento ng pagmamahal sa katotohanan at pagmamahal sa mga positibong bagay. Imposible para sa iyong tahakin ang landas ng kaligtasan.

Kapag nakikipag-usap Ako sa mga tao sa loob ng normal na pagkatao, madalas na lumilitaw ang problema na hindi nagiging maayos ang daloy ng usapan. Ano ang ibig Kong sabihin sa hindi maayos na daloy? Minsan, kapag nakikisalamuha Ako at nakikipagkuwentuhan sa isang tao sa isang ganap na normal na paraan, ginagawa niyang masyadong komplikado o masyado niyang iniisip-isip ang mga bagay-bagay, at hindi na lang makapagpatuloy ang usapan. Kung hindi na ito makapagpapatuloy, ano ang ginagawa Ko? Tinitigilan Ko na lang ang pakikisalamuha sa taong iyon—naghahanap Ako ng isang taong kayang makisalamuha sa iba, na marunong makipag-usap at makipagkuwentuhan, na may pag-iisip ng normal na pagkatao, at sa halip ay sa kanya Ako nakikipagkuwentuhan at nakikisalamuha. Sa Aking pakikipag-ugnayan sa inyo, ang pinakakaraniwang sitwasyong nakikita Ko ay na nararamdaman ng mga tao, “Ang Iyong pagkakakilanlan at katayuan ay may napakalaking impluwensiya kapag Ikaw ay nagsasalita at nakikipag-usap sa mga tao. Ikaw ang Diyos na nagkatawang-tao, at kami ay mga nilikha. Kung may masabi kaming mali, malamang na akuin namin na kapantay kami ng Iyong katayuan at salungatin namin ang disposisyon ng Diyos. Dagdag pa, bilang Diyos na nagkatawang-tao, ang Iyong gawain ay ang iligtas ang sangkatauhan, at kinakatawan Mo ang Diyos Mismo, kaya ang Iyong responsabilidad o ang gawaing ginagampanan Mo ay maaari lamang na maging pagpapahayag ng katotohanan upang tugunan ang isyu ng kaligtasan ng tiwaling sangkatauhan. Dapat Ka lamang magsalita tungkol sa gawain, o sa mga paksang nagmumula sa pagka-Diyos. Hindi Ka maaaring magsalita tungkol sa normal na buhay ng tao—sa mga usapin tungkol sa pagkain, pananamit, tirahan, at transportasyon, o magsalita tungkol sa kung kumusta na si ganito-at-ganyang tao. Kung tatalakayin Mo kung kumusta na sila, hinuhusgahan Mo sila o mayroon Kang mga lihim na motibo.” Dahil taglay ng mga tao ang mga kuru-kurong ito, ikinaklasipika nila ang Diyos na nagkatawang-tao bilang isang di-taong nilalang. Kaya, kapag nakikisalamuha Ako sa mga taong walang normal na pag-iisip at normal na pagkatao, at nagsasalita Ako nang kaunti tungkol sa mga pang-araw-araw na usapin o pang-araw-araw na pangangailangan, ang ilan ay naglalagay ng harang sa isipan, iniisip, “Ano ang silbi ng pag-uusap tungkol dito? Hindi ito espirituwal! Isa pa, mayroon Ka bang mga lihim na motibo sa pagbanggit nito?” Kung tatalakayin Ko ang sitwasyon ng isang indibidwal, iisipin ng ilan, “Ito ba ay paghusga o pagpapakana laban sa mga tao kapag nakatalikod sila? Mayroon Ka bang inihanda para sa kanya? Iaangat Mo ba siya o ititiwalag? Patuloy Mo ba siyang gagamitin o tatanggalin?” Kung tatalakayin Ko ang mga isyu ng isang tao, iisipin ng ilan, “Hindi Mo ba gusto o kinasusuklaman Mo ba ang taong iyon? May ginawa ba siyang nakasakit sa Iyo? May sinabi ba siya o ginawa na nakasalungat sa Iyo?” Lalo na kapag tinatalakay ang mga sensitibong paksa na kinasasangkutan ng mga lider at manggagawa, ang ilan ay mas takot pang makisangkot, sinasabing, “Tinatalakay Mo ang mga ito para sa gawain, pero hindi namin ito tatalakayin sa Iyo. Ang mga ito ay mga sensitibong paksa. Sa sandaling may masabi kaming hindi tumpak, ilalantad at pupungusan Mo kami, at makikita Mo ang pagbubunyag ng aming mga katiwalian at mag-iiwan ito sa Iyo ng masamang impresyon sa amin, na hindi magiging angkop.” May mga pagkakataon din na nagbabanggit Ako ng ilang paksa, tulad ng pagtatanong, “Sino sa pamilya ninyo ang nananampalataya sa Diyos?” Ang paksang ito ay isang sensitibong paksa sa mainland China. Gayumpaman, sa mainland, hindi ito itinuturing na sensitibong itanong sa ilang indibidwal na matagal-tagal mo nang nakakasalamuha at lubos mo nang kakilala—sa ibang bansa, lalong hindi. Pero kung itatanong Ko ito, ang ilang tao ay hindi man lang nangangahas na sumagot. Naghihinala sila, “Sinusubukan Mo bang siyasatin ang aking pinagmulan sa pamamagitan ng pagtatanong kung sino sa aking pamilya ang nananampalataya?” Kung magtatanong Ako, “Ilang tao ang mayroon sa inyong lokal na iglesia? Sino ang lider ng iglesia?” iisipin nila, “Naku, sinusubukan Mo bang alamin ang tungkol sa iglesia? Hindi ko maaaring talakayin ito sa Iyo. Kung may masabi ako at malaman ito ng lider ng iglesia, magkakaproblema.” Kita ninyo, mapagbantay sila kahit na pinag-uusapan ang mga usapin ng iglesia, at takot silang magsabi ng anuman. Maraming tao ang hindi nangangahas na talakayin ang mga paksang may kaugnayan sa mga lider at gawain ng iglesia, o sabihin nang malaya kung ano ang nasa isip nila. Isa sa mga pangunahing dahilan nito ay ang takot na malantad ang sitwasyon ng iglesia at mapasama ang loob ng mga lider at manggagawa, at kasabay nito, ang takot na hindi sinasadyang maibunyag ang sarili nilang mga iniisip at pananaw at mapungusan o mailantad. Ito ay isang bagay na ayaw nilang mangyari. Kaya, kapag nakikisalamuha Ako sa maraming tao, kahit ang ordinaryong pakikipag-usap ay hindi nagiging maayos ang daloy. Kapag nakikisalamuha Ako at nangangasiwa ng mga bagay-bagay sa mga walang pananampalataya na komplikado ang mga isipan at kaligiran, sa sandaling matapos Akong mangasiwa ng mga bagay-bagay, agad Akong umaalis—hindi Ako makabuo ng malalalim na relasyon o masyadong mapalapit. Pero kapag nakikisalamuha Ako sa mga kapatid, natutuklasan Ko na karamihan sa mga tao ay ganoon din: hindi Ako masyadong makalapit o makabuo ng malalalim na relasyon. Hindi sa itinuturing Kong mas mataas ang Aking sarili at ayaw Kong makisalamuha sa karamihan ng tao; sa halip, kapag sinusubukan Kong lapitan sila o makipag-ugnayan sa kanila, hindi nila namamalayan na lumalayo sila o umiiwas sa Akin. Bakit ka umiiwas sa Akin? Kung may masabi kang mali, hindi kita kokondenahin at hindi Ko palalakihin ang isyu. Kung isa kang lider o manggagawa, maaari tayong magbahaginan tungkol sa katotohanan at mag-usap tungkol sa anumang aspektong hindi mo nauunawaan. Kung isa kang ordinaryong kapatid at talagang may nasabi kang mali o mayroon kang ilang maling kaisipan at pananaw, nakadepende iyon sa kung gusto kitang kausapin tungkol dito. Kung makita Ko na mahina ang iyong kakayahan at kulang ka sa abilidad na umarok, at wala kang kayang matarok na anuman, kung gayon ay ayaw kitang kausapin, at kahit pa mag-usap tayo, wala itong ibubungang anumang resulta. Gayumpaman, kung mahusay ang iyong kakayahan, mayroon kang abilidad na umarok, at kaya mong matarok ang ilang bagay, kung gayon, ang pakikipag-usap sa iyo ay maaaring magbunga ng mga resulta, at hindi ito magiging pagsasayang ng laway. Kahit sino pa ang kaswal Kong kausapin o anuman ang mga problemang matuklasan Ko, sa Aking puso, una, hindi Ko sila kokondenahin, ikalawa, hindi Ko sila susumpain, at ikatlo, hindi Ko itatakda ang kanilang mga kalalabasan. Ang pagkilos sa ganoong paraan ay magiging walang batayan, at hindi Ako gumagawa ng mga kahangalan. Sa usapin ng normal na pagkatao, minsan kapag may nakakasalubong Akong kakilala, gusto Ko lang makipag-usap at makipagkuwentuhan nang kaunti. Kung gusto mo, kakausapin kita. Kung ayaw mo, hindi kita pipilitin. Ang ilang tao ay takot na makipagkuwentuhan sa Akin. Anuman ang sabihin Ko, mapagbantay sila laban sa Akin at hindi ipinahahayag ang kanilang mga pananaw, sa takot na may masabi silang mali at bigyan Ako ng isang bagay na panghahawakan laban sa kanila. Kung makita Kong ayaw mong sabihin kung ano ang nasa puso mo, titigil Ako sa angkop na punto. Kung palagi kang mapagbantay laban sa Akin, palaging takot na nagpapakana Ako laban sa iyo, kung gayon ay hindi Ako magkakaroon ng ganang makipag-usap sa iyo. Sabihin ninyo sa Akin, normal ba ang pagkamakatwiran Kong ito? (Oo.) Kapag Ako ay nakikipag-usap at nakikipagtalastasan sa isang tao, laging mayroong isang uri ng konteksto. Halimbawa, kung ikaw ang responsable sa pag-aalaga ng hayop sa isang bukid, pag-uusapan natin ang tungkol sa pag-aalaga ng hayop. Kung isa kang lider ng iglesia, tatalakayin natin ang mga usapin ng iglesia, ang mga bagay na may kaugnayan sa mga kapatid, kung ano ang kasalukuyang mga kalagayan ng mga kapatid, o kung kumusta na ang buhay iglesia. Kung isa kang mangangaral ng ebanghelyo, pag-uusapan natin ang gawain ng ebanghelyo. Ito ay pakikisalamuha sa mga tao sa loob ng saklaw ng normal na pagkatao, at bahagi rin ito ng Aking gawain. Ang ilang usapin ay hindi kinasasangkutan ng gawain ng iglesia pero mga pangkalahatang gawain pa rin ng sambahayan ng Diyos. Normal na pag-usapan ang mga bagay na ito kapag nagkikita tayo. Pinangangasiwaan mo ang mga bagay-bagay at ginagawa ang iyong tungkulin sa sambahayan ng Diyos, kaya kapag nagkita tayo, dapat kitang batiin at kausapin, at dapat Kong tingnan kung mayroon kang anumang mga paghihirap. Minsan, sa mga kaswal na usapan, nagtatanong Ako ng tulad ng, “Bumaba ang temperatura nitong mga nakaraang gabi—malamig ba sa lugar ninyo?” Ang ilan ay ayaw marinig ito, iniisip, “Matatanda na kami; kailangan ba namin na mag-alala Ka tungkol sa amin?” Hindi pinahahalagahan ang mabubuting hangarin, tama ba? Sa ibang pagkakataon, kapag pumupunta Ako sa kusina, nagtatanong Ako, “Kumusta ang mga gulay ngayong taon? Sapat ba ang makakain? Anong mga gulay o pagkain ang gusto ninyo?” Ang mga ito ay napakanormal na mga bagay, hindi ba? (Oo.) Pero masyadong komplikado ang puso ng mga tao, at sa ilang kaso, walang maayos na daloy kahit kapag nakikisalamuha at nakikipag-usap Ako sa kanila sa isang normal na paraan. Bakit ganito? Nangyayari ito dahil palaging takot ang mga tao na malantad ang kanilang mga isyu at ang kanilang mga tunay na sitwasyon. At ano ang kinatatakutan ng iba? Natatakot sila na: “Kung ibubunyag ko ang aking tunay na sitwasyon, ilalantad Mo ako sa Iyong mga sermon sa mga pagtitipon, gagamitin ako bilang puntirya.” Bakit hindi ka maaaring maging puntirya? Kapag nakikipagbahaginan Ako ng katotohanan tungkol sa iyong mga problema, nalulutas nito ang mga iyon. Hindi ba’t isa itong karagdagang pakinabang na nakamit mo? Hindi ba’t ito ang iyong magandang kapalaran? Ito ay isang mabuting bagay. Pinapatunayan nito na sineseryoso kita at mayroon Akong ilang pagpapahalaga sa iyo. Tama ba ito? Kung hindi kita papansinin at wala ka sa Aking puso, at kung may matutuklasan Akong anumang mga problema sa iyo pero hindi ko papansinin ang mga iyon at hindi kita bibigyan ng gabay at pagbabahaginan, kung gayon, mauunawaan mo ba ang katotohanan at malulutas ang iyong mga problema? Magiging masaya ka ba roon? Kung masisiyahan ka roon, iisiping, “Wala sa mga isyung inilalantad ng Diyos ang may kaugnayan sa akin, kaya pinapatunayan nito na wala akong mga problema,” kung nararanasan mo ang gawain ng Diyos sa ganitong paraan, hindi ka magiging isang taong naghahangad ng katotohanan. Ang ilang tao, pagkatapos ng maraming taon ng pananalig, ay hindi kailanman napungusan, ni minsan ay hindi sila nagsilbing hambingan, subalit sila ay nakakaramdam ng pagmamalaki at suwerte, iniisip na napakabuti nila, na wala silang mga problema, at na tiyak silang maliligtas. Hindi ba’t labis itong problematiko? Ang gayong tao ay tiyak na hindi makakamit ang kaligtasan.

Ang mga taong may pag-iisip ng normal na pagkatao, kapag nakikipag-usap at nakikisalamuha sa iba sa loob ng normal na pagkatao, ay susunod sa pakiramdam ng konsensiya at katwiran ng normal na pagkatao. Dahil sa pakiramdam na ito, mayroon silang pinakapangunahing pamantayan at mga prinsipyo sa pagtrato nila sa iba. Kapag nakikipag-usap at nakikisalamuha ka sa mga tao sa loob ng pag-iisip ng normal na pagkatao, sa isang banda, madarama ng mga tao na may kamalayan ka sa konsensiya ng pagkatao. Sa kabilang banda, kumikilos ka nang may angkop na asal kaya hindi ka di-kaaya-aya sa iba. At ang isa pang mahalagang punto ay na kapag nakikipag-usap at nakikipag-ugnayan ka sa iba, makikinabang sila mula sa mga salitang ibinabahagi mo at magkakamit ng ilang bagay na kailangan ng pagkatao. Ito ang tinatawag nating pakikisalamuha at pakikipag-usap sa mga tao. Ano ang ibig sabihin ng pakikipag-usap? Sa simpleng salita, ito ay kaswal na pakikipagkuwentuhan. Karamihan sa mga tao ay hindi marunong makipagkuwentuhan nang kaswal; sa sandaling magsalita sila, madali silang makipagtalo at makipagbangayan, o nagyayabang sila at nagsesermon sa iba para sundin sila. Ang mga may kaunting husay sa pagsasalita ay gustong mangaral sa iba at magsilbing guro ng mga ito sa sandaling ibuka nila ang kanilang bibig. Ang mga pagpapamalas na ito ay pawang mga pagbubunyag ng mga tiwaling disposisyon. Ang mga taong may mga tiwaling disposisyon ay hindi kayang makipagkuwentuhan nang kaswal sa iba nang normal. Kahit pa normal silang magsalita sa loob ng ilang sandali, hindi ito magtatagal. Sa isang punto, magsisimula silang makipagtalo, namumula ang mukha at lubos na nadadala ng emosyon. Hindi ito normal na pakikipagkuwentuhan nang kaswal. Ang isang normal na pakikipagkuwentuhan nang kaswal ay tiyak na hindi pagdedebate ng tama at mali, o pag-aaway at pagbabangayan, lalo nang hindi paghusga o pagkokondena sa mga tao. Bigyan natin ng kahulugan ang isang kaswal na pakikipagkuwentuhan. Ito ay ang pagpapalitan at pagbabahagi ng impormasyon—ito ang tinatawag nating kaswal na pakikipagkuwentuhan. Tumpak ba ang kahulugang ito? (Tumpak.) Sa anong paraan ito tumpak? Ang pagpapalitan at pagbabahagi ng impormasyon ay nakasalig sa pundasyon ng konsensiya at pagkamakatwiran ng normal na pagkatao. Tingnan ninyo—paano ba nakikipagkuwentuhan at nakikipag-usap ang mga taong may konsensiya at katwiran? Hindi sila nakikipagtalo, at nagagawa nilang igalang ang isa’t isa, na kapaki-pakinabang sa kausap nila. Matapos marinig ang ibinahagi ng isa, nagkakamit sila ng ilang bagong impormasyon. Pagkatapos, sasabihin naman nila sa kabilang partido ang ilang impormasyong alam nila, para makinabang din ang kabilang partido at, sa loob ng kanilang pagkatao, magkamit ng karanasan, kabatiran, at kaalaman. Ang pagbabahagi ng impormasyong alam nila sa kausap nila batay sa mga prinsipyo ng paggalang sa taong iyon at pakikisama nang may pagkakasundo at pagkakapantay-pantay, at pagkatapos ay pagtanggap ng impormasyong ibinahagi sa kanila ng kausap nila—hindi ba’t ito ay pagtutulungan? Ito ay nakasalig sa pundasyon ng pagkakapantay-pantay, pagtutulungan, pagkakasundo, at pagiging patas. Ito ang ibig sabihin ng pakikipag-usap at pakikipagkuwentuhan nang kaswal. Sabihin ninyo sa Akin, tumpak ba ang Aking kahulugan? (Tumpak.) Ang pagsasagawa ng pakikipagkuwentuhan at pakikipag-usap batay sa prinsipyong ito ay tama. Kung ang mga pakikipag-usap at pakikipagkuwentuhan ay puno ng mga pagpapakana, pagtatalo, tunggalian, pagbabalak, panlalansi, patibong, at pagsubok, at kung ang nabubunyag ay puro mga tiwaling disposisyon, kung ito ay puro panunupil sa isa’t isa, na bawat tao ay nagyayabang, nakikipagkompetensiya sa isa’t isa, nagpapagalingan kung sino ang nagsasalita nang mas matayog o nagsasabi nang mas marami, kung gayon, hindi ito normal na pakikipag-usap. Hindi ito pakikipag-usap sa loob ng saklaw ng konsensiya at pagkamakatwiran ng normal na pagkatao. Ang pakikipag-usap na ito ay hindi isang pagpapalitan at pagbabahaginan ng impormasyon, kundi mga hayagan at lihim na tunggalian at bangayan sa salita. Hindi ba’t gayon nga? (Oo.)

Para makamit ang pakikipag-usap sa iba nang walang pagpapakana, dapat mong matutunang makipag-usap sa loob ng saklaw ng konsensiya at pagkamakatwiran ng normal na pagkatao. Ang layunin ng pakikipag-usap ay ang tulungan ang iba at para na rin makatanggap ng tulong at mga pakinabang mula sa iba. Ito ang normal na pakikipag-usap, at sa paraang ito ay makakamit mo ang pakikipag-usap nang walang pagpapakana. Tingnan ninyo ang pakikipag-usap at pakikipagkuwentuhan ng mga walang pananampalataya; makakamit ba nito ang epekto ng normal na pakikipag-usap? (Hindi.) Kapag ang mga tiwaling tao ay nakikipag-usap at nakikipagkuwentuhan, normal ba ang nilalaman, mga motibo, at tono ng kanilang pakikipag-usap? (Hindi.) Ang kanilang pakikipag-usap ay parang mga tandang na nagsasabong o mga asong nag-aaway lang. Puwede bang dumaloy nang maayos ang kanilang pakikipag-usap? (Hindi.) Hindi man lang nila magawang hindi magpakana laban sa iba o makipagtalo sa mga ito. Nangangailangan ang pakikipag-usap ng pusong may pagmamahal, ng pagnanais na tulungan ang isa’t isa, at ng kahandaang matuto mula sa mga kalakasan ng bawat isa para mapunan ang mga kahinaan upang maging maayos ang daloy nito. Kapag Ako ay nakikipag-usap at nakikipagkuwentuhan sa inyo, hindi sapat na Ako lang ang hindi nagpapakana; kailangan din ninyong magsagawa ayon sa prinsipyong ito, hindi nagpapakana at hindi naghihinala. Kung hindi Ako nagpapakana pero palagi kayong nagpapakana, at hindi lang kayo mismo nagpapakana kundi naghihinala pa na Ako ay nagpapakana, kung gayon, ang ating pag-uusap ay hindi dadaloy nang maayos, at hindi rin natin makakamit ang tunay at kapaki-pakinabang na interaksyon at hindi tayo magkakasundo. Ang ilang tao, kapag nakikita nila Akong dumarating, ay mabilis na naghahanap ng lugar na mapagtataguan. Kung talagang hindi nila Ako maiiwasan, labag sa loob nila Akong binabati, pero sa puso nila, ayaw nila Akong makita, iniisip, “Nakakainis naman. Nandito Ka na naman para alamin ang aming aktuwal na sitwasyon. Pagkatapos, magbabahagi Ka na naman ng mga katotohanang prinsipyo at ipapahiya kami. Ano ang dapat naming gawin?” Kung ayaw mong makipagkita o makisalamuha sa Akin, at pagod na pagod ka sa loob mo habang nakikisalamuha ka sa Akin, at palagi mong nararamdaman na sinusubukan Kong magpakana laban sa iyo, kung gayon, maaari mo Akong iwasan kapag nakita mo Akong papalapit. Kung nararamdaman mo na kapag nakikisalamuha ka sa Akin, hindi Ako nagpapakana at ang hatid nito sa iyo ay kapanatagan, kagalakan, kalayaan, at kaginhawahan, kung gayon magkita tayo, magkuwentuhan, at magkumustahan tungkol sa mga nangyari kamakailan. Kung tatanungin mo Ako, “Kumusta Ka na?” sasagot Ako nang matapat. Kung tatanungin kita, “Kumusta na ang mga bagay-bagay kamakailan? Nagkaroon ka ba ng anumang paglago sa buhay? Nagtamo ka ba ng anumang pakinabang mula sa paggawa ng iyong tungkulin?” at kaya mo ring sumagot nang matapat, napakabuti niyan. Bawat pagkikita ay maaaring mangyari sa isang kaaya-ayang atmospera. Kung hindi tama para sa mga tao na palaging magtago sa Akin kapag nakikita nila Ako, tama bang palaging gumamit ng hindi sinserong papuri para sadyang manuyo sa Akin? (Hindi.) Bakit hindi ito tama? (Ang pagkahilig sa panunuyo ay katumbas ng kabulaanan at panlilinlang. Mas mabuting magsalita kami nang totoo, at kailangan lang naming tratuhin ang Diyos nang may normal na mentalidad. Sa isang banda, dapat kaming maging bukas sa Kanya. Sa kabilang banda, hindi kami dapat manuyo, sadyang subukang sumipsip sa Diyos, o sadyang subukang makipaglapit sa Kanya.) Sa Akin, mayroon lang isang hinihingi: Kapag nakikita kita, huwag kang magtago sa Akin, at kapag hindi kita hinahanap, huwag mo Akong kulitin. Gawin mo ang dapat mong ginagawa, at gawing normal ang lahat. Hindi Ko aapektuhan ang paggampan ninyo sa inyong tungkulin, at hindi ninyo Ako dapat apektuhan. Ang pagtatago sa Akin at ang pangungulit sa Akin ay parehong hindi mga prinsipyong dapat sundin ng mga tao kapag nakikipag-ugnayan at nakikisalamuha sa Akin. Kung gayon, ano ang prinsipyo? Ito ay ang makipag-usap sa loob ng saklaw ng konsensiya at katwiran ng normal na pagkatao, at ang magawang makipag-usap nang bukas at magsabi ng totoo; anuman ang itanong Ko, dapat kang sumagot nang totoo. Bakit hindi magawang magsabi ng mga tao ng totoo? Halimbawa, ipagpalagay na tinanong kita, “Ilang tao ang nakamit mo sa pangangaral ng ebanghelyo ngayong buwan?” at ayaw mong sumagot. Kung makita Ko na hindi ka komportable, hindi na kita pipilitin pa. Ayaw Kong ilagay ang mga tao sa isang mahirap na sitwasyon, at hindi Ko kailanman pinipilit ang sinuman na magsalita. Ang ilang tao, anuman ang itanong sa kanila ng iba, ay palaging nag-iisip-isip, “Ano ang ibig nilang sabihin sa pagtatanong nito?” Ayaw nilang sumagot nang direkta, takot na takot na magkamali sa pagsagot at magdulot ng mga problema sa kanilang sarili. Kung palagi kang naghihinuha at nagpapakana nang ganito, hindi tayo makakapag-usap. Hindi mo kailangang palaging siyasatin ang kahulugan ng Aking mga tanong, at hindi ka rin dapat magpakana laban sa Akin. Kung kaya mong maging simple at buksan ang iyong sarili para sabihin kung ano ang nasa puso mo, kung gayon ay makakapag-usap tayo. Madali ba ito o hindi? (Madali.) Madali itong sabihin, pero maaaring medyo mahirap itong gawin talaga. Hindi ito kasingdali ng pagkakasabi. Halimbawa, maaaring minsan ay may itinanong Ako sa iyo, at hindi ka nagsabi ng totoo noong oras na iyon—nagsinungaling ka. Nabigo ang pakikipag-ugnayan at pakikipag-usap na iyon. Dahil nabigo, ano ang dapat mong gawin? Sikaping maging sapat na matapang para aminin ito sa susunod na magkita tayo: “Nagsinungaling po ako noong nakaraan. Mula ngayon, sasabihin ko na ang totoo.” Pagkatapos ay hihikayatin kita—papalakpakan kita at bibigyan ng thumbs-up: Nagtagumpay ka sa pagsasagawa ng katotohanan at pagiging isang matapat na tao. Hindi ba’t napakaganda niyon? (Oo.)

Pagdating sa pagbabahaginan sa paksa ng hindi pagpapakana, kahit gaano karaming halimbawa ang ibigay, ang sinasabi sa inyo ay isang prinsipyo. Alam ba ninyo kung ano ang prinsipyong iyon? (Huwag gamitin ang perspektiba ng tiwaling sangkatauhan para sukatin ang Diyos o paghinalaan ang Diyos.) Tama iyan. Huwag tratuhin ang Diyos gamit ang perspektiba ng tiwaling sangkatauhan. Kung gayon, anong prinsipyo ang dapat sundin? (Tratuhin ang Diyos bilang Diyos.) Hindi ba puwedeng tratuhin Siya bilang isang tao? Hindi ba puwedeng tratuhin Siya bilang isang normal at ordinaryong tao? Tratuhin mo man Siya bilang Diyos o bilang isang tao, ang pinakamahalagang prinsipyo para sa pakikipag-ugnayan sa kapwa ay ang maging bukas sa isa’t isa. Kapag nagsasalita Ako at gumagawa ng mga bagay kasama ka, hindi Ako nagpapakana laban sa iyo, at dapat ka ring maging bukas sa Akin. Kung gayon, kung may magpakana laban sa iyo, dapat ka rin bang magpakana laban sa kanya? (Hindi.) Kung may magpakana laban sa iyo, dapat mo rin siyang tratuhin ayon sa mga prinsipyo. Iyon ang tamang paraan. Hindi lang na hindi Ako nagpapakana laban sa iyo, kaya bukas ka sa Akin, nang walang pagpapakana o paghihinala. Sa halip, kahit na magpakana ang iba laban sa iyo, kaya mo pa ring kumilos at pangasiwaan ang mga bagay-bagay ayon sa mga katotohanang prinsipyo. Ito ang pagsunod sa mga prinsipyo. Sinasabi ng ilang tao, “Nagpakana sila laban sa akin—paanong hindi ako gaganti? Kung hindi ko sila tuturuan ng leksyon at hahayaan ko lang silang apihin ako nang ganito, hindi ba’t malulugi ako? Ganoon ba ako kadaling apihin?” Sabihin ninyo sa Akin, may katwiran ba ang pangangatwiran nila? Mata sa mata, ngipin sa ngipin—ito ay makatwiran sa mga tao sa mundo. Pero kung susukatin sa pamamagitan ng katotohanan, mali ang pahayag na ito. Ang pagpapakana nila laban sa iyo ay isang masamang gawa. Kung gaganti ka naman, na ginagamit ang parehong paraan para magpakana laban sa kanila, sa mga mata ng Diyos, pareho lang ang diwa; parehong masasamang gawa iyon. Hindi sasabihin ng Diyos na dahil nagpakana sila laban sa iyo, ang pagganti mo ay ganap na may katwiran at naaayon sa mga prinsipyo, at hindi isang masamang gawa. Hindi tinitingnan ng Diyos kung bakit ka nagpakana laban sa kanila; tinitingnan Niya kung ang mismong kilos mo ay isang pakana, kung ito ay isang masamang gawa, at kung tinatrato mo ang usaping ito sa pamamagitan ng pagsukat dito gamit ang katotohanan o ang mga moral na pananaw ng tao. Kung ang usapin ay susukatin sa pamamagitan ng mga moral na pananaw ng tao, kung gayon, ang “mata sa mata, ngipin sa ngipin” ay ituturing na angkop. Sila ang unang nagpakana laban sa iyo, kaya makatwirang gumanti ka at magpakana laban sa kanila sa pamamagitan ng paggamit ng mga parehong paraan, at dapat nilang tanggapin ang gayong mga kahihinatnan. Kung susukatin mula sa perspektiba ng tao, gamit ang mga moral na pananaw ng tao, hindi ito mali. At kung susukatin sa pamamagitan ng batas, marahil ay hindi ito ilegal. Pero sa mga mata ng Diyos, ito ay salungat sa katotohanan. Anumang bagay na salungat sa katotohanan ay isang masamang gawa at kinokondena sa mga mata ng Diyos. Kahit pa lehitimo ang iyong pagganti, hindi iiwas ang Diyos sa pagkondena sa iyo dahil lang sa ang pagganti mo ay makatwiran at mapangangatwiranan ang moralidad. Titingnan ng Diyos ang paraan ng pagtrato mo sa kanila matapos nilang magpakana laban sa iyo. Kung tatratuhin mo sila sa parehong paraan, kokondenahin ka ng Diyos. Pero kung tatratuhin mo sila ayon sa mga katotohanang prinsipyo at tatratuhin sila nang patas at makatarungan sa paraang itinuro sa iyo ng Diyos, kung gayon kahit na sa moralidad ay maaaring magkaroon ng mga kuru-kuro ang mga tao at kondenahin ka, at sa legalidad ay maaari kang mahatulan, sa mga mata ng Diyos, sinasabi ng Diyos na sa usaping ito ay kumilos ka alinsunod sa prinsipyo at na hindi ito isang masamang gawa—hindi ka Niya kokondenahin. Kung kaya mong tratuhin ang mga tao ayon sa mga katotohanang prinsipyo, ito ay pagsasagawa ng katotohanan. Hindi mo dapat tratuhin si Cristo ayon sa iyong mga kuru-kuro at imahinasyon o batay sa iyong mga tiwaling disposisyon, at hindi ka dapat gumamit ng mga pakana at panlalansi laban sa Kanya. Dapat ay ganito rin sa pagtrato mo sa mga tao. Kung kaya mong tratuhin si Cristo, ang ordinaryong taong ito, nang tama, kung gayon, sa parehong paraan ay kaya mo ring tratuhin nang tama ang iba. Kahit sino pa ang isang tao, dapat mong gamitin ang tamang saloobin sa pagtrato sa kanya. Sa ganitong paraan, magiging tama ang iyong mga prinsipyo at pamamaraan sa pagtrato sa mga tao. Kung magkakamali ka sa iyong saloobin sa mga tao o sa iyong mga iniisip at pananaw tungkol sa kung paano sila tratuhin, agad mong pagninilayan ang iyong sarili ayon sa mga salita ng Diyos at itutuwid ang iyong mga iniisip at pananaw, habang kasabay nito ay patuloy na itinatama ang iyong pag-uugali, at unti-unti, ang iyong mga kaisipan at pananaw sa pagtrato sa mga tao at ang iyong mga prinsipyo sa pag-asal at pagkilos ay mas lalong aayon sa katotohanan. Kapag ang mga katotohanang prinsipyo ay naging buhay mo na, ang iyong tiwaling disposisyon ay naiwaksi na at nabago na, at magagawa mo nang tratuhin ang mga tao nang patas at makatarungan, at sa paraang naaayon sa mga layunin ng Diyos. Kung hindi sila nagpapakana laban sa iyo, iniisip mong tama lang na hindi ka magpakana laban sa kanila. Pero kung nagpapakana sila laban sa iyo, at kaya mong pigilan ang sarili mong magpakana laban sa kanila, sa halip ay hinahanap mo ang katotohanan at tinatrato sila ayon sa mga katotohanang prinsipyo, hindi ba’t pag-usad iyon? Hindi ba’t pagbabago iyon? (Oo.) Kung nagpapakana sila laban sa iyo at nagpapakana ka rin laban sa kanila, hindi ba’t pareho lang ang landas na tinatahak mo sa landas ng taong nagpapakana laban sa iyo? Kung ganoon, ano ang pagkakaiba mo sa mga tao sa mundo? Ang iyong mga pananaw sa mga tao, bagay, pag-asal at pagkilos ay hindi nagbago. Hindi nakabatay ang mga ito sa mga salita ng Diyos o sa mga katotohanang prinsipyo, kundi sa mga prinsipyo ng mga tao sa mundo: Sinumang nagpapakana laban sa iyo, nagpapakana ka laban sa kanila—mata sa mata, ngipin sa ngipin. Wala kang pinagkaiba sa mga tao sa mundo, sa mga walang pananampalataya. Kung may magpakana man laban sa iyo o wala, hindi ka kailanman nagpapakana laban sa kanya kundi sa halip ay tinatrato mo siya ayon sa mga salita ng Diyos at ayon sa mga katotohanang prinsipyo, kung gayon, ang paninindigan at perspektibang ito ay tama; ito ay pagsasagawa ng katotohanan. Sa Kapanahunan ng Biyaya, ano ang sinabi ng Panginoong Jesus sa mga tao? Kung may sumampal sa iyong kanang pisngi, ano ang dapat mong gawin? (Sinabi ng Panginoong Jesus: “kundi sa sinomang sa iyo’y sumampal sa kanan mong pisngi, iharap mo naman sa kaniya ang kabila” (Mateo 5:39).) Sinasabi ng ilang tao, “Kung sasampalin nila ako, gagantihan ko sila! Kung sasampalin nila ang kaliwang pisngi ko, sasampalin ko rin ang kaliwang pisngi nila. Kung sasampalin nila ang kanang pisngi ko, sasampalin ko rin ang kanang pisngi nila. Hindi ito kinokondena sa moralidad o sa batas.” Sinasabi ng Diyos, “Mali. Kung sasampalin nila ang kaliwang pisngi mo, iharap mo rin sa kanila ang kanang pisngi mo. Huwag kang gumanti.” Kaya mo bang gawin iyan? Katanggap-tanggap man o hindi sa mga mata ng tao ang hinihingi ng Diyos—marahil sa ilang tao, ito ay isang hangal na kasabihan, isang katawa-tawang pagsasagawa—ito ang hinihingi sa iyo ng Diyos. Kaya mo bang gawin ito? Sinasabi mo, “Hindi ko kaya. Kung sasampalin nila ang kaliwang pisngi ko, kailangan ko silang gantihan, kung hindi ay mawawala ang aking pride at dignidad, at lubusan na akong mapapahiya.” May katwiran man sa tiwaling sangkatauhan o wala ang pahayag mong ito, kung sa mga mata ng Diyos ay mali ang iyong pahayag, mali ang iyong pananaw, at mali ang iyong kilos, kung gayon, ang iyong kilos ay kinokondena sa mga mata ng Diyos. Ano ang dahilan kung bakit ito kinokondena? Ito ay dahil hindi ka nakinig sa mga salita ng Diyos, hindi ka sumunod sa daan ng Diyos. Sinabi sa iyo ng Diyos na kung may sumampal sa iyong kaliwang pisngi, dapat mong iharap din sa kanya ang iyong kanang pisngi. Ginawa mo ba iyan? Tinatanong ka lang ng Diyos: Nakinig ka ba sa mga salita ng Diyos? Nagsagawa ka ba nang ayon sa itinagubilin sa iyo ng Diyos? Kung hindi ka nagsagawa nang ganito, kung gayon, hindi ka sumunod sa daan ng Diyos at ikaw ay isang taong naghihimagsik laban sa Diyos; hindi ka isang taong nagsasagawa ng katotohanan, at hindi isang taong tumitingin sa mga bagay-bagay at umaasal ayon sa mga salita ng Diyos. Kung ganoon, hindi ka gusto ng Diyos, hindi ka isang taong tinatanggap ng Diyos, at sa mga mata ng Diyos, ang sampal na iginanti mo ay isang masamang gawa. Marahil ay palagi mong iisipin na ito ay ganap na makatwiran, na ito ay isang kinakailangang paraan para protektahan ang iyong dignidad at mga karapatan. Pero sa mga mata ng Diyos, ang sampal na iyon ay nangangahulugan na hindi ka sumunod sa daan ng Diyos, at hindi mo rin ito gustong gawin, na hindi ka nakikinig sa mga salita ng Diyos, at na sa iyong mga mata, ang mga salita ng Diyos ay doktrina lang, mga hungkag na salita. Ipinangangaral mo lang ang mga salita ng Diyos pero hindi mo kailanman isinasagawa ang mga ito. Ilalarawan ka ng Diyos bilang isang taong hindi sumusunod sa daan ng Diyos. Kaya makakamit mo pa rin ba ang pagtanggap ng Diyos? Kung hindi ka sumusunod sa daan ng Diyos, ang mga salita ng Diyos ay hindi kailanman magiging buhay mo. Gaano mo man igiit ang sarili mong katwiran, pagdating sa Diyos, hindi Siya makikinig. Hindi sasabihin ng Diyos, “May sumampal sa kaliwang pisngi mo nang walang dahilan, at kaawa-awa ka. Para protektahan ang iyong dignidad, puwede kang gumanti. Pagkatapos gumanti, puwede kang manalangin at umamin ng iyong kasalanan, at patatawarin ka ng Diyos at hindi ka kokondenahin.” Hindi iyon sinabi ng Diyos. Sinabi ng Diyos na kung may sumampal sa iyong kaliwang pisngi, iharap mo rin sa kanya ang iyong kanang pisngi. Kung kaya mong gawin iyon, ikaw ay isang taong sumusunod sa daan ng Diyos. Kung hindi mo kaya, sa mga mata ng Diyos, ikaw ay isang taong naghihimagsik laban sa Diyos, isang taong hindi nagsasagawa ng mga salita ng Diyos o sumusunod sa daan ng Diyos, isang masamang tao. Ano ang saloobin ng Diyos sa masasamang tao? Sinasabi ng Diyos, “Magsilayo kayo sa Akin! Hindi Ko kayo kilala.” Ayaw ng Diyos sa gayong mga tao. Naiintindihan ba ninyo? (Naiintindihan.) Ganoon din sa usapin ng pagpapakana. Sinasabi mo, “Nagpakana sila laban sa akin, kaya ano ang masama sa pagpapakana ko laban sa kanila?” Ang pagpapakana mo laban sa mga tao ay sadyang mali. Sa anong paraan ito mali? Mali ito dahil ang pagpapakana mismo ay isang masamang gawa, hindi isang mabuting gawa. Kaya, kapag nagpapakana sila laban sa mga tao, kinokondena sila ng Diyos. Kung gagawin mo rin iyon, kokondenahin ka ng Diyos sa parehong paraan. Dapat kang kumilos sa paraang walang pagpapakana, sa paraang tinatanggap ng Diyos. Ang iyong tungkulin ay ang magsagawa ayon sa landas at mga prinsipyo para sa pagsasagawa na sinabi sa iyo ng Diyos, hindi ang makipagtalo gamit ang sarili mong pangangatwiran o protektahan ang iyong personal na dignidad o karangalan. Ang iyong personal na karangalan, katayuan, at dignidad ay hindi mahalaga. Ano ang mahalaga? Ang mahalaga ay kung naisasakatuparan ba sa iyo ang mga salita ng Diyos, kung ang mga salita ng Diyos ay naging buhay mo na, kung naisabuhay mo na ba ang mga salita ng Diyos, at kung natupad na ba sa iyo ang mga salita ng Diyos. Naiintindihan ba ninyo? (Naiintindihan.) Sinasabi ng ilang tao, “Minura nila ako, kaya mumurahin ko rin sila.” Tama bang sabihin ito? (Hindi.) Sinasabi ng iba, “Palaging makitid ang isip nila sa akin, kaya bakit hindi puwedeng maging makitid ang isip ko sa kanila? Kung hindi, hindi ba’t magmumukha akong hangal?” Mahalaga ba kung ano ang tingin sa iyo ng iba? (Hindi.) Palaging nag-aalala ang mga tao na mapapahiya sila, palaging takot na makita sila ng iba bilang hangal at tunggak. Ang totoo, hindi mahalaga kung ano ang tingin sa iyo ng iba. Ano ang mahalaga? Kapag nakikita ka nila bilang hangal, bilang tunggak, kapag tinutuya ka nila, paano ka tumutugon? Tumutugon ka ba nang may pagkamainitin ng ulo, gamit ang mga metodo at pamamaraan ng tao, o ayon sa mga prinsipyong sinabi sa iyo ng Diyos? Nagsagawa ka ba ayon sa mga salita ng Diyos? Nanindigan ka ba sa iyong tungkulin? Dahil lang sa tinatawanan ka nila at tinatawag kang hangal, nagmamaktol ka at tinatalikuran mo ang iyong gawain, “Tingin mo sa akin ay hangal, kaya hindi ko na ito gagawin!” Hindi mo ito ginagawa para sa kanila. Kung tatalikuran mo ang iyong tungkulin, ano ang sasabihin ng Diyos? “Dahil may tumawag sa iyong hangal, tinalikuran mo ang tungkuling ipinagkatiwala Ko sa iyo. Wala kang katapatan!” Ganito ito makikita ng Diyos. Kung tunay na nasa puso mo ang Diyos, kung tunay kang may katapatan sa Diyos, kung gayon, kung may tumawa sa iyo at tumawag sa iyong hangal, dapat mo munang pagbulay-bulayan: “Sinasabi mong hangal ako, sinasabi mong tunggak ako, at pinagtatawanan mo ako kapag nakatalikod ako. Hindi ako makikipagtalo sa iyo at hindi ako magtatanim ng sama ng loob sa iyo. Ako ay hangal at mahina ang aking kakayahan, pero itinaas ako ng Diyos at hindi Niya ako hinahamak. Ang tungkuling ito ay hindi mo ibinigay sa akin, ibinigay ito sa akin ng Diyos: Ito ang atas sa akin ng Diyos. Hindi mahalaga kung mataas man ang tingin mo sa akin o hindi. Hindi ko ginagawa ang aking tungkulin para makita mo. Ang paggawa ng aking tungkulin ay ang aking bokasyon. Dapat kong gawin nang maayos ang aking tungkulin, at dapat akong maging tapat sa Diyos. Dapat kong pahalagahan ang tungkuling ito, at dapat akong maging karapat-dapat sa pagtataas at pagtitiwala sa akin ng Diyos. Dapat akong maging deboto sa aking tungkulin. Hindi ko maaaring talikuran ang aking tungkulin at biguin ang Diyos dahil tinawag mo akong hangal. Kapag nagkagayon ay tunay akong magiging hangal.” Hindi ba’t ang pag-iisip sa ganitong paraan ay naaayon sa mga prinsipyo? Hindi ba’t pagbitiw ito sa pagkamainitin ng ulo? Hindi ito pagtugon nang may pagkamainitin ng ulo. Kapag kaya na ninyong kumilos sa ganitong paraan, tunay na kayong nagbago, at may tayog na. Hindi kayo malilimitahan ng mga tao, pangyayari, o bagay. Anuman ang mga sitwasyon, pananatilihin ninyong matatag sa isipan ninyo ang mga salita ng Diyos at ang mga katotohanang prinsipyo, at hindi ninyo tatratuhin ang anumang bagay nang may pagkamainitin ng ulo, mga emosyon, o lagay ng loob, o personal na mga kagustuhan, pagnanais, o ambisyon. Ang mga salita ng Diyos ang magiging pinakamataas at pinakadakilang mga bagay sa iyong puso, at kapag may anumang mangyari, hahanapin mo muna ang mga salita ng Diyos, “Ganito ang sinasabi ng mga salita ng Diyos, kaya maninindigan ako sa mga ito. Hindi mahalaga kung ang tingin ng iba sa akin ay hangal. Ang mahalaga ay kung paano ako nakikita ng Diyos. Bagama’t ako ay hangal at mahina ang aking kakayahan, ipinagkatiwala pa rin sa akin ng Diyos ang isang tungkuling dapat gawin. Napakalaking pagtataas mula sa Diyos ang aking tinamasa! Isa itong pagpapala!” Kung kaya mong tratuhin ang mga bagay na sumasapit sa iyo ayon sa mga salita ng Diyos, malalaman mo kung paano magsagawa alinsunod sa mga katotohanang prinsipyo.

Ipagpatuloy natin ang pag-uusap tungkol sa usapin ng hindi pagpapakana. Sa pang-araw-araw na buhay, madalas na nakakaranas ang mga tao ng pagpapakana mula sa iba sa iba’t ibang bagay na nangyayari sa kanila. May mga nakikipag-agawan sa iyo para sa kasikatan at pakinabang, may mga nakikipagdebate sa iyo tungkol sa tama at mali, mayroon pa ngang nakikipagtalo sa iyo dahil lang sa isang salita, may mga humuhusga sa iyo at sinisiraan ka kapag nakatalikod ka, at may mga humahadlang sa iyo at kumikilos nang hindi makatwiran sa iyo. Kapag nahaharap sa iba’t ibang pagpapakana ng mga tao, paano mo hinaharap ang mga ito? Dapat kang mahigpit na manangan sa isang prinsipyo: “Gaano man magpakana ang iba laban sa akin, hindi ako magpapakana laban sa kanila; lalayuan ko sila! Dapat kong maunawaan kung ano ang mga layunin ng Diyos at kung anong aral ang nais Niyang matutunan ko. Dapat akong manindigan sa aking posisyon at dapat kong isagawa ang mga salita ng Diyos at panghawakang mabuti ang aking tungkulin. Ang pagkilos ayon sa mga prinsipyo ng mga salita ng Diyos ay hindi kailanman magiging mali at hindi kailanman magdudulot ng kawalan. Gaano man kataas ang tingin sa akin ng iba, hindi iyon isang korona o isang gantimpala; isa iyong kalamidad!” Kung mananangan ka sa gayong prinsipyo, mapoprotektahan ka nito mula sa paggawa ng masama at mula sa pagkondena ng Diyos. Kung, sa buong buhay mo, makapaninindigan ka sa posisyon ng isang nilikha, kung matutupad mo nang maayos ang tungkulin ng isang nilikha, at maisasakatuparan ang gawaing ipinagkatiwala sa iyo ng Diyos nang buong puso at isipan mo, at inilalaan mo ang lahat ng iyong iniisip sa paggawa ng iyong tungkulin—napapabayaan mo man ang pagkain at pagtulog o pinapagod mo man ang iyong isipan dahil dito—ginagawa mo nang maayos ang gawaing ipinagkatiwala sa iyo ng Diyos, at natatamo mo ang paggawa ng iyong tungkulin sa paraang pasok sa pamantayan, kung gayon, mamumuhay ka ng isang buhay na may halaga. Sa buhay na ito, hindi tayo dapat maghangad na gumawa ng mga dakilang bagay, na magsagawa ng anumang mga gampanin, o lumikha ng kung anong himala. Tayo ay mga hamak na tao lamang at dapat magbasa pa ng mga salita ng Diyos, maghangad na maunawaan ang katotohanan sa mga bagay na nangyayari sa atin, tuparin ang ating mga responsabilidad, at gawin nang maayos ang dapat nating gawin. Dapat nating tiyakin na nakaaayon tayo sa mga katotohanang prinsipyo sa bawat usapin, na ang tungkuling ginagawa natin ay naaayon sa mga prinsipyong hinihingi ng mga pagsasaayos ng gawain, at na kapag maingat nating sinusuri ang motibasyon, layon, at mga prinsipyo ng bawat bagay na ginagawa natin, lahat ng ito ay naaayon sa mga hinihingi ng mga salita ng Diyos, at kayang makapasa sa pagsisiyasat at pagsusuri ng Diyos. Bawat araw, ginagawa mo ang iyong tungkulin nang normal, nang may kapayapaan at kagalakan, palaging namumuhay sa harapan ng Diyos. Kapag mayroon kang sasabihin sa Diyos sa iyong puso, nagdarasal ka sa Kanya; kapag wala kang anumang salitang maidarasal, kaya mo pa ring lumapit sa Diyos sa iyong puso, at kapag nagdarasal ka, natatanggap mo ang kaliwanagan at gabay ng Diyos, at inaantig ka Niya. Kaya mo ring maging tapat sa Diyos kapag ginagawa mo ang iyong tungkulin, at umasal nang hayagan at matuwid. Napakaganda niyon! Sa pagtrato sa mga tao at pakikipag-ugnayan at pakikipag-usap sa kanila, karaniwan ay paunti nang paunti ang iyong mga dungis at pagsalangsang. Gaano man magpakana ang iba laban sa iyo, hindi ka tumutugon nang may pagkamainitin ng ulo. Sa tuwing nararamdaman mong hindi mo kayang paglabanan ang iyong pagkamainitin ng ulo, nagdarasal ka sa Diyos; kapag mahina ka, nagdarasal ka rin sa Diyos. Kapag inaantig ka nang kaunti ng Banal na Espiritu, magkakamit ka ng lakas para mapagtagumpayan ito, at malalagpasan mo ang balakid. Sa bawat pagkakataong hinaharap mo ang mga pagpapakana, pag-atake, pagganti, at iba pa ng mga tao, ito ay tulad ng pangingibabaw sa isang balakid, tulad ng pagdaig sa isang paghihirap. Sa huli, mapagtatagumpayan mo ang lahat ng pakanang ito, mapagtatagumpayan ang mga pag-atake, pagganti, at pakikipagtunggali ng mga tao laban sa iyo, hindi tumutugon batay sa pagkamainitin ng ulo o sa mga tiwaling disposisyon, kundi nagagawang manangan sa mga prinsipyo. Kung gayon, ikaw ay tunay na isang mananagumpay. Napakaganda niyon! Gayumpaman, ipagpalagay nang namumuhay ka sa pagkamainitin ng ulo at sa mga tiwaling disposisyon buong araw. Kapag may nagpapakana laban sa iyo o nagsasabi ng isang bagay na hindi maganda, dinidibdib mo ito, labis kang nababagabag dito, naiirita ka, nag-aalab sa galit ang iyong mga mata, at nagagalit ka nang husto. O, pagkatapos mong makarinig ng hindi magagandang salita, hindi ka mapakali sa iyong puso, nagkakaroon ka ng mga singaw sa bibig, nawawalan ka ng ganang kumain at uminom, at hindi ka makatulog sa gabi. Pagkatapos, lumalayo ka sa Diyos. Namumuhay ka sa pagkamainitin ng ulo o sa mga emosyon, ginugugol ang bawat araw sa pagdurusa, hindi kayang kumain at uminom ng mga salita ng Diyos nang normal, hindi kayang gawin ang iyong tungkulin nang normal, ang iyong puso ay abala at sangkot sa gusot sa mga usaping ito ng tama at mali. Sa sandaling masangkot sa gusot, napakahirap para sa iyong makawala, at kung minsan ay hindi mo ito magawa sa loob ng ilang buwan. Kung ito ay isang malaking usapin, tulad ng pag-aasawa o isang kaso sa korte, mas matindi pa ang pagpapakana, at sa sandaling masangkot ka sa gusot ng mga bagay na ito, lumilipas na lang ang mga buwan—o maging ang mga taon—sinasayang ang pinakamagagandang taon ng iyong buhay. Sa huli, nasasayang ang iyong buong buhay—hindi mo nagampanan nang maayos ang iyong tungkulin, at hindi mo nakamit ang katotohanan. Hindi ba’t nangangahulugan iyon na ikaw ay ganap nang nasira? Kung palagi kang namumuhay sa mga pag-aalitan, pagpapakana, pakikipagtunggali, at pagiging makitid ng isip, magagampanan mo pa ba nang maayos ang iyong tungkulin? Hindi mo lang hindi magagampanan nang maayos ang iyong tungkulin, kundi sa pagpapakana at pakikipagtunggali, makakaipon ka rin ng maraming masamang gawa. Sa pamumuhay sa mga pakana at pakikipagtunggali sa pagitan ng mga tao, gaano karaming masasamang bagay ang magagawa mo, gaano karaming mapangahas na salita, mapaghimagsik na salita, mga salitang lumalabag sa katotohanan, at mga salitang lumalaban sa Diyos ang sasabihin mo? Lahat ng ito ay inuuri bilang mga salita ng mga diyablo. Kahit pa ang ilang salita ay hindi binibigkas nang malakas, pinoproseso ang mga ito sa iyong isipan; kinamumuhian, nilalait, at isinusumpa mo ang mga tao sa iyong puso. Ang mga bagay na ito ay pawang kasinliwanag ng araw sa mga mata ng Diyos. Nakikita ng Diyos kung ano ang iyong mga balak, kung paano ka nagpaplano, at kung paano ka nagsasagawa kapag nangyayari sa iyo ang mga bagay-bagay. Sa pamumuhay sa mga pakana at pakikipagtunggaling ito, hindi mo kailanman naiisip na pagnilayan ang iyong sarili at magsisi at magtapat ng iyong mga kasalanan sa Diyos, at hindi mo rin naiisip na hanapin ang katotohanan sa mga usaping ito, sa halip ay pikit-mata kang “nasisiyahan” sa mga ito. Bagama’t pagod ang katawan at isipan mo, hindi mo kailanman pinagninilayan ang iyong sarili at hindi ka kailanman nagdarasal sa Diyos at hindi mo tinatanggap ang pagdidisiplina at gabay ng Diyos, hindi tinatanggap ang mga salita ng Diyos sa iyong puso, at hindi hinahayaang maghari ang Diyos. Hindi ka kailanman nagpapasyang isagawa ang mga salita ng Diyos. Pinatutunayan nito na hindi ka isang taong sinserong nananampalataya sa Diyos at naghahangad ng katotohanan. Ang mga taong sinserong nananampalataya sa Diyos at naghahangad ng katotohanan ay nakatuon sa kanilang puso sa kung paano isagawa ang katotohanan at isabuhay ang wangis ng isang tao, pinahahalagahan ang pagsang-ayon ng Diyos nang higit sa lahat. Nagbibigay-daan ito sa kanila na iwasan ang mga pakikipagtunggali at pagpapakana; ang kanilang puso ay madalas na nakakalapit sa Diyos at kaya nilang mamuhay sa harapan ng Diyos. Bilang resulta, ang kanilang mga tungkulin ay nagbubunga nang mas sagana, nararamdaman nila na ang pamumuhay sa ganitong paraan ay may halaga at may nagagawang kontribusyon sa sangkatauhan, at sa gayon ay mayroon silang tunay na kapayapaan at kagalakan sa kanilang puso. Dahil natutupad nila nang maayos ang tungkulin ng isang nilikha, bawat araw na nabubuhay sila ay may tunay na halaga at kabuluhan. Ngunit kung namumuhay ka sa iba’t ibang uri ng mga pakikipagtunggali at pagpapakana, kung gayon ay nag-iipon ka ng mga kasalanan sa bawat araw na ikaw ay nabubuhay. Hindi ka lang nabibigong isabuhay ang halaga at kabuluhan na dapat taglayin ng isang nilikhang tao, kundi nag-iipon ka rin ng mga kasalanan para sa iyong hinaharap. Sa puso ng Diyos, lalo ka Niyang itinataboy, at lalo Siyang nadidismaya sa iyo. Kung nakikita ng Diyos na ang Kanyang pagmamalasakit at mga inaasahan para sa iyo ay malapit nang mapunta sa wala, ano ang mararamdaman ng Diyos tungkol sa iyo? Kung ang mga bagay na ginagawa mo ay nagdudulot sa Diyos ng lumalaking pagkadismaya, nagdudulot sa Diyos ng lumalaking panlulumo, hanggang sa isang araw ay tunay na hindi ka na bumalik at nais ka nang sukuan ng Diyos, kung gayon, sabihin mo sa Akin, anong halaga at kabuluhan mayroon ang iyong buhay at pananalig sa Diyos? Anong pag-asa ang natitira sa iyong buhay? Dahil lang sa nagpapakana ang iba laban sa iyo at hinuhusgahan ka nila, para ipaglaban ang iyong pride, at para bawiin ang iyong sariling karangalan at dignidad, nasasangkot ka sa alitan sa mga tao at naaantala ang iyong mga nararapat na gawain. Kung minsan, dahil lang sumama ang loob mo sapagkat may nagsabi ng isang bagay na hindi maganda o tumingin sa iyo sa isang partikular na paraan, na nagdulot sa iyong mapahiya at nasaktan ang iyong pagpapahalaga sa sarili, nagkakaroon ka pa ng sama ng loob sa iyong puso at walang katapusan kang nasasangkot sa mga alitan sa kanila. At ano ang nangyayari sa huli? Sinasayang mo ang lahat ng iyong mahalagang oras sa mga bagay na ito, sinisira ang iyong pagkakataon na makamit ang kaligtasan at hindi nakakamit ang kahit katiting na katotohanan. Bilang resulta, itinataboy ka ng Diyos, hindi ka na Niya pinapansin, at ikaw ay ganap nang nasira. Kaya, ano ang sinusubukan Kong sabihin sa inyo sa pamamagitan ng pagbabahagi ng mga bagay na ito? Ang pagpili kung paano umasal, ang pagpili ng paraan ng pag-asal, ay napakahalaga. Sa pamumuhay kasama ng mga tao, madalas na haharapin ng bawat tao ang mga pakana, pakikipagtunggali, mga pakinabang at kawalan sa mga personal na interes, at iba’t ibang tinig ng papuri, pamumuna, paghusga, at pagkondena; haharapin ng lahat ang mga bagay na ito. Nabuhay na rin Ako sa mundong ito hanggang sa edad na ito, at hindi rin Ako namumuhay nang hiwalay sa mundo. Hinaharap Ko rin ang mga bagay na ito, ngunit ang Aking puso ay hindi magpapakana. Tingnan ninyo Ako—paano Ako namuhay? Ang mga bagay na ito ay hindi nakaaapekto sa Aking buhay o sa Aking gawain kahit katiting. Bawat araw, nakatuon lamang Ako sa paggawa ng Aking gawain. Sa pamumuhay hanggang ngayon, hindi Ako naapektuhan ng panlabas na kapaligiran. Ang Aking pagkakakilanlan at katayuan, ang Aking halaga sa mga mata ng mga tao—wala sa mga ito ang naapektuhan. Hindi lang iyan, kundi nag-aalala pa nga Ako na baka magkamali kayo ng akala na Ako ay napakataas, labis na ekstraordinaryo, at ibang-iba sa iba, kaya kailangan Kong magbigay ng ilang aktuwal na halimbawa ng Aking pagiging normal, pagiging praktikal, at pagiging ordinaryo sa isang mas partikular na paraan upang hindi ninyo Ako idolohin at hindi kayo magkaroon ng ilang hindi makatotohanang imahinasyon at kuru-kuro tungkol sa Akin. Pagkatapos Kong sabihin ang mga ito, saka lang nakikita ng ilang tao na Ako ay isang ordinaryo at normal na tao lamang, at pagkatapos ay nagiging wala silang pakialam sa Akin. Hindi mahalaga sa Akin ang mga bagay na ito. Hangga’t natatanggap mo ang mga salitang ito na sinasabi Ko, sapat na iyon; wala na Akong ibang mga hinihingi. Kung gugugulin ninyo ang buong araw nang tinititigan Ako, sinisiyasat Ako, binabasa ang Aking ekspresyon, hindi Ako magiging komportable. Hindi Ko gusto na iniidolo Ako o sinusuyo Ako ng mga tao, at lalong hindi Ko gusto na palagi Akong dinudumog ng mga tao. Gusto Ko ng katahimikan. Nakikita mo, hindi ba’t nabuhay Ako nang maayos sa mga taon na ito? Kung gayon, bakit hindi ninyo subukang mamuhay sa parehong paraan? Tingnan mo kung kaya mong mabuhay nang hindi nakikipag-agawan para sa kasikatan at pakinabang, nang hindi nakikipag-agawan para sa katayuan, nang hindi pinoprotektahan ang iyong sariling dignidad, nang hindi nakikipaglaban para sa anumang awtoridad sa pananalita. Kung ikaw ay kumikilos, namumuhay, umaasal, gumagawa ng mga bagay-bagay, at gumagampan ng iyong tungkulin ayon sa mga salita ng Diyos at sa mga hinihingi ng Diyos, tingnan mo kung magiging ano ang iyong buhay—tingnan mo kung magkakamit ka ng kagalakan at kung magkakaroon ka ng kapayapaan sa iyong puso. Subukan mo ang ibang paraan ng pamumuhay, magsagawa ka ayon sa mga katotohanang prinsipyo, at magkaroon ng malilinaw na layon, at pagkatapos ay makikita mo ang isang maliwanag na kinabukasan. Kung palagi mong kinakalkula kung sino ang nagpapakana laban sa iyo, kung sino ang nakaaapekto sa iyong katayuan, kung sino ang may mas mataas na reputasyon kaysa sa iyo, kung sino ang nagsasalita tungkol sa iyo kapag nakatalikod ka, at iba pa, namumuhay sa gitna ng mga bagay na ito, kung gayon ay walang landas pasulong para sa iyo, kundi kadiliman lamang. Palagi kang maliligaw, makadaramang, “Nakakapagod ang buhay ko, walang kaligayahan, wala akong mga pagpapala!” Hindi mo tinatamasa ang mga pagpapalang ibinibigay sa iyo ng Diyos, kundi patuloy kang naghuhukay papasok sa impiyerno. Sabihin mo sa Akin, maaari ka bang magkaroon ng mga pagpapala? Maaari ka bang magkaroon ng kagalakan at kapayapaan?

Ano ang pakiramdam ninyo sa pagbabahaginan tungkol sa mga paksang ito? (Mabuti.) Sa anong paraan ito mabuti? (Nararamdaman namin na malulutas nito ang mga paghihirap na kinakaharap namin sa totoong buhay at ang mga tiwaling disposisyong ibinubunyag namin. Itinuro din ng Diyos ang ilang partikular na landas para sa amin: kung paano iwasan ang pakikipagtunggali at pagpapakana laban sa iba, at kung paano maging malaya mula sa mga paglilimita ng mga tao, pangyayari, at bagay at mamuhay sa liwanag.) Ano ang pangunahing layon ng pagbabahagi tungkol sa mga prinsipyong ito? Hindi lang ito para tulungan kang makatakas sa isang buhay ng pakikipagtunggali sa iba; ang susi ay ang bigyan ka ng kakayahang mamuhay sa loob ng normal na pagkatao at mamuhay ng isang buhay ng normal na pagkatao. Kung kumikilos ka ayon sa mga salita ng Diyos, makakamit mo ang pagpapasakop sa Diyos, magagawa mong buhay mo ang Kanyang mga salita at ang katotohanan, makakamit mo ang kaligtasan, at matatakot ka sa Diyos at iiwas sa kasamaan: Maaari kang maging gayong tao. Nauunawaan ba? (Oo.) Hindi lang ito para makatakas sa isang buhay ng pagpapakana at pakikipagtunggali sa iba; kung para lang doon, hindi mo makakamit ang katotohanan. Sabihin mo sa Akin, kung hindi makakamit ang katotohanan, ano ang layon ng pagsasagawa ng isang tao? Hindi ba’t magiging hungkag pa rin ito? Sa pamumuhay sa lipunang ito, kasama ng mga tao, palagi kang magkakaroon ng sarili mong mga iniisip at pananaw kapag nangyayari sa iyo ang mga bagay-bagay; imposibleng wala kang anumang iniisip o pananaw, na para kang namumuhay nang hiwalay sa mundo. Ang gayong sitwasyon ay hindi umiiral. Kapag walang nagpapakana laban sa iyo o nakikipagtunggali sa iyo, nagagawa mong hindi magpakana laban sa iba o makipagtunggali sa iba. Ngunit kapag may nagpapakana laban sa iyo o nakikipagtunggali sa iyo, ano ang ginagawa mo? Malulutas ba ang problema sa pamamagitan lamang ng pagsigaw ng mga islogan tulad ng “Hindi ako makikipagtunggali sa kanila, hindi ako magpapakana laban sa kanila”? (Hindi.) Kung gayon, paano dapat lutasin ang problema? May mga taong sumisigaw ng mga islogan, na nagsasabing, “Hindi ba’t masyado na akong matanda para magpakana pa? Napakalayo na ng narating ng gawain ng Diyos, pero nagpapakana pa rin ako? Ano ang silbi ng pagpapakana tungkol sa mga bagay na iyon?” Malulutas ba ng mga salitang ito ang problema? (Hindi.) Karamihan sa mga tao, kapag nangyayari sa kanila ang mga bagay-bagay, ay hindi pa rin makabitaw sa kanilang puso at nagpapakana at nakikipagtunggali pa rin sa iba. Kaya paano dapat lutasin ang problemang ito? Dapat itong lutasin sa pamamagitan ng paglutas sa mga isyu ng mga iniisip at pananaw ng mga tao, at ng kanilang mga tiwaling disposisyon, ayon sa mga salita ng Diyos at sa mga katotohanang prinsipyo. Pagkatapos mong makatanggap ng isang tamang kaisipan o pananaw, nagbabago ang iyong perspektiba, saloobin, at paninindigan sa gayong mga usapin. Magiging iba ang iyong mga damdamin tungkol sa gayong mga usapin; mararamdaman mo na ang pakikipagtunggali sa iba ay walang kabuluhan—sinasayang nito ang iyong lakas, hinahadlangan ang gawain, nagdudulot ito ng pagkabalisa ng kalooban, at walang kagalakan o kapayapaan dito. Pagkatapos, kapag nabasa mo ang pagkondena sa gayong mga usapin sa mga salita ng Diyos, ang pananaw sa mga usaping ito sa iyong puso ay ganap na magbabago, magiging iba ang iyong kalagayang emosyonal, mababawasan ang iyong udyok na makipagtunggali sa iba, mapapawi ang iyong galit, at mawawala ang iyong pagkamainitin ng ulo. Kung nakikipagtunggali sa iyo ang iba, walang tigil kang ginagalit, hindi ka maaapektuhan, dahil nararamdaman mong hindi ito malaking bagay at hindi kailangang makipagtunggali sa kanila. Maging ang mga nakamasid ay hindi na makatiis, nagsasabing, “Ganoon ka nila tratuhin, paanong wala kang nararamdaman? Hangal ka ba?” Sasabihin mo, “Dati, labis kong sineseryoso ang gayong mga usapin; para bang gumuguho na ang langit. Kung hindi ko lilinawin ang mga bagay-bagay sa kanila, o kung hindi sila magbibigay ng paliwanag, tiyak na hindi ko ito basta-basta palalampasin. Ngunit ngayon ay iba na. Hindi na ako nagpapakana o nakikipagtunggali sa iba, hindi dahil mas matanda na ako, kundi dahil sa mga salita ng Diyos ay nakilatis ko na ang tiwaling diwa ng sangkatauhan. Ang kanilang pag-uugali ay ang tipikal na mga pagbubunyag at pagpapamalas ng isang masamang tao, isang anticristo, isang Satanas, gaya ng inilantad sa mga salita ng Diyos. Mayroon din ako ng mga pagpapamalas na ito dati, ngunit ngayon, sa mga salita ng Diyos, nakikita ko na ang ganitong uri ng tunay na mukha, ang ganitong uri ng disposisyon, ay napakapangit at kasuklam-suklam; kinapopootan ito ng Diyos! Ngayon, ako mismo ay napopoot dito, at sa aking puso, ayaw kong mamuhay sa tiwaling disposisyong iyon. Kaya kapag nakikipagtunggali silang muli sa akin, naiinis lang ako at nasusuklam sa kanila, at wala akong interes o pagnanais na makipagtunggali. Sa mga salita ng Diyos, natagpuan ko na rin ang mga prinsipyo ng pagsasagawa, at alam ko na kung paano tratuhin ang gayong mga tao.” Ano ang sinasabi ng mga salita ng Diyos? Sa isang banda, inilalantad at inilalarawan ng mga salita ng Diyos ang gayong mga tao; sa kabilang banda, sinasabi ng Diyos sa mga tao na ang prinsipyo sa pagtrato sa iba ay ang tratuhin sila nang patas. Kung sila ay mga tunay na kapatid, at nagbubunyag sila ng mga tiwaling disposisyon, dapat natin silang tratuhin nang may pagmamahal, pagbahaginan ang katotohanan upang malutas ang kanilang mga pagsalangsang at tiwaling disposisyon, upang hindi na sila lumaban sa Diyos o sumalangsang. Marahil sa pamamagitan ng tulong, malulutas ang kanilang mga problema. Kung hindi sila tumatanggap ng tulong, kung hindi nila kayang tanggapin ang katotohanan, ngunit kayang gampanan ang kanilang tungkulin at hindi ginugulo ang gawain ng iglesia, kung gayon ay dapat silang pahintulutang manatili sa iglesia nang ginagawa ang kanilang tungkulin. Kung hindi nila ginagampanan nang maayos ang kanilang tungkulin at nakikipagtunggali at nagpapakana pa rin sila sa iba, na nagdudulot ng kaguluhan, kung gayon ay dapat silang alisin ayon sa mga atas administratibo ng sambahayan ng Diyos at sa mga prinsipyo ng sambahayan ng Diyos sa pagtrato sa mga tao. Hindi ba’t magiging payapa na ang ating mga puso kung magkagayon? Ang sambahayan ng Diyos ay may mga prinsipyo at landas para sa pagharap sa masasamang elemento. Kung paano kilatisin at harapin ang mga taong ito, kung paano tratuhin ang mga taong ito—may mga prinsipyo at landas sa mga salita ng Diyos para sa lahat ng ito. Kung nagsasagawa ang mga tao ayon sa mga salita ng Diyos, madali at masaya itong malulutas, hindi nila mararamdaman na ito ay isang mahirap na usapin, hindi magugulo ang kanilang puso kahit kaunti, at malulutas ito nang napakanatural. Kung nakaharap nila ang gayong mga usapin ilang taon na ang nakalipas, hindi sana nila malalampasan ang mga ito, hindi nila malalaman kung paano lulutasin ang mga ito. Ngunit ngayon, na may ilang taon na sila ng karanasan sa buhay, ang usaping ito ay hindi na mahirap para sa kanila; kaya na nila itong lutasin. Bigla nilang natutuklasan na lumago na ang kanilang tayog at tunay na silang nagbago. Ano na ang nararamdaman ng karamihan sa mga taong ito kapag nagkagayon? “Dati, palagi kong nararamdaman na mahina ang aking kakayahan, at madalas akong maghimagsik laban at lumaban sa Diyos, na para bang hindi na ako maliligtas. Ngayon, sa pamamagitan ng paglutas sa usaping ito, pakiramdam ko ay wala akong mga paghihirap, na kaya kong lumutas ng mga problema, at may pag-asa ako.” Anong pag-asa? (Ang pag-asa na makamit ang kaligtasan.) Kapag nakikita mo ang pag-asa na makamit ang kaligtasan, liwanag ba o kadiliman ang nakikita mo sa hinaharap? (Liwanag.) Tinutupad nito iyong kasabihan—tinatawag ako ng liwanag. Tama? (Oo.) Kapag naaabot na ng iyong tayog ang antas na ito, tunay mong mararamdaman na ang pagsasagawa ng katotohanan ay hindi talaga nangangailangan ng pagsigaw ng mga islogan; ganoon lang ito kadali at kasaya. Hangga’t tinatanggap mo ang mga salita ng Diyos, hangga’t tinatanggap mo ang mga katotohanang prinsipyong nagmumula sa Diyos, ganoon lang kadali ang pagsasagawa ng katotohanan, at lumalago ang iyong tayog nang hindi mo napapansin. Kapag nararamdaman mong lumago na ang iyong tayog, na ikaw ay nagbago na, na ang iyong mga taon ng pananampalataya sa Diyos ay nagbunga at hindi nasayang, pagkatapos, kung may magsasalita ng mga mapangahas na salita, magsasabing, “Ano ba ang nakamit ko mula sa pananampalataya sa Diyos? Sa loob ng 20 taon na nananampalataya ako sa Diyos, ang tanging ginawa ko ay magdusa at magsumikap; napakarami ko nang tinalikuran at ginugol, ngunit wala akong tinamasang ni isang pagpapala—pawang walang katapusang pagkapagod lamang!” hahamakin mo sila sa iyong puso, “Ang taong ito ay walang konsensiya, at nagsasalita lamang ng mga salitang maladiyablo! Sa pagtingin sa kung gaano sila kaaba-aba, tunay ngang wala silang nakamit na anuman—ang tanging magagawa nila ay maging hindi makatwiran at maging hadlang, at ang tanging mga bagay na masasabi nila ay mga mapangahas na salita!” Palagi nilang sinasabi, “Ano ba ang nakamit ko mula sa pananampalataya sa Diyos?” Kung gayon, ano ba talaga ang inaasahan mong makamit sa pamamagitan ng pananampalataya sa Diyos? Umaasa ka bang makamit ang materyal na biyaya at mga pagpapala, o umaasa ka bang makamit ang katotohanan at matamo ang kaligtasan? Ito ang landas na dapat piliin ng isang tao sa pananampalataya sa Diyos. Aling landas ang aktuwal mong tinatahak? Kung ikaw ay isang taong naghahangad ng katotohanan, at isinasagawa mo ang lahat ng katotohanang nauunawaan mo at ginagawa mong realidad mo ang mga ito, kung gayon ay nakamit mo na ang buhay na walang hanggan, at, sa pagkaranas sa gawain ng Diyos sa mga huling araw, hindi nasayang ang iyong pananampalataya. Kung nakatuon ka lamang sa pagtatamasa ng biyaya ngunit hindi mo nakakamit ang katotohanan at buhay, at nagrereklamo ka laban sa Diyos, sinasabing, “Ano ba ang nakamit ko?” pinatutunayan nito na hindi ka isang taong naghahangad ng katotohanan. Gaano man karaming biyaya ang iyong tinatamasa, kung wala kang nakamit na kahit katiting na katotohanan, kung gayon ang iyong pananalig ay labis na kaawa-awa; ipinapakita nito na ikaw ay isang taong bulag. Ngayon, ipinapahayag ng Diyos ang katotohanan upang tustusan ang mga tao ng buhay, nagsasalita Siya ng mga bagong salita araw-araw, napakarami na maaaring kainin, inumin, at tamasahin ng mga tao ang mga ito magpasawalang hanggan. Napakaraming katotohanan na dapat isagawa at pasukin; maraming katotohanan ang hindi lubos na mararanasan kahit sa buong buhay. Iyong mga taong maraming taon nang nananampalataya sa Diyos at naghahangad ng katotohanan ay nagkamit na ng napakarami, at nang napakasagana. Ngunit kung hindi hinahangad ng mga tao ang katotohanan, hindi minamahal ang katotohanan, at hindi isinasagawa ang katotohanan, palagi nilang mararamdaman na wala silang nakamit na anuman. Ang mga nagtatamasa ng katotohanan ay tunay na nakadarama na sila ay napuspos nang lubos ng mga salitang ito. Ngayon, sa katotohanan man o materyal na mga pagpapala, sagana ang ipinagkakaloob ng Diyos sa mga tao; masasabi na ang sambahayan ng Diyos ay isang lupaing binubukalan ng gatas at pulot. Ang mga salita ng Diyos na kinakain at iniinom sa mga pagtitipon ay napakasagana; ang mga patotoong batay sa karanasan, mga pelikula, mga himno, mga sayaw—lahat ay naroon, nang masagana. Ang mga materyal na bagay—pagkain, damit, at mga bagay para sa pang-araw-araw na paggamit—ay sagana rin. Dagdag pa, ang pagseserbisyo ng malaking pulang dragon na inihanda ng Diyos, ang mga pagtatanghal ng mga anticristo at mga huwad na lider, at ang pagpapakita ng iba’t ibang uri ng mga negatibong bagay sa harap ng mga tao araw-araw, ay nagpapahintulot sa mga tao na matuto ng mga aral at lumago sa pagkilatis. Kung hindi mo matututunan ang isang buong aral sa isang pagkakataon, patuloy na maghahanda ang Diyos ng mga kapaligiran, mga tao, mga pangyayari, at mga bagay para sa iyo, aalisin lamang ang mga ito kapag sapat na ang iyong natutunan. Samakatwid, kung kaya mong tanggapin ang gawain ng Diyos, kung ikaw ay isang taong nagmamahal sa katotohanan, dumadalo ka sa isang masaganang piging. Ang ilang taon ng pananalig ay magdudulot sa iyo ng malaking pag-usad at tunay na pagbabago. Personal na pinastol, diniligan, at pinangunahan ng Diyos ang Kanyang hinirang na mga tao sa loob ng mga taon na ito. Lahat ng kayang tumanggap ng katotohanan ay nararamdaman na napakarami na nilang nakamit, at nagkaroon na sila ng ilang tunay na pagbabago. Sa partikular, ang mga gumagawa ng kanilang tungkulin nang full-time ay mas lalo pang nagbago. Mararamdaman mo na kapag sumusunod sa Diyos, ang landas ay lumiliwanag nang lumiliwanag, at mayroon kang tunay na pananalig sa pagkakamit ng kaligtasan at pagpasok sa kaharian ng langit. Ngunit kung palagi kang tumatangging tanggapin ang katotohanan, at sa puso mo, ayaw mong isagawa ang katotohanan, hindi mo mararamdaman na mayroon kang anumang pag-asa na maligtas. Patuloy mong tatanungin ang mga nasa paligid mo, “Sa tingin mo ba ay mayroon akong espirituwal na pang-unawa?” Kung may magsabi, “Tila wala kang espirituwal na pang-unawa,” iisipin mo, “Tapos na, wala na akong pag-asa!” Ang totoo, hindi sa wala kang pag-asa; kundi hindi mo hinahangad ang katotohanan. Kung nauunawaan mo ang katotohanan at kaya mo ring isagawa ang katotohanan, unti-unti kang magkakamit ng espirituwal na pang-unawa. Sa sandaling magkaroon ka ng espirituwal na pang-unawa, dadami nang dadami ang katotohanang mauunawaan mo, at makakapagbahagi ka ng ilang patotoong batay sa karanasan sa bawat aspekto. Mararamdaman mong ikaw ay napayaman at masagana sa iyong kalooban, at mararamdaman mong napakarami mong nakamit mula sa pagsunod sa Diyos. Tama? (Oo.) Kung ang isang tao ay hindi nagsasagawa ng katotohanan at hindi niya ito tinatanggap bilang kanyang buhay, sa kanyang puso ay palagi siyang makadarama ng pagkaligaw at kawalan ng direksyon, nang walang tunay na pananalig. Palagi niyang tatanungin ang mga nasa paligid niya kung mayroon ba siyang anumang pag-asa na makamit ang kaligtasan. Ang ilan ay patuloy ring nagtatanong sa iba kung mayroon ba silang espirituwal na pang-unawa, ginagawa ang pagkakaroon o hindi pagkakaroon ng espirituwal na pang-unawa bilang katibayan sa kung mayroon ba silang pag-asa. Sabihin mo sa Akin, hangal ba ang gayong mga tao? (Hangal.) Mayroon ka mang espirituwal na pang-unawa o wala, dapat kang magsumikap para sa katotohanan—at hindi lamang magsumikap na maunawaan ito, kundi magsumikap ding isagawa ito. Sa sandaling maunawaan mo ang katotohanan at maisagawa ang katotohanan, hindi ba’t magkakaroon ng pag-asa na matamo ang kaligtasan? Hindi ba’t gayon nga? (Oo.) Dapat ninyong isaalang-alang ang isyung ito.

Iyon lang para sa ating pagbabahaginan ngayon. Paalam!

